
1. Paano Ko Nalunasan ang Aking Pagsisinungaling

Ni Marinette, France

Dati, nagsisinungaling at nagpapalakas ako sa mga tao nang hindi nagdadalawang-isip dahil takot akong mabigo o mapasama ang loob ng mga tao sa pamamagitan ng pagsasabi ng katotohanan. Tinanggap ko ang gawain ng Makapangyarihang Diyos sa mga huling araw noong Nobyembre 2018, at nalaman ko mula sa Kanyang mga salita na namumuhi Siya sa mga di-tapat at sa mga mapanlinlang na tao at gusto Niya ang mga dalisay at matatapat na tao. Nagpasya akong isagawa ang mga salita ng Diyos at maging matapat na tao, at matapos ang kaunting pagsasagawa, matapat na akong nakakapagsalita sa halos lahat ng pagkakataon. Halimbawa, noong dapat akong magbayad ng mahigit €50 para sa gamot ko pero nagkamali ng bilang ang parmasyutiko at kalahati lang ang kinuha nito, ipinaalam ko sa kanya ang pagkakamali nang hindi na nag-iisip. Pero mas mahirap maging tapat kapag apektado ng isang bagay ang reputasyon o mga pansariling interes ko.

Isang hapon, nang iidlip pa lamang ako, bigla akong pinadalhan ng mensahe ng kapartner kong si Sister Susan na nagsasabing gusto niyang makipag-usap tungkol sa trabaho namin. Hindi ako masyadong natuwa na makita ang mensahe niya dahil sobra akong abala, kulang pa ako sa tulog, pagod, at ayaw kong pag-usapan ang anumang bagay. Nang mga oras na iyon, wala akong maisip kundi na gusto kong magpahinga, pero hindi ako nangahas na tahasang sabihin ito kay Susan dahil natakot ako na baka isipin niyang tamad ako at labis na inaalala ang pisikal na ginhawa, at na maging masama ang tingin niya sa akin. Kaya para sa kapakanan ng imahe ko, sinabi ko na lang sa kanya na, “Pasensya ka na, may mahalaga akong lakad. Kailangan kong pumunta sa doktor.” Lumabas na lang ang kasinungalingan sa bibig ko nang ni hindi ko ito pinag-iisipan. Matapos kong magsinungaling kay Susan, labis akong nakonsiyensiya kung kaya’t hindi rin ako nakapagpahinga man lang, at hindi maganda ang naging pakiramdam ko sa buong panahong iyon. Gusto ng Diyos ang matatapat na tao. Paano ko nagawang magsinungaling nang basta-basta? Paano ako mapagkakatiwalaan kung gayon? Alam kong ang pagsisinungaling para sa pisikal kong kaginhawahan ay hindi tama, na hindi ito magugustuhan ng Diyos, at na dapat kong unahin ang gawain ng iglesia. Agad akong nakipag-usap kay Susan. Tinanong niya ako kung nakabalik na ba ako mula sa lakad ko. Hindi ko gusto na magmukhang masama sa kanya at maisip niya na isa akong mapanlinlang na tao, kaya hindi ko sinabi sa kanya ang totoo at nagpatuloy na lang akong magsinungaling, at sinabing: “Biglang nagkansela iyong doktor ko, kinailangan niyang pumunta sa vaccine clinic.” Pagkatapos ay napunta sa trabaho ang aming pag-uusap, pero pakiramdam ko ay para akong inakusahan. Nagsinungaling ako sa kanya, tapos ay hindi ko ito inamin, kundi patuloy akong nagsinungaling. Nakita ko kung gaano kalala ang satanikong disposisyon ko at ikinahiya ko ang sarili ko. Halos hindi ko siya matingnan sa mata. Kaya agad-agad akong lumapit sa harapan ng Diyos para pagnilayan ang aking sarili, at sa aking pagninilay, napagtanto kong sobra akong naging tuso sa buhay. Minsan tinanong ako ng isang lider kung ipinaalam ko kay Sister Joey ang tungkol sa pagtitipon sa gabing iyon. Napagtanto ko noon na hindi ko nagawa iyon, pero hindi ko sinabi sa lider ang totoo, sa kagustuhan kong protektahan ang imahe ko sa kanya. Nagsinungaling ako, sinabing ipinaalam ko na ito kay Joey kani-kanina lang. Pagkatapos ay nagpadala agad ako ng mensahe kay Joey na nagsasabi sa kanya tungkol sa pagtitipon. At saka, karaniwang lumalabas ako upang mag-grocery tuwing Biyernes ng umaga, kaya hindi ako makakadalo sa anumang biglaang pagtitipon noon. Pero hindi ako nagsabi ng totoo, at sinabi ko sa lider ko na may isa pa akong pagtitipon, o appointment, kung kaya hindi ako makakapunta. Pinapaikot ko ang mga bagay-bagay, nagiging tuso at mapanlinlang para lang maprotektahan ang maganda niyang tingin sa akin at magawa ang lider na isiping abala ako sa tungkulin ko sa lahat ng oras. Nakita kong malayong-malayo ako sa mga hinihingi ng Diyos para sa katapatan. Kaya nagdasal ako, “Makapangyarihang Diyos, talagang nagsisisi po ako sa aking pagsisinungaling at panlilinlang. Sadyang hindi ko po mapigilan ang sarili kong magsinungaling para mapangalagaan ang magandang tingin ng ibang tao sa akin. Hindi po talaga ako matapat na tao. Diyos ko, gabayan Mo po ako at tulungan Mo po akong maunawaan ang katotohanan, para makalaya ako mula sa katiwaliang ito.”

Isang araw, nabasa ko ang siping ito ng mga salita ng Diyos: “Sa kanilang pang-araw-araw na buhay, madalas na ang mga sinasabi ng mga tao ay walang kabuluhan, mga kasinungalingan, at mga bagay na kamangmangan, kahangalan, at depensibo. Sinasabi nila ang karamihan sa mga bagay na ito dahil sa banidad at pride, upang bigyan ng kasiyahan ang mga sarili nilang ego. Inihahayag ng pagsasalita nila ng gayong mga kasinungalingan ang mga tiwaling disposisyon nila. Kung lulutasin mo ang mga tiwaling elementong ito, madadalisay ang puso mo, at unti-unti kang magiging mas malinis at tapat. Sa katotohanan, alam ng mga tao kung bakit sila nagsisinungaling. Dahil sa pansariling pakinabang at kayabangan, o para sa banidad at katayuan, sinusubukan nilang makipagkumpetensya sa iba at magpanggap. Gayunman, sa huli, ang kasinungalingan nila ay ibinubunyag at inilalantad ng iba, at napapahiya sila, at nasisira ang dignidad at karakter nila. Ang lahat ng ito ay dulot ng sobra-sobrang kasinungalingan. Masyado nang dumami ang mga kasinungalingan mo. Ang bawat salitang sinasabi mo ay may halo na at hindi sinsero, at ni isa ay hindi maituturing na totoo o tapat. Kahit na hindi mo nararamdamang napahiya ka kapag nagsisinungaling ka, sa kaibuturan, nakakaramdam ka ng kahihiyan. Inuusig ka ng konsensiya mo, at mababa ang pagtingin mo sa sarili mo, iniisip na, ‘Bakit nabubuhay ako nang kahabag-habag? Ganoon ba kahirap ang magsalita ng katotohanan? Kailangan bang magsinungaling ako para sa pride ko? Bakit sobrang nakakapagod ang buhay ko?’ Hindi kailangang mamuhay nang nakakapagod. Kung makakapagsagawa ka bilang isang tapat na tao, magagawa mong mamuhay nang maluwag, malaya, at libre. Gayunman, pinili mong itaguyod ang pride at banidad mo sa pamamagitan ng pagsisinungaling. Bunga nito, nakakapagod at miserable ang pag-iral mo, na ikaw mismo ang may gawa. Maaaring magkaroon ng pakiramdam ng pagmamalaki ang isang tao sa pamamagitan ng pagsisinungaling, ngunit ano ba ang pakiramdam ng pagmamalaki? Ito ay isang bagay na walang kabuluhan at ganap na walang halaga. Ang pagsisinungaling ay nangangahulugan ng pagkakanulo ng iyong karakter at dignidad. Tinatanggalan nito ng dignidad at karakter ang isang tao, at nayayamot at nasusuklam ang Diyos dito. Ito ba ay kapaki-pakinabang? Hindi. Ito ba ang tamang landas? Hindi. Ang mga taong madalas na nagsisinungaling ay namumuhay alinsunod sa mga satanikong disposisyon nila; namumuhay sila sa ilalim ng kapangyarihan ni Satanas. Hindi sila namumuhay sa liwanag, ni hindi rin sila namumuhay sa presensya ng Diyos. Palagi mong iniisip kung paano magsisinungaling at pagkatapos mong magsinungaling, kailangan mong mag-isip kung paano pagtatakpan ang kasinungalingang iyon. At kapag hindi mo napagtakpan nang maayos ang kasinungalingang iyon at ito ay nabunyag, kailangan mong pigain ang iyong utak upang subukang ituwid ang mga kontradiksyon at gawin itong kapani-paniwala. Hindi ba’t nakakapagod ang mabuhay nang ganito? Nakakapagod. Sulit ba ito? Hindi, hindi ito sulit. Ang pagpiga sa iyong utak upang magsabi ng mga kasinungalingan at pagkatapos ay pagtatakpan ang mga ito, lahat para sa kapakanan ng pride, banidad, at katayuan, anong kabuluhan nito? Sa panghuli, nagninilay-nilay ka at iniisip mo, ‘Ano ang punto ng pagsisinungaling? Masyadong nakakapagod ang pagsisinungaling at ang pangangailangang pagtakpan ang mga ito. Hindi uubra na kumikilos ako sa ganitong paraan; mas magiging madali kung magiging matapat na lang ako na tao.’ Ninanais mong maging isang tapat na tao, ngunit hindi mo mabitiwan ang pride, banidad, at mga personal na interes. Kaya, ang nagagawa mo lang ay magsinungaling para panindigan ang mga bagay na ito. … Kung iniisip mong maitataguyod ng kasinungalingan ang reputasyon, katayuan, banidad, at pride na hinahangad mo, lubos kang nagkakamali. Sa katotohanan, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at karakter mo, kundi mas matindi pa, napapalagpas mo ang pagkakataong isagawa ang katotohanan at maging isang tapat na tao. Kahit na nagawa mong protektahan sa sandaling iyon ang iyong reputasyon, katayuan, banidad, at pride, isinakripisyo mo ang katotohanan at ipinagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at panghabang-buhay mong pagsisisihan” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Perpektong inilarawan ng mga salita ng Diyos ang aking kalagayan. Nakita kong buktot at mapanlinlang ako. Noong gusto ko lamang magpahinga, hindi ko masabi ang totoo tungkol sa napakaliit na bagay. Hindi ko deretsahang sinabi kay Susan na kailangan kong umidlip at na kakausapin ko siya maya-maya, at sa halip ay nagsinungaling ako. Ang naging motibasyon ko ay ang protektahan ang karangalan at katayuan ko, ang protektahan ang imahe ko sa ibang tao. Namumuhi ang Diyos sa ganitong klase ng pag-uugali, at nakonsiyensiya rin ako tungkol dito. Tulad ng sinasabi ng mga salita ng Diyos: “Kahit na hindi mo nararamdamang napahiya ka kapag nagsisinungaling ka, sa kaibuturan, nakakaramdam ka ng kahihiyan. Inuusig ka ng konsensiya mo, at mababa ang pagtingin mo sa sarili mo, iniisip na, ‘Bakit nabubuhay ako nang kahabag-habag? Ganoon ba kahirap ang magsalita ng katotohanan? Kailangan bang magsinungaling ako para sa pride ko? Bakit sobrang nakakapagod ang buhay ko?’” Naiugnay ko talaga sa akin ang mga salitang ito ng Diyos. Ang pagsisinungaling para protektahan ang reputasyon ko ay isang nakapapagod na paraan para mabuhay. Kinailangan kong patuloy na magsabi ng mga kasinungalingan para mapagtakpan ang una kong kasinungalingan. Talagang inusig ako ng konsiyensiya ko matapos kong magsinungaling, pinagsisihan ko ito at umiyak ako, at nakaramdam ako ng pagkapahiya sa pagsisinungaling ko. Ngunit pagkatapos noon, hindi ko mapigilang patuloy na magsabi ng marami pang kasinungalingan. Napakatiwali ko at sobrang kahiya-hiya! Naging mismong kalikasan ko na ang pagsisinungaling. Naalala ko ang isang bagay na sinabi ng Panginoong Jesus: “Ang magiging pananalita ninyo ay, ‘Oo, oo; Hindi, hindi’: sapagkat ang humigit pa rito ay buhat sa masama” (Mateo 5:37). “Kayo’y sa inyong amang diyablo, at ang mga nasa ng inyong ama ay inyong gagawin. Siya’y isang mamamatay-tao buhat pa no’ng una, at hindi nananatili sa katotohanan, sapagkat walang katotohanan sa kanya. Kapag nagsasalita siya ng kasinungalingan, ay nagsasalita siya ng sa sarili niya: sapagkat siya’y isang sinungaling, at ama nito” (Juan 8:44). Totoo ito. Ipinakita ng palagi kong pagsisinungaling na nabibilang ako sa diyablo, at ginagawa ko ito para lang protektahan ang sarili kong imahe at reputasyon. Ngunit inalis niyon ang buo kong pagkatao at dangal. Napakahangal ko! Umaasa ang Diyos na isasagawa ko ang katotohanan at magiging isang matapat na tao, na magpapatotoo ako at ipapahiya si Satanas, ngunit nahuhulog ako sa mga panlalansi ni Satanas, nagsisinungaling alang-alang sa sarili kong kahambugan at reputasyon, nililinlang ang mga kapatid, at nagiging katatawanan ni Satanas. Labis na nadismaya ang Diyos sa pag-uugali ko at nasaktan ang Kanyang puso. Hindi ako isang matapat na tao, at ako ay likas na mapanlinlang.

Kalaunan, nabasa ko ito sa isang sipi ng mga salita ng Diyos: “Dapat ninyong malamang gusto ng Diyos ang mga tapat. Sa diwa, matapat ang Diyos, kaya naman palaging mapagkakatiwalaan ang mga salita Niya; higit pa rito, walang mali at hindi mapag-aalinlanganan ang mga kilos Niya, kung kaya gusto ng Diyos ang mga lubos na tapat sa Kanya. Ang katapatan ay nangangahulugang pagbibigay ng puso ninyo sa Diyos, pagiging totoo sa Diyos sa lahat ng bagay, pagiging bukas sa Kanya sa lahat ng bagay, hindi pagtatago kailanman ng mga totoong impormasyon, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay para lamang magpalakas sa Diyos. Sa madaling salita, ang pagiging tapat ay pagiging dalisay sa inyong mga kilos at salita, at hindi panlilinlang sa Diyos o sa tao” (Ang Salita, Vol. I. Ang Pagpapakita at Gawain ng Diyos. Tatlong Paalaala). Nakita kong ang pagiging matapat ay nangangahulugang hindi pagkakaroon ng panlilinlang sa iyong puso, o mga kasinungalingan sa iyong dila, at hindi kailanman pandaraya sa Diyos o sa tao sa anumang bagay. Madalas ako noong naging tuso at mapanlinlang para protektahan ang imahe ko at mga pansarili kong interes. Pagod ako at nais kong umidlip, kaya ayaw kong makipag-usap tungkol sa gawain ng iglesia kay Susan sa oras na iyon, pero para mapangalagaan ang tingin niya sa akin, nagsinungaling ako para makatakas ako sa pagpupulong. Kahit na noong napagtanto ko nang nagkamali ako, hindi ko ito inamin agad-agad, bagkus ay patuloy akong nagsinungaling. Malinaw na may trabahong hindi ko nagawa, pero noong nagtanong ang lider ko, nagsinungaling ako na kakatapos ko lang itong gawin. Napakaraming kasinungalingan ang sinabi ko para mapangalagaan ang kahambugan at reputasyon ko at nakita ko na talagang mayroon akong tuso at mapanlinlang na kalikasan. Hindi ko masabi ang katotohanan kahit na sa mga pinakasimpleng bagay. Labis akong ginawang tiwali ni Satanas. Napakalayo ko sa pagiging matapat na tao.

May isa pang sipi ng mga salita ng Diyos ang nabasa ko kalaunan: “Kung hahangarin ng mga tao na maging matapat, saka lang nila malalaman kung gaano sila katiwali, kung mayroon ba talaga silang anumang wangis ng tao o wala, at malinaw na makakagawa ng sarili nilang hakbang o makakakita ng kanilang mga kakulangan. Kapag nagsasagawa sila ng katapatan, saka lang sila magkakaroon ng kamalayan kung gaano karaming kasinungalingan ang sinasabi nila at kung gaano kalalim nakatago ang panlilinlang at pandaraya nila. Tanging sa pagkakaroon ng karanasan sa pagsasagawa ng pagiging matapat unti-unting malalaman ng mga tao ang katotohanan ng kanilang sariling katiwalian at makikilala ang kanilang sariling kalikasang diwa, at saka lamang tuloy-tuloy na madadalisay ang kanilang mga tiwaling disposisyon. Tanging sa takbo ng palagiang pagdadalisay ng kanilang mga tiwaling disposisyon magagawang makamit ng mga tao ang katotohanan. Huwag kayong magmadali sa paglasap ng mga salitang ito. Hindi pineperpekto ng Diyos yaong mga mapanlinlang. Kung ang puso mo ay hindi tapat—kung hindi ka isang tapat na tao—kung gayon hindi ka makakamit ng Diyos. Hindi mo rin makakamit ang katotohanan, at hindi rin makakayang makamit ang Diyos. Ano ang ibig sabihin kung hindi mo makakamit ang Diyos? Kung hindi mo makakamit ang Diyos at hindi mo naunawaan ang katotohanan, hindi mo makikilala ang Diyos, kaya’t mawawalan ng paraan na maaari kang maging kaayon ng Diyos, kung magkagayon ay ikaw ang kaaway ng Diyos. Kung hindi ka kaayon ng Diyos, hindi mo Diyos ang Diyos; at kung ang Diyos ay hindi mo Diyos, hindi ka maaaring maligtas. Kung hindi mo hinahangad na matamo ang kaligtasan, bakit ka naniniwala sa Diyos? Kung hindi mo matatamo ang kaligtasan, magiging matinding kaaway ka ng Diyos magpakailanman, at itatakda na ang iyong kahihinatnan. Kaya, kung nais ng mga tao na maligtas, dapat silang magsimula sa pagiging matapat. Sa huli, ang mga nakakamit ng Diyos ay minamarkahan ng isang tanda. Alam ba ninyo kung ano ito? Nasusulat ito sa Pahayag, sa Bibliya: ‘At sa kanilang bibig ay walang nasumpungang kasinungalingan: sila’y mga walang dungis’ (Pahayag 14:5). Sino yaong ‘sila’? Sila yaong mga naligtas, nagawang perpekto at nakamit ng Diyos. Paano inilalarawan ng Diyos ang mga taong ito? Ano ang mga katangian at mga pagpapahayag ng kanilang pag-asal? Wala silang dungis. Hindi sila nagsasabi ng mga kasinungalingan. Marahil ay nauunawaan at naiintindihan ninyong lahat ang kahulugan ng hindi pagsasabi ng mga kasinungalingan: Nangangahulugan ito ng pagiging matapat. Ano ang tinutukoy ng ‘walang dungis’? Ang ibig sabihin nito ay hindi paggawa ng kasamaan. At anong pundasyon ang pinagbabatayan ng hindi paggawa ng kasamaan? Walang duda, nakabatay ito sa pundasyon ng pagkatakot sa Diyos. Samakatuwid, ang ibig sabihin ng pagiging walang dungis ay ang matakot sa Diyos at umiwas sa kasamaan. Paano inilalarawan ng Diyos ang taong walang dungis? Sa mga mata ng Diyos, tanging ang mga may takot sa Diyos at umiiwas sa kasamaan ang perpekto; sa gayon, ang mga taong walang dungis ay yaong mga may takot sa Diyos at umiiwas sa kasamaan, at tanging ang mga perpekto ang walang dungis. Tama talaga ito” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Talagang natakot ako matapos kong pag-isipan ito dahil sinasabi ng Diyos: “Kung hindi ka isang tapat na tao—kung gayon hindi ka makakamit ng Diyos. Hindi mo rin makakamit ang katotohanan, at hindi rin makakayang makamit ang Diyos,” at “Kung hindi mo matatamo ang kaligtasan, magiging matinding kaaway ka ng Diyos magpakailanman, at itatakda na ang iyong kahihinatnan.” Totoong hindi inililigtas ng Diyos ang mga mapanlinlang na tao. Alam ko na kung hindi ako magsisisi, palalayasin ako ng Diyos sa huli. Salamat sa paglalantad ng mga salita ng Diyos, sa wakas ay nagkaroon ako ng tunay na pagkaunawa sa sarili ko at nalaman kong ang mga kasinungalingan ay nagmumula sa diyablo. Sa mundong kontrolado ni Satanas, ang pagpapalaki ng pamilya ng isang tao at ang impluwensya ng lipunan ay ginagawa ang mga tao na lalo’t lalong mapanlinlang at masama. Magmula pa nung bata ako, laging sinasabi sa akin ng aking ina na gaano man kapangit ang hitsura ng buhok o pananamit ng isang tao, kailangan ko pa ring magsabi ng magaganda para hindi ako makasakit ng damdamin. Kung hindi, tatanggihan nila ako kapag nangailangan ako ng tulong. Sa impluwensya ng ganitong uri ng edukasyon, hindi ako nagkaroon ng lakas ng loob na maging matapat. Nagsalita lang ako ng mga huwad na salita na magandang pakinggan, para isipin ng mga tao na mabait at mahabagin ako. Pero sa katunayan, naging isa akong huwad at mapanlinlang na tao. Ipinaalala nito sa akin ang Job 1:7 sa Bibliya: “At sinabi ni Jehova kay Satanas, ‘Saan ka nanggaling?’ Nang magkagayo’y sumagot si Satanas kay Jehova, at nagsabi, ‘Sa pagpaparoo’t parito sa lupa, at sa pagmamanhik manaog doon.’” Ang mga salita ni Satanas ay tuso at hindi tuwiran. Sa lagi kong pagsisinungaling, hindi ba ako naging tuso tulad ni Satanas? Nakita kong magkatulad kami ng kalikasan ni Satanas, na nabubuhay ako sa ilalim ng kapangyarihan ni Satanas, at na talagang hindi ako malaya mula sa mga gapos ng satanikong disposisyon ko. Paano ko makakatugma si Cristo o makakamit ang pagsang-ayon ng Diyos sa ganoong paraan? Lumapit ako sa harap ng Diyos para magsisi, at hiniling ko sa Kanya na patawarin ako. Talagang kinasuklaman ko ang sarili ko at labis akong nakonsiyensiya. Matuwid ang disposisyon ng Diyos, at alam kong hindi ako maaaring patuloy na magsinungaling at magkasala sa Kanya.

Nagpatuloy akong magnilay at nabasa ko ang isang sipi ng salita ng Diyos: “Sa huli, ang mga nakakamit ng Diyos ay minamarkahan ng isang tanda. Alam ba ninyo kung ano ito? Nasusulat ito sa Pahayag, sa Bibliya: ‘At sa kanilang bibig ay walang nasumpungang kasinungalingan: sila’y mga walang dungis’ (Pahayag 14:5). Sino yaong ‘sila’? Sila yaong mga naligtas, nagawang perpekto at nakamit ng Diyos” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Pinag-isipan ko ang mga salita ng Diyos at napagtanto kong pinahahalagahan ng Diyos ang matatapat, at ang mga hindi tapat ay hindi magkakaroon ng pagkakataong makapasok sa kaharian Niya. Talagang gusto kong maging isang tapat na tao at tumigil na sa pagsisinungaling at panlilinlang, pero hindi ko iyon kayang gawin nang ako lang. Kailangan kong hingin ang tulong ng Diyos upang hindi ako mahulog muli sa patibong ni Satanas. Bagama’t maaaring minsan ay nakakahiya magsabi ng totoo, gusto ko nang tumigil sa pagsisinungaling. Pagkatapos ay muli kong binasa ang “122. Ang mga Prinsipyo sa Pagiging Matapat na Tao” sa 170 Mga Prinsipyo ng Pagsasagawa ng Katotohanan: “(1) Sa pagsasanay ng sarili na maging matapat na tao, kinakailangang umasa sa Diyos. Ibigay ang iyong puso sa Kanya, at tanggapin ang Kanyang pagsisiyasat. Sa ganitong paraan lamang maiwawaksi ng tao ang kanyang mga kasinungalingan at pandaraya sa paglipas ng panahon; (2) Kinakailangang tanggapin ang katotohanan at pagnilayan ang bawat salita at gawa. Suriin ang pinagmulan at diwa ng katiwalian na isiniwalat sa iyo, at kilalaning mabuti ang iyong sarili; (3) Kinakailangang magsiyasat kung sa aling mga usapin nagkakaroon ng silakbo ng kasinungalingan at nagtataglay ng pandaraya ang isang tao. Maglakas-loob na suriin ang iyong sarili at ihayag ang iyong sarili, at humingi ng paumanhin sa iba at makipag-ayos.” Napagpasyahan ko na kailangan kong magtapat kay Susan tungkol sa katiwalian ko at mga motibasyon ko. Hindi ko na puwedeng itago ang mga katunayan at dayain siya. Kailangan kong sabihin ang totoo at maging matapat na tao, anuman ang mangyari. Alam kong minamasdan ako ng Diyos at hinihintay Niya akong magsisi. Matapos magdasal nang ilan pang beses, nag-ipon ako ng lakas ng loob upang ilantad ang aking sarili kay Susan. Idinetalye ko sa kanya ang lahat ng tungkol sa kung paano ko siya nilinlang at na tapat na akong nagsisi sa harap ng Diyos. Pakiramdam ko ay isang malaking pabigat ang naalis mula sa akin, at labis na guminhawa ang pakiramdam ko.

Alam kong ang pagsisinungaling ko ay hindi isang problemang maaayos nang isang bagsakan lang, kaya pagkatapos noon ay nagsimula akong lumapit sa harap ng Diyos sa panalangin sa lahat ng oras, hinihiling sa Kanya na suriing mabuti ang puso ko. Kapag naghahayag ako ng kung anong uri ng masamang layunin, o kung gusto kong magsinungaling o manlinlang, nagdarasal ako sa Diyos, sinasabing: “Diyos ko, nakatagpo ako ng isang problema, at pakiramdam ko ay hindi ko ito malalagpasan kung hindi ako magsisinungaling. Bigyang-liwanag Mo po ako para maunawaan ko ang katotohanan, at bigyan Mo po ako ng lakas para talikdan ang laman. O Diyos ko, gusto ko pong isagawa ang katotohanan at maging matapat na tao. Tulungan Mo po ako.”

Minsan pagkatapos ng isang pagtitipon, tinanong ako ng isang lider kung ano ang tingin ko rito. Sa totoo lang, napansin kong naging dominante siya sa kanyang pagbabahagi, at na may ilan pang ibang problema. Ngunit natakot akong masaktan ang pagpapahalaga niya sa sarili sa pamamagitan ng katotohanan, at na pagkatapos ay hindi na magiging maganda ang tingin niya sa akin. Para mapangalagaan ang imahe ko sa kanya, nagsinungaling ako at sinabing, “Naging mabuti ang lahat ng iyon.” Sumama ang pakiramdam ko pagkasabi na pagkasabi ko noon. Napagtanto kong nagsinungaling ako, kaya nagdasal ako sa Diyos at hiniling sa Kanya na gabayan ako na maging isang matapat na tao at magsabi ng katotohanan. Kaya pagkatapos ay pinuntahan ko at kinausap ang lider tungkol sa mga problema sa pagtitipon at higit akong napayapa. Ang mga resulta ng mga sumunod na pagtitipon na idinaos namin ay higit na maganda kaysa dati. Napansin ko nga na noong nagtagal-tagal, unti-unti na akong nagbabago. Dati ay lagi akong nagsisinungaling para protektahan ang karangalan at katayuan ko. Ngunit noong ibinigay ko ang puso ko sa Diyos, hiniling sa Kanya na patnubayan ang puso ko, nakita ko nang mas malinaw ang sarili kong kalagayan. Nagawa kong sadyaing umasa sa Diyos para talikdan ang aking laman, isagawa ang katotohanan, at maging isang taong tapat. Kahit pa minsan ay maaaring mapahiya ako o mapasama ko ang loob ng isang tao, mas mahalaga sa akin na maging isang tapat na tao sa harap ng Diyos.

Ngayon, nakatuon ako sa pagsasalita nang matapat at pagiging isang tapat na tao sa aking pang-araw-araw na buhay. Talagang nagpapasalamat ako sa Diyos. Natulungan ako ng Kanyang mga salita na makita ang katiwalian at kapangitan ko at sumailalim sa ilang pagbabago. Alam kong para malutas ang problema ng pagsisinungaling, kailangang magsaayos ang Diyos ng higit pang sitwasyon para maranasan ko. Kailangan kong manatiling alisto at pagnilayan pa ang aking sarili sa harap ng Diyos, nang sa gayon ay hindi ako magsabi ng isang kasinungalingang kinasusuklaman ng Diyos. Ang pinakamahalagang bagay ay ang tanggapin ang paghatol at pagkastigo ng mga salita ng Diyos, at magdasal at umasa sa Kanya upang tunay na makalaya mula sa ugaling magsinungaling. Nawa’y gabayan ako ng Diyos na maging isang tapat na tao.


2. Pananampalataya: Ang Pinagmumulan ng Lakas

Ni Randy, Myanmar

Noong nakaraang tag-init, siniyasat ko online ang gawain ng Makapangyarihang Diyos sa mga huling araw. Nagbahagi ng maraming katotohanan sa akin ang mga kapatid tungkol sa kung paano magbabalik ang Panginoon, kung paano pakinggan ang tinig ng Diyos at salubungin ang Panginoon, kung paano makikilala ang tunay na Cristo mula sa mga huwad, ang mga misteryo ng 6,000 taong plano pamamahala ng Diyos, at iba pang aspeto ng katotohanan ng pangitain. Nagbasa rin ako ng maraming salita ng Makapangyarihang Diyos. Pagkaraan ng dalawang buwan ng pag-aaral, nakita ko na ang salita ng Makapangyarihang Diyos ang katotohanan, na ang mga salitang ito ang nagpapaliwanag ng mga misteryo sa Bibliya, at nasiguro ko na ang Makapangyarihang Diyos ang nagbalik na Panginoong Jesus. Masaya kong tinanggap ang gawain ng Makapangyarihang Diyos sa mga huling araw. Hindi ako makapaghintay na sabihin sa aking pamilya ang mabuting balita tungkol sa pagbabalik ng Panginoon upang dalhin sila sa harap ng Diyos. Pero bago pa ako nagkaroon ng pagkakataong ibahagi sa kanila ang ebanghelyo, ipinaalam sa akin na kailangan kong bumalik sa pagsusundalo.

Hindi naglaon, ibinahagi ko sa asawa at nanay ko ang ebanghelyo sa pamamagitan ng telepono. Isang araw, nag-uusap kami ng asawa ko kung paano sasalubungin ang Panginoon, at tinanong niya ako, “‘Kidlat ng Silanganan’ ba ang pinaniniwalaan mo? Sinasabi ng pastor na inaabandona ng mga taong iyon ang mga pamilya nila. Dapat mo nang talikuran ang pananampalatayang ito.” Nakaramdam ako ng sama ng loob at galit nang marinig ko ang sinabi niya. Sinabi ko sa kanya, “Huwag kang maging hangal. Paanong pikit-mata mo na lang na paniniwalaan ang sinasabi ng pastor? May makatotohanang basehan ba siya para sabihin iyon? Mahigit apat na buwan na akong sumasampalataya sa Makapangyarihang Diyos. Inabandona ba kita? Hindi ko ba pinangangalagaan ang pamilya? Basta ang alam ko, parang hibang na hinuhuli at inuusig ng CCP ang mga mananampalataya, kaya nahihirapan ang marami sa mga kapatid na makauwi, at pinaghihiwa-hiwalay nito ang maraming pamilya ng mga mananampalataya. Paano nababaligtad ng pastor ang mga katotohanan para sabihing ayaw ng mga kapatid ang mga pamilya nila? Pawang kasinungalingan ang mga iyon. Hindi ka dapat pikit-matang nakikinig sa mga tsismis at kasinungalingan nila.” Nagpatuloy ako, nagsasabing, “Ang makatwirang tao ay dapat nagsisiyasat tungkol sa pagparito ng Panginoon at inaalam kung ang mga salitang inihayag ng Makapangyarihang Diyos ay ang tinig ng Diyos. Sinabi rin ng Panginoong Jesus na: ‘Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin’ (Juan 10:27). Naririnig ng mga tupa ng Diyos ang Kanyang tinig, kaya dapat suriin natin ang anumang bagay tungkol sa pagparito ng Panginoon at pakinggan ang Kanyang tinig upang masalubong natin Siya. Ang mga salita ng Diyos ang katotohanan—makapangyarihan at may awtoridad ang mga ito. Hindi maaaring manggaling sa sinumang tao ang mga ito. Nalaman kong ang Makapangyarihang Diyos ay ang nagbalik na Panginoong Jesus dahil nakita kong ang lahat ng Kanyang salita ay ang katotohanan, na ang mga ito ay ang tinig ng Diyos.” Pero talagang hindi siya nakinig. Ang nagawa ko na lang ay ibaba ang telepono. Makalipas ang dalawang linggo ay tinawagan ko uli siya, pero pinatay niya lang ang telepono niya at ayaw akong sagutin. Tapos noong oras na para sa pagtitipon sa gabi, paulit-ulit niya akong tinawagan. Hindi ako makapagtuon sa pagtitipon o makakuha ng anumang kaliwanagan mula sa mga salita ng Diyos dahil inaabala ako. Hindi ko alam ang gagawin ko, kaya nagdasal ako sa Diyos upang hilingin na gabayan Niya ako sa sitwasyong ito. Matapos magdasal, naisip ko na kahit hindi ko pa nauunawaan ang kalooban ng Diyos sa mga bagay na ito, kailangan kong sumampalataya. Hindi ito dapat maging hadlang sa akin, at kailangan kong pagtuunan ang pagtitipon. Naging mas kalmado ako pagkatapos nito. Isang araw, laking gulat ko nang biglang tumawag ang asawa ko at sinabing, “Bumili ka ng cellphone para makinig sa pangangaral ng Kidlat ng Silanganan, pero may sakit ang anak natin ngayon at wala na tayong natitirang pera para sa pagpapagamot niya. Dapat mong isipin ang anak natin.” Alam na alam kong sinasabi niya lang iyon dahil ayaw niya akong manalig sa Makapangyarihang Diyos. Sa totoo lang, pwede kaming manghiram ng pera kung kinakailangan, at normal lang sa mga bata ang magkasakit. Magkakasakit at magkakasakit siya mananampalataya man ako o hindi. Gusto ko rin naman kung ano ang pinakamakabubuti sa kanya. Paanong hindi ako maunawaan ng asawa ko sa ganoong paraan? Sobrang nakakadismaya ang makitang ginagamit niyang dahilan ang sakit ng anak namin para pigilan ako sa pananampalataya ko. Bago ako makapagsalita ng anuman, nagpatuloy siya, “Kung ipipilit mong manalig dito, baka hindi na buo ang pamilya natin sa hinaharap.” Nakakadurog ng puso itong marinig sa asawa ko. Gusto ba talaga niyang makipag-diborsiyo kahit na napakabata pa ng anak namin? Sumama ang loob ko at binaba ko na lang ang telepono nang wala nang sinasabi pa. Pero patuloy na bumagabag sa akin ang sinabi niya at hindi ko mapigilang magsimulang magreklamo: Bakit hindi pinrotektahan ng Diyos ang kalusugan ng aming anak at ang magandang samahan ng pamilya namin?

Matagal-tagal ding hindi ko mapakalma ang sarili ko sa harap ng Diyos sa mga pagtitipon at wala akong anumang kaliwanagan sa pagbabahaginan tungkol sa salita ng Diyos. Kaya nagdasal ako sa Diyos: “Diyos ko, hindi po mataas ang tayog ko. Naging negatibo po ako at matamlay mula nang sabihin sa akin ng asawa ko ang mga bagay na iyon. Manatili Ka po sa aking tabi at gabayan Mo po ako para maunawaan ang kalooban Mo.” Noong gabing iyon, nabasa ko ang isang sipi ng mga salita ng Diyos: “Habang sumasailalim sa mga pagsubok, normal sa mga tao ang manghina, o maging negatibo ang kalooban, o hindi malinawan ang kalooban ng Diyos o ang landas ng kanilang pagsasagawa. Ngunit ano’t anuman, kailangan mong magkaroon ng pananampalataya sa gawain ng Diyos, at huwag itanggi ang Diyos, gaya ni Job. Bagama’t mahina si Job at isinumpa ang araw ng kanyang sariling pagsilang, hindi niya itinanggi na lahat ng bagay sa buhay ng tao ay ipinagkaloob ni Jehova, at na si Jehova rin ang Siyang babawi sa lahat ng ito. Paano man siya sinubok, pinanatili niya ang pananampalatayang ito. Sa iyong karanasan, anumang pagpipino ang pinagdaraanan mo sa pamamagitan ng mga salita ng Diyos, ang hinihingi ng Diyos sa sangkatauhan, sa madaling salita, ay ang kanilang pananampalataya at mapagmahal-sa-Diyos na puso. Ang Kanyang ginagawang perpekto sa pamamagitan ng paggawa sa ganitong paraan ay ang pananampalataya, pagmamahal, at mga hangarin ng mga tao. Ginagawa ng Diyos ang gawain ng pagpeperpekto sa mga tao, at hindi nila ito nakikita, hindi ito nadarama; sa gayong mga sitwasyon, kinakailangan ang iyong pananampalataya. Kinakailangan ang pananampalataya ng mga tao kapag may isang bagay na hindi nakikita ng mata lamang, at kinakailangan ang iyong pananampalataya kapag hindi mo mapakawalan ang iyong sariling mga kuru-kuro. Kapag hindi malinaw sa iyo ang gawain ng Diyos, ang kinakailangan mong gawin ay manampalataya at manindigan at tumayong saksi. Nang umabot si Job sa puntong ito, nagpakita sa kanya ang Diyos at nangusap sa kanya. Ibig sabihin, sa pananampalataya mo lamang makikita ang Diyos, at kapag mayroon kang pananampalataya gagawin kang perpekto ng Diyos. Kung walang pananampalataya, hindi Niya ito magagawa” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Ipinakita sa akin ng mga salita ng Diyos na ang landas ng pananampalataya at pagpasok sa Kanyang kaharian ay hindi madali. Maraming iba’t ibang uri ng paghihirap at pagsubok, at maraming bagay na hindi natin gusto ang mangyayari. Pero kailangan nating pagdaanan ang lahat ng ito para maihayag kung tunay ang pananampalataya natin sa Diyos, at kung kaya nating magbigay ng mataginting na patotoo sa Kanya. Noong tinututulan ng asawa ko sa unang pagkakataon ang pananampalataya ko sa Makapangyarihang Diyos, mayroon akong pananampalataya para patuloy na magpatotoo sa kanya. Pero nang mag-umpisa na siyang magbanta ng diborsiyo at nang magkasakit ang anak namin, hindi ko napigilan na magsimulang magreklamo. Pakiramdam ko ay hindi pinrotektahan ng Diyos ang magandang samahan ng pamilya ko, o inilayo sa sakit ang anak ko. Nakita kong wala akong tunay na pananampalataya sa Diyos. May dalawang bagay na ang kinahinatnan ay hindi ang gusto ko at sinimulan ko nang sisihin ang Diyos—paano ito naging patotoo? Pagkatapos nagsimula akong mapaisip: Bakit ako nawawalan ng pananampalataya sa Diyos sa sandaling may mangyari sa aking pamilya? Bakit hindi ko mapigilang sisihin Siya?

Kalaunan, nagbasa ako ng isang sipi ng mga salita ng Diyos na nagbigay sa akin ng kaunting pagkaunawa sa mga pananaw ko tungkol sa pananampalataya. Sabi ng Makapangyarihang Diyos: “Ngayon, hindi mo pinaniniwalaan ang mga salitang Aking sinasabi, at hindi mo binibigyang-pansin ang mga iyon; kapag dumating na ang araw para ang gawaing ito ay lumaganap, at nakita mo ang kabuuan nito, magsisisi ka, at sa sandaling yaon ikaw ay matitigilan. Mayroong mga pagpapala, gayunman ay hindi mo alam kung paano magtamasa sa mga yaon, at naroon ang katotohanan, gayunman ay hindi mo ito hinahabol. Hindi ka ba nagdadala ng sumpa sa iyong sarili? Ngayon, bagaman magsisimula pa lamang ang susunod na hakbang sa gawain ng Diyos, walang anumang katangi-tangi tungkol sa mga hinihingi sa iyo at sa kung ano ang ipinasasabuhay sa iyo. Napakalaki ang gawain, at napakarami ang katotohanan; ang mga yaon ba ay hindi karapat-dapat na malaman mo? Hindi ba kayang gisingin ng pagkastigo at paghatol ng Diyos ang iyong espiritu? Hindi ba kaya ng pagkastigo at paghatol ng Diyos na tulutan kang kamuhian ang iyong sarili? Sapat na ba sa iyo na mamuhay sa ilalim ng impluwensya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakabusog sa laman at nasisiyahan kay Satanas. Umaasa ka na ang iyong pananampalataya sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahabol ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! … Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Nakita ko sa mga salita ng Diyos na mali ang mithiin at mga pananaw ko, na hindi ito upang makamit ang katotohanan, bagkus, ang mga ito ay para maging maayos at ligtas ang aking pamilya, at maging madali ang buhay namin. Gusto ko lang mabuhay sa yakap ng Diyos at matamasa ang Kanyang biyaya. Noong matanggap ko ang Kanyang biyaya, may pananampalataya akong sumunod sa Kanya, pero nang magkaroon ng mga problema sa bahay, at nang magkasakit ang anak ko, sinisi ko ang Diyos dahil hindi Siya nagbigay ng proteksyon. Nawalan ako ng pananampalataya, at pakiramdam ko pa ay ginawan ako ng mali sa nangyari sa akin, parang dapat ay pagpalain ako ng Diyos dahil sa pananampalataya ko, at ilayo ako sa pagdanas ng ganitong mga bagay. Pagkatapos ay napagtanto ko na ang pananampalataya ko ay ganap na nakabatay lang sa pagtanggap ng mga pagpapala at hindi nito kaya ang pagsubok. Ang pagkakaroon ng pananampalataya at pagsamba sa Diyos ay tama at natural. Ito ay gaya ng pagiging mapagmahal ng mga anak sa mga magulang nila—hindi tayo dapat makipagkasunduan sa Diyos. Pero palagi kong sinusubukang makakuha mula sa Diyos at makakuha ng biyaya Niya. Wala akong konsensya o katwiran. Hindi ba ako mismo ang tipo ng tao na tinutukoy ng Diyos—walang puso o espiritu? Paano makaaayon sa Kanyang kalooban ang ganoong uri ng pananampalataya? Sa puntong iyon, nakita kong nangyari ang mga hindi kanais-nais na bagay na ito nang may pahintulot ng Diyos. Ang pagdanas sa lahat ng ito ay naglantad sa mga maling pananaw ko sa pananampalataya, para makapagnilay-nilay ako at makilala ang sarili ko sa pamamagitan ng mga salita ng Diyos, baguhin ang mga maling kaisipan ko, at makamtan ang tunay na pananampalataya sa Diyos. Iyon ang pagpapadalisay at pagliligtas ng Diyos sa akin. Nagkaroon ako ng pananampalataya nang maunawaan ko ang kalooban ng Diyos. Ayaw kong patuloy na pagsumikapang matamo ang katiwasayan, biyaya, at mga pagpapalang pampamilya. Kailangan kong patuloy na dumalo ng mga pagtitipon. Nagpasya ako na kahit anong mangyari sa hinaharap, patuloy kong pagsusumikapan palagi na hanapin ang katotohanan.

Matapos niyon, nagbasa ako ng isa pang sipi ng mga salita ng Diyos sa aking mga debosyonal: “Ano ang tinutukoy ng salitang ‘pananampalataya’? Ang pananampalataya ay ang tunay na paniniwala at tapat na pusong dapat taglayin ng mga tao kapag hindi nila nakikita o nahahawakan ang isang bagay, kapag ang gawain ng Diyos ay hindi naaayon sa mga kuru-kuro ng tao, kapag hindi ito kayang abutin ng tao. Ito ang pananampalatayang binabanggit Ko. Kailangang manampalataya ang mga tao sa mga panahon ng paghihirap at pagpipino, at ang pananampalataya ay isang bagay na sinusundan ng pagpipino; hindi mapaghihiwalay ang pagpipino at pananampalataya. Paano man gumawa ang Diyos, at anuman ang iyong sitwasyon, nagagawa mong hangarin ang buhay at hanapin ang katotohanan, at hangaring malaman ang tungkol sa gawain ng Diyos, at magkaroon ng pag-unawa sa Kanyang mga kilos, at nagagawa mong kumilos alinsunod sa katotohanan. Ang paggawa nito ang kahulugan ng pagkakaroon ng tunay na pananampalataya, at ang paggawa nito ay nagpapakita na hindi ka nawalan ng pananampalataya sa Diyos. Magkakaroon ka lamang ng tunay na pananampalataya sa Diyos kung nagagawa mong piliting hangarin ang katotohanan sa panahon ng pagpipino, kung nagagawa mong tunay na mahalin ang Diyos at hindi ka nagkakaroon ng mga pagdududa tungkol sa Kanya, kung isinasagawa mo pa rin ang katotohanan anuman ang gawin Niya upang mapalugod Siya, at kung nagagawa mong hangarin nang taos-puso ang Kanyang kalooban at isaalang-alang ang Kanyang kalooban” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Natutunan ko mula sa mga salita ng Diyos na kanais-nais man o hindi ang nangyayari, hindi natin dapat pagdudahan o sisihin ang Diyos. Dapat nating hangarin ang kalooban ng Diyos, tumayo sa tabi Niya, at magsagawa nang naaayon sa mga salita Niya. Kailangan nating sundin ang Diyos at isagawa ang katotohanan para mapalugod Siya, gaano man tayo magdusa. Ito lang ang tunay na pananampalataya. Ang pagkaunawang ito ay nagbigay sa akin ng landas ng pagsasagawa at ng pananampalataya para sumunod sa Diyos.

Isang araw, tinawagan ko ang nanay ko at kinumusta ang kalagayan ng asawa ko. Sabi niya, “Naglalagi siya sa bahay ng mga magulang niya imbes na asikasuhin ang mga bagay-bagay sa bahay. Tila ay ibang-iba na siya.” Sinabi pa ng nanay ko, “Sinabi ng pastor na nasa maling landas ka, na ang pananampalataya mo sa Makapangyarihang Diyos ay isang pagtataksil sa Panginoong Jesus. Sinabi niya sa akin na pabalikin ka sa simbahan, at talikuran ang Kidlat ng Silanganan.” Galit na galit ako nang marinig ko iyon at naisip ko: “Bakit magpapahayag ng ganoong mga salita ang mga pastor? Dahil sa kanilang mga mapanlinlang na tsismis kung kaya’t tutol ang asawa ko sa pananampalataya ko sa Diyos. Hindi ko sila mahahayaang pigilan ako. Hindi ako makikinig sa kanila kahit ano pa ang sabihin nila.” Matapos ko itong pag-isipan, hinimok ko ang nanay ko, “Huwag po kayong makinig sa mga sinasabi ng mga pastor. Napakaraming katotohanan na ang sinabi ng Makapangyarihang Diyos, at ang tinig Niya ay ang tinig ng Diyos Mismo. Ang Makapangyarihang Diyos ang nagbalik na Panginoong Jesus. Siya at ang Panginoong Jesus ay iisang Diyos, kaya hindi pagtataksil sa Panginoong Diyos ang pananampalataya ko sa Makapangyarihang Diyos. Ito ay pagsunod sa mga yapak ng Kordero at pagsalubong sa pagdating ng Panginoon.” Hindi siya sumagot ng kahit ano sa pagkakataong ito.

Pagkatapos ay tinawagan ko ang asawa ko isang gabi. Galit niyang sinabi, “Bakit mo ako tinatawagan? Akala ko ba ay ayaw mo nang magpamilya. Mamili ka. Ang Kidlat ng Silanganan o ang pamilya natin? Ayos lang kung hindi mo ako iniisip, pero dapat mong isipin ang anak natin. Walong buwan pa lang siya.” Nakakadismaya talaga nang marinig kong sinabi ito ng asawa ko. Naisip ko: “Nakikipagtipon lang naman ako at nagbabasa ng mga salita ng Diyos. Nasa tamang landas ako. Hindi ko naman sinabi kailanman na ayaw ko sa pamilya namin o na wala akong pakialam sa kanya at sa anak namin. Bakit niya ako pinipilit na gumawa ng ganitong klase ng desisyon?” Tapos ay naisip ko, “Hindi niya alam kung ano ang pananampalataya sa Diyos, at ayaw niyang makinig anuman ang sabihin ko. Pero hindi talaga pwedeng isuko ko na lang ang aking pananampalataya. Sigurado na ako na ang Makapangyarihang Diyos ang nagbalik na Panginoong Jesus, kaya alam kong patuloy akong susunod sa Makapangyarihang Diyos kahit ano pa ang sabihin niya.” Nang mapansin niyang hindi ako sumasagot, binaba niya na lang ang telepono. Kahit na nakagambala sa akin ang mga sinabi ng asawa ko noong panahong iyon, alam kong hindi ako pwedeng patuloy na magreklamo o manisi sa Diyos tulad ng dati. Kailangan kong magkaroon ng pananampalataya at umasa sa Diyos para malampasan ito. Pagkatapos ay narinig ko ang isang himno ng mga salita ng Diyos na pinamagatang “Dapat Mong Iwan ang Lahat para sa Katotohanan”:

1  Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan.

2  Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Pinalakas ng mga salita ng Diyos ang pananampalataya ko. Alam ko na bilang mananampalataya, ang paghahanap ng katotohanan ay ang tanging makahulugang paraan para mabuhay at hindi ako pwedeng mawalan ng pananampalataya dahil lang sa mga suliranin sa bahay o mga paghihirap ng laman. Ang kawalan ng pananampalataya at hindi pagsamba sa Diyos ay isang buhay na walang kahulugan o halaga. Hindi dapat ako mapigilan ng pamilya ko. Nasa mga kamay ng Diyos ang pamilya ko at ang kalusugan ng anak ko, kaya dapat kong ipagkatiwala ang mga ito sa Diyos, at magpasakop sa Kanyang kataas-taasang kapangyarihan at mga pagsasaayos. Dapat kong pagsumikapang hanapin ang katotohanan at tuparin ang aking tungkulin sa abot ng aking makakaya.

Pagkaraan ng ilang panahon, kinailangan kong umuwi ng bahay para ipa-renew ang ID card ko dahil mag-e-expire na ito. Sabik na sabik ako dahil pakiramdam ko ay isa itong magandang pagkakataon para ibahagi ang ebanghelyo sa pamilya ko. Pero nag-alala rin ako, dahil tutol pareho ang asawa at nanay ko sa pananampalataya ko sa Makapangyarihang Diyos, at alam ng lahat sa bayan namin na sumasampalataya ako sa Makapangyarihang Diyos. Kung malalaman ng mga lokal na pastor na umuwi ako, siguradong hahadlangan nila ako. Hindi ko alam kung ano ang maaaring mangyari kapag nakauwi na ako. Kaya nagdasal ako sa Diyos, sinabing, “O, Diyos! Gusto ko pong ibahagi ang ebanghelyo sa pamilya ko sa biyahe kong ito pauwi, pero nanggugulo ang mga pastor at tutol sa akin ang pamilya ko. Natatakot po akong hindi nila pakikinggan ang pagbabahagi ko. Diyos ko, pakiusap, samahan Mo po ako at buksan ang isang daan para sa akin.” Pagkatapos ay narinig ko ang isang himno ng mga salita ng Diyos “Sundin ang mga Salita ng Diyos at Hindi Ka Maliligaw”:

…………

2  Sa bawat tao, usapin at bagay na nakakaharap mo, ang salita ng Diyos ay magpapakita sa iyo anumang oras, na ginagabayan ka na kumilos alinsunod sa Kanyang kalooban. Gawin mo ang lahat ng bagay ayon sa salita ng Diyos, at aakayin ka ng Diyos nang pasulong sa bawat kilos mo; hindi ka kailanman maliligaw, at magagawa mong mamuhay sa bagong liwanag, na may higit at mas bagong mga kaliwanagan. Hindi mo maaaring gamitin ang mga kuru-kuro ng tao para pag-isipang mabuti ang dapat mong gawin; dapat kang pasakop sa paggabay ng salita ng Diyos, magkaroon ng malinis na puso, maging tahimik sa harapan ng Diyos, at lalo pang magbulay-bulay. Huwag kang mabalisa na makahanap ng mga solusyon sa mga bagay na hindi mo nauunawaan; dalhin ang gayong mga bagay sa harapan ng Diyos nang mas madalas, at mag-alay sa Kanya ng tapat na puso.

3  Maniwala na ang Diyos ang iyong makapangyarihan sa lahat. Dapat kang magkaroon ng napakalaking paghahangad para sa Diyos, na sabik na sabik na naghahanap habang tumatanggi sa mga pagdadahilan, intensyon, at panloloko ni Satanas. Huwag mawalan ng pag-asa. Huwag manghina. Maghanap nang buong puso; maghintay nang buong puso. Aktibong makipagtulungan sa Diyos, at alisin sa iyong sarili ang lahat ng humahadlang sa kalooban mo.

—Pagbabahagi ng Diyos

Sa pakikinig sa himnong ito, naunawaan kong kalooban ng Diyos na magbiyahe ako pauwi. Nangyari lang na hindi malalim ang aking pananampalataya sa Diyos at hindi ko nauunawaan ang kalooban Niya. Pero kailangan kong umasa sa Diyos para malampasan ito. Ang bahagi ng mga salita ng Diyos na “Maniwala na ang Diyos ang iyong makapangyarihan sa lahat” ay talagang tumatak sa akin. Pinalakas ang pananampalataya ko ng mga salita ng Diyos. Ang anumang hinaharap ko araw-araw ay may pahintulot ng Diyos. Basta’t tunay akong umaasa at bumabaling sa Diyos, naniniwala akong gagabayan Niya ako sa pamamagitan ng Kanyang mga salita para maharap ko ang lahat ng ito.

Nang una akong umuwi sa bahay, hindi talaga ako pinansin ng asawa ko. Alam kong dahil lang iyon sa nakaliligaw na impluwensya ng pastor sa kanya. Kailangan kong humanap ng pagkakataon para patotohanan sa kanya ang tungkol sa gawain ng Diyos sa mga huling araw para malaman niya ang katotohanan at hindi na siya malinlang ng pastor. Nagdasal ako sa Diyos at humiling ng paggabay. Pagkatapos ay matiyaga akong nagbahagi sa kanya ng ilang taos-pusong salita. Sinabi ko, “Dapat talagang suriin niyo ng nanay ko ang gawain ng Makapangyarihang Diyos sa mga huling araw at makinig sa mga salita Niya. Sa gayon ay makikita niyo na ito ang tinig ng Diyos, na ito ang mga salita ng Diyos sa sangkatauhan. Kung hindi mo ito sisiyasatin at kung hindi ka makikinig sa tinig mismo ng Diyos, at sa halip ay makikinig sa mga tsismis at kasinungalingan ng mga pastor, paano mo sasalubungin ang Panginoon? Sinabi minsan ng Panginoong Jesus: ‘Magsihingi kayo, at kayo’y bibigyan; magsihanap kayo, at kayo’y mangakasusumpong; magsituktok kayo, at kayo’y pagbubuksan’ (Mateo 7:7). Ang Panginoon ay mapagkakatiwalaan. Hangga’t tunay tayong naghahanap, maririnig natin ang tinig ng Panginoon at masasalubong natin ang Kanyang pagbabalik.” Walang tugon ang asawa ko rito. Nakita ko na kalmado lang siyang nakinig at parang hindi siya lumaban o nakipagtalo tulad ng dati. Taos-puso ang pasasalamat ko sa Diyos, ito ay paggabay Niya, at binigyan ako nito ng lakas ng loob na patuloy na sabihin sa kanya ang tungkol sa gawain ng Diyos.

Nang sumunod na araw, nagpatotoo ako sa asawa ko at sa nanay ko tungkol sa pagpapakita at gawain ng Diyos. Sinabi ko, “Alam niyo ba kung bakit ko tinanggap ang gawain ng Makapangyarihang Diyos sa mga huling araw? Dahil nabasa ko ang mga salita ng Makapangyarihang Diyos at nakitang lahat ng ito ay ang katotohanan, na ito ang tinig ng Diyos, at nasiguro ko na Siya ang nagbalik na Panginoong Jesus. Sa mga huling araw, nangusap ang Makapangyarihang Diyos ng milyon-milyong salita, inihahayag sa atin ang lahat ng misteryo ng Kanyang 6,000 taong plano ng pamamahala at ng Bibliya, at kung paano lumago ang sangkatauhan hanggang sa kasalukuyang panahon, kung paano tayo ginawang tiwali ni Satanas, kung paano hakbang-hakbang na kumikilos ang Diyos para iligtas ang sangkatauhan, kung paano Niya natutukoy ang mga kahihinatnan at huling hantungan natin, kung anong uri ng tao ang ganap na maliligtas at makapapasok sa kaharian, at sino ang parurusahan. Sinabi sa atin ng Makapangyarihang Diyos ang lahat ng misteryong ito at katotohanan at iba pa. Sinabi rin sa atin ng Makapangyarihang Diyos ang katotohanan kung paano ginawang tiwali ni Satanas ang tao at ang ugat ng paglaban natin sa Diyos. Dagdag pa rito, ipinakita Niya rin sa atin ang daan para ganap na malinis ang ating mga kasalanan. Bawat salita ay ang katotohanan, at lahat ng ito’y napakamakapangyarihan at may awtoridad. Ipinahayag ng Makapangyarihang Diyos ang lahat ng ito para dalisayin at baguhin tayo, para iligtas tayo nang lubos mula sa impluwensiya ni Satanas. Sino sa tingin ninyo ang makapagpapahayag ng mga katotohanan at magbubunyag ng mga misteryo? Sino ang makapagpapadalisay at makapagliligtas sa mga tao? Tanging ang Diyos lang! Hindi taglay ng mga tao ang katotohanan. Tanging si Cristo ang daan, ang katotohanan, at ang buhay. Dapat niyo talagang basahin nang maigi ang mga salita ng Makapangyarihang Diyos, saka ninyo makikita na sinasabi ng Makapangyarihang Diyos ang katotohanan, na ito ang tinig ng Diyos, at na Siya ang nagbalik na Panginoong Jesus! Kung may maririnig kayong magpapatotoo na ang Panginoon ay nagbalik na at hindi niyo ito susuriin, kundi ay basta niyo na lang ito kaswal na huhusgahan at kokondenahin dahil sa sinasabi ng pastor, sasayangin ninyo ang pagkakataon ninyong salubungin ang Panginoon, at mawawala sa inyo ang walang hanggang kaligtasan ng Diyos. Lubhang nakapanghihinayang iyon!” Nang marinig iyon, sinabi ng nanay ko, “Oo, tama ka. Nilikha ng Diyos ang sangkatauhan, kaya dapat na makinig tayo sa sinasabi ng Diyos, hindi ng ibang tao.” Tuwang-tuwa ako na marinig ito mula sa kanya, at nagpasalamat ako sa Diyos. Pagkatapos ay sinabi pa niya sa akin na, “Minsan hiniling ko sa pastor na ipagdasal ang isang bagay sa pamilya natin, pero sabi niya, ‘Hindi nakikinig ang anak mo sa amin. Hindi niya kinuha ang permiso namin bago sumunod sa Makapangyarihang Diyos. Lubos ang pagbabalewala niyo sa amin, kaya huwag na kayong hihingi ng anumang tulong sa amin tungkol sa mga nangyayari sa pamilya ninyo, kayo na mismo ang lumutas ng mga bagay na ito.’” Nang marinig ko ito, galit kong sinabi na, “Bilang mga pastor, dapat ay inaakay nila ang mga kapatid na siyasatin ang anumang balita tungkol sa pagbabalik ng Panginoon. Hindi lang sila tumatangging gawin iyon, bagkus ay tinatakot pa nila tayo, at hinahadlangan tayong marinig ang tinig ng Diyos at salubungin ang Panginoon. Ano ang tunay nilang mga motibo? Hindi ba’t sinusubukan lang nilang panatilihin ang mahigpit na pagkakahawak nila sa lahat ng tao? Sinumpa ng Panginoong Jesus ang mga Pariseo: ‘Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok’ (Mateo 23:13). Nang magpakita at gumawa ang Panginoong Jesus, hibang na gumawa ang mga Pariseo ng mga sabi-sabi, tumutol sila at kinondena Siya nang sa gayon ay mapanatili nila ang kanilang katayuan at mga kabuhayan. Iniligaw nila ang mga nananalig at hinadlangan sila sa pagsunod sa Panginoon, at kalaunan ay nauwi ito sa pagpapapako nila sa Panginoong Jesus sa krus, pagkatapos ay isinumpa at pinarusahan sila ng Diyos. Tulad ng mga Pariseo ang mga pastor ngayon. Natatakot silang maniniwala ang mga nananalig sa Makapangyarihang Diyos at mawawala ang kanilang katayuan at mga kabuhayan, kaya ginagawa nila ang lahat para mahadlangan ang mga nananalig na marinig ang salita ng Panginoon at salubungin Siya. Kumikilos sila bilang mga kalaban ng Diyos! Sa huli ay isusumpa at parurusahan din sila.”

Pagkatapos ay nagbahagi ako sa kanila kung paanong kailangan nating makinig sa tinig ng Diyos para masalubong ang Panginoon, at na iyon lang ang tanging paraan para maging isang matalinong birhen at batiin ang Panginoon. Pagkatapos ay hinikayat ko sila, “Talagang umaasa ako na masinsinan ninyong sinusuri at pinakikinggan ang mga salita ng Makapangyarihang Diyos, para malaman kung talaga ngang ang mga iyon ang tinig ng Diyos. Ayaw kong makitang inililigaw at kinokontrol kayo ng mga pastor. Kailangan ninyong magkaroon ng kakayahang makakilala.” Pagkatapos ay sinabi ng nanay ko, “Tama ka. Noon lagi lang akong nakikinig sa ating mga pastor, takot na maling daan ang tinatahak mo. Kaya nga sinubukan kong hadlangan ka na manalig sa Makapangyarihang Diyos. Pero nakikita kong ang pagbabahagi mo ay naaayon sa Bibliya, at ang mga bagay-bagay ay hindi naman talaga gaya ng pinapalabas ng mga pastor. Susuriin ko ito.” Nakikinig nang husto ang asawa ko sa lahat ng ito. Matapos niyon, binasahan ko sila ng maraming salita ng Makapangyarihang Diyos, at pagkatapos ay nagbahagi ako tungkol sa pagkakaiba ng pagsunod sa Diyos at pagsunod sa tao, kung bakit ginagawa ngayon ng Diyos ang Kanyang gawain ng paghatol ng mga huling araw nang nasa katawang-tao, at ang kabuluhan ng gawain ng paghatol ng Diyos sa mga huling araw. Matapos ang ilang sesyon ng pagbabahaginan, pareho nilang tinanggap ang gawain ng Makapangyarihang Diyos ng mga huling araw. Nagpasalamat ako sa Diyos nang makita kong pumunta silang dalawa sa harapan Niya.

Minsan, naglabas ng saloobin ang asawa ko sa akin. Sinabi niya, “Naging mapang-api ako sa iyo noon, at itinulak pa kitang makipag-diborsiyo, lahat ng ito ay dahil nakinig ako sa pastor. Sa tuwing pupunta ako sa simbahan, sinasabi niya sa akin na nasa maling landas ka at sinasabihan akong hikayatin kang talikuran ito. Akala ko ay totoo ang sinasabi niya, kaya parati akong nakikipagtalo sa iyo at talagang hindi ako nakinig sa iyo. Pero sa buong panahon ng pagbabasa ko ng mga salita ng Diyos at pakikinig sa pagbabahagi mo, nakita kong ibang-iba ito sa sinabi ng pastor sa akin. Kapag ginugunita ko ang naging saloobin ko sa bagong gawain ng Diyos, talagang natatakot ako. Nakikipagtunggali ako noon sa Diyos, at muntik na akong mawalan ng pagkakataong salubungin ang pagparito ng Panginoon. Hindi ako dapat naniwala sa sinabi ng pastor sa akin at hindi kita dapat inusig. Sori talaga.” Nang marinig ko ang asawa ko na sinabi iyon, labis akong naantig. Muntik na akong maiyak at nagpasalamat ako sa Makapangyarihang Diyos mula sa kaibuturan ng puso ko!

Sa pamamagitan ng pagdanas ng lahat ng ito, naranasan ko ang taos-pusong pagsisikap ng Diyos na iligtas ang sangkatauhan. Hinayaan Niyang mangyari sa akin ang mahihirap na bagay para malantad ang katiwalian at mga pagkukulang ko, at para gawing perpekto ang pananampalataya ko sa Kanya. Kahit na kung minsan ay nagdurusa at nanghihina ako, at ramdam ko ang sobrang paghihirap, hindi ako iniwan ng Diyos kahit kailan, at palagi Niya akong ginabayan sa pamamagitan ng Kanyang mga salita. Nakatulong ito para maunawaan ko ang mga maling pananaw ko tungkol sa pananampalataya, maaninagan ang ilang pakana at paggambala ni Satanas, at matuto ng ilang katotohanan. Pinalakas nito ang pananampalataya ko sa Diyos. Lahat ng ito ay paggabay ng Diyos! Salamat sa Diyos!


3. Inalis ng mga Salita ng Diyos ang Aking mga Maling Pag-unawa

Ni Flavien, Benin

Noong Setyembre 2019, tinanggap ko ang gawain ng Makapangyarihang Diyos sa mga huling araw. Kalaunan, napili ako bilang lider ng grupo ng mga pagtitipon sa iglesia, at sinabi ng mga kapatid na naunawaan ko kaagad ang mga bagay-bagay at may mahusay akong kakayahan. Hindi nagtagal matapos iyon, napili ako bilang diyakonong pang-ebanghelyo, at ginampanan ko ang aking mga tungkulin nang mas aktibo kaysa rati. Araw-araw akong abala sa pangangaral ng ebanghelyo at pagiging punong-abala sa mga pagtitipon. Nagustuhan ng mga kapatid ang aking pagbabahagi, at sinabi ng lider ng iglesia na maayos ang trabaho ko. Labis akong napasaya nito, at nadama ko na talagang napakahusay ng kakayahan ko. Para mapahanga ang mas maraming tao, nagbasa ako ng higit pang salita ng Diyos, at nanood ng maraming pelikula mula sa sambahayan ng Diyos at ng mga video ng pagbasa ng salita ng Diyos. Pero kontento na ako sa pag-unawa sa mga salita at doktrina, para makapagpasikat, at hindi ako nakatuon sa pag-unawa sa kalooban ng Diyos o sa pagsasagawa ng katotohanan. Sa mga pagtitipon, nagbabahagi ako nang komprehensibo hangga’t kaya ko para isipin ng iba na mas marami akong nauunawaan. Nagbahagi pa ako tungkol sa mga bagay na hindi ko gaanong nauunawaan para isipin ng iba na alam ko ang lahat. Para maging maganda ang imahe ko sa puso ng aking lider, nagkunwari akong napakatatag. Halimbawa, noong una, may mga haka-haka ako tungkol sa gawain ng Diyos, pero naisip ko na kung sinabi ko iyon, iisipin ng lider ko na hindi ko nauunawaan ang katotohanan. Kaya sadya kong itinago sa lider ko ang aking mga haka-haka. Para akong nakamaskara. Ang nakikita ng iba sa kanilang harapan ay isang ilusyon.

Makalipas ang ilang buwan, napili ako bilang isang lider ng iglesia, na pangunahing namamahala sa gawaing pang-ebanghelyo. Ang gawaing ito ay nangangailangan ng kahusayan, pagkakilala, at kakayahan sa trabaho. Pakiramdam ko ay walang sinuman sa iglesia maliban sa akin ang may gayong mga kwalipikasyon, kaya naitalaga ako ng Diyos na gampanan ang tungkuling ito. Sa paulit-ulit na pagtataas ng ranggo ko, pakiramdam ko’y naiiba ako sa iba, na ako ang pinakamasugid sa paghahanap sa katotohanan, isang taong mahal at pinapaboran ng Diyos. Pakiramdam ko rin ay isa akong espesyal na tao sa iglesia, at na kailangang-kailangan ako roon. Inakala ko pa nga na ang pagiging responsable sa gawaing pang-ebanghelyo ay parang pagiging isang bantay sa tarangkahan ng iglesia, na puwede akong magdesisyon kung sino ang puwedeng pumasok at sino ang hindi. Unti-unti, lalo akong naging mayabang, at pakiramdam ko ay mas mataas ako sa iba, na puwede akong mag-utos, at na ang aking mga kapatid ay aking mga “tagapagpatupad” na kailangang makinig sa akin. Sa gawain ng iglesia, gusto ko palagi na ako ang magdedesisyong mag-isa at na ako ang huling magpapasya. Pakiramdam ko’y ako ang may kakayahang magtrabaho, ako ang lubos na nakauunawa sa mga prinsipyo, kaya hindi ko na kailangang tanggapin ang mga pananaw o payo ng iba. Lagi kong minamaliit ang aking mga kapatid. May isang lider ng grupo na may katamtamang kakayahan na hinamak ko. Hindi isinasaalang-alang kung epektibo ba siya sa kanyang tungkulin, gusto ko siyang palitan nang basta-basta. Bukod pa roon, itinuring ko ang aking mga kapatid na mga nasasakupan ko, at pakiramdam ko’y puwede ko silang punahin paano ko man gustuhin. May isang sister na may sariling pamamaraan ng pagsasagawa ng kanyang mga tungkulin, pero sa palagay ko’y hindi niya iyon ginagawa nang tama, kaya kahit hindi ako nagbahagi tungkol sa mga prinsipyo, matindi ko siyang pinuna. Naging napakanegatibo niya dahil dito kaya ayaw na niyang makipagpareha sa akin. Kalaunan, sa isang pagtitipon, tinanong ng lider namin ang lahat kung mayroong anumang paghihirap, at diretsahang sinabi ng sister na ito: “May problema si Brother Flavien. Hindi siya nagbabahagi tungkol sa katotohanan, lagi niyang pinupuna ang mga tao, at sa tuwing pinupuna niya ako, lagi iyong napakabagsik.” Kasunod niyon, ilan pang kapatid ang nagsumbong na pinupuna ko nang basta-basta ang mga tao, at inilantad ang aking mapagmataas na pag-uugali gamit ang mga salita ng Diyos.

Ang totoo, nabanggit na sa akin ng ilang tao ang problema sa mapagmataas kong pag-uugali. Nakita ng ilang kapatid na masyado akong mahigpit nang magtanong ako tungkol sa gawain ng iba at nagpadala sila sa akin ng mga mensahe para sabihing, “Brother, hindi magandang magsalita nang ganoon. Magiging negatibo ang pakiramdam ng mga kapatid dahil sa iyo.” Nabanggit din ng aking mga kapatid na mapanghamak ako magsalita sa iba, na hindi ko ipinantay ang sarili ko sa aking mga kapatid, na ang ilan sa kanila ay ayaw makipag-usap sa akin, at na ang pakiramdam ng iba ay labis silang inaatake kaya ayaw na nila ng tungkulin nila. Matapos akong paulit-ulit na pagsabihan at iwasto ng aking mga kapatid, nasaktan nang husto ang pagpapahalaga ko sa sarili. Akala ko dati ay mahal at pinapaboran ako ng Diyos, pero nang makita ko kung paano ako inilantad at tinanggihan ng aking mga kapatid, labis akong nanamlay at naging negatibo. Nawalan ako ng ganang maghanap, at ginawa ko nang walang interes ang aking mga tungkulin, hindi ko sinubaybayan ang gawain ng aking mga kapatid, at hindi ako tumuon sa paglutas sa mga paghihirap o problemang kinakaharap nila. Wala talaga akong pakialam kung ano ang pinaka-kailangan nila.

Kalaunan, pinadalhan ako ng isang sister ng isang sipi ng salita ng Diyos. Napakalaki ng kaugnayan niyon sa aking kalagayan. Sabi ng Diyos: “Mula nang gawing tiwali ni Satanas ang sangkatauhan, nagsimulang sumama ang kanilang likas na pagkatao, at unti-unti nilang nawala ang katinuang taglay ng mga normal na tao. Hindi na sila kumikilos bilang mga tao sa posisyon ng tao, bagkus ay puno sila ng matitinding paghahangad; nalagpasan na nila ang katayuan ng tao—ngunit ninanasa pa rin na maging mas mataas. Ano ang tinutukoy ng ‘mas mataas’ na ito? Nais nilang lagpasan ang Diyos, lagpasan ang kalangitan, at lagpasan ang lahat ng iba pa. Ano ang ugat kung bakit nagpapakita ng gayong mga disposisyon ang mga tao? Pagkatapos ng lahat, labis na mayabang ang kalikasan ng tao. Nauunawaan ng karamihan ng tao ang kahulugan ng salitang ‘kayabangan.’ Isa itong mapanirang-puri na termino. Kung ang isang tao ay nagpapakita ng kayabangan, iniisip ng iba na hindi siya isang mabuting tao. Sa tuwing masyadong mayabang ang isang tao, inaakala lagi ng iba na isa siyang masamang tao. Walang sinumang gustong matawag na ganito. Gayunman, ang totoo, lahat ay mayabang, at lahat ng tiwaling tao ay may ganitong diwa. Sinasabi ng ilang tao, ‘Hindi ako mayabang kahit kaunti. Hindi ko ginusto kailanman na maging arkanghel, ni hindi ko ginusto kailanman na higitan ang Diyos, o higitan ang lahat ng iba pa. Noon pa man ay mabait at masunurin na ako.’ Hindi ganoon palagi; hindi tama ang mga salitang ito. Kapag naging mayabang ang kalikasan at diwa ng mga tao, maaari silang madalas na sumuway at lumaban sa Diyos, hindi makinig sa Kanyang mga salita, bumuo ng mga kuru-kuro tungkol sa Kanya, gumawa ng mga bagay na nagtataksil sa Kanya, at mga bagay na dumadakila at nagpapatotoo sa kanilang sarili. Sinasabi mo na hindi ka mayabang, ngunit ipagpalagay na binigyan ka ng isang iglesia at tinulutan kang pamunuan ito; ipagpalagay nang hindi kita iwinasto, at na wala ni isa sa pamilya ng Diyos ang pumuna o tumulong sa iyo: Matapos mo itong pamunuan sandali, aakayin mo ang mga tao sa iyong paanan at hihikayatin mo silang magpasakop sa iyong harapan, kahit hanggang sa puntong hinahangaan at iginagalang ka. At bakit mo gagawin iyon? Matutukoy ito sa iyong kalikasan; ito ay walang iba kundi isang likas na paghahayag. Hindi mo kailangang matutunan ito mula sa iba, ni hindi nila kailangang ituro ito sa iyo. Hindi mo kailangan ang iba na turuan ka o pilitin kang gawin ito; likas na nangyayari ang ganitong klaseng sitwasyon. Ang lahat ng ginagawa mo ay tungkol sa paghikayat sa mga tao na dakilain ka, purihin ka, sambahin ka, magpasakop sa iyo, at makinig sa iyo sa lahat ng bagay. Ang pagpahintulot sa iyo na maging isang lider ay likas na nagdudulot sa sitwasyong ito, at hindi ito mababago. At paano nangyayari ang sitwasyong ito? Natutukoy ito sa mapagmataas na kalikasan ng tao. Ang pagpapamalas ng kayabangan ay paghihimagsik at paglaban sa Diyos. Kapag ang mga tao ay mapagmataas, mapagpahalaga sa sarili, at mapagmagaling, malamang magtayo sila ng kani-kanyang mga nagsasariling kaharian at gawin ang mga bagay-bagay sa anumang paraang gusto nila. Inaakay rin nila ang iba na magpakontrol sa kanila at magpasakop sa kanila. Para magkaroon ang mga tao ng kakayahang gawin ang gayong mga mapagmataas na bagay, pinatutunayan lang niyon na ang diwa ng kanilang mapagmataas na kalikasan ay katulad ng kay Satanas; katulad ito ng sa arkanghel. Kapag umabot ang kanilang kayabangan at pagpapahalaga sa sarili sa isang partikular na antas, wala nang puwang sa puso nila para sa Diyos, at isinasantabi ang Diyos. Pagkatapos ninanais nilang maging Diyos, pinasusunod ang mga tao sa kanila, at sila ay nagiging arkanghel. Kung taglay mo ang gayong satanikong mapagmataas na kalikasan, hindi magkakaroon ng puwang ang Diyos sa iyong puso. Kahit naniniwala ka pa sa Diyos, hindi ka na kikilalanin pa ng Diyos, ituturing ka Niya bilang isang masamang tao, at palalayasin ka” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Matapos basahin ang mga salita ng Diyos, inisip ko ang ugali ko hanggang sa puntong ito. Nang magsimula akong maniwala, hinangaan at pinalakas ng lahat ang loob ko. Sinabi nila na mahusay ang kakayahan ko at na magaling akong magbahagi. Itinaas din ang ranggo ko nang ilang beses, kaya pakiramdam ko ay espesyal ako at mas magaling kaysa sa ibang kapatid, at na kwalipikado akong mamahala sa kanila. Dahil sa aking likas na kayabangan at pag-aakalang mas matuwid kaysa sa iba at sa ambisyon kong maghangad ng katayuan, inakala ko na nasisiyahan sa akin at pinapaboran ako ng Diyos. Pakiramdam ko ay namumukod-tangi ako at mas nakatataas sa iba, kaya sinimulan kong gamitin ang aking posisyon para pagalitan at paghigpitan ang iba. Sinubukan ko pang kontrolin ang aking mga kapatid at pilitin silang makinig sa akin. Kumikilos ako na gaya ng arkanghel! Napakataas ng pagtingin ko sa aking sarili. Matapos akong iwasto at tanggihan ng aking mga kapatid, natanto ko na hindi ako kasing perpekto ng inakala ko. Ipinalagay ko na napakataas ko kaysa sa iba at na pinapaboran ako ng Diyos, pero puro imahinasyon ko lang ang mga iyon.

Makalipas ang ilang araw, nabasa ko ang dalawang sipi ng salita ng Diyos na naglantad at sumuri sa mga anticristo. Sabi ng Diyos: “Magbabayad ng anumang halaga ang mga anticristo alang-alang sa kanilang katayuan at sa katuparan ng kanilang ambisyon, para sa mithiin nilang makontrol ang iglesia at maging Diyos. Madalas silang nagpapakapuyat sa pagtatrabaho at gumigising nang madaling-araw, iniinsayo nang umagang-umaga pa lang ang kanilang mga sermon, at itinatala rin nila ang matatalinong bagay na sinasabi ng iba, para lamang sangkapan ang kanilang sarili ng mga doktrinang kailangan nila para makapagbigay ng matatayog na sermon. Araw-araw, malalim nilang pinag-iisipan kung alin sa mga salita ng Diyos ang gagamitin nila sa pangangaral ng matatayog nilang sermon, kung aling mga salita ang makapagpapahanga sa mga hinirang at aani ng kanilang papuri, at pagkatapos ay kinakabisado nila ang mga salitang iyon. Pagkatapos ay pag-iisipan nila kung paano bigyang kahulugan ang mga salitang iyon sa paraang naipapakita ang kanilang katalinuhan at kabatiran. Upang talagang maikintal ang salita ng Diyos sa puso nila, sinisikap nilang makinig sa salita Niya nang ilang beses pa. Ginagawa nila ang lahat ng ito nang may buong pagsisikap katulad ng mga estudyanteng nakikipagkumpitensya para makapasok sa kolehiyo. Kapag may isang taong nagbibigay ng mabuting sermon, o may isang nagbibigay ng kaunting pagtanglaw, o may isang nagbibigay ng ilang teorya, titipunin at pagsasama-samahin ito ng isang anticristo at gagawin niya itong sarili niyang sermon. Walang anumang pagsisikap ang hindi kayang gawin ng isang anticristo. Ano, kung gayon, ang motibo at intensyon sa likod ng pagsisikap niyang ito? Ito ay ang magawang ipangaral ang mga salita ng Diyos, ang masabi ang mga ito nang malinaw at walang kahirap-hirap, ang magkaroon ng kadalubhasaan sa mga ito, nang sa gayon ay makita ng iba na mas espirituwal ang anticristo kaysa sa kanila, mas mapagpahalaga sa mga salita ng Diyos, at mas mapagmahal sa Diyos. Sa ganitong paraan, maaaring makuha ng isang anticristo ang paghanga at pagsamba ng ilan sa mga taong nasa paligid nila. Pakiramdam ng isang anticristo ay may katuturang gawin ang bagay na ito at sulit ang kahit ano pang pagsisikap, sakripisyo, o paghihirap para rito” (Ang Salita, Vol. IV. Paglalantad sa mga Anticristo. Ikasampung Aytem (Ikapitong Bahagi)). “Ang diwa ng pag-uugali ng mga anticristo ay ang palaging gamitin ang iba’t ibang kalakaran at pamamaraan upang matugunan ang kanilang mga ambisyon at hangarin, upang linlangin at siluhin ang mga tao, at upang magkamit ng mataas na katayuan para sundin at igalang sila ng mga tao. Posibleng sa kaibuturan ng kanilang mga puso ay hindi nila sinasadyang makipag-agawan sa Diyos para sa sangkatauhan, ngunit isang bagay ang tiyak: Kahit na hindi sila nakikipag-agawan sa Diyos para sa mga tao, nais pa rin nilang magkaroon ng katayuan at kapangyarihan sa gitna ng mga ito. Kahit na dumating ang araw na mapagtanto nila na nakikipagkumpitensya sila sa Diyos para sa katayuan, at magpigil man sila ng kanilang sarili nang kaunti, gumagamit pa rin sila ng iba’t ibang pamamaraan upang hanapin ang katayuan at reputasyon; malinaw sa kanila na sa kanilang mga puso ay magkakamit sila ng lehitimong katayuan, sa pamamagitan ng pagkamit ng pagsang-ayon at paghanga ng ilang tao. Sa madaling sabi, kahit na ang lahat ng ginagawa ng mga anticristo ay lumilitaw na binubuo ng isang pagganap ng kanilang mga tungkulin, ang bunga nito ay ang linlangin ang mga tao, pasambahin ang mga ito at pasunurin sa kanila—kaya nga, ang pagganap sa kanilang tungkulin sa ganitong paraan ay pagtataas at pagpapatotoo sa kanilang sarili. Ang kanilang ambisyon na kontrolin ang mga tao at makakuha ng katayuan at kapangyarihan sa iglesia ay hindi kailanman magbabago. Ito ay walang pasubaling isang anticristo” (Ang Salita, Vol. IV. Paglalantad sa mga Anticristo. Ikalimang Aytem: Nililinlang, Inaakit, Tinatakot, at Kinokontrol Nila ang mga Tao). Sinasabi ng Diyos na ang mga anticristo, para purihin at sambahin ng iba, ay ipinapakita na nagdurusa sila para makagawa ng isang ilusyon para linlangin ang mga tao. Hindi ba’t ganito ako? Palagi akong naghahangad ng katanyagan at katayuan, at ang lahat ng ginagawa ko ay para tingalain ako ng iba. Gumugol ako ng napakaraming oras sa pagbabasa ng salita ng Diyos, kung minsa’y gabing-gabi na akong natutulog, pero ang layunin ko ay maunawaan lang ang mas marami pang doktrina para lalo akong makapagpasikat at tingalain at pahalagahan ng iba. Inihayag ng mga salita ng Diyos ang lahat ng ipinapakita ko. Pakiramdam ko ay kinondena na ako ng Diyos, na matitiwalag na ako, at napuno ako ng pagkabalisa. Pero hindi ako nangahas na sabihin sa aking mga kapatid ang tunay kong kalagayan, dahil natatakot akong maituring na isang anticristo at matiwalag. Nagsikap akong itago ang aking pagkabalisa sa harap ng iba, pero nagdurusa ang puso ko, at pakiramdam ko ay nasentensyahan ako ng kamatayan. Sa panahon ding iyon, isang anticristo ang nalantad at natiwalag. Kung titingnan, mukhang gumugugol siya para sa Diyos at naghahanap ng salita ng Diyos para maibahagi sa ibang mga kapatid, pero siya mismo ay hindi nagsasagawa ng salita ng Diyos, at nang may mangyari na hindi nakaayon sa kanyang mga haka-haka ay nagpakalat siya ng pagkanegatibo, at itinanggi pa ang gawain ng Diyos sa mga huling araw at ginulo ang mga nagsisiyasat sa tunay na daan. Natanto ko na kapareho ng sa kanya ang ilan sa sarili kong mga ipinakita. Halimbawa, madalas akong maghanap ng salita ng Diyos para ibahagi sa aking mga kapatid, pero ako mismo ay hindi nagsasagawa ng salita ng Diyos. Nang magkaroon ako ng mga paghihirap, umasa ako sa sarili kong talino at karunungan para lutasin ang mga iyon, sa halip na magtuon sa paghahanap sa kalooban ng Diyos o pagsasagawa ng katotohanan. Bukod pa riyan, may mga pagpapakita rin ako ng pagiging anticristo na naibunyag ng mga salita ng Diyos. Mas takot pa nga akong maging isang anticristo at matiwalag, dahil pakiramdam ko ay masama ang aking likas na pagkatao, na madali kong malilinlang at makokontrol ang aking mga kapatid, at na balang araw, gaya ng anticristong iyon, magagambala ko ang gawain ng iglesia. Nang maisip ko ito, lalo akong natakot. Pakiramdam ko ay wala na akong pag-asang pagpalain, kaya nagsimula akong magkaroon ng mga reklamo, “Binalewala ko ang mga pagtutol ng pamilya ko para maniwala sa Diyos at gampanan ang aking tungkulin. Tinalikuran ko pa nga ang kinabukasan ko at iniwan ang bayan kong sinilangan para ipalaganap ang ebanghelyo sa mga bagong lugar. Nagbayad ako ng napakalaking halaga, pero sa huli ay mapupunta pa rin ako sa impiyerno para maparusahan. Kung alam ko lang na ganito ang magiging wakas nito, hindi na sana ako gumugol nang napakalaki. Nagtamasa man lang sana ako ng kaunting pisikal na kaligayahan bago mamatay.” Noong panahong iyon, inisip ko lang ang kahahantungan ko, at hindi ko binigyang-pansin ang paghahanap sa kalooban ng Diyos, kaya palagi akong nag-iingat sa Diyos at mali sa pag-unawa sa Kanya. Pakiramdam ko na kung patuloy kong gagawin ang gayon kahalagang tungkulin, siguradong malalantad at matitiwalag ako, kaya nagbitiw ako sa posisyon ko bilang lider. Natatakot ako na punahin at iwasto ako ng aking mga kapatid kapag nakita nila ang tunay kong mukha, kaya hindi ko ipinagtapat ang nilalaman ng puso ko sa kanila, ni hindi ako nakipagpareha sa kanila. Ang kaugnayan ko sa aking mga kapatid ay lubos na naging malayo. Kalaunan, ginamit kong dahilan ang pag-uwi upang ipangaral ang ebanghelyo para bumalik sa pamilya kong hindi nananalig. Nang maharap sa pamimilit at paghadlang ng pamilya ko, lalo pa akong naging negatibo. Kahit na dumadalo pa rin ako sa mga pagtitipon, ginagawa ko lang iyon nang wala sa loob. Napakahina ko, at pakiramdam ko ay katapusan ko na, kaya nagdesisyon akong lisanin ang iglesia.

Matapos kong lisanin ang iglesia, hungkag na hungkag ang puso ko. Nagkulong ako sa kuwarto buong araw at ayaw kong gumawa ng anumang bagay. Bagaman hindi na ako inusig ng pamilya ko at medyo komportable na ako sa pisikal, puno ako ng pagkabalisa, at labis akong nakonsiyensya. Nag-alala ako palagi na baka parusahan ako ng Diyos sa pagtataksil ko sa Kanya. Takot ako sa impiyerno at takot sa kamatayan—sinikap kong daigin ang pagkabalisang ito, pero nawalan iyon ng saysay. Nagbasa ako ng maraming aklat sa social science, na umaasang makakita roon ng anuman para guminhawa ang aking kaluluwa, pero walang makapawi sa paghihirap ng aking kalooban. Mukhang walang-kibo ko na lang hihintayin ang kamatayan. Isang araw, nagdasal ako sa Diyos para hilingin sa Kanya na gabayan akong malagpasan ang aking suliranin. Kalaunan, nagsimula akong makinig sa mga himno at magbasa ng mga salita ng Diyos. Ang Kanyang mga salita ay pumukaw sa aking konsiyensya at niliwanagan ako. Sabi ng Diyos: “Ang ilang tao ay mayroong disposisyon ng isang anticristo, at madalas na nagpapakita ng pagbuhos ng mga partikular na tiwaling disposisyon, ngunit kasabay ng pagkakaroon ng gayong pagbuhos, pinagninilayan at kinikilala rin nila ang kanilang sarili, at nagagawang tanggapin at isagawa ang katotohanan, at paglipas ng panahon, may makikitang pagbabago sa kanila. Sila ay maaaring makatanggap ng kaligtasan” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). “May mga taong, kapag nagbabasa ng mga salita ng Diyos, madalas na nagkakaroon ng mga kuru-kuro at maling pagkaunawa inihahayag ng Diyos ang mga tiwaling kalagayan ng mga tao at sinasabi ang ilang bagay na nagkokondena sa mga tao. Nagiging negatibo at mahina sila, iniisip na sila ang pinatatamaan ng mga salita ng Diyos, na sinusukuan na sila ng Diyos at hindi na sila ililigtas. Nagiging negatibo sila hanggang sa puntong naiiyak sila at ayaw na nilang sumunod sa Diyos. Ang totoo, isa itong maling pagkaunawa sa Diyos. Kapag hindi mo nauunawaan ang kahulugan ng mga salita ng Diyos, hindi mo dapat subukang ilarawan ang Diyos. Hindi mo alam kung anong uri ng tao ang pinababayaan ng Diyos, o sa kung anong mga sitwasyon Niya sinusukuan ang mga tao, o sa kung anong mga sitwasyon Niya isinasantabi ang mga tao; may mga prinsipyo at konteksto sa lahat ng ito. Kung hindi mo nauunawaan nang lubusan ang mga detalyadong bagay na ito, madali kang magiging napakasensitibo at lilimitahan mo ang iyong sarili batay sa isang salita ng Diyos. Hindi ba’t magdudulot iyon ng problema? Kapag hinahatulan ng Diyos ang mga tao, ano ang pangunahing katangian nila na kinokondena Niya? Ang hinahatulan at inilalantad ng Diyos ay ang mga tiwaling disposisyon at tiwaling diwa ng mga tao, kinokondena Niya ang kanilang mga satanikong disposisyon at satanikong kalikasan, kinokondena Niya ang iba’t ibang pagpapamalas at pag-uugali ng kanilang pagsuway at pagsalungat sa Diyos, kinokondena Niya sila dahil hindi nila magawang sundin ang Diyos, dahil palagi nilang sinasalungat ang Diyos, at dahil palagi silang may sariling mga motibasyon at layon—ngunit ang gayong pagkondena ay hindi nangangahulugan na pinababayaan na ng Diyos ang mga taong may mga satanikong disposisyon. Kung hindi ito malinaw sa iyo, kung gayon ay wala kang abilidad na makaunawa, kaya medyo katulad ka ng mga taong may sakit sa pag-iisip, palaging naghihinala sa lahat ng bagay at nagkakamali ng pag-unawa sa Diyos. Ang gayong mga tao ay walang tunay na pananampalataya, kaya paano sila susunod sa Diyos hanggang wakas? Kapag naririnig mo ang isang pahayag ng pagkondena mula sa Diyos, iniisip mo na, dahil kinondena na ng Diyos, pinabayaan na ng Diyos ang mga tao, at hindi na sila maliligtas, at dahil dito ay nagiging negatibo ka, at hinahayaan mong mawalan ka ng pag-asa. Maling pag-unawa ito sa Diyos. Sa katunayan, hindi pinabayaan ng Diyos ang mga tao. Nagkamali sila ng pag-unawa sa Diyos at pinabayaan nila ang kanilang sarili. Wala nang mas mapanganib pa kaysa sa kapag pinababayaan ng mga tao ang kanilang sarili, gaya ng ipinatupad sa mga salita ng Lumang Tipan: ‘Ang mangmang ay namamatay sa kakulangan ng pag-unawa’ (Kawikaan 10:21). Wala nang mas hahangal pang pag-uugali kaysa kapag hinahayaan ng mga tao ang kanilang sarili na mawalan ng pag-asa. Kung minsan ay may nababasa kang mga salita ng Diyos na tila naglalarawan sa mga tao; sa katunayan, hindi inilalarawan ng mga ito ang sinuman, kundi pagpapahayag ang mga iyon ng kalooban at opinyon ng Diyos. Ang mga ito ay mga salita ng katotohanan at prinsipyo, hindi inilalarawan ng mga ito ang sinuman. Ang mga salitang binigkas ng Diyos sa mga panahon ng galit o pagkapoot ay kumakatawan din sa disposisyon ng Diyos, ang mga salitang ito ay ang katotohanan, at bukod pa riyan, nabibilang ang mga ito sa prinsipyo. Dapat itong maunawaan ng mga tao. Ang layon ng Diyos sa pagsasabi nito ay para tulutan ang mga tao na maunawaan ang katotohanan, at maunawaan ang mga prinsipyo; talagang hindi ito para limitahan ang sinuman. Wala itong kinalaman sa huling hantungan at gantimpala ng mga tao, lalong hindi ang mga ito ang huling kaparusahan ng mga tao. Ang mga ito ay mga salita lamang na sinalita para husgahan at iwasto ang mga tao, ang mga ito ay resulta ng pagkagalit sa mga taong hindi tumutugon sa Kanyang mga ekspektasyon, at sinasalita ang mga ito para gisingin ang mga tao, para pakilusin sila, at ang mga ito ay mga salitang nagmumula sa puso ng Diyos. Gayunpaman, ang ilang tao ay nadadapa at tinatalikuran ang Diyos dahil sa iisang pahayag ng paghatol mula sa Diyos. Hindi alam ng ganitong mga tao kung ano ang mabuti para sa kanila, hindi sila tinatablan ng katwiran, hindi nila talaga tinatanggap ang katotohanan. … May mga panahong iniiwasan ng Diyos ang mga tao, at mga panahong inilalagay Niya sila sa isang tabi nang ilang panahon upang mapagnilayan nila ang kanilang mga sarili, ngunit hindi sila tinalikdan ng Diyos; binibigyan Niya sila ng pagkakataong magsisi. Ang tanging totoong tinatalikdan ng Diyos ay ang masasamang gumagawa ng maraming masasamang gawain, mga walang pananalig, at mga anticristo. Sabi ng ilang tao, ‘Pakiramdam ko ay wala akong gawain ng Banal na Espiritu at matagal na akong walang kaliwanagan ng Banal na Espiritu. Iniwan na ba ako ng Diyos?’ Ito ay maling pakahulugan. May problema rin sa disposisyon dito: Masyadong emosyonal ang mga tao, palagi nilang sinusunod ang sarili nilang pangangatwiran, palaging sutil, at walang katwiran—hindi ba’t isa itong problema sa disposisyon? Sinasabi mong iniwan ka ng Diyos, na hindi ka Niya ililigtas, kaya ba itinakda na Niya ang iyong wakas? May nasabi lang na ilang galit na salita ang Diyos sa iyo. Paano mo naman nasabing sinukuan ka na Niya, na ayaw na Niya sa iyo? May mga pagkakataong hindi mo maramdaman ang gawain ng Banal na Espiritu, ngunit hindi ka pinagkaitan ng Diyos ng karapatang basahin ang Kanyang mga salita, ni hindi Niya itinakda ang katapusan mo, o pinutol ang landas mo tungo sa kaligtasan—kaya, ano ang ikinasasama ng loob mo? Nasa masama kang kalagayan, may problema sa iyong mga motibo, may mga isyu tungkol sa iyong kaisipan at pananaw, baluktot ang lagay ng iyong pag-iisip—at gayunpaman, hindi mo sinusubukang ayusin ang mga bagay na ito sa pamamagitan ng paghahanap sa katotohanan, sa halip ay palagi mong binibigyan ng maling pakahulugan at sinisisi ang Diyos, at ipinapasa ang responsabilidad sa Diyos, at sinasabi mo pa ngang, ‘Ayaw sa akin ng Diyos, kaya hindi na ako nananampalataya sa Kanya.’ Hindi ba’t ikaw ay nagiging hindi makatarungan? Hindi ba’t ikaw ay nagiging hindi makatwiran?” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananalig sa Diyos 1). Nangusap ang mga salita ng Diyos sa puso ko. Naunawaan ko na hindi pa ako isinuko, kinondena, o itinakda ng Diyos ang aking kahihinatnan. Sa katunayan, alam ng Diyos kung gaano ako nagawang tiwali ni Satanas. Pinahintulutan ng Diyos na ilantad ako ng aking mga kapatid sa tamang oras at ginamit ang Kanyang mga salita para ibunyag ang aking tiwaling disposisyon at ang maling landas na natahak ko, dahil sa ganitong paraan ko lang makikilala ang sarili ko. Isang magandang pagkakataon ito para magbago ako. Ang paghatol, pagkastigo, pagpupungos, at pagwawasto ng Diyos ay hindi para kondenahin ako o palayasin, kundi para iligtas ako. Umaasa ang Diyos na tunay kong makilala ang sarili ko, at tunay akong magsisi. Pero ginamit ko ang sarili kong mga haka-haka para magkamali ako ng pag-unawa sa kalooban ng Diyos, na naniniwala na dahil nagpapamalas ako ng pagiging isang anticristo, tiyak na ayaw sa akin ng Diyos, at nakatadhana ako sa kaparehong kapalaran ng mga lilipulin. Naniwala ako na kung nanatili ang isang taong may anticristong disposisyon na katulad ko sa iglesia, sa malao’t madali ay makagagambala siya sa gawain ng iglesia. Pero ang totoo, lahat ng pagpapamalas ko ay normal sa mga mata ng Diyos. Nagpakita ako ng mga pagpapamalas ng disposisyon ng isang anticristo, pero hindi pa ako nagiging isang anticristo. Pinapalayas at pinarurusahan ng Diyos ang mga may diwa ng isang anticristo. Hindi nila nagagawang magsisi, dahil masama ang kanilang kalikasang diwa, at nasusuklam at namumuhi sila sa katotohanan. Anuman ang gawin nilang mali, hinding-hindi nila iyon inaamin, at ginagawa nila ang anumang kailangan para mapanatili ang kanilang reputasyon at katayuan, hanggang sa mamatay sila. Natatanto ko pa rin na masyado akong nagawang tiwali, at alam ko ang mali ko, kaya may pagkakataon pa rin akong magsisi. Mayroon lang akong disposisyon ng isang anticristo, hindi ako isang anticristo na walang kakayahang tanggapin kahit ang pinakamaliit na katotohanan o namumuhi sa katotohanan. Hindi pa ako kinondena ng Diyos batay sa aking lantad na katiwalian, kundi sinubukan akong iligtas sa pinakaposibleng paraan, na naghihintay na magsisi ako. Pero matagal na akong namuhay nang may mga kuru-kurong laban sa Diyos at mali ang pagkaunawa ko sa Kanya, naniniwalang palalayasin ako ng Diyos. Kaya nagbitiw ako at nilisan ko ang iglesia, na nag-aalala na kung mananatili ako sa iglesia ay patuloy kong magagambala ang gawain nito at na daranas ako ng mas malaki pang kaparusahan. Hindi ko naunawaan ang kalooban ng Diyos, at hindi ko alam ang pagmamahal ng Diyos o ang disposisyon ng Diyos. Inakala ko na dahil ayaw na sa akin ng Diyos, anumang mga pagsisikap kong nagawa ay walang kabuluhan. Kung hindi ako nagtamasa ng kasiyahan ng laman sa mundong ito, wala akong anuman. Nang gunitain ko ngayon ang ginawa ko, nakadama ako ng labis na kahihiyan. Maraming beses akong sumumpa na susundin ko ang Diyos buong buhay ko, pero matapos akong hatulan at ilantad, naging walang-kibo ako, tinanggihan ko ang pagliligtas ng Diyos, nawalan ng pananampalataya sa Diyos, at pinili ko nang walang pag-aalinlangan ang personal kong mga interes, at bumalik sa mundo at magtamasa ng kasiyahan ng laman. Nasaan ang konsiyensya ko! Sising-sisi ako. Ngayong naunawaan ko na ang kalooban ng Diyos, tila may pag-asa na akong muli sa buhay, at pakiramdam ko ay para akong nagbangon mula sa mga patay. Kinalimutan ko ang lahat ng personal na plano ko, pati na ang pag-aaral at trabaho, at nagsimula akong tapat na pagnilayan ang salita ng Diyos, kumanta ng mga himno, makinig sa mga pagbigkas ng salita ng Diyos, at hanapin ang kalooban ng Diyos sa Kanyang mga salita. Para iyong pagsisimulang muli sa landas ng paniniwala sa Diyos. Unti-unti, muli kong natanggap ang awa ng Diyos at nadama ang kagalakan ng presensya ng Diyos. Nakasumpong ako ng kapayapaan at kagalakan ng kalooban, at nakadama rin ako ng pagnanais sa puso ko na bumalik sa iglesia. Gayunman, hindi ko alam kung tatanggapin ako ng iglesia. Kaya nagdasal ako sa Diyos, na hinihiling sa Kanya na kaawaan ako at iligtas.

Makalipas ang ilang linggo, nabasa ko ang isang sipi ng salita ng Diyos at naunawaan ko pa nang kaunti ang Kanyang kalooban. Sabi ng Diyos: “Ilang taon matapos magsimula ang yugtong ito ng gawain, may isang taong nananalig sa Diyos pero hindi hinangad ang katotohanan; ang ginusto lamang niya ay kumita ng pera at makahanap ng makakatuwang sa buhay, na maging buhay-mayaman, kung kaya’t iniwan niya ang iglesia. Matapos magpagala-gala sa loob ng ilang taon, hindi inaasahan na siya ay nagbalik. Nakadama siya ng matinding pagsisisi sa kanyang puso, at tumangis siya nang husto. Pinatunayan nito na hindi tuluyang iniwan ng puso niya ang Diyos, na isang mainam na bagay; mayroon pa rin siyang pagkakataon at pag-asa na maligtas. Kung tumigil siya sa pananalig, naging katulad ng mga hindi mananampalataya, magiging lubos na katapusan na sana niya. Kung tunay siyang makapagsisisi, may pag-asa pa siya; ito ay bihira at mahalaga. Paano man kumilos ang Diyos, at paano man Niya tratuhin ang mga tao—kahit na kinamumuhian, kinasusuklaman, o isinusumpa Niya ang mga ito—kung darating ang araw na kagyat na makapagbabago sila, Ako ay lubhang magiginhawaan, dahil mangangahulugan ito na mayroon pa rin silang kaunting puwang sa kanilang puso para sa Diyos, na hindi nila ganap na naiwala ang kanilang pantaong katinuan o ang kanilang pagkatao, na nais pa rin nilang maniwala sa Diyos, at na kahit paano ay mayroon silang bahagyang intensyon na kilalanin Siya at bumalik sa harapan Niya. Para sa mga taong tunay na nasa puso ang Diyos, kahit kailan pa nila nilisan ang sambahayan ng Diyos, kung sila ay bumalik at pinahahalagahan pa rin nila ang pamilyang ito, kahit paano ay madamdaming mapapalapit Ako at bahagyang magiginhawaan dito. Gayunpaman, kung hindi sila bumalik kailanman, iisipin Ko na ito ay kahabag-habag. Kung makababalik sila at tunay na makapagsisisi, talagang mapupuno ng kasiyahan at kaginhawahan ang Aking puso. Na ang taong ito ay may kakayahan pa ring bumalik ay nagpapahiwatig na hindi niya nakalimutan ang Diyos; nagbalik siya dahil sa kanyang puso, hinahanap-hanap pa rin niya ang Diyos. Nakakaantig talaga nang magkita kami. Noong lumayo siya, talagang napakanegatibo niya, at nasa masamang kalagayan siya; ngunit kung makababalik na siya ngayon, nagpapatunay ito na mayroon pa rin siyang pananampalataya sa Diyos. Gayunpaman, kung makakaya man niya o hindi na patuloy na sumulong ay isang bagay na di-batid, sapagkat napakabilis magbago ng mga tao. Sa Kapanahunan ng Biyaya, nagkaroon si Jesus ng awa at biyaya para sa mga tao. Kung ang isa sa sandaang tupa ay naligaw, iiwan Niya ang siyamnapu’t siyam upang hanapin ang isa. Ang pangungusap na ito ay hindi naglalarawan ng isang uri ng mekanikal na kilos, ni tuntunin; sa halip, ipinakikita nito ang agarang layunin ng Diyos na maghatid ng kaligtasan sa mga tao, pati na rin ng Kanyang malalim na pagmamahal para sa kanila. Hindi ito isang paraan ng paggawa ng mga bagay-bagay; ito ay isang uri ng disposisyon, isang uri ng pag-iisip. Sa gayon, nililisan ng ilang tao ang iglesia nang anim na buwan o isang taon, o datapuwat marami ang taglay na mga kahinaan o datapuwat dumaranas ng maraming maling pagkaunawa, at gayunman ay ang kakayahan nilang gumising kalaunan sa realidad, magkamit ng kaalaman at kagyat na magbago, at bumalik sa tamang landas ay lalo nang nagpapaginhawa sa Akin at nagdudulot sa Akin ng kapirasong katuwaan. Sa mundong ito ng pagsasaya at karangyaan, at sa masamang kapanahunang ito, ang kakayahang kilalanin ang Diyos at makabalik sa tamang landas ay isang bagay na nagdudulot ng bahagyang ginhawa at kasabikan. Ang pagpapalaki ng mga anak, halimbawa: Mapagmahal man sila sa magulang o hindi, ano ang iyong mararamdaman kung hindi ka nila kinilala, at nilisan ang tahanan, na hinding-hindi na magbabalik? Sa kaibuturan, mananatili ka pa ring nagmamalasakit sa kanila, at palagi mong iniisip, ‘Kailan babalik ang aking anak? Nais ko siyang makita. Maging anupaman, anak ko siya, at hindi walang-saysay na pinalaki at minahal ko siya.’ Ganito ka laging mag-isip; lagi kang nananabik sa pagdating ng araw na iyon. Pareho ang nararamdaman ng lahat pagdating sa bagay na ito, at hindi pa pinag-uusapan dito ang Diyos—hindi ba mas higit Siyang umaasa na mahahanap ng tao ang daan pabalik matapos maligaw, na babalik ang alibughang anak? Mababa ang tayog ng mga tao sa panahong ito, ngunit darating ang araw na mauunawaan nila ang kalooban ng Diyos—maliban na lang kung wala silang interes sa tunay na pananampalataya, maliban kung sila ay mga walang pananampalataya, kung magkagayon ay hindi na sila iintindihin pa ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inantig ako ng mga salita ng Diyos, at dumaloy ang mga luha sa aking mukha. Pakiramdam ko’y kinakausap ako ng Diyos nang harapan, gaya lang ng pagkausap ng isang ina sa kanyang anak. Iniligtas ako ng Diyos noong napakadesperado ko, at ipinatanto sa akin kung gaano katotoo ang Kanyang pagmamahal. Naunawaan ko na hindi madaling kinokondena o pinapatay ng Diyos ang mga tao. Pumarito ang Diyos sa katawang-tao sa mga huling araw para iligtas ang sangkatauhan. Hindi talaga ako iniwan ng Diyos kailanman, na tulad ng inakala ko. Sa halip, dahil sa aking tiwaling disposisyon at sa maling landas na aking natahak, itinago Niya ang Kanyang mukha sa akin. Ito ang pagiging matuwid at kabanalan ng Diyos, upang disiplinahin at baguhin ako. Hinintay ng Diyos na magsisi ako, pero marami akong kuru-kuro at maling pagkaunawa tungkol sa Diyos. Palagi akong nanindigan sa personal kong pananaw at ipinanghalili ang sarili kong mga haka-haka sa kalooban ng Diyos, na para bang naunawaan ko ang katotohanan. Kahit napakasuwail ko, alam ng Diyos ang aking kahinaan, at saan ako madadapa at mabibigo. Mas matindi ang pagmamahal ng Diyos kaysa sa kaya kong isipin kailanman. Sa paisa-isang hakbang, ginabayan ako ng Diyos hanggang sa magising ako. Natanto ko na tapat ang layunin ng Diyos na iligtas ang mga tao. Hangga’t pinananatili ng mga tao ang Kanyang pangalan at Kanyang paraan, laging ipapaabot ng Diyos ang kamay ng kaligtasan. Ang Diyos ang responsable sa buhay ng lahat, pero kailangang aktibong gampanan ang mga responsibilidad ng isang nilalang. Hindi gusto ng Diyos ang mga duwag na katulad ko, gusto Niya ang mga may matibay na pagpapasya. Basta’t taos-puso akong nagsisi, at nagpunyaging hanapin ang katotohanan at binabago ko ang aking sarili, hindi pa huli ang lahat. May pagkakataon pa rin akong baguhin ang aking tiwaling disposisyon at maligtas. Nang maunawaan ko ang kalooban ng Diyos, naglaho ang aking pagkanegatibo at maling pagkaunawa.

Kalaunan, nabasa ko ang isa pang sipi ng salita ng Diyos na nagbigay sa akin ng kaunting pagkaunawa sa gawain ng paghatol ng Diyos. Sabi ng Diyos: “Ngayon ay hinahatulan ka ng Diyos, kinakastigo ka, at kinokondena ka, ngunit kailangan mong malaman na ang punto ng pagkondena sa iyo ay upang makilala mo ang iyong sarili. Siya ay nagkokondena, nagsusumpa, humahatol, at kumakastigo para makilala mo ang iyong sarili, para magbago ang iyong disposisyon, at, bukod pa rito, para malaman mo ang iyong halaga, at makita na lahat ng kilos ng Diyos ay matuwid at alinsunod sa Kanyang disposisyon at mga kinakailangan sa Kanyang gawain, na Siya ay gumagawa alinsunod sa Kanyang plano para sa kaligtasan ng tao, at na Siya ang matuwid na Diyos na nagmamahal, nagliligtas, humahatol, at kumakastigo sa tao. Kung alam mo lamang na mababa ang iyong katayuan, na ikaw ay tiwali at masuwayin, ngunit hindi mo alam na ninanais ng Diyos na gawing malinaw ang Kanyang pagliligtas sa pamamagitan ng paghatol at pagkastigo na Kanyang ginagawa sa iyo ngayon, wala kang paraan para magtamo ng karanasan, lalong wala kang kakayahang patuloy na sumulong. Ang Diyos ay hindi naparito upang pumatay o manira, kundi upang humatol, sumumpa, kumastigo, at magligtas. Hanggang sa matapos ang Kanyang 6,000 taong plano ng pamamahala—bago Niya ihayag ang kalalabasan ng bawat kategorya ng tao—ang gawain ng Diyos sa lupa ay para sa pagliligtas, ang layunin nito ay para lamang gawing ganap—nang lubusan—yaong mga nagmamahal sa Kanya at mapasakop sila sa Kanyang kapamahalaan. Paano man inililigtas ng Diyos ang mga tao, ginagawang lahat iyon sa pamamagitan ng paghiwalay sa kanila sa dati nilang satanikong kalikasan; ibig sabihin, inililigtas Niya sila sa pamamagitan ng paghikayat sa kanila na hangarin ang buhay. Kung hindi nila gagawin iyon, walang paraan upang matanggap nila ang pagliligtas ng Diyos. Ang pagliligtas ay ang gawain ng Diyos Mismo, at ang paghahangad sa buhay ay isang bagay na kailangang gawin ng tao upang tumanggap ng kaligtasan. Sa mga mata ng tao, ang kaligtasan ay ang pag-ibig ng Diyos, at ang pag-ibig ng Diyos ay hindi maaaring maging pagkastigo, paghatol, at mga pagsumpa; ang pagliligtas ay kailangang naglalaman ng pagmamahal, ng habag, at, bukod pa rito, ng mga salita ng kaginhawahan, gayundin ng walang-hanggang mga pagpapalang ipinagkaloob ng Diyos. Naniniwala ang mga tao na kapag inililigtas ng Diyos ang tao, ginagawa Niya iyon sa pamamagitan ng pag-antig sa kanila gamit ang Kanyang mga pagpapala at biyaya, para maibigay nila ang kanilang puso sa Diyos. Ibig sabihin, ang Kanyang pag-antig sa tao ay pagliligtas Niya sa kanila. Ang ganitong uri ng pagliligtas ay ginagawa sa pamamagitan ng pakikipagkasundo. Kapag pinagkalooban sila ng Diyos ng isandaang beses, saka pa lamang magpapasakop ang tao sa pangalan ng Diyos at magsisikap na gumawa ng mabuti para sa Kanya at maghatid sa Kanya ng kaluwalhatian. Hindi ito ang layon ng Diyos para sa sangkatauhan. Ang Diyos ay naparito para gumawa sa lupa upang iligtas ang tiwaling sangkatauhan; walang kasinungalingan dito. Kung mayroon, tiyak na hindi sana Siya naparito upang gawin ang Kanyang gawain nang personal. Dati-rati, ang Kanyang paraan ng pagliligtas ay may kasamang pagpapakita ng sukdulang pag-ibig at habag, kaya ibinigay Niya ang lahat Niya kay Satanas kapalit ng buong sangkatauhan. Ang kasalukuyan ay hindi kagaya ng nakaraan: Ang kaligtasang ipinagkaloob sa inyo ngayon ay nangyayari sa panahon ng mga huling araw, kung kailan ibinubukod ang bawat isa ayon sa uri; ang paraan ng inyong kaligtasan ay hindi pag-ibig o habag, kundi pagkastigo at paghatol, upang ang tao ay maaaring mas lubusang maligtas. Sa gayon, ang natatanggap lamang ninyo ay pagkastigo, paghatol, at walang-awang paghampas, ngunit dapat ninyong malaman ito: Sa walang-pusong paghampas na ito wala ni kakatiting na kaparusahan. Gaano man kabagsik ang Aking mga salita, ang sumasapit sa inyo ay iilang salita lamang na maaaring magmukhang lubos na walang puso sa inyo, at gaano man katindi ang Aking galit, ang dumarating sa inyo ay mga salita pa rin ng pagtuturo, at hindi Ko layon na saktan kayo o patayin kayo. Hindi ba totoo ang lahat ng ito? Dapat ninyong malaman na sa panahong ito, matuwid na paghatol man o walang-pusong pagpipino at pagkastigo, lahat ay para sa kapakanan ng kaligtasan. Ibinubukod man ngayon ang bawat isa ayon sa uri o inilalantad ang mga kategorya ng tao, ang layunin ng lahat ng salita at gawain ng Diyos ay upang iligtas yaong mga tunay na nagmamahal sa Diyos. Ang matuwid na paghatol ay pinasasapit upang dalisayin ang tao, at ang walang-pusong pagpipino ay ginagawa upang linisin sila; ang masasakit na salita o pagkastigo ay kapwa ginagawa upang magpadalisay at alang-alang sa kaligtasan” (Ang Salita, Vol. I. Ang Pagpapakita at Gawain ng Diyos. Dapat Mong Isantabi ang mga Pagpapala ng Katayuan at Unawain ang Kalooban ng Diyos na Maghatid ng Kaligtasan sa Tao). Matapos basahin ang mga salita ng Diyos, nakita ko na hindi ko naunawaan ang gawain ng paghatol ng Diyos. Noong una kong tinanggap ang gawain ng Diyos, iyon ay para higit na matamasa ko ang pagmamahal ng Diyos at Kanyang awa, at ang pagtanglaw at kaliwanagan ng Banal na Espiritu. Kontento na akong matamasa lang ang biyaya ng Diyos. Akala ko isa akong munting sanggol sa mga kamay ng Diyos, isang taong itinatangi ng Diyos, na ako ay espesyal at perpekto, at na hindi ako dapat hatulan nang ganito katindi ng Diyos. Samakatuwid, nang ilantad ng matitinding salita ng Diyos ang aking katiwalian at anticristong disposisyon, akala ko palalayasin ako ng Diyos. Sa katunayan, hindi ko naunawaan ang kalooban ng Diyos. Lubhang nagawang tiwali ni Satanas ang mga tao, at tanging ang matinding paghatol at pagkastigo lang ng Diyos ang puwedeng magpabago sa mga tiwaling disposisyon ng mga tao at lubos tayong mailigtas mula sa kapangyarihan ni Satanas. Labis akong nagawang tiwali ni Satanas, masyado akong mayabang at nag-aakalang mas matuwid kaysa sa iba, kaya kinailangan ko ang paghatol at pagkastigo ng mga salita ng Diyos para gisingin ako. Ang ganitong uri lang ng gawain ang makapagpapakita sa akin ng pangit na hitsura ng aking katiwaliang gawa ni Satanas, at saka ko lang magagawang kamuhian ang aking sarili at talikuran si Satanas. Kung wala iyon, iisipin ko pa rin na perpekto ako at mahal ng Diyos, at sa gayo’y hindi ako kailanman magbabago para hanapin ang katotohanan o magnilay sa aking sarili. Nagpatuloy sana ako sa maling landas ng mga anticristo hanggang sa mamatay ako. Naniniwala ako sa Diyos, pero ayaw ko talagang magdusa, at gusto kong palayawin ako ng Diyos, para matamasa ko ang biyaya at awa ng Diyos magpakailanman na gaya ng isang sanggol. Paano kaya ako madadalisay ng Diyos nang ganito? Nagkamali ako ng pag-unawa sa Diyos, tumalikod sa Kanya, at nagtaksil sa Kanya dahil sa aking kamangmangan at pagkamakasarili. Hindi ko nakita na nasa likod ng Kanyang gawain ng paghatol ang Kanyang pagmamahal at pagliligtas. Malaki ang naging pagdurusa ko dahil sa aking kamangmangan at pagkamakasarili. Matapos kong matanto ang malaking kabuluhan ng gawain ng paghatol at pagkastigo ng Diyos, muli akong nagkaroon ng kumpiyansang sumunod sa Diyos at danasin ang gawain ng Diyos. Naunawaan ko, naaayon man ang gawain ng Diyos sa aking mga haka-haka, ginawang lahat iyon para dalisayin ako at baguhin ang aking tiwaling disposisyon, at para ganap akong iligtas mula sa kapangyarihan ni Satanas. Ang paghatol at pagkastigo ng Diyos ang Kanyang pinakamainam na paraan para iligtas ang tao.

Pagkatapos niyon, binasa ko ang iba pang mga salita ng Diyos at naunawaan ko ang mga hinihingi ng Diyos. Gusto ng Diyos na maging isa akong tunay na nilalang, tanggapin ko ang Kanyang kataas-taasang kapangyarihan at pagtustos, tuparin ang sarili kong tungkulin, makilala Siya at magpatotoo sa Kanya. Ang totoo, katulad din ng katayuan ng aking mga kapatid ang katayuan ko. Nabigyan na ako ng Diyos ng ilang kaloob at talento o ng pagkakataong maglingkod bilang isang lider, pero hindi ito nangangahulugan na mas mataas ang katayuan ko kaysa sa aking mga kapatid. Isa pa rin akong nilalang, at tiwaling tao pa rin na nangangailangan ng pagliligtas ng Diyos. Ang mga kaloob at talentong ito ay ibinigay ng Diyos, kaya hindi ako dapat na nagpapasikat. Itinuon ko dapat ang aking pagsisikap sa pagganap nang maayos sa aking tungkulin para mapalugod ang Diyos. Nang matanto ko ang mga bagay na ito, nagkaroon ako ng isang landas ng pagsasagawa, at nakaramdam ako ng ginhawa. Ngayon, gusto kong magmadaling bumalik sa iglesia para ipagpatuloy ang aking mga tungkulin. Sa pagkakataong ito, mas matatag ang determinasyon kong sundan ang Diyos at gampanan ang aking tungkulin. Binura ko ang lahat ng nasa computer at cellphone ko na walang kaugnayan sa paniniwala sa Diyos, na nagnanais na isantabi ang lahat at sundan Siya. Makalipas ang ilang araw, bumalik ako sa iglesia at patuloy na nangaral ng ebanghelyo. Ang laki ng pasasalamat ko sa Diyos. Sa aking mga tungkulin, sadya akong nakipagtulungan sa aking mga kapatid. Tuwing may nakakaharap akong problema, tinatanong ko ang aking mga kapatid kung ano ang kanilang mga pananaw at mungkahi, at hinihilingan ko silang makilahok. Hindi na kinailangang ako ang magdesisyon at hindi ko na iginiit ang mga pananaw ko sa aking mga kapatid. Sa halip, pinag-usapan at tinalakay naming lahat ang mga bagay-bagay. Ayaw ko nang magpasikat para tingalain nila ako, ni hindi ko na sinubukang kontrolin sila. Ayaw ko na ng kapangyarihan. Sa halip, natuto akong hanapin ang mga katotohanang prinsipyo kasama ang aking mga kapatid. Ang ganitong pagsasagawa ay higit na nagpapanatag sa akin, na isang bagay na hindi ko pa naramdaman dati.

Mula nang maranasan ko ito, nagkamit ako ng kaunting pagkaunawa sa aking mga tiwaling disposisyon. Nagtamo rin ako ng ilang kabatiran sa gawain ng Diyos at sa Kanyang kalooban na iligtas ang sangkatauhan, gayundin ng mas malaking pananampalataya. Talagang nadarama ko na ang paghatol at pagkastigo ng Diyos ay hindi para kondenahin at lipulin ang tao, kundi sa halip ay dahil sa Kanyang pagmamahal at pagliligtas. Gaya ng sinasabi ng salita ng Diyos: “Ang pagkastigo at paghatol ng Diyos ay ang liwanag, at ang liwanag ng kaligtasan ng tao, at walang higit na mabuting pagpapala, biyaya o pag-iingat para sa tao” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Salamat sa Diyos!


4. Ang Isang Lider ng Iglesia ay Hindi Isang Opisyal

Ni Matthew, France

Tinanggap ko ang gawain ng Makapangyarihang Diyos sa mga huling araw tatlong taon na ang nakararaan. Nahalal ako bilang lider ng iglesia noong Oktubre 2020. Natanto ko na isang malaking responsibilidad iyon at medyo namroblema ako, pero talagang ipinagmalaki ko rin iyon. Pakiramdam ko nahalal ako para sa mahalagang tungkuling iyon dahil mas mahusay ang kakayahan ko kaysa sa iba. Talagang sineryoso ko ang tungkulin ko, ginagawa ang makakaya ko para magbahagi sa aking mga kapatid at tinutulungan sila sa mga problema at paghihirap na kanilang pinagdaanan. Ginusto kong patunayan sa lahat na isa akong mahusay na lider at kaya kong gumawa ng tunay na gawain.

Tapos nagsimulang magkalat ng mga tsismis sa iglesia ang isang masamang tao. Nagpakalat siya ng mga kasinungalingan ng Chinese Communist Party at nilapastangan ang Diyos sa mga grupong nagtitipon, binaluktot ang mga katotohanan at binaligtad ang mga bagay-bagay, at hinusgahan ang gawain ng sambahayan ng Diyos. Ginusto niyang iligaw ang mga baguhan para umalis sa iglesia at pagtaksilan ang Diyos. Kaya, nagdaos ako ng mga pagtitipon at nakipagbahaginan sa mga kapatid sa abot ng aking makakaya, at pakiramdam ko ay parang isa akong kumander ng militar, nangunguna sa mga tropa laban sa mga pangkat ng kalaban! Ginusto kong patunayan na kaya kong protektahan ang mga kapatid, na ipakita sa kanila na kaya kong tumanggap ng mabigat na pasanin, na responsable ako. Pero ang totoo, talagang mahina ang pakiramdam ko. Ako mismo, hindi ko alam kung paano pabulaanan ang ilang maling paniniwala at ginagambala rin ako ng mga iyon. Pero ayokong ihayag ang kahinaan ko sa iba. Akala ko bilang isang lider ng iglesia, kailangan kong maging matigas, gaya ng isang presidente o kumander ng militar. Hindi ko puwedeng hayaang makita ng sinuman ang kahinaan ko! Kaya hindi ko ipinagtapat kailanman ang sarili kong kalagayan sa mga kapatid. Hindi lamang ako nagpanggap sa bagay na ito, kundi kapag tinatalakay ang pagkaunawa namin tungkol sa mga salita ng Diyos sa mga pagtitipon, gusto ko ring nagsasalita tungkol sa malalalim na pagkaunawa para isipin ng iba na naintindihan ko talagang mabuti ang mga iyon. Pero pahapyaw ko lang tinalakay ang sarili kong mga kabiguan at katiwalian, mabilis kong pinalitan ang paksa sa mga bagay na ginawa ko nang tama. Halimbawa, kung inantok ako sa isang pagtitipon hindi ko iyon aaminin, at itinatago ko kapag nagkaroon ako ng paghihirap sa halip na ibahagi iyon sa iba.

Si Sister Marinette, na katuwang ko sa gawain, ay talagang hinangaan ako dahil lagi ko siyang tinutulungan sa mga salita ng Diyos na nauugnay sa kanyang kalagayan. Batid ko na medyo tiningala niya ako, at nasiyahan ako talaga at nakuntento nang ipahayag niya ang kanyang paghanga. Labis din akong hinangaan ng mga kapatid na mga tagadilig sa mga baguhan. Minsa’y sinabi sa akin ng isang sister na natuto siya mula sa aking pagbabahagi at tulong. Nasiyahan ako talagang matamo ang pagsang-ayon ng iba. Sa mga pagtitipon, aktibong tumugon ng “Amen” ang ilang kapatid pagkatapos kong magbahagi, at sinabi pa ng ilan, “Ganyan din ang sinabi ni Brother Matthew.” Parang ako ang kausap nila na may tono ng paghanga, at pakiramdam ko may mahalagang puwang ako sa puso nila. Alam kong hindi angkop iyon, pero gusto ko ang pakiramdam ng tinitingala. Tapos isang araw, may napanood akong isang video ng patotoo na may pamagat na Ang Nagagawang Pinsala ng Pagpapasikat. Tinamaan talaga ako nun. Palaging itinataas ng isang sister, na isa ring lider, ang kanyang sarili at nagpapasikat siya sa kanyang tungkulin. Nilabag niya ang disposisyon ng Diyos at dinisiplina siya sa isang karamdaman. Ang pinakabuod ng bagay na ito ay na kinasuklaman ng Diyos ang kanyang ugali. Matapos kong mapanood ang video na iyon, natanto ko na sa aking pagyayabang at pagpapasikat para hangaan ako ng iba, sinusuway at sinasalungat ko ang Diyos. Nasa landas ako ng isang anticristo. Hindi ko natanto kailanman na ang pagtataas sa sarili at pagpapasikat ay maaaring maging isang malubhang problema. Talagang natakot ako at hindi ko alam ang gagawin.

Tapos ay nabasa ko ang siping ito ng mga salita ng Diyos na nagbigay sa akin ng kaunting kabatiran tungkol sa aking katiwalian. Sabi ng mga salita ng Diyos: “Dinadakila at pinapatotohanan ang mga sarili nila, ibinibida ang mga sarili nila, sinisikap na tingalain at sambahin sila ng mga tao—may kakayahan sa mga bagay na ito ang tiwaling sangkatauhan. Ganito ang likas na reaksiyon ng mga tao kapag pinamamahalaan sila ng mga satanikong kalikasan nila, at karaniwan ito sa lahat ng tiwaling sangkatauhan. Paano karaniwang dumadakila at nagpapatotoo ang mga tao sa mga sarili nila? Paano nila natatamo ang ganitong layunin na tingalain at sambahin sila ng mga tao? Nagpapatotoo sila sa kung gaano karaming gawain ang nagawa nila, kung gaano sila nagdusa, kung gaano nila ginugol ang mga sarili nila, at kung anong halaga ang binayaran nila. Ginagamit nila ang mga bagay na ito bilang kapital kung saan dinadakila nila ang mga sarili nila, na nagbibigay sa kanila ng mas mataas, mas matatag, mas ligtas na lugar sa pag-iisip ng mga tao, upang mas maraming mga tao ang papahalagahan, hahangaan, gagalangin, at maging ipipitagan, idadambana, at susundan sila. Upang matamo ang layong ito, maraming bagay na ginagawa ang mga tao na nagpapatotoo sa Diyos sa panlabas, pero sa totoo lang ay nagtataas at nagpapatotoo sa kanilang sarili. Makatwiran bang kumilos nang ganoon? Lampas sila sa saklaw ng pagkamakatwiran. Walang kahihiyan ang mga taong ito: Walang kahihiyan silang nagpapatotoo sa nagawa nila para sa Diyos at kung gaano sila nagdusa para sa Kanya. Ibinibida pa nga nila ang kanilang mga kaloob, mga talento, karanasan, mga natatanging kasanayan, mga matatalas na kapamaraanan sa pag-asal, ang mga paraang ginagamit nila upang paglaruan ang mga tao, at iba pa. Ang kaparaanan nila ng pagdadakila at pagpapatotoo sa mga sarili nila ay upang ipagmarangya ang mga sarili nila at maliitin ang iba. Nagkukunwari rin sila at nagbabalatkayo, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lamang sila nangangahas na sabihin sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano sila may kakayahan, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba ito isang paraan ng pagdadakila at pagpapatotoo sa mga sarili nila? Ang pagdadakila at pagpapatotoo ba sa sarili ay isang bagay na ginagawa ng isang taong may konsiyensiya at katwiran? Hindi. Kaya kapag ginagawa ito ng mga tao, anong disposisyon ang karaniwang nabubunyag? Kayabangan ang isa sa mga pangunahing disposisyon na nabubunyag, na sinusundan ng panlilinlang, na kinasasangkutan ng paggawa ng lahat ng maaari upang gawing mataas ang pagpapahalaga sa kanila ng ibang mga tao. Ganap na walang kapintasan ang mga kuwento nila; malinaw na naglalaman ng mga motibasyon at mga pakana ang mga salita nila, nagpapakitang-gilas sila, gayunpaman ay nais nilang itago ang katunayang ito. Ang kalalabasan ng kung ano ang sinasabi nila ay na pinararamdam sa mga tao na mas mahusay sila kaysa sa iba, na wala silang sinumang kapantay, na ang lahat ng iba ay nakabababa sa kanila. At ang kalalabasang ito ay hindi ba natatamo sa pamamagitan ng mga pakubling paraan? Anong disposisyon ang nasa likod ng gayong mga paraan? At mayroon bang anumang mga sangkap ng kabuktutan? (Mayroon.) Isa itong uri ng buktot na disposisyon” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Ang pagbasa sa mga salita ng Diyos ay parang tuwirang patama sa puso ko. Nakikita ko kung ano ang nakatago sa aking kalooban. Noon ko pa gustong bumuo ng isang imahe na isa akong malakas na tao, isang perpektong tao. Mahilig akong magsalita tungkol sa mataas na pag-unawa ko at sa matatagumpay na karanasan ko para mag-iwan ng magandang impresyon sa mga tao, pero halos hindi ako nagsalita tungkol sa aking mga kahinaan o aktwal na mga paghihirap. Kung nanghihina ako o negatibo, o nahaharap sa ilang problema, o kahit kapag napakasama ng aking kalagayan, kumilos ako na parang okey lang ang lahat para protektahan ang aking pagpapahalaga sa sarili at reputasyon. Pero ang totoo, talagang nahihirapan ako noon. May pinukaw na kung ano sa puso ko nang makita ko ang paghanga at pag-iidolo ng iba sa akin, at alam ko na hindi ito mabuti. Pero hindi ko sinabi sa mga tao na huwag akong idolohin, dahil gusto ko ang paghanga, pag-iidolo at papuri nila. Hindi ba kasingyabang lang ako ng arkanghel? Hindi ko dinadala sa harap ng Diyos ang iba, kundi dinadala ko sila sa harap ng sarili ko. Nang matanto ko na maaari akong pumalit sa puwesto ng Diyos sa puso ng mga kapatid, nanginig ako sa takot at batid ko sa puso ko na kinamuhian ng Diyos ang ugali ko. Sising-sisi ako at nagdasal ako sa Diyos, “Diyos ko, nagpapasikat ako, gusto kong makita ako ng lahat bilang isang mahusay na lider, na nakahihigit sa lahat ng iba pa. Inaagaw ko ang kaluwalhatian Mo. Diyos ko, gusto kong magsisi sa Iyo.” Tapos ay sumulat ako ng liham na naghahayag kung paano ako nagpasikat at paano ko inangat ang sarili ko at ipinadala iyon sa bawat grupong nagtitipon. Sinabi ko rin sa lahat nang walang pag-aalinlangan na hindi nila ako dapat idolohin. May kilala akong ilang kapatid na partikular na sumamba sa akin, kaya pinadalhan ko sila ng kani-kanyang mga mensahe na nagtatapat at sinusuri ang sarili ko. Ilang araw kalaunan, prangkahang sinabi sa akin ni Sister Marinette na hinangaan niya ako noon at na nagkaroon ako ng isang mahalagang puwang sa puso niya. Nahiya akong talaga nang marinig ko ito at pakiramdam ko ay ebidensya iyon ng aking kasamaan. Nakita ko ang sarili kong kapangitan sa sandaling iyon, at pakiramdam ko’y nawalan ako ng lahat ng katwiran, sa paghihikayat sa iba na idolohin ako. Paano iyon naging paggawa ng tungkulin? Iyon ba ang inasahan ng Diyos nang ibigay Niya sa akin ang tungkuling ito? Talagang naasiwa ako at nahiya. Pero hindi ko pa rin talaga hinanap ang katotohanan para lutasin ang katiwalian ko, kaya hindi nagtagal ay bumalik din ako sa dati kong gawi.

Isang araw nagpunta ako sa isang pagtitipon na dinaluhan din ng iba pang mga lider ng iglesia. Nadama ko na napakasimple ng pagbabahagi ng mga kapatid at hindi ako napakali. Pakiramdam ko mababaw ang kanilang pagbabahagi at medyo hinamak ko sila. Ginusto kong ipakita sa kanila na mas praktikal akong magbahagi kaysa sa kanila. Kaya inihanda ko sa isip ko ang gusto kong sabihin. Naisip kong magsalita tungkol sa isang bagay na mas nagbibigay-liwanag para mamukod-tangi ako sa madla at makapagbigay ako ng isang mabigat na pagbabahagi. Pinag-isipan ko ang pananalita para mapagyaman ang aking pagbabahagi. Gusto ko talagang patunayan na mas mataas ang pang-unawa ko para pahalagahan ng iba ang aking kabatiran. Sa aking pagbabahagi gumamit ako ng maraming halimbawa para malaman nila na ang aking pagbabahagi ay detalyado at mayaman. Nang makatapos ako, masayang-masaya akong marinig ang lahat na magsabi ng “Amen.” Tapos ay nagmadali akong suriin ang chat window para tingnan kung may nasabing maganda ang mga kapatid tungkol sa aking pagbabahagi. Nang halos tapos na kami, nagbahagi nang kaunti si Brother Zen. Sa halip na sumipi ng mga salita ng Diyos at magsalita tungkol sa dapat nating isagawa batay sa mga salita ng Diyos tulad ng dati niyang ginagawa, sinangguni niya ang aking pagbabahagi. Nakita ko na dinadakila ko ang sarili ko at nagpapasikat akong muli. Nagalit ako talaga sa sarili ko sa sandaling iyon. Sa pagtitipon nagbahagi lang kami ng ilan sa mga salita ng Diyos sa lahat, na sinasabi na kailangan naming magsalita nang mula sa puso. Paano ko naaatim na magyabang at magpasikat? Hindi talaga ako nangahas na maniwala na kumikilos ako sa gayong paraan. Hinanap ko ang mga sipi ng mga salita ng Diyos na nabasa namin sa pagtitipon para mabigyan ko sila ng kaunting maingat na pag-iisip. Sabi ng Diyos: “Kung nakakaya ng mga kapatid na magsabi ng niloloob sa isa’t isa, tulungan ang isa’t isa, at tustusan ang isa’t isa, ang bawat tao ay kailangang magsalita tungkol sa kanya-kanya nilang tunay na karanasan. Kung wala kang sinasabi tungkol sa mga sarili mong tunay na karanasan—kung ipinangangaral mo lamang ang mga salita at doktrina na nauunawaan ng tao, kung ipinangangaral mo lamang ang kaunting doktrina tungkol sa pananampalataya sa Diyos at nagsasabi ng gasgas na mga bukambibig, at hindi ipinagtatapat kung ano ang nasa iyong puso—kung gayon ikaw ay hindi isang taong tapat, at hindi mo kayang maging matapat” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). “Kapag nagpapatotoo para sa Diyos, dapat pangunahin kang magsalita tungkol sa kung paano hinahatulan at kinakastigo ng Diyos ang mga tao, at kung anong mga pagsubok ang ginagamit Niya para pinuhin ang mga tao at baguhin ang kanilang mga disposisyon. Dapat din kayong magsalita tungkol sa kung gaano nang katiwalian ang naibunyag sa inyong karanasan, kung gaano na kayo nagdusa, kung gaano karaming bagay ang ginawa ninyo upang labanan ang Diyos, at kung paano kayo nalupig kalaunan ng Diyos. Magsalita kung gaano karaming tunay na kaalaman tungkol sa gawain ng Diyos ang mayroon kayo, at kung paano kayo dapat magpatotoo para sa Diyos at suklian Siya para sa Kanyang pag-ibig. Dapat ninyong lagyan ng diwa ang ganitong uri ng wika, habang inilalagay ito sa isang payak na paraan. Huwag pag-usapan ang mga walang kabuluhang teorya. Magsalita kayo nang mas praktikal; magsalita kayo nang mula sa puso. Ganito ninyo dapat danasin ang mga bagay-bagay. Huwag ninyong sangkapan ang inyong mga sarili ng mga tila malalim at hungkag na teorya para magpakitang-gilas; sa paggawa nito ay nagmumukha kayong mapagmataas at walang-katuturan. Dapat ay magsalita kayo nang higit tungkol sa mga tunay na bagay mula sa aktuwal ninyong karanasan, at mas magsalita nang mula sa puso; ito ay pinakakapaki-pakinabang sa iba, at pinakanararapat na makita nila” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Nakita ko mula sa mga salita ng Diyos na kailangan kong magtapat sa aking mga kapatid, sabihin ang nilalaman ng puso ko, ibahagi ang aking tunay na karanasan, at iwasang magpasikat sa hungkag na mga salita. Sa pag-iisip tungkol sa sarili ko, nagsasabi lang ako ng ilang hungkag na mga teorya para ipagmalaki ang sarili ko at matamo ang paghanga ng iba. Napakalinaw ng mga kinahinatnan nito. Tiningala ako ng iba at hindi nagpatotoo sa mga salita ng Diyos, kundi ginamit ang ibinahagi ko bilang reperensya nila. Sa mga pagtitipon madalas kong marinig ang mga tao na nagsasabi ng mga bagay na gaya ng, “Salamat sa ibinahagi ni Brother Matthew” o “Tulad ng ibinahagi ni Brother Matthew.” Naisip ko si Pablo na laging itinataas ang sarili niya nagpapasikat, at hindi nagpapatotoo sa mga salita ng Panginoong Jesus. Humantong iyon sa pag-iidolo ng mga mananampalataya kay Pablo at pagpapatotoo sa kanyang mga salita sa loob ng 2,000 taon. Hindi ba ginagawa ko rin ang ginawa ni Pablo, at nasa landas din ako ng anticristo na lumalaban sa Diyos? Natakot talaga ako at namuhi sa sarili ko. Nanalangin ako, “Diyos ko, inuulit ko na naman ang pagkakamali ko. Ipinakita sa akin ng mga salita Mo ang daan, pero sinusunod ko pa rin si Satanas, binibigyang-kasiyahan ang labis kong kayabangan. Ginagampanan ko na naman ang papel ni Satanas. Diyos ko, kailangan ko ang tulong Mo, iligtas Mo sana ako!”

Isang gabi nakita ko ang siping ito ng mga salita ng Diyos: “Alam ba ninyo kung ano ang pinaka-ipinagbabawal sa pagseserbisyo ng tao sa Diyos? May ilang lider at manggagawa na gusto palaging naiiba sila, na maging higit na nakatataas sa iba, na magpasikat, at makadiskubre ng ilang bagong pakana, para maipakita sa Diyos kung gaano talaga sila kahusay. Gayunpaman, hindi sila nakatuon sa pag-unawa sa katotohanan at pagpasok sa realidad ng mga salita ng Diyos. Ito ang pinakahangal na paraan ng pagkilos. Hindi ba’t ito ang tumpak na pagbubunyag ng isang mapagmataas na disposisyon? … Sa paglilingkod sa Diyos, nais ng mga tao na sumulong nang husto, gumawa ng mga dakilang bagay, magsambit ng mga dakilang salita, magsagawa ng dakilang gawain, magdaos ng malalaking pulong, at maging mahuhusay na lider. Kung palaging matatayog ang ambisyon mo, malalabag mo ang mga atas administratibo ng Diyos; mabilis mamatay ang mga taong katulad nito. Kung hindi maganda ang asal mo, hindi ka deboto, at hindi ka maingat sa iyong paglilingkod sa Diyos, sa malao’t madali, malalabag mo ang Kanyang disposisyon” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nang mabasa ko ang mga salitang ito mula sa Diyos, nanginig ako sa takot. Sa pamamagitan ng paghahayag na ito ng mga salita ng Diyos, nakita ko ang aking walang-patutunguhang ambisyon at pagnanais na magkamit ng mga dakilang bagay. Gusto kong mangulo sa mga pagtitipon at gumawa ng kahanga-hangang mga talumpati. Mahilig akong magpasikat sa mga pagtitipon at gusto kong idolohin ako ng mga kapatid, sa pag-asang iisipin nila na mayroon akong mahusay na kakayahan at malalim na pang-unawa. Naudyukan ng mga hangaring ito, ginusto kong mangaral at magpasikat sa bawat pagtitipong aking dinaluhan, sa pag-asang hahangaan ako ng iba. Gustung-gusto ko ang gayong uri ng pamumuno. Pero nang mabasa ko na “Kung palaging matatayog ang ambisyon mo, malalabag mo ang mga atas-administratibo ng Diyos; mabilis mamatay ang mga taong katulad nito,” nanginig ang puso ko, at nakaramdam ako ng takot sa kaibuturan ng puso ko. Akala ko napapalugod ko ang Diyos dati, pero natanto ko na ngayon na kasuklam-suklam ako sa Kanya. Ginusto ko lang gumawa ng isang magandang bagay, magdaos ng malalaking pagtitipon, mangaral ng isang bagay na matayog. Hindi ako nagpapatotoo para sa Diyos o nagsasagawa ng katotohanan, at hindi ako tumatanggap ng pasanin para sa buhay ng mga kapatid. Itinataas ko ang sarili ko upang magkaroon ng puwang sa puso nila. Lalabagin nito ang disposisyon ng Diyos. Sa “Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian,” isinasaad ang:

1. Hindi dapat ipagmalaki ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos.

…………

8. Ang mga taong nananalig sa Diyos ay dapat sumunod sa Diyos at sumamba sa Kanya. Huwag mong dakilain o tingalain ang sinumang tao; huwag ilagay sa una ang Diyos, ipangalawa ang mga tao na iyong tinitingala, at ipangatlo ang iyong sarili. Walang sinumang dapat magkaroon ng lugar sa iyong puso, at hindi mo dapat isaalang-alang ang mga tao—lalo na ang iyong mga iginagalang—na kapareho ng Diyos, na Kanyang kapantay. Hindi ito katanggap-tanggap para sa Diyos.

—Ang Salita, Vol. I. Ang Pagpapakita at Gawain ng Diyos

Matapos basahin ang mga salita ng Diyos, lubhang naghirap ang kalooban ko, at akala ko’y imposibleng mapatawad ako ng Diyos sa paglabag sa Kanyang disposisyon. Nagdasal ako, “Diyos ko! Talagang nasasaktan ako at nagdurusa, hindi ko alam na inuudyukan ko ang matinding galit Mo, at gusto kong magsisi. Diyos ko! Hinihiling kong liwanagan Mo ako para maunawaan Ko ang Iyong kalooban.”

Sa malaking takot ko, nabasa ko ang siping ito ng mga salita ng Diyos: “Ngayon ay hinahatulan ka ng Diyos, kinakastigo ka, at kinokondena ka, ngunit kailangan mong malaman na ang punto ng pagkondena sa iyo ay upang makilala mo ang iyong sarili. Siya ay nagkokondena, nagsusumpa, humahatol, at kumakastigo para makilala mo ang iyong sarili, para magbago ang iyong disposisyon, at, bukod pa rito, para malaman mo ang iyong halaga, at makita na lahat ng kilos ng Diyos ay matuwid at alinsunod sa Kanyang disposisyon at mga kinakailangan sa Kanyang gawain, na Siya ay gumagawa alinsunod sa Kanyang plano para sa kaligtasan ng tao, at na Siya ang matuwid na Diyos na nagmamahal, nagliligtas, humahatol, at kumakastigo sa tao. Kung alam mo lamang na mababa ang iyong katayuan, na ikaw ay tiwali at masuwayin, ngunit hindi mo alam na ninanais ng Diyos na gawing malinaw ang Kanyang pagliligtas sa pamamagitan ng paghatol at pagkastigo na Kanyang ginagawa sa iyo ngayon, wala kang paraan para magtamo ng karanasan, lalong wala kang kakayahang patuloy na sumulong. Ang Diyos ay hindi naparito upang pumatay o manira, kundi upang humatol, sumumpa, kumastigo, at magligtas. Hanggang sa matapos ang Kanyang 6,000 taong plano ng pamamahala—bago Niya ihayag ang kalalabasan ng bawat kategorya ng tao—ang gawain ng Diyos sa lupa ay para sa pagliligtas, ang layunin nito ay para lamang gawing ganap—nang lubusan—yaong mga nagmamahal sa Kanya at mapasakop sila sa Kanyang kapamahalaan” (Ang Salita, Vol. I. Ang Pagpapakita at Gawain ng Diyos. Dapat Mong Isantabi ang mga Pagpapala ng Katayuan at Unawain ang Kalooban ng Diyos na Maghatid ng Kaligtasan sa Tao). Nagkaroon ako ng kapayapaan nang mabasa ko ito. Akala ko nagkasala ako sa Diyos sa walang-kapatawarang paraan, pero hindi naman pala. Bagama’t ginagamit ng Diyos ang Kanyang mga salita para hatulan at ibunyag ako, hindi Niya ako kinamuhian o kinondena. Ginusto Niyang magsisi at magbago ako. Nakikita ko ang matuwid na disposisyon ng Diyos, gayundin ang Kanyang awa at pagpaparaya. Nalaman ko sa pagkakataong ito na kailangan kong hanapin ang katotohanan at lutasin ang aking tiwaling disposisyon.

Tapos ay nabasa ko ang isa pang sipi ng mga salita ng Diyos: “Upang maging isang tapat na tao, dapat mo munang ilantad ang iyong puso upang matingnan ito ng lahat, makita ang lahat ng iniisip mo, at masilayan ang iyong tunay na mukha. Kailangan ay hindi mo subukang magpanggap, o pagtakpan ang iyong sarili. Saka lamang magtitiwala ang iba sa iyo at ituturing kang isang matapat na tao. Ito ay ang pinakasaligang pagsasagawa, at isang pang-unang kailangan sa pagiging isang matapat na tao. Kung palagi kang nagpapanggap, palaging nagkukunwaring banal, marangal, dakila, at mataas ang pagkatao; kung hindi mo hinahayaang makita ng mga tao ang iyong katiwalian at iyong mga kapintasan; kung inihaharap mo ang isang huwad na imahe sa mga tao upang maniwala sila na ikaw ay may integridad, na ikaw ay dakila, mapagsakripisyo sa sarili, makatarungan, at di-makasarili—hindi ba’t panlilinlang at kabulaanan ito? Hindi ba makikita ng mga tao ang tunay mong pagkatao, pagtagal-tagal? Kaya, huwag kang magpanggap o magtakip sa iyong sarili. Sa halip, ilantad ang sarili mo at ang puso mo para makita ng iba. Kung mailalantad mo ang puso mo para makita ng iba, at mailalantad mo ang lahat ng iniisip mo at mga balak—kapwa positibo at negatibo—hindi ba’t katapatan iyon? Kung nailalantad mo ang iyong sarili para makita ng iba, kung gayon makikita ka rin ng Diyos. Sasabihin Niya: ‘Kung nailantad mo ang iyong sarili para makita ng iba, tiyak na tapat ka sa harapan Ko.’ Ngunit kung inilalantad mo lamang ang sarili mo sa Diyos kapag hindi nakikita ng ibang tao, at palaging nagpapanggap na dakila at marangal o di-makasarili kapag kasama sila, ano ang iisipin sa iyo ng Diyos? Ano ang sasabihin Niya? Sasabihin Niya: ‘Isa kang napakamapanlinlang na tao. Ikaw ay napakamapagpaimbabaw at kasuklam-suklam, at hindi ka isang matapat na tao.’ Sa gayon ay kokondenahin ka ng Diyos. Kung nais mo na maging isang matapat na tao, nasa harapan ka man ng Diyos o ng ibang tao, dapat magawa mong magbigay ng isang dalisay at tapat na salaysay tungkol sa panloob mong kalagayan at mga salita sa puso mo. Madali ba itong makamtan? Nangangailangan ito ng panahon ng pagsasanay, pati na ng madalas na pagdarasal sa Diyos at pag-asa sa Diyos. Kailangan mong sanayin ang iyong sarili na sabihin nang simple at hayagan ang mga salitang nasa iyong puso tungkol sa lahat ng bagay. Sa ganitong uri ng pagsasanay, magagawa mong umunlad” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). Ang pagbasa sa siping ito ng salita ng Diyos ay nagpaunawa sa akin kung ano ang nais ng Diyos sa akin. Gusto Niya akong maging isang matapat na tao. Ibig sabihin, kailangan kong matutong ilantad ang aking katiwalian at matatapat na saloobin sa iba para makita nila ang aking mga kahinaan at pagkukulang. Kung patuloy kong itataas ang sarili ko nang hindi inihahayag ang aking mga kahinaan at kabiguan, at sa halip ay ginamit ko ang pagbabahaginan at mga pagtitipon para magpasikat, lubhang hindi matapat iyon. Magiging pandaraya iyon sa aking mga kapatid. Nakita ko na kailangan kong lubos na maging isang matapat na tao. Nagtamo ako ng kaunting pag-unawa sa sarili kong mga maling ideya. Akala ko ang isang lider ay dapat maging magiting na tao na walang mga kahinaan, gaya ng isang direktor sa mundo, na nasa mas mataas na posisyon kaysa sa iba, mas magaling kaysa sa iba. Pero hindi iyon ang uri ng lider na gusto ng Diyos. Gusto ng Diyos ng simple at matapat na mga tao. Ang gayong mga tao ay kayang magtapat tungkol sa kanilang katiwalian at mga pagkukulang, at mahal at isinasagawa nila ang katotohanan. Ang layunin ng kanilang pagbabahagi ay hindi para magpasikat, kundi upang gamitin ang sarili nilang karanasan para tulungan ang mga kapatid. Naalala ko ang sinabi ng Panginoong Jesus: “Datapuwa’t kayo’y huwag patawag na Rabi: sapagkat iisa ang inyong Guro, kahit si Cristo; at kayong lahat ay magkakapatid. … Ni huwag kayong patawag na mga panginoon; sapagkat iisa ang inyong Panginoon, kahit si Cristo. Datapuwa’t ang pinakadakila sa inyo ay magiging lingkod ninyo. At sinumang nagmamataas ay mabababa; at sinumang nagpapakababa ay matataas” (Mateo 23:8–12). Natanto ko na ang isang lider ay gumaganap sa papel ng isang tagapaglingkod, isang tagapaglingkod na may mabigat na responsibilidad. Anuman ang mangyari, kailangan niyang isaisip palagi ang kanyang responsibilidad, at ang responsibilidad na ito ay ang diligan at suportahan ang kanyang mga kapatid, at hanapin ang katotohanan at tulungan silang lumutas ng mga problema. Ang isang lider ay hindi isang opisyal at hindi nakahihigit kaninuman. Pero nagkukunwari ako sa buong panahon ko bilang isang lider, na inaasahang hahangaan at iidolohin ako ng mga tao. Hindi ba ito salungat sa mga hinihingi ng Diyos? Ang Diyos ang Lumikha, at lahat ng tao, gaano man kataas o kababa ang kanilang posisyon, ay mga nilalang, at dapat sambahin ang Diyos. Alam ko ang aking papel at responsibilidad, na dapat akong manatili sa lugar ng isang nilalang at maayos na gawin ang aking tungkulin. Nagkaroon ako ng pagbabago sa aking pag-iisip mula noon at nagsimula akong sadyang magsanay sa pagiging matapat. Kapag nahalata kong itinataas ko ang aking sarili at nagpapasikat ako, nagtatapat ako at sadya kong inilalantad ang aking katiwalian at mga pagkukulang. Kung minsan ay masakit iyon, pero ipinakita niyon sa akin kung gaano talaga ako hindi naging tapat. Nakita ko na niloloko ko nang husto ang aking mga kapatid. Nang lalo akong magtapat, lalo kong nakita ang tunay kong kulay at tunay na tayog. Natanto ko na hindi ako kasintaas at kamakapangyarihan na tulad ng inakala ko. Dati-rati, sa lahat ng pagbabahagi ko sa aking mga kapatid, itinataas ko pala ang sarili ko, hinihikayat at tinutulungan ang mga tao gamit ang doktrina. Pero ngayo’y sinimulan ko nang ipakita ang tunay kong kalagayan sa aking mga kapatid, ipinagtatapat ko ang nilalaman ng puso ko sa kanila sa pagbabahaginan. Nang gawin ko ito, hindi ko nadama na mas matalino ako kaysa sa iba. Sa halip, nagawa kong matuto mula sa kanilang mga karanasan at magkamit ng pagtanglaw at kaliwanagan mula sa pagbabahagi ng iba. Halos hindi ko pinansin ang pagbabahagi ng iba noon, mayabang kong ipinalagay na ako ang tumatanglaw sa iba. Ngayong nagkaroon na ako ng taos-pusong mga pakikipag-usap sa lahat, talagang nagawa kong tunay na makinig sa mga karanasan at kaalamang ibinahagi ng mga kapatid. Nabawasan ang kayabangan ko at pagpapahalaga sa sarili at nagawa kong ituring ang mga kapatid na kapantay ko. Naging normal ang pangangatwiran ko, at nagawa kong ipagtapat ang nilalaman ng puso ko sa oras ng pagbabahaginan sa mga pagtitipon. Labis akong nagpapasalamat sa Diyos sa pagbabagong ito sa akin.

Ngayon, paminsan-minsan ay nahuhuli ko pa rin ang sarili ko na nagpapasikat at ipinapakita nito sa akin kung gaano ako lubhang nagawang tiwali ni Satanas, na hindi lang ito isang bagay na lumilipas, kundi nasa mga buto at dugo ko iyon. Kailangan kong mas magbasa pa ng mga salita ng Diyos, maranasan ang paghatol at mga paghahayag ng Kanyang mga salita, maunawaan ang aking katiwalian at mga pagkakamali, magawang maiwaksi ang aking satanikong disposisyon, at mailigtas ng Diyos. Salamat sa Makapangyarihang Diyos!


5. Ang Pagiging Mahirap Magsalita Nang Tapat

Ni Weniela, Pilipinas

Tinanggap ko ang gawain ng Makapangyarihang Diyos sa mga huling araw noong 2017. Ang oras ko ng pagbabahaginan kasama ang aking mga kapatid ay napakasaya para sa akin dahil palagi akong natututo ng mas maraming katotohanan at may nakakamit mula sa bawat pagtitipon. Noong una, sa pamamagitan lang iyon lahat ng pakikipag-usap sa chat, ibig sabihin, itina-type lang namin ang lahat ng aming usapan online. Kaya wala akong itinago, at aktibo talaga akong nakipag-usap tungkol sa pagkakaunawa ko sa mga salita ng Diyos. Madalas na sinasabi ng mga lider na may maganda akong pagkaunawa at tinitingala ako ng mga kapatid. Sinasabi nilang masarap pakinggan ang pagbabahagi ko at na mahusay ang Ingles ko. Natutuwa akong marinig ang kanilang papuri at pakiramdam ko’y ayos ang ginagawa ko. Tapos iminungkahi ng isang kapatid na simulan naming mag-voice call sa mga pagtitipon, at nagsimulang magsulputan ang mga problema.

Sa unang pagtitipon sa pamamagitan ng voice call, matapos naming basahin ang mga salita ng Diyos, ilang kapatid ang naunang nagbahagi ng kanilang pagkakaunawa sa sipi. Kinabahan ako at hindi ko talaga narinig ang pagbabahagi nila. Puro chat lang kasi dati, kaya hindi ako sanay sa direktang pagbabahagi sa pamamagitan ng pagsasalita. Ang pakikipag-usap nang pasalita ay kahinaan ko. Kapag sa pamamagitan ng chat pwede kong piliin ang mga salita ko at ayusin ang mga bagay-bagay. Pero sa paggamit ng live chat, wala akong sapat na oras para maghanda. Kahit na may kaunting pagkaunawa ako sa mga salita ng Diyos, natakot akong magiging magulo at hindi organisado ang pagbabahagi ko, na hindi magiging matatas ang Ingles ko, at takot ako na madismaya sa akin ang mga kapatid. Sa buong pagtitipon, ang mga problemang ito ang laman ng isip ko. Nag-aalinlangan ako kung dapat ba akong magbahagi o hindi. Kapag hindi, siguradong iisipin ng iba na hindi ako aktibong nakikilahok sa pagbabahaginan, at madidismaya sa akin ang mga lider. Pero kapag ginawa ko, kakailanganin kong i-on ang mikropono, at natakot ako na kapag hindi maganda ang pagbabahagi ko, mamaliitin ako ng mga kapatid. Sisirain nito ang magandang imahe ko sa kanila. Labis akong kinabahan sa mga isiping ito na wala akong masabing kahit ano. Nasa pagtitipon ang dalawang kapatid na nagpabalik-loob sa akin, at naisip ko na madidismaya sila kung hindi ako magbabahagi nang mabuti. Tapos sinabi sa akin ni Flora Shi, isang lider, “Sister Weniela, puwede ka bang magbahagi? Nagbahagi na lahat. Nakalimutan mo bang magbahagi?” Sa tono ng kanyang pananalita, pakiramdam ko’y dismayado siya sa akin. Naasiwa talaga ako at nahiya. Para itago ang kakulangan kong ito at mapanatili ang imahe ko sa kanilang paningin, nagpasya akong mula noon, isusulat ko ang gusto kong ibahagi bago ang pagtitipon, at pagkatapos puwede ko na lang basahin ito nang malakas kapag ako na ang magbabahagi. Sa gayon, hindi na ako masyadong kakabahan. Iisipin nilang matatas akong magsalita at sakto ang pagbabahagi ko. Akala ko magandang ideya ito.

Isang gabi, dalawang kapatid mula sa Tsina ang nangasiwa ng aming pagtitipon. Gumamit kaming lahat ng Ingles para madaling makipag-usap. Ang ilang kapatid ay talagang nahihiya dahil hindi sila masyadong marunong mag-Ingles, pero nagawa pa rin nilang magbahagi tungkol sa kanilang pagkakaunawa sa mga salita ng Diyos. Noong ako na, talagang aktibo ako sa pagbabahagi ko at mukhang sobrang kumpiyansa dahil isinulat ko na ang gusto kong sabihin bago pa man. Ako ang pinakahuling nagbahagi. Ginawa ko ang makakaya ko para talagang magsalita nang natural para hindi nila mahalatang nagbabasa ako. Pagkatapos no’n, pinuri nilang lahat ang pagbabahagi ko at sinabing malaking tulong ito sa kanila at mahusay ang Ingles ko. Palihim akong nasiyahan na marinig ang kanilang papuri at pakiramdam ko’y nakuha ko ang suporta nila. Pagkatapos, naihalal ako bilang lider ng grupo at mas pinagtuunan ko kung anong iniisip ng iba sa akin. Pero nagsimula akong makonsensya at medyo mabalisa sa tuwing pinupuri ako ng iba dahil hindi ko ipinapakita sa kanila ang totoong ako. Hindi maganda ang pakiramdam ko rito, pero patuloy ko pa ring ginagawa ang mga ito. Sa mga pagtitipon, hindi talaga ako nakikinig sa pagbabahagi ng iba dahil abala ako sa pagsusulat ng sarili kong pagkakaunawa. Palagi akong nakatuon sa pagsusulat ng isang bagay na mukhang maganda para mabigyang-kasiyahan ang kayabangan ko at protektahan ang aking reputasyon. Pinigilan ako nitong makakuha ng higit pa mula sa mga pagtitipong iyon at nawalan ng kahulugan para sa akin ang mga iyon. Alam kong masamang umakto sa ganitong paraan, at gusto kong magbago, na sabihin sa iba ang totoo, pero hindi ako naglakas-loob na gawin iyon. Natakot akong kapag nalaman ng iba na maaga kong isinusulat ang pagbabahagi ko, mamaliitin nila ako at maaaring sabihin nila na talagang hindi ako tapat, na nagsisinungaling ako at nagiging mapanlinlang. Maraming beses kong ginustong tigilan ang paggawa noon dahil hindi naman ako nakikinabang talaga dito, at nababalisa talaga ako dahil dito, pero walang binatbat ang pagkabalisang iyon kumpara sa imahe ko at paghanga ng ibang tao dahil mas iniisip ko ang karangalan at reputasyon ko. Pero sa tuwing ginagawa ko ang mga bagay na ito, labis akong nakokonsensya. Sinubukan ko pa ngang kumbinsihin ang sarili ko na ginagawa ko lang iyon para mas malinaw at mas eksakto kong maibahagi ang pagkaunawa ko, at pagkatapos ay mas mauunawaan ng iba ang sinasabi ko. Palagi kong sinasabi sa sarili ko na ayos lang ito, pero patuloy akong pinahihirapan ng pagkabalisa at konsensya ko. Naisip ko sa sarili ko, “Kung magagawa kong bitiwan ang pagpapahalaga ko sa sarili ko at sabihin sa lahat ang totoo, matatakasan ko ito. Pero natatakot ako na kapag nalaman nilang hindi talaga mahusay ang Ingles ko, pagtatawanan nila ako. Kung gayon, paano ko sila haharapin?” Matagal akong nahirapan dito, pero hindi ko pa rin nagawang magsabi ng totoo. Hindi ko na alam ang gagawin, kaya sinubukan kong pagbutihin ang kasanayan ko sa wika. Nag-ensayo ako ng pagbabahagi nang mag-isa sa bahay, inire-record ang sarili at pagkatapos ay pinapakinggan para makita kung anong dating nito. Naisip ko, “Kung mapapabuti ko ang kakayahan ko sa pagsasalita sa ganitong paraan, hindi ko na kakailanganing patuloy na isulat nang maaga ang pagbabahaginan ko, at direktang makakapagbahagi. Tapos hindi na kailangang sabihin sa lahat ang totoo. Basta’t kaya kong magbahagi nang maayos at matatas pakinggan ang Ingles ko, mapapanatili ko ang respeto nila para sa akin.” Pero kahit gaano ako mag-ensayo, kinakabahan ako sa tuwing nagbabahagi sa mga pagtitipon, kaya binabasa ko na lang ang pagbabahagi ko kagaya ng palagi kong ginagawa. Sobrang dismayado ako sa sarili ko at dahil nakakulong ako sa isang negatibong kalagayan ay naapektuhan ang mga tungkulin ko. Sa huli ay natanggal ako.

Isang beses sa isang pagtitipon, isang sister ang nagbahagi ng siping ito ng mga salita ng Diyos, at labis akong naantig ng mga ito. Sinasabi ng mga salita ng Diyos: “Kung gusto mo na magtiwala sa iyo ang iba, dapat munang ikaw ay maging tapat. Upang maging isang tapat na tao, dapat mo munang ilantad ang iyong puso upang matingnan ito ng lahat, makita ang lahat ng iniisip mo, at masilayan ang iyong tunay na mukha. Kailangan ay hindi mo subukang magpanggap, o pagtakpan ang iyong sarili. Saka lamang magtitiwala ang iba sa iyo at ituturing kang isang matapat na tao. Ito ay ang pinakasaligang pagsasagawa, at isang pang-unang kailangan sa pagiging isang matapat na tao. Kung palagi kang nagpapanggap, palaging nagkukunwaring banal, marangal, dakila, at mataas ang pagkatao; kung hindi mo hinahayaang makita ng mga tao ang iyong katiwalian at iyong mga kapintasan; kung inihaharap mo ang isang huwad na imahe sa mga tao upang maniwala sila na ikaw ay may integridad, na ikaw ay dakila, mapagsakripisyo sa sarili, makatarungan, at di-makasarili—hindi ba’t panlilinlang at kabulaanan ito? Hindi ba makikita ng mga tao ang tunay mong pagkatao, pagtagal-tagal? Kaya, huwag kang magpanggap o magtakip sa iyong sarili. Sa halip, ilantad ang sarili mo at ang puso mo para makita ng iba. Kung mailalantad mo ang puso mo para makita ng iba, at mailalantad mo ang lahat ng iniisip mo at mga balak—kapwa positibo at negatibo—hindi ba’t katapatan iyon? Kung nailalantad mo ang iyong sarili para makita ng iba, kung gayon makikita ka rin ng Diyos. Sasabihin Niya: ‘Kung nailantad mo ang iyong sarili para makita ng iba, tiyak na tapat ka sa harapan Ko.’ Ngunit kung inilalantad mo lamang ang sarili mo sa Diyos kapag hindi nakikita ng ibang tao, at palaging nagpapanggap na dakila at marangal o di-makasarili kapag kasama sila, ano ang iisipin sa iyo ng Diyos? Ano ang sasabihin Niya? Sasabihin Niya: ‘Isa kang napakamapanlinlang na tao. Ikaw ay napakamapagpaimbabaw at kasuklam-suklam, at hindi ka isang matapat na tao.’ Sa gayon ay kokondenahin ka ng Diyos. Kung nais mo na maging isang matapat na tao, nasa harapan ka man ng Diyos o ng ibang tao, dapat magawa mong magbigay ng isang dalisay at tapat na salaysay tungkol sa panloob mong kalagayan at mga salita sa puso mo. Madali ba itong makamtan? Nangangailangan ito ng panahon ng pagsasanay, pati na ng madalas na pagdarasal sa Diyos at pag-asa sa Diyos. Kailangan mong sanayin ang iyong sarili na sabihin nang simple at hayagan ang mga salitang nasa iyong puso tungkol sa lahat ng bagay. Sa ganitong uri ng pagsasanay, magagawa mong umunlad. Kung makaranas ka ng matinding paghihirap, dapat kang manalangin sa Diyos at hanapin ang katotohanan; kailangan mong makipaglaban sa puso mo at madaig ang laman, hanggang sa maisagawa mo na ang katotohanan. Sa pagsasanay sa sarili mo nang ganito, paunti-unti, magbubukas nang dahan-dahan ang puso mo. Lalo ka pang magiging dalisay, at iba na ang magiging epekto ng mga salita at kilos mo sa dati. Mababawasan nang mababawasan ang iyong mga kasinungalingan at pandaraya, at magagawa mong mamuhay sa harap ng Diyos. Sa gayon, sa totoo, ay magiging matapat na tao ka na” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). Nakita ko mula sa salita ng Diyos na gusto ng Diyos ang mga tapat na tao, at ayaw Niya sa pagiging maligoy o pagsisinungaling. Isa man itong bagay na maganda o pangit, kailangan nating buksan ang ating mga puso sa pagbabahaginan, magsalita nang hindi nagsisinungaling, at hindi pagiging maligoy sa ating mga puso. Hindi tayo dapat magpanggap na isang bagay na hindi naman tayo sa harap ng iba, at hindi tayo dapat magbalatkayo. Iyan ang pagiging tapat. Sobra akong nakonsensya nang mabasa ko ang mga salitang ito ng Diyos dahil hindi ako isang tapat na tao. Gusto ko talagang magtapat sa lahat, bitiwan ang kayabangan at reputasyon ko, pero kahit na ilang beses kong sinubukan, hindi ko kailanman nagawa ito. Labis akong naghahangad ng karangalan. Ikinulong ako ng sarili kong kayabangan. Nakita kong talagang labis akong tiwali. Talagang nakonsensya ako at nainis din. Naisip ko sa sarili ko: “Bakit ba ako palaging nagpapanggap, binibigyan ng huwad na positibong impresyon sa akin ang mga tao? Bakit hindi ko maisagawa ang katotohanan at matigil ang pagsisinungaling? Wala bang kabuluhan ang pananampalataya ko sa Diyos? Ang lahat ba ng mga pagtitipon na iyon at lahat ng paghahanap na iyon sa katotohanan ay walang saysay?” Pakiramdam ko hindi ko matakasan ang gapos ng sarili kong kayabangan. Gusto kong iwan ang grupo namin at maglaan ng oras para muling iayos sa tamang kalagayan ang sarili ko, at kapag naiayos ko na ang kalagayan ko, makakabalik na ako sa mga pagtitipon at titigil na sa paggawa ng mga bagay na iyon. Kaya umalis ako sa grupo at tinigilan ang paggamit ng account ko, gustong mapag-isa at pagnilayan ang sarili ko. Talagang nabalisa at nainis ako sa maiksing panahon, at nalungkot din. Dismayado talaga ako sa sarili ko. Dalawang taon na akong mananampalataya, pero nahihirapan pa rin akong maging tapat at bitiwan ang kayabangan ko. Masyado kong inalala ang opinyon ng iba sa akin. Iniisip ko pa lang ang reaksyon ng iba matapos nilang malaman ang katotohanan ay talagang nahihiya na ako.

Nang panahong iyon, puro pagbabasa lang ng mga salita ng Diyos ang nagawa ko. Isang araw, nakita ko ang siping ito: “Sa paghahangad ng katotohanan, dapat magtuon ang isang tao sa pagsasagawa ng katotohanan, ngunit saan siya dapat magsimulang magsagawa ng katotohanan? Walang mga tuntunin para dito. Dapat mong isagawa ang alinmang mga aspeto ng katotohanan na nauunawaan mo. Kung nasimulan mo ang isang tungkulin, dapat magsimula kang isagawa ang katotohanan sa paggampan ng iyong tungkulin. Sa paggawa ng iyong tungkulin, maraming aspeto ng katotohanan ang dapat isagawa, at dapat mong isagawa kung aling mga aspeto ng katotohanan ang nauunawaan mo. Halimbawa, maaari kang magsimula sa pagiging isang matapat na tao, sa pagsasalita nang tapat, at pagbubukas ng iyong puso. Kung may isang bagay na hiyang-hiya kang sabihin sa mga kapatid mo, dapat kang lumuhod at sabihin iyon sa Diyos sa panalangin. Ano ang dapat mong sabihin sa Diyos? Sabihin mo sa Diyos kung ano ang nasa puso mo; huwag kang sumambit ng mga salitang walang katuturan o magtangkang lokohin Siya. Magsimula sa pagiging matapat. Kung naging mahina ka, sabihin mong naging mahina ka; kung naging masama ka, sabihin mong naging masama ka; kung nanloko ka, sabihin mong nanloko ka; kung nagkaroon ka ng masasama at walang-kabuluhang kaisipan, sabihin mo iyon sa Diyos. Kung lagi kang nakikipagkompetensya para sa katayuan, sabihin mo rin iyan sa Kanya. Hayaan mong disiplinahin ka ng Diyos; hayaan mong magsaayos Siya ng mga kapaligiran para sa iyo. Hayaan mong tulungan ka ng Diyos na malampasan ang lahat ng paghihirap mo at tulungan kang lutasin ang lahat ng problema mo. Dapat mong buksan ang iyong puso sa Diyos; huwag mo itong panatilihing nakasara. Kahit pagsarhan mo pa Siya, nakikita pa rin Niya ang nasasaloob mo. Ngunit kung bubuksan mo ang iyong puso sa Kanya, matatamo mo ang katotohanan. Aling landas ang dapat mong piliin? Dapat mong buksan ang puso mo at sabihin sa Diyos kung ano ang nasa loob nito. Hindi ka dapat magsalita ng anumang hindi totoo sa anumang paraan o magpanggap. Dapat kang magsimula sa pagiging isang matapat na tao. Maraming taon na tayong nagbabahaginan sa katotohanan tungkol sa pagiging isang matapat na tao, subalit sa kasalukuyan ay marami pa ring tao ang nananatiling walang pakialam, na nagsasalita at kumikilos lamang ayon sa sarili nilang mga intensyon, hangarin, at layunin, at hindi kailanman naisipang magsisi. Hindi ito ang saloobin ng mga taong matapat. Bakit ba hinihingi ng Diyos sa mga tao na maging matapat? Para ba mas madaling unawain ang mga tao? Siguradong hindi. Hinihingi ng Diyos na maging matapat ang mga tao dahil minamahal at pinagpapala ng Diyos ang matatapat na tao. Ang ibig sabihin ng pagiging matapat na tao ay pagiging isang taong may konsiyensiya at katwiran. Ang ibig sabihin nito ay pagiging isang taong mapagkakatiwalaan, isang taong mahal ng Diyos, at isang taong kayang magsagawa ng katotohanan at mahalin ang Diyos. Ang pagiging matapat na tao ang pinakapangunahing pagpapamalas ng pagtataglay ng normal na pagkatao at pagsasabuhay ng isang tunay na wangis ng tao. Kung ang isang tao ay hindi naging matapat kailanman, o hindi inisip na maging matapat, hindi niya mauunawaan ang katotohanan, lalong hindi niya makakamit ang katotohanan. Kung hindi ka naniniwala sa Akin, humayo ka at tingnan mo mismo, o kaya ay humayo ka at ikaw mismo ang makaranas nito. Sa pamamagitan lamang ng pagiging isang matapat na tao maaaring maging bukas ang puso mo sa Diyos, maaari mong matanggap ang katotohanan, maaaring maging iyong buhay ang katotohanan, at maaari mong maunawaan at makamit ang katotohanan. Kung palaging sarado ang puso mo, kung hindi ka nagtatapat o nagsasabi ng kung ano ang nasa puso mo sa sinuman, sa puntong walang nakakaunawa sa iyo, kung gayon ay masyadong matibay ang depensa mo, at ikaw ang pinakamapanlinlang sa mga tao. Kung nananalig ka sa Diyos ngunit hindi mo kayang tunay na buksan ang sarili mo sa Diyos, kung kaya mong magsinungaling sa Diyos o magpalabis upang linlangin ang Diyos, kung hindi mo kayang buksan ang puso mo sa Diyos, at kaya pa ring magpaliguy-ligoy sa pagsasalita at itago ang iyong mga layunin, mapipinsala mo lamang ang iyong sarili, at hindi ka papansinin ng Diyos at hindi gagawa sa iyo. Hindi mo mauunawaan ang alinman sa katotohanan, at hindi mo makakamit ang alinman sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Ipinakita sa akin ng siping ito na ang pag-unawa sa katotohanan ay mas mahalaga kaysa sa anumang bagay, mas importante sa karangalan at kayabangan ko. Para makamit ang katotohanan, kailangan kong maging tapat. Ang isa ay isa, at ang dalawa ay dalawa—wala nang pagpapanggap o pandaraya. Sa loob ng ilang panahon, nagpapanggap ako, nililinlang ang iba. Isusulat ko kung anong gusto kong ibahagi para isipin nilang may maganda akong pagkaunawa at magaling akong mag-Ingles, tapos ay patuloy nila akong pupurihin at titingalain. Kahit na punong-puno ako ng pagkakonsensya at pagkabalisa, wala akong lakas ng loob para magtapat sa mga kapatid. Ayokong makita nila ang mga kakulangan ko at maliitin nila ako, na sabihin nilang sinungaling ako. Mas gusto ko pa ngang iwan ang grupo namin kaysa sabihin sa kanila ang katotohanan. Talagang maligoy ako. Napagtanto ko na ang labis na panlulumo ay ang kapahamakang ginagawa ni Satanas sa akin at ang pamumuhay sa ganitong paraan ay pinipigilan ako sa pagpasok ko sa buhay. Pwede pa nga akong sirain nito. Dapat mag-ipon ako ng lakas ng loob na sabihin sa iba kung ano talaga ang nasa puso ko para makapagsagawa talaga ako ng kaunting katapatan. Gaano man kanakakailang na magsabi ng katotohanan, alam kong kailangan kong lumayo mula sa paggawa ng mga bagay sa maling paraan. Gusto ng Diyos ang mga tapat na tao at namumuhi sa mga maligoy na tao. Kung patuloy akong magpapanggap, binibigyan ang iba ng huwad na impresyon at hindi nagiging tahasan, patuloy akong mamumuhay sa kadiliman at hindi magagawang makamit kailanman ang gawain ng Banal na Espiritu. Hindi ko kailanman makakamit ang katotohanan. Kailangan kong buksan nang husto ang sarili ko sa Diyos para matulungan Niya akong lutasin ang pagiging mapanlinlang na ito sa loob ko. Kaya umusal ako ng panalangin, hinihiling sa Diyos na gabayan akong isagawa ang katotohanan at maging isang tapat na tao.

Kalaunan, sa wakas ay nagtapat at nagbahagi ako sa aming lider na si Sister Connie. Sinabi ko sa kanya kung bakit ko iniwan ang grupo namin at isinara ang aking account. Matapos akong pakinggan, sabi ni Sister Connie, “Hindi kita kailanman mamaliitin para do’n, at talagang nagpapasalamat ako sa katapatan mo.” Gumaan ang loob ko nang magtapat at magbahagi ako sa kanya. Talagang naranasan ko kung gaano kasarap sa pakiramdam na maging tapat, dahil ang pagsasagawa sa katotohanan ay pinalaya ako mula sa lahat ng aking pagkabalisa. Binigyan din ako ni Sister Connie ng kaunting payo, na kapag nagbabahagi ako ng pagkaunawa ko sa mga salita ng Diyos, hindi naman talaga kailangang magsalita nang mahusay o magbahagi ng anumang uri ng mga teoryang matataas ang antas. Sapat na iyong magmula ito sa puso, na ito ang tunay kong nararamdaman at nalalaman. Sinunod ko ang mungkahi niya at pakiramdam ko’y handa na akong isagawa ito.

Kalaunan, isa pang kapatid ang nagpadala sa akin ng sipi ng mga salita ng Diyos na lubos na nakapagbibigay-liwanag. Sinasabi ng mga salita ng Diyos: “Sa halip na hanapin ang katotohanan, karamihan sa mga tao ay may kani-kanilang sariling mga adyenda. Napakahalaga para sa kanila ng sarili nilang mga interes, reputasyon, at ang posisyon o katayuang pinanghahawakan nila sa isip ng ibang tao. Ang mga bagay na ito lamang ang pinakaiingat-ingatan nila. Napakahigpit ng pagkapit nila sa mga bagay na ito at itinuturing ang mga ito bilang kanilang sariling buhay. At hindi gaanong mahalaga sa kanila kung paano sila ituring o itrato ng Diyos; sa ngayon, binabalewala nila iyon; sa ngayon, isinasaalang-alang lamang nila kung sila ang namumuno sa grupo, kung mataas ba ang tingin sa kanila ng ibang tao, at kung matimbang ba ang kanilang mga salita. Ang una nilang inaalala ay ang pag-okupa sa posisyong iyon. Kapag sila ay nasa isang grupo, ang ganitong uri ng katayuan, at ganitong mga uri ng oportunidad ang hanap ng halos lahat ng tao. Kapag masyado silang talentado, siyempre gusto nilang maging pinakamataas sa grupo; kung medyo may abilidad naman sila, gugustuhin pa rin nilang humawak ng mas mataas na posisyon sa grupo; at kung mababa ang hawak nilang posisyon sa grupo, pangkaraniwan lamang ang kakayahan at mga abilidad, gugustuhin din nilang maging mataas ang tingin sa kanila ng iba, hindi nila gugustuhing maging mababa ang tingin sa kanila ng iba. Sa reputasyon at dignidad nagtatakda ng limitasyon ang mga taong ito: Kailangan nilang panghawakan ang mga bagay na ito. Maaaring wala silang integridad, at hindi nila taglay ang pagsang-ayon ni pagtanggap ng Diyos, pero hinding-hindi maaaring mawala sa kanila ang respeto, katayuan, o paggalang na hinahangad nila mula sa iba—na siyang disposisyon ni Satanas. Pero walang kamalayan ang mga tao tungkol dito. Ang paniniwala nila ay dapat silang kumapit sa kapirasong reputasyong ito hanggang sa pinakahuli. Wala silang kamalay-malay na kapag ganap na tinalikdan at isinantabi ang mga walang kabuluhan at mabababaw na bagay na ito saka lamang sila magiging totoong tao. Kung iniingatan ng isang tao ang mga bagay na ito na dapat iwaksi bilang buhay, mawawala ang kanyang buhay. Hindi nila alam kung ano ang nakataya. Kaya, kapag kumikilos sila, lagi silang may reserbasyon, lagi nilang sinusubukang protektahan ang sarili nilang reputasyon at katayuan, inuuna nila ang mga ito, nagsasalita lamang para sa kanilang sariling kapakinabangan, upang huwad na ipagtanggol ang kanilang sarili. Lahat ng ginagawa nila ay para sa kanilang sarili. Sumusugod sila agad sa anumang bagay na nagniningning, ipinapaalam sa lahat na naging kabahagi sila nito. Ang totoo, wala naman itong kinalaman sa kanila, subalit ayaw na ayaw nilang mapag-iwanan, lagi silang natatakot na hamakin ng ibang tao, lagi silang nangangamba na sabihin ng ibang tao na wala silang kuwenta, na wala silang anumang kayang gawin, na wala silang kasanayan. Hindi ba’t ang lahat ng ito ay kontrolado ng kanilang mga satanikong disposisyon? Kapag nagagawa mong bitiwan ang mga bagay na gaya ng reputasyon at katayuan, higit na mas magiging panatag at malaya ka; matatahak mo ang landas ng pagiging tapat. Ngunit para sa marami, hindi ito madaling makamit. Kapag lumitaw ang kamera, halimbawa, hindi magkamayaw sa pagpunta sa harapan ang mga tao; gusto nilang nakikita ang kanilang mukha sa kamera, mas matagal na makuhanan, mas mabuti; takot silang hindi makuhanang mabuti, at magsasakripisyo nang husto para sa pagkakataong makuha ito. At hindi ba ito kontrolado lahat ng kanilang mga satanikong disposisyon? Ito ang mga sataniko nilang disposisyon. Nakuhanan ka na—ano na ngayon? Mataas na ang tingin sa iyo ng mga tao—ano naman ngayon? Iniidolo ka nila—ano naman ngayon? Pinatutunayan ba ng anuman dito na mayroon kang katotohanang realidad? Walang anumang halaga ang mga ito. Kapag kaya mong mapagtagumpayan ang mga bagay na ito—kapag wala ka nang pakialam sa mga ito, at hindi mo na nararamdamang mahalaga ang mga ito, kapag hindi na nakokontrol ng reputasyon, banidad, katayuan, at paghanga ng mga tao ang iyong mga saloobin at pag-uugali, lalong-lalo na kung paano mo gampanan ang iyong tungkulin—kung gayon, lalong magiging epektibo, at mas dalisay ang pagganap mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ibinubunyag ng Diyos kung paano pinapahalagahan ng mga tao ang kanilang karangalan at katayuan kaysa sa kanilang buhay, at ang pinakauna nilang iniisip sa tuwing nahaharap sa kung ano ay ang kanilang reputasyon, kayabangan, at posisyon, at hindi talaga ang kalooban ng Diyos. Ayaw ng Diyos na magpanggap tayo, at ayaw Niyang unahin natin ang ating reputasyon o hangarin ang ating katayuan sa mga tao. Hindi ang mga bagay na ito ang makakatulong sa’tin na makamit ang pagsang-ayon ng Diyos, at hindi tayo mahihikayat ng mga ito na baguhin ang ating mga disposisyon o mailigtas. Ang karangalan at katayuan ay mga pamamaraan na ginagamit ni Satanas para gawin tayong tiwali at igapos tayo, at ang paghahangad sa mga bagay na ito ay mas lalo tayong ginagawang mayabang at maligoy. Sa gayong paraan, tuluyan nating naiwawala ang kaligtasan ng Diyos. Ayaw ng Diyos sa mga maligoy na tao at ayaw Niyang gumawa ng mapanlinlang na mga bagay ang mga tao para makamit ang papuri o paghanga ng iba. Gusto Niyang bitiwan natin ang ating reputasyon at katayuan, para hangarin ang katotohanan at maging mga tapat na tao. Sa harap man ng Diyos o ng iba, hindi tayo maaaring maging mapanlinlang o hindi tapat. Palagi akong nabibigo na ipagtapat at ibahagi ang aking mga paghihirap sa iba dahil masyado kong inalala ang aking karangalan at kayabangan. Mahigpit na kontrolado ng aking satanikong disposisyon, hindi ko nagawang isagawa ang katotohanan. Sobrang tindi ng pagnanasa ko para sa karangalan at katayuan.

Kalaunan ay nabasa ko ang isa pang sipi ng mga salita ng Diyos: “Masasabi mo ba na tamang tahakin ang landas ng paggamit ng maliliit na pabor upang suhulan ang mga tao at hikayatin ang mga tao, o pagpapakitang-gilas, o panlilinlang sa mga tao gamit ang mga ilusyon, sa kabila ng maraming kapakinabangan at malaking kasiyahang na tila maaaring matamo ng isang tao mula rito? Ito ba ay isang landas ng paghahanap sa katotohanan? Ito ba ay isang landas na maaaring maghatid ng kaligtasan sa tao? Napakalinaw na hindi. Ang mga pamamaraan at panlolokong ito, gaano man katalino ang pagkakabuo sa mga ito, ay hindi maloloko ang Diyos, at kinokondena at kinasusuklamang lahat ng Diyos sa huli, dahil nakatago sa likod ng mga kilos na iyon ang personal na ambisyon at ang isang uri ng saloobin at diwa ng paghahangad na labanan Siya. Sa kaibuturan, siguradong hindi kikilalanin ng Diyos ang taong iyon kailanman bilang taong tumutupad sa kanyang tungkulin, at sa halip ay tatawagin siyang isang masamang tao. Ano ang konklusyon ng Diyos kapag hinaharap Niya ang masasamang tao? ‘Magsilayo kayo sa Akin, kayong manggagawa ng katampalasanan!’ Nang sinabi ng Diyos na, ‘Magsilayo kayo sa Akin,’ saan Niya gustong magpunta ang gayong mga tao? Ipinapasa Niya sila kay Satanas, sa mga lugar na kinaroroonan ng napakaraming Satanas. Ano ang huling kinahihinatnan nila? Pinahihirapan sila ng masasamang espiritu hanggang sa mamatay, na ibig sabihin ay nilalamon sila ni Satanas. Ayaw na ng Diyos sa ganitong uri ng tao. Ang ibig sabihin ng ayaw na Niya sa kanila ay hindi na Niya sila ililigtas. Hindi sila kabilang sa kawan ng Diyos, lalo nang hindi isa sa Kanyang mga tagasunod, kaya hindi sila kasama sa mga ililigtas Niya. Ganito ang pagtukoy sa gayong tao” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kumbinsihin ang mga Tao). Mula sa mga salita ng Diyos nakita kong ipokrito at huwad ang mga tao para manguha ng puwang sa puso ng ibang mga tao. Kahit na nakakamit nila ang respeto ng iba at ang kanilang mga ambisyon at pagnanasa ay natutugunan, anong nakukuha nila sa huli? Sa pagkilos sa ganitong paraan ay pwede nilang sandaling maloko ang mga tao, pero hindi nila maloloko ang Diyos. Sa huli ay itataboy at ititiwalag sila ng Diyos. Dahil banal ang Diyos, kinamumuhian Niya iyong mga hindi naghahanap sa katotohanan at nagkikimkim ng mga sarili nilang intensyon, na gustong sumakop ng puwang sa puso ng ibang tao. Nakikita Niya ang mga ito bilang mga gumagawa ng masama at hindi Niya kinikilala ang mga ginagawang tungkulin ng mga ito. Pinagnilayan ko ang pag-uugali ko at napagtantong talagang natahak ko ang landas ng pagsalungat sa Diyos, dahil lahat ng saloobin at kilos ko ay para purihin at hangaan ng iba. Kung magpapatuloy ako sa ganitong paraan, mapapahamak lang ako sa huli. Sa isiping ito’y nagkaroon ako ng ilang takot, natakot ako na tatalikuran ako ng Diyos, natakot ako na ibibigay ako ng Diyos kay Satanas, at natakot akong maiwawala ko ang kaligtasan ng Diyos. Totoong gusto kong magbago at takasan ang kalagayang iyon, na magpakatotoo, at hindi na kailanman magsinungaling o maging mapanlinlang.

Pero nang dumating ang oras para tunay na magsagawa, iniisip ko pa lang na magtapat sa mga kapatid tungkol sa aking katiwalian at mga pagkukulang, talagang nag-alinlangan ako. Tapos nakita ko ang isa pang sipi ng mga salita ng Diyos na nagbigay sa akin ng lakas ng loob. Sinasabi ng salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi nakagapos o walang pasakit, at mamumuhay ka nang lubusan sa liwanag. Ang matutuhan kung paano maging bukas kapag nagbabahagi ay ang unang hakbang sa buhay pagpasok. Susunod, kailangan mong matutong suriin ang iyong mga saloobin at kilos para makita kung alin ang mali at kung alin ang hindi gusto ng Diyos, at kailangan mong baligtarin at ituwid kaagad ang mga iyon. Ano ang layunin ng pagtutuwid sa mga ito? Iyon ay para tanggapin at kilalanin ang katotohanan, habang inaalis ang mga bagay sa loob mo na nabibilang kay Satanas at pinapalitan ang mga ito ng katotohanan. Dati, ginawa mo ang lahat ayon sa iyong tusong disposisyon, na sinungaling at mapanlinlang; pakiramdam mo ay wala kang magagawa nang hindi nagsisinungaling. Ngayong nauunawaan mo na ang katotohanan, at kinamumuhian ang mga paraan ni Satanas sa paggawa ng mga bagay-bagay, hindi ka na kumikilos nang ganoon, kumikilos ka na nang may kaisipan ng katapatan, kadalisayan, at pagsunod. Kung wala kang itatago, kung hindi ka magpapanggap, magkukunwari, o magkukubli ng mga bagay-bagay, kung magpapakatotoo ka sa mga kapatid, hindi itatago ang iyong mga kaloob-loobang ideya at saloobin, sa halip ay hahayaang makita ng iba ang tapat mong saloobin, kung magkagayon ay unti-unting mag-uugat sa iyo ang katotohanan, sisibol at mamumunga ito, magbubunga ito ng mga resulta nang paunti-unti. Kung lalong nagiging tapat ang iyong puso, at lalong nakahilig sa Diyos, at kung alam mong protektahan ang mga interes ng sambahayan ng Diyos kapag ginagampanan mo ang iyong tungkulin, at nababagabag ang iyong konsensiya kapag nabibigo kang maprotektahan ang mga interes na ito, ito ang katunayan na nagkaroon ng bisa sa iyo ang katotohanan, at ito ang siyang naging buhay mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa salita ng Diyos, naunawaan ko na kaya talagang baguhin ng mga salita ng Diyos ang mga tao. Kapag natutuhan natin kung paano ipagtapat ang ating tunay na katiwalian at hanapin ang katotohanan, ang mga mali nating ideya at tiwaling disposisyon ay maaaring unti-unting mabago. Inilantad ng Diyos ang mali kong pag-iisip at ibinunyag ang mali kong paghahanap ng pangalan at katayuan, tapos ay ginabayan ako sa pamamagitan ng Kanyang mga salita para hanapin ang tamang landas ng pagsasagawa. Kinailangan kong gawin ang unang hakbang para magtapat sa iba, para tigilan ang pag-iisip sa reputasyon at karangalan ko, para tumigil sa pagiging maligoy, mapanlinlang, at hindi tapat. Kailangan kong isagawa ang mga salita ng Diyos at hayaan ang mga ito na pangunahan ang landas sa loob ko.

Noong Linggo ng umagang iyon, sumama ako sa pagtitipon gaya ng dati at sinabi sa sarili kong kailangan kong magpakatooo. Nagdasal ako, “Mahal kong Diyos, sa pagkakataong ito, gusto kong isagawa ang katotohanan, para takasan ang mga gapos ni Satanas at ibunyag ang aking kaipokrituhan at panlilinlang. Kahit na maliitin nila ako, gusto ko lang maging tapat na tao para mapasaya Ka. Pakiusap tulungan Mo ako nang sa gayon ay maging bukas ako at tapat.” Mas gumaan ang pakiramdam ko pagkatapos ng dasal na ito. Sa aming pagtitipon, talagang pinag-isipan ko ang mga salita ng Diyos at masusing pinakinggan ang pagbabahagi ng iba tungkol sa kanilang karanasan at pagkaunawa, at hindi ko ginagamit ang oras na iyon para isulat ang sarili kong pagbabahagi, at hindi ko inisip kung anong klaseng pagbabahagi ang magugustuhan ng lahat. Nang ginawa ko iyon, nagkamit ako ng bagong kaliwanagan mula sa pagbabahagi ng iba ng kanilang mga karanasan. Noong magbabahagi na ako, kahit na medyo kabado ako, hindi ko iniisip kung maganda o matatas ang pagbabahagi ko, at hindi ko inaalala kung anong sasabihin nila pagkatapos nilang malaman. Tinalakay ko ang isang sipi ng mga salita ng Diyos na talagang nakaantig sa akin: “Ang katapatan ay nangangahulugang pagbibigay ng puso ninyo sa Diyos, pagiging totoo sa Diyos sa lahat ng bagay, pagiging bukas sa Kanya sa lahat ng bagay, hindi pagtatago kailanman ng mga totoong impormasyon, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay para lamang magpalakas sa Diyos. Sa madaling salita, ang pagiging tapat ay pagiging dalisay sa inyong mga kilos at salita, at hindi panlilinlang sa Diyos o sa tao. … Kung marami kang sekretong atubili kang ibahagi, kung lubos kang tutol na ilantad ang mga lihim mo—ang mga paghihirap mo—sa harap ng iba upang hanapin ang daan ng liwanag, sinasabi Kong isa kang taong hindi madaling matatamo ang kaligtasan, at hindi madaling makakaalis sa kadiliman” (Ang Salita, Vol. I. Ang Pagpapakita at Gawain ng Diyos. Tatlong Paalaala). Iniugnay ko ang siping ito ng mga salita ng Diyos sa sarili kong karanasan, ibinubunyag sa aking mga kapatid ang pinakatotoo kong pagkatao. Sabi ko sa kanila, “Sa buong panahong ito, nagpapanggap ako, nagkukunwaring magaling mag-Ingles. Ang totoo, isinusulat ko muna ang lahat ng pagbabahagi ko at inire-record pa ito para mag-ensayo para magmumukha itong natural, para iisipin ninyong lahat na nakapagbabahagi ako nang mabuti. Iyun ay para lang makamit ang inyong papuri at paghanga. Nililinlang ko kayo. …” Akala ko madidismaya sila sa akin, pero hindi ganoon ang nangyari, sinabi nila sa akin na hindi ko kailangang mag-alala tungkol sa hindi pagbabahagi nang maayos. Gusto ng Diyos na magpakatotoo tayo, hindi mabulaklak at hindi praktikal. Kung hindi ako nagbahagi nang mula sa puso, at ito ay mga salita at doktrina lamang, anong silbi noon? Naantig ako rito. Hindi nila ako minaliit, at sabi pa ng ilan sa kanila, nauunawaan nila kung bakit ko nagawa iyon, at ang karanasan ko ay nakatulong sa kanila. Ito’y isang magandang sorpresa para sa akin. Matapos ipagtapat sa lahat ang tungkol sa aking katiwalian, nakadama ako ng pagpapalaya. Sa wakas ay malaya na ako. Ginagamit ni Satanas ang kayabangan at reputasyon para igapos ako at pigilan akong isagawa ang katotohanan, pero nang nakilala ko ang sarili ko sa pamamagitan ng mga salita ng Diyos, nagsasanay na maging isang tapat na tao at bukas na nagtatapat, pakiramdam ko’y napalapit ako sa Diyos at nawalan ng mga pagdududa at hadlang sa pagitan ko at ng mga kapatid. Sa loob ng matagal na panahon, pinili kong magbalatkayo para mapalugod ang aking kayabangan at magsaya sa papuri ng iba, pero hindi iyon ang gusto ng Diyos. Sa katunayan, matagal ko nang sinasaktan ang Diyos. Pero ang Diyos ay palaging mapagpatawad at matiyaga, hinihintay akong magbalik-loob. Lubos akong nagpapasalamat sa pagmamahal ng Diyos.

Itinuro sa akin ng karanasang ito ang pinakakahalagahan ng paghahanap sa katotohanan. Ang tanging paraan para matakasan ang mga kadena ng satanikong disposisyon ay maging isang tapat na tao at isagawa ang katotohanan. Ang tanging paraan para makamit ang tunay na kaligayahan at kapayapaan ay isagawa ang katotohanan. Sobrang tuso ko dati, sobrang ipokrito, pero nagdesisyon ako ngayon na isagawa ang katotohanan at maging tapat. Ito ang pinakaimportante sa akin. Ang gusto ko lang ay patuloy akong gabayan ng Diyos para makapagsagawa ako ng mas maraming katotohanan.


6. Ang Kwento ni Angel

Ni Angel, Myanmar

Nakilala ko si Sister Tina sa Facebook noong Agosto 2020. Sinabi niya sa akin na nagbalik na ang Panginoong Jesus, na nagpapahayag Siya ng maraming katotohanan, at ginagawa ang gawain ng paghatol sa mga huling araw. Sinabi rin niya sa akin ang mga propesiya tungkol sa Kanyang pagbabalik para gawin ang gawaing ito ng paghatol: “Sapagkat dumating na ang panahon ng pasimula ng paghuhukom sa bahay ng Diyos” (1 Pedro 4:17). “At kung ang sinumang tao’y nakikinig sa Aking mga pananalita, at hindi ingatan, ay hindi Ko siya hinahatulan: sapagkat hindi Ako naparito upang humatol sa sanlibutan, kundi upang iligtas ang sanlibutan. Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw” (Juan 12:47–48). “Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan” (Juan 16:12–13). Pagkabasa nito at pagkarinig sa pagbabahagi ni Tina, naunawaan ko na ang lahat ng ginawa ng Panginoong Jesus ay ang gawain ng pagtubos. Bagamat napatawad ang mga kasalanan ng mga mananampalataya, nananatiling di-nalulutas ang ating makasalanang kalikasan. Kahit nagsisimba tayo, nagdarasal, at nagtatapat, patuloy tayong nagsisinungaling at nagkakasala, hindi makatakas sa mga gapos ng kasalanan. Kailangan natin ang Diyos para isagawa ang gawain ng paghatol at paglilinis, para tunay tayong makalaya sa mga gapos na ito at maging karapat-dapat na makapasok sa kaharian ng Diyos. Labis na nagbibigay-liwanag ang pagbabahagi ni Tina, sinabi niya sa akin ang mga bagay na hindi ko kailanman narinig sa simbahan. Handa akong maghanap at magsiyasat.

Dalawang brother ang pumunta sa aming nayon para ipalaganap ang ebanghelyo at pinatuloy ko sila. Minsan, mahigit dalawampung taganayon ang pumunta sa bahay ko para makinig sa kanilang pangangaral. Sa tingin nila ay kahanga-hanga ang salita ng Makapangyarihang Diyos at nakakuha sila ng malaking panustos mula rito, at gusto nilang magpatuloy na magsiyasat. Kinabukasan, nabalitaan ng mga pastor at elder ang pangangaral ng ebanghelyo ng mga brother, at dumating sila para pigilan ako. Pagkapasok niya sa pintuan, tinanong ako ni Pastor Taylor: “Sino ang pumunta sa bahay mo para mangaral?” Kinabahan ako nang makita ang kanilang mabagsik na ekspresyon. Nag-alala ako na kung malalaman ng mga pastor na pumarito ang dalawang brother para mangaral ng ebanghelyo, magkakaproblema ang mga brother. Kaya sinabi ko: “Mga kaibigan sila na nakilala ko online.” Tapos ay sinabi ni Pastor Colin: “Nabalitaan namin na pumarito sila para ipalaganap ang ebanghelyo nila. Hindi mo sila dapat patuluyin sa susunod! Kapag nalaman kong ginawa mo, sasabihin ko sa asawa mo na nagpapatuloy ka ng mga lalaki rito!” Galit na galit ako no’ng sabihin niya iyon. Pinapatuloy ko lang sila habang ipinapalaganap nila ang ebanghelyo sa mga taganayon. Wala akong ginawang kahiya-hiya, pero handang magsinungaling ang pastor at takutin ako. Tapos sinabi ni Pastor Taylor: “Huwag kang maniwala sa ebanghelyo nila, malinaw na sinabi ng Panginoong Jesus: ‘Kung magkagayon, kung may magsabi sa inyong sinumang tao, Narito ang Cristo, o, Nariyan; huwag ninyong paniwalaan. Sapagkat may magsisilitaw na mga bulaang Cristo, at mga bulaang propeta, at mangagpapakita ng mga dakilang tanda at mga kababalaghan; ano pa’t ililigaw, kung maaari, pati na’ng mga hirang’ (Mateo 24:23–24). Maraming huwad na Cristo ang lilitaw sa mga huling araw. Anumang pangangaral na pumarito na ang Panginoon ay hindi totoo. Huwag kang magpalinlang sa kanila! Sinasabi ko ito para protektahan ka. Natatakot akong malinlang ka.” No’ng panahong iyon, wala akong pagkakilala sa mga salita ng mga pastor, inisip ko na matagal na silang mananampalataya at napakaraming nauunawaan, at naaayon sa Bibliya ang sinasabi nila. Ano’ng gagawin ko kung tama sila, at talagang inililigaw ako? Kaya, pinaniwalaan ko sila. Pinuntahan ako ng mga miyembro ng Ang Iglesia ng Makapangyarihang Diyos para sa mga pagtitipon, pero nagdahilan ako para tumanggi, at pinalitan ko pa nga ang Facebook account ko, at tuluyang pinutol ang mga ugnayan sa kanila.

Mga dalawang linggo akong hindi nakipagtipon. Pinapalipas ko ang araw sa bahay na nakikipag-chat sa mga kaibigan online at nanonood ng mga video. Inip na inip ako. Madalas kong ginugunita ang mga araw na nakikipagtipon ako kasama ng mga mananampalataya sa Makapangyarihang Diyos, noong masayang-masaya ang puso ko, pero ngayon, nagiging mas balisa ako. Naisip ko: “Kung ang Makapangyarihang Diyos ay talagang ang nagbalik na Panginoong Jesus, mapapalagpas ko ba ang Kanyang kaligtasan kung hindi ko Siya tatanggapin? Pero sinabi ng mga pastor na lilitaw ang mga huwad na Cristo sa mga huling araw para linlangin ang mga tao at na ang anumang pangangaral na pumarito na ang Panginoon ay hindi totoo. Paano kung malinlang ako?” Nagtatalo ang kalooban ko at nalilito ako, kaya’t nagdasal ako sa Panginoon, naghahanap: “O Panginoong Jesus, wala akong pagkakilala at hindi ko alam kung kanino makikinig. Pakiusap, bigyang-liwanag Mo po ako para maunawaan ko ang kalooban Mo at hindi mawalan ng kaligtasan Mo.” Pagkatapos magdasal, napagtanto ko na hindi ako pwedeng tumakas lang at hindi maghanap, kailangan kong hanapin ang mga kapatid mula sa Ang Iglesia ng Makapangyarihang Diyos para linawin ang mga isyung ito. Pero nagulat ako nang malaman ito ng mga pastor pagkatapos lang ng dalawang pagtitipon. Tinawagan nila ang ilan sa amin na mga kapatid na nakapagtipon nang sabay para sa isang pulong sa bahay ni Pastor Taylor nang gabing iyon. Talagang kinabahan ako. Wala akong ideya kung ano ang gagawin ng mga pastor. Nung gabing iyon, pumunta kami sa bahay ni Pastor Taylor. Naroon din ang ilan pang pastor at elder. Sinabi ni Pastor Taylor: “Nabalitaan ko na dumadalo ka sa mga online na sermon kamakailan. Bakit ka dumadalo sa mga sermon mula sa Ang Iglesia ng Makapangyarihang Diyos sa halip na sa atin? Basta’t pumupunta ka sa simbahan, nakikinig sa mga sermon namin, at nagdarasal at nagtatapat sa Panginoon, pagkatapos, kapag bumalik na ang Panginoon, tiyak na madadala ka sa langit.” Naisip ko: “Ang mga nananalig sa Diyos ay dapat makinig sa mga salita Niya. Lagi kaming pinapakinig ng mga pastor at elder sa kanilang mga salita—hindi ba’t dinadala nila ang mga tao sa harap nila sa halip na sa Diyos?” Hindi ako sang-ayon sa sinabi ng pastor, pero hindi ako nangahas na pabulaanan siya. Pagkatapos ay iniabot sa amin ni Pastor Taylor ang isang notebook at bumulyaw: “Patuloy ba kayong mananalig sa ibang Diyos? Mamili kayo ngayon! Nandito na ang mga pangalan ninyo, bilisan ninyo at pumirma na kayo! Kung pipiliin ninyong huminto sa pananalig, mag-iwan ng tsek, kung hindi, mag-iwan ng X. Magkakaproblema kayo nang husto kung patuloy kayong mananalig sa ibang Diyos! Hindi na namin tutulungan ang mga pamilya ninyo sa mga bagay tulad ng kasal, libing, panganganak o pagtatayo ng mga tahanan ninyo.” Sa lugar namin, pinahahalagahan talaga namin ang mga kaugaliang iyon, at kung wala ang suporta ng mga pastor, hindi rin kami tutulungan ng mga taganayon. Noong panahong iyon, medyo mahina ako. Naisip ko: “Nagpaplano ang pamilya ko na magtayo ng bahay. Ayon sa mga kaugalian ng nayon, dapat itong pangunahan ng mga pastor at elder. Kung hindi nila ito pangangasiwaan, walang darating para tumulong. Kung patuloy akong dadalo sa mga pagtitipon online, magiging mahirap kapag may nangyari sa bahay. Pero nabasa ko ang mga salita ng Makapangyarihang Diyos at tila tinig ng Panginoon ang mga ito, maaaring ang Makapangyarihang Diyos ang nagbalik na Panginoong Jesus. Kung makikinig ako sa mga pastor at tatalikdan ang Makapangyarihang Diyos, hindi ba’t lalabanan ko ang Panginoon?” Sa isiping ito, nag-iwan ako ng X sa notebook. Ang iba pa ay sunod-sunod na nag-iwan ng mga X. Isang tao lang ang nag-tsek. Galit na galit ang pastor at sinabing: “Kapag nagkaproblema kayo sa hinaharap, hindi darating ang mga taganayon para tulungan kayo. Hindi rin namin kayo ipagdarasal. Pagkatapos nito, tapos na tayo!”

Nagalit ako, pero naguluhan din. Paano naman ang mga huwad na Cristo na binanggit ng mga pastor? Naghanap ako sa dalawang sister na nakakatipon ko. Binasahan ako ng isa sa kanila ng ilang salita ng Makapangyarihang Diyos: “Ang Diyos na nagkatawang-tao ay tinatawag na Cristo, at kaya ang Cristo na kayang magbigay ng katotohanan sa tao ay tinatawag na Diyos. Walang pagmamalabis rito, sapagkat taglay Niya ang diwa ng Diyos, at taglay Niya ang disposisyon ng Diyos, at karunungan sa Kanyang gawain, na hindi kayang abutin ng tao. Ang mga tumatawag sa sarili nila na Cristo, subalit hindi naman kayang gawin ang gawain ng Diyos, ay mga manlilinlang. Hindi lamang pagpapakita ng Diyos sa lupa si Cristo, kundi partikular din na katawang-taong tinaglay ng Diyos habang ginagawa at tinatapos Niya ang Kanyang gawain sa tao. Hindi maaaring palitan ang katawang-taong ito ng kahit na sinumang tao, kundi isang katawang-taong sapat na makakayanan ang gawain ng Diyos sa lupa, at maipapahayag ang disposisyon ng Diyos, at kakatawan nang mahusay sa Diyos, at makapagbibigay ng buhay sa tao. Sa malao’t madali, babagsak lahat ng nagpapanggap na Cristo, sapagkat bagama’t inaangkin nilang sila si Cristo, hindi nila taglay ang diwa ni Cristo. Kaya naman sinasabi Ko na hindi kayang tukuyin ng tao ang pagiging-tunay ni Cristo, ngunit sinasagot at pinagpapasyahan ito ng Diyos Mismo” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Pagkatapos nito, nagbahagi siya: “Paano natin matutukoy ang tunay na Cristo mula sa mga huwad? Si Cristo ang Espiritu ng Diyos na nagkatawang-tao, naparito sa lupa bilang isang tao. Siya ang pagsasakatawan ng katotohanan, ang pagparito ng Tagapagligtas. Kaya ni Cristo na magpahayag ng mga katotohanan at magbunyag ng mga misteryo. Kaya Niyang linisin at iligtas ang tao at isagawa ang gawain ng Diyos Mismo. Sa diwa, ang mga huwad na Cristo ay mga demonyo. Gaano man nila sabihing sila ay Diyos, hindi nila kayang ipahayag ang katotohanan at hindi nila kayang isagawa ang gawain ng Diyos ng pagliligtas sa sangkatauhan. Ang kaya lang nila ay mangaral ng ilang salita ng Bibliya o gayahin ang Diyos, gumagawa ng ilang himala para linlangin ang mga tao.” Pagkatapos ay binigyan niya ako ng analohiya. Kung may sampung tao na nakasuot ng puting coat na may stethoscope, at lahat ay nagsasabing mga doktor sila, pero isa lang ang tunay na doktor, paano natin matutukoy ang tunay sa mga peke? Hindi pwedeng tingnan lang natin ang kanilang mga damit o kilos, ang susi ay ang makita kung kaya nilang gumamot ng mga sakit. Kung magagawa nila ito, kung gayon sila ay doktor. Hindi tayo pwedeng tumingin lang sa hitsura kapag tinutukoy si Cristo. Kailangan natin itong pagpasyahan batay sa Kanyang gawain, mga salita, at disposisyong ipinapakita Niya. Kung kaya Niyang magpahayag ng mga katotohanan at gawin ang gawain ng pagliligtas sa sangkatauhan, Siya si Cristo. Kapag nagbabasa ng salita ng Makapangyarihang Diyos, nakikita nating lahat na ang mga salita Niya ay ang katotohanan, na may kapangyarihan at awtoridad ito. Ibinubunyag Niya ang mga misteryo ng anim na libong taong plano ng pamamahala ng Diyos, ang Kanyang tatlong yugto ng gawain, pagkakatawang-tao, at mga pangalan, at ang tagong kuwento ng Bibliya. Ibinubunyag din Niya ang katotohanan at diwa ng pagtiwali ni Satanas sa tao, at ang pinagmulan ng paghihimagsik at paglaban ng tao sa Diyos, na nakakatulong sa mga tao na makilala ang kanilang mga tiwaling disposisyon. Sinasabi Niya sa atin kung anong uri ng mga tao ang gusto Niya, sino-sino ang kinasusuklaman Niya, anong uri ang makapapasok sa kaharian ng Diyos, at sino-sino ang parurusahan. Inihahayag din Niya sa atin ang Kanyang matuwid at di-nalalabag na disposisyon. Ipinapahayag ng Makapangyarihang Diyos ang lahat ng katotohanan na kailangan ng tiwaling sangkatauhan para maligtas at ginagawa ang gawain ng paghatol sa mga huling araw. Mula rito, matitiyak natin na ang Makapangyarihang Diyos ay ang nagkatawang-taong Diyos at Cristo ng mga huling araw. Hindi kaya ng mga huwad na Cristo na magpahayag ng mga katotohanan o magsagawa ng gawain ng pagliligtas sa sangkatauhan, lalong hindi nila kayang lumutas ng mga tiwaling disposisyon ng tao. Gaano man nila tawagin ang sarili nila na Diyos, sila ay huwad at masasamang espiritu, at babagsak sila. Mas sumigla ang puso ko pagkatapos ng pagbabahagi ng sister. Naunawaan ko na hindi ko pwedeng ibatay sa mga salita ng mga pastor o elder ang pagtukoy sa tunay na Cristo, na ang susi ay ang makita kung kaya Niyang magpahayag ng mga katotohanan at magsagawa ng gawain ng pagliligtas sa sangkatauhan. Nagpahayag ng napakaraming katotohanan ang Makapangyarihang Diyos, nagbunyag ng napakaraming misteryo ng Bibliya, at nagsagawa ng gawain ng paghatol at paglilinis ng tao. Ito ay mga bagay na hindi kayang gawin ng tao. Lubos akong nakasiguro na ang Makapangyarihang Diyos ay ang nagbalik na Panginoong Jesus. Pagkatapos nito, madalas akong makipagtipon sa mga kapatid sa nayon.

Noong Abril 2021, bumalik ang dating sakit ng asawa ko at pumanaw siya. Gusto ng mga kamag-anak ko na pumunta ang mga pastor at tumulong sa pagdarasal at pag-aayos ng mga seremonya, pero kinutya ako ng mga pastor at elder at sinamantala ang pagkakataon na pilitin akong talikuran ang aking pananalig. Nakiayon sa kanila ang lider ng nayon, pinagalitan ako sa hindi pakikinig sa kanila, at pinagbawalan ang mga taganayon na tulungan ako. Pagkatapos ay sinabi niya: “Kung aamin ka lang sa lahat, mangangakong tatalikuran ang Makapangyarihang Diyos, at dadalo sa mga kongregasyon ng simbahan, tutulungan ka naming ilibing ang asawa mo.” Hindi ko akalain na gagamitin nila ang paglilibing sa asawa ko para patigilin ako sa aking pananalig. Sobrang kasuklam-suklam at kapoot-poot iyon. Wala akong dahilan para umamin sa kanila. Naiyak na lang ako habang karga ko ang limang buwang sanggol ko. Nang hindi ako sumagot, hinimok nila ang pamilya ko na pagbantaan ako para umamin akong mali ako. Wala ni isa roon ang sumuporta sa akin. Pakiramdam ko’y nag-iisa ako. Naisip ko: “Kung hindi ko sasabihing mali ako, walang tutulong sa akin na ilibing ang asawa ko, pero kung gagawin ko, itatatwa at ipagkakanulo ko ang Diyos. Ano’ng dapat kong gawin?” Sa pasakit, tumawag ako sa Diyos: “Makapangyarihang Diyos! Naniniwala ako na Ikaw ang Diyos Mismo, ang natatanging Lumikha ng lahat, na Ikaw ang Makapangyarihang Diyos ng mga hukbo, at nasa mga kamay Mo ang lahat. Handa akong magpasakop sa mga pagsasaayos Mo.” Pagkatapos kong magdasal, naalala ko ang isang sipi ng salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan. … Kapag naglalaban sa espirituwal na dako ang Diyos at si Satanas, paano mo dapat bigyang-kasiyahan ang Diyos, at paano ka dapat manindigan sa iyong patotoo sa Kanya? Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Naunawaan ko na bagamat mukhang inuusig at hinahadlangan ako ng mga pastor at lider ng nayon, ang totoo, lahat ito’y panlilinlang at panggagambala ni Satanas. Kahit sinabi nilang para sa ikabubuti ko ito, ginagamit nila ang mga kaugalian ng nayon na may kinalaman sa mga libing, kasal, panganganak, at paggawa ng bahay para talikdan ako ng mga taganayon, at pilitin akong itatwa at ipagkanulo ang Diyos. Gusto rin nilang pabalikin ako sa kanilang relihiyon, para mapanatili akong sumusunod at tumatalima sa kanila. Matagal nang iniwan ng Diyos ang mga simbahan ng Kapanahunan ng Biyaya para gawin ang gawain ng paghatol sa mga huling araw. Kung makikinig ako sa mga pastor at lider ng nayon at babalik sa simbahan kasama nila, mawawalan ako ng pagkakataong maligtas ng Diyos, at mapupunta ako sa impiyerno at parurusahan kasama nila. Iyon ang masamang layunin ni Satanas. Gaano man nila ako hadlangan, hindi ako pwedeng makinig sa kanila. Kailangan kong manalangin, umasa sa Diyos, manindigan sa aking patotoo, at ipahiya si Satanas. Pero kailangan ko pa rin ng tulong sa libing ng asawa ko, praktikal na problema iyon. Lahat ng taganayon, kamag-anak at kaibigan ko ay nakikinig sa lider ng nayon at mga pastor, at ayaw nila akong tulungan, kaya ano’ng dapat kong gawin? Patuloy akong tumawag sa Diyos: “Makapangyarihang Diyos, may tumulong man sa’kin na mailibing ang asawa ko ay ganap na nasa mga kamay Mo. Ipinagkakatiwala ko sa’Yo ang mga bagay na ito. Anuman ang mangyari, magpapasakop ako sa Iyo at hinding-hindi Ka ipagkakanulo.” Medyo kumalma at hindi na ako gaanong nahihirapan pagkatapos magdasal. Sa sandaling iyon, narinig ko ang tiyuhin ko sa labas na nagsasabing: “Nakikiusap ako, tumulong po kayo, ako na po ang humihingi ng paumanhin para sa kanya.” Sinabi ng lider ng nayon: “Dapat siya mismo ang humingi ng tawad.” Naisip ko: “Masyadong hindi makatao ang mga pastor at elder na ito! Mas masahol pa sila kaysa sa isang mabuting hindi mananampalataya! Gagawin nila ang lahat para ipagkanulo ko ang Diyos, pero habang mas nagtatangka sila, mas kailangan kong manindigan sa aking patotoo para ipahiya si Satanas.” Nakatanggap ako ng di-inaasahang tawag mula sa nanay ko. Sabi niya: “Huwag kang mawalan ng pag-asa, tutulungan ka ng ilang kaibigan ng asawa mo sa militar, papunta na sila.” No’ng oras na iyon, sobrang naantig ako. Nagpadala ang Diyos ng mga tao para tulungan ako sa kagipitang iyon noong walang-wala akong magawa. Naalala ko ang isang sipi ng salita ng Diyos: “Alam mong ang lahat ng bagay sa iyong kapaligiran ay naroon dahil sa Aking pahintulot, Ako ang nagsasaayos nitong lahat. Tingnan ito nang malinaw at bigyang-kasiyahan ang Aking puso sa kapaligirang ibinigay Ko na sa iyo. Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Nakita ko na ang lahat ay nasa kamay ng Diyos. Hangga’t tunay tayong umaasa sa Diyos, magbubukas Siya ng landas para sa atin. Bagamat inuusig pa rin ako, nakita ko ang patnubay ng Diyos, naging matatag ang puso ko, at hindi na ako negatibo o mahina.

Pagkatapos maisaayos ang libing ng asawa ko, madalas akong pagalitan ng nanay niya, sinasabing iniiwasan kami ng mga taganayon dahil ipinagkanulo ko ang Panginoong Jesus at nanalig sa maling Diyos. Binatikos din ako ng mga kamag-anak ko dahil doon. Kahit ang pamilya ng nanay ko ay hindi lumalapit sa akin. Ang nanay ko lang ang nakikipagkita sa’kin, kahit palagi niya akong hinihimok: “Bakit hindi ka makinig sa mga pastor at sa lider ng nayon? Tingnan mo’ng sarili mo, wala ka nang asawa, kung hindi ka aasa sa mga taong ito o sa mga biyenan mo, kanino ka pa pwedeng lumapit? Napakabata pa ng anak mo. Dapat kang magtapat at huminto sa pananalig sa Makapangyarihang Diyos!” Saanman ako magpunta, pinagtsitsismisan ako nang patalikod ng mga taganayon at ang mga suliranin ko ang paksa nila. Magkasundo kami ng mga ibang taganayon at mga kapitbahay ko noon, pero ngayon ay inuusig at itinatakwil nila ako dahil lang sa pananalig ko. Talagang nasaktan ako rito. No’ng panahong iyon, naputol ang internet sa Myanmar. Kaya hindi ako makapagtipon o makapakinig ng mga sermon online, at hindi naglakas-loob na pumunta sa bahay ko ang ibang miyembro para magbahagi ng salita ng Diyos at tulungan ako. Para akong nasadlak sa kadiliman at hindi ko makita ang liwanag. Ang nagawa ko lang ay magdasal sa Diyos araw-araw, humihiling sa Kanya na gabayan ako paalis sa madilim na mga araw na iyon. Isang araw, nakatanggap ako ng mensahe ng salita ng Diyos: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao. Ang mga pagsubok ay pagpapala mula sa Akin, at ilan sa inyo ang malimit na lumalapit sa Aking harapan at nakaluhod na nagmamakaawa para sa Aking mga pagpapala? Mga hangal na bata! Lagi ninyong iniisip na ang ilang mapapalad na salita ay maibibilang na Aking pagpapala, gayunman ay hindi ninyo kinikilala ang kapaitan bilang isa sa Aking mga pagpapala” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Nang mabasa ko iyon, labis akong naantig. Para akong biglang uminom ng mabisang gamot sa malubhang karamdaman at napuspos ako ng pananalig at lakas. Sa pagninilay sa salita ng Diyos, naunawaan ko na hindi madali ang pagsunod sa Diyos, lahat ay kailangang dumanas ng pasakit at kapighatian. Bagamat nagdurusa ang katawan ko, tinutulak ako nitong magdasal at umasa sa Diyos nang madalas. At habang lalo akong nagdurusa, lalo akong nagkakamotibasyon na hanapin ang katotohanan. Nang hindi namamalayan, nagkaroon ako ng kaunting kaalaman sa kataas-taasang kapangyarihan ng Diyos, naging mas malapit ako sa Diyos, at mas determinado akong sundin Siya. Nananalig ako sa Panginoon mula pa no’ng bata ako, pero ang alam ko lang ay tamasahin ang biyaya, pagpapala, kapayapaan, at kaligayahang ibinigay Niya sa’kin. Hindi ako dumaan sa anumang pasakit o pagsubok. Wala akong alam tungkol sa Panginoon, lalo na sa pagkilatis sa mga tao. Pero bilang mananampalataya sa Makapangyarihang Diyos, sa pamamagitan ng mga pag-uusig at paghihirap na ito, nagdusa ako nang kaunti, pero natuto akong kumilatis ng mga tao, malinaw kong nakita ang pangit, mapanlinlang, at laban-sa-Diyos na mukha ng mga pastor at elder. Noon, dahil nakita ko na naipapaliwanag ng mga pastor ang Bibliya at ipinagdarasal kami, inakala kong nagmamalasakit sila sa amin, nauunawaan ang Bibliya at kilala ang Diyos. Pero nang mabalitaan nilang nagbalik na ang Panginoong Jesus, ayaw nilang maghanap o magsiyasat. Hinadlangan din nila ang mga mananampalataya sa pagsisiyasat sa gawain ng Diyos, ginagamit ang mga kaugalian ng nayon para bantaan ako at inuudyukan ang mga taganayon na atakihin ako at pilitin akong talikdan ang Makapangyarihang Diyos. Nakita ko na sila ay mga mapagpaimbabaw na Pariseo at tuluyan ko silang tinanggihan. Kung gugunitain ang mga araw na iyon ng pasakit at depresyon, kung wala ang patnubay ng salita ng Diyos, baka nabaliw na ako sa mga demonyong iyon. Nalampasan ko ang lahat ng paghihirap na ito dahil sa salita ng Diyos. Tunay akong nagpapasalamat sa Makapangyarihang Diyos! Makalipas ang ilang panahon, bumalik ang internet sa Myanmar. Nakipag-ugnayan ako sa iba pang miyembro at nakipagtipon sa kanila. Pero lumala lang ang pag-uusig ng mga pastor at lider ng nayon.

Isang araw noong Enero 2022, nagpatawag sila ng pulong sa nayon. Humigit-kumulang tatlong daang tao ang dumalo. Pinatalungko nila kaming labing-apat na mananalig sa labas sa ilalim ng tirik na araw. Sabi ng lider ng nayon: “Hindi pwedeng magkaroon ng dalawang pananampalataya sa nayong ito. Ipinatawag ko ang pulong na ito para kayong mga tagasunod ng Makapangyarihang Diyos ay makapili. Sa ngalan ng buong nayon, tinatanong ko sa inyo, magpapatuloy ba kayong manalig sa Makapangyarihang Diyos, o babalik sa simbahan?” Tinawag nila ang mga kamag-anak namin para kumbinsihin kami isa-isa. Pinuno ng nayon ang ama ni Brother Robert at pinilit siya nitong lumuhod at umamin. Sinabi ni Robert na walang masama sa pananalig sa Makapangyarihang Diyos at tumangging lumuhod. Galit na sinabi ng kanyang ama: “Dapat kang manalig sa anumang pinananaligan ng mga magulang mo. Hindi ba’t tinatalikuran mo kami sa hindi pakikinig sa amin at sa pananalig sa Makapangyarihang Diyos?” Sumagot si Robert: “Nananalig ako sa Diyos, kailan ko sinabing tinalikuran ko kayo? Mahal ko ang mga magulang ko, pero mas mahal ko ang Diyos, ang ating Lumikha.” Lalong nagalit na sumigaw ang ama niya: “Anak kita! Nasa mga kamay ko ang buong pagkatao mo! Hindi ka pwedeng magsalita sa’kin nang ganito!” Mas naging malinaw sa akin ang kayabangan ng mga taong ito. Bagamat nananalig sila sa Panginoon, wala silang may-takot-sa-Diyos na puso, ni hindi nila Siya dinadakila. Tapos ay sinabi ng isang opisyal ng gobyerno: “Hindi pinapayagan ng Tsina ang mga tao na manalig sa Makapangyarihang Diyos, at inaaresto nito ang mga nananalig. Plano naming gumawa ng sarili naming imbestigasyon dito. Sino ang nagpasampalataya sa inyo rito? Sino ang lider ninyo?” Sinabi naming lahat na wala kaming lider. Isa pang opisyal ang pumilit sa amin na sumagot pero paulit-ulit lang naming sinabi sa kanya na wala kaming lider. Tapos ay tinanong kami ng isang opisyal ng distrito ng gobyerno: “Ano ang ibig ninyong sabihin sa ‘Makapangyarihang Diyos’?” Sumagot ako: “Hindi mo ba alam? Ang Makapangyarihang Diyos ang Panginoon ng paglikha, ang mismong Panginoon na lumikha sa iyo.” Nagalit siya nang marinig ito at sinabi niya sa’min na gumawa ng huling pasya. Ang magpapatuloy na manalig sa Makapangyarihang Diyos ay magsasabing “magpapatuloy” at ang mga titigil ay magsasabing “iiwanan.” Kung pipiliin namin ang “magpapatuloy,” iuulat kami para harapin ng mga nakatataas. Sinabi rin ng lider ng nayon na ang mga “magpapatuloy” ay kailangang umalis ng nayon, pero ang mga pipili ng “iiwanan” ay pwedeng manatili at bumalik sa simbahan. Pagkatapos ay isa-isa nila kaming pinapili. Tatlong sister sa harap ko ang pumiling “iiwanan” dahil natakot sa pag-uusig. Nang ako na ang pipili, sinigawan ako ng nanay ko na sabihing “iiwanan” at tumigil sa pananalig, habang pasan niya ang anak ko. Napakasakit na makita ang nanay at anak ko no’ng sandaling iyon. Kung aarestuhin ako, paano sila? Magiging napakahirap para sa nanay ko na alagaan ang anak ko. Kaya’t nagdasal ako, hinihiling sa Diyos na bigyan ako ng pananalig. Naalala ko ang mga salita ng Panginoong Jesus: “Ang umiibig sa ama o sa ina nang higit kaysa sa Akin ay hindi karapat-dapat sa Akin; at ang umiibig sa anak na lalaki o anak na babae nang higit kaysa sa Akin ay hindi karapat-dapat sa Akin. At ang hindi nagpapasan ng kanyang krus at sumusunod sa Akin, ay hindi karapat-dapat sa Akin” (Mateo 10:37–38). “Mapapalad ang mga inuusig dahil sa pagsunod sa matuwid: sapagkat kabilang sila sa kaharian ng langit” (Mateo 5:10). At ang sabi ng Makapangyarihang Diyos: “Ano ang ibig sabihin ng Diyos nang sabihin Niyang ‘Diyos ang pinagmulan ng buhay ng tao?’ Ito ay para mapagtanto ng lahat na: Ang buhay at kaluluwa natin ay nagmula lahat sa Diyos at nilikha Niya—hindi mula sa mga magulang natin, at lalong hindi mula sa kalikasan, kundi ipinagkaloob sa atin ng Diyos. Tanging ang laman natin ang isinilang ng mga magulang natin, kung paanong ang mga anak natin ay isinilang natin, ngunit ang tadhana nila ay ganap na nasa mga kamay ng Diyos. Na tayo ay nakakapanalig sa Diyos ay isang oportunidad na ipinagkaloob Niya; ito ay itinakda Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin mo sa Diyos bilang isang nilikha. Ito ang dapat gawin ng mga tao higit sa ano pa man, ang pangunahing bagay na dapat gawin bilang ang pinakamahalagang bagay sa buhay ng isang tao” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Naunawaan ko na nasa mga kamay ng Diyos ang kapalaran natin. Kung saan tayo isinilang, kung sino’ng mga magulang natin, kung ano’ng mga paghihirap ang nararanasan natin—lahat ito ay matagal nang itinakda ng Diyos. Bagamat isinilang ko ang anak ko, tanging ang tungkulin ko bilang isang ina ang magagawa ko para sa kanya, iyon ay ang alagaan siya. Pero hindi ko mababago ang kapalaran niya o kung ano ang mangyayari sa kanya. Ang ilang bata ay naulila no’ng maliit pa sila, pero tumanda pa rin naman sila. Gaya ng paghihiwalay ng mga magulang ko no’ng bata pa ako, walang ama na nag-aalaga sa akin tulad ng sa ibang mga bata, pero lumaki pa rin akong malusog. Ang kinabukasan ng anak ko ay itinakda ng Diyos. Bata pa ang nanay ko. Kahit wala ako, kaya niyang alagaan ang anak ko. Kailangan ko silang ipagkatiwala sa Diyos at magpasakop sa Kanyang mga pagsasaayos. Mas lalo kong naramdaman na dapat akong manalig at sumunod sa Diyos, na manindigan sa aking patotoo sa Diyos at ipahiya si Satanas. Kaya tumayo ako at sinabing: “Magpapatuloy ako!” Sinabi ng lider ng nayon: “Nagkakamali ang mga pumipiling magpatuloy.” Sumagot ako: “Nananalig at sumusunod ako sa Diyos. Nakikinig lang ako sa Kanyang salita. Hindi ito pagkakamali!” Galit na galit akong sinaway ng opisyal, tinawag akong apostata at taksil sa Panginoon. Pero sa puso ko, alam kong nagpahayag ng maraming katotohanan ang Makapangyarihang Diyos at isinagawa ang gawain ng paghatol sa mga huling araw, at Siya ang nagbalik na Panginoong Jesus. Narinig ko ang tinig ng Diyos at tinanggap ko ang pagliligtas ng Panginoon. Sinusundan ko ang mga yapak ng Kordero, paano iyon pagtataksil sa Panginoon? Gusto ko silang pabulaanan nang husto, pero sa lahat ng sigawan nila, hindi ako nagkaroon ng pagkakataon. Minura ako ni Elder Lester bilang walang utang na loob at pumulot ng tabla para hampasin ako. Takot na takot ako at tahimik na nagdasal sa Diyos. Nagulat ako nang biglang lumapit ang biyenan ko para pigilan ang elder. Nagpasalamat ako sa Diyos sa Kanyang proteksyon. Lima pang miyembro ang pumiling “magpapatuloy.” Nang makitang hindi kami nakikipagkompromiso, patuloy nila kaming tinatanong kung sino ang lider namin. Walang sumagot. Nakatalungko kami sa ilalim ng araw, mula 9:30 a.m. hanggang 5 p.m., mahigit pitong oras na sunod-sunod. Dahil napakatagal niyon at wala kaming pagkain o tubig, nahimatay ang isang brother na may mababang presyon ng dugo. Lumapit ang pamilya niya para tulungan siya, pero hindi sila pinayagan ng lider ng nayon. Sabi nito: “Kung ang Diyos ninyo ang tunay na Diyos, bakit siya nahimatay?” Pagkatapos nito, nang makitang hindi pa rin kami bumibigay, sinabi sa amin ng lider ng nayon na kunin namin ang aming pamilya, mga alagang hayop, at lahat ng ari-arian namin, sinasabing kailangan naming lisanin ang nayon noong gabi ring iyon. Sinabi rin niya na susunugin nila ang mga bahay namin pagkatapos naming umalis. Sinabi ng opisyal ng distrito ng gobyerno: “Huwag ka nang mag-aksaya ng oras, mas gugustuhin pa nilang mamatay kaysa sabihin kung sino ang lider nila. Pauwiin mo muna sila. Ipapadala ko ang kanilang mga ulat sa pamahalaan bukas para mapagpasyahan ng mga nakatataas. Matatakot sila nun.” Pero hindi ako gaanong natakot. Alam kong nasa mga kamay ng Diyos ang lahat at arestuhin man kami ng mga nakatataas na opisyal, lahat ay nasa mga kamay at pagsasaayos ng Diyos.

Kinaumagahan ng ikatlong araw, nagpatawag ang pamahalaan ng isang pulong ng nayon. Mahigit sa 400 katao ang naroon. Nag-aalala ako na pupwersahin nila kami na lapastanganin ang Diyos at papirmahin ng pangako ng pagtalikod sa pananampalataya, kaya nagdasal ako, hinihiling sa Diyos na protektahan kami para makapanindigan kami sa aming patotoo. Sa pulong, sinabi sa amin ng pinuno ng pamahalaang distrito: “Bata pa kayong lahat at walang anumang nauunawaan. Hindi ako narito ngayon para papanagutin kayo, pero mula ngayon, dapat sundin na ninyo ang mga magulang ninyo, magtrabaho nang mabuti, at tumigil sa pakikinig sa mga salita ng Makapangyarihang Diyos at pagpapalaganap ng Kanyang ebanghelyo, kung hindi, aarestuhin kayo ng lider ng nayon at ipapasa sa pamahalaan.” Isang opisyal mula sa konseho ng administrasyon ang nagsabi sa lahat: “Itatrato namin ang mga tagasunod ng Makapangyarihang Diyos sa parehong paraan ng pagtrato sa kanila ng CCP. Tinutugis at inaaresto ng CCP ang mga mananampalataya at maaari nilang gulpihin ang mga ito hanggang sa mamatay nang walang parusa. Ganoon din ang gagawin namin dito sa Wa State. Lahat ng mananampalataya ay aarestuhin, may ginawa man silang mali o wala, at pagkatapos ay gugulpihin sila hanggang sa mamatay nang walang parusa. Walang puwedeng magsabi ng mga bagay na gaya ng ‘Walang ginawang mali ang mga mananampalatayang iyon.’ Ito ang mga utos ng gobyerno. Huwag lumaban, at kapag may nakita kayong mga mananampalataya ng Makapangyarihang Diyos, iulat niyo sila.” Pagkatapos ay itinuro niya kaming mga nananalig at sinabi sa lahat: “Tingnan niyong mabuti ang mga mukha nila, kailangan niyo silang makilala. Ang mga taong ito ay nananalig sa Makapangyarihang Diyos. Kapag nakita niyo sila na nagtipon o nag-ebanghelyo, iulat niyo sila!” Pagkatapos ay pinabasa niya sa isang klerk ng distrito ang mga materyal na lumalapastangan sa Diyos sa harap ng lahat. Ang mga tao ay nalinlang ng mga salita ng gobyerno, at ang ilan ay tumingin sa amin nang may pagkasuklam. Nagalit ako nang husto sa sinabi nila. Alam kong inuusig ng gobyerno tayong mga mananampalataya upang puwersahin tayong talikdan ang ating pananampalataya at para gawing kimi ang mga tao at matakot na siyasatin ang gawain ng Makapangyarihang Diyos, nang sa gayon ay maiwala nila ang pagliligtas ng Diyos. Lalo akong napoot sa mga diyablong iyon dahil dito. Pagkatapos ay pinayagan kami ng gobyerno na umuwi.

Pagkauwi ko, binasa ko ang isang sipi ng salita ng Makapangyarihang Diyos: “Kahit gaano pa ‘kalakas’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot ng tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman naghari o kumontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang sumailalim sa kapamahalaan ng Diyos, kundi, higit pa rito ay kailangang sumunod sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos. Sa mga mata ng Diyos, mas mababa pa si Satanas sa mga liryo ng kabundukan, sa mga ibon na lumilipad sa himpapawid, sa mga isda sa karagatan, at sa mga uod sa lupa. Ang papel nito sa lahat ng bagay ay para pagsilbihan ang lahat ng bagay, at gumawa para sa sangkatauhan, at pagsilbihan ang gawain ng Diyos at ang Kanyang plano ng pamamahala. Kahit gaano pa kamalisyoso ang kalikasan nito, at gaano man kasama ang diwa nito, ang tanging bagay na magagawa nito ay ang tapat na gawin ang tungkulin nito: ang magsilbi sa Diyos, at maging panghambing ng Diyos. Ito ang diwa at kinatatayuan ni Satanas. Ang diwa nito ay hindi kaugnay sa buhay, hindi kaugnay sa kapangyarihan, hindi kaugnay sa awtoridad; laruan lamang ito sa mga kamay ng Diyos, isa lang makina na nagsisilbi sa Diyos!” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Binigyan ako ng salita ng Diyos ng pananalig. Maaari kaming gipitin ng mga pastor at elder, arestuhin at usigin ng pamahalaan, at maaari nilang gamitin ang mga pamilya namin para pilitin kaming talikuran ang Makapangyarihang Diyos, pero anuman ang sabihin o gawin nila, wala silang magagawa sa amin kung walang pahintulot ng Diyos. Tulad noong sinubukan akong hampasin ni Elder Lester ng tabla, bigla akong ipinagtanggol ng biyenan ko na galit sa akin at pinigilan ito. Lahat ito’y nasa mga kamay ng Diyos. Naramdaman ko ang kataas-taasang kapangyarihan ng Diyos sa lahat ng bagay, at naramdaman kong binabantayan Niya ako. Alam kong nagsaayos ang Diyos ng mga sitwasyon batay sa tayog ko at na hindi Niya ako binibigyan ng napakabigat na pasanin. Sa mga karanasang ito, lumago ang pananalig ko sa Diyos at nadama ko na lahat ng ginagawa ng Diyos ay mabuti. Lubos akong nagpapasalamat sa Diyos! Malinaw na ipinakita sa akin ng karanasang ito ang napopoot at laban-sa-Diyos na kalikasan ng mga pastor at elder. Sabi ng mga salita ng Diyos: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa kalooban ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila ay tila may ‘magagandang konstitusyon,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Hindi talaga nauunawaan ng mga pastor at elder ang Bibliya. Itinuturo lang nila ang mga salita at doktrina ng Bibliya, at hindi man lang sinasalubong ang Panginoon, at lalong hindi nila hinahanap ang katotohanan. Nang maharap sa gawain ng Diyos sa mga huling araw, hindi sila naghanap o nagsiyasat, nagkamali sila ng pag-unawa sa salita ng Panginoon, at nagpakalat ng mga kuru-kuro para iligaw ang mga nananalig. Sa pagsasabing hindi totoo ang anumang pangangaral na nagbalik na ang Panginoon, pinipigilan nila ang mga nananalig na marinig ang tinig ng Diyos at masalubong ang Panginoon. Sinabi pa nga nila na ito’y para protektahan ang mga nananalig, pero ang totoo’y natatakot sila na wala nang makikinig sa kanila kung susunod ang lahat sa Makapangyarihang Diyos, at na manganganib ang kanilang katayuan at kabuhayan. Ito’ng dahilan kaya pinilit nila kaming talikdan ang Diyos. Umabot pa sila sa paggamit ng libing, kasal, panganganak, at paggawa ng bahay para takutin ako at pilitin akong pirmahan ang pangako ng pagtalikod sa pananampalataya. Ginamit pa nila ang paglilibing sa asawa ko para ipatakwil sa akin ang Makapangyarihang Diyos. Nang hindi ako nakinig, nakipagkaisa sila sa pamahalaan at nagpulong sa nayon para usigin ako, at ginamit ang pamilya ko para tuksuhin akong ipagkanulo ang Diyos. Ginusto pa nilang itaboy kami sa nayon, sunugin ang mga bahay namin, at ipasa kami sa mga nakatataas na opisyal. Hindi sila tumigil sa pag-uusig sa amin para ipagkanulo namin ang Makapangyarihang Diyos at mawalan kami ng pagkakataong maligtas at makapasok sa kaharian ng Diyos. Talagang masasama at malulupit ang mga pastor na iyon! Naalala ko ang pagkondena ng Panginoong Jesus sa mga Pariseo. Sinabi ng Panginoong Jesus: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok. … Sa aba ninyo, mga eskriba at mga Pariseo, mga mapagpaimbabaw! Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:13, 15). Sa ilalim ng pagkukunwaring pagprotekta sa kawan, pinigilan ng mga pastor at elder ang mga tao na tanggapin ang gawain ng Diyos sa mga huling araw. Nilinlang nila ang mga tao na sumunod sa kanila sa paglaban sa Diyos at sa huli ay dadalhin ang mga tao sa impiyerno. Sila ay mga buhay na diyablo na pumipigil sa mga tao sa pagpasok sa kaharian ng Diyos. Sila ay mga demonyo at anticristo na lumalaban sa Diyos at pumipinsala sa mga tao. Malinaw kong nakita ang diwa nila na napopoot sa katotohanan at sa Diyos, at naging mas matatag ako sa pananalig ko na sundin ang Diyos. Gaano man nila ako subukang iligaw o hadlangan, hindi ko tatalikdan ang Makapangyarihang Diyos. Nagdasal ako sa Diyos na gagawin ko nang maayos ang aking tungkulin at mas magdadala pa sa harap Niya ng mga nananabik sa Kanyang pagpapakita para tanggapin ang Kanyang pagliligtas.

Sa paglipas ng panahon, patuloy na pinaghihigpitan ang aming mga pagtitipon at gawain ng ebanghelyo. Para pigilan kaming manalig sa Makapangyarihang Diyos at magtipon online, may itinalagang mga opisyal ang lider ng nayon na sumusuri sa mga telepono namin kada tatlong araw at binubura ang Facebook sa mga telepono namin sa sandaling nakita nila ito. Para maiwasan ang pagbabantay nila at ang pamahalaan, dinala namin sa kabundukan ang mga kagamitan namin sa pagsasaka at nagkunwaring nagtatrabaho para makapagtipon kami nang patago. Hindi kami nangahas na pag-usapan ang pananampalataya namin sa nayon. Pero gaano man nila kami inusig, umasa pa rin kami sa Diyos at patuloy na nagpalaganap ng ebanghelyo sa ibang mga nayon. Sa paglipas ng panahon, mas maraming tao ang tumanggap sa ebanghelyo. Pero natuklasan ng pinuno ng nayon na nagpapalaganap ako ng ebanghelyo at pinilit niya akong ipagkanulo ang iba at isiwalat kung sino ang mga pinangaralan ko. Nang wala akong sinabing anuman, tinakot niya ako, sinusubukang patalikdan sa akin ang aking pananampalataya at pabalikin ako sa kongregasyon, kung hindi, ipapaaresto niya ako. Upang normal na makapagtipon at makapangaral ng ebanghelyo, at matakasan ang pag-uusig at pag-aresto, umalis ako ng Myanmar at nagtungo sa ibang bansa. Naninirahan na ako ngayon kasama ng ilang iba pang kapatid. Nagbabahaginan kami, nagpapalaganap ng ebanghelyo, at nagpapatotoo sa gawain ng Diyos. Nag-eenjoy ako nang sobra. Nagdusa ako ng pasakit at pag-uusig sa lahat ng ito, pero nagkaroon naman ako ng kaunting pagkakilala sa mga pastor at elder at nakikita ko na nang mas malinaw ang kasamaan ng gobyerno, at hindi na nila ako napipigilan. Nagkamit din ako ng kaunting kaalaman tungkol sa kataas-taasang kapangyarihan ng Diyos at lumago ang pananalig ko sa Kanya. Ito ang mga bagay na hindi ko makakamit sa isang komportableng kapaligiran.


7. Nakalaya Mula sa Pagkabalisa sa Aking mga Karamdaman

Ni Jin Xin, Tsina

Nagkaroon ng cancer ang nanay ko at pumanaw siya bago ako ikinasal at nagkaroon ng altapresyon ang tatay ko noong siya ay 57 taong gulang, na naging sanhi ng pagputok ng daluyan ng dugo, kaya naging paralisado ang kalahati ng katawan niya at nakaratay siya sa kama nang 15 taon. Sa huli, namatay siya sa matinding paghihirap. Labis ang lungkot sa puso ko nang makita ang tatay ko na nakahiga habang nasasaktan. Mayroon akong altapresyon at pananakit ng dibdib. Minsan, nagiging manhid ang kalahati ng ulo ko, at para akong tinutusok ng mga karayom. Nagkaroon din ako ng iba pang uri ng mga isyung pangkalusugan, at naggagamot ako sa loob ng mahabang panahon. Napagtanto ko na pareho ang mga sintomas namin ng tatay ko, at palagi akong nag-aalala: “Tumatanda na ako. Paano kung maging baldado ako tulad ng tatay ko? Paano ako mabubuhay niyon? Paano ko magagawa ang tungkulin ko at mahahangad ang katotohanan? Kung hindi ako makakagawa ng tungkulin, paano ako maliligtas?” Kaya, anumang oras na lumilitaw ang mga sintomas, binabalot ako ng pagkabalisa. Isang beses, agarang nangangailangan ang isang iglesia ng taong susuporta sa kanila. Kinausap ako ng isang nakatataas na lider tungkol sa pagpunta roon para tumulong, pero iniisip ko na: “Maraming problema sa iglesiang iyon. Kung pupunta ako, napakalaking abala nito at kakailanganin kong magsikap nang husto rito. Masama na ang kalusugan ko, mas papagurin lang ako nito. Patuloy bang lalala ang kondisyon ko? Ano ang gagawin ko kung talagang magkasakit ako?” Kaya, tinanggihan ko ito. Pagkalipas ng ilang buwan, talagang nangailangan ng tao ang iglesiang iyon, at muli akong kinausap ng nakatataas na lider tungkol dito. Nakonsensya talaga ako. Hindi ko isinaalang-alang ang kalooban ng Diyos noon, at medyo nabagabag ako pagkatapos niyon. Hindi ko pwedeng tanggihan ulit ang tungkuling iyon, kaya pumayag akong puntahan ang iglesiang iyon.

Pero pagdating ko sa iglesia, nakita ko na wala silang natatamo sa kanilang gawain, at nakaramdam ako ng matinding pressure. Maraming isyu ang dapat tugunan kung gusto kong mapabuti ang mga resulta ng gawain, at talagang magiging mahirap ito. Palaging puno ang isipan ko. Nagsimula na namang mamanhid ang ulo ko, at hindi ako komportable, para bang may mga insekto na gumagapang sa loob ng utak ko. Hindi ako makatulog at wala akong kasigla-sigla sa buong araw. Nanghihina ang buong katawan ko at wala man lang akong lakas. Medyo nag-alala ako. Patuloy bang lalala ang kondisyon ko? Kung magiging barado ang mga daluyan ng dugo ko kagaya ng sa tatay ko, mahihimatay na lang ba ako? Kung magiging baldado ako, o mapaparalisa, o mawawalan pa nga ng buhay, paano ako makakagawa ng tungkulin, at paano ako magtatamo ng kaligtasan? Binalot ako ng mga pag-aalala tungkol sa karamdaman ko, at bagamat ako ang nangangasiwa sa gawain ng ebanghelyo, ayaw kong alalahanin ang mga detalye ng mga problema. Bihira kong pinangangasiwaan ang mga detalye ng gawain, natatakot na baka maging baldado ako kapag masyado kong pinagod ang sarili ko. Talagang nauubusan ako ng pasensya, at gusto kong ipasa itong nakapapagod na gawaing ebanghelyo sa isang bagong halal na lider. Dati nang walang gaanong natatamo ang iglesiang ito sa gawain ng ebanghelyo, at hindi ko detalyadong tinugunan ang problema, ibig sabihin, hindi man lang umusad ang gawaing iyon. Nag-aalala ako noon kung mas mapapasama ba ang kondisyon ko, at kung bigla itong lumala, mawawalan ako ng buhay. Kung mamamatay ako, hindi ko magagawa ang aking tungkulin at hindi ako maliligtas. Pero naisip ko, nasa kalagitnaan ako ng paggawa ng isang tungkulin, kaya dapat akong protektahan ng Diyos, at malamang na hindi ako lubhang magkakasakit. Kaya, medyo napayapa ang loob ko, bagamat paminsan-minsan pa rin akong dinadalaw ng aking mga alalahanin. Lalo na nang makita ko ang brother na nagtatrabaho kasama ko na nasa edad 70, na walang mga problema sa kalusugan, samantalang mas bata ako kaysa sa kanya pero tadtad ako ng sakit, hindi ko maiwasang malungkot: “Nasa mabuting kalusugan ang brother at siguradong madali para sa kanya na gawin ang kanyang tungkulin. Bakit hindi ako malusog?” Talagang wala akong magawa at naging negatibo ako sa tungkulin ko. Noong huling bahagi ng Disyembre 2022, sumiklab ang pandemya. Marami na akong naunang isyu sa kalusugan at pagkatapos ay nahawa pa ako ng Covid. Nilagnat ako, nanghina ang buong katawan ko, at umuubo ako ng dugo. Wala akong gana at dalawang linggong hindi makakain. Ang sama-sama ng pakiramdam ko noong panahong iyon. Naisip ko, “Katapusan ko na, talagang bumabagsak ang kalusugan ko. Kung mawawalan ako ng buhay, paano ko pa magagawa ang tungkulin ko? Ang ilang tao ay nagkaroon ng Covid, nagkaroon ng ubo nang ilang araw at pagkatapos ay gumaling na sila. Pero hindi ako kailanman huminto sa paggawa ng tungkulin ko, at ilang araw akong nagkaroon ng mataas na lagnat at hindi ako nakakakain ng anuman. Bakit lubha akong nagkasakit?” Mas lalo akong nalulungkot habang iniisip ko iyon, at miserable ako. Pagkaraan ng ilang araw, bumaba ang aking lagnat, pero nahawaan ang dalawang tao na nakatrabaho ko, at walang sinuman ang naroon para gumawa ng gawain ng iglesia. Nang walang ibang pagpipilian, kinailangan kong pilitin ang mahina kong katawan na dumalo sa mga pagtitipon. Mga dalawa o tatlong araw akong nagpapakaabala habang may sakit, at mahirap pangasiwaan ang maraming gampanin dahil sa pandemya. Nagsimulang lumayo ang puso ko, at pakiramdam ko ay masyadong mahirap ang gawain. Palala nang palala ang kalusugan ko, at hindi ko nagagawa nang maayos ang gawain, kaya naisip kong mabuti pang umuwi na lang ako at magpagaling. Baka mas maging maayos ang pakiramdam ko. Pagbalik sa bahay ng host ko, biglang umatake ang pananakit ng dibdib ko, at pakiramdam ko ay hindi ko na ito kakayanin. Iniisip ko, “Kung patuloy kong gagawin ang tungkulin ng isang lider, hindi na ito kakayanin ng kalusugan ko. Mas mabuti pang hindi ko na gawin ang tungkuling ito.” Nanlumo talaga ako, at hindi ako umalis sa kama nang dalawa o tatlong araw. Pakiramdam ko na kung gusto kong gumaling, kailangan kong gawin ito nang ako mismo at alagaan ang kalusugan ko, na iyon ang makatotohanan. Sumulat ako ng liham sa lider para ipaliwanag ang iniisip ko, at umuwi ako kaagad pagkatapos ko itong maipadala. Habang papauwi, hindi ko maiwasang isipin na, “Matagal na panahon na akong mananampalataya, pero nasa ganitong kalagayan ang kalusugan ko at hindi ko magawa nang maayos ang tungkulin ko. Sa palagay ko, ganap na akong nalantad sa pagkakataong ito; maliligtas pa ba ako?” Pagkauwi ko, humiga ako sa kama nang hungkag ang pakiramdam, at hindi ako makatulog. Lubos akong nakokonsensya. Naisip ko rin ang lahat ng detalye ng gawaing ebanghelyo na responsabilidad ko na kinakailangang ng pagsasaayos. Kung mananatili lang ako sa bahay, tiyak na maaantala nito ang gawain ng iglesia. Hindi naaayon sa kalooban ng Diyos na gawin iyon. Hindi ba’t sumusuko na lang ako at pinagtataksilan ang Diyos? Kaya, nagdasal ako sa Diyos, “Diyos ko! Bakit sa harap ng sitwasyong ito ay napakahina ko at ayaw kong gawin ang aking tungkulin? Alam kong hindi ito naaayon sa Iyong kalooban, pero hindi ko kayang magpatuloy. Wala na akong natitirang kahit katiting na lakas. O Diyos, hindi ko talaga alam ang gagawin, at sobra akong nahihirapan. Pakiusap, bigyang-liwanag at gabayan Mo po ako, bigyan Mo po ako ng pananalig at lakas.”

Nabasa ko ang isang sipi ng mga salita ng Diyos sa aking paghahanap: “Ikaw man ay may karamdaman o may pasakit, hangga’t may natitira kang hininga, hangga’t ikaw ay nabubuhay pa, hangga’t ikaw ay nakapagsasalita at nakapaglalakad pa, may enerhiya ka pa para gampanan ang tungkulin mo, at dapat ay maganda ang asal mo sa pagganap mo ng iyong tungkulin at praktikal kang mag-isip. Hindi mo dapat talikuran ang tungkulin ng isang nilalang o ang responsabilidad na ibinigay sa iyo ng Lumikha. Hangga’t hindi ka pa patay, dapat mong tuparin ang iyong tungkulin at tuparin ito nang maayos” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). Nakinig din ako sa isang himno ng mga salita ng Diyos “Napakahirap Iligtas ng mga Tao”: “Walang nagbabalak na tahakin ang landas ng pagsunod sa Diyos sa buong buhay nila, na hangarin ang katotohanan para makamit ang buhay, na magtamo ng kaalaman sa Diyos, at sa huli ay mabuhay nang makabuluhan gaya ni Pedro. Kaya, lumilihis ang mga tao habang naglalakad sila, nag-iimbot ng mga kasiyahan ng laman. Kapag nakararanas sila ng pasakit, malamang na sila ay maging negatibo o mahina, at hindi magkaroon ng puwang para sa Diyos sa kanilang puso. Hindi gagawa sa kanila ang Banal na Espiritu, at ilang tao ang nanaisin pang umatras. Nasayang ang lahat ng pagsisikap nila sa lahat ng taon ng kanilang pananalig, at isa itong napakamapanganib na bagay! Nakakapanghinayang na ang lahat ng kanilang paghihirap, ang mga hindi mabilang na sermon na pinakinggan nila, at ang mga taon na ginugol nila sa pagsunod sa Diyos, ay pawang nawalan ng kabuluhan! Madali para sa mga tao na kumilos nang mali, at talagang mahirap lumakad sa tamang landas, at piliin ang landas ni Pedro. Karamihan sa mga tao ay may malabong pag-iisip. Hindi nila makita nang malinaw kung anong landas ang tama at ano ang paglihis doon. Gaano man karaming sermon ang naririnig nila, at gaano man karaming salita ng Diyos ang nababasa nila, kahit alam nila sa puso nila na Siya ang Diyos, hindi pa rin sila ganap na naniniwala sa Kanya. Alam nilang ito ang tunay na daan, ngunit hindi kayang tahakin ito. Napakahirap magligtas ng mga tao!” (Ang Salita, Vol. III. Ang mga Diskurso ni Cristo ng mga Huling Araw. Ang Pagpili ng Tamang Landas ang Pinakamahalagang Bahagi ng Paniniwala sa Diyos). Napaluha ako sa pakikinig ng himnong ito. Talagang nakakaantig sa akin ang mga salita ng Diyos, at itinuro ako nito sa isang landas ng pagsasagawa. Kahit may sakit ako, hangga’t may hininga pa ako, at hangga’t kaya ko pang magsalita at maglakad, hindi ko pwedeng talikuran ang aking tungkulin bilang isang nilikha. Habang mas pinag-iisipan ang tungkol sa karamdaman ko, nakita kong hindi naman ito ganoon kalala na hindi na ako makakapunta sa kung saan. Medyo mahina lang ako at kailangan kong magdusa nang kaunti para magawa ang tungkulin ko. Gayunpaman, isinantabi ko ang tungkulin ko at umuwi. Matagal na akong mananampalataya ng Diyos, at napakinggan ko na ang napakaraming salita ng Diyos. Gusto ko ba talagang sumuko sa tungkulin ko? Labag iyon sa dikta ng konsensya! Napagtanto ko na hindi pwedeng patuloy akong maging napakanegatibo. Hindi ba’t magiging isa itong tanda ng kahihiyan sa mga mata ng Diyos kung tatalikuran ko ang tungkulin ko nang ganoon? Kailan man ako gumaling, basta’t may hininga ako, gaano man kahirap ang aking tungkulin, kailangan kong gawin ang lahat ng aking makakaya para makipagtulungan. Binigyan ako ng mga salita ng Diyos ng motibasyon para sa aking tungkulin, at biglang naging mas malaya ang pakiramdam ko. Naramdaman ko ang pagbabago sa kalagayan ko, at bumalik ako para gawing muli ang tungkulin ko.

Nabasa ko ang isa pang sipi ng mga salita ng Diyos pagkatapos niyon: “Nariyan din ang mga taong hindi maganda ang kalusugan, na mahina ang pangangatawan at kulang sa enerhiya, na madalas na may malubha o kaunting karamdaman, na hindi man lamang magawa ang mga pangunahing bagay na kinakailangan sa pang-araw-araw na buhay, na hindi kayang mabuhay o kumilos tulad ng mga normal na tao. Ang gayong mga tao ay madalas na hindi komportable at hindi maayos ang pakiramdam habang ginagampanan nila ang kanilang mga tungkulin; ang ilan ay mahina ang pangangatawan, ang ilan ay may tunay na mga karamdaman, at siyempre, may ilan na may natuklasan nang sakit at kung anong posibleng sakit. Dahil may gayon silang praktikal na pisikal na mga paghihirap, ang gayong mga tao ay madalas na nalulubog sa mga negatibong emosyon at nakakaramdam ng pagkabagabag, pagkabalisa, at pag-aalala. Ano ang kanilang ikinababagabag, ikinababalisa, at ipinag-aalala? Nag-aalala sila na kung magpapatuloy sila sa pagganap sa kanilang tungkulin nang ganito, ginugugol ang kanilang sarili at nagpapakaabala para sa Diyos nang ganito, at palaging napapagod nang ganito, lalo bang hihina nang hihina ang kanilang kalusugan? Kapag sila ay nasa edad 40 o 50 na, mararatay na lang ba sila sa kama? May basehan ba ang mga pag-aalalang ito? May magbibigay ba ng kongkretong paraan para harapin ito? Sino ang magiging responsable rito? Sino ang mananagot? Ang mga taong may mahinang kalusugan at hindi maayos na pangangatawan ay nababagabag, nababalisa, at nag-aalala sa mga ganitong bagay. Ang mga may karamdaman ay madalas na iniisip na, ‘Determinado akong gampanan nang mabuti ang tungkulin ko, ngunit may ganito akong karamdaman. Hinihiling ko sa Diyos na ilayo ako sa kapahamakan, at hindi ko kailangang matakot dahil nariyan ang proteksyon ng Diyos. Ngunit kung mapagod ako habang ginagampanan ko ang mga tungkulin ko, lalala ba ang aking kalagayan? Ano ang gagawin ko kung talagang lumala ang kalagayan ko? Kung kailangan kong maospital upang sumailalim sa operasyon, wala akong perang pambayad para dito, kaya kung hindi ko uutangin ang pera para sa paggagamot, lalo bang lalala ang kalagayan ko? At kung lumala nga talaga ito, mamamatay ba ako? Maituturing bang normal na pagkamatay ang gayong kamatayan? Kung mamamatay nga talaga ako, maaalala ba ng Diyos ang mga tungkulin na ginampanan ko? Maituturing kayang gumawa ako ng mabubuting gawa? Makakamtan ko ba ang kaligtasan?’ May ilan ding nakakaalam na may sakit sila, ibig sabihin, alam nilang mayroon silang tunay na karamdaman o iba pa, halimbawa, mga sakit sa tiyan, pananakit ng ibabang bahagi ng likod at ng binti, arthritis, rayuma, pati na rin mga sakit sa balat, sakit ng mga kababaihan, sakit sa atay, alta presyon, sakit sa puso, at iba pa. Iniisip nila, ‘Kung patuloy kong gagampanan ang tungkulin ko, sasagutin ba ng sambahayan ng Diyos ang bayarin para sa pagpapagamot ng sakit ko? Kung lumala ang karamdaman ko at maapektuhan nito ang pagganap ko sa tungkulin ko, pagagalingin ba ako ng Diyos? May ibang tao na gumaling matapos manalig sa Diyos, kaya gagaling din ba ako? Pagagalingin ba ako ng Diyos, gaya ng Kanyang pagpapakita ng kabutihan sa iba? Kung tapat kong gagampanan ang tungkulin ko, dapat akong pagalingin ng Diyos, ngunit kung ako lang ang may gusto na pagalingin ako ng Diyos at ayaw Niyang gawin ito, ano na ang gagawin ko kung gayon?’ Tuwing iniisip nila ang mga bagay na ito, nararamdaman nila ang pag-usbong ng matinding pagkabalisa sa kanilang puso. Kahit na hindi sila kailanman tumitigil sa pagganap ng kanilang tungkulin at palagi nilang ginagawa ang dapat nilang gawin, palagi nilang iniisip ang kanilang karamdaman, kalusugan, hinaharap, at ang tungkol sa kanilang buhay at kamatayan. Sa huli, ang nagiging konklusyon nila ay nangangarap silang, ‘Pagagalingin ako ng Diyos, papanatilihin akong ligtas ng Diyos. Hindi ako aabandonahin ng Diyos, at hindi babalewalain ng Diyos kung makikita Niyang nagkakasakit ako.’ Walang anumang basehan na mag-isip nang ganito, at masasabi pa ngang isang uri ito ng kuru-kuro. Kailanman ay hindi malulutas ng mga tao ang kanilang praktikal na mga paghihirap gamit ang ganitong mga kuru-kuro at imahinasyon, at sa kaibuturan ng kanilang puso, bahagya silang nababagabag, nababalisa, at nag-aalala tungkol sa kanilang kalusugan at mga karamdaman; hindi nila alam kung sino ang magiging responsable para sa mga bagay na ito, o kung mayroon man lang bang magiging responsable para sa mga ito” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). Kung hindi ito sinabi ng Diyos, hindi ko pa rin malalaman na ang palaging pag-aalala tungkol sa mga karamdaman ko ay isang negatibong emosyon, at iisipin kong makatwiran lang ito. Sa wakas, napagtanto ko ngayon na malalim akong nakabaon sa negatibong damdaming ito. Dahil mayroon akong mga kondisyon ng altapresyon at pananakit ng dibdib, mayroon akong mga sintomas na madalas na sumiklab. Nang lalo akong magdusa sa aking tungkulin at mas napagod ako nang kaunti, nag-alala ako na baka lalo pang lumala ang kondisyon ko. Kung mawawalan ako ng buhay, paano ko magagawa ang tungkulin ko? Kaya naman, natakot ako na mawawala ang pagkakataon ko na maligtas. Noong hindi pa ganoon kasama ang kalusugan ko, kaya ko pang ipagpatuloy ang paggawa ng tungkulin ko. Pakiramdam ko ay nagbabayad ako ng halaga at na pinoprotektahan ako ng Diyos, pero sa sandaling lumitaw ang mga sintomas ko, napuno ako ng lahat ng emosyong ito ng pagkabalisa. Palagi akong nag-aalala tungkol sa kinabukasan ko, at hindi ko malayang magawa ang tungkulin ko. Habang mas iniisip ko ang laman, mas lalo akong natatakot sa kamatayan at sa hirap at sakit na dulot ng mahinang kalusugan. At nang maalala ko ang tatay ko na nakaratay sa kama, araw-araw na puno ng matinding sakit, wala nang magawa at nakatitig na lang sa puting pader, nang walang anumang pag-asa sa buhay, natakot akong maging katulad niya. Kaya lagi kong iniisip ang laman ko habang ginagawa ang aking tungkulin. Yumukyok ako, natatakot na ibigay ang lahat ko. Ayaw kong magsumikap para matutunan ang mga detalye ng gawaing ebanghelyo, ibig sabihin, hindi kailanman umusad nang maayos ang gawain. At pagkatapos kong mahawaan ng Covid at lumala ang kondisyon ko, mas tumindi ang aking mga pag-aalala. Ayaw ko nang gawin ang tungkulin ko, at sumuko na lang ako at nagmadaling umuwi. Nakita ko kung gaano ako naapektuhan ng negatibong emosyong iyon. Namumuhay sa loob ng ganoong pagkabalisa, lalo lang akong nagrebelde sa Diyos, at lalong naging mas nakapanlulumo at masakit ang buhay. Sa totoo lang, alam ko na ang pagsilang, pagtanda, karamdaman, at kamatayan ay nasa mga kamay ng Diyos, wala sa aking kontrol, at na wala akong magagawa para maiwasan ang karamdaman. Dapat ko itong harapin nang tama at magpasakop sa mga pagsasaayos ng Diyos. Kahit gaano pa ako mag-alala, wala akong mababago. Pero dahil palagi kong iniisip ang mga inaasam ko at kung paano makakatakas sa mga inaalala ko, hindi ko mapigilang mamuhay sa isang kalagayan ng pagkabalisa. Binibigyan ko lang ang sarili ko ng walang kabuluhang tensiyon at pasakit. Napakahangal ko! Nang mapagtanto ko ito, ayaw ko nang mamuhay sa negatibong kalagayang iyon.

Pagkatapos niyon, nabasa ko ang isang sipi ng mga salita ng Diyos: “Kapag dumadapo ang karamdaman, anong landas ang dapat sundan ng mga tao? Paano sila dapat pumili? Hindi dapat malubog ang mga tao sa pagkabagabag, pagkabalisa, at pag-aalala, at hindi nila dapat pag-isipan ang mga posibilidad at mga landas para sa kanila sa hinaharap. Sa halip, habang mas nalalagay sa ganitong mga panahon at ganitong mga espesyal na sitwasyon at konteksto ang mga tao, at habang mas nalalagay sila sa ganitong mga biglaang paghihirap, mas higit nilang dapat hanapin at hangarin ang katotohanan. Sa ganitong paraan lamang na hindi masasayang at na magkakabisa ang mga sermon na iyo nang narinig noon at ang mga katotohanan na iyo nang nauunawaan. Habang mas nalalagay ka sa ganitong mga paghihirap, mas lalong dapat mong bitiwan ang sarili mong mga ninanasa at magpasakop ka sa mga pangangasiwa ng Diyos. Ang layunin ng Diyos sa pagsasaayos ng ganitong uri ng sitwasyon at pagsasaayos ng mga kondisyon na ito para sa iyo ay hindi para malubog ka sa mga emosyon ng pagkabagabag, pagkabalisa, at pag-aalala, at hindi ito upang masubok mo ang Diyos kung pagagalingin ka ba Niya kapag ikaw ay nagkasakit, o upang siyasatin ang katotohanan sa usapin; isinasaayos ng Diyos ang mga espesyal na sitwasyon at kondisyong ito para sa iyo upang matutunan mo ang mga praktikal na aral sa gayong mga sitwasyon at kondisyon, upang makamit mo ang mas malalim na pagpasok sa katotohanan at sa pagpapasakop sa Diyos, at upang mas malinaw at tumpak mong malaman kung paano pinangangasiwaan ng Diyos ang lahat ng tao, pangyayari, at bagay. Ang kapalaran ng tao ay nasa mga kamay ng Diyos, at nararamdaman man ito ng mga tao o hindi, tunay man nila itong namamalayan o hindi, dapat silang sumunod at huwag lumaban, huwag tumanggi, at lalong huwag subukin ang Diyos. Maaari kang mamatay anu’t anuman, at kung lalabanan, tatanggihan, at susubukin mo ang Diyos, malinaw na agad kung ano ang iyong magiging wakas. Sa kabaligtaran, kung sa kaparehong mga sitwasyon at kondisyon ay magawa mong hanapin kung paano dapat magpasakop ang isang nilalang sa mga pangangasiwa ng Lumikha, hanapin kung anong mga aral ang dapat mong matutunan at kung anong mga tiwaling disposisyon ang dapat mong malaman sa mga sitwasyon na ibinibigay ng Diyos sa iyo, at maunawaan ang kalooban ng Diyos sa gayong mga sitwasyon, at maayos kang makapagpatotoo upang matugunan ang mga hinihingi ng Diyos, ito ang dapat mong gawin. Kapag isinasaayos ng Diyos na ang isang tao ay magkasakit, ng malubhang sakit man o simple, ang layunin Niya sa paggawa nito ay hindi upang mapahalagahan mo ang mga detalye ng pagkakaroon ng sakit, ang pinsalang idinudulot ng sakit sa iyo, ang mga hirap at suliraning idinudulot ng sakit sa iyo, at ang maraming damdaming ipinararamdam sa iyo ng sakit—hindi layunin ng Diyos na mapahalagahan mo ang sakit sa pamamagitan ng pagkakasakit. Sa halip, ang layunin Niya ay para matuto ka ng mga aral mula sa sakit, matuto ka kung paano umunawa sa kalooban ng Diyos, malaman mo ang mga tiwaling disposisyon na iyong inihahayag at ang mga maling saloobing mayroon ka tungkol sa Diyos kapag ikaw ay may sakit, at matuto ka kung paano magpasakop sa kataas-taasang kapangyarihan at mga pagsasaayos ng Diyos, upang magkaroon ka ng tunay na pagsunod sa Diyos at mapanindigan mo ang iyong patotoo—ito ay napakahalagang bagay. Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga ninanasa at hinihingi sa Diyos, at pati na rin ang iba’t ibang plano, panghuhusga, at pakana na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na ninanasa sa Kanya; hinihingi lamang Niyang magpasakop ka sa Kanya, at sa iyong pagsasagawa ng pagdanas at pagpapasakop, na malaman mo ang iyong saloobin tungkol sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong pagpasok sa buhay. Kaya nga, kapag dumadapo ang karamdaman, hindi mo dapat palaging isipin kung paano mo ito maiiwasan o matatakasan o matatanggihan” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). Naunawaan ko ang kalooban ng Diyos matapos basahin ang Kanyang mga salita. Kapag sumapit ang karamdaman, hindi ako dapat maipit sa negatibong emosyon ng pagkabalisa, at hindi ko dapat suriin kung pagagalingin ako ng Diyos. Sa halip, dapat akong matutong magpasakop sa mga pagsasaayos ng Diyos sa kapaligirang itinatakda Niya. Ang magkasakit ay hindi nangangahulugang sadyang pinahihirapan ako ng Diyos. Nais niyang hanapin ko ang katotohanan at maunawaan kung anong mga aral ang dapat kong matutunan. Sa paggunita noong nagkasakit ako at nakaranas ng pisikal na sakit, nag-alala ako tungkol sa landas na tatahakin ko at sa kinabukasan ko, natatakot na mamamatay ako at hindi matatamo ang kaligtasan. Pakiramdam ko ay isinaayos ng Diyos ang sitwasyong iyon para palayasin ako. Iyon ang pinakamalaking maling pagkaunawa ko sa Diyos. Pero sa totoo lang, hindi iyon ang kalooban ng Diyos. Isinaayos niya ang sitwasyong iyon para bigyan ako ng praktikal na karanasan sa karamdaman, upang ilantad ang katiwalian at mga kakulangan sa loob ko, at upang ipakita sa akin na bagamat ipinapahayag kong nananalig ako sa Diyos, sa puso ko, hindi ako naniniwala na Siya ang naghahari sa lahat. Tinulutan din ako nitong makita na noong magkasakit ako, ang sariling laman ko lang ang isinaalang-alang ko. Alam kong apurahang kinailangan ang isang tao para sa gawain ng iglesia, pero tinanggihan ko pa rin ang tungkulin ko. Bagamat kalaunan ay atubili kong tinanggap ito, hindi ako buong-pusong nagbayad ng halaga para dito. Nang magkaroon ako ng Covid at lumala ang kondisyon ko, nakipagtalo ako sa Diyos at nilabanan Siya. Sa huli, tinalikuran ko ang tungkulin ko at pinagtaksilan ang Diyos, na nagdulot ng mga kawalan sa gawain ng iglesia. Nakita ko na bilang isang mananampalataya sa buong panahong ito, wala akong kahit katiting na takot sa Diyos, at na mayroon akong napakakaswal na saloobin sa tungkulin ko. Napagtanto ko sa wakas na kahit pa malusog ang katawan ko, kung hindi malulutas ang lahat ng tiwaling disposisyong iyon sa loob ko, patuloy kong lalabanan at pagtataksilan ang Diyos, at hindi ko makukuha ang Kanyang pagsang-ayon. Pinahintulutan ng Diyos ang karamdaman ko para dalisayin ang mga karumihan sa aking pananalig at baguhin ang aking satanikong disposisyon. Pero hindi ko kailanman pinag-isipan ang mga taimtim na layunin ng Diyos. Palagi akong nalulugmok sa pagkabalisa at pag-aalala tungkol sa mga karamdaman ko, at tutol ako sa Diyos sa pagsasaayos ng sitwasyong ito, palaging iniisip ang sarili kong mga plano at pagsasaayos. Naisip ko pa nga na gusto akong palayasin ng Diyos. Talagang naging mapaghimagsik ako at walang pagkatao at katwiran. Hindi pwedeng patuloy kong harapin ang mga karamdaman ko nang may gayong saloobin. Kinailangan kong itama ang saloobin ko, pagnilayan at kilalanin ang aking mga tiwaling disposisyon, at hangarin ang katotohanan sa panahon ng mga karamdamang ito. Iyon sana ang dapat kong ginawa.

Pinagnilayan ko ang sarili ko pagkatapos niyon. Ano ang ugat ng palagi kong pagkabalisa pagkatapos kong magkasakit? Nabasa ko ito sa mga salita ng Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking mga kapangyarihan upang itaboy ang masasamang espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. … Noong ibinigay Ko sa tao ang pagdurusa ng impiyerno at binawi ang mga pagpapala ng langit, ang kahihiyan ng tao ay naging galit. Noong hilingin ng tao na pagalingin Ko siya, hindi Ko siya pinakinggan at namuhi Ako sa kanya; lumayo sa Akin ang tao upang hanapin ang paraan ng panggagaway at pangkukulam. Noong alisin Ko ang lahat ng hiningi ng tao sa Akin, naglaho ang lahat ng nasa tao nang walang bakas. Samakatuwid, sinasabi Ko na ang tao ay may pananampalataya sa Akin sapagkat Ako’y nagbibigay ng masyadong maraming biyaya, at masyadong maraming magiging pakinabang” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Inilantad ng Diyos ang kalagayan ko. Hindi ba’t ang pananaw ko sa pananalig ang mismong inilarawan Niya? Ang pananalig ko ay para lamang sa mga pagpapala, at sinisikap kong makipagtawaran sa Diyos. Noong wala akong anumang malaking problemang pangkalusugan sa mga tungkulin ko, inakala ko na nakamit ko ang pangangalaga at proteksyon ng Diyos, at na may tsansa akong maligtas, kaya’t handa akong magdusa at magbayad ng halaga para sa tungkulin ko. Nang magkasakit ako at hindi ko nakitang bumubuti ang mga sintomas, hindi ko kayang ibuhos ang sarili ko sa tungkulin ko, at hindi ko rin isinapuso ang gawaing ebanghelyo. Inisip ko lang ang aking kinabukasan at kapalaran. Nag-aalala ako kung mamamatay ba ako, at kung pagpapalain ba ako. Noong lubha akong nagkasakit dahil sa Covid at masama ang pakiramdam ko sa loob ng dalawang linggo, nagreklamo ako na hindi ako pinoprotektahan ng Diyos, at ayaw ko na ngang gawin pa ang tungkulin ko. Nang makita kong nawala ang pag-asa ko sa mga pagpapala, nalantad ang tunay kong kalikasan. Tinalikuran ko ang Diyos, inabandona ko ang aking tungkulin at pinagtaksilan Siya. Tuluyan akong sumalungat sa Diyos, naghihimagsik sa Kanya at nilalabanan Siya. Sa pakikipagtalo sa Diyos, pagiging negatibo at lumalaban—nasaan ang aking pagkatao at katwiran? Kung iisipin, talagang nagpapasalamat ako sa Diyos sa pagsasaayos ng sitwasyong iyon para sa akin. Bagamat nagdusa ako nang kaunti sa laman, nagkaroon ako ng kaunting pagkaunawa sa mga karumihan sa aking pananalig at sa aking satanikong disposisyon ng pagsalungat sa Diyos. Naramdaman ko sa puso ko na ang lahat ng ginagawa ng Diyos sa akin ay para sa kaligtasan, at lahat ng ito ay pagmamahal.

Nabasa ko ang marami pang salita ng Diyos kalaunan at nagkaroon ako ng higit na kabatiran sa usapin ng kamatayan. Sinasabi ng mga salita ng Diyos: “Ikaw man ay maharap sa malala o simpleng karamdaman, sa sandaling ang iyong sakit ay maging malubha o ikaw ay maharap sa kamatayan, tandaan mo lamang ang isang bagay: Huwag mong katakutan ang kamatayan. Kahit pa ikaw ay nasa mga huling yugto na ng kanser, kahit pa napakalaki ng posibilidad na mamatay sa iyong partikular na karamdaman, huwag mong katakutan ang kamatayan. Gaano man katindi ang iyong pagdurusa, kung ikaw ay natatakot sa kamatayan ay hindi ka magpapasakop. … Kung ang iyong karamdaman ay lumala nang husto na maaari mo na itong ikamatay, at malaki ang posibilidad na mamatay rito anuman ang edad ng tao na tinamaan ng sakit, at ang panahon mula sa pagkakasakit ng tao hanggang sa mamatay siya ay labis na maikli, ano ang dapat mong isipin sa iyong puso? ‘Hindi ko dapat katakutan ang kamatayan, ang lahat naman ay namamatay sa huli. Gayunpaman, ang magpasakop sa Diyos ay isang bagay na hindi magawa ng karamihan sa mga tao, at magagamit ko ang karamdamang ito upang maisagawa ang pagpapasakop sa Diyos. Dapat akong magkaroon ng kaisipan at saloobing nagpapasakop sa mga pangangasiwa at pagsasaayos ng Diyos, at hindi ko dapat katakutan ang kamatayan.’ Ang mamatay ay madali, higit na mas madali kaysa mabuhay. Maaaring ikaw ay labis na nasasaktan at hindi mo ito namamalayan, at sa sandaling pumikit ang iyong mga mata, humihinto ang iyong paghinga, lumilisan ang iyong kaluluwa mula sa katawan, at ang iyong buhay ay nagwawakas. Ganito mamatay; ganito ito kasimple. Ang hindi katakutan ang kamatayan ay isang saloobing dapat taglayin. Bukod dito, hindi mo dapat alalahanin kung lalala ba ang iyong sakit o hindi, o kung mamamatay ka ba kung hindi ka magagamot, o kung gaano pa katagal bago ka mamatay, o kung anong kirot ang mararanasan mo kapag dumating na ang oras ng kamatayan. Hindi mo dapat alalahanin ang mga bagay na ito; ito ay mga bagay na hindi mo dapat alalahanin. Ito ay sapagkat darating ang araw na iyon, at darating iyon sa partikular na taon, buwan, at araw. Hindi mo ito mapagtataguan at hindi mo ito matatakasan—ito ang iyong kapalaran. Ang iyong diumano’y kapalaran ay pauna nang itinakda ng Diyos at isinaayos na Niya. Ang haba ng iyong mga taon at ang edad mo at ang oras kung kailan ka mamamatay ay naitakda na ng Diyos, kaya ano ang inaalala mo? Maaari mo itong alalahanin, pero wala itong mababago; maaari mo itong alalahanin, ngunit hindi mo ito mapipigilang mangyari; maaari mo itong alalahanin, ngunit hindi mo mapipigilan ang pagdating ng araw na iyon. Samakatuwid, ang iyong pag-aalala ay walang kabuluhan, at ang idinidulot lamang nito ay ang pabigatin pa lalo ang pasanin mo sa iyong karamdaman” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). Matapos basahin ang mga salita ng Diyos, naging malinaw sa akin na ang kamatayan ng lahat ay itinakda ng Diyos, at na walang silbi kahit gaano man ako mag-alala. Sa tuwing nakakaranas ako ng mga sintomas o nagiging hindi komportable, nag-aalala ako na kung lalala ang mga sintomas na iyon, baka mawala ang buhay ko. Hindi ko naunawaan na ang oras ng kamatayan ng lahat ay matagal nang itinakda ng Diyos, at hindi ito idinulot ng pagkapagod sa ating mga tungkulin. Naisip ko kung paanong noong bata pa ang tiyahin ko, nanghihina siya at puno ng karamdaman, palaging labas-pasok sa ospital. Inakala naming lahat na hindi na siya magtatagal sa mundong ito. Pero ang nakakapagtaka, ngayong mas matanda na siya, lalong bumubuti ang kalusugan niya. Higit sa 80 anyos na siya at kaya pa rin niyang alagaan ang kanyang sarili. Pero ang asawa niya, na laging malusog at halos hindi nagkakasakit, ay hindi inaasahang nagkaroon ng cancer sa atay at pumanaw. Ipinakita sa akin ng mga halimbawang ito na batay sa totoong buhay na ang buhay at kamatayan natin ay nasa loob ng paghahari at mga pagsasaayos ng Diyos. Medyo marami akong karamdaman. Kung lalala ba ang kondisyon ko, kung mamamatay ba ako—hindi ito malulutas ng pag-aalala tungkol dito. Ang lahat ay nakasalalay sa pamumuno ng Diyos. Kung mamatay tayo ay walang kinalaman sa pagpapakapagod sa ating mga tungkulin. Ang ilang tao ay hindi gumagawa ng tungkulin at pinangangalagaan nila ang kanilang kalusugan, ngunit darating pa rin ang kanilang kamatayan. Isa akong mananampalataya na hindi naniniwala sa pamumuno ng Diyos, palaging namumuhay sa loob ng pagkabalisa ng pagkatakot sa kamatayan. Wala akong tunay na pananalig sa Diyos. Ang totoo, ang lahat ay namamatay. Ito ay batas ng kalikasan. Ang kamatayan ay hindi dapat katakutan. Ang ating buhay at kamatayan ay itinakda ng Diyos, at dapat akong magpasakop sa isinasaayos ng Diyos. Hindi mahalaga kung kailan sasapit sa akin ang kamatayan, dapat ko itong harapin nang mahinahon. Kailangan kong maging tapat sa aking tungkulin at ibigay ang lahat ko rito, at sikapin na wala akong mga pagsisisihan sa oras ng aking kamatayan, na siyang tanging paraan para maging kontento at payapa. Kung palagi akong namumuhay sa negatibong emosyon ng pagkabalisa, palaging gumagawa ng mga plano para sa aking laman, hindi tunay na ibinibigay ang lahat ko sa aking tungkulin, magsisisi ako at makokonsensya, at maaantala ko ang gawain ng iglesia, at gaano man kaganda ang aking kalusugan, magiging walang kabuluhan ang buhay ko, at hindi maiiwasang maparurusahan ako ng Diyos. Nang maintindihan ko na ang lahat ng iyon, mas naging malaya ang pakiramdam ko.

Kalaunan, nabasa ko ang isang sipi ng mga salita ng Diyos na talagang nakaantig sa akin. Sabi ng Makapangyarihang Diyos: “Ano ang halaga ng buhay ng isang tao? Ito ba ay para lamang sa pagpapakasasa sa laman tulad ng pagkain, pag-inom, at pagpapakaaliw? (Hindi.) Kung gayon, ano ito? Mangyaring ibahagi ang inyong mga saloobin. (Upang matupad ang tungkulin ng isang nilikha, ito man lang ay dapat na makamit ng isang tao sa kanyang buhay.) Tama iyan. … Habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pinag-uusapan natin; pero kahit papaano, dapat may matamo ka. Halimbawa, sa iglesia, ibinubuhos ng ilang tao ang lahat ng kanilang pagsisikap sa gawain ng pagpapalaganap ng ebanghelyo, inilalaan ang lakas ng kanilang buong buhay, nagbabayad ng malaking halaga, at nakapagpapabalik-loob ng maraming tao. Dahil dito, pakiramdam nila ay hindi naging walang kabuluhan ang buhay nila, at na mayroon silang halaga at kapanatagan. Kapag nahaharap sa sakit o kamatayan, kapag ibinubuod ang kanilang buong buhay at ginugunita ang lahat ng kanilang ginawa, ang landas na kanilang tinahak, napapanatag ang kanilang puso. Hindi sila nakokonsiyensiya o nagsisisi. Ang ilang tao ay nagsisikap nang husto habang namumuno sa iglesia o habang nagiging responsable para sa isang partikular na aspeto ng gawain. Inilalabas nila ang kanilang pinakamalaking potensyal, ibinibigay ang lahat ng kanilang lakas, iginugugol ang lahat ng kanilang sigla at binabayaran ang halaga para sa gawain nila. Sa pamamagitan ng kanilang pagdidilig, pamumuno, tulong, at suporta, tinutulungan nila ang maraming tao, sa kabila ng sarili nilang mga kahinaan at pagkanegatibo, na maging matatag at na manindigan, na hindi umatras, at sa halip ay bumalik sa presensya ng Diyos at makapagpatotoo pa nga sa Kanya sa wakas. Higit pa rito, sa panahon ng kanilang pamumuno, naisasakatuparan nila ang maraming mahalagang gawain, inaalis ang higit sa iilang masamang tao, pinoprotektahan ang maraming hinirang ng Diyos, at binabawi ang ilang mabigat na kawalan. Ang lahat ng tagumpay na ito ay nagaganap sa panahon ng kanilang pamumuno. Sa pagbabalik-tanaw sa landas na kanilang tinahak, paggunita sa gawain nila at sa halagang binayad nila sa paglipas ng mga taon, wala silang nararamdamang pagsisisi o pagkakonsiyensiya. Naniniwala sila na wala silang dapat pagsisihan, at namumuhay sila nang may halaga, at katatagan at ginhawa sa puso nila. Kamangha-mangha iyon! Hindi ba’t ito ang resulta? (Oo.) Ang pakiramdam na ito ng katatagan at kaginhawaan, ang kawalan ng pinagsisisihan, ang mga ito ang resulta at gantimpala ng paghahangad sa mga positibong bagay at sa katotohanan. Huwag tayong magtakda ng matataas na pamantayan para sa mga tao. Isaalang-alang natin ang isang sitwasyon kung saan nahaharap ang isang tao sa isang gampanin na dapat niyang gawin o gustong gawin sa kanyang buhay. Matapos matuklasan ang kanyang layon, matatag siyang naninindigan sa kanyang posisyon, pinanghahawakan ang kanyang posisyon, nagsusumikap nang husto, nagbabayad ng halaga, at naglalaan ng lahat ng kanyang lakas upang magawa at matapos ang dapat niyang pagsikapan at tapusin. Kapag sa wakas ay tumayo na siya sa harap ng Diyos para mag-ulat, medyo nasisiyahan siya, nararamdaman niyang malinis ang kanyang konsiyensiya o na wala siyang pinagsisisihan sa kanyang puso. Maginhawa ang kalooban niya at nararamdaman niyang nagantimpalaan siya, na nakapamuhay siya nang may halaga. Hindi ba’t isa itong makabuluhang layon? Anuman ang sukat nito, sabihin mo sa Akin, praktikal ba ito? (Ito ay praktikal.) Ito ba ay espesipiko? Sapat na itong espesipiko, praktikal, at makatotohanan. Kaya, upang makapamuhay siya nang may halaga at sa huli ay makamit ang ganitong uri ng gantimpala, sa tingin mo ba ay sulit para sa pisikal na katawan ng isang tao na magdusa nang kaunti at magbayad ng kaunting halaga, kahit na nakararanas siya ng pagkahapo at pisikal na karamdaman? (Sulit ito.) Kapag ang isang tao ay pumarito sa mundong ito, hindi ito para lamang sa kasiyahan ng laman, ni sa pagkain, pag-inom, at paglilibang. Hindi dapat mamuhay ang isang tao para lamang sa mga bagay na iyon; hindi iyon ang halaga ng buhay ng tao, at hindi rin ang tamang landas. Ang halaga ng buhay ng tao at ang tamang landas na susundin ay kinabibilangan ng pagsasakatuparan ng isang mahalagang bagay at pagtatapos ng isa o maraming trabahong may halaga. Hindi ito tinatawag na propesyon; ito ay tinatawag na tamang landas, tinatawag din itong wastong gampanin. Sabihin mo sa Akin, sulit ba para sa isang tao na magbayad ng halaga para matapos ang ilang gawain na may halaga, mamuhay nang makabuluhan at may halaga, at hangarin at tamuhin ang katotohanan? Kung talagang ninanais mong hangarin at unawain ang katotohanan, na tahakin ang tamang landas sa buhay, na gampanan nang maayos ang iyong tungkulin, at mamuhay ng isang mahalaga at makabuluhang buhay, kung gayon, hindi ka dapat mag-atubiling ibigay ang lahat ng lakas mo, magbayad ng halaga, at ibigay ang lahat ng iyong oras at kabuuan ng mga araw mo. Kung nakakaranas ka ng kaunting sakit sa panahong ito, hindi na ito mahalaga, hindi ka nito masisira. Hindi ba’t mas nakahihigit ito sa habambuhay na kaginhawahan at kawalang-ginagawa, tinutustusan ang pisikal na katawan hanggang sa puntong busog at malusog na ito, at sa huli ay nagkakamit ng mahabang buhay? (Oo.) Alin sa dalawang mapagpipiliang ito ang mas nakakatulong sa isang buhay na may halaga? Alin ang makapagbibigay ng kaginhawahan at ng walang pagsisisihan sa mga tao kapag naharap sila sa kamatayan sa pinakahuli? (Ang makapamuhay nang makabuluhan.) Ang ibig sabihin ng mamuhay nang makabuluhan ay ang makaramdam ng mga resulta at kaginhawaan sa puso mo. Paano naman iyong mga busog, at nagpapanatili ng kulay-rosas na kutis hanggang kamatayan? Hindi sila naghahangad ng makabuluhang buhay, kaya, ano ang nararamdaman nila kapag namatay sila? (Na parang namuhay sila nang walang kabuluhan.) Ang apat na salitang ito ay tumatagos—namumuhay nang walang kabuluhan. Ano ang ibig sabihin ng ‘namumuhay nang walang kabuluhan’? (Ang sayangin ang buhay ng isang tao.) Namumuhay nang walang kabuluhan, sinasayang ang buhay ng isang tao—ano ang batayan ng dalawang pariralang ito? (Sa dulo ng kanilang buhay, napagtatanto nila na wala silang nakamit.) Ano ang dapat makamit ng isang tao kung gayon? (Dapat niyang makamit ang katotohanan o maisakatuparan ang mga mahalaga at makabuluhang bagay sa buhay na ito. Dapat niyang gampanan ang kanyang tungkulin bilang nilikha. Kung mabibigo siyang gawin ang lahat ng iyon at mamumuhay lamang para sa kanyang pisikal na katawan, mararamdaman niya na hindi naging makabuluhan ang buhay niya at nasayang lang ito.)” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 6). Sa pagbabasa nito sa mga salita ng Diyos, naunawaan ko ang kabuluhan ng buhay ng tao. Naisip ko kung paanong ngayon ay mayroon na akong pagkakataon na gawin ang tungkulin ng isang nilikha, at na iyon ang pinakamatuwid na bagay na dapat gawin. Ang mga hindi mananampalataya ay naghahangad ng pagkain, inumin, at kasiyahan, at bagamat mayroon silang mga kasiyahan ng laman at hindi gaanong nagdurusa, pagsapit sa kanila ng kamatayan, hindi nila alam kung para saan nabubuhay ang mga tao. Isa iyong buhay na walang kabuluhan. Maaari akong itaas ng Diyos at maglingkod bilang lider sa aking tungkulin habang nabubuhay ako, kaya’t dapat kong ibigay ang lahat ko rito at umako ng responsabilidad para sa mga proyekto ng iglesia gaya ng hinihingi ng Itaas, akayin ang mga kapatid na hangarin ang katotohanan at gawin ang kanilang mga tungkulin ayon sa mga prinsipyo, at gawin ang parte ko na palawakin ang ebanghelyo ng kaharian—ito ang pinakamakabuluhang bagay. Ngunit, kung namumuhay lamang ang mga tao para sa laman, inaaksaya nila ang kanilang mga araw, at lahat ng ito ay ganap na walang kabuluhan. Katulad ng dati, nang talikuran ko ang aking tungkulin at umuwi para hindi ako bumagsak dahil sa sakit, bagamat nasa bahay ako at hindi naghihirap ang katawan ko at hindi ko na kinailangang masyadong mag-alala tungkol sa gawain ng iglesia, hindi ko isinasabalikat ang mga responsabilidad na dapat mayroon ako, at hungkag ang pakiramdam ko sa loob. Lubos din akong nakokonsensya, at wala akong tunay na kapayapaan o kagalakan. Nakita ko na ang isang buhay na ipinamuhay para sa laman ay ganap na walang saysay at na wala itong kabuluhan, gaano ko man kahusay na alagaan ang kalusugan ko. Bagamat medyo pagod ako at nagdusa nang kaunti sa paggawa ng aking tungkulin, nakakamit ko ang katotohanan at nakakaramdam ako ng kahinahunan at kapayapaan. Iyon lang ang makabuluhang buhay. Sa pamamagitan nito, nagkamit din ako ng personal na karanasan sa kung paanong ang paggawa ng tungkulin ng isang nilikha ay ang tanging paraan para makapamuhay tayo ng maunlad at makabuluhang buhay, at para magkaroon tayo ng tunay na kapayapaan at kagalakan sa puso natin. Ang pagpapahalaga sa laman ay humahantong lang sa isang walang kabuluhang buhay, at sumisira sa pagkakataon ng isang tao na hangarin ang katotohanan at mailigtas. Sa sandaling naunawaan ko ang mga bagay na ito, nabawi ko ang aking motibasyon na gawin ang aking tungkulin. Wala akong natatamo sa gawaing ebanghelyo, kaya’t kinailangan kong magkaroon ng praktikal na pagkaunawa sa sitwasyon, hanapin ang mga prinsipyo para malutas ang mga problema, gawin ang lahat ng makakaya ko, nagsusumikap na mapabuti ang mga resulta ng gawain. Sa ganoong paraan, hindi ako magkakaroon ng kahihiyan o pagsisisihan sa kung paano ko ginagawa ang tungkulin ko. Kapag nakikibahagi ako sa gawain ng ebanghelyo at nakakaranas ng mga paghihirap, minsan ay nag-aalala ako na mapapagod ako o lalala ang lagay ko dahil sa paglutas ng mga problema, pero nararamdaman ko na hindi ako pwedeng patuloy na mamuhay sa isang kalagayan ng pagkabalisa. Kaya’t nagdasal ako sa Diyos, “O Diyos, lumala man o hindi ang mga karamdaman ko, ayaw ko pong patuloy na maghimagsik laban sa Iyo tulad ng dati. Mabuhay man ako o mamatay ay ganap na nasa mga kamay Mo, at gusto kong magpasakop sa Iyong mga pangangasiwa at pagsasaayos.” Hindi na ako gaanong nag-alala pagkatapos magdasal. Nakipagbahaginan ako sa ilang kapatid para lutasin ang mga isyu sa gawaing ebanghelyo. Magkakasamang hinanap ng lahat ang mga prinsipyo, tinalakay ang mga pagpipilian, at nakahanap kami ng landas para sa aming mga tungkulin. Nagkaroon ng pag-usad sa gawaing ebanghelyo, at naging mas malinaw sa amin ang ilang prinsipyo.

Noong Marso 2023, nagdaos ng halalan ang iglesia para sa mga nakatataas na lider, at sa huli, nahalal ako. Alam kong magkakaroon ako ng mas malaking pasanin sa tungkuling ito at inisip ko pa rin ang aking kalusugan, pero ayaw ko nang pakinggan ang laman. Nais kong talagang pahalagahan ang pagkakataon ng tungkuling ito. Pagkatapos, sa paggawa ng aking tungkulin, maaari akong gumawa ng mga pag-aayos para sa kalusugan ko kung kinakailangan, magpapahinga nang kaunti kapag hindi maganda ang pakiramdam ko, at maglalaan ng oras para mag-ehersisyo. Sa paggawa ng tungkulin ko sa ganoong paraan, hindi ako sobrang napapagod, at hindi ako napipigilan ng karamdaman. Sa paglipas ng panahon, wala na akong masyadong pamamanhid sa ulo ko. Ngayon, naisip ko na dapat kong pahalagahan ang oras na natitira sa akin, at na ang pinakamahalaga ay kung paano gagawin nang maayos ang aking tungkulin. Nagpapasalamat ako sa Diyos sa pagsasaayos ng sitwasyong ito para matuto ako ng aral. Hindi na ako palaging nag-aalala na magkakasakit ako.


8. Isagawa ang Katotohanan Kahit na Nakapagpapasama Ito ng Loob

Ni April, Pilipinas

Noong Mayo ng 2020, tinanggap ko ang gawain ng Makapangyarihang Diyos sa mga huling araw. Masigasig akong nagsiyasat at aktibo kong ginampanan ang aking mga tungkulin. Makalipas ang sampung buwan, napili akong maging lider ng iglesia. Noong panahong iyon sobra akong napepresyur. Pakiramdam ko’y bata pa ako at mababaw ang pagkaunawa ko sa katotohanan, kaya nangamba ako na baka hindi ko magampanan ang tungkuling ito. Kaya nanalangin ako sa Diyos. Kalaunan, naalala ko ang isang sipi ng salita ng Diyos: “Dapat kang maniwala na ang lahat ng bagay ay nasa mga kamay ng Diyos, at na nakikipagtulungan lang ang mga tao. Kung ikaw ay sinsero, makikita ito ng Diyos, at magbubukas Siya ng daan para sa iyo sa bawat sitwasyon. Walang paghihirap ang hindi kayang lampasan; dapat mayroon ka nitong pananalig. Samakatuwid, kapag tinutupad ninyo ang inyong mga tungkulin, hindi kailangang magkaroon ng anumang pag-aalinlangan. Hangga’t ibinibigay mo ang lahat mo, nang buong-puso mo, hindi ka bibigyan ng Diyos ng mga paghihirap, ni hindi ka Niya bibigyan ng higit pa sa makakaya mo” (Ang Salita, Vol. III. Ang mga Diskurso ni Cristo ng mga Huling Araw. Sa Pananalig sa Diyos, ang Pinakamahalaga ay Isagawa at Danasin ang Kanyang mga Salita). Ang salita ng Diyos ang nagbigay sa akin ng pananampalataya at naunawaan ko na nakikita ng Diyos ang puso ng mga tao. Basta’t tunay kong isinasaalang-alang ang kalooban ng Diyos at ginagawa ko ang aking makakaya, aakayin ako ng Diyos. Nalalaman ito, hindi ko na naramdamang napipilitan ako at sinimulan ko nang ituon ang sarili ko sa aking tungkulin.

Kalaunan, apurahang kinailangan ng iglesia na sanayin ang dalawang diyakonong pang-ebanghelyo. Nalaman ko na mahusay ang kakayahan ni Brother Kevin, medyo aktibo siya sa mga pagtitipon at naintindihan niya ang mga prinsipyo ng pagpapalaganap ng ebanghelyo. Nariyan din si Sister Janelle, na aktibo sa kanyang mga tungkulin at nakagawa ng ilang resulta. Kumpara sa iba, mukhang tama ang dalawang ito para sa tungkuling ito, at sumang-ayon sa akin ang lider ko. Kaya, ginawa ko sila parehong diyakonong pang-ebanghelyo. Hindi nagtagal, naging pamilyar na sila sa tungkulin, kaya pinayagan ko na silang gampanang mag-isa ang kanilang mga tungkulin at ibinuhos ko ang lahat ng lakas ko sa gawaing pagdidilig. Makalipas ang ilang linggo, nalaman ko na ang ilang katatanggap pa lang sa ebanghelyo ay umalis sa grupo ng pagtitipon, at ang ilang nagpapalaganap ng ebanghelyo ay nagkaroon ng mga problema sa kanilang mga tungkulin na hindi nila malutas. Nang makita ko ang lahat ng problemang ito sa gawaing pang-ebanghelyo, nagsimula akong mag-isip, “Gumagawa ba ng praktikal na gawain ang dalawang diyakonong pang-ebanghelyo?” Kaya, nagpunta ako upang siyasatin nang detalyado ang kanilang gawain. Nalaman ko na isinaayos lang nila ang mga bagay-bagay, pero hindi sila mismo ang gumawa ng gawain, na hindi nila sinubaybayan ang gawain, at na sa mga pagtitipon ay hindi nila nilutas ang mga praktikal na problema, kundi pinaalalahanan at hinimok lang nila ang ibang mga kapatid na gawin nang maayos ang kanilang tungkulin. Humahantong ito sa mga problema ng mga kapatid na hindi nalulutas. Matapos malaman ang mga sitwasyong ito, labis akong nadismaya. Naisip ko sa sarili ko: “Bilang mga diyakono ng iglesia, hindi ba kapabayaan ang hindi nila paglutas sa mga praktikal na problema?” Nalaman ko rin na hindi ginagawa nang maayos ni Brother Kevin ang kanyang gawain, at naglalaro lang, habang si Sister Janelle naman ay medyo tamad at iresponsable sa kanyang mga tungkulin sa panahong ito. Noong una’y ginusto kong magbahagi sa kanila at ipaalam ang mga problema sa mga tungkulin nila, pero dahil napakaayos naman ng samahan namin, nangamba ako na baka makasira ito sa relasyon namin. Kung ipapaalam ko ang kanilang mga problema, ano ang iisipin nila sa akin? Sasabihin ba nila na hindi ko nakikita ang mga pagsisikap nila, na nakatuon lang ako sa kanilang mga pagkukulang, at na hindi mapagmahal ang puso ko? Inasahan kong isipin ng mga kapatid na mabuting tao ako, isang taong maunawain at may konsiderasyon. Ayaw kong sirain ang reputasyon ko dahil sa pangyayaring ito. Kung hindi ito matanggap ng dalawang diyakono at maging negatibo sila at umayaw nang gampanan ang kanilang mga tungkulin, iisipin ba ng mga kapatid ko na hindi ko kaya ang gawain ng isang lider? Na naging masama akong lider? Kapag nalaman ito ng lider ko, baka iwasto niya ako. Pero naisip ko na dahil ako ang namamahala noon sa gawain ng iglesia, responsibilidad kong ipaalam ang mga problema nila para makapagnilay-nilay sila at magtamo ng kaunting kaalaman. Nagtalo ang kalooban ko, pero sa huli, hindi ko pa rin ito masabi. Sa halip, pinadalhan ko sila ng ilan sa mga salita ng Diyos na nagpapalakas ng loob at nakakaginhawa at malumanay kong ibinahagi sa kanila kung paano gampanan nang maayos ang tungkulin ng isang tao. Pagkatapos niyon, nakonsiyensya akong masyado. Nadama ko na hindi ako naging tapat at mapanlinlang ako.

Isang gabi, hindi ako makatulog sa kaiisip, “Ang kawalan ng resulta ng gawaing pang-ebanghelyo ay direktang nauugnay sa akin. Nakita ko na naging iresponsable ang dalawang diyakonong pang-ebanghelyo sa kanilang mga tungkulin, na hindi nilulutas ang mga praktikal na problema, at nagiging dahilan para hindi maging epektibo ang mga kapatid sa kanilang tungkulin. Naging negatibo ang ilang kapatid, at umalis ang ilang baguhan sa grupo ng pagtitipon, pero hindi ko ipinaalam ang mga problemang ito ng dalawang diyakono.” Labis akong nakonsiyensya sa puso ko at hindi ko alam ang gagawin, kaya taimtim akong nagdasal sa Diyos, na humihingi ng Kanyang kaliwanagan at humihiling na gabayan Niya ako sa paglutas sa problemang ito. Pagkatapos kong magdasal, nanood ako ng isang video ng patotoong batay sa karanasan, na may ilang salita ng Diyos na nagbigay sa akin ng malaking inspirasyon. Sabi ng Makapangyarihang Diyos: “Ang konsiyensiya at katwiran ay dapat kapwa maging bahagi ng pagkatao ng isang tao. Ang mga ito ay kapwa ang pinakabatayan at pinakamahalaga. Anong klaseng tao ang isang taong walang konsiyensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at salbahe.) Ang mga taong makasarili at salbahe ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa kalooban ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. … May ilang tao na hindi umaako ng anumang responsabilidad kahit ano pa ang tungkuling ginagampanan nila. Hindi rin nila iniuulat kaagad sa mga nakatataas sa kanila ang mga problemang nadidiskubre nila. Kapag may nakikita silang mga taong nanggagambala at nanggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan sila. Hindi nila pinoprotektahan ang mga interes ng sambahayan ng Diyos, o isinasaalang-alang kung ano ang kanilang tungkulin at responsabilidad. Kapag ginagampanan nila ang kanilang tungkulin, hindi gumagawa ng anumang tunay na gawain ang mga taong kagaya nito; sila ay mga taong mahilig magpalugod ng iba at sakim sa kaginhawahan; nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang ilaan ang kanilang panahon at pagsisikap sa mga bagay na kapaki-pakinabang sa kanila” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Binasa ko ang mga salita ng Diyos at labis akong nalungkot. Dati-rati, inakala ko palagi na mayroon akong mabuting pagkatao, na matiyaga kong natulungan ang aking mga kapatid, at na kapag kumilos ako, isinaalang-alang ko palagi ang damdamin ng iba at ayaw ko silang masaktan. Akala ko mayroon akong konsiderasyon sa kalooban ng Diyos, at na isa akong mabuting tao. Pero nang makita ko na iresponsable ang dalawang diyakono sa kanilang mga tungkulin at inaantala nila ang gawain ng iglesia, hindi ko iningatan ang mga interes ng iglesia, at hindi ko ipinaalam ang kanilang mga problema. Sa halip, kinunsinti ko sila dahil natakot ako na baka masira ang relasyon namin kapag ipinaalam ko ang mga problema nila. Nag-alala rin ako na baka pagalitan ako ng lider ko kapag ginawa ko silang negatibo at na baka maging masama ang tingin sa akin ng aking mga kapatid. Alang-alang sa aking reputasyon, katayuan, at mga personal na interes, mas minabuti kong antalahin ang gawain ng iglesia. Hindi man lang ito pagkakaroon ng konsiderasyon sa kalooban ng Diyos, at hindi ako isang mabuting tao. Sa katunayan, ang mga taong may mabuting pagkatao ay matatapat na tao, nagagawang isagawa ang katotohanan at protektahan ang mga interes ng iglesia, at kapag nakikita nila ang mga problema ng iba ay may lakas sila ng loob na magbahagi at ilantad ang iba, tinutulungan silang magbago. Tinatrato nila ang kanilang mga kapatid nang taos sa puso. Pero nang makita ko ang mga problema sa mga diyakono, wala akong anumang sinabi o ipinaalam ang mga iyon, at mas minabuti kong hayaang magdusa ang gawain ng iglesia para maingatan ang sarili kong mga interes. Gayon kasama ang pagkatao ko. Nahihiya ako sa kawalan ko ng konsiyensya at normal na pagkatao.

Kalaunan, nabasa ko ang isang sipi ng mga salita ng Diyos at nagtamo ako ng higit na pagkaunawa sa sarili ko. Sabi ng Makapangyarihang Diyos: “Hindi sinasaway ng ilang lider ng iglesia ang mga kapatid na nakikita nilang walang-ingat at wala sa puso kung tumupad ng kanilang mga tungkulin, bagama’t dapat nila iyong gawin. Kapag nakakakita sila ng isang bagay na malinaw na makapipinsala sa mga interes ng sambahayan ng Diyos, nagbubulag-bulagan sila at hindi nag-uusisa, upang hindi makapagdulot ng bahagya mang sama ng loob sa iba. Sa katunayan, hindi talaga sila nagpapakita ng pagsasaalang-alang sa mga kahinaan ng mga tao; sa halip, ang layunin nila ay makuha ang loob ng mga tao. Alam na alam nila ito, iniisip na: ‘Kung ipagpapatuloy ko ito at hindi ako makapagdudulot ng sama ng loob sa kahit kanino, iisipin nila na mabuti akong lider. Magkakaroon sila ng mabuti at mataas na pagtingin sa akin. Kikilalanin at magugustuhan nila ako.’ Gaano man kalaki ang magiging pinsala sa mga interes ng sambahayan ng Diyos at gaano man katinding mahahadlangan ang pagpasok sa buhay ng mga hinirang na tao ng Diyos, o gaano man katinding magagambala ang kanilang buhay-iglesia, ipinupursigi ng gayong mga lider ang sataniko nilang pilosopiya at hindi nagdudulot ng sama ng loob sa sinuman. Kailanman ay walang pakiramdam ng paninisi sa sarili sa kanilang mga puso. Kapag nakakakita ng isang taong nagdudulot ng pagkagambala at mga kaguluhan, maaaring pahapyaw na kaswal nilang mabanggit ang isyu na ito, at hanggang doon na lamang. Hindi sila nagbabahagi tungkol sa katotohanan, ni hindi nila ipinapaalam ang diwa ng problema sa taong ito, at lalong hindi nila sinusuri ang kalagayan nila. Hindi nila kailanman ipinababatid kung ano ang kalooban ng Diyos. Ang mga huwad na lider ay hindi kailanman inilalantad o sinusuri kung anong uri ng mga pagkakamali ang madalas na ginagawa ng mga tao, o ang mga tiwaling disposisyong madalas na ibinubunyag ng mga tao. Hindi nila nilulutas ang anumang tunay na mga problema, kundi sa halip ay lagi nilang pinagbibigyan ang masamang asal at mga pagbuhos ng katiwalian ng mga tao, at nananatiling walang pakialam gaano man kanegatibo o kahina ang mga tao, na nangangaral lang ng ilang salita at doktrina, nagbibigay ng ilang walang ganang pangaral, sinisikap na umiwas sa alitan. Dahil dito, hindi pinagninilayan at sinisikap na kilalanin ng mga taong hinirang ng Diyos ang kanilang sarili, wala silang nakukuhang solusyon sa paglalantad ng kanilang mga tiwaling disposisyon, at namumuhay sa gitna ng mga salita, doktrina, haka-haka at imahinasyon, nang walang anumang buhay pagpasok. Naniniwala pa sila sa kanilang puso na, ‘Mas malawak pa nga ang pang-unawa ng aming mga lider sa mga kahinaan namin kaysa sa Diyos. Maaaring napakaliit ng aming tayog upang makatugon sa mga hinihingi ng Diyos, ngunit kailangan lang naming tuparin ang mga hinihingi ng aming lider; sa pagsunod sa aming lider, sinusunod namin ang Diyos. Kung dumating ang araw na papalitan ng Itaas ang aming lider, magsasalita kami upang marinig; upang mapanatili ang aming lider at mapigilang palitan siya ng Itaas, makikipagkasundo kami sa Itaas at pipilitin silang sumang-ayon sa mga hinihingi namin. Ganito namin tatratuhin nang patas ang aming lider.’ Kapag ang mga tao ay may gayong mga saloobin sa kanilang puso, kapag mayroon silang gayong relasyon sa lider, at sa puso nila ay nakakaramdam sila ng pagdepende, paghanga, at pagpipitagan sa kanilang lider, magkakaroon sila ng higit pang pananalig sa lider na ito, ang mga salita ng lider ang gusto nilang marinig, at tumitigil sila sa paghahanap sa katotohanan sa mga salita ng Diyos. Ang gayong lider ay halos pumalit na sa puwang ng Diyos sa puso ng mga tao. Kung ang isang lider ay handang mapanatili ang gayong relasyon sa mga taong hinirang ng Diyos, kung nagtatamo siya ng kasiyahan sa puso niya mula rito, at naniniwalang dapat lang siyang tratuhin nang ganito ng mga hinirang ng Diyos, kung gayon ay walang pagkakaiba sa pagitan niya at ni Pablo, at nakatapak na siya sa landas ng mga anticristo. Ang mga hinirang ng Diyos ay nalinlang na ng mga anticristo at wala silang pagkakilala. … Hindi gumagawa ng tunay na gawain ang mga anticristo, hindi nila ibinabahagi ang katotohanan at nilulutas ang mga problema, hindi nila ginagabayan ang mga tao sa pagkain at pag-inom ng mga salita ng Diyos at sa pagpasok sa katotohanang realidad. Gumagawa sila para lamang sa katayuan at kasikatan, ang mahalaga lamang sa kanila ay ang magkaroon ng reputasyon, ang maprotektahan ang puwang nila sa puso ng mga tao, at ang mahimok ang lahat na sambahin sila, igalang sila, at sundin sila; ito ang mga mithiing nais nilang makamit. Ganito sinusubukan ng mga anticristo na makuha ang loob ng mga tao at makontrol ang mga hinirang ng Diyos. Hindi ba masama ang ganitong paraan ng paggawa? Kasuklam-suklam ito!” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kumbinsihin ang mga Tao). Matapos basahin ang siping ito ng mga salita ng Diyos, nakadama ako ng labis na kahihiyan dahil tumpak na naibunyag ng salita ng Diyos ang kalagayan ko. Malinaw kong nakita na hindi gumagawa ng aktwal na gawain ang dalawang diyakono, at na seryoso ang problema. Dapat ay ginamit ko sa pagbabahaginan ang mga salita ng Diyos na humahatol at nagbubunyag sa mga tiwaling disposisyon ng mga tao, para malaman nila ang mga problema nila at mabago ang kanilang mga saloobin ukol sa tungkulin nila sa tamang oras, para maiwasan ang patuloy na pagkaantala sa gawain ng iglesia. Pero para mabigyan sila ng magandang impresyon tungkol sa akin, at para masabi nila na isa akong mabuting lider, hindi ko inilantad ang diwa ng kanilang mga problema, ginamit ko lang ang nagpapanatag na mga salita ng Diyos upang palakasin ang loob nila, ibig sabihin ay na ang kanilang mga problema ay hindi nalutas sa tamang oras. Naapektuhan nito ang gawain ng iglesia at humantong pa sa pag-alis sa grupo ng pagtitipon ng ilan sa mga katatanggap pa lang ng ebanghelyo. Natanto ko na ako ang pangunahing dahilan nito. Ang tungkulin ng isang lider ay pangasiwaan at subaybayan ang gawain ng mga diyakono ng iglesia at mga lider ng grupo, at lutasin ang mga problema sa oras. Kailangan nating malaman ang mga sitwasyon ng ating mga kapatid, at kapag natuklasan natin na may taong gumagawa ng mga bagay sa kanilang tungkulin na lumalabag sa mga prinsipyo o nakakaapekto sa gawain ng iglesia, dapat natin silang mapagmahal na bahaginan at tulungan. Kung hindi pa rin nabago ang mga bagay-bagay sa ating paulit-ulit na pagbabahagi, dapat nating pungusan, iwasto, o paalisin sila. Ito lang ang paraan para maprotektahan ang gawain ng iglesia. Bilang isang lider ng iglesia, hindi man lang ako naging responsable sa tungkulin ko, at hindi ako kumilos bilang isang lider. Paano ako naiba sa mga huwad na lider na iyon na hindi gumawa ng tunay na gawain? Nahiya ako at nalungkot. Kung nagbahagi ako at inilantad ko ang kanilang mga problema, hindi sana ako nagsanhi ng ganitong mga kawalan sa gawain ng iglesia. Lumabas ang kasalukuyang mga problemang ito dahil sa kapabayaan ko. Hindi ko tinulungan ang aking mga kapatid na maunawaan ang katotohanan at hindi sila madala sa harap ng Diyos. Noon pa man ay gusto ko nang sang-ayunan nila ako at pangalagaan ako, upang maging maganda ang reputasyon ko sa kanilang puso at upang magkaroon ako ng katayuan. Tumahak ako noon sa landas ng anticristo na lumalaban sa Diyos. Kung wala ang paghatol at pagkastigo ng salita ng Diyos, hindi ko alam kung anong iba pang mga kasamaan ang maaari ko ring gawin.

Nang matanto ko ito, pinagsisihan ko ang mga kilos ko, kaya taimtim akong nagdasal sa Diyos: “Diyos ko, hindi ko natanto na magdudulot ng malaking pinsala sa gawain ng iglesia ang aking pagiging makasarili at malalagay sa panganib ang buhay ng aking mga kapatid. Hindi ako karapat-dapat sa gayon kahalagang gawain. Diyos ko, nais kong magsisi, gabayan Mo po sana ako sa pagninilay para makilala ko ang aking sarili. Ayaw ko nang ulitin ang mga pagkakamaling iyon.” Pagkatapos magdasal, bumuti nang kaunti ang kalagayan ko, pero labis pa rin akong nakokonsiyensya. Pakiramdam ko’y isa akong makasalanan, na para bang lahat ng ginawa ko ay kumatawan kay Satanas, na hindi ako maililigtas, at na wala na akong pag-asa. Sa oras na iyon, nagpadala ang isang sister ng isang sipi ng mga salita ng Diyos sa chat group. Sinasabi sa salita ng Diyos: “Ang maraming karanasan mo sa kabiguan, kahinaan, mga panahon ng iyong pagiging negatibo, ay masasabi na pawang mga pagsubok ng Diyos. Ito ay dahil ang lahat ay nagmumula sa Diyos, at lahat ng bagay at pangyayari ay nasa Kanyang mga kamay. Mabigo ka man o manghina at magkamali, nakasalalay ang lahat sa Diyos at abot-kamay Niya. Mula sa pananaw ng Diyos, isang pagsubok ito sa iyo, at kung hindi mo mapapansin iyon, magiging tukso iyon. May dalawang klase ng kalagayang dapat mapansin ng mga tao: Ang isa ay nagmumula sa Banal na Espiritu, at ang malamang na pinagmumulan ng isa pa ay si Satanas. Ang isa ay isang kalagayan kung saan tinatanglawan ka ng Banal na Espiritu at tinutulutan kang makilala ang iyong sarili, mamuhi at magsisi tungkol sa iyong sarili at magkaroon ng tunay na pagmamahal para sa Diyos, na italaga ang iyong puso sa pagpapalugod sa Kanya. Ang isa pa ay isang kalagayan kung saan kilala mo ang iyong sarili, ngunit negatibo ka at mahina. Maaaring sabihin na ang kalagayang ito ay ang pagpipino ng Diyos, at na panunukso rin ito ni Satanas. Kung napapansin mo na ito ang pagliligtas sa iyo ng Diyos at kung nadarama mo na malaki na ang iyong pagkakautang sa Kanya, at kung magmula ngayon ay susubukan mong suklian Siya at hindi ka na mahulog sa gayong kasamaan, kung ibubuhos mo ang iyong pagsisikap sa pagkain at pag-inom ng Kanyang mga salita, at kung palagi mong ituturing ang iyong sarili na may kakulangan, at may isang pusong nananabik, pagsubok nga ito ng Diyos. Kapag nagwakas na ang pagdurusa at sumusulong ka nang muli, aakayin, tatanglawan, liliwanagan, at pangangalagaan ka pa rin ng Diyos. Ngunit kung hindi mo ito napapansin at negatibo ka, na basta na lamang hinahayaang mawalan ka ng pag-asa, kung nag-iisip ka sa ganitong paraan, sumapit na sa iyo ang panunukso ni Satanas” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Matapos basahin ang siping ito ng mga salita ng Diyos, naginhawahan ako, at nagkaroon din ako ng isang landas ng pagsasagawa. Nang mabasa ko ang malulupit na salita ng Diyos noon, kung saan inihayag ang aking tiwaling disposisyon, nadama ko na para akong nakondena at wala nang pag-asang maligtas, kaya naging negatibo ako at mahina. Pero nang mabasa ko ang siping ito ng mga salita ng Diyos, naunawaan ko ang kalooban ng Diyos. Kung hindi ipinagtatanggol ng mga tao ang mga interes ng iglesia sa kanilang mga tungkulin at inilantad at iwinasto sila, normal sa kanila ang maging negatibo at mahina. Kung hahanapin ko ang katotohanan sa aking kabiguan at mapagninilayan ko ang aking sarili, pagkakataon ko ito para matuto ng aral. Pero kung ako’y naging negatibo, umatras, nagpadala sa kalungkutan, o sumuko na sa sarili ko, mahuhulog ako sa panlilinlang ni Satanas at magpapatangay sa tukso. Ang mga salita ng paghatol at pagbubunyag ng Diyos ay para linisin at iligtas ang mga tao. Nais ng Diyos na makilala ko ang aking sarili, na matuto ako mula sa aking mga kabiguan, at hindi ako magpakontrol sa mga satanikong disposisyon. Magandang bagay ito, pagkakataon ito para lumago ang buhay ko. Nang matanto ko ito, hindi na ako naging negatibo o nagkamali ng pagkaunawa sa Diyos. Naging handa akong gawin ang aking tungkulin ayon sa salita ng Diyos at mga prinsipyo. Hindi ko na poprotektahan ang aking karangalan, reputasyon at katayuan.

Kalaunan, nabasa ko ang ilan sa mga salita ng Diyos: “Dapat ninyong malamang gusto ng Diyos ang mga tapat. Sa diwa, matapat ang Diyos, kaya naman palaging mapagkakatiwalaan ang mga salita Niya; higit pa rito, walang mali at hindi mapag-aalinlanganan ang mga kilos Niya, kung kaya gusto ng Diyos ang mga lubos na tapat sa Kanya. Ang katapatan ay nangangahulugang pagbibigay ng puso ninyo sa Diyos, pagiging totoo sa Diyos sa lahat ng bagay, pagiging bukas sa Kanya sa lahat ng bagay, hindi pagtatago kailanman ng mga totoong impormasyon, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay para lamang magpalakas sa Diyos. Sa madaling salita, ang pagiging tapat ay pagiging dalisay sa inyong mga kilos at salita, at hindi panlilinlang sa Diyos o sa tao” (Ang Salita, Vol. I. Ang Pagpapakita at Gawain ng Diyos. Tatlong Paalaala). “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang kalooban ng Diyos at magsimula sa pagkonsidera kung mayroon ba o walang karumihan sa pagganap mo sa iyong tungkulin, kung ikaw ba ay nagkaroon ng debosyon, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa salita ng Diyos, naunawaan ko na kinamumuhian ng Diyos ang mga mapanlinlang pero minamahal ang matatapat na tao. Napoprotektahan ng matatapat na tao ang mga interes ng iglesia, at inaako ang responsibilidad para sa buhay ng kanilang mga kapatid, at ginagampanan nang maayos ang kanilang mga tungkulin. Kinailangan kong isantabi ang aking pagpapahalaga sa sarili at katayuan, unahin ang mga interes ng iglesia, at isagawa ang katotohanan sa pagbabahaginan at paglalantad sa dalawang diyakono, upang hayaan silang matanto ang bigat ng kanilang mga problema, tunay silang magsisi, at muling magsimulang kumilos nang responsable. Kung hindi pa rin nila kayang magbago pagkatapos kong magbahagi, responsibilidad kong paalisin sila at protektahan ang gawain ng iglesia.

Kalaunan, nakahanap ako ng ilan sa mga salita ng Diyos at nagbahagi muna ako kay Brother Kevin, para ipaalam sa kanya na ang masasamang kalakarang panlipunan ay mga tukso mula kay Satanas at na dapat niyang bitiwan ang kanyang mga pagkahilig sa laman at ituon ang kanyang sarili sa kanyang tungkulin, na ito lang ang aayon sa kalooban ng Diyos. Pagkatapos, nagbahagi ako kay Sister Janelle at ipinaalam ko na mabagal siyang kumilos at hindi siya responsable sa kanyang mga tungkulin, at sinabi ko sa kanya na isaalang-alang ang kalooban ng Diyos. Pagkatapos kong magbahagi, pareho silang handang baguhin ang kanilang mga saloobin ukol sa kanilang tungkulin. Kalaunan, gumawa ng ilang pagbabago si Brother Kevin; nang natukso siyang muli, nakayanan niyang sadyang talikdan ang sarili niyang laman. Nagawa rin ni Sister Janelle na maging mas maagap sa kanyang tungkulin. Nang makita ko ang resultang ito, sinisi ko ang sarili ko sa hindi pagpuna nang mas maaga sa kanilang mga problema. Nakita ko rin na ang salita ng Diyos ay hindi ginagawang negatibo ang mga tao at na ang mga taong kayang tumanggap sa katotohanan ay nagagawang kilalanin ang kanilang sarili, tunay na magsisi at isagawa nang mas maayos ang kanilang tungkulin. Masayang-masaya ako na naranasan ko ito. Ang kaliwanagan at patnubay ng mga salita ng Diyos ay nagbigay sa akin ng kaunting pagkaunawa sa sarili kong katiwalian. Naranasan ko rin na ang mga salitang ipinahayag ng Makapangyarihang Diyos ay ang katotohanan, at kayang baguhin at iligtas ng mga ito ang mga tao. Salamat sa Makapangyarihang Diyos!


9. Natutong Magpasakop sa Pamamagitan ng Aking Tungkulin

Ni Novo, Pilipinas

Noong 2012, habang nagtatrabaho ako sa Taiwan, tinanggap ko ang gawain ng Makapangyarihang Diyos sa mga huling araw. Kalaunan, nalaman ko na isa ako sa mga unang tao mula sa Pilipinas na tumanggap dito. Talagang nasabik ako, at pakiramdam ko ay napagpala ako. Noong 2014, pagbalik ko sa Pilipinas, sinimulan kong ipangaral sa aking bansa ang ebanghelyo ng kaharian ng Makapangyarihang Diyos. Hindi nagtagal, maraming Pilipinong tumanggap sa gawain ng Diyos sa mga huling araw. Nasabik ako, at ipinagmalaki ko na kaya kong ipangaral ang ebanghelyo. Kinainggitan ako ng aking mga kapatid dahil natupad ko ang gayon kahalagang tungkulin, at dahil isa ako sa mga naunang tumanggap ng gawain ng Diyos sa Pilipinas. Sinabi nilang lahat na napakasuwerte ko. Nang makita ko kung paano nila ako kinainggitan at tiningala, palagi akong nakaramdam na angat ako sa iba, at pakiramdam ko ay karapat-dapat ako sa ganoon kahalagang tungkulin.

Isang araw, sinabi sa akin ng lider ng iglesia na ang brother na namamahala sa mga pangkalahatang gawain ng iglesia ay may kailangang asikasuhin, at itinanong niya kung puwede akong pansamantalang humalili sa tungkulin ng brother na iyon. Talagang nainis ako, at naisip ko, “Bakit biglang gusto ng lider ko na asikasuhin ko ang mga pangkalahatang gawain? Ano na lang ang iisipin sa akin ng mga kapatid ko kapag nalaman nila ito?” Sa isip ko, pangangaral lang ng ebanghelyo at pagpapatotoo sa Diyos ang mahalagang tungkulin, ang makakapaghatid ng maraming taong nananabik sa pagpapakita ng Diyos sa Kanyang harapan. Ang mga pangkalahatang gawain ay mga karaniwang gawain lang na hindi man lang makakapagpatotoo sa Diyos o magpapataas ng tingin ng iba sa akin. Nadismaya ako nang husto. Hindi ko maintindihan kung paano nangyari ito sa akin, at nag-alala ako na baka ipatuloy sa akin ng lider ang paggawa niyon. Marami akong naisip na negatibo, hindi ko magawang magpasakop doon, at ni ayaw kong malaman ng aking mga kapatid na nag-iba na ang mga tungkulin ko.

Kinabukasan, ilang kapatid ang nagsabi sa akin na narinig nila na gumagawa ako ng ilang pangkalahatang gawain sa iglesia. Nang marinig kong sabihin nila ito, hiyang-hiya ako at lungkot na lungkot. Ayaw ko talaga ang trabahong ito. Sumama ang loob ko at ayaw kong sumunod, pero sa panlabas ay nagkunwari akong ayos lang iyon. Ayaw kong makita nila ang kahinaan ko at bumaba ang tingin nila sa akin, kaya sinagot ko sila sa pagsasabing, “Mga pagsasaayos ito ng Diyos, at nagpapasalamat ako sa Kanya para sa mga ito.” Matapos kong sabihin iyon, saka ko lang natanto na bagama’t alam ko ang kawikaang “Ang Diyos ang may kataas-taasang kapangyarihan sa lahat ng bagay,” nang dumating ang aktwal na sitwasyon, hindi ko maamin sa puso ko na Siya ang may kataas-taasang kapangyarihan sa lahat. Hindi tumugma ang mga salita ko sa pakiramdam ko. Mukha akong masunurin, pero ayaw ko talaga itong tanggapin. Hindi ko napigilang isiping, “Nagkamali ba ang lider sa pagsasaayos na asikasuhin ko ang mga pangkalahatang gawain? Hindi talaga angkop ang trabahong ito sa akin. Dapat ay nangangaral ako ng ebanghelyo, paanong ang tungkuling ito ang ginagawa ko?” Habang tumatagal ay lalo akong nagiging negatibo. Ipinalagay ko na dahil siguro pakiramdam niya ay hindi ako angkop na mangaral ng ebanghelyo kung kaya’t ipinagawa niya sa akin ang tungkuling ito. Pakiramdam ko, ang pag-aasikaso ng mga pangkalahatang gawain ay hindi nangangailangan ng pagpasok sa buhay o paghahanap ng mga katotohanang prinsipyo, at pisikal na trabaho lang ito, kaya inasikaso ko na lang ang mga gawain tulad ng sabi sa akin. Makalipas ang ilang panahon, wala akong nakamit na pagpasok sa buhay, nagsawa na ako rito, at kalaunan ay ayaw ko nang gawin ang trabahong ito.

Isang araw, tinawagan ako ng isang brother na dati kong kasamang mangaral ng ebanghelyo at pinakiusapan, “Brother, may nais kaming puntahan, puwede mo ba kaming ipagmaneho papunta roon?” Nang marinig ko iyon, nalungkot ako at napahiya. Naisip ko, “Siguro, iniisip ng brother na ito na nag-aasikaso lang ako ng mga pangkalahatang gawain, na nandito lang ako, gumagawa ng mababang uri ng gawain o ng iniuutos na gawain, at na wala akong katayuan. Tiyak na mababa ang tingin niya sa akin.” Talagang miserable at negatibo ang pakiramdam ko, at lalo pa nga akong nawalan ng gana sa mga tungkulin ko. Sa panahong iyon, kahit mukhang ginagampanan ko ang tungkulin ko, gulung-gulo ang kalooban ko, at madalas akong mapaisip kung ano ang palagay sa akin ng aking mga kapatid. Ni ayaw kong basahin ang salita ng Diyos o dumalo sa mga pagtitipon. Alam ko sa teorya na anuman ang mangyari ay dapat kong tuparin ang mga tungkulin ko bilang isang nilalang, pero hindi ko matakasan ang aking pagiging negatibo at pasibo. Kalaunan, hindi ko na nadama ang gawain ng Banal na Espiritu, at parang isang makamundong trabaho na lang ang tungkulin ko. Bawat araw, nagpapakaabala lang ako, naghihintay na lumipas ang araw. Puno ng kadiliman at paghihirap ang puso ko, wala akong kaliwanagan ng Banal na Espiritu sa mga pagtitipon, at laging hungkag ang pakiramdam ko. Nagdasal ako sa Diyos, “Diyos ko, alam ko pong mali ang kalagayan ko, pero inaalala ko pa rin kung ano ang iniisip ng aking mga kapatid sa akin. Bigyang-liwanag at akayin Mo sana ako na mapagnilayan ang katiwalian ko at matanggap ang tungkuling ito.”

Kalaunan, nabasa ko ang ilan sa mga salita ng Diyos: “Sa pagsukat kung masusunod ng mga tao ang Diyos o hindi, ang susi ay kung mayroon sila o walang anumang labis-labis na pagnanais o lihim na motibo sa Kanya. Kung laging humihiling ang mga tao sa Diyos, pinatutunayan nito na hindi sila masunurin sa Kanya. Anuman ang mangyari sa iyo, kung hindi mo ito tinatanggap mula sa Diyos, at hindi mo hinahanap ang katotohanan, at palagi kang nakikipagtalo para sa iyong sarili at palagi mong nadarama na ikaw lamang ang tama, at kung may kakayahan ka pa ngang pagdudahan na ang Diyos ang katotohanan at ang pagiging matuwid Niya, magkakaproblema ka. Ang mga gayong tao ang pinakamayabang at pinakasuwail sa Diyos. Ang mga taong palaging humihingi sa Diyos ay hindi tunay na makasusunod sa Kanya. Kung humihiling ka sa Diyos, pinatutunayan nito na sinusubukan mong makipagtawaran sa Diyos, na pinipili mo ang sarili mong kalooban, at kumikilos ka ayon dito. Dito, ipinagkakanulo mo ang Diyos, at walang pagsunod. … Kung walang totoong pananampalataya sa loob-loob ng isang tao, at walang malaking pananampalataya, hindi nila kailanman matatamo ang papuri ng Diyos. Kapag nagagawa na ng mga taong bawasan ang mga hinihingi nila sa Diyos, mayroon na silang mas totoong pananalig at pagsunod, at normal na kung ihahambing ang kanilang pangangatwiran” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao mula sa Diyos). Ibinunyag ng salita ng Diyos ang katiwalian sa puso ko. Naalala ko kung paanong nang tanggapin ko ang gawain ng Diyos sa mga huling araw, ay nagdasal ako sa Diyos at sinabi kong, “Anumang sitwasyon ang isaayos ng Diyos, o makaranas man ako ng mga paghihirap o malalaking pagsubok, tatanggapin ko iyon at susunod ako. Anuman ang mangyari, susundin ko ang Diyos.” Pero ngayon, nalagay ako sa isang tunay na sitwasyon, pero hindi ko ito matanggap. Bigla kong natanto na ang pagsunod ko sa kataas-taasang kapangyarihan at pagsasaayos ng Diyos ay hanggang salita lamang. Nang isaayos ng iglesia na mangaral ako ng ebanghelyo, naniwala ako na isa itong mahalagang tungkulin, at pinuri at tiningala rin ako ng aking mga kapatid, kaya nagustuhan ko talaga ang tungkuling iyon, at kaya napakasipag ko at nagsumikap ako roon. Pero nang isaayos ng lider na mag-asikaso ako ng mga pangkalahatang gawain, pakiramdam ko ay mula sa pagiging mataas na iginagalang ng lahat ay bigla akong naging isang trabahador na walang sinuman ang may pakialam, at nakakahiya talaga iyon. Pakiramdam ko ay hindi na ako titingalain ng mga kapatid na tulad ng dati. Kaya, sa kaibuturan ng puso ko, hindi ko matanggap ang tungkuling ito, at naisip ko pa nga na mali ang mga pagsasaayos ng lider ko. Labis kong sineryoso ang aking dignidad at katayuan, at naging makasarili ako at mapili sa aking mga tungkulin. Ginusto ko lang gawin ang isang tungkulin kung saan maaari akong magpasikat at mahangaan ng iba, hindi ang isang tungkuling hindi pansinin. Nang hindi ako makapagpasikat o mahangaan ng iba sa tungkuling isinaayos para sa akin, puno ng pagtutol at mga reklamo ang puso ko, at hinding-hindi ko mapilit ang sarili ko na sumunod, kaya nawala ang gawain ng Banal na Espiritu sa akin at namuhay ako sa kadiliman. Mula sa salita ng Diyos, naunawaan ko na kung gusto kong tunay na maging masunurin sa Diyos, hindi ko lang kailangang sundin ang mga pagsasaayos ng Diyos kapag umaayon sa akin ang sitwasyon, kundi ang mas mahalaga, kailangan akong sumunod kapag hindi. Kahit pa mapahiya ako, o hindi ako tingalain ng aking mga kapatid, kailangan kong tanggapin at sundin iyon.

Kalaunan, sa isang pagtitipon, naging bukas ako sa pagbabahagi tungkol sa aking kalagayan, at pinadalhan ako ng isang sipi ng salita ng Diyos ng aking mga kapatid: “Ano ang ginagamit ni Satanas upang mapanatili ang tao sa mahigpit nitong kontrol? (Katanyagan at pakinabang.) Kaya, ginagamit ni Satanas ang katanyagan at pakinabang upang kontrolin ang mga iniisip ng tao, hanggang sa ang tanging maisip ng mga tao ay katanyagan at pakinabang. Nagsusumikap sila para sa katanyagan at pakinabang, nagdaranas ng mga paghihirap para sa katanyagan at pakinabang, nagtitiis ng kahihiyan para sa katanyagan at pakinabang, nagsasakripisyo ng lahat ng mayroon sila para sa katanyagan at pakinabang, at maghuhusga o magpapasya para sa katanyagan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa katanyagan at pakinabang na ito, lumalayo ang sangkatauhan sa Diyos at nagtataksil sa Kanya at lalo silang nagiging masama. Sa ganitong paraan, samakatuwid, sunud-sunod na nawawasak ang mga henerasyon sa gitna ng katanyagan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na hindi mabubuhay ang tao kung walang katanyagan at pakinabang. Iniisip ninyo na kung tatalikuran ng mga tao ang katanyagan at pakinabang, hindi na nila makikita ang daan sa kanilang harapan, hindi na nila makikita ang kanilang mga layunin, na magiging madilim, malabo at mapanglaw ang kanilang hinaharap. Ngunit, unti-unti, balang araw ay mapapansin ninyong lahat na ang katanyagan at pakinabang ay malalaking kadenang ginagamit ni Satanas upang igapos ang tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang ginagamit ni Satanas upang igapos ka. Pagdating ng oras na nais mong iwaksi ang lahat ng bagay na naikintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka lamang magkakaroon ng tunay na pagmamahal at pananabik sa Diyos ang sangkatauhan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Matapos pagnilayan ang salita ng Diyos, natanto ko na kaya palagi kong iniisip na hindi kapansin-pansin ang pag-aasikaso ng mga pangkalahatang gawain, na napahiya ako at napahamak ang reputasyon ko dahil dito, at hindi ko mapilit ang sarili ko na sumunod, ay lahat dahil sa pinsalang ginawa ni Satanas. Ginagamit ni Satanas ang kasikatan at pakinabang para kontrolin ang puso ng mga tao, at pinagsisikap ang mga tao para sa kasikatan at pakinabang at ipinasasakripisyo ang lahat para sa mga ito. Nalinlang din ako at nagawang tiwali ni Satanas nang hindi ko namamalayan. Naalala ko na itinuro sa akin ng mga magulang ko noong bata pa ako na kamtin ang paggalang at paghanga ng iba. Kaya, bata pa lang ako, naniwala na ako na dapat akong umangat sa iba at mamukod-tangi. Dagdag pa riyan, itinataguyod din ng lipunan at media ang mga pananaw na ito, at nakita ko kung paano nagtatamasa ang mga sikat at matataas na tao ng mas mabuting pakikitungo kaysa sa mga karaniwang tao, kaya naging determinado akong makaungos at hangaan ng lahat. Matapos kong tanggapin ang gawain ng Diyos sa mga huling araw, namuhay pa rin ako ayon sa mga perspektibong ito, at mali kong pinaniwalaan na ang gawain ng ebanghelyo ay mahalaga at kayang makamtan ang paghanga at paggalang ng iba, pero walang tumitingala sa mga nag-aasikaso ng pang-araw-araw na mga gawain. Tiningnan ko ang mga tungkulin bilang mas maganda o hindi kasingganda, at ginusto kong gawin ang anumang tungkuling magpapaangat sa akin. Nang isaayos ng lider ko na mag-asikaso ako ng mga pangkalahatang gawain ayon sa mga pangangailangan ng aming gawain, ang tanging inisip ko ay ang sarili kong dignidad at katayuan, at sa kaibuturan ng puso ko, hindi ko iyon matanggap o masunod. Ni hindi ko hinanap ang kalooban ng Diyos, ni isinaalang-alang ang mga pangangailangan ng gawain ng iglesia. Masyado akong makasarili at kasuklam-suklam! Noon ko natanto na ang kagustuhan kong ipagpatuloy ang pangangaral ng ebanghelyo ay hindi talaga pagsasaalang-alang sa kalooban ng Diyos. Ginusto ko lang gawing tuntungan ang tungkulin ko para makamtan ko ang paghanga ng lahat. Ginusto ko lang gamitin ang tungkulin ko para magpasikat at tingalain ako ng mga tao, para maging sikat ako at makinabang. Nang isaayos ng lider na mag-asikaso ako ng mga pangkalahatang gawain, nasira ang ambisyon ko na maging mataas ang paggalang ng iba sa akin, kaya’t pasibo akong umiwas, at nawalan pa ako ng motibasyong gampanan ang aking tungkulin. Naisip ko kung paanong dati ay mayroong katayuan at katanyagan sa mundo ang ilang kapatid, pero nagawa nilang talikdan iyon, at anumang tungkulin ang isinaayos ng iglesia para sa kanila, mahalaga man o hindi ang tungkulin nila, nakaya pa rin nilang tanggapin at sundin iyon. Nang ikumpara ko ang sarili ko sa kanila, nahiya ako. Walang puwang sa puso ko ang Diyos, o kahit ang pinakasimpleng pagsunod sa Diyos. Natanto ko na ngayon kung gaano kawalang-katwiran ang maghangad ng kasikatan, pakinabang, at katayuan. Kung patuloy akong maghahangad nang ganito, kailanman ay hindi ko mauunawaan o matatamo ang katotohanan, at sa malao’t madali ay palalayasin ako. Pagkatapos niyon, nabasa ko ang ilan sa mga salita ng Diyos: “Kung ang tanging iniisip mo kapag wala kang ginagawa bawat araw ay may kinalaman sa kung paano lulutasin ang iyong tiwaling disposisyon, paano isasagawa ang katotohanan, at paano mauunawaan ang mga katotohanang prinsipyo, matututuhan mong gamitin ang katotohanan para lutasin ang iyong mga problema ayon sa mga salita ng Diyos. Sa gayon ay magkakaroon ka ng kakayahang mamuhay nang nakapagsasarili, at makakapasok ka na sa buhay, wala ka nang haharaping matitinding paghihirap sa pagsunod sa Diyos, at unti-unti, makakapasok ka sa katotohanang realidad. Kung, sa iyong puso, nahuhumaling ka pa rin sa katanyagan at katayuan, abala pa rin sa pagpapakitang-gilas at pagpapatingala sa’yo ng iba, hindi ka isang taong naghahangad ng katotohanan kung gayon, at maling landas ang tinatahak mo. Ang hinahangad mo ay hindi ang katotohanan, ni ang buhay, kundi ang mga bagay na gustung-gusto mo, ito ay reputasyon, kita, at katayuan—kung ganoon, walang kaugnayan sa katotohanan ang anumang gagawin mo, ang lahat ng ito ay paggawa ng masama, at pagbibigay serbisyo. Kung, sa puso mo, minamahal mo ang katotohanan, at lagi kang nagsisikap para sa katotohanan, kung naghahangad ka ng disposisyonal na pagbabago, nagkakamit ng tunay na pagsunod sa Diyos, at nagkakaroon ng takot sa Diyos at umiiwas sa kasamaan, at kun nakokontrol mo ang sarili mo sa lahat ng ginagawa mo, at nagagawa mong tanggapin ang pagsusuri ng Diyos, patuloy na bubuti ang iyong kalagayan, at ikaw ay magiging isang taong namumuhay sa harap ng Diyos. … Ang lahat ng nagmamahal sa katotohanan ay hinahanap ito sa lahat ng bagay, pinagninilayan nila ang kanilang sarili at sinusubukan na makilala ang kanilang sarili, pinagtutuunan ang pagsasagawa ng katotohanan, at palagi silang may pagsunod sa Diyos at takot sa Diyos sa kanilang mga puso. Kung may anumang kuru-kuro o maling pagkaunawa tungkol sa Diyos na lumilitaw sa kanila, agad silang nagdarasal sa Diyos at naghahanap ng katotohanan para malutas ang mga ito. Pinagtutuunan nila ang maayos na pagganap sa kanilang mga tungkulin, para matupad ang kalooban ng Diyos; at nagsisikap sila tungo sa katotohanan at naghahangad ng kaalaman tungkol sa Diyos, nagkakaroon ng may-takot-sa-Diyos na puso at lumalayo sa lahat ng masasamang gawa. Ito ang mga tao na palaging namumuhay sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Mabuting Pag-uugali ay Hindi Nangangahulugan na Nagbago na ang Disposisyon ng Isang Tao). Matapos basahin ang salita ng Diyos, natanto ko na, kung gusto kong tumahak sa tamang landas ng pananalig sa Diyos, hangarin ang katotohanan at makamit ang pagbabago sa aking disposisyon, kailangan kong baguhin ang maling pananaw ko sa paghahangad. Magawa ko man o hindi na makapagpasikat o mahangaan ng iba sa aking tungkulin, dapat kong tanggapin ang tungkulin ko at gampanan ito nang may katapatan. Ito ang saloobing dapat kong taglayin sa aking tungkulin, at ang katwirang dapat taglayin ng mga nilalang. Kung gagampanan ko ang aking tungkulin nang hindi hinahangad ang katotohanan, at hindi ko kayang sundin ang Diyos, kung gagawin ko lang iyon para maging sikat at magkaroon ng katayuan, at igalang ako ng aking mga kapatid, mangangahulugan iyon na nasa landas ako ng pagkalaban sa Diyos. Kung hindi ako magbabago, sa huli, tatanggihan lang ako at palalayasin. Ang pananalig sa Diyos at pagtupad sa aking mga tungkulin ay nangangailangan ng pagtutuwid sa aking mga motibo, pagtutuon sa paghahangad at pagsasagawa ng katotohanan, pagtalikod sa aking mga ambisyon at ninanais, at paggawa ng mga bagay-bagay ayon sa mga kinakailangan ng Diyos. Saka lamang ako magiging masunurin sa Diyos, at sa ganitong paraan ko lamang mababago ang aking mga tiwaling disposisyon. Nang maunawaan ko ito, nagkaroon ako ng direksyon, at mula sa kaibuturan ng puso ko ay naging handa akong tanggapin ang tungkulin ko. Tingalain man ako ng mga tao o hindi, kailangan kong gampanan ang aking tungkulin sa abot ng aking makakaya.

Pagkatapos niyon, nabasa ko ang dalawang sipi ng salita ng Diyos: “Upang magampanan ninyo ang inyong tungkulin sa sambahayan ng Diyos ngayon, malaki man ito o maliit, pisikal man ito o mental, at ito man ay ang pangangasiwa sa mga panlabas na isyu o panloob na gawain, walang sinuman ang aksidenteng gumaganap ng tungkulin niya. Paano mangyayaring ito ay desisyon mo? Ang lahat ng ito ay pinangunahan ng Diyos. Dahil lamang sa pag-aatas ng Diyos sa iyo kaya ka kumikilos nang ganito, na mayroon kang pagpapahalaga sa misyon at responsabilidad, at na nagagampanan mo ang tungkulin mo. Napakarami sa mga hindi mananampalataya ang may magagandang hitsura, kaalaman, o talento, ngunit pinapaboran ba sila ng Diyos? Hindi, hindi Niya sila pinapaboran. Hindi sila pinili ng Diyos, at kayo lang ang pinapaboran Niya. Lahat kayo ay binibigyan Niya ng lahat ng uri ng papel, pinagagampan ng lahat ng uri ng tungkulin, at pinaaako ng iba’t ibang responsabilidad sa Kanyang gawain ng pamamahala. Kapag sa wakas ay natapos na at natupad ang gawain ng pamamahala ng Diyos, napakalaking kaluwalhatian at pribilehiyo nito! Kaya, kapag nakararanas ng kaunting hirap ang mga tao habang ginagampanan nila ang tungkulin nila ngayon; kapag kailangan nilang isuko ang ilang bagay, gugulin nang bahagya ang kanilang sarili, at magbayad ng partikular na halaga; kapag nawala ang katayuan nila at ang katanyagan at kayamanan nila sa mundo; at kapag ang mga bagay na ito ay nawalang lahat, tila ang Diyos ang kumuha ng lahat ng ito sa kanila, ngunit may nakamit silang isang bagay na mas katangi-tangi at mas mahalaga. Ano ang nakamit ng mga tao mula sa Diyos? Nakamit nila ang katotohanan at buhay sa pamamagitan ng paggampan sa tungkulin nila. Kapag natupad mo ang tungkulin mo, nakumpleto ang atas ng Diyos, ginugol ang buong buhay mo para sa misyon mo at sa iniatas ng Diyos sa iyo, mayroon kang magandang patotoo, at namumuhay ka nang may halaga—saka pa lamang masasabi na ikaw ay isang totoong tao! At bakit sinasabi kong ikaw ay isang totoong tao? Dahil pinili ka ng Diyos at pinagampan Niya sa iyo ang tungkulin ng isang nilikha sa Kanyang pamamahala. Ito ang pinakamahalaga at ang pinakadakilang kahulugan sa buhay mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kung nais mong ialay ang iyong buong debosyon sa lahat ng bagay para mapalugod ang kalooban ng Diyos, hindi mo iyon magagawa sa pamamagitan lamang ng pagganap ng isang tungkulin; kailangan mong tanggapin ang anumang utos na ibinibigay ng Diyos sa iyo. Tumutugon man ito o hindi sa iyong panlasa o sa iyong mga interes, o isang bagay man ito na hindi nakakasiya sa iyo, na hindi mo pa nagawa dati, o isang bagay na mahirap gawin, dapat mo pa rin itong tanggapin at sundin. Hindi mo lamang dapat tanggapin ito, kundi kailangan mo ring aktibong makipagtulungan, at matuto tungkol dito, habang dumaranas ka at pumapasok. Kahit pa ikaw ay nahihirapan, napapagod, napapahiya, o ibinubukod, kailangan mo pa ring ibigay ang iyong buong katapatan. Sa pagsasagawa lamang sa ganitong paraan mo maibibigay ang iyong buong debosyon sa lahat ng bagay at mapapalugod ang kalooban ng Diyos. Dapat mo itong ituring na tungkulin mong tutuparin, hindi bilang personal na bagay. Paano mo dapat maunawaan ang mga tungkulin? Bilang isang bagay na ibinibigay ng Lumikha—ng Diyos—sa isang tao para gawin; ganito nalilikha ang mga tungkulin ng mga tao. Ang atas na ibinibigay ng Diyos sa iyo ay tungkulin mo, at ganap na likas at may katwiran na gampanan mo ang iyong tungkulin gaya ng hinihingi ng Diyos. Kung malinaw mong nakikita na ang tungkuling ito ay atas ng Diyos, at na ito ay pagmamahal ng Diyos at pagpapala ng Diyos para sa iyo, magagawa mong tanggapin ang iyong tungkulin nang may mapagmahal-sa-Diyos na puso, at magagawa mong isaisip ang kalooban ng Diyos habang ginagampanan mo ang iyong tungkulin, at magagawa mong mapagtagumpayan ang lahat ng paghihirap para mabigyang-kasiyahan ang Diyos. Hinding-hindi magagawa ng mga tunay na gumugugol ng kanilang sarili para sa Diyos na tanggihan ang atas ng Diyos; hindi nila kailanman magagawang tanggihan ang anumang tungkulin. Kahit ano pang tungkulin ang ipagkatiwala ng Diyos sa iyo, kahit ano pang mga paghihirap ang kaakibat nito, hindi mo ito dapat tanggihan, kundi tanggapin. Ito ang landas ng pagsasagawa, na isagawa ang katotohanan at ibigay ang iyong buong katapatan sa lahat ng bagay, upang mabigyang-kasiyahan ang Diyos. Ano ang pinagtutuunan dito? Iyon ay ang mga salitang ‘sa lahat ng bagay.’ Ang ‘lahat ng bagay’ ay hindi nangangahulugan ng mga bagay na gusto mo o kung saan ka mahusay, lalong hindi ang mga bagay na pamilyar ka. Kung minsan, ito ay mga bagay kung saan hindi ka mahusay, mga bagay na kailangan mong matutunan, mga bagay na mahirap, o mga bagay kung saan kailangan mong magdusa. Gayunpaman, anuman ito, basta’t ito ay ipinagkatiwala sa iyo ng Diyos, kailangan mo itong tanggapin mula sa Kanya, at matapos itong tanggapin, kailangan mong gampanan nang mabuti ang tungkuling ito, ibigay dito ang iyong buong katapatan at palugurin ang kalooban ng Diyos. Ito ang landas ng pagsasagawa. Anuman ang mangyari, dapat mo laging hanapin ang katotohanan, at sa sandaling nakatitiyak ka na kung anong uri ng pagsasagawa ang naaayon sa kalooban ng Diyos, ganoon ka dapat magsagawa. Tanging sa paggawa nito mo isinasagawa ang katotohanan, at sa ganitong paraan ka lamang makakapasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos basahin ang salita ng Diyos, natanto ko na walang tungkuling dumarating sa isang tao nang hindi sinasadya. Nagmumula ito sa kataas-taasang kapangyarihan at pagsasaayos ng Diyos. Hindi ko puwedeng sundin ang sarili kong mga kagustuhan, kailangan kong sumunod at gampanang mabuti ang tungkulin ko nang buong puso at lakas ko. Ang ganitong pamumuhay lamang ang makabuluhan at hindi walang saysay. Dati-rati, nahumaling ako sa kasikatan at pakinabang, hindi ko naunawaan ang kataas-taasang kapangyarihan ng Diyos, kaya hindi ko magawa nang tama ang aking tungkulin, at ang tingin ko sa mga tungkulin ay mas maganda at hindi kasingganda. Nauunawaan ko na ngayon na walang tungkulin na mas mataas o mas mababa sa iba, iba’t ibang tungkulin lang ang ginagampanan natin. Ito man ay pangangaral ng ebanghelyo o pag-aasikaso sa mga pangkalahatang gawain, kailangan ko itong tanggapin. Anumang tungkulin ang ating ginagampanan sa sambahayan ng Diyos, gusto ng Diyos na hangarin natin ang katotohanan at mas pagtuunan ang pagpasok sa buhay. Kung gagampanan ko lang ang aking tungkulin para hangaan ako at magkaroon ng reputasyon at katayuan, hindi ko matutupad ang tungkulin ng isang nilalang, kundi magpaplano ako para sa sarili kong mga layunin. Maghihimagsik ako at sasalungat sa Diyos. Kung magkagayon, kahit pa hangaan ako ng ibang mga tao, hindi sasang-ayon ang Diyos, kaya bakit ko pa gagawin iyon? Bagama’t tila hindi kapansin-pansin para sa akin ang pag-aasikaso ng mga pangkalahatang gawain, tinulutan ako ng sitwasyong ito na pagnilayan at kilalanin ang sarili ko, hangarin ang katotohanan, matuto ng mga aral, at sa huli, tinulutan ako nito na talikdan ang pagnanais ko ng reputasyon at katayuan, at matutong sumunod. Ito ang pagliligtas ng Diyos para sa akin. Sa totoo lang, sa pag-aasikaso ng mga gawain ng iglesia, nakaranas ako ng iba’t ibang bagay na nangangailangan ng pagsasaalang-alang sa mga interes ng iglesia, kung kailan kinailangan kong hanapin ang katotohanan at kumilos ayon sa mga prinsipyo. Hindi ba ito isang magandang pagkakataon para isagawa ko ang katotohanan at tuparin ko ang aking tungkulin para mapalugod ang Diyos? Nang matanto ko ito, nagdasal ako sa Diyos, “Diyos ko, ayaw ko na pong magrebelde sa Iyo. Gusto kong magpasakop sa mga pangangasiwa at pagsasaayos Mo, tanggapin ang Iyong pagsubaybay at gampanan ang aking mga tungkulin nang may pusong puno ng pagmamahal para sa Iyo.” Pagkatapos kong magdasal, gumaan ang pakiramdam ko, at nagkaroon ako ng kumpiyansa na gampanan nang maayos ang tungkulin ko.

Minsan, nagtatrabaho ako kasama ang aking mga kapatid para tapusin ang isang gawain. Pinanood ko ang maingat nilang pagganap sa kanilang mga tungkulin, matapat na isinasaalang-alang at sinisiyasat ang bawat detalye ng kanilang gawain upang hindi magdusa ang mga interes ng iglesia. Ginunita ko kung paanong nagkaroon ako ng maling saloobin sa tungkulin ko buhat nang tanggapin ko ito. Ginawa ko lang kung ano ang isinaayos ng lider ko, at hindi ko isinaalang-alang kailanman kung paano gampanan nang maayos ang tungkulin. Ang pagtupad sa aking mga tungkulin sa ganitong paraan ay nakasakit sa Diyos at kinasuklaman Niya ako dahil doon. Kalaunan, hindi na ako nag-alala kung tinitingala ba ako ng iba. Sa halip, seryoso kong inisip ang mga interes ng iglesia, at naging maingat at masusi rin ako sa aking mga gawain. Nang gampanan ko ang aking mga tungkulin sa gayong paraan, nakaramdam ako ng kapayapaan, at hindi na ako nakaramdam ng pagod. Marami akong natutunan sa karanasan ko, at naunawaan ko na binigyan ako ng Diyos ng isang tungkuling hindi ko gusto para pagnilayan ko at matanto na mali ang paghahangad ko sa reputasyon at katayuan, para iligtas ako mula sa gapos at mga paglilimita na dulot ng reputasyon at katayuan. Inaakay Niya ako sa landas patungo sa paghahangad ng katotohanan. Lahat ng ito ay pagmamahal ng Diyos para sa akin. Naunawaan ko ang mabubuting layunin ng Diyos at nakita ko na anuman ang sumapit sa akin, kahit pa isa itong bagay o isang tungkuling hindi tumutugma sa aking mga kuru-kuro, kapaki-pakinabang ito sa buhay ko. Hindi na ako maaaring maghimagsik laban sa Diyos. Kailangan kong maging masunurin sa Diyos at gampanan ang aking mga tungkulin sa isang praktikal na paraan.

Hindi nagtagal, bumalik ang brother na nangangasiwa sa mga pangkalahatang gawain. Isinaayos ng lider na magtrabaho ako kasama ang brother na ito at magpatuloy sa pag-aasikaso ng mga pangkalahatang gawain. Nang mabalitaan ko ito, naisip ko, “Sa pagkakataong ito, hindi ko na maaaring hayaan na ang aking mga kagustuhan ang magdikta kung paano ko gagampanan ang aking mga tungkulin. Kailangan kong tanggapin at sundin ang mga pangangasiwa at pagsasaayos ng Diyos.” Alam kong pagpapakita ito ng Diyos ng biyaya sa akin, binibigyan ako ng isa pang pagkakataon na sanayin ang aking sarili at pumasok sa Kanyang mga salita. Dahil sa nauna kong karanasan, wala na akong mga negatibong iniisip sa tungkulin ko, hindi ko na minamaliit ang aking tungkulin, at hindi na rin ako malungkot na hindi ako mahahangaan ng iba. Sa halip, ginampanan ko ang aking tungkulin nang walang pagkukunwari at sinikap kong palugurin ang kalooban ng Diyos. Nabasa ko ang ilan sa mga salita ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang kalooban ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat mong isaalang-alang ang kalooban ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Niliwanagan ng salita ng Diyos ang puso ko. Kapag tinutupad natin ang ating mga tungkulin, dapat nating tanggapin ang pagsusuri ng Diyos, at talikdan ang ating mga ninanasa, layunin at motibasyon. Dapat nating ialay ang ating tapat na puso, gawin ang mga bagay na kapaki-pakinabang sa iglesia, at gawin ang lahat ng makakaya natin sa lahat ng kailangan nating gawin. Sa ganitong paraan lamang natin matutupad ang tungkulin ng isang nilalang, mamumuhay sa matuwid na paraan, at tataglayin ang pagkatao at katwiran na nararapat taglayin ng mga tao. Nang magsagawa ako nang ganito, nadama ko na payapa ang aking isipan, at panatag ako.

Masayang-masaya ako ngayon sa aking tungkulin, at marami na akong natutunan. Alam ko na kung hindi ako inilantad ng mga katunayan, at kung hindi sa paghatol ng salita ng Diyos, hindi ko mapapansin ang sarili kong katiwalian, ni magagawang makita ang kahalagahan ng paghahangad sa katotohanan. Pagkatapos ng karanasang ito, natanto ko rin na ang tungkuling ginagampanan ko ay isinaayos ng Diyos, at batay ito sa mga pangangailangan ko pagdating sa pagpasok sa buhay, kaya dapat kong tanggapin ito at sundin, hanapin ang katotohanan, gampanan ang aking mga tungkulin nang buong puso at isipan, at maging isang tao na tunay na sumusunod sa Diyos at umaani ng pagsang-ayon ng Diyos.


10. Nasaksihan ko ang Pagpapakita ng Diyos

Ni Martin, Timog Korea

Dati akong kabahagi ng simbahang Korean Presbyterian. Nang magkasakit ang anak kong babae, naging mananampalataya ang buong pamilya ko. Pagkatapos noon, nagsimula siya bumuti nang bumuti bawat araw. Labis ang pasasalamat ko sa awa ng Panginoong Jesus. Nangako akong tapat kong susundin ang Panginoon simula noon, magsusumikap para maging isang uri ng tao na hinihingi ng Diyos at nagdadala ng kasiyahan sa Kanya. Hindi ako kailanman lumiban sa pagdalo sa simbahan, kahit gaano ako kaabala sa aking gawain, palagi akong nagbibigay ng mga abuloy at handog, at masigasig na nakikilahok sa mga aktibidad ng simbahan. Ang karamihan ng oras ko ay napupunta sa pagbabasa ng Bibliya at pakikilahok sa mga aktibidad ng simbahan, at bihira akong pumunta sa mga salu-salo at pagtitipong isinaayos ng aking mga kamag-anak, kaibigan, kasamahan at iba pa. Nadidismaya sila sa akin dahil doon. Noong tumigil ako sa pag-inom ng alak at paninigarilyo matapos maging isang mananampalataya, at hindi na pumupunta sa mga kasiyahan kasama nila, madalas akong inaasar ng ilan sa mga kaibigan ko, sinasabi ang mga bagay na tulad ng, “Gustong-gusto mong pumunta sa simbahan, kaya sabihin mo sa amin, anong nagagawa sa iyo ng araw-araw na pagpunta sa simbahan? Ano ang saysay nitong pananampalataya mo?” Sa totoo lang, dahil sa sunud-sunod na tanong, hindi ko talaga alam kung ano ang dapat sabihin. Pero dahil sa mga tanong nila kaya nagsimula akong talagang magnilay-nilay: Para saan ba talaga ang pananampalataya ko? Para ba hilingin sa Diyos na pagalingin ang anak ko, o para mapanatiling maayos ang pamilya ko? Ang pagkakaroon ba ng pananampalataya ay pagbabasa lang ng Bibliya at araw-araw na pagpunta sa simbahan? Hindi ko talaga alam. Dinala ko ang mga katanungang ito sa mga lider ng aking simbahan. Halos pare-pareho ang mga sagot nila: Ang ating pananampalataya ay para sa biyaya ng kaligtasan ng Panginoon, at pagbalik Niya ay, dadalhin Niya tayo sa langit para sa buhay na walang hanggan. Tila nilutas ng gayong uri ng tugon ang aking kalituhan, pero nagdala ito ng isa pang katanungan: Kung gayon, papaano ako makakapasok sa langit? Sabi nila sa akin, “Sinasabi sa Roma 10:10, ‘Sapagkat ang tao’y naniniwala sa katuwiran gamit ang puso; at gamit ang bibig sa pangungumpisal para sa ikaliligtas.’ Nangangahulugan ito na ang ating mga kasalanan ay pinatawad ng Panginoon, kaya tayo’y naligtas sa pamamagitan ng pananampalataya, at diretso tayong dadalhin ng Panginoon papunta sa kaharian pagbalik Niya. Kaya hindi mo kailangang mag-alala tungkol sa pagpunta sa langit basta’t mayroon kang pananampalataya.” Naisip ko ang bersikulo sa Bibliya na: “Kung walang kabanalan, walang taong makakakita sa Panginoon” (Mga Hebreo 12:14). Ang Diyos ay banal, at hinihingi Niya na maging banal tayo, pero namumuhay ako sa kasalanan at hindi maisagawa ang Kanyang mga salita. Paano ako naging karapat-dapat sa kaharian? Sinabi sa atin ng Panginoong Jesus: “Ibigin mo ang Panginoon mong Diyos ng buong puso mo, at ng buong kaluluwa mo, at ng buong pag-iisip mo. Ito ang dakila at pang-unang utos. At ang pangalawang katulad ay ito, Ibigin mo ang iyong kapwa na gaya ng iyong sarili” (Mateo 22:37–39). Pero sa pang-araw-araw na pamumuhay, ang simpleng kahilingan na iyon na magmahal ay isang bagay na hindi ko magawa, kahit anong pilit ko. Minahal ko ang pamilya ko nang higit sa pagmamahal ko sa Panginoon, at hindi ko talaga kayang mahalin ang iba tulad ng sarili ko. Kapag inaasar ako ng mga kaibigan at kamag-anak ko, kinainisan ko sila dahil dito, sa halip na maging mapagparaya at pasensyoso. Naalala ko rin ang Hebreo 10:26 na nagsasabing: “Sapagkat kung ating sinasadya ang pagkakasala pagkatapos na ating matanggap ang pagkakilala sa katotohanan, ay wala nang haing natitira pa tungkol sa mga kasalanan.” Alam ko kung ano ang hinihingi ng Panginoon pero hindi ko ito maisakatuparan. Patuloy akong namuhay sa kasalanan, kaya hindi ko nakita kung paano magiging iba ang kahihinatnan ko sa mga di-mananampalataya. Napaisip ako dahil dito na ang pagpasok sa kaharian ay hindi kasing simple ng sinabi ng mga lider ng simbahan, pero hindi ko pa rin alam kung papaano ako makakapasok sa langit at magkakaroon ng buhay na walang hanggan. Wala pa rin akong landas. Paulit-ulit kong tinanong ang mga pastor at ang aking mga kaibigan sa simbahan, pero walang sinuman sa kanila ang may malinaw na sagot. Tinanong lang nila ako kung bakit ako nagtatanong ng mga kakatwang bagay, at sinabing matagal nang ganito nagsagawa ng pananampalataya ang mga tao. Nalilito pa rin ako gaya ng dati, kaya nagpasya akong basahin ulit ang apat na Ebanghelyo, iniisip na tiyak na may kasagutan sa mga salita ng Panginoong Jesus.

Isang araw ng 2008, binasa ko ang mga siping ito: “Ako ang pagkabuhay na mag-uli, at ang buhay: ang siyang sumasampalataya sa Akin, bagama’t siya’y patay, gayunma’y siya ay mabubuhay; At ang sinumang nabubuhay at sumasampalataya sa Akin ay hindi mamamatay magpakailanman” (Juan 11:25–26). Nalilito ako sa mga bersikulo kapag binabasa ko ang mga ito. Bakit sasabihin ng Panginoon na dapat tayong mabuhay at maniwala sa Kanya? Bilang mga mananampalataya, hindi ba’t nabubuhay tayong lahat at naniniwala sa Kanya? Itinuturing ba tayo ng Panginoon bilang patay sa ilang kadahilanan? Nagkaroon ako ng maraming katanungan dahil dito. Ilang panahon kong ginugol ang bawat bakanteng oras sa pag-iisip tungkol dito, pero hindi ko maisip ang tunay na kahulugan nito. Pumunta akong muli sa mga lider at ibang myembro ng simbahan para magtanong, at hindi lang sila walang maisagot, kundi pinagtawanan pa nila ako. Pero patuloy kong naramdaman na may mas malalim na kahulugan sa sinabi ng Panginoon.

Tapos isang beses, nabasa ko ito sa Ebanghelyo ni Mateo: “At ang isa pa sa Kanyang mga alagad ay nagsabi sa Kanya, ‘Panginoon, tulutan Mo muna akong makauwi at mailibing ko ang aking ama.’ Datapuwa’t sinabi sa kanya ni Jesus, ‘Sumunod ka sa Akin; at pabayaan mong ilibing ng mga patay ang kanilang sariling mga patay’” (Mateo 8:21–22). Noong nakita ko ang pariralang, “pabayaan mong ilibing ng mga patay ang kanilang sariling mga patay,” medyo nalito ako. Bakit tatawagin ng Panginoon na patay iyong mga taong buhay nang panahong iyon? Nakikita ba tayo ng Panginoon bilang buhay o patay? Naisip ko ang Bibliya na nagsasabing ang kabayaran ng kasalanan ay kamatayan. Namumuhay ako sa kasalanan, at iyon ba ang ibig sabihin ng Panginoon sa “ang mga patay?” Kung gayon, paano ako mabubuhay, at paano ako makakapasok sa kaharian? Punong-puno ng katanungan ang puso ko na hindi ko maunawaan. Pero sa loob-loob ko, malinaw sa akin ang isang bagay: Dahil sinabi ng Panginoon ang mga bagay na ito, tiyak na nasa Bibliya ang kasagutan. Kaya hindi ako nawalan ng pananampalataya, sa halip ay patuloy akong naghanap ng kasagutan.

Salamat sa patnubay ng Panginoon, makalipas ang ilang buwan, nakabasa ako ng isa pang bagay na Kanyang sinabi: “Katotohanan, katotohanang sinasabi Ko sa inyo, ‘Dumarating ang panahon, at ngayon nga, na maririnig ng mga patay ang tinig ng Anak ng Diyos: at ang mangakaririnig ay mangabubuhay’” (Juan 5:25). Agad na naging malinaw sa akin na ang mga patay ay muling nabuhay nang marinig nila ang tinig ng Diyos. Sigurado akong ito ang kasagutang hinahanap ko! Pero medyo naguguluhan pa rin ako, iniisip na matagal ko nang narinig ang tinig ng Panginoon, pero hindi pa rin ako malaya sa mga gapos ng kasalanan. Kasali ba ako sa nabubuhay? Ano ba talagang tinutukoy ng “ang mangakaririnig ay mangabubuhay”? Paano nabubuhay ang mga tao? Mas marami bang sasabihin ang Panginoon na kailangan nating marinig pagbalik Niya? At kung gayon, paano natin maririnig ang tinig ng Diyos? Saan natin ito maririnig? Hindi ko ito maisip, kaya nagdasal ako sa Panginoon, “O Panginoon, pakiusap, hayaan mong marinig ko ang tinig Mo sa lalong madaling panahon. Ayokong maging patay. Pakiusap, tulungan mo akong mabuhay.”

Pagkatapos noon, kapag pumupunta ako sa mga pulong sa simbahan, sinimulan kong pagtuunan ng pansin kung may sinasabi bang kahit ano ang mga pastor tungkol sa pagbabalik ng Panginoon o sa tinig ng Panginoon sa kanilang mga pangaral. Talagang nadismaya ako na ang ginawa lang nila ay sabihan kaming mag-ingat sa mga maling paniniwala, at magmatyag at maghintay ang tanging ginagawa nila, pero wala silang sinabing kahit ano man lang tungkol sa pagbabalik ng Panginoon. Tinanong ko rin ang ilan sa mga pangunahing taong namamahala sa simbahan tungkol sa mga bagay na ito, pero sinabi nilang ang patuloy kong pagtatanong ay dahil sa kawalan ko ng pananampalataya, na tulad lang ako ni Tomas. Nagsimula silang ibukod ako. Tapos ang ibang mga miyembro ng simbahan na matagal ko nang kasundo ay nagsimulang umiwas sa akin, at ang ilan ay isinasantabi ako. Sa huli, iniwanan ko ang simbahang iyon na kinabilangan ko sa loob ng labing-walong taon. Nanonood ako ng mga programa mula sa mga pangunahing Kristiyanong istasyon buong araw, umaasang marinig ang tinig ng Diyos mula sa mga pangaral ng mga sikat na pastor. Ginawa ko ito sa loob ng halos anim na buwan, halos araw-araw na pinapanood ang mga programang ito ng sampung oras o higit pa, pero hindi ko pa rin nahanap ang mga sagot na gusto ko. Sinasabi lang ng mga pastor na malapit na malapit nang bumalik ang Panginoon at dapat tayong mag-abang at maghintay. Pero nag-uumapaw ako sa katanungan. Pabalik na ang Panginoon, pero kailan? At bakit hindi pa natin Siya sinasalubong? Patuloy akong nagdasal sa Panginoon noong mga araw na iyon, sabi ko, “Panginoon! Buong panahon Kitang hinihintay, labis na umaasa na masalubong Ka habang nabubuhay ako, na marinig ang tinig Mo. O Panginoon, kailan Ka darating? Pakiusap, hayaan Mong marinig ko ang tinig Mo.”

Isang araw ng Marso ng 2013, sa pasukan ng aming gusali, naglakad palapit sa akin ang isang matandang lalaki na naglalaro sa sitenta ang edad, tinatanong ako kung gusto kong mag-subscribe sa isang Chosun Ilbo na dyaryo. Talagang binalewala ko iyon, iniisip na ngayong ang lahat ay may cellphone at kompyuter na, sino pa ang nagbabasa ng dyaryo? Kaya tinanggihan ko siya kaagad. Pero sa loob ng ilang araw sa tuwing nakikita niya ako, paulit-ulit niya akong inaalok na mag-subscribe. Paulit-ulit ko siyang tinanggihan. Pero sa gulat ko, makalipas ang isang buwan, nakasalubong ko ang lalaking iyon sa elevator. Para bang hinihintay niya ako. Nang makita niya ako, ngumiti siya sa akin at bumati, tapos ay inalok akong mag-subscribe. Nagtataka ako kung bakit matagal na akong sinusubukang pagbentahan ng lalaking ito ng dyaryo. Sinusubukang maging mabait, sa huli’y bumili nga ako ng subscription, pero sa iba’t ibang kadahilanan, hindi ako nagkaroon ng oras para basahin ito. Tapos isang umaga ng unang bahagi ng Mayo, pagkarating ng dyaryo, kinuha ko ito at agad na binasa ang ulo ng mga balita gaya ng lagi kong ginagawa. May isa na talagang nakakuha ng atensyon ko. Sinasabi nitong, “Ang Panginoong Jesus ay Nagbalik na—Ipinahayag na ng Makapangyarihang Diyos ang mga Salita sa Kapanahunan ng Kaharian.” Nagulat ako—ano? Nagbalik na ang Panginoon? Makapangyarihang Diyos? Ang Kapanahunan ng Kaharian? Totoo ba talaga ito? Samu’t sari ang emosyon ko nang sandaling iyon—talagang sabik na sabik ako. Sa wakas ay nakakita ako ng balita ng pagbabalik ng Panginoon. Pero naisip ko na baka isa itong huwad na balita. Tiningnan ko ang pinakaibaba ng pahina at nakita ang isang numero at kinaroroonan ng Ang Iglesia ng Makapangyarihang Diyos, at ilang pangalan ng mga libro mula sa Iglesia. Pakiramdam ko’y importanteng masusing siyasatin ito, dahil malaking bagay talaga ang pagbabalik ng Panginoon. Agad kong tinawagan ang numerong nahanap ko sa dyaryo. Narinig ko ang tinig ng isang kapatid na sumagot sa tawag at sabik ko siyang tinanong, “Pwede ko bang itanong, totoo ba talaga ang nakalathala sa dyaryong ito? Nagbalik na ba ang Panginoon? Ang mga salita bang ito ay mga salita talaga ng Diyos?” Sabi niya, “Totoo ito.”

Nagtakda ng oras sina Sister Kathy at Zena mula sa Ang Iglesia ng Makapangyarihang Diyos para makipagtipon sa akin at nagbahagi sila sa akin tungkol sa tatlong yugto ng gawain ng Diyos. Sabi ni Kathy, “Simula nang gawing tiwali ni Satanas sina Adan at Eba, namuhay na ang tao sa kasalanan, sa ilalim ng mga puwersa ni Satanas, pinaglalaruan at sinasaktan ni Satanas. Gumawa ng tatlong yugto ng gawain ang Diyos para ganap na iligtas ang sangkatauhan mula sa impluwensya ni Satanas; ang Kapanahunan ng Kautusan, Kapanahunan ng Biyaya, at Kapanahunan ng Kaharian. Ito ang tatlong magkakaibang yugto ng gawain, pero ang lahat ng ito’y ginawa ng iisang Diyos. Ang bawat yugto ng gawain ng Diyos ay batay sa kung ano ang kinakailangan ng tiwaling sangkatauhan, at bawat isa ay nakasandig sa sinundan nito, para gumawa nang mas malalim at mas mataas na gawain.” Tapos, binasa niya ang isang sipi ng mga salita ng Makapangyarihang Diyos: “Ang anim-na-libong-taong plano ng pamamahala ay nahahati sa tatlong yugto ng gawain. Walang nag-iisang yugto ang kayang kumatawan sa gawain ng tatlong kapanahunan kundi kaya lamang kumatawan sa isang bahagi ng kabuuan. Ang pangalang Jehova ay hindi maaaring kumatawan sa buong disposisyon ng Diyos. Ang katunayan na nagsagawa Siya ng gawain sa Kapanahunan ng Kautusan ay hindi nagpapatunay na ang Diyos ay maaaring maging Diyos lamang sa ilalim ng kautusan. Nagtakda si Jehova ng mga batas para sa tao at nagbaba ng mga kautusan sa kanya, na humihingi sa tao na magtayo ng templo at mga altar; ang gawain na ginawa Niya ay kumakatawan lamang sa Kapanahunan ng Kautusan. Ang gawain na ginawa Niya ay hindi nagpapatunay na ang Diyos ay isang Diyos lamang na humihingi sa tao na panatilihin ang kautusan, na Siya ang Diyos sa templo, o ang Diyos sa harapan ng altar. Ang sabihin ito ay hindi katotohanan. Ang gawaing ginawa sa ilalim ng kautusan ay maaari lamang kumatawan sa isang kapanahunan. Samakatuwid, kung ginawa lamang ng Diyos ang gawain sa Kapanahunan ng Kautusan, ikukulong ng tao ang Diyos sa sumusunod na kahulugan at sasabihing, ‘Ang Diyos ay ang Diyos sa templo. Upang makapaglingkod sa Diyos, kailangan nating magsuot ng mga kasuotang pangsaserdote at pumasok sa templo.’ Kung ang gawain sa Kapanahunan ng Biyaya ay hindi naisagawa kahit kailan at ang Kapanahunan ng Kautusan ay nagpatuloy hanggang sa kasalukuyan, hindi malalaman ng tao na ang Diyos ay maawain din at mapagmahal. Kung ang gawain sa Kapanahunan ng Kautusan ay hindi nagawa, at tanging yaong sa Kapanahunan ng Biyaya ang nagawa, ang malalaman lamang ng tao ay na ang Diyos ay nakakapagtubos lamang sa tao at nakakapagpatawad lamang sa mga kasalanan ng tao. Ang malalaman lamang niya ay na Siya’y banal at walang-sala, at na kaya Niyang isakripisyo ang Sarili Niya at mapako sa krus para sa tao. Ito lamang ang malalaman ng tao at wala na siyang magiging kaunawaan sa iba pa. Kaya ang bawa’t kapanahunan ay kumakatawan sa isang bahagi ng disposisyon ng Diyos. Tungkol naman sa kung aling mga aspeto ng disposisyon ng Diyos ang kinakatawan sa Kapanahunan ng Kautusan, alin sa Kapanahunan ng Biyaya, at alin sa kasalukuyang kapanahunan: ang disposisyon ng Diyos ay maibubunyag lamang nang lubusan kapag pinagsama-sama ang lahat ng tatlong yugto. Tanging kapag nalalaman na ng tao ang buong tatlong yugto saka ito ganap na mauunawaan ng tao. Walang isa sa mga tatlong yugto ang maaaring hindi isama. Makikita mo lamang ang disposisyon ng Diyos sa kabuuan nito kapag nalaman mo itong tatlong yugto ng gawain. Ang katunayang natapos ng Diyos ang Kanyang gawain sa Kapanahunan ng Kautusan ay hindi nagpapatunay na Siya lamang ang Diyos sa ilalim ng kautusan, at ang katunayang natapos Niya ang Kanyang gawain ng pagtubos ay hindi nangangahulugan na ang Diyos ay tutubos sa sangkatauhan magpakailanman. Ang lahat ng ito ay mga konklusyon na binuo ng tao. Dahil ang Kapanahunan ng Biyaya ay dumating na sa katapusan, hindi mo masasabi sa gayon na ang Diyos ay para lamang sa krus at na ang krus ang natatanging kumakatawan sa pagliligtas ng Diyos. Kung ginagawa mo ang ganoon, binibigyan mo ng pakahulugan ang Diyos. Sa yugto ngayon, ang Diyos ay pangunahing gumagawa ng gawain ng salita, ngunit hindi mo maaaring sabihin na ang Diyos ay hindi kailanman naging maawain sa tao at na ang tanging nadala Niya ay pagkastigo at paghatol. Ang gawain sa mga huling araw ay naglalantad sa gawain ni Jehova at ni Jesus at sa lahat ng hiwaga na hindi naintindihan ng tao. Ginagawa ito upang ibunyag ang hantungan at ang katapusan ng sangkatauhan at tapusin ang lahat ng gawain ng pagliligtas sa gitna ng sangkatauhan. Itong yugtong ito ng gawain sa mga huling araw ay naghahatid sa lahat ng bagay sa katapusan. Lahat ng hiwaga na hindi naintindihan ng tao ay dapat malantad upang pahintulutan ang tao na masukat ang lalim ng mga ito at magkaroon ng lubos na malinaw na pagkaunawa sa kanilang mga puso. Saka lamang maaaring mahati ang mga tao ayon sa kanilang mga uri. Pagkatapos lamang na maging ganap ang anim-na-libong-taong plano ng pamamahala saka maiintindihan ng tao ang buong disposisyon ng Diyos, dahil ang Kanyang pamamahala ay doon lamang darating sa pagtatapos” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4). Tapos, nagbigay pa ng mas maraming pagbabahagi si Kathy sa akin at natutuhan kong ang anim na libong taong plano ng pamamahala ng Diyos ay hinati-hati sa tatlong kapanahunan, tatlong yugto—ang Kapanahunan ng Kautusan, ang Kapanahunan ng Biyaya, at ang Kapanahunan ng Kaharian. Sa Kapanahunan ng Kautusan, ang pangunahing dahilan ng paglalabas ng kautusan ni Jehova ay para gabayan ang mga tao na mamuhay sa lupa at ipaalam sa kanila kung ano ang kasalanan. Sa Kapanahunan ng Biyaya, kinumpleto ng Panginoong Jesus ang gawain ng pagtubos. Ipinako Siya sa krus para sa sangkatauhan, tinutubos tayo sa kasalanan. Basta’t nananalig tayo sa Panginoon, ipinagtatapat ang ating mga kasalanan at nagsisisi, mapapatawad ang ating mga kasalanan, at hindi na tayo kokondenahin at parurusahan dahil sa pagkakasala sa ilalim ng kautusan. Sa Kapanahunan ng Kaharian, ipinapahayag ng Makapangyarihang Diyos ang mga katotohanan, ginagawa ang gawain ng paghatol, nililinis ang mga tiwaling disposisyon ng mga tao, inililigtas ang mga tao mula sa kapamahalaan ni Satanas, mula sa kasalanan, upang tayo ay makapagpasakop at makasamba sa Diyos, hindi na mamuhay sa kasalanan, at madala ng Diyos sa kaharian ng langit. Ang tatlong yugto ng gawain ay nangyayari sa magkakaibang kapanahunan, nagbabago ang mga pangalan ng Diyos, nagpapakita Siya sa sangkatauhan sa iba’t ibang paraan, ang gawain Niya ay kinabibilangan ng iba’t ibang bagay, at isinasakatuparan Niya ito sa iba’t ibang lugar, pero ang lahat ng ito ay ginagawa ng iisang Diyos. Ito’y iisang Diyos na gumagawa ng iba’t ibang gawain sa iba’t ibang kapanahunan. Ang pag-unawa nito ay talagang nakapagbibigay ng kaliwanagan sa akin.

Tapos, nagbahagi sa akin si Zena tungkol sa kung paano nililinis at binabago ng Makapangyarihang Diyos ang mga tao sa pamamagitan ng Kanyang gawain ng paghatol. Ibinahagi niya ang siping ito ng mga salita ng Diyos: “Ang Cristo ng mga huling araw ay gumagamit ng iba’t ibang katotohanan para maturuan ang tao, para ibunyag ang diwa ng tao, at suriin ang kanyang mga salita at gawa. Ang mga salitang ito ay binubuo ng iba’t ibang katotohanan, gaya ng tungkulin ng tao, paano dapat sundin ng tao ang Diyos, paano dapat maging tapat ang tao sa Diyos, paano dapat isabuhay ng tao ang normal na pagkatao, gayundin ang karunungan at disposisyon ng Diyos, at iba pa. Ang mga salitang ito ay nakatuon lahat sa diwa ng tao at sa kanyang tiwaling disposisyon. Partikular na, yaong mga salitang naglalantad kung paano tinatanggihan ng tao ang Diyos ay sinasabi patungkol sa kung paano kinakatawan ng tao si Satanas, at naging puwersa ng kaaway laban sa Diyos. Sa pagsasakatuparan ng Kanyang gawain ng paghatol, hindi lamang basta nililinaw ng Diyos ang likas na pagkatao ng tao sa iilang salita lamang; inilalantad, pinakikitunguhan, at tinatabas Niya nang pangmatagalan. Ang lahat ng ganitong mga pamamaraan ng paglalantad, pakikitungo, at pagpupungos ay hindi maaaring mahalinhan ng mga ordinaryong salita, kundi ng katotohanang hindi man lang taglay ng tao. Ang ganitong klaseng mga pamamaraan lamang ang matatawag na paghatol; sa pamamagitan lamang ng ganitong uri ng paghatol masusupil ang tao at makukumbinsi nang husto tungkol sa Diyos, at bukod pa riyan ay makamtan ang tunay na pagkakilala sa Diyos. Ang idinudulot ng gawain ng paghatol ay ang pagkaunawa ng tao sa tunay na mukha ng Diyos at sa katotohanan tungkol sa kanyang sariling pagkasuwail. Ang gawain ng paghatol ay nagbibigay-daan sa tao na magtamo ng malawak na pagkaunawa sa kalooban ng Diyos, sa layunin ng gawain ng Diyos, at sa mga hiwagang hindi niya maunawaan. Tinutulutan din nito ang tao na makilala at malaman ang kanyang tiwaling diwa at ang mga ugat ng kanyang katiwalian, gayundin para matuklasan ang kapangitan ng tao. Ang mga epektong ito ay bunga lahat ng gawain ng paghatol, sapagkat ang diwa ng gawaing ito ay ang mismong gawain ng pagbubukas ng katotohanan, ng daan, at ng buhay ng Diyos sa lahat ng may pananampalataya sa Kanya. Ang gawaing ito ay ang gawain ng paghatol na ginagawa ng Diyos” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). Tapos, sinabi sa akin ni Zena, “Ginagamit ng Makapangyarihang Diyos ang katotohanan para hatulan at linisin ang tao. Nagpahayag Siya ng milyun-milyong salita na nagbubunyag sa mga misteryo ng Bibliya at nagpapatotoo sa gawain ng Diyos, at inilalantad ng mga ito ang ugat ng pagiging makasalanan ng tao at ang katotohanan ng ating katiwalian. Ang ilan ay tungkol sa kung paano mapapalaya mula sa kasalanan upang matamo ang pagbabago ng disposisyon, at ang ilan ay tungkol sa pagtukoy sa mga kahihinatnan ng mga tao, at iba pa. Ang lahat ng ito ay katotohanan at mula lahat sa Diyos. Ipinahayag ng Makapangyarihang Diyos ang lahat ng katotohanang kailangang taglayin ng mga tao upang maging malinis at ganap na maligtas, habang ipinapakita rin ang matuwid na disposisyon ng Diyos at ang Kanyang pagiging makapangyarihan sa lahat at karunungan. Sinumang nagbabasa ng mga salita ng Makapangyarihang Diyos ay mararamdaman ang awtoridad at kapangyarihan ng mga ito. Nakikita ng Diyos ang lahat, at ang Diyos lang ang nakakaalam lahat-lahat tungkol sa katiwalian ng sangkatauhan. Inilalantad ng Diyos ang bawat saloobin, pananaw, ideya at tiwaling disposisyon ng mga tao, lubos na nilulutas ang pagiging makasalanan at paglaban sa Diyos ng sangkatauhan mula sa ugat nito. Sa pamamagitan ng paghatol, mga paghahayag at pagpipino ng mga salita ng Diyos, nagkakamit tayo ng ilang pagkaunawa sa katotohanan ng ating satanikong katiwalian. Tapos nakikita natin kung gaano tayo kayabang, kabaluktot, kamakasarili, at kasuklam-suklam, na lahat ng sinasabi at ginagawa natin ay nagbubunyag sa ating mga tiwaling disposisyon. Nakikipaglaban tayo para sa reputasyon at katayuan, nakikisangkot sa intriga, nagsisinungaling at nandadaya, nakikipagtalo dala ng inggit, at hindi nagpapasakop sa Diyos anumang mangyari. Hindi natin isinasabuhayan ni bahagya ang isang wangis ng tao. Pagkatapos ay napupuno tayo ng taos-pusong pagsisisi at kinamumuhian ang ating sarili, nagagawa nating magsisi, tanggapin ang Kanyang paghatol at pagkastigo, at isakatuparan ang Kanyang mga salita. Unti-unti tayong napapalaya mula sa mga gapos ng kasalanan at nagkakaroon ng ilang pagbabago sa ating mga tiwaling disposisyon. Kung walang mga salita ng Diyos na naglalantad at humahatol sa atin, sa halip ay umaasa lang tayo sa dasal at pangungumpisal, hindi natin kailanman malulutas ang ugat ng ating kasalanan. Sa pamamagitan ng karanasan, nakikita rin natin na kung walang paghatol at pagkastigo ng Diyos, ang ating mga tiwaling disposisyon ay hindi kailanman malilinis at mababago. Kaya ang pagtanggap sa gawain ng paghatol ng Diyos sa mga huling araw ay ang tanging landas papunta sa kaharian.” Tapos sinabi sa akin ng dalawang kapatid ang tungkol sa kanilang personal na patotoo ng pagdanas sa paghatol at pagkastigo ng mga salita ng Diyos. Praktikal itong lahat. Masasabi kong ang gawain ng Makapangyarihang Diyos ay ang mismong kailangan ko sa pang-espirituwal, na ang gawain ng Diyos sa mga huling araw ay talagang maaaring magbago at maglinis sa tao, at ang tanging paraan para makapasok sa kaharian ay sa pamamagitan ng pagtanggap sa paghatol ng Diyos sa mga huling araw.

Sa mga sumunod na araw, sinabi rin sa akin ng mga kapatid kung bakit lubhang mapanglaw na ang mundo ng relihiyon ngayon at ang mga pangaral ng mga pastor ay tigang na. Ibinahagi rin nila sa akin ang tunay na kuwento sa likod ng Bibliya at ang mga misteryo at kahulugan ng mga pagkakatawang-tao ng Diyos. Pakiramdam ko’y napakaraming nilalaman ng mga salita ng Makapangyarihang Diyos at iminulat ako ng mga ito sa napakaraming misteryo ng katotohanan. Matapos siyasatin ito, nakatiyak ako na ang mga salita ng Makapangyarihang Diyos ay ang tinig ng Diyos, na Siya ang nagbalik na Panginoong Jesus, at masaya kong tinanggap ang pagliligtas ng Makapangyarihang Diyos sa mga huling araw.

Kalaunan, binigyan ako ng mga kapatid ng ilang aklat ng mga salita ng Diyos. Binuksan ko ang isa sa mga ito pagkauwi ko, Ang Balumbon na Binuksan ng Kordero. Ang una kong nakita ay ilang mga salita ng Diyos sa Paunang Salita: “Bagama’t maraming taong naniniwala sa Diyos, kakaunti ang nakakaunawa kung ano ang kahulugan ng pananampalataya sa Diyos, at kung ano ang kailangan nilang gawin upang makaayon sa kalooban ng Diyos. Ito ay dahil, bagama’t pamilyar ang mga tao sa salitang ‘Diyos’ at sa mga pariralang tulad ng ‘ang gawain ng Diyos,’ hindi nila kilala ang Diyos, at lalong hindi nila alam ang Kanyang gawain. Hindi nakapagtataka, kung gayon, na lahat ng hindi nakakakilala sa Diyos ay nalilito sa kanilang paniniwala sa Kanya. Hindi sineseryoso ng mga tao ang kanilang paniniwala sa Diyos, at ito ay dahil lamang sa masyado silang hindi pamilyar sa paniniwala sa Diyos, masyado itong kakaiba para sa kanila. Sa ganitong paraan, hindi sila makaabot sa mga hinihiling ng Diyos. Sa madaling salita, kung hindi kilala ng mga tao ang Diyos at hindi alam ang Kanyang gawain, hindi sila akmang kasangkapanin ng Diyos, at lalong hindi nila magagawang palugurin ang Kanyang kalooban. Ang ‘paniniwala sa Diyos’ ay nangangahulugan ng paniniwala na mayroong Diyos; ito ang pinakasimpleng konsepto patungkol sa paniniwala sa Diyos. Bukod pa riyan, ang paniniwala na mayroong Diyos ay hindi kapareho ng tunay na paniniwala sa Diyos; sa halip, ito ay isang uri ng simpleng pananampalataya na may matitinding kahulugang pangrelihiyon. Ang ibig sabihin ng tunay na pananampalataya sa Diyos ay ang mga sumusunod: Batay sa paniniwala na ang Diyos ang may kapangyarihan sa lahat ng bagay, dinaranas ng isang tao ang Kanyang mga salita at Kanyang gawain, inaalis ang tiwaling disposisyon ng isang tao, pinalulugod ang kalooban ng Diyos, at nakikilala ang Diyos. Ganitong uri lamang ng paglalakbay sa buhay ang matatawag na ‘pananampalataya sa Diyos’” (Ang Salita, Vol. I. Ang Pagpapakita at Gawain ng Diyos). Detalyado at praktikal ang mga salita ng Makapangyarihang Diyos, at ipinapakita ang tunay na kahulugan ng pananampalataya sa Diyos. Napagtanto kong ang pananampalatayang iyon ay nangangailangan ng pagdanas sa mga salita at gawain ng Diyos para maitakwil natin ang katiwalian, makamit ang katotohanan at makilala ang Diyos. Iyon lang ang tunay na pananampalataya. Dati, iniisip ko na ang kahulugan ng pananampalataya ay araw-araw na pagdarasal at madalas na pagpunta sa simbahan. Nakakalungkot na hindi ko kailanman malalaman kung nasa tamang landas ba ako o hindi, kaya nagkandatisud-tisod ako hanggang sa makita ko ito. Sa pagbabasa ng mga salita ng Makapangyarihang Diyos, napagtanto ko na ang landas na tinahak ko sa aking pananampalataya dati ay ganap na mali. Tapos nakita ko sa talaan ng nilalaman ang pamagat na “Ikaw Ba ay Isang Taong Nabuhay Na?” Nakuha nito ang atensyon ko at binuklat ko ang pahina nito. Tinataglay nito ang mga salitang ito mula sa Diyos: “Nilikha ng Diyos ang tao, ngunit ginawang tiwali ni Satanas ang tao, kung kaya’t naging ‘mga taong patay’ sila. Kaya, matapos kang magbago, hindi ka na magiging tulad nitong ‘mga taong patay.’ Ang mga salita ng Diyos ang nagpapaalab sa mga espiritu ng mga tao at nagdudulot ng kanilang muling pagkasilang, at kapag muling isinilang ang mga espiritu nila, nabuhay na sila. Kapag binabanggit Ko ang ‘mga taong patay,’ tinutukoy ko ang mga walang espiritung bangkay, ang mga taong namatay na ang mga espiritu sa loob nila. Kapag nagningas ang apoy ng buhay sa mga espiritu ng mga tao, mabubuhay ang mga tao. Ang mga banal na tinukoy noon ay ang mga taong nabuhay na, yaong mga nasa ilalim ng impluwensya ni Satanas ngunit tinalo si Satanas” (Ang Salita, Vol. I. Ang Pagpapakita at Gawain ng Diyos). “‘Ang mga patay’ ay yaong mga sumasalungat at naghihimagsik laban sa Diyos; sila yaong mga manhid ang espiritu at hindi nauunawaan ang mga salita ng Diyos; sila yaong mga hindi isinasagawa ang katotohanan at wala ni katiting na katapatan sa Diyos, at sila yaong mga namumuhay sa ilalim ng kapangyarihan ni Satanas at pinagsasamantalahan ni Satanas. Ipinapakita ng mga patay ang kanilang mga sarili sa pamamagitan ng paninindigan laban sa katotohanan, paghihimagsik sa Diyos, at pagiging mababa, kasuklam-suklam, mapaghangad ng masama, malupit, mapanlinlang, at lihim na mapanira. Kahit na kinakain at iniinom ng ganitong mga tao ang mga salita ng Diyos, hindi nila kayang isabuhay ang mga salita ng Diyos; kahit na buhay sila, lumalakad at humihingang mga bangkay lamang sila. Lubos na walang kakayahang pasayahin ng mga patay ang Diyos, lalo na ang maging ganap na masunurin sa Kanya. Kaya lamang nilang linlangin Siya, lapastanganin Siya, at ipagkanulo Siya, at ang lahat ng inilalabas nila sa pamamaraan ng kanilang pamumuhay ay naghahayag ng kalikasan ni Satanas. Kung nais ng mga tao na maging buhay na mga nilalang at magpatotoo sa Diyos, at maging kanais-nais sa Diyos, dapat nilang tanggapin ang pagliligtas ng Diyos; dapat silang malugod na magpasakop sa Kanyang paghatol at pagkastigo, at dapat nilang malugod na tanggapin ang pagtatabas at pakikitungo ng Diyos. Saka lamang nila maisasagawa ang lahat ng katotohanang hinihingi ng Diyos, at saka lamang nila makakamit ang pagliligtas ng Diyos at magiging tunay na buhay na mga nilalang. Inililigtas ng Diyos ang mga buhay; nahatulan at nakastigo na sila ng Diyos, handa silang italaga ang kanilang mga sarili at masayang ibigay ang kanilang mga buhay para sa Diyos, at malugod nilang ilalaan ang kanilang buong buhay sa Diyos. Tanging kapag nagpapatotoo lamang sa Diyos ang mga buhay saka mapapahiya si Satanas; tanging ang mga buhay lamang ang maaaring magpalaganap ng gawaing ebanghelyo ng Diyos, tanging ang mga buhay lamang ang kaayon ng puso ng Diyos, at tanging ang mga buhay lamang ang tunay na mga tao” (Ang Salita, Vol. I. Ang Pagpapakita at Gawain ng Diyos). Matapos basahin ito, alam ko sa puso ko na ito ang sagot na ilang taon ko nang hinanap. Sa wakas, alam ko na kung ano ang ibig sabig sabihin ng “mamatay” o “mabuhay.” Nang likhain ng Diyos sina Adan at Eba, kaya nilang makinig sa Diyos, ipamalas at purihin Siya. Sila’y mga nabubuhay na taong may mga espiritu. Tapos tinukso sila ni Satanas na pagtaksilan ang Diyos at nagsimula silang mamuhay sa kasalanan, sa ilalim ng kapangyarihan ni Satanas, at ganoon naging mas lalong tiwali ang sangkatauhan, na mayroon ng lahat ng uri ng mga lason ni Satanas na nanunuot sa atin. Mas nabaon tayo sa kasalanan, itinatatwa ang Diyos, sinusuway at nilalabanan Siya, namumuhay sa mga satanikong disposisyon. Hindi na tayo katulad ng kung paano tayo ginawa ng Diyos sa umpisa. Nakikita ng Diyos ang lahat ng namumuhay sa kasalanan sa ilalim ng kapangyarihan ni Satanas bilang mga patay, at ang mga patay ay nabibilang kay Satanas, nilalabanan nila ang Diyos. Hindi sila karapat-dapat sa Kanyang kaharian. Ang mga nabubuhay ay iyong mga iniligtas ng Diyos. Ang kanilang katiwalian ay nalinis sa pamamagitan ng paghatol at pagkastigo ng Diyos. Iwinawaksi nila ang kasalanan, ang mga puwersa ni Satanas, at tumitigil sa pagrerebelde at pagsalungat sa Diyos. Paano man magsalita at gumawa ang Diyos, kaya nilang makinig at sumunod. Maaaring magpatotoo ang mga buhay at luwalhatiin ang Diyos, at sila lang ang tanging magkakamit ng pagsang-ayon ng Diyos at makakapasok sa Kanyang kaharian. Para maging buhay, kailangan nating tanggapin ang mga katotohanang ipinahahayag ng Makapangyarihang Diyos at danasin ang Kanyang paghatol, sa huli ay mapalaya mula sa kasalanan, malinis at muling makamit ang ating konsensya at katwiran, sundin ang Lumikha at isagawa ang mga salita ng Diyos, at sambahin at patotohanan ang Diyos. Ito’y isang taong tunay na muling nabuhay, na makakapasok sa kaharian at makakatanggap ng walang hanggang buhay. Sa puntong iyon, talagang naunawaan ko kung ano ang ibig sabihin ng Diyos sa pagsasabi ng “Ako ang pagkabuhay na mag-uli, at ang buhay: ang siyang sumasampalataya sa Akin, bagama’t siya’y patay, gayunma’y siya ay mabubuhay; At ang sinumang nabubuhay at sumasampalataya sa Akin ay hindi mamamatay magpakailanman” (Juan 11:25–26). Lumiwanag ang puso ko nang naunawaan ko ang lahat ng iyon.

Pagkatapos no’n, nabasa ko ang isa pang artikulo na, “Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan.” Talagang nakakamangha ito para sa akin. Sinasabi ng Diyos: “Ang Cristo ng mga huling araw ay naghahatid ng buhay, at naghahatid ng walang maliw at walang katapusang daan ng katotohanan. Ang katotohanang ito ang landas kung saan makakamit ng tao ang buhay, at ito lamang ang tanging landas kung saan makikilala ng Diyos at masasang-ayunan ng Diyos ang tao. Kung hindi mo hinahanap ang daan ng buhay na ibinigay ni Cristo ng mga huling araw, kung gayon ay hindi mo kailanman makakamit ang pagsang-ayon ni Jesus, at hindi ka kailanman magiging karapat-dapat pumasok sa pintuan ng kaharian ng langit, sapagkat kapwa ka bulag na tagasunod at bilanggo ng kasaysayan. Ang mga kontrolado ng mga tuntunin, ng mga salita, at iginapos ng kasaysayan ay hindi kailanman makakamit ang buhay ni makakamit ang walang-hanggang daan ng buhay. Ito ay sapagkat ang mayroon lamang sila ay malabong tubig na kinapitan ng libu-libong taon sa halip na tubig ng buhay na dumadaloy mula sa trono. Mananatili magpakailanman na mga bangkay, mga laruan ni Satanas, at mga anak ng impiyerno ang mga hindi natustusan ng tubig ng buhay. Kung gayon, paano nila mapagmamasdan ang Diyos? Kung nagsisikap ka lamang na panghawakan ang nakaraan, nagsisikap lamang na panatilihin ang mga bagay sa kung ano ang mga ito sa pamamagitan ng hindi paggalaw, at hindi sinusubukang baguhin ang nakasanayan na at itapon ang kasaysayan, kung gayon hindi ka ba magiging palaging laban sa Diyos? Malawak at makapangyarihan ang mga hakbang ng gawain ng Diyos, tulad ng rumaragasang mga alon at dumadagundong na mga kulog—subalit nakaupo kang walang imik na naghihintay ng pagkawasak, nakakapit sa kahangalan mo at walang ginagawa. Sa ganitong paraan, paano ka maituturing na isang taong sumusunod sa mga yapak ng Kordero? Paano mo mabibigyang-katwiran na ang Diyos na kinakapitan mo ay isang Diyos na laging bago at hindi kailanman naluluma? At paano ka maihahatid ng mga salita sa mga nanilaw mong libro patawid sa panibagong kapanahunan? Paano ka maaakay ng mga ito para mahanap mo ang mga hakbang ng gawain ng Diyos? At paano ka madadala ng mga ito paakyat sa langit? Ang hawak mo sa mga kamay mo ay ang mga salitang magbibigay lamang ng panandaliang ginhawa, hindi ang mga katotohanang kayang magbigay ng buhay. Ang mga salita ng mga kasulatang binabasa mo ay pinagyayaman lamang ang dila mo at hindi mga salita ng pilosopiyang makatutulong sa pag-unawa mo sa buhay ng tao, lalong hindi mga landas na makapaghahatid sa iyo sa pagiging perpekto. Hindi ba nagdudulot sa iyo na magmuni-muni ang pagkakaibang ito? Hindi ba nito naipapaunawa sa iyo ang mga hiwagang napapaloob dito? May kakayahan ka bang dalhin ang sarili mo sa langit upang makipagkita sa Diyos nang ikaw lang? Kung wala ang pagdating ng Diyos, kaya mo bang dalhin ang sarili mo sa langit upang matamasa ang kasiyahang pampamilya kasama ang Diyos? Nananaginip ka pa rin ba ngayon? Iminumungkahi Ko, kung gayon, na ihinto mo ang pananaginip at tingnan kung sino ang gumagawa ngayon—tingnan para makita kung sino ngayon ang nagpapatupad sa gawain ng pagliligtas sa tao sa mga huling araw. Kung hindi mo gagawin, hindi mo kailanman makakamit ang katotohanan, at hindi mo kailanman makakamit ang buhay” (Ang Salita, Vol. I. Ang Pagpapakita at Gawain ng Diyos). Talagang puno ito ng awtoridad at napakamakapangyarihan, at ang mga salitang iyon ay maaari lamang magmula sa Diyos. Naalala ko na sinasabi ng Panginoong Jesus na: “Ako ang daan, ang katotohanan, at ang buhay: sinuman ay hindi makaparoroon sa Ama, kundi sa pamamagitan Ko” (Juan 14:6). Bukod sa Diyos, sino pa ang may kayang mamahala sa pasukan ng kaharian? Kung gusto nating pumasok sa kaharian ng langit at magkamit ng walang hanggang buhay, kailangan nating tanggapin ang landas sa walang hanggang buhay na dala ng Cristo ng mga huling araw. Nangangahulugan ito ng pagtanggap sa mga katotohanang ipinahayag ng Panginoong Jesus na nagbalik, at iyon lang ang paraan para magkatotoo ang pag-asa nating makapasok sa kaharian at magkamit ng walang hanggang buhay. Pakiramdam ko’y napakaswerte kong mahanap ang landas papunta sa kaharian. Sabik na sabik ako. Binasa ko ang mga salita ng Makapangyarihang Diyos na parang pagkain ang mga ito para sa nagugutom na tao, at napakalalim ng naging epekto nito sa akin. Kapag mas lalo akong nagbabasa, mas lalo kong nalalaman na katotohanan ang mga ito, na hindi sila maaaring manggaling sa sinumang pastor o teologo. Tinustusan ng mga salita ng Makapangyarihang Diyos ang nauuhaw kong kaluluwa, at inalala ko iyong matandang lalaking nagbebenta ng dyaryo. Paulit-ulit niya akong inalok na bumili ng subscription, at iyun ang dahilan kung bakit sa wakas ay narinig ko na ang tinig ng Diyos. Tapos napagtanto ko na ang mga napakagandang gawain ng Diyos ang nagpahintulot nito. Labis akong nagpapasalamat sa Diyos. Pakiramdam ko’y labis akong pinagpala na narinig ko ang tinig ng Diyos at nasaksihan ang Kanyang pagpapakita habang nabubuhay ako. Ito ang napakalaking awa at biyaya ng Diyos, at higit sa lahat, ito ang pagliligtas Niya sa akin. Salamat sa Makapangyarihang Diyos!


11. Mga Pagninilay-nilay Tungkol sa Paghahangad ng Reputasyon at Pakinabang

Ni Martial, Côte d’Ivoire

Noong Mayo 2021, nahalal ako bilang lider ng grupo at naging responsable sa gawain ng pagdidilig. Talagang masaya ako nang marinig ko ang balita dahil sa pamamagitan ng pagdidilig sa aking mga kapatid, magkakamit ako ng maraming kaliwanagan at mas mayamang karanasan. Kung malulutas ko ang mga problemang kinakaharap nila sa pagpasok sa buhay, siguradong sasabihin ng aking mga kapatid na magaling ako at nauunawaan ko ang katotohanan, at na maaari akong maging haligi ng iglesia. Kaya, inilaan ko ang sarili ko sa aking mga tungkulin, madalas akong magpunta sa mga pagtitipon para magbahagi sa aking mga kapatid, at nang magkaroon sila ng mga problema, kusa akong naghanap sa salita ng Diyos para tulungan silang lutasin ang mga paghihirap na ito. Pagkaraan ng ilang panahon, pumupunta sa akin ang aking mga kapatid para makipagbahaginan kung may mga tanong sila, at napakasaya ko.

Kalaunan, dahil mas maraming taong tumanggap sa gawain ng Diyos sa mga huling araw, unti-unting dumami ang bilang ng mga tao sa iglesia. Isang araw, nalaman ko na darating ang isang lider ng iglesia para diligan ang mga baguhan at kumustahin ang gawain ko. Kung may mga problemang lulutasin ang mga kapatid, puwede rin nila siyang tanungin. Nang mabalitaan ko ito, hindi talaga ako natuwa dahil nadiligan na ako dati ng lider na ito, may mahusay siyang kakayahan, mas marami siyang nauunawaan kaysa sa akin, at malinaw siyang magbahagi tungkol sa salita ng Diyos, at madali niyang nalutas ang mga problema ng aming mga kapatid. Naisip ko sa sarili ko, “Ngayon, pupunta siya para maging partner ko, kaya lalapit pa kaya sa akin ang mga kapatid para magtanong tulad noon? Isasantabi na lang ba nila ako at magtatanong sila sa lider ko? Sino pa ang titingala sa akin sa hinaharap? Mawawala ang maganda kong katayuan sa puso ng mga kapatid.” Nang maisip ko ito, ayaw ko na talagang makapartner ang lider. Kasabay nito, nahintakutan ako. Sinabi ko sa sarili ko, “Hindi ko mapapayagan ito. Kailangan kong mapanatili ang katayuan ko sa puso ng mga kapatid.” Mula noon, nang mabalitaan ko na masama ang lagay ng mga kapatid o nahihirapan sila, nakipag-unahan akong magbahagi sa kanila at lutasin ang kanilang mga problema, sa takot na maunang makarating ang lider ko sa kanila. Kinontak ko ring isa-isa ang mga kapatid para tanungin sila kung kailangan nila ng tulong, at sinabi ko sa kanila na kung may mga tanong sila o nalilito, puwede nila akong lapitan at na makakatulong ako. Sa gayong paraan, naisip ko na hindi ilalapit ng mga kapatid sa lider ang kanilang mga problema. Pero hindi naging maayos ang lahat na tulad ng plano ko. Hindi ko nalinawang masyado ang marami sa mga problemang itinanong nila sa akin at hindi ko alam kung paano lutasin ang mga iyon, pero ayaw kong tanungin ang lider. Naisip ko sa sarili ko, “Kung tatanungin ko ang lider, hindi ba niya iisipin na hindi ko nauunawaan ang katotohanan at na hindi ko kayang lumutas ng mga problema? Bukod pa riyan, kung iaasa ko sa lider ang paglutas sa mga problema ng mga kapatid, hindi ba nila iisipin na wala akong kakayahan at hindi ko sila matutulungan?” Ayaw kong ipakita sa kanila na hindi ko sila kayang tulungan. Gusto kong malaman ng lahat na kuwalipikado ako para sa gawing ito, para patuloy nila akong tanungin kapag may mga tanong sila. Pero mahirap para sa akin na tulungan ang aking mga kapatid nang mag-isa. May ilang bagay na hindi ko pa naranasan at hindi ko alam kung paano magbabahagi sa kanila tungkol doon para makahanap ng solusyon, at kung minsan ay inabot ako ng ilang araw sa paghahanap ng mga nauugnay na bahagi ng salita ng Diyos para lutasin ang kanilang mga problema, at nang lumapit sa akin ang iba pang mga kapatid na may mga tanong, wala akong oras para asikasuhin ang mga iyon. Lumipas ang isang buwan sa ganitong paraan, at dahil hindi ko natulungan sa oras ang ilan sa aking mga kapatid, nanatiling hindi nalulutas ang mga problema nila at patuloy na sumama ang lagay nila. Malinaw kong naunawaan na kung nagsabi ako sa lider tungkol sa mga problemang ito na hindi ko naunawaan, magkasama sana naming hinanap ang katotohanan para matulungan sila, at nalutas sana ang mga problema ng lahat sa lalong madaling panahon, pero hindi ko iyon ginawa. Nakonsiyensya ako nang kaunti, batid na kung patuloy kong ginawa ito, siguradong lubha kong mahahadlangan ang pagpasok sa buhay ng aking mga kapatid.

Isang araw, nakakita ako ng isang sipi ng salita ng Diyos, at noon lang ako nagkaroon ng kaunting pagkaunawa tungkol sa mga saloobin ko sa aking mga tungkulin. Sabi ng Makapangyarihang Diyos: “Ang mga tungkulin ay mga atas na ipinagkakatiwala ng Diyos sa mga tao; ang mga ito ay mga misyong dapat tapusin ng mga tao. Gayunman, ang tungkulin ay tiyak na hindi mo personal na pamamahala, ni isang kasangkapan para ikaw ay mamukod-tangi. Ginagamit ng ilang tao ang kanilang mga tungkulin bilang mga oportunidad ng sariling pamamahala at bumubuo ng mga pangkat; ang ilan upang tugunan ang kanilang mga pagnanais; ang ilan upang punan ang mga kahungkagang nadarama nila sa kanilang kaloob-looban; at ang ilan upang masapatan ang kanilang mentalidad na tamang magtiwala sa swerte, iniisip na hangga’t ginagampanan nila ang kanilang mga tungkulin, magkakaroon sila ng bahagi sa sambahayan ng Diyos at sa kamangha-manghang hantungang isinasaayos ng Diyos para sa tao. Ang ganoong mga pag-uugali tungkol sa tungkulin ay hindi tama; niyayamot nito ang Diyos at dapat kaagad iwasto” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Sa pagbasa ng salita ng Diyos, naunawaan ko na ang mga tungkulin natin ay isang atas na ibinigay sa atin ng Diyos, at hindi isang personal na bagay, at na hindi natin dapat tratuhin ang mga tungkulin natin bilang isang paraan para magpasikat at hangaan tayo ng iba, ni hindi natin dapat gamitin ang katuparan ng mga tungkulin bilang isang pagkakataong maghangad ng reputasyon at katayuan para hangaan tayo ng iba. Sa halip ay dapat nating tratuhin ang ating mga tungkulin bilang isang obligasyon at isagawa ang mga iyon ayon sa hinihingi ng Diyos. Pero ano ang naging saloobin ko sa aking tungkulin? Isinagawa ko ang aking tungkulin para maging sikat at makinabang, at para bigyang-kasiyahan ang aking mga pagnanasa. Gusto kong hangaan at sambahin ako ng aking mga kapatid. Hindi ako nagdala ng mga pasanin para sa buhay nila, at ayaw ko talagang tulungan sila, kundi gusto kong magkaroon sila ng magandang impresyon sa akin para kapag pinag-usapan nila ako, sasabihin nila na napakabuti ko at mabait ako. Ginamit ko ang tungkulin ko para magkaroon ng kasikatan, pakinabang, at katayuan, para magkaroon ako ng puwang sa puso ng mga tao, at para ilapit nila sa akin ang kanilang mga problema at isantabi ang Diyos. Nagpapatakbo ako ng isang personal na negosyo. Noon ko natanto na mali ang saloobin ko sa tungkulin. Kahit puwede kong tulungan ang mga kapatid, ang layunin ko ay hindi ang gawin nang maayos ang aking tungkulin, na hindi kailanman magpapalugod sa Diyos.

Kalaunan, nakakita ako ng isang sipi kung saan inilantad ng Diyos ang mga anticristo, at malinaw na nakalarawan doon ang kalagayan ko. Sabi ng Makapangyarihang Diyos: “Kahit ano pa ang konteksto, anumang tungkulin ang ginagampanan niya, susubukan ng anticristo na magbigay ng impresyon na hindi siya mahina, na lagi siyang malakas, puno ng kumpiyansa, at hindi kailanman negatibo. Hindi niya kailanman ibinubunyag ang kanyang totoong tayog o totoong saloobin ukol sa Diyos. Sa katunayan, sa kaibuturan ng kanyang puso, naniniwala ba talaga siya na wala siyang hindi kayang gawin? Tunay bang naniniwala siya na wala siyang kahinaan, pagkanegatibo, o umaapaw na mga katiwalian? Hinding-hindi. Magaling siyang magkunwari, mahusay sa pagtatago ng mga bagay-bagay. Gusto niyang ipinapakita sa mga tao ang bahagi ng kanyang pagkatao na malakas at marangal; ayaw niyang makita nila ang parte niya na mahina at totoo. Halata naman ang kanyang layon: Simple lang naman, ito ay upang hindi mapahiya, upang maprotektahan ang puwang na mayroon siya sa puso ng mga tao. Iniisip niya na kung sasabihin niya sa iba ang tungkol sa sarili niyang pagkanegatibo at kahinaan, kung ibubunyag niya ang bahagi ng kanyang pagkatao na mapaghimagsik at tiwali, magiging matinding pinsala ito sa kanyang katayuan at reputasyon—mas malaking problema pa ito kaysa sa pakinabang na dulot nito. Kaya mas nanaisin pa niyang sarilinin na lamang ang kanyang kahinaan, paghihimagsik, at pagkanegatibo. At kung dumating man ang araw na makita ng lahat ang bahagi ng pagkatao niya na mahina at mapaghimagsik, kapag nakita nila na siya ay tiwali, at hindi talaga nagbago, magpapatuloy siya sa pagkukunwari. Iniisip niya na kung aaminin niyang mayroon siyang tiwaling disposisyon, na isa siyang ordinaryong tao, isang hamak at walang kabuluhang tao, mawawalan siya ng puwang sa puso ng mga tao, mawawala sa kanya ang paggalang at pagsamba ng lahat, at kung kaya lubos na mabibigo. Kaya’t anuman ang mangyari, hindi siya basta-basta na lamang magtatapat sa mga tao; anuman ang mangyari, hindi niya ibibigay ang kanyang kapangyarihan at katayuan sa kaninuman; sa halip, pilit siyang makikipagkompitensya sa abot ng kanyang makakaya, at hinding-hindi susuko” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Naunawaan ko matapos basahin ang siping ito ng salita ng Diyos na gusto ng katayuan ng mga anticristo. Para manatili ang magandang imahe nila sa puso ng ibang mga tao, hindi nila kailanman sinasabi sa mga tao ang mga paghihirap nila, sa takot na makita ng lahat ang kanilang mga pagkukulang. Kahit kapag nahihirapan sila sa kanilang mga tungkulin, nagkukunwari sila, para makita ng iba na makapangyarihan sila at nakakaunawa sa katotohanan. Ganito ang kalagayan ko. Malinaw na marami akong problemang hindi ko malutas, pero hindi ako humingi ng tulong kaninuman at lagi akong nagpapanggap dahil gusto kong maging maganda ang imahe ko sa puso ng mga tao para isipin ng aking mga kapatid na wala akong mga pagkukulang o kakulangan, at na puwede ko silang tulungang lutasin ang lahat ng problema nila. Para mapanatili ko ang puwesto at imahe ko sa puso nila, nagpanggap ako, na pinipiling gumugol ng maraming panahon sa pagsasaliksik sa loob ng salita ng Diyos sa halip na magtanong ako sa lider. Ang resulta ay nahadlangan ko ang pagpasok sa buhay ng aking mga kapatid. Nakita ko na malala ang aking tiwaling disposisyon, at na ako ay mapagpaimbabaw. Naisip ko kung paano nagmukhang mapagpakumbaba at mapagparaya ang mga Pariseo noong mga unang panahon ng Hudaismo. Madalas silang magdasal sa mga sangandaan o magpaliwanag ng mga Banal na Kasulatan sa iba. Maganda ang imahe nila sa puso ng mga tao, pero ang totoo, sa kanilang kalooban, sila’y mapagpaimbabaw, mayabang, masama, suwail o walang takot sa Diyos, at lahat ng ginawa nila ay hindi para sumunod sa salita ng Diyos. Sa halip, nilinlang nila ang mga tao sa kanilang mabuting asal at nilikhang mga ilusyon para hangaan at sambahin sila ng iba. Nakita ko na mapagpaimbabaw ako na tulad lang ng mga Pariseo at tumatahak ako sa landas ng anticristo na paglaban sa Diyos.

Kalaunan, nabasa ko ang isang sipi ng salita ng Diyos: “Ang diwa ng pag-uugali ng mga anticristo ay ang palaging gamitin ang iba’t ibang kalakaran at pamamaraan upang matugunan ang kanilang mga ambisyon at hangarin, upang linlangin at siluhin ang mga tao, at upang magkamit ng mataas na katayuan para sundin at igalang sila ng mga tao. Posibleng sa kaibuturan ng kanilang mga puso ay hindi nila sinasadyang makipag-agawan sa Diyos para sa sangkatauhan, ngunit isang bagay ang tiyak: Kahit na hindi sila nakikipag-agawan sa Diyos para sa mga tao, nais pa rin nilang magkaroon ng katayuan at kapangyarihan sa gitna ng mga ito. Kahit na dumating ang araw na mapagtanto nila na nakikipagkumpitensya sila sa Diyos para sa katayuan, at magpigil man sila ng kanilang sarili nang kaunti, gumagamit pa rin sila ng iba’t ibang pamamaraan upang hanapin ang katayuan at reputasyon; malinaw sa kanila na sa kanilang mga puso ay magkakamit sila ng lehitimong katayuan, sa pamamagitan ng pagkamit ng pagsang-ayon at paghanga ng ilang tao. Sa madaling sabi, kahit na ang lahat ng ginagawa ng mga anticristo ay lumilitaw na binubuo ng isang pagganap ng kanilang mga tungkulin, ang bunga nito ay ang linlangin ang mga tao, pasambahin ang mga ito at pasunurin sa kanila—kaya nga, ang pagganap sa kanilang tungkulin sa ganitong paraan ay pagtataas at pagpapatotoo sa kanilang sarili. Ang kanilang ambisyon na kontrolin ang mga tao at makakuha ng katayuan at kapangyarihan sa iglesia ay hindi kailanman magbabago. Ito ay walang pasubaling isang anticristo. Kahit ano pa ang sabihin o gawin ng Diyos, at kahit anong hinihingi Niya sa mga tao, hindi ginagawa ng mga anticristo ang dapat nilang gawin o ginagampanan ang kanilang mga tungkulin sa paraang angkop sa Kanyang mga salita at kinakailangan, ni hindi rin nila isinusuko ang kanilang paghahangad ng kapangyarihan at katayuan bilang resulta ng pagkaunawa sa alinman sa katotohanan. Sa lahat ng pagkakataon, nananatili pa rin ang kanilang ambisyon at mga pagnanasa, nananahan pa rin ang mga ito sa kanilang mga puso at kinokontrol ang kanilang buong pagkatao, pinangungunahan ang kanilang pag-uugali at saloobin, at itinatakda ang landas na kanilang tinatahak. Ito ay isang totoong anticristo. Ano ang nakikita higit sa lahat sa isang anticristo? Ang ilang tao ay sinasabing, ‘Ang mga anticristo ay nakikipagpaligsahan sa Diyos upang magkamit ng mga tao, hindi nila kinikilala ang Diyos.’ Hindi naman sa hindi nila kinikilala ang Diyos; sa kanilang puso ay tunay na kinikilala nila Siya at naniniwala sila sa Kanyang pag-iral. Handa silang sundan Siya at nais nilang hangarin ang katotohanan, ngunit hindi nila mapigilan ang kanilang sarili, kaya gumagawa sila ng kasamaan. Bagamat maaaring nagsasabi sila ng mga bagay na maganda kung pakikinggan, isang bagay ang hindi kailanman magbabago: Hindi kailanman magbabago ang kanilang ambisyon at pagnanasa para sa kapangyarihan at katayuan, ni hindi nila isusuko ang kanilang paghahangad ng kapangyarihan at katayuan dahil sa kabiguan o balakid, o dahil isinantabi na sila ng Diyos o pinabayaan sila. Gayon ang kalikasan ng mga anticristo” (Ang Salita, Vol. IV. Paglalantad sa mga Anticristo. Ikalimang Aytem: Nililinlang, Inaakit, Tinatakot, at Kinokontrol Nila ang mga Tao). Sabi ng Diyos, naghahangad ng kasikatan at katayuan ang mga anticristo, para sundin sila ng mga tao at makamit nila ang kanilang ambisyon na kontrolin at angkinin ang mga tao. Nakikipagkumpitensya sila sa Diyos para angkinin ang mga tao. Ito ang landas ng paglaban sa Diyos na tinahak ko. Naniwala ako sa Diyos at ginusto kong mahalin Siya, at alam ko rin na ang Diyos ay may kataas-taasang kapangyarihan sa lahat ng bagay at nangingibabaw sa lahat. Siya ang Lumikha, at dapat natin Siyang sambahin. Pero sa pagsasagawa ng aking mga tungkulin ay ginusto ko palaging pahangain at pasambahin sa akin ang mga tao para magkaroon ako ng puwang sa puso nila. Tinatahak ko ang landas ng anticristo! Naisip ko ang mga pastor at elder sa mundo ng relihiyon, at kung paanong kahit ipinangangaral nila ang ebanghelyo, iniinterpret ang Bibliya, ipinagdarasal ang mga tao, pinagpapala, at kumbaga’y gumagawa sila ng ilang mabubuting gawa, ang layunin nila sa paggawa ng lahat ng ito ay para ingatan ang kanilang katayuan at patingalain at pasunurin sa kanila ang mga mananampalataya at upang tuwing may mga tanong ang mga mananampalataya, pupunta sila sa kanila para humingi ng patnubay. Kahit nang marinig nila na bumalik na ang Panginoon at gusto nilang hanapin at siyasatin ang tunay na daan, hinihingi nila ang pahintulot ng mga ito. Hindi ba paghikayat ito na tratuhin sila ng mga tao bilang Diyos? Mahigpit na kinokontrol ng mga pastor at elder ang mga tao, hayagan nilang kinakalaban ang Diyos, at nagiging mga anticristo sila na naniniwala sa Diyos subalit kasabay nito’y nilalabanan nila Siya. Ganoon din ako. Gusto kong hangaan ako ng aking mga kapatid, at lumapit sila sa akin para sa lahat ng kanilang problema at hindi sa lider. Sa katunayan, kailan lang ako naging mananampalataya at nagkaroon ng kaunting karanasan. Wala akong kabatiran sa mga kalagayan at problema ng aking mga kapatid. Hindi ko talaga sila matulungan nang husto, pero hindi ko pa rin hinanap ang katotohanan at ayaw kong maging kapareha ang lider, gusto ko lang pumaligid sa akin ang mga kapatid. Talagang mayabang ako at wala sa katwiran! Noon pakiramdam ko ay matataas na lider lang ang malamang na tumahak sa landas ng mga anticristo at maging mga anticristo, at na bilang isang lider ng grupo, na walang mataas na katayuan, hindi ko tatahakin ang landas na iyon. Pero natanto ko na ngayon na mali ang pananaw na ito. Kung hindi sa paghatol at paghahayag ng salita ng Diyos, hindi ko sana nalaman kailanman na nakatahak ako sa landas ng anticristo, at namuhay sana ako ayon sa isang tiwaling disposisyon at nakagawa ng mas maraming kasamaan, at tinanggihan at inalis sana ako ng Diyos. Nagpasalamat ako sa Diyos sa pagbibigay-liwanag at paggabay sa akin na matanto ito, at nangako akong magsisi, hindi na maghangad ng kasikatan, pakinabang, at katayuan, at isagawa ang aking tungkulin ayon sa mga hinihingi ng Diyos.

Kalaunan, nabasa ko ang isa pang sipi ng mga salita ng Diyos. Sabi ng Diyos: “Kapag hinihingi ng Diyos na tuparin ng mga tao ang kanilang tungkulin nang maayos, hindi Niya hinihingi sa kanila na tapusin ang ilang partikular na gawain o isakatuparan ang anumang matinding pagsusumikap, ni ang gampanan ang anumang dakilang pagsasagawa. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay alinsunod sa Kanyang mga salita. Hindi kailangan ng Diyos na maging dakila o marangal ka, o na maghimala ka, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang tanging kailangan ng Diyos ay ang matimtiman kang magsagawa ayon sa Kanyang mga salita. Kapag nakikinig ka sa mga salita ng Diyos, gawin mo ang naunawaan mo, isakatuparan mo ang naintindihan mo, tandaan mo nang maigi ang narinig mo, at pagkatapos, kapag dumating na ang oras para magsagawa, magsagawa ka ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. Palagi kang naghahangad ng kadakilaan, karangalan, at katayuan; palagi kang naghahangad ng pagpaparangal. Anong nararamdaman ng Diyos kapag nakikita Niya ito? Kinamumuhian Niya ito, at lalayo Siya sa iyo. Habang lalo kang naghahangad ng mga bagay gaya ng kadakilaan, karangalan, at pagiging mas mataas kaysa iba, kilala, katangi-tangi, at kapansin-pansin, lalo kang kasuklam-suklam para sa Diyos. Kung hindi mo pagninilayan ang iyong sarili at magsisisi, kamumuhian ka ng Diyos at tatalikdan ka Niya. Iwasan mong maging isang taong kasuklam-suklam para sa Diyos; maging isang taong minamahal ng Diyos. Kaya, paano makakamit ng isang tao ang pagmamahal ng Diyos? Sa pamamagitan ng masunuring pagtanggap sa katotohanan, pagtayo sa posisyon ng isang nilalang, pagkilos ayon sa mga salita ng Diyos nang nakatapak ang mga paa sa lupa, pagganap sa mga tungkulin nang maayos, pagiging isang matapat na tao, at pagsasabuhay ng isang wangis ng tao. Sapat na ito, masisiyahan na ang Diyos. Dapat siguruhin ng mga tao na huwag mag-ambisyon o mag-isip ng mga walang-saysay na pangarap, huwag maghangad ng katanyagan, mga pakinabang, at katayuan o mamukod-tangi sa karamihan. Bukod pa roon, hindi nila dapat subukang maging isang dakilang tao o superman, na nakalalamang sa mga tao at nagpapasamba sa mga tao. Iyan ang hangarin ng tiwaling sangkatauhan, at ito ang landas ni Satanas; hindi nililigtas ng Diyos ang ganoong mga tao. … Hindi talaga mahirap ang gampanan ang iyong tungkulin, ni hindi ito mahirap gawin nang buong katapatan, at sa isang katanggap-tanggap na pamantayan. Hindi mo kailangang isakripisyo ang iyong buhay o gumawa ng anumang natatangi o mahirap, kailangan mo lamang sundin ang mga salita at tagubilin ng Diyos nang matapat at matatag, nang hindi idinaragdag ang sarili mong mga ideya o pinatatakbo ang sarili mong operasyon, kundi tumatahak sa landas ng paghahangad sa katotohanan. Kung magagawa ito ng mga tao, magkakaroon talaga sila ng wangis ng tao. Kapag mayroon silang tunay na pagsunod sa Diyos, at naging matapat na tao, tataglayin nila ang wangis ng isang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Ipinaunawa sa akin ng mga salita ng Diyos ang Kanyang kalooban. Ngayon, nagpahayag ang Diyos ng maraming salita para iligtas ang mga tao sa pag-asa na pakikinggan natin ang Kanyang mga salita, lulugar tayo bilang mga nilalang, tapat nating isasagawa ang ating mga tungkulin ayon sa Kanyang mga kinakailangan, aalisin natin ang ating mga tiwaling disposisyon, at maliligtas tayo. Sa ating mga tungkulin ay hindi tayo dapat maging abala sa personal na negosyo para mapanatili ang ating reputasyon at katayuan. Sa halip, dapat nating isantabi ang ating mga lihim na motibo, masigasig nating hanapin ang katotohanan at tuparin ang ating mga tungkulin bilang mga nilalang para mapalugod ang Diyos. Salamat sa patnubay ng salita ng Diyos, natagpuan ko ang isang landas ng pagsasagawa.

Makalipas ang ilang araw, sinabi sa akin ng isang sister ang kanyang mga paghihirap at sinabi na kailangan niya ng tulong. Wala akong karanasan sa aspetong ito at hindi ko alam kung paano iyon lulutasin. Natanto ko na hindi ako puwedeng kumilos na tulad noon at tumanggi akong makipagtulungan sa aking lider para patunayan ang kakayahan ko, kaya tinanong ko ang lider ko tungkol sa problemang ito. Sabi ko, “Hindi ko malutas ang problemang ito. Puwede mo ba akong tulungan?” Nakahanap ang lider ng mga angkop na bahagi ng salita ng Diyos at ipinadala ang mga iyon sa akin, at magkasama naming pinagbahaginan at nilutas ang problema ng sister. Pagkatapos niyon, tuwing mayroon akong anumang mga problema na hindi ko maunawaan, naghahanap ako kasama ang lider ko at nakikipagtulungan ako sa kanya, at hindi ko na ginagawang mag-isa ang mga bagay-bagay na tulad ng dati. Iba na ang saloobin ko kaysa noon. Hindi ko na gustong isipin kung titingalain ba ako ng mga kapatid. Sa halip, iniisip ko kung paano higit na malulutas ang mga problema nila. Ang ganitong pagsasagawa ay nagbibigay sa akin ng malaking ginhawa. Salamat sa Diyos!


12. Napalaya mula sa mga Gapos ng Inggit

Ni Joylene, Pilipinas

Noong January 2018, tinanggap ko ang gawain ng Makapangyarihang Diyos sa mga huling araw at hindi naglaon, binigyan ako ng tungkulin bilang pangunahing mang-aawit ng iglesia sa mga music video para sa mga himno. Sa simula, maraming kapatid ang nakapansin sa akin. Sabi nila, mahusay akong kumanta, at saanman ako magpunta, nakilala nila ako. Nagpasaya ito sa akin. Makalipas ang ilang buwan, nahalal ako bilang lider ng iglesia. Maraming baguhan ang kailangang diligan, at maraming gawaing pang-ebanghelyo ang kailangang subaybayan. Para mas mapangasiwaan ang mga problema ng mga baguhan, madalas akong manood ng mga pelikulang pang-ebanghelyo para sangkapan ang aking sarili ng katotohanan tungkol sa pag-alam sa gawain ng Diyos, at tuwing mayroong ilang haka-haka o problema ang mga baguhan na hindi nila maunawaan, nagawa kong aktibong magbahagi sa kanila at lutasin ang kanilang mga problema. Madalas akong purihin ng aking mga kapatid dahil sa aking mahusay na kakayahan at pang-unawa. Napakasaya ko na makuha ang kanilang pagsang-ayon. Gayunman, hindi ako kailanman gaanong epektibo sa gawaing pang-ebanghelyo. Noong panahong iyon, inilipat si Sister Claire sa aming iglesia para ipangaral ang ebanghelyo. Nakita ko na sumabak siya kaagad sa kanyang gawain, nagawa niyang makipagbahaginan at magkusang lutasin ang anumang mga problema na mayroon ang iba sa kanilang mga tungkulin, at aktibo rin siyang nakipagbahaginan sa mga pagtitipon. Dapat ay naging masaya ako na makita na napakaresponsable ni Claire sa kanyang tungkulin, ngunit sa hindi ko malamang mga dahilan, ayaw ko sa kanya. Tuwing nakikipagbahaginan siya sa mga kapatid, ni ayaw ko siyang makita. Lalo na nang narinig kong sinabi nilang “Napakagaling ni Claire, puwede siyang maging diyakono ng ebanghelyo,” lalo pa akong naasiwa. Naisip ko, “Bago dumating si Claire sa iglesia namin, maraming kapatid ang pumuri sa akin dahil sa aking mahusay na kakayahan, pang-unawa, at pagdidilig sa mga baguhan, at tiningala nila akong lahat, pero ngayon ay iniisip nilang lahat na siya ang pinakamagaling at tinitingala nila siya. Sino na ngayon ang titingala sa akin?” Mula noon, nagsimula akong mainggit kay Claire, at nag-alala ako na baka pumalit siya sa lugar ko sa puso ng mga kapatid.

Pagkatapos niyon, nakita ko na madalas tumawag si Claire para magtanong tungkol sa kalagayan ng mga baguhan, at marami ring baguhan na naghanap sa kanya para lutasin ang mga problema. Minsan, nahirapan ang isang sister na aking diniligan sa gawaing pang-ebanghelyo at hiningi ang opinyon ko. Pagkatapos kong makipagbahaginan sa kanya, nagpunta siya kay Claire. Nalungkot ako nang malaman ko na nagpunta siya kay Claire. Naisip ko, “Baka hindi niya sineryoso ang mga mungkahi ko at malamang na inisip niya na mas magaling si Claire kaysa sa akin, at hindi na niya ako tinitingala. Dahil lubhang hindi ako magaling sa gawaing pang-ebanghelyo, kailangan kong magsikap nang husto para mapunan ang aking mga kakulangan. Sa gayon ay hindi ako nahuhuli kay Claire, at sa hinaharap, kung may mga problema ang mga kapatid, lalapit sila sa akin sa halip na sa kanya.” Sa mga sumunod na araw, tahimik akong nagsimulang makipagkumpitensiya kay Claire. Nakita kong gabi na kung maghapunan si Claire dahil abala siya sa kanyang tungkulin, at kung minsan ay nagtatrabaho siya buong gabi. Kaya sinikap ko ring magpagabi sa aking tungkulin para makita ng mga kapatid na responsable rin ako at hindi ako nahuhuli sa kanya. Kalaunan, nagdaos ng halalan ang iglesia para sa isang diyakono ng ebanghelyo. Kung titimbangin ang bawat aspeto, si Claire ang pinakanababagay para sa tungkuling ito, ngunit ayaw ko siyang piliin. Naisip ko mas may kakayahan siya kaysa sa akin at kapag naging diyakono ng ebanghelyo siya, unti-unting malilipat sa kanya ang pansin ng lahat. Ngunit kung iisipin na hindi magagawang mag-isa ng mga lider ng iglesia ang lahat ng gawain at kailangan ang mga diyakono para tulungan sila, naisip ko, “Dapat ko ba siyang piliin? Kung pipiliin ko siya, siguradong magkukumpulan sa kanya ang mga kapatid at maisasantabi ako.” Ngunit kinailangan kong aminin na napakahusay ng kakayahan ni Claire, at kaya niyang pangasiwaan ang gawain ng isang diyakono ng ebanghelyo. Pinag-isipan ko ito nang matagal, at sa huli ay atubili ko siyang pinili.

Minsan, naghanap ang iglesia ng isang kapatid na mahusay sa Filipino at Ingles para gampanan ang isang papel sa isang music video. Mahusay kapwa sa Filipino at Ingles si Claire, at sa huli, siya ang pinili ng mga kapatid. Labis akong nadismaya, “Mahusay rin ako sa Filipino at Ingles, kaya bakit siya ang pinili nila sa halip na ako?” Inggit na inggit ako sa kanya, at nakadama rin ako ng kaunting pagkamuhi sa kanya sa puso ko. Sa oras na iyon, dahil medyo nagpakita ng mayabang na disposisyon ni Claire, sinusuri ng mga lider namin kung paano niya ginagampanan ang kanyang mga tungkulin, at hinilingan nila akong sumulat ng pagsusuri tungkol sa kanya. Masayang-masaya ako, at ginusto kong isulat ang iba pa niyang mga kakulangan, para ilipat siya sa ibang mga tungkulin ng mga lider namin at hindi ko na siya kailangang makasama sa paggawa ng mga tungkulin. Kahit sa huli ay hindi ko ito ginawa, gusto ko pa rin siyang umalis. Nang maisip ko kung paano siya pinupuntahan ng lahat ng kapatid para maghanap ng mga sagot at na hindi na nila ako tinitingala, pakiramdam ko’y naagrabyado ako at miserable. Kahit sa oras ng aming mga tungkulin na magkasama kami, ayaw ko siyang tingnan. Napuspos ako ng inggit, at talagang nanaig ang mga tiwaling disposisyon sa puso ko noong panahong iyon.

Pagkatapos noon, hindi ko madama ang gawain at patnubay ng Banal na Espiritu sa aking mga tungkulin. Nang naharap ako sa ilang problema, hindi ko maunawaan ang diwa ng mga ito at hindi ko alam kung paano lutasin ang mga ito. Hindi rin ako epektibo sa aking mga tungkulin. Hindi ko natanto na naaapektuhan na ng negatibo kong kalagayan ang aking mga tungkulin, hanggang sa makita ko ang mga salitang ito ng Diyos sa isang pagtitipon: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, ginagawa mo ang iyong debosyon. Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba ito makasarili at nakasusuklam? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila. Kung talagang kaya mong isaalang-alang ang kalooban ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at tumupad ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin noon ang iyong gawain? Kung gayon, hindi ba’t magpapakita ka ng debosyon sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsiyensiya at katinuan na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Matapos basahin ang salita ng Diyos, natanto ko na isinagawa ko ang aking tungkulin para sa reputasyon at katayuan, para tingalain at hangaan ako ng mga tao. Nang dumating si Claire sa iglesia at nakita ko na kaya niyang makipagbahaginan tungkol sa katotohanan at lumutas ng mga problema, at hinahanap siya ng iba para magbahagi sa halip na ako, nainggit ako at natakot na baka mapalitan ako ni Claire, kaya nakipagkumpitensya ako sa kanya sa bawat pagkakataon, ginagawa ang lahat para mapunan ang mga pagkukulang ko sa pagtatangkang malampasan siya. Nang kailangang maghalal ng isang diyakono ng ebanghelyo ang iglesia, malinaw sa akin na kaya ni Claire ang gawaing ito, ngunit natakot ako na maaagaw niya sa akin ang katayuan ko, kaya ayaw ko siyang piliin, at kinamuhian at kinasuklaman ko siya sa puso ko. Natuwa ako nang nakita ko siyang maghayag ng katiwalian at nagkaroon ako ng masasamang layunin nang isusulat ko na ang kanyang pagsusuri. Ginusto kong isulat ang lahat ng pagkukulang niya para mapaalis siya, para hindi na ako matakot sa mga kapatid na tumitingala sa kanya. Natanto ko sa pamamagitan ng mga paghahayag sa salita ng Diyos na naiinggit ako sa kanyang kakayahan at hindi ko makayanan na mas magaling siya kaysa sa akin, at ang inilantad ko ay isang mapanirang disposisyon. Sa panlabas, aktibo kong ginagampanan ang aking tungkulin, ngunit sa puso ko, hindi ko talaga isinaalang-alang ang gawain ng iglesia. Magaling si Claire sa gawaing pang-ebanghelyo, at dapat akong pumartner sa kanya para maging mas epektibo ang gawaing pang-ebanghelyo. Pero ang inisip ko lang ay kung paano maging mas magaling kaysa sa kanya, kung paano siya mapaalis, at paano maprotektahan ang sarili kong katayuan. Sinusuri ng Diyos ang ating puso at saloobin sa ating mga tungkulin. Ginampanan ko ang aking tungkulin nang walang takot sa Diyos, at ang inalala ko lang ay ang magkaroon ng katanyagan, pakinabang, at katayuan. Kinasusuklaman at kinamumuhian ng Diyos ang ganitong ugali.

Kalaunan, nabasa ko ang isa pang sipi ng salita ng Diyos: “Pagdating sa anumang may kinalaman sa reputasyon, katayuan, o pagkakataong mamukod-tangi—halimbawa, kapag naririnig ninyo na ang sambahayan ng Diyos ay nagpaplanong maglinang ng sari-saring uri ng mga taong may talento—lumulukso sa pag-asam ang puso ng bawat isa sa inyo, gusto palagi ng bawat isa sa inyo na maging tanyag at makakuha ng pansin. Lahat kayo ay nais na makipaglaban para sa katayuan at reputasyon. Ikinahihiya ninyo ito, pero hindi magiging maganda ang pakiramdam ninyo kung hindi ninyo ito gagawin. Nakararamdam kayo ng inggit, pagkamuhi, at sama ng loob sa tuwing may nakikita kayong taong namumukod-tangi, at iniisip ninyo na hindi ito patas: ‘Bakit hindi ako makapamukod-tangi? Bakit palagi na lang ibang tao ang napapansin? Bakit hindi ako kahit kailan?’ At pagkatapos ninyong makaramdam ng sama ng loob, sinusubukan ninyo itong pigilin, ngunit hindi ninyo magawa. Nagdarasal kayo sa Diyos at gumaganda ang pakiramdam sandali, ngunit kapag naharap kayong muli sa ganitong sitwasyon, hindi pa rin ninyo ito madaig. Hindi ba ito nagpapakita ng isang tayog na kulang pa sa gulang? Kapag naiipit sa gayong mga kalagayan ang mga tao, hindi ba’t nahulog na sila sa patibong ni Satanas? Ito ang mga kadena ng tiwaling kalikasan ni Satanas na gumagapos sa mga tao” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ibinunyag ng salita ng Diyos ang aking kalagayan. Nainggit ako sa aking kapatid dahil nagkaroon ako ng matinding hangaring magtamo ng katanyagan at katayuan, at dahil ginusto kong mamukod-tangi sa marami at magkaroon ng puwang sa puso ng mga tao. Natatandaan ko, noong kolehiyo, para mapuri at hangaan ng iba, nakipagkumpitensya ako sa mga kaklase ko, at basta’t may posibilidad na mamukod-tangi ako, hindi na mahalaga kung masasaktan ko sila. Matapos akong maniwala sa Diyos, muli kong ginawa ang ganitong uri ng paghahangad sa iglesia. Nang makita ko na mas magaling si Claire kaysa sa akin, gustung-gusto kong mahigitan siya dahil gusto kong mapuri ng mas maraming tao at mapaghangad akong umasa na hangaan at pakamahalin ako ng mga tao, na nagpakita kung gaano ako kayabang. Palagi akong naghahangad ng reputasyon at katayuan, kaya hindi ko matamo ang gawain ng Banal na Espiritu sa mga tungkulin ko, at nahuhulog ako sa kadiliman. Ang mga ito ang mga tanikala ng likas na katiwalian ni Satanas na gumaggapos at pumipinsala sa akin. Kalaunan, nakita ko ang isa pang sipi ng salita ng Diyos na tumulong sa akin na maunawaan nang kaunti ang diwa at mga kahihinatnan ng paghahangad ng kasikatan, pakinabang, at katayuan. Sabi ng Diyos: “Ang ilang tao ay naniniwala sa Diyos ngunit hindi hinahangad ang katotohanan. Lagi silang namumuhay ayon sa laman, ninanasa ang mga kasiyahan ng laman, laging pinagpapakasasa ang kanilang mga makasariling paghahangad. Ilang taon man silang manalig sa Diyos, hindi sila kailanman makapapasok sa katotohanang realidad. Ito ang tanda ng pagdadala ng kahihiyan sa Diyos. Sinasabi mo, ‘Wala naman akong anumang ginagawa para labanan ang Diyos. Paano ako nakapagdala ng kahihiyan sa Kanya?’ Lahat ng ideya at iniisip mo ay masasama. Ang mga layunin, mithiin at motibong nasa likod ng iyong mga ginagawa, at ang mga kahihinatnan ng iyong mga pagkilos ay palaging binibigyang-kasiyahan si Satanas, ginagawa kang katatawanan nito, at hinahayaan itong may panghawakan sa iyo. Wala kang pinatotohanan na dapat ginawa ng isang Kristiyano. Nabibilang ka kay Satanas. Nagdadala ka ng kahihiyan sa pangalan ng Diyos sa lahat ng bagay at hindi ka nagtataglay ng tunay na patotoo. Maaalala ba ng Diyos ang mga nagawa mo? Sa huli, anong konklusyon ang mabubuo ng Diyos tungkol sa lahat ng iyong ikinilos, inasal at mga tungkulin na iyong ginampanan? Wala bang kinalabasan iyan, isang uri ng pahayag? Sa Bibliya, sinasabi ng Panginoong Jesus, ‘Marami ang mangagsasabi sa Akin sa araw na yaon, “Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?” At kung magkagayon ay ipahahayag Ko sa kanila, “Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan”’ (Mateo 7:22–23). Bakit ito sinabi ng Panginoong Jesus? Bakit nagiging masasamang tao ang napakarami sa mga nangaral, nagpalayas ng mga demonyo, at nagsagawa ng maraming himala sa pangalan ng Panginoon? Ito ay dahil hindi nila tinanggap ang mga katotohanang ipinahayag ng Panginoong Jesus, hindi nila sinunod ang Kanyang mga utos, at hindi minahal ang katotohanan sa kanilang puso. Ginusto lang nilang ipagpalit ang gawaing ginawa nila, ang mga paghihirap na tiniis nila, at ang mga sakripisyong ginawa nila para sa Panginoon para sa mga pagpapala ng kaharian ng langit. Sa ganito, sinusubukan nilang makipagtawaran sa Diyos, at sinusubukan nilang gamitin at linlangin ang Diyos, kaya kinasuklaman, kinamuhian, at kinondena sila ng Panginoong Jesus bilang masasamang tao. Ngayon, tinatanggap ng mga tao ang paghatol at pagkastigo ng mga salita ng Diyos, pero naghahangad pa rin ng reputasyon at katayuan ang ilan, at lagi nilang ninanais na mamukod-tangi, laging gustong maging mga lider at manggagawa at magtamo ng reputasyon at katayuan. Bagama’t sinasabi nilang lahat na nananalig at sumusunod sila sa Diyos, at tumatalikod at gumugugol sila para sa Diyos, ginagampanan nila ang kanilang mga tungkulin para magtamo ng katanyagan, pakinabang, at katayuan, at lagi silang may mga sarili nilang pakana. Hindi sila masunurin o tapat sa Diyos, kaya nilang magwala at gumawa ng kasamaan nang hindi pinagninilayan ang kanilang sarili ni kaunti, kaya nga naging masasamang tao sila. Kinamumuhian ng Diyos ang masasamang taong ito, at hindi sila inililigtas ng Diyos” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Matapos basahin ang mga salita ng Diyos, napahiya ako. Ang aking mga ideya, iniisip, layunin, at motibasyon ay hindi talaga upang mapalugod ang Diyos, ang mga iyon ay lubos na para hangaan ako ng iba. Nang makita ko na mas pinapansin ng aking mga kapatid si Claire kaysa sa akin, nainggit ako, nakipagkumpitensya ako sa kanya, ginusto kong higitan siya, at inasam ko pa na malipat siya sa ibang iglesia. Bilang isang lider ng iglesia, hindi ako nakatuon sa paglilinang sa mga tao, o sa paggawa nang maayos ng gawain ng iglesia; sa halip, napabayaan ko ang aking tungkulin, nainggit ako sa talento, at naghangad ng katanyagan at katayuan. Katulad ako ng mga gumagawa ng masama na kinondena ng Panginoong Jesus. Nagpunyagi sila para mapanatili ang kanilang reputasyon at katayuan at tingalain sila ng iba. Ganoon din ako. Nagsikap din ako para makamit ang papuri ng aking mga kapatid at upang magkaroon ng reputasyon at katayuan. Habang abala ako sa pagpapakitang-gilas, hindi na tama ang mga layunin ko sa aking tungkulin, kaya naging imposible para sa akin na matamo ang gawain ng Banal na Espiritu. Walang liwanag sa aking pagbabahagi, at hindi ko malutas ang mga problema ng mga kapatid. Nauunawaan ko na ngayon na ang paghahangad ng kasikatan, pakinabang, at katayuan ay talagang masama, at isang bagay ito na kinasusuklaman ng Diyos. Sinabi ng Panginoong Jesus: “Marami ang mangagsasabi sa Akin sa araw na yaon, ‘Panginoon, Panginoon, hindi baga nagsipanghula kami sa Iyong pangalan, at sa pangalan Mo ay nangagpalayas kami ng mga demonyo, at sa pangalan Mo ay nagsigawa kami ng maraming gawang kamangha-mangha?’ At kung magkagayon ay ipahahayag Ko sa kanila, ‘Kailanman ay hindi Ko kayo nangakilala: magsilayo kayo sa Akin, kayong manggagawa ng katampalasanan’” (Mateo 7:22–23). Kinamumuhian ng Diyos ang mga tao na sa panlabas ay tila naglalakbay at nagdurusa para sa Diyos, ngunit ang totoo ay nagtatrabaho lang para maisagawa ang sarili nilang mga layunin at motibo. Ang ginagawa nila ay para sa sarili nilang kapakinabangan. Hindi talaga iyon para mapatotohanan o mapalugod ang Diyos. Ito ang dahilan kaya nakagawa na sila ng napakaraming gawain, subalit hindi kinikilala ang mga ito ng Diyos. Nakita ko na ganoon din ang ginagawa ko. Sa panlabas ay ginagampanan ko ang mga tungkulin ko, pero hindi ko hinanap ang katotohanan o sinikap na magnilay at kilalanin ang sarili ko, at hindi ko sinikap na matuto mula sa mga kalakasan ng mga katuwang ko. Sa halip, tumahak ako sa maling landas ng paghahangad ng reputasyon at katayuan, kaya wala akong ipinagkaiba sa masasamang taong iyon. Naisip ko kung paano gumugol at nagdusa nang husto si Pablo para tingalain at sambahin lang siya ng iba. Madalas siyang pumuri sa kanyang sarili at magyabang kung gaano na siya nagdusa at naglakbay, sinasabi na siya ay “hindi nahihigitan ng mga pinakadakilang disipulo,” hanggang sa punto na sinasabi na niya na siya ay Cristo batay sa pagmumuhay niya. Hindi kailanman nagpatotoo sa Diyos ang mga ginawa at pananalita niya, patotoo ang mga ito sa kanyang sarili. Dahil dito’y tinitingala at hinahangaan pa rin siya ng mga tao pagkaraan ng dalawang libong taon, hanggang sa punto na tinatrato ang kanyang mga salita bilang mga salita ng Diyos. Sa huli, pinarusahan siya ng Diyos dahil sa paglabag sa Kanyang disposisyon. Kung patuloy kong hahangarin ang kasikatan, pakinabang, at katayuan, at para tingalain ako ng iba sa aking mga tungkulin, magiging masamang tao ako nang hindi namamalayan na gaya ni Pablo, at tatanggihan at aalisin ng Diyos. Nang matanto ko ito, nanalangin ako sa Diyos: “Makapangyarihang Diyos, ayoko pong hayaang makahadlang ang aking tiwaling disposisyon sa aking tungkulin, gusto ko pong lutasin ang aking tiwaling disposisyon at makipagtulungan nang maayos sa aking kapatid sa pagtupad ng aking tungkulin. Pakigabayan po ako para malutas ko ang problemang ito.”

Isang araw, nabasa ko ang isang sipi ng salita ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang kalooban ng Diyos at magsimula sa pagkonsidera kung mayroon ba o walang karumihan sa pagganap mo sa iyong tungkulin, kung ikaw ba ay nagkaroon ng debosyon, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyunal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling paghahangad o kagustuhan. Sa halip, binibigyan mo ng palagiang pagsasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Nakakita ako ng landas ng pagsasagawa mula sa salita ng Diyos. Hindi natin dapat gawin ang ating mga tungkulin sa harapan ng iba, para purihin at hangaan nila tayo. Sa halip, dapat nating isantabi ang ating reputasyon at katayuan, at isaalang-alang ang mga interes ng iglesia, at unahin ang ating mga tungkulin. Naaayon ito sa kalooban ng Diyos. Ginawa ni Claire nang maayos ang gawaing pang-ebanghelyo at naging responsable sa kanyang mga tungkulin. Hindi ako dapat naiinggit sa kanya. Dapat akong matuto mula sa kanyang mga kalakasan upang mapunan ang mga pagkukulang ko at makipagtulungan sa kanya para magampanan nang maayos ang mga tungkulin namin.

Minsan, gusto kong ipangaral ang ebanghelyo sa pinsan ko, pero marami siyang mga relihiyosong kuru-kuro. Nag-alala ako na hindi maging malinaw ang aking pagbabahagi, na hindi ko malulutas ang problema niya, kaya ginusto kong makahanap ng isang kapatid na makakatuwang ko. Naisip ko kung gaano kahusay si Claire sa pangangaral ng ebanghelyo, at angkop na hanapin siya, ngunit nag-alangan ako. Naisip ko, “Kung kukunin ko siyang katuwang ko, hindi ba’t patunay iyon na mas magaling siya? Na hindi ko mapatotohanan ang gawain ng Diyos o malutas ang mga relihiyosong kuru-kuro? Kung matuklasan ito ng aking mga kapatid, hahamakin kaya nila ako? Kung nalutas ni Claire ang mga relihiyosong kuru-kuro ng pinsan ko, mas lalo siyang titingalain ng mga kapatid ko.” Nang maisip ko iyon, natanto ko na muli akong nakikipagkumpitensya sa kanya para sa katanyagan at pakinabang, kaya tahimik akong nanalangin sa Diyos. Kalaunan, naalala ko ang isang sipi ng salita ng Diyos: “Kailangan mong matutunang bitiwan at isantabi ang mga bagay na ito, na irekomenda ang iba, at tulutan silang mamukod-tangi. Huwag kang magpumilit o magmadaling samantalahin ang mga pagkakataong mamukod-tangi at mapansin. Kailangan mong maisantabi ang mga bagay na ito, ngunit kailangan mo ring hindi maantala ang pagganap ng iyong tungkulin. Maging isa kang taong gumagawa nang hindi napapansin, at hindi nagpapasikat sa iba habang matapat mong ginagampanan ang iyong tungkulin. Habang lalo mong binibitiwan ang iyong pagpapahalaga sa sarili at katayuan, at habang lalo mong binibitiwan ang sarili mong mga interes, lalo kang makadarama ng kapayapaan, lalong magkakaroon ng liwanag sa puso mo, at lalong bubuti ang kalagayan mo. Kapag lalo kang nagpupumilit at nakikipagkumpitensya, lalong didilim ang kalagayan mo. Kung hindi ka naniniwala sa Akin, subukan mo nang makita mo!” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Binigyan ako ng kaliwanagan ng salita ng Diyos. Kailangan kong isantabi ang aking pride at katayuan, at magkusang makipagtulungan sa kanya. Ang ganitong pagsasagawa ay makakatulong sa aking mga tungkulin. Kung nanatili akong naiinggit sa kanya at patuloy na nakipagkumpitensya sa kanya para sa katanyagan at pakinabang, magiging mas negatibo at madilim lang ang aking kalagayan, dahil ang paghahangad ng katanyagan at katayuan ay ang landas ni Satanas. Kaya nanalangin ako sa Diyos, “Makapangyarihang Diyos, mayroon po akong tiwaling disposisyon. Naiingit po ako sa aking kapatid, at nakikipagkumpitensya po ako sa kanya para sa katanyagan at pakinabang, pero handa po akong talikuran ang laman at isantabi ang sarili ko para maging kapartner ng sister upang maisagawa ko po ang katotohanan para mapalugod Ka.” Matapos akong manalangin, mas napanatag ako, at nagpunta ako kay Claire para ipaliwanag ang sitwasyon. Pumayag siya kaagad at tinalakay niya sa akin kung paano kami magtutuwang at magpapatotoo sa gawain ng Diyos sa mga huling araw sa pinsan ko. Naisip ko kung paano ako nainggit kay Claire dahil sa reputasyon at katayuan, at kung paano ako nagkunwaring nakikisama sa kanya, ngunit hindi nalaman kailanman ang totoo kong mga iniisip. Kaya, nagpasya akong magtapat kay Claire. Pagkatapos ng hapunan, nagtapat ako kay Claire, at ibinahagi ang tungkol sa lahat ng katiwaliang inilantad ko at ang mga natanto ko mula sa pagninilay sa sarili noong panahong iyon. Matapos marinig ito, sinabi niya, “Ayos lang. Napakatiwali ko rin sa aspetong ito. Napakaganda ng pagtatapat na tulad nito.” Pagkatapos kong magtapat, guminhawa talaga ang pakiramdam ko. Ngayon ay matiwasay ko nang nagagampanan ang aking mga tungkulin kasama si Claire, at nakadarama ako ng matinding seguridad at paglaya. Salamat sa Makapangyarihang Diyos!


13. Alam Ko ang Paraan para Malutas ang Tiwaling Disposisyon

Ni Ramses, Mexico

Lumaki ako sa isang Katolikong pamilya, at maliit pa ako ay naniniwala na kaming lahat sa Panginoon. Nang lumaki ako, natanto ko na nagsisimba lang ang ilang mananampalataya tuwing Linggo, pero palagi pa ring naninigarilyo, umiinom, at nakikipagkasiyahan gaya ng mga hindi nananalig. Pakiramdam ko’y hindi nila sinusunod ang mga ipinagagawa ng Panginoon, na gumagawa sila ng kasalanan. Madalas din akong magkasala. Nagsisinungaling ako noon, nagagalit, at naiinggit. Kahit ikinumpisal ko na ang mga kasalanan ko sa pari, hindi ko talaga maiwasang paulit-ulit na magkasala, mangumpisal, at magkasalang muli. Litung-lito ako. Kaya nagpasya akong lisanin ang simbahan namin at sumapi sa ibang simbahan para hanapin ang landas ng pag-iwas sa kasalanan.

Kalaunan, nakilala ko si Brother Raul sa trabaho, na matagal nang Kristiyano. Sabi niya’y nakadalo na siya sa iba’t ibang simbahan, pero tumigil na siya sa pagdalo dahil wala siyang matutuhan sa mga sermon ng mga pastor, at lagi silang humihingi ng mga alay. Pera lang ang gusto nila, at kapag gustong magpatulong ng mga kapatid sa kanila sa isang problema, sinasabi lang nila, “Tanungin mo muna ang mangangaral, at ipaalam mo sa akin kung hindi mo pa rin ito malutas.” Talagang nalito ako roon. Bakit may nangyayaring ganoon sa isang simbahan? Pagkatapos noon nagpunta ako sa lima o anim na iba pang simbahang Kristiyano at nakita ko na tulad talaga sila ng inilarawan ni Brother Raul. Naalala ko na sa isang pulong, naglalaro ng chess ang ilang mananampalataya at nagkakainan. Nakita ko na wala ang gawain ng Banal na Espiritu sa mga simbahan, kundi naging mga lugar ng libangan ang mga iyon para sa mga relihiyosong tao. Ayaw ko nang magsimba. Pero naalala ko ang sinabi sa Bibliya na: “Huwag nating pabayaan ang ating pagkakatipon-tipon, na gaya ng gawi ng iba; kundi payuhan ang isa’t isa; at lalo na kung inyong nakikita na nalalapit na ang araw” (Mga Hebreo 10:25). Kaya nalito talaga ako. Saan ako makikitipon? Mahigit 1,000 ang mga denominasyong Kristiyano, kaya napakahirap maghanap ng isa na may patnubay talaga ng Diyos at gawain ng Banal na Espiritu. Kahit si Brother Raul ay hindi alam kung saan pupunta. Kaya nagpasya kaming lisanin ang aming kongregasyon at gamitin ang libreng oras namin sa pag-aaral ng Bibliya. Madalas kaming magbasa ng Bibliya nang magkasama at magbahaginan ng aming pagkaunawa, tinutulungan at sinusuportahan ang isa’t isa.

Ilang taon akong ganoon, nagdarasal at nagbabasa ng Kasulatan araw-araw. Ang talagang nakadismaya sa akin ay kapag may nangyari na isang bagay na hindi ko gusto o nakompromiso ang aking mga interes ay hindi ko pa rin makontrol ang galit ko. Kung minsan, kapag magkasama kaming nagtatrabaho ni Brother Raul, kapag hiniling niya sa akin na gawin ang isang bagay at hindi ko siya lubos na naunawaan, malupit niya akong kinakausap, at talagang nagagalit ako. Naisip kong malinaw na hindi siya maayos makipag-usap, at sinigawan niya ako, at tinratong parang tanga, at hindi ko kailangang tiisin iyon. Kaya sinigawan ko rin siya. Talagang nag-aaway kami at hindi namin mapigilan ang galit namin. Sa huli’y naghihiwalay kami nang galit. Ayaw kong makinig sa kanya o magpaliwanag sa kanya. Pero pagkatapos kumalma, kinikilala namin ang mga pagkakamali namin, at humihingi kami ng tawad sa isa’t isa. Alam kong hindi ko pa napapalaya ang sarili ko sa kasalanan, na patuloy lang akong magkakasala at susuway sa Diyos, kaya nagdasal at nangumpisal ako sa Diyos, at sinikap kong magpigil. Pero gaano man ako magsikap, patuloy lang akong nagkakamali, nagkakasala sa araw, nangungumpisal sa gabi. Labis akong nalungkot at nakonsensya sa paulit-ulit na gawaing ito, at sobrang dismayado ako sa sarili ko. Itinanong ko sa sarili ko kung bakit hindi ko mapigilang magkasala. Pinag-usapan namin iyan ni Brother Raul nang maraming beses at nalaman namin na hindi kami makapagpigil, na malinaw ang aming pagmamagaling, kayabangan, at pagpapahalaga sa sarili, at na hindi pa namin natatakasan ang gapos ng kasalanan.

Minsan, habang magkasama naming pinag-aaralan ang Bibliya, nakita namin ang mga talatang ito: “Kayo nga’y magpakabanal, sapagkat Ako’y banal” (Levitico 11:45). “Kung walang kabanalan, walang taong makakakita sa Panginoon” (Mga Hebreo 12:14). Napaisip kami sandali sa mga talatang ito. Sinabi sa amin ng Panginoon na kailangan kaming maging banal, pero nabubuhay kami sa kasalanan. Paano kami magtatamo ng kabanalan? Wala kaming susundang landas. Tinanong ko ang isang pastor tungkol dito, at sabi niya, “Hangga’t nabubuhay tayo sa katawang-tao, hinding-hindi natin matatamo ang kabanalan. Pero tinubos tayo ng Panginoong Jesus sa ating mga kasalanan. Napatawad na ang ating mga kasalanan, at hindi na makasalanan ang tingin sa atin ng Panginoon. Pagbaba Niya sakay ng ulap, itataas Niya tayo sa kaharian ng langit.” Napanatag ako nang marinig ko ito, pero nalilito pa rin ako: Ang Panginoon ay banal, pero palagi tayong nabubuhay ngayon sa kasalanan. Dadalhin Niya ba talaga tayo sa Kanyang kaharian pagbalik Niya?

Isang araw noong Hulyo 2019, sa isa sa regular naming pag-aaral ni Brother Raul ng Bibliya, nag-web search kami ng “Bibliya,” at nakita namin ang pelikula ng Ang Simbahan ng Makapangyarihang Diyos na Umabot sa Huling Tren. Nagulat talaga ako matapos mapanood ang pelikula. Magandang pelikula ito at talagang nagbigay ng kaliwanagan ang ibinahaging mga katotohanan, lalo na sa parte kung saan sinabi ng isang sister na “Ginawa ng Panginoong Jesus ang gawain ng pagtubos. Pinatawad lang Niya ang mga kasalanan ng mga tao, pero hindi Niya nilutas ang ating pagiging likas na makasalanan, kaya patuloy tayong nagkakasala at lumalaban sa Diyos. Kung titingnan ang mga naniniwala sa Panginoon, mula sa mga lider ng simbahan hanggang sa mga regular na mananampalataya, sino sa kanila ang makapagsasabi na wala silang kasalanan? Wala ni isa. Walang tao ang hindi nakagapos at pinipigilan ng kasalanan. Tayong lahat ay puno ng kayabangan, pagkamakasarili, katusuhan, at kasakiman. Hindi natin mapigilang magkasala kahit na ayaw natin. Ang ilan ay mukhang mapagkumbaba at maamo, pero puno ng katiwalian ang puso nila. Hindi tayo ang mga taong gumagawa ng kalooban ng Diyos, at hindi tayo marapat na pumasok sa kaharian ng langit. Kaya nga kailangang ipagpatuloy ng Diyos ang Kanyang gawain para mailigtas ang sangkatauhan sa mga huling araw ayon sa plano Niya, para magawa ang isang yugto ng gawain ng paghatol sa pundasyon ng pagpapatawad sa mga kasalanan para linisin tayo at lubos na iligtas para makaiwas tayo sa kasalanan at maging dalisay, tapos ay makapasok sa kaharian ng Diyos at magkamit ng buhay na walang hanggan.” Lahat ng sinabi sa pelikula ay totoo. Tuwang-tuwa ako talaga, dahil noon lang ako nakarinig ng ganoon. Paano sila nakapagbahagi ng ganoon karaming naiibang kaliwanagan? Saan nila kinuha ang mga iyon? Nakita kong binabasa nila ang isang aklat na pinamagatang Ang Salita ay Nagpapakita sa Katawang-tao. Ang nilalaman nito ay puno ng kapangyarihan at awtoridad, at mga bagay na noon ko lang narinig. Gusto kong marinig ang iba pa tungkol dito. Nang matapos ang pelikula, kinontak namin ang Ang Simbahan ng Makapangyarihang Diyos at nagsimula kaming dumalo sa mga pagtitipon online, magbasa at magbahagian ng mga salita ng Makapangyarihang Diyos.

Isang araw, nabasa ko ito sa mga salita ng Makapangyarihang Diyos: “Bago tinubos ang tao, marami sa mga lason ni Satanas ang naitanim na sa kalooban niya at, pagkatapos ng libu-libong taon ng pagtiwali ni Satanas sa kanya, nasa kanyang kalooban ang matatag na kalikasang lumalaban sa Diyos. Samakatuwid, kapag natubos na ang tao, ito ay walang iba kundi isang kaso ng pagtubos kung saan ang tao ay binili sa mataas na halaga, ngunit ang may lason na kalikasan sa kanyang kalooban ay hindi pa naaalis. Ang tao na lubhang nadungisan ay kailangang sumailalim sa isang pagbabago bago maging karapat-dapat na maglingkod sa Diyos. Sa pamamagitan ng gawaing ito ng paghatol at pagkastigo, lubusang malalaman ng tao ang marumi at tiwaling diwa sa kanyang sariling kalooban, at magagawa niyang lubos na magbago at maging malinis. Sa ganitong paraan lamang maaaring maging karapat-dapat na bumalik ang tao sa harap ng luklukan ng Diyos. Lahat ng gawaing ginagawa sa araw na ito ay para malinis at mabago ang tao; sa pamamagitan ng paghatol at pagkastigo gamit ang salita, pati na rin ng pagpipino, makakaya ng tao na maiwaksi ang kanyang katiwalian at maaaring madalisay ang tao. Sa halip na ituring ang yugtong ito ng gawain bilang pagliligtas, mas akmang sabihin na ito ay ang gawain ng pagdadalisay. Ang totoo, ang yugtong ito ay panlulupig at ang pangalawang yugto rin ng gawain ng pagliligtas” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4). “Ang Cristo ng mga huling araw ay gumagamit ng iba’t ibang katotohanan para maturuan ang tao, para ibunyag ang diwa ng tao, at suriin ang kanyang mga salita at gawa. Ang mga salitang ito ay binubuo ng iba’t ibang katotohanan, gaya ng tungkulin ng tao, paano dapat sundin ng tao ang Diyos, paano dapat maging tapat ang tao sa Diyos, paano dapat isabuhay ng tao ang normal na pagkatao, gayundin ang karunungan at disposisyon ng Diyos, at iba pa. Ang mga salitang ito ay nakatuon lahat sa diwa ng tao at sa kanyang tiwaling disposisyon. Partikular na, yaong mga salitang naglalantad kung paano tinatanggihan ng tao ang Diyos ay sinasabi patungkol sa kung paano kinakatawan ng tao si Satanas, at naging puwersa ng kaaway laban sa Diyos. Sa pagsasakatuparan ng Kanyang gawain ng paghatol, hindi lamang basta nililinaw ng Diyos ang likas na pagkatao ng tao sa iilang salita lamang; inilalantad, pinakikitunguhan, at tinatabas Niya nang pangmatagalan. Ang lahat ng ganitong mga pamamaraan ng paglalantad, pakikitungo, at pagpupungos ay hindi maaaring mahalinhan ng mga ordinaryong salita, kundi ng katotohanang hindi man lang taglay ng tao. Ang ganitong klaseng mga pamamaraan lamang ang matatawag na paghatol; sa pamamagitan lamang ng ganitong uri ng paghatol masusupil ang tao at makukumbinsi nang husto tungkol sa Diyos, at bukod pa riyan ay makamtan ang tunay na pagkakilala sa Diyos. Ang idinudulot ng gawain ng paghatol ay ang pagkaunawa ng tao sa tunay na mukha ng Diyos at sa katotohanan tungkol sa kanyang sariling pagkasuwail. Ang gawain ng paghatol ay nagbibigay-daan sa tao na magtamo ng malawak na pagkaunawa sa kalooban ng Diyos, sa layunin ng gawain ng Diyos, at sa mga hiwagang hindi niya maunawaan. Tinutulutan din nito ang tao na makilala at malaman ang kanyang tiwaling diwa at ang mga ugat ng kanyang katiwalian, gayundin para matuklasan ang kapangitan ng tao. Ang mga epektong ito ay bunga lahat ng gawain ng paghatol, sapagkat ang diwa ng gawaing ito ay ang mismong gawain ng pagbubukas ng katotohanan, ng daan, at ng buhay ng Diyos sa lahat ng may pananampalataya sa Kanya. Ang gawaing ito ay ang gawain ng paghatol na ginagawa ng Diyos” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). Matapos basahin ang mga salita ng Diyos, nakita ko na ang Panginoong Jesus ang gumawa ng gawain ng pagtubos, na tumubos lang sa atin kaya wala na tayong kasalanan, pero hindi naalis ang pagiging likas na makasalanan ng sangkatauhan. Kaya patuloy tayong nagsisinungaling at nagkakasala, at nagpapakita ng katiwalian. Nang pag-isipan ko ito, nalaman ko na totoo ito. Tuwing iinit ang ulo ko, pinagsisisihan ko ito kalaunan. Pero tuwing may nangyaring hindi ko gusto, hindi ko mapigilang magalit. Natanto ko na kung hindi ko malulutas ang aking pagiging likas na makasalanan, hinding-hindi ako makakalaya mula sa pagkakasala, at sa gayo’y lalabanan ko ang Diyos sa isip, salita, at gawa. Mula sa mga salita ng Makapangyarihang Diyos, nakita ko na sa mga huling araw ay inihayag na Niya ang katotohanan para ilantad at linisin ang sangkatauhan. Dahil sa labis na kagustuhang malaman ang gawain ng paghatol ng Diyos, nagbasa ako ng maraming iba pa kalaunan tungkol sa mga salita ng Makapangyarihang Diyos, at nakita na ibinubunyag Niya ang lahat ng tungkol sa likas na pagiging makasalanan ng sangkatauhan. Ipinapakita Niya sa atin kung paano ginagawang tiwali ni Satanas ang tao, paano tayo makakaiwas na magkasala at malilinis, kung sino ang makakapasok sa kaharian ng langit, sino ang mapaparusahan, at ang mga kahihinatnan ng iba’t ibang uri ng mga tao. Nasa paghatol at paglalantad ng mga salita ng Diyos sa sangkatauhan ang Kanyang pagmamahal at pagliligtas. Gaano man kalupit ang tinig Niya, lahat ng iyo’y para maunawaan natin ang katotohanan, para malinaw nating makita ang katotohanan kung paano tayo nagawang tiwali ni Satanas, kamuhian natin talaga ang ating sarili, at pagkatapos ay magsisi tayo’t magbago. Masayang-masaya ako nang maunawaan ko ang lahat ng ito at nanabik ako sa iba pang mga salita ng Makapangyarihang Diyos. Nagalak din talaga ako na dumalo sa mga pagtitipon at pagbabahaginan ng mga salita ng Diyos kasama ng mga kapatid, at umasa na maranasan ang paghatol at pagkastigo ng mga salita ng Diyos para malutas ko ang aking tiwaling disposisyon.

Nahalal akong lider para sa isang iglesia ng mga baguhan tapos noon. Minsan, nilapitan ako ng isang sister para hingan ng tulong sa mga problema niya habang ginagampanan ang kanyang trabaho, at pinayuhan ko siya kung ano ang dapat niyang gawin. Matapos marinig ng sister na ito at ng isa pang sister ang payo ko, pumayag silang gawin iyon. Sa oras na ito, tinawag kami ng isang lider at hiniling sa akin ng dalawang sister na ibahagi ko rin ang mga ideya ko sa kanya. Matapos ko itong ipaliwanag, walang sinabi ang lider, at binigyan lang kami ng isang dokumento na rerebyuhin, at pagkatapos ay sinabi niya sa amin kung paano namin ito dapat gawin. Nainis ako nang kaunti. Parang hindi niya talaga naunawaan ang ibig kong sabihin. Ipinaliwanag ko na sa dalawang sister na iyon ang dapat gawin, at naglaan ako ng maraming oras sa pag-iisip kung paano dapat gawin ang tungkulin. Nasayang lang ba talaga ang lahat ng pagsisikap na iyon? Walang pagtitimpi kong sinabi sa lider, “Naunawaan mo ba ang sinabi ko? Nagkasundo na tayo tungkol dito at nagkaunawaan na tayo.” Sinabi sa akin ng lider, “Okey ang iminungkahi mong solusyon, pero hindi ito ganoon kabilis gawin.” Tapos ay sinabi niya sa amin ang isang mas mabilis at mas simpleng paraan para maisagawa ang tungkuling iyon. Naisip ko talaga na maganda ang solusyon niya, pero hindi ako ganoon kasaya. Inisip ko kung ano ang iisipin sa akin ng dalawang sister kung hindi ginamit ang paraan na pinaglaanan ko ng oras para isipin. Iisipin ba nila na wala talaga akong silbi at ni hindi ko naisaayos ang isang maliit na gawain? Masyadong nakakahiya iyon. Lalong sumama ang pakiramdam ko nang mas pag-isipan ko iyon. Kalaunan, ipinagawa ng lider ang tungkuling iyon sa amin ng dalawang sister na iyon. Talagang nilabanan ko iyon at hindi talaga ako nakipag-usap sa kanya nang may kabaitan. Kalaunan, nakumpleto ko ang tungkulin, pero sa buong proseso ay nagpakita ako ng katiwalian dito kaya naligalig at nakonsiyensya ako. Pagkatapos, naisip ko na ginampanan ng lider ang kanyang responsibilidad at nagbigay siya ng ilang mabubuting mungkahi para maging mas mabilis ang gawain. Nakabuti ito sa gawain ng iglesia. Pero hindi ko ito matanggap, at nagalit pa ako dahil dito. Tinanong ko ang sarili ko kung bakit hindi ko matanggap ang angkop na mga opinion at nagalit pa ako dahil sa mga ito. Kinailangan kong alamin ang pinag-ugatan noon, para makalaya ako sa kalagayang ito sa lalong madaling panahon.

Nang gabing iyon, sinaliksik ko ang website ng iglesia para sa mga sipi ng mga salita ng Diyos tungkol sa galit, at nakita ko ang isang ito: “Sa sandaling magkaroon ng katayuan ang isang tao, madalas ay mahihirapan na siyang kontrolin ang kanyang damdamin, kaya’t masisiyahan siyang samantalahin ang mga pagkakataon upang ipahayag ang kanyang pagkayamot at ilabas ang kanyang mga nadarama; madalas siyang magpupuyos sa matinding galit nang walang malinaw na dahilan, nang sa gayon ay maihayag ang kanyang kakayahan at maipaalam sa ibang tao na ang kanyang katayuan at pagkakakilanlan ay iba roon sa mga ordinaryong tao. Siyempre, ang mga tiwaling tao na walang anumang katayuan ay malimit ding mawalan ng kontrol. Ang kanilang galit ay kadalasang dulot ng pinsala sa kanilang mga pansariling kapakanan. Upang mapangalagaan ang kanilang sariling katayuan at dignidad, madalas nilang nailalabas ang kanilang mga nararamdaman at naibubunyag ang kanilang mapagmataas na kalikasan. Ang tao ay magpupuyos sa galit at ilalabas ang kanyang mga nadarama upang maipagtanggol at mapagtibay ang pag-iral ng kasalanan, at ang mga pagkilos na ito ang mga paraan kung paano ipinahahayag ng tao ang kanyang pagkayamot; puno ang mga ito ng karumihan, ng mga pakana at mga intriga, ng katiwalian at kasamaan ng tao; at higit sa lahat, puno ang mga ito ng mga matayog na mithiin at pagnanasa ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Matapos mabasa ang mga salita ng Diyos, nakita ko na may dahilan kaya madaling sumiklab ang galit ng mga tao. Kapag nakompromiso ang ating mga interes o reputasyon, ibinubulalas natin ang ating pagkayamot, ipinapakita ang init ng ating ulo, at nawawalan tayo ng normal na katinuan ng tao. Ang ipinapakita natin ay mga satanikong disposisyon at mga negatibong bagay. Sa pagninilay sa aking sarili dahil sa mga salita ng Diyos, nakita ko na nang tanggihan ang mga ideya ko, talagang lumaban ako. Malinaw sa akin na mas maganda ang ideya ng lider kaysa sa ideya ko, na magiging mabilis at simple iyon, pero nagalit pa rin ako at nag-alala na iisipin ng iba na wala talaga akong silbi. Kaya masungit kong kinausap ang lider. Sa puntong iyon nakita ko na talagang mapagmataas ako, at masyado akong nakatuon sa aking pangalan at katayuan. Palagi kong naramdaman noon na maganda ang pananaw ko, at ayaw kong makinig sa iba. Hindi ko isinaalang-alang kung ano ang makakabuti sa gawain ng iglesia. Nakita ko na wala talaga sa katwiran ang kayabangan ko at labis pa nga akong nahirapang tanggapin ang isang mabuting payo. Nang maisip ko iyon, napuno talaga ako ng pagsisisi. Nagdasal ako sa Diyos para magsisi, hinihiling sa Kanya na gabayan akong mas makilala ang aking sarili at maalis ang kayabangan ko.

Kalaunan, nabasa ko ang isa pang sipi ng mga salita ng Diyos: “Maraming uri ng mga tiwaling disposisyon na kabilang sa disposisyon ni Satanas, pero ang isa na pinakahalatang-halata at pinakanamumukod-tangi ay ang mapagmataas na disposisyon. Pagmamataas ang ugat ng tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Hindi lang itinuturing ng mga taong may mapagmataas na disposisyon ang lahat ng iba pa bilang mas mababa kaysa sa kanila, kundi, ang pinakamasama, hinahamak pa nila ang Diyos, at wala silang may-takot-sa-Diyos na puso. Bagama’t maaaring mukhang naniniwala sa Diyos ang ilang tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng kayabangan. Ang pakiramdam na mas magaling ka kaysa iba—maliit na bagay iyan. Ang kritikal na isyu ay na nakakapigil sa isang tao ang kanyang mapagmataas na disposisyon na magpasakop sa Diyos, sa Kanyang kapamahalaan, at sa Kanyang mga pagsasaayos; laging hilig ng ganitong tao na makipagpaligsahan sa Diyos para sa kapangyarihan at kontrol sa iba. Ang ganitong tao ay walang pusong may takot sa Diyos ni katiting, ni hindi niya mahal ang Diyos o nagpapasakop sa Kanya. Ang mga taong mapagmataas at may labis na pagtingin sa sarili, lalo na iyong mga nawalan na ng katinuan sa sobrang mapagmataas, ay hindi kayang magpasakop sa Diyos sa kanilang paniniwala sa Kanya, at sarili pa nga nila ang kanilang pinararangalan at pinatototohanan. Ang gayong mga tao ang pinakalumalaban sa Diyos at talagang hindi nagtataglay ng may-takot-sa-Diyos na puso. Kung nais ng mga tao na magkaroon ng may-takot-sa-Diyos na puso, kailangan muna nilang lutasin ang mapagmataas nilang disposisyon. Habang mas masinsinan mong nilulutas ang mapagmataas mong disposisyon, mas lalong magkakaroon ka ng may-takot-sa-Diyos na puso, at saka ka lang makakapagpasakop sa Kanya at makakapagtamo ng katotohanan at makikilala Siya. Ang mga nagkakamit lamang ng katotohanan ang siyang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Medyo pinag-isipan ko ang siping ito at nakita ko na ang dahilan kaya hindi ko maharap nang tama ang mga mungkahi ng iba ay dahil mapagmataas ang aking disposisyon. Gusto kong makinig sa akin ang ibang mga tao, pero hindi ako handang tanggapin o pakinggan ang payo ng iba. Ganoon ako noong kasama kong nagtatrabaho si Brother Raul. Napakabayang ko noon kaya hindi ako handang sumunod sa mga tagubilin niya, at lalong hindi ko matagalan na nagsasalita siya sa akin nang may pagalit na tono. At sa mga pakikipag-ugnayan ko sa asawa ko at sa iba pa sa pang-araw-araw na buhay, lagi kong inaakala na ang mga ideya ko ang pinakamagaling, na tama ako, kaya dapat nilang pakinggan at gawin ang sinasabi ko. Matapos akong magkaroon ng pananampalataya at tumanggap ng tungkulin na kasama ang mga kapatid, patuloy akong namuhay sa kayabangan at ayaw kong tanggapin ang mga mungkahi ng ibang mga tao. Kahit na alam kong hindi maganda ang paraan ko, ginusto ko pa ring gawin ang mga bagay-bagay nang ayon sa gusto ko at makinig sa akin ang iba. Napakayabang ko na wala na ako sa katwiran. Dahil sa likas na kayabangan ko, hindi makatwiran ang pagtingin ko sa mga bagay-bagay. Pakiramdam ko’y lagi akong tama, pero ang totoo’y madalas na mas maganda nga ang mga ideya ng ibang mga tao at mas malawak ang pananaw nila. Halimbawa, dahil lagi kong iniisip na tama ako, madalas na ipinagagawa ko sa asawa ko ang ayon sa plano ko, pero hindi maganda ang kinakalabasan nito. Ganoon din ito. Simple ang paraan na iminungkahi ng lider, matipid sa oras, at makapagbibigay ng mas magagandang resulta, samantalang ang paraang ibinahagi ko sa dalawang sister ay mas kumplikado at matagal gawin. Ipinakita sa akin ng mga katibayan na wala akong dahilan para maging napakayabang. Dapat na maging praktikal ako, magpigil, at malaman kung saan ako lulugar. Kung patuloy akong namuhay nang ganoon kayabang, magiging tulad ako ng arkanghel, na walang paggalang sa Diyos, nilalabanan Siya at lumalabag sa Kanyang disposisyon, at dahil dito ay parurusahan at susumpain Niya ako. Nang maisip ko ito, mabilis akong nagdasal sa Diyos: “Diyos ko, ayaw ko nang mamuhay ayon sa aking mayabang na disposisyon. Nais kong magsabuhay ng normal na pagkatao, makinig sa mga mungkahi ng mga kapatid sa aking tungkulin, makipagtulungan nang maayos sa kanila, at gawin ang aking tungkulin para mapalugod ang Iyong kalooban.”

Binasa ko ang dalawa pang sipi ng mga salita ng Diyos pagkatapos noon: “Ang mayabang na kalikasan ay ginagawa kang mapagmatigas. Kung mayroon kang mayabang na kalikasan, kikilos ka nang basta-basta at padalos-dalos, nang hindi iniintindi ang sinasabi ninuman. Kung gayon, paano mo lulutasin ang iyong pagiging pabasta-basta at padalos-dalos? Sabihin na, halimbawa, na may nangyari sa iyo at may sarili kang mga ideya at plano. Bago mo pagpasyahan kung ano ang gagawin, dapat mong hanapin ang katotohanan, at dapat ka man lang magbahagi sa lahat tungkol sa iniisip at pinaniniwalaan mo tungkol sa bagay na iyon, na hinihiling sa lahat na sabihin sa iyo kung tama ang iyong mga iniisip at kung naaayon ang mga ito sa katotohanan, at na magsagawa sila ng mga pagsusuri para sa iyo. Ito ang pinakamagandang pamamaraan para malutas ang pagiging pabasta-basta at padalos-dalos. Una, maaari mong ipaliwanag ang mga pananaw mo at hanapin ang katotohanan—ito ang unang hakbang ng pagsasagawa para malutas ang pagiging pabasta-basta at padalos-dalos. Nangyayari ang ikalawang hakbang kapag nagpapahayag ang ibang mga tao ng salungat na mga opinyon—paano ka magsasagawa para maiwasang maging pabasta-basta at padalos-dalos? Dapat ka munang magkaroon ng saloobing mapagpakumbaba, isantabi ang pinaniniwalaan mong tama, at hayaang makapagbahaginan ang lahat. Kahit naniniwala ka na tama ang iyong paraan, hindi mo ito dapat ipagpilitan. Iyan ay isang uri ng pagsulong; ipinapakita nito na hinahanap mo ang katotohanan, ng pagtanggi sa iyong sarili, at ng pagbibigay-kasiyahan sa kalooban ng Diyos. Kapag nagkaroon ka na ng ganitong saloobin, kasabay ng hindi pagkapit sa sarili mong mga opinyon, dapat kang magdasal, hanapin ang katotohanan mula sa Diyos, at pagkatapos ay humanap ng batayan sa mga salita ng Diyos—tukuyin kung paano kikilos batay sa mga salita ng Diyos. Ito ang pinakaangkop at tumpak na pagsasagawa” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Ang pinakamahirap ayusin na problema para sa tiwaling sangkatauhan ay ang paggawang muli ng dati nilang mga pagkakamali. Para maiwasan ito, dapat munang mabatid ng mga tao na hindi pa nila natatamo ang katotohanan, na wala pang nagiging pagbabago sa kanilang disposisyon sa buhay, at kahit na naniniwala sila sa Diyos, namumuhay pa rin sila sa ilalim ng kapangyarihan ni Satanas, at hindi pa naliligtas; malamang na pagtaksilan nila ang Diyos at lumihis sa Diyos sa anumang oras. Kung may nararamdaman silang ganitong krisis sa kanilang puso—kung, gaya nga ng madalas sabihin ng mga tao, handa sila sa panganib sa panahon ng kapayapaan—magagawa nila kahit papaano na kontrolin ang kanilang sarili, at sakali mang may mangyari sa kanila, mananalangin sila sa Diyos at aasa sa Kanya, at magagawa nilang maiwasang gawin ang gayon ding mga pagkakamali. Dapat mong makita nang malinaw na hindi pa nagbago ang iyong disposisyon, na labis pa ring nakaugat sa iyo ang kalikasan ng pagtataksil laban sa Diyos at hindi pa naalis, na may panganib pa ring pagtaksilan mo ang Diyos, at nahaharap ka sa patuloy na posibilidad ng pagdanas ng kapahamakan at pagkawasak. Totoo ito, kaya dapat kayong mag-ingat. May tatlong pinakamahahalagang punto na dapat tandaan: Una, hindi mo pa rin kilala ang Diyos; pangalawa, walang naging anumang pagbabago sa iyong disposisyon; at pangatlo, hindi mo pa naisasabuhay ang tunay na wangis ng tao. Nakaayon sa mga katunayan ang tatlong bagay na ito, totoo ang mga ito, at dapat maging malinaw ang mga ito sa iyo. Dapat may kamalayan ka sa sarili mo. Kung bukal sa loob mong ayusin ang problemang ito, dapat kang pumili ng sarili mong kasabihan: Halimbawa, ‘Ako ang dumi sa lupa,’ o ‘Ako ang diyablo,’ o ‘Madalas akong bumalik sa dati kong mga gawi,’ o ‘Lagi akong nasa panganib.’ Angkop na maging pansarili mong kasabihan ang alinman sa mga ito, at makakatulong kung lagi mo itong ipinapaalala sa iyong sarili sa lahat ng oras. Ulit-ulitin mo ito sa iyong sarili, pagnilay-nilayan ito, at baka sakaling mabawasan ang mga nagagawa mong pagkakamali, o matigil na sa paggawa ng mga pagkakamali. Anu’t anuman, ang pinakamahalaga ay ang gumugol ng mas maraming oras sa pagbabasa ng mga salita ng Diyos at ang maunawaan ang katotohanan, ang maunawaan ang sarili mong kalikasan at matakasan ang iyong tiwaling disposisyon. Saka ka lamang magiging ligtas” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Tinulungan ako ng mga salita ng Diyos na maunawaan na para malutas ang kayabangan ko, kailangan kong matutong makipagtulungan sa iba, maghanap at makibahagi. Dapat kong ibahagi ang aking mga ideya sa mga kapatid sa mga talakayan tungkol sa trabaho, at mapagpakumbabang hingin ang mga ng iba. Naiiba man ang mga iyon sa iminungkahi ko, dapat kong isantabi ang iniisip kong tama. Dapat akong magdasal at maghangad batay sa sinabi ng iba at hayaang gabayan at liwanagan ako ng Diyos na makitakung ano ang tama, kung ano ang angkop, at kung ano ang sarili kong mga pagkukulang at kapintasan. Kahit na sa tingin ko ay tama ang sinasabi ko, hindi ako dapat kumapit nang mahigpit sa mga ideya ko, dapat kong hangarin ang katotohanan, at hangarin ang kalooban ng Diyos. At kapag nakikita kong mas tama ang ideya ng iba kaysa sa akin, dapat akong matutong isantabi ang sarili ko at tanggapin ang sinasabi nila. Naaayon iyan sa kalooban ng Diyos at pinipigilan akong makagawa ng mali. Dagdag pa riyan, may isinulat akong salawikain para sa sarili ko tungkol sa mapagmataas kong kalikasan: “Wala akong halaga, at hindi ako dapat maging mayabang. Inilalagay ko palagi ang sarili ko sa panganib dahil hindi ako makapagpigil.” Naipaalala nito sa akin ang kahihiyang dulot ng aking mga pagyayabang, at ipinaalala sa akin ang panganib at mga kahihinatnan ng pamumuhay sa kayabangan. Tapos noon, nagsimula akong magtuon sa pagsasagawa ng mga salita ng Diyos at pakikinig sa mga ideya ng iba. Kapag may nag-aalok ng mungkahi o opinyon na naiiba sa akin, sa bahay man o sa isang tungkulin na kasama ang mga kapatid sa iglesia, sinisimulan kong kalimutan ang aking sarili. Nakita ko na talagang mas malawak ang mga ideya ng ibang mga tao kaysa akin, at natutunan kong tanggapin nang taos-puso ang mga ideya nila at ipatupad ang magagandang mungkahi. Matapos isagawa iyon, natanto ko na nabawasan na ang pag-init ng ulo ko sa mga kapatid at kaya ko nang pakinggan at tanggapin ang sinasabi ng ibang mga tao. Mas napanatag din ako kaysa dati. Nagpasalamat ako sa Diyos mula sa kaibuturan ng puso ko!

Kalaunan, nabasa ko ang isa pang sipi ng mga salita ng Diyos: “Hindi mababago ng mga tao ang sarili nilang disposisyon; kailangan silang dumaan sa paghatol at pagkastigo, at sa pagdurusa at pagpipino, ng mga salita ng Diyos, o sa pakikitungo, pagdidisiplina, at pagtatabas ng Kanyang mga salita. Pagkatapos noon, saka lamang sila magiging masunurin at matapat sa Diyos, at hindi na magpapadalus-dalos sa pakikitungo sa Kanya. Sa ilalim ng pagpipino ng mga salita ng Diyos nagbabago ang disposisyon ng mga tao. Sa pamamagitan lamang ng paglalantad, paghatol, pagdidisiplina, at pakikitungo ng Kanyang mga salita sila hindi na mangangahas na kumilos nang walang pakundangan kundi sa halip ay magiging matatag at mahinahon sila. Ang pinakamahalagang punto ay na nagagawa nilang magpasakop sa kasalukuyang mga salita ng Diyos, at sa Kanyang gawain, kahit hindi ito nakaayon sa mga kuru-kuro ng tao, nagagawa nilang isantabi ang mga kuru-kurong ito at maluwag sa loob na magpasakop” (Ang Salita, Vol. I. Ang Pagpapakita at Gawain ng Diyos. Ang mga Taong Nagbago Na ang Disposisyon ay Yaong mga Nakapasok Na sa Realidad ng mga Salita ng Diyos). Ipinakita sa akin ng mga salita ng Makapangyarihang Diyos na hindi tayo makakaasa sa sarili nating lakas o tiyaga para kontrolin o baguhin ang ating mga disposisyon. Lahat ng pagsisikap na iyon na pigilan ang sarili ay kaya lang baguhin ang ilang pag-uugali, pero hindi gaanong nagtatagal ang mga pagbabagong iyon. Kung nais nating magkamit ng tunay na pagbabago ng disposisyon, kailangan nating tanggapin ang paghatol at pagkastigo ng mga salita ng Diyos, ang pagwawasto at pagtatabas, ang pagtutuwid at pagdidisiplina, pati na ang mga pagsubok at pagpipino. Iyan lamang ang paraan para totoo nating malaman ang ating satanikong kalikasan at malinaw na makita ang mapanganib na mga kahihinatnan ng pamumuhay ayon sa ating mga satanikong disposisyon. Sa gayo’y talagang mamumuhi at magpapabaya tayo sa ating sarili, at tunay tayong magsisisi at magbabago.

Nagpapasalamat ako sa Makapangyarihang Diyos para sa pagbibigay sa akin ng pagkakataong maranasan ang Kanyang paghatol at pagkastigo sa mga huling araw para malaman ko ang mga katotohanan, at makilala ang aking sarili at malutas ang aking katiwalian. Pakiramdam ko’y napakasuwerte ko. Hindi na ako naguguluhan at nalilito dahil naihayag na ng mga salita ng Makapangyarihang Diyos ang ugat ng ating kasalanan, at ang mga pagpapamalas ng ating iba’t ibang tiwaling disposisyon. Binigyan din Niya tayo ng isang landas para maitakwil ang kasalanan at makamit ang mga pagbabago sa disposisyon sa buhay. Ang mga salita ng Makapangyarihang Diyos ay mayaman at sagana, at ibinibigay nito ang lahat ng kailangan natin. Ibinibigay nito ang mga sagot para sa lahat ng ating tanong at paghihirap. Basta’t taos-puso nating binabasa at tinatanggap ang mga salita ng Diyos, mauunawaan natin ang ating katiwalian at pagiging suwail, at matatagpuan natin ang landas sa paglutas ng ating tiwaling disposisyon. Salamat sa Makapangyarihang Diyos!


14. Sa Wakas ay Malaya Na sa mga Maling Pagkaunawa

Ni Lorraine, Timog Korea

Ilang taon na ang nakalilipas, gumawa ako ng mga video sa iglesia. May isang beses na hindi ko nagawa nang maayos ang tungkulin ko, at ang dalawang video na ginawa ko ay pansamantalang ipinagpaliban dahil sa mga problema sa mga ideya ng mga ito. Noong panahong iyon, malungkot na malungkot ako dahil natakot ako na bababa ang tingin sa akin ng aking mga kapatid. Para patunayan ang kakayahan ko, lubos akong nagsumikap at gumugol ng ilang araw sa pagpaplano ng isa pang video, pero matapos basahin ang plano, pinuna ng lider na ang konsepto ay luma na raw at malabo. Matapos ang talakayan, naramdaman ng lahat na ang plano ay hindi karapat-dapat ituloy, kaya ibinasura ito. Pakiramdam ko, bigo ako, nasa negatibong kalagayan ako, at wala akong lakas para gawin ang tungkulin ko. Isang araw, hindi sinasadyang nalaman ko na sinabi ng ilang kapatid na magulo ang isip ko. Nang marinig ko iyon, agad na nadurog ang puso ko, at gulung-gulo ang isip ko, “Sinabi ng lider na hindi malinaw ang pag-iisip ko, at sinabi ng mga kapatid na ang isip ko ay magulo. Hindi ba’t nangangahulugan iyon na isa akong naguguluhang tao? Mauunawaan ba ng mga naguguluhang tao ang katotohanan at maliligtas ba sila ng Diyos? Palalayasin ba ako?” Sobra akong naging negatibo at nagdusa sa isiping iyon, at gusto kong takasan ang sitwasyon.

Nang sumunod na araw, umiyak ako at sinabi ko sa lider at sa lider ng grupo, “Masyadong mahina ang kakayahan ko, at napakahirap ng tungkulin na ito. Pakiusap, hayaan mong ibang tungkulin na lang ang gawin ko.” Nagbahagi sa akin ang lider, sinasabing, “Lahat tayo ay may mga pagkukulang, at hindi maiiwasang magkakaroon ng mga dagok at pagkabigo sa ating tungkulin. Kung may anumang problema o mga paglihis, kailangan nating ibuod ang mga ito, hanapin ang katotohanan para lutasin ang mga problema, at patuloy na magsumikap. Ang tungkuling ito ay hindi naman imposible para sa’yo.” Pero nang panahong iyon, hindi ito tumatak sa akin, at gusto ko na lang umalis. Kaya umalis ako nang may maling pagkaunawa sa Diyos at pagkawalay sa aking mga kapatid. Kalaunan, nagsimula akong magsanay na mangaral ng ebanghelyo. Matapos ang isang panahon ng pagsusumikap, humusay ako nang humusay sa aking tungkulin, at ang mga kapatid sa grupo ay madalas akong tinatanong kapag mayroon silang mga katanungan. Pakiramdam ko, bahagya akong nagkaroon uli ng kumpyansa, araw-araw na maganda ang pakiramdam ko, at may lakas akong gawin ang tungkulin ko.

Pero sa hindi inaasahan, makalipas ang isang taon, dahil kailangan sa trabaho, isinaayos ng lider na gumawa ulit ako ng mga video. Sa simula, epektibo ako sa tungkulin ko at hindi napipigilan ng kahit ano. Pero kalaunan, nung kinailangan ng pagbabago sa paggawa ng video, ang mga naiisip ko ay palaging luma at ang mga plano ko ay palaging natatanggihan, at nalagay na naman ako sa isang negatibong kalagayan. Tiningnan ko ang sarili ko bilang may mababang kakayahan, naguguluhan, at walang kakayahang gawin ang tungkulin. Nakita ng lider ng grupo na medyo pasibo ako sa tungkulin ko at walang pakialam, kaya matiyaga siyang nagbahagi sa akin tungkol sa katotohanan, sinuportahan at tinulungan niya ako, at sinabi sa akin, “Halos magkasingtagal kayo ni Brother Francis na gumagawa ng mga video. Siya ay napakamasigasig, mahusay sa pag-aaral at pagbubuod, at umuusad siya sa kanyang tungkulin. Ikaw, hindi masyado, kaya kailangan mong magsumikap.” Nang marinig ko ito, talagang nabalisa ako. Naisip ko, “Pinuna mo ang problema sa tungkulin ko, kaya babaguhin ko ito. Pero bakit mo ako ikinukumpara kay Brother Francis? May mahusay siyang kakayahan at malinaw na pag-iisip, at palaging nababagay na linangin. Magulo ako. Hindi niya ako katulad. Walang pagkakapareho.” Noong panahong iyon, sobra kong nilalabanan ang mga mungkahi at tulong ng lider ng grupo, at hindi ko pinagnilayan ang sarili ko. Makalipas ang mga isang linggo, nalaman ng lider ng grupo na kami ni Sister Julie ay hindi maayos ang pagtutulungan, kaya nagbahagi siya sa akin, “Kapareha mo si Sister Julie. Mas flexible siyang mag-isip, at mas mahusay naman ang iyong mga teknikal na kasanayan, kaya pinupunan n’yo ang isa’t isa. Dapat kang mas makipagtalakayan sa kanya, mas makinig sa kanyang mga opinyon at matuto mula sa kanyang mga kalakasan. Sa gano’ng paraan ka makakausad. Nitong huli, hindi maganda ang mga resulta ng iyong mga tungkulin, at luma pa rin ang iyong mga ideya para sa mga video. Hindi mo ba naiisip na kailangan mong pagnilayan ito?” Malungkot na malungkot akong marinig na ilantad ng lider ng grupo nang ganito ang mga problema ko. Pakiramdam ko ay minamaliit at inaalipusta niya ako. Kailan lang ay pinuna niya ang mga problema ko, at ngayon, bago pa man ako makabangon, inilalantad niya naman ako. Habang lalo ko itong naiisip, lalong sumasama ang loob ko, at umiyak ako sa pagkadismaya. Hindi ko napigilang magsabi ng isang bagay na pinagsisisihan ko pa rin hanggang ngayon. Sabi ko, “Sa grupo, pakiramdam ko ay hindi ako kailanngan. Hindi ako nakakatulong, pero isinasali n’yo pa rin ako.” Talagang natigilan ang lider ng grupo. Sabi niya, “Paano mo iyan nasabi? Hindi gano’n ang tingin sa’yo ng kahit sino! Kailangan nating hanapin ang katotohanan para malutas ang mga problema sa ating tungkulin. Hindi tayo pwedeng maging negatibo at labanan ito.” Pero gaano man magbahagi ang lider ng grupo, hindi ako nakinig. Pakiramdam ko, naguguluhan ako, hindi nasisiyahan ang Diyos sa akin, hindi ako gusto ng mga kapatid ko, at isa akong hindi mahalaga at hindi kailangang miyembro ng grupo. Habang lalo akong nag-iisip, lalong sumasama ang loob ko, at namuhay ako sa isang negatibong kalagayan at maling pagkaunawa, mas lumayo ang relasyon ko sa Diyos, at ang kumpyansa ko ay bumaba nang bumaba. Naging mantra ko iyong “Mahina ang kakayahan ko.”

Kalaunan, habang gumagawa ng isang video kasama ang aking kapareha, sa tuwing mayroon siyang ibang pananaw sa talakayan, nagkokompromiso ako at sinasabing, “Mahina ang kakayahan ko at ang mga ideya ko ay hindi maganda. Malinaw mong nakikita ang problema, kaya sundin mo na lang ang mga ideya mo.” Pagkatapos ay binura ko ang mungkahi ko. Nabalisa ang kapareha ko nang makita niya ito, “Bakit mo iyun binura? Marami akong pagkukulang, at hindi ko rin naman malinaw na nakikita ang mga problema.” Mayamaya, lumapit siya sa akin para talakayin ang kanyang kalagayan. Sabi niya, mayroon siyang mapagmataas na disposisyon sa kanyang gawain kasama ako, at medyo minaliit niya ako, at kailangan niyang pagnilayan ang kanyang sarili. Matapos marinig na sabihin niya iyon, sa panlabas, kalmado ako, pero lubos akong nahihirapan, at ayaw kong makipag-usap nang masinsinan sa kanya, kanya pinilit ko ang sarili ko na sabihing, “Mapapatawad ka sa pagpapakita ng kayabangan. Sino bang hindi gagawin iyon, kung ginagawa nila ang kanilang tungkulin kasama ang isang taong may mahinang kakayahan tulad ko? Kung ako ikaw, gano’n din ang gagawin ko.” Nang panahong iyon, hindi niya alam ang gagawin at kung anong sasabihin sa akin. Kaya, namuhay ako sa negatibong kalagayan at maling pagkaunawa. Nahihirapan at nagdurusa ang puso ko, at hirap na hirap akong gawin ang tungkulin ko. Lalo na pagkatapos gumawa ng isang video, kapag kailangan na naming ipaliwanag ang ideya sa likod nito at humingi ng mga komento sa lahat, bihira akong magsalita, at hindi ako nagtatangkang makisali sa mga talakayan, kaya umaasa ako sa kapareha ko sa mga gano’ng okasyon. Kapag hindi ako makatulog sa gabi, naiisip ko, “Bakit ko ba palaging pinipigilan ang sarili ko sa tungkulin ko at wala akong kumpyansa? Bakit ba palagi akong natatakot na maliitin? Bakit ba napakahirap ng buhay para sa akin?” Ayoko nang manlumo nang ganito. Gusto kong mamuhay sa isang positibong kalagayan tulad ng iba, at magawa nang normal ang mga tungkulin ko, pero hindi ko talaga matanggal ang negatibong kalagayan na ito. Ang nagagawa ko na lang ay tumawag sa Diyos para iligtas at tulungan akong makatakas sa masamang kalagayan na ito.

Hindi nagtagal, sa isang pagtitipon, narinig kong basahin ng lider ang isang sipi ng mga salita ng Diyos na nagpaunawa sa akin ng problema ko at nagpabago sa kalagayan ko. Sabi ng Diyos: “Kapag lumalayo ang mga tao mula sa Diyos, kapag namumuhay sila sa isang kalagayan na mali ang interpretasyon nila sa Diyos, o lumalaban, sumasalungat sa Diyos, at nakikipagtalo sa Diyos, lubos na nilang nilisan ang pangangalaga at proteksyon ng Diyos, ganap na silang lumayo sa liwanag ng presensya ng Diyos. Kapag ganito ang kalagayan ng pamumuhay ng mga tao, hindi nila mapipigilang mamuhay ayon sa sarili nilang damdamin. Ang munting isipin ay maaaring makagulo sa iyong isipan kaya hindi ka makakakain o makakatulog, ang isang walang-ingat na komento mula sa isang tao ay maaaring magdulot sa iyo ng pagdududa at pagkalito, kahit ang iisang masamang panaginip ay maaari kang gawing negatibo at maging dahilan para magkamali ka ng interpretasyon sa Diyos. Sa sandaling mangyari ang ganitong uri ng paulit-ulit na kasamaan, matutukoy ng mga tao na tapos na ang lahat para sa kanila, na nawala ang lahat ng kanilang pag-asang maligtas, na hindi sila mahal ng Diyos, na tinalikdan na sila ng Diyos, na hindi sila ililigtas ng Diyos. Habang mas nag-iisip sila nang ganito, at mas nadarama nila ito, lalo silang nagiging negatibo. Ang tunay na dahilan kaya ganito ang pakiramdam ng mga tao ay dahil hindi sila naghahanap sa katotohanan o nagsasagawa ayon sa mga katotohanang prinsipyo. At dahil, kapag may nangyayari sa kanila, hindi hinahanap ng mga tao ang katotohanan, at hindi isinasagawa ang katotohanan, dahil lagi nilang ginagawa ang gusto nilang gawin, at nabubuhay sila sa gitna ng sarili nilang mga walang-kuwentang pakana, ginugugol ang bawat araw sa pagkukumpara sa kanilang sarili sa iba at pakikipagpaligsahan sa iba, kinaiinggitan at kinamumuhian ang sinumang mas mahusay kaysa sa kanila, at nililibak at kinukutya ang sinumang iniisip nila na mas mababa sa kanila, namumuhay sa disposisyon ni Satanas, hindi ginagawa ang mga bagay ayon sa mga katotohanang prinsipyo, at tumatangging tanggapin ang paalala ng sinuman, ito ay nauuwi sa lahat ng uri ng kahibangan, haka-haka, at panghuhusga, at lagi silang balisa. At hindi ba’t sila ang may kasalanan nito? Mga tao lamang ang nagpapasan sa kanilang sarili ng gayong kapait na bunga—at iyon naman ang nararapat talaga sa kanila. Ano ang nagsasanhi ng lahat ng ito? Ito ay dahil hindi hinahanap ng mga tao ang katotohanan, masyado silang mayabang at nag-aakalang mas matuwid sila kaysa sa iba, kumikilos sila ayon sa sarili nilang mga hilig, lagi silang nagpapasikat at nagkukumpara ng kanilang sarili sa iba, palagi silang nagsisikap na maitangi ang kanilang sarili, palaging humihingi ng mga hindi makatwirang bagay sa Diyos, at iba pa—lahat ng bagay na ito ay nagiging dahilan para unti-unting mapalayo ang mga tao sa Diyos, na salungatin ng tao ang Diyos at suwayin ang katotohanan nang paulit-ulit. Sa huli, sinasadlak nila ang kanilang sarili sa kadiliman at pagiging negatibo. At sa gayong mga pagkakataon, imposibleng magkaroon ng tunay na pagkaunawa ang mga tao sa kanilang paghihimagsik at pagbalaban, lalong imposibleng magkaroon sila ng tamang saloobin; sa halip, nagrereklamo sila tungkol sa Diyos, nagkakamali sila ng pag-unawa sa Diyos, pinagdududahan nila ang Diyos. Kapag nangyayari ito, natatanto ng mga tao sa wakas na napakalalim ng kanilang katiwalian at na sobrang nakababahala ang mga ito, kaya nalalaman nila na sinasalungat nila ang Diyos, at hindi nila mapigilang masadlak sa pagiging negatibo, hindi nila magawang makaalpas. Ang pinaniniwalaan nila ay, ‘Kinasusuklaman at itinatakwil ako ng Diyos, ayaw ng Diyos sa akin. Masyado akong mapaghimagsik, nararapat lang sa akin ito, siguradong hindi na ako ililigtas ng Diyos.’ Naniniwala sila na ang lahat ng ito ay katunayan, na ang mga bagay na ito ay totoo. Ipinapasya nila na ang mga bagay na iniisip nila sa kanilang puso ay mga katunayan. Sino man ang nagbabahagi ng katotohanan sa kanila, wala itong silbi, hindi nila ito matanggap. Iniisip nila, ‘Hindi ako pagpapalain ng Diyos, hindi Niya ako ililigtas, kaya bakit pa ako maniniwala sa Diyos?’ Kapag umabot na sa puntong ito ang landas ng kanilang paniniwala sa Diyos, may kakayahan pa bang manalig ang mga tao? Wala na. Bakit hindi na sila makakapagpatuloy? May isang katunayan dito. Kapag umabot sa isang partikular na punto ang pagkanegatibo ng mga tao, kapag ang kanilang puso ay puno ng pagsalungat at reklamo, at nais nilang putulin ang lahat ng kaugnayan nila sa Diyos, hindi na ito kasingsimple ng kawalan nila ng takot sa Diyos, hindi pagsunod sa Diyos, hindi pagmamahal sa katotohanan, at hindi pagtanggap sa katotohanan. Sa halip ay ano ang nangyayari? Sa puso nila, nakagawa na sila ng sarili nilang desisyon na isuko ang kanilang pananampalataya sa Diyos. Iniisip nila na nakakahiya na pasibong maghintay na mapalayas, na mas may dignidad sa pagpili na sumuko, kaya nga sila na mismo ang nagkukusa na putulin ang lahat ng kanilang kaugnayan. Kinokondena nila ang pananampalataya sa Diyos bilang masama, kinokondena nila ang katotohanan bilang walang kakayahang baguhin ang mga tao, at kinokondena nila ang Diyos bilang hindi matuwid, nagtatanong sila—nang may hinanakit—kung bakit hindi sila iniligtas ng Diyos: ‘Napakarami kong ginawang sakripisyo, seryosong-seryoso ako, nagsumikap ako nang husto, mas marami akong pinagdusahan kaysa sa iba, at mas nagsikap ako kaysa sa lahat, ngunit hindi pa rin ako pinagpala ng Diyos. Ngayon ay nakikita ko na ayaw sa akin ng Diyos, na ang Diyos ay may kinikilingan.’ May gana pa silang gawing pagkondena at paglapastangan sa Diyos ang kanilang mga pagdududa. Kapag nangyayari ang gayong mga bagay, maaari pa ba silang magpatuloy sa landas ng pananampalataya sa Diyos? Dahil naghihimagsik sila laban sa Diyos at sumasalungat sa Diyos, at hindi tinatanggap ang katotohanan o hindi pinagninilayan man lamang ang kanilang sarili, mawawasak nila ang kanilang sarili” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 17). Pakiramdam ko, bawat salitang sinabi ng Diyos ay isang paalala, isang pagsusuri, o maging isang babala sa akin, lalo na nung sinabi ng Diyos: “Ang tunay na dahilan kaya ganito ang pakiramdam ng mga tao ay dahil hindi sila naghahanap sa katotohanan o nagsasagawa ayon sa mga katotohanang prinsipyo.” Habang iniisip ang mga salitang ito, sinimulan kong pagnilayan ang sarili ko, at sa wakas ay nalaman ko na sa buong panahong ito, hindi ko kailanman hinanap ang katotohanan kapag nahaharap ako sa mga ganitong sitwasyon, at hindi rin ako nagsagawa ayon sa mga katotohanang prinsipyo. Ganap akong namumuhay sa loob ng sarili kong imahinasyon at haka-haka. Inalala ko kung panoong nung paulit-ulit akong nabigong gumawa ng mga video, at narinig ko ang komento ng mga kapatid na magulo raw ang isip ko, hindi ko pinagnilayan ang mga sarili kong problema, sa halip, pinili kong tumakas at mamuhay sa pagkanegatibo at maling pagkaunawa. Nung nagsimula akong gumawa ulit ng mga video, hindi ako natuto sa mga dati kong kabiguan. Sa halip, ginawa ko ang tungkulin ko nang may pasibo at depensibong mentalidad. Nung marinig ko na pinuri ng lider ng grupo ang iba, tapos ay pinuna niya ang mga problema sa tungkulin ko, lalo pa akong naging negatibo. Pakiramdam ko, may mahina akong kakayahan at naguguluhan ako. Pinaghinalaan ko ang mga kapatid ko na minamaliit ako, at lalo pang naging mali ang pagkaunawa ko sa Diyos, na nagdulot ng mas matinding pasakit at kadiliman sa aking puso, at naging dahilan para hindi ako maging epektibo sa aking tungkulin. Pinigilan ko ang sarili ko sa lahat ng bagay at pakiramdam ko ay talagang napipigilan ako. No’n ko lang malinaw na nakita na walang problema sa mga tao at bagay sa paligid ko, at hindi ako hindi pinapaboran ng Diyos. Hindi ko hinahanap ang katotohanan, at palagi akong lumalaban, inalalayo ko ang sarili ko, at kinamumuhian ang makastigo at madisiplina, maiwasto at mapungusan ng Diyos. Ang pagiging suwail at paglaban ko sa Diyos ay masyadong malala, na naging dahilan para mapunta ako sa kadiliman at pasakit, at lalong mapawalay sa Diyos. Sino ba kundi ako ang dapat sisihin nang hindi ko nagawa nang maayos ang tungkulin ko? Sa wakas ay naunawaan ko na ang ibig sabihin ng “pinipigilan ang iyong sarili.” May isa pa akong malinaw na nakita, iyon ay na kahit na nananalig ako sa Diyos, at tumalikod ako at gumugol, hindi ko tunay na tinanggap ang katotohanan o kinilala na ang katotohanang ipinapahayag ng Diyos ay kayang magligtas ng tao. Nang magkaroon ako ng mga kabiguan at dagok sa tungkulin ko, lumaban ako, umasta nang wala sa katwiran, at inilarawan ang sarili ko bilang may mahinang kakayahan. Naramdaman ko pa nga na hindi inililigtas ng Diyos ang mga taong tulad ko. Madalas akong hindi kontento, at naramdaman ko na kaya kong tiisin ang mga paghihirap at gumawa ng mga sakripisyo sa tungkulin ko; nagdusa rin ako gaya ng iba. Kaya bakit palagi akong ibinubunyag na napakahina rito? Bakit hindi magiliw ang Diyos sa akin? Hindi ba’t itinatanggi ko ang pagiging matuwid ng Diyos? Ito’y kalapastanganan! Habang lalo akong nagninilay, lalo akong natatakot. Naramdaman ko na masyadong mapanganib ang kalagayan ko. Kapag hindi ko binago ang mga bagay-bagay at tunay na nagsisi, tiyak na palalayasin ako ng Diyos. Ang bawat kalagayan sa pagsusuri ng Diyos ay nakaantig sa puso ko. Nang makita ko kung gaano kalala ang problema ko, humagulgol ako nang iyak. Kinamuhian ko ang sarili ko dahil sa hindi ko paghahanap sa katotohanan, hindi pagtanggap sa mga salita ng Diyos, at sa pagpapahamak ko sa sarili ko. Nakaramdam ako ng matinding pagsisisi, kaya nagdasal ako sa Diyos, “Diyos ko, ayoko nang maging sobrang rebelde at matigas ang ulo, at ayoko nang mamuhay sa maling pagkaunawa o saktan ulit ang Iyong puso. Gusto ko nang magsisi!”

Pagkatapos noon, pumunta ang lider ng grupo para magbahagi sa akin. Inilantad at pinuna niya iyong ugali ko na maging negatibo, at binasahan niya ako ng salita ng Diyos. Sobra akong naantig. Sabi ng Makapangyarihang Diyos: “Sa bawat yugto—dinidisiplina o itinatama ka man ng Diyos, o kapag pinapaalalahanan ka Niya at pinapayuhan—hangga’t may hidwaang naganap sa pagitan mo at ng Diyos, ngunit hindi ka nagbabago, at patuloy kang kumakapit sa mga sarili mong ideya, pananaw, at saloobin, kahit pa ang mga hakbang mo ay pasulong, ang hidwaan sa pagitan mo at ng Diyos, ang iyong mga maling pagkaunawa sa Kanya, ang iyong mga reklamo at paghihimagsik laban sa Kanya ay hindi naitatama, at ang iyong puso ay hindi nagbabago. Ang Diyos kung gayon, sa Kanyang bahagi, ay palalayasin ka. Bagama’t hindi mo pa tinatalikuran ang tungkuling hawak mo, at ginagampanan mo pa rin ang iyong tungkulin at may kaunting katapatan ka pa rin sa naiatas ng Diyos, at nakikita ng mga tao na katanggap-tanggap ito, ang alitan sa pagitan mo at ng Diyos ay may permanenteng buhol na. Hindi mo ginamit ang katotohanan para lutasin ito at magtamo ng tunay na pagkaunawa sa kalooban ng Diyos. Dahil dito, lumalim ang maling pagkaunawa mo sa Diyos, at palagi mong iniisip na mali ang Diyos at hindi makatarungan ang nagiging pagtrato sa iyo. Nangangahulugan itong hindi ka pa nagbabago. Nananaig pa rin ang iyong paghihimagsik, ang iyong mga haka-haka, at ang iyong maling pagkaunawa sa Diyos, na nagdudulot sa iyo na magkaroon ng masuwaying mentalidad, na laging maghimagsik at lumaban sa Diyos. Hindi ba’t ito ang uri ng tao na naghihimagsik sa Diyos, lumalaban sa Diyos, at matigas na tumatangging magsisi? Bakit gayon na lang ang pagpapahalaga ng Diyos sa pagbabago ng mga tao? Anong saloobin ang dapat mayroon ang isang nilikha sa Lumikha? Ang saloobing kumikilala na ang Lumikha ay tama, anuman ang Kanyang gawin. Kung hindi mo ito kikilalanin, na ang Lumikha ang katotohanan, ang daan, at ang buhay, magiging mga hungkag na salita lamang ang mga ito sa iyo. Kung gayon nga, makakamit mo pa rin ba ang kaligtasan? Hindi. Hindi ka magiging karapat-dapat; hindi inililigtas ng Diyos ang mga taong katulad mo. … Dapat kang magbago at isantabi ang iyong mga ideya at layunin. Sa sandaling mayroon ka na ng layuning ito, likas na magiging mapagmasakop rin ang saloobin mo. Gayunpaman, sa mas partikular na pananalita, tumutukoy ito sa mga taong nagkakaroon ng pagbabago sa kanilang saloobin sa Diyos, ang Lumikha; ito ay pagkilala at pagpapatunay sa katotohanang ang Lumikha ang katotohanan, ang daan, at ang buhay. Kung mababago mo ang iyong sarili, ipinapakita nitong kaya mong isantabi ang mga bagay na sa tingin mo ay tama, o ang mga bagay na sama-samang ipinagpapalagay ng sangkatauhan—na tiwali—na tama; at, sa halip, kinikilala mong ang mga salita ng Diyos ang katotohanan at positibong mga bagay. Kung magkakaroon ka ng ganitong saloobin, pinatutunayan nito ang pagtanggap mo sa pagkakakilanlan ng Lumikha at sa Kanyang diwa. Ganito ang pagtingin ng Diyos sa isyu, at samakatuwid ay itinuturing Niyang napakahalaga ang pagbabago ng tao” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananalig sa Diyos 3). Habang pinagninilayan ko ang salita ng Diyos, naunawaan ko kung bakit mahalaga para sa Diyos na magbago ang mga tao. Sa gawain ng Diyos para iligtas ang tao, hindi mahalaga kung gaano karaming gawain ang kayang gawin ng isang tao o kung gaano katinding pagdurusa ang kaya niyang tiisin. Ang tinitingnan ng Diyos ay ang puso ng mga tao. Tinitingnan Niya kung tinatanggap man nila na ang Diyos ang katotohanan, ang daan, at ang buhay, at kung sumusunod sila sa Diyos. Kung ang isang tao ay naghahayag ng labis na katiwalian at gumagawa ng mga bagay na labag sa katotohanan, pero hindi kailanman pinagninilayan ang kanyang mga problema o tinatanggap ang katotohanan, at palaging nagkikimkim ng mga maling pagkaunawa sa Diyos, kahit na sa panlabas, kayang magtiis ng pagdurusa at magsakripisyo ang gano’ng tao, para sa Diyos, nilalabanan at pinagtataksilan pa rin niya ang Diyos. Sa huli, ang mga gano’ng tao ay palalayasin, at hindi maliligtas. Pinag-isipan ko kung paanong, sa paglipas ng mga taon, palaging naging mali ang pagkaunawa ko sa Diyos, at may mga pasubali ako tungkol sa Kanya, pero hindi ko kailanman nilutas ang mga isyung ito. Ginawa ko na lang manhid ang sarili ko sa pamamagitan ng pagiging abala sa aking tungkulin. No’ng nalantad na ang mga problema sa aking tungkulin at nabunyag na marami akong pagkukulang at nasaktan nito ang ego ko, minarkahan ko ang sarili ko ng mga negatibong salita, at nagsabi pa nga ako ng mga reklamo at maling pagkaunawa laban sa Diyos. Sa paglipas ng panahon, nadagdagan nang nadagdagan ang sama ng loob ko, at mas tumindi ang pagkawalay ko sa Diyos, at lumala nang lumala ang kalagayan ko. Hindi ko maiwasang tanungin ang sarili ko, “Kahit na araw-araw kong ginagawang abala ang sarili ko sa tungkulin ko, at hindi ako kailanman gumawa ng anumang napakasama, malayo sa Diyos ang puso ko, at palagi ko Siyang nilalabanan at hindi nauunawaan. Paano ako matatawag na isang mananampalataya ng Diyos? Sasang-ayunan ba ng Diyos ang ganitong pananalig? Madalas akong namumuhay sa maling pagkaunawa at pagiging negatibo, at hindi ako kailanman nakaramdam ng paglaya. Kahit habang ginagawa ko ang tungkulin ko, mahirap matanggap ang gawain ng Banal na Espiritu. Kaya ko lang umusad nang marahan sa pamamagitan ng pag-asa sa aking mga dating karanasan. Paano ako lalago nang gano’n? Anong makakamit ko sa pananampalataya sa ganitong paraan?” Noon ko lang malinaw na napagtanto kung gaano kaimportanteng tanggalin ang mga maling pagkaunawa sa Diyos at magkaroon ng pusong tunay na nagsisisi. Sa tatlong taong ito, hindi ko kailanman napakawalan kung paano nagkomento ang aking mga kapatid na hindi malinaw ang isip ko. Hindi ko kailanman hinanap ang katotohanan sa bagay na ito o pinagnilayan ang aking sarili batay sa salita ng Diyos. Ngayon, alam ko nang kailangan kong hanapin ang katotohanan para lutasin ang problemang ito.

Kaya, naghanap ako ng mga nauugnay na bahagi ng salita ng Diyos. Sabi ng mga salita ng Diyos: “Kapag tinatawag ka ng Diyos na hangal, hindi Niya hinihingi sa iyo na tanggapin ang isang pahayag, o salita, o pakahulugan—hinihingi Niya na unawain mo ang katotohanang nakapaloob dito. Kaya kapag may tinawag nga ang Diyos na hangal, anong katotohanan ang nakapaloob dito? Nauunawaan ng lahat ang mababaw na kahulugan ng salitang ‘hangal.’ Ngunit pagdating sa mga pagpapamalas at disposisyon ng isang hangal, kung alin sa mga bagay na ginagawa ng mga tao ang kahangalan at alin ang hindi, kung bakit inilalantad ng Diyos ang mga tao sa ganitong paraan, kung maaari bang humarap sa Diyos ang mga hangal o hindi, kung kaya bang kumilos ng mga hangal ayon sa prinsipyo o hindi, kung kaya ba nilang maunawaan o hindi kung ano ang tama at ano ang mali, kung kaya ba nilang makilatis o hindi kung ano ang minamahal ng Diyos at ano ang kinasusuklaman ng Diyos—kadalasan, hindi malinaw sa mga tao ang mga bagay na ito; para sa kanila ay malabo ang mga ito at hindi maliwanag, ganap na hindi malinaw. Halimbawa: Kadalasan ay hindi alam ng mga tao—hindi malinaw sa kanila—kung ang paggawa ba ng isang bagay sa isang partikular na paraan ay pagsunod lamang sa mga tuntunin, o pagsasagawa ng katotohanan. Ni hindi nila alam—ni hindi malinaw sa kanila—kung ang isang bagay ba ay minamahal ng Diyos o kinasusuklaman ng Diyos. Hindi nila alam kung ang pagsasagawa sa isang partikular na paraan ay paghihigpit sa mga tao, o normal na pagbabahagi ng katotohanan at pagtulong sa mga tao. Hindi nila alam kung ang mga prinsipyo ba sa likod ng paraan ng pagkilos nila sa mga tao ay tama, at kung sinusubukan ba nilang magkaroon ng mga kakampi, o tumulong sa mga tao. Hindi nila alam kung ang pagkilos ba sa isang partikular na paraan ay pagsunod sa isang prinsipyo at paninindigan sa kanilang posisyon, o pagiging mayabang at mapagmagaling, at pagpapakitang-gilas. Kapag wala silang ibang magawa, mahilig tumitig sa salamin ang ilang tao; hindi nila alam kung ito ba ay narsisismo at banidad, o kung ito ay normal. Ang ilang tao ay mainitin ang ulo at medyo kakatwa; masasabi ba nila kung ito ba ay may kaugnayan sa pagkakaroon nila ng masamang disposisyon? Ni hindi makita ng mga tao ang kaibhan sa pagitan ng mga bagay na ito na karaniwang nakikita, karaniwang nakakaharap—subalit sinasabi pa rin nila na napakarami nilang nakamit sa pananalig sa Diyos. Hindi ba’t kahangalan ito? Kaya matatanggap ba ninyong matawag na hangal? (Oo.) … At nais ba ninyong maging mga hangal sa buong buhay ninyo? (Hindi.) Walang sinuman ang nais na maging hangal. Sa katunayan, ang pagbabahagi at pagsusuri sa ganitong paraan ay hindi para pasubukan sa iyo na iklasipika ang sarili mo na isang hangal; paano ka man ilarawan ng Diyos, ano man ang ilantad Niya tungkol sa iyo, paano ka man Niya hatulan at parusahan, o iwasto at pungusan, ang sukdulang layunin ay tulutan kang matakasan ang mga kalagayang iyon, maunawaan mo ang katotohanan, matamo ang katotohanan, at sikaping hindi maging hangal. Kaya ano ang dapat mong gawin kung ayaw mong maging hangal? Kailangan mong hangarin ang katotohanan. Una sa lahat, kailangan mong malaman kung saang mga bagay ka isang hangal, kung saang mga bagay ka palaging nangangaral ng doktrina, palaging nagpapaligoy-ligoy tungkol sa teorya at mga salita at doktrina, at natutulala kapag nahaharap ka sa mga katunayan. Kapag nilutas mo ang mga problemang ito at naging malinaw sa iyo ang bawat aspeto ng katotohanan, mababawasan ang mga pagkakataon na nagiging hangal ka. Kapag mayroon kang malinaw na pagkaunawa sa bawat katotohanan, kapag malaya kang nakakakilos sa lahat ng ginagawa mo, kapag hindi ka napipigilan o nahihigpitan—kapag, may nangyari sa iyo, kaya mong matagpuan ang mga tamang prinsipyo sa pagsasagawa at talagang kaya mong kumilos ayon sa prinsipyo matapos magdasal sa Diyos, hanapin ang katotohanan, o makatagpo ng isang taong makapagbabahagi sa iyo, hindi ka na magiging hangal. Kung malinaw sa iyo ang isang bagay, at kaya mong isagawa nang tama ang katotohanan, hindi ka magiging hangal pagdating sa bagay na iyon. Kailangan lamang maunawaan ng mga tao ang katotohanan para natural na maliwanagan ang kanilang puso” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Malinaw na malinaw na ipinapaliwanag ng Diyos ang pag-uugali ng mga naguguluhang tao. Ang mga naguguluhang tao ay nalilito at nalalabuan sa lahat ng kanilang ginagawa. Wala silang paninindigan o mga prinsipyo, hindi nila alam kung anong gusto o kinamumuhian ng Diyos, at wala silang pagkakilala sa mga tao at mga pangyayari. Hindi nila kayang malinaw na makita ang mga sarili nilang pagkukulang o ang katiwaliang kanilang inihahayag. Kapag may nangyayari, hindi nila masabi kung alin ang tama at alin ang mali, at wala silang prinsipyo o landas ng pagsasagawa. Habang sinusuri ko ang sarili ko batay sa mga salita ng Diyos, sumagi sa isip ko ang mga dating eksena mula sa aking tungkulin. Nakatuon lang ako sa pagsusumikap, pero hindi kailanman sa pagbabasa ng mga salita ng Diyos, at hindi ko rin hinanap ang mga katotohanang prinsipyo. Kapag binibigyan ako ng aking mga kapatid ng mga mungkahi tungkol sa pag-e-edit ng mga video, hindi ko ito masyadong pinag-iisipan. Minsan, ni hindi ko nauunawaan kung anong ibig nilang sabihin, at pikit-mata ko lang na ginagawa ang mga bagay-bagay, sa pag-iisip na ang pagdurusa ay pagiging tapat sa Diyos. Naghayag ako ng napakaraming katiwalian at kakulangan sa aking tungkulin, pero hindi ako lumapit sa Diyos para hanapin ang katotohanan at lutasin ang problema. Sa halip, namuhay ako sa isang negatibong kalagayan nang ilang taon, at naging napakamanhid. Hindi ko makita kung gaano kalala ang problema ko o kung gaano kadelikado na magpatuloy nang ganito. Palagi akong nalilito at naguguluhan sa bawat araw. Hindi ba’t ang lahat ng ito ay pag-uugali ng isang taong naguguluhan? Noon ko lang napagtanto na totoo ang sinabi ng aking mga kapatid tungkol sa akin. Pero tumanggi akong tanggapin ito. Pinaghinalaan ko na minamaliit ako ng lahat, at nakaramdam ako ng masamang palagay at pagkawalay sa kanila. Hindi ko talaga dapat na ginawa iyon! Sa lahat ng taong ito, madalas akong sinusuportahan at tinutulungan ng aking mga kapatid, at hindi nila ako kailanman minaliit. Ako iyong masama, wala sa katwiran, at hindi matanggap ang katotohanan. Nang maisip ko ito, sa wakas ay napakawalan ko rin ang nakaraan. Lubos kong kinamuhian ang sarili ko dahil sa sobra kong pagkalito at hindi paghahanap sa katotohanan. Kinamuhian ko ang sarili ko sa pagiging labis kong hindi makatwiran.

Oras na mapagtanto ko na naguguluhan ako, naisip ko rin kung gaano ko kadalas na tinukoy ang sarili ko na may mahinang kakayahan. Ito’y isa pang problema kung saan dapat kong hanapin ang katotohanan para malutas. Kalaunan, nakabasa ako ng isang sipi ng mga salita ng Diyos: “Kung ginawa kang hangal ng Diyos, kung gayon ay may katuturan sa iyong kahangalan; kung ginawa ka Niyang matalino, kung gayon ay may katuturan sa iyong katalinuhan. Anumang talento ang ibinibigay ng Diyos sa iyo, anuman ang iyong mga kalakasan, gaano man kataas ang iyong IQ, lahat ng ito ay may layon para sa Diyos. Ang lahat ng bagay na ito ay pauna nang itinalaga ng Diyos. Ang papel na ginagampanan mo sa iyong buhay at ang tungkuling tinutupad mo ay matagal na panahon nang paunang itinalaga ng Diyos. Nakikita ng ilang tao na ang iba ay nagtataglay ng mga kalakasan na wala sa kanila at hindi sila nasisiyahan. Gusto nilang baguhin ang mga bagay-bagay sa pamamagitan ng ibayong pag-aaral, ibayong pagtuklas, at pagiging mas masikap. Ngunit may limitasyon ang maaaring matamo ng kanilang sigasig, at hindi nila mahihigitan ang mga may kaloob at kadalubhasaan. Gaano ka man lumaban, wala itong saysay. Inorden ng Diyos kung magiging ano ka, at walang magagawa ang sinuman para baguhin ito. Saan ka man magaling, doon ka dapat magsumikap. Anuman ang tungkuling nababagay sa iyo ay ang tungkulin na dapat mong gampanan. Huwag mong subukang ipilit ang iyong sarili sa mga larangang hindi saklaw ng iyong mga kasanayan at huwag mainggit sa iba. May kanya-kanyang tungkulin ang bawat tao. Huwag mong isiping magagawa mo ang lahat nang mabuti, o na mas perpekto ka o mas mahusay kaysa sa iba, na laging gustong palitan ang iba at ibida ang sarili. Isa itong tiwaling disposisyon. May mga nag-iisip na hindi sila mahusay sa anumang bagay, at na wala talaga silang mga kasanayan. Kung ganoon ang kaso, kailangan mo lamang maging isang taong nakikinig at sumusunod sa isang praktikal na paraan. Gawin mo ang makakaya mo at gawin ito nang maayos, nang buong lakas mo. Sapat na iyon. Malulugod na ang Diyos. Huwag mong isipin palagi na malampasan ang lahat ng tao, na gawin ang lahat ng bagay nang mas magaling kaysa sa iba, at mamukod-tangi sa karamihan sa lahat ng paraan. Anong klaseng disposisyon iyan? (Isang mayabang na disposisyon.) Laging nagtataglay ng mayabang na disposisyon ang mga tao, at kahit nais nilang magsumikap para sa katotohanan at bigyang-kasiyahan ang Diyos, nagkukulang sila. Mas malamang na malihis ng landas kapag kontrolado ng mayabang na disposisyon ang mga tao. Halimbawa, may ilang tao na nais na magpasikat palagi sa pamamagitan ng pagpapahayag ng mabubuting intensyon nila sa halip na ipahayag ang mga hinihingi ng Diyos. Pupurihin ba ng Diyos ang gayong klaseng pagpapahayag ng mabubuting intensyon? Para maisaalang-alang ang kalooban ng Diyos, kailangan mong sundin ang mga hinihingi ng Diyos, at para magampanan ang iyong tungkulin, kailangan mong magpasakop sa mga pagsasaayos ng Diyos. Ang mga taong nagpapahayag ng mabubuting intensyon ay hindi isinasaalang-alang ang kalooban ng Diyos, kundi sa halip ay palaging sinusubukang gumawa ng mga panibagong panlalansi at bumibigkas ng mabulaklak na mga salita. Hindi hinihingi ng Diyos na isaalang-alang mo Siya sa ganitong paraan. Sinasabi ng ilang tao na ganito sila kapag nakikipagtagisan. Sa anumang anggulo, ang pakikipagtagisan ay isang bagay na negatibo. Isa itong paghahayag—isang pagpapamalas—ng mayabang na disposisyon ni Satanas. Kapag may ganoon kang disposisyon, palagi mong sinisikap na pigilan ang iba, palagi mong sinusubukang maungusan ang iba, palagi mong minamanipula ang iba, palaging sinusubukang may makuha sa mga tao. Labis kang naiinggit, wala kang sinusunod, at palagi mong sinusubukan na mamukod-tangi sa lahat. Magiging problema ito; ganito kumilos si Satanas. Kung talagang nais mong maging isang katanggap-tanggap na nilalang ng Diyos, huwag mo nang hangarin ang iyong sariling mga pangarap. Masama ang subukang maging higit pa at mas mahusay kaysa sa kung ano ka para makamit ang iyong mga pakay. Dapat kang matutong magpasakop sa mga pangangasiwa at pagsasaayos ng Diyos, at huwag kang humigit sa kung ano ang nababagay sa posisyon mo; ito lamang ang nagpapakita ng katuturan” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Napakalinaw ng mga salita ng Diyos! Bakit ba palagi kong sinasabi noon na mahina ang kakayahan ko? Dahil ang totoo, masyadong mapagmataas ang kalikasan ko. Palagi akong may mga ambisyon at ninanasa, gustong makaangat sa iba, at nung hindi ko magawa iyun, naging negatibo ako, masama, at minarkahan ko ang sarili ko. Masyadong matindi ang pagnanasa ko sa reputasyon at katayuan. Sa anumang grupo, natakot akong maliitin, at palaging gusto kong tingalain ako. Pero sa totoo lang, marami sa mga sarili kong problema at pagkukulang ang nagpapakita. At nung nakaranas ako ng pagwawasto, pagpupungos, mga dagok, at kabiguan, naramdaman ko na napinsala ang imahe ko at ang reputasyon ko ay nasira. Hindi ko ito maharap nang tama, at naisip ko na masyadong mahina ang kakayahan ko at na masyado akong nalilito. Madalas ko ring ikinukumpara ang sarili ko sa iba. Kapag nakikita ko na ang iba sa grupo ay may mga kalakasan at mas mahusay kaysa sa akin, pakiramdam ko, wala akong talento at hindi ako kapansin-pansin. Hindi ko matanggap ang realidad na ito, kaya palagi akong nanlulumo at nanliliit. Noon ko lang napagtanto na katanyagan at katayuan ang gusto ko, kaya ko ikinukumpara sa iba ang kakayahan at mga kaloob ko, at palagi akong naghahangad na hangaan ng iba. Lubhang malala ang aking satanikong disposisyon. Hindi ang mga kaloob at kakayahan ang susi para malaman kung kaya bang isagawa nang maayos ng isang tao ang kanyang tungkulin. Ang hangaan at sambahin ng iba ay hindi garantiya ng kaligtasan. Hindi kailanman sinabi ng Diyos ang gano’ng bagay. Gusto ng Diyos na magkaroon tayo ng pagkatao at maging makatwiran, na hangarin natin ang katotohanan sa isang mapagpakumbabang paraan, na lutasin natin ang ating mga tiwaling disposisyon, at na isabuhay natin ang wangis ng tao. Ito ang hinihingi ng Diyos sa mga tao. Naisip ko ang sinasabi ng Diyos: “Hindi mahalaga kung sinasabi Ko mang kayo ay paurong o mahina ang kakayahan—ito ay tunay lahat. Ang pagsasabi Ko nito ay hindi nagpapatunay na binabalak Kong pabayaan ka, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang magsisikap, sa huli ay magagawa mong makamit ang resultang ito, at walang sinuman sa inyo ang mapapabayaan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Napakalinaw ng mga salita ng Diyos. Kahit na sinasabi ng Diyos na may mahinang kakayahan ang mga tao, at ibinubunyag na sila ay naguguluhan, ito’y para lang makita nila ang mga sarili nilang problema at malaman ang mga sarili nilang pagkukulang, nang sa gano’n ay maaari nilang hanapin ang katotohanan nang maayos at magkaroon ng pagbabago sa kanilang disposisyon sa buhay, at lumago sa buhay. Maaaring mahina ang ating kakayahan, pero hangga’t minamahal at hinahanap natin ang katotohanan, at nagsusumukap tayong maibigay ang mga hinihingi ng Diyos, bibigyang-liwanag at gagabayan tayo ng Diyos. Pero kung mahusay ang ating kakayahan, ngunit hindi natin hinahanap ang katotohanan, ibubunyag tayo at palalayasin. Totoong mahina ang kakayahan ko, pero hindi kailanman sinabi ng Diyos na hindi Niya ako ililigtas o na palalayasin Niya ako dahil dito. Binigyan Niya pa rin ako ng mga pagkakataon para gawin ang tungkulin ko. Dapat kong pahalagahan ang mga ito, hanapin ang katotohanan, maging aktibo sa pag-usad, bumawi sa aking mga pagkukulang at pagbutihin ang aking kakayahan.

Pagkatapos noon, kapag may nangyayari, pinagtutuunan ko ang paghahanap sa katotohanan, at anuman ang mga sitwasyon, pagwawasto at pagpupungos man ito o mga dagok at kabiguan, pinagtutuunan ko ang pagninilay-nilay sa sarili, at hinahanap ang mga katotohanang prinsipyo. Nang makaranas ako sa ganitong paraan, naramdaman ko ang presensiya ng Diyos nang hindi ko namamalayan, at naramdaman ko na mas malinaw na ang pag-iisip ko. Kapag nagtatalakay ang aking mga kapatid ng mga ideya para sa mga video, hindi na ako nagpipigil. Minsan, mali ang mga sinasabi kong pananaw, o nagbibigay ng mga mungkahi ang aking mga kapatid, pero kaya ko na itong harapin nang tama at mas mahinahon na ako tungkol dito. Noong panahong iyon, pakiramdam ko’y sobrang lapit ko sa Diyos. Pakiramdam ko, nasa tabi ko ang Diyos, binibigyan ako ng kumpyansa at lakas. Kahit na maraming pagsubok sa aking tungkulin, sa paghahanap sa kalooban ng Diyos sa pamamagitan ng pagdarasal, pag-asa sa Diyos, at pakikipagtulungan sa aking mga kapatid, sa wakas, ang ilang problema ay nalutas na, at bumuti rin ang pagiging epektibo ko sa aking tungkulin. Nagpapasalamat ako sa Diyos mula sa kaibuturan ng puso ko sa pagliligtas Niya sa akin.

Noong binalikan ko nung mali pa ang pagkaunawa ko at napawalay ako sa Diyos, nakaramdam ako ng matinding pagsisisi. Kalaunan, nakabasa ako ng isa pang sipi ng mga salita ng Diyos, at sobra akong naantig. Sabi ng mga salita ng Diyos: “Ayaw Kong makita ang sinuman na nagdaramdam na tila ba iniwan silang nag-iisa ng Diyos, na pinabayaan sila ng Diyos o tinalikuran Niya sila. Nais Ko lamang makita na lahat ay nasa daan upang hanapin ang katotohanan at naghahangad na maunawaan ang Diyos, matapang na nagpapatuloy sa paglalakad na may matibay na kalooban, na walang mga pangamba, walang dinadalang mga pasanin. Maging anumang mga kamalian ang nagawa mo, gaano man kalayo kang naligaw o gaano ka man lumabag, huwag hayaan ang mga ito na maging mga pasanin o dagdag na pabigat na dadalhin mo sa iyong paghahangad na maunawaan ang Diyos: Ipagpatuloy mo ang paglalakad nang pasulong. Sa lahat ng panahon, hawak ng Diyos ang kaligtasan ng tao sa Kanyang puso; hindi ito kailanman nagbabago: Ito ang pinakamahalagang bahagi ng diwa ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa mga taon ko ng pananalig sa Diyos, sinabi ko na mahal ng Diyos ang tao, pero wala talaga akong tunay na kaalaman tungkol sa pagmamahal ng Diyos. Binigyan ako ng karanasang ito ng kaunting tunay na pagkaunawa at pagkaramdam ng pagmamahal ng Diyos. Kahit na matigas at rebelde ang puso ko, nagsaayos ang Diyos ng mga kapaligiran para maranasan ko. Hinintay Niya akong magbago, ginising Niya ako gamit ang Kanyang mga salita, at ginabayan ako palabas sa negatibo kong kalagayan at maling pagkaunawa. Ang pagnanais ng Diyos na iligtas ang tao ay napakataos-puso at napakaganda! Sobra akong nagpapasalamat sa Diyos, at wala na akong ibang gusto pa kundi ang hanapin nang maayos ang katotohanan, gawin nang maayos ang aking tungkulin, at suklian ang pagmamahal ng Diyos.


15. Kwento ni Joy

Ni Joy, Pilipinas

Noon, palagi kong tinatrato ang mga tao batay sa emosyon. Basta mabait sa akin ang mga tao, mabait din ako sa kanila. Wala akong pagkakilala sa mga tao, at higit pa roon, wala akong prinsipyo. Ito ay hanggang sa dumanas ako ng ilang bagay na nagpaunawa sa aking ang mga prinsipyo kung paano ako nakikisama sa mga tao at tumitingin sa iba ay mali.

Noong Pebrero ng 2021, inimbitahan ako ng butihin kong kaibigang si Emma sa isang pagtitipon ng Ang Iglesia ng Makapangyarihang Diyos. Sa pagbabasa ng mga salita ng Makapangyarihang Diyos at pakikinig sa pagbabahaginan sa mga pagtitipon, nakatiyak akong ang Makapangyarihang Diyos ang ikalawang pagparito ng Panginoong Jesus at masaya kong tinanggap ang gawain ng Diyos sa mga huling araw. Makalipas ang ilang buwan, ako ang napili bilang diyakono ng pagdidilig ng iglesia.

Isang araw, napansin kong sa isang grupo ng pagtitipon ay biglang nagkakalat si Emma ng mga tsismis at maling paniniwala na kumukwestiyon sa Diyos at umaatake sa iglesia, pati na ng masasamang palagay tungkol sa mga lider at diyakono. May pagkayamot at pangungutya sa kanyang mga salita. Sinabi rin niyang ang mga bagay na ito ay hindi niya personal na mga pananaw, at na ito ay mga pananaw mula sa iba, at umaasa siyang magkakaroon ng pulong para masagot ng mga lider ang mga tanong na ito. Nabigla ako matapos mabasa ang mga maling paniniwala at tsismis na ipinadala ni Emma. Kasabay niyon, nag-alala rin ako, dahil lahat ng tao sa grupong iyon ay mga kapatid na katatanggap pa lamang ng gawain ng Diyos sa mga huling araw. Tiyak na magdudulot ng kaguluhan ang pagpapadala ng mga ganoong uri ng mensahe sa grupo, at baka dahil dito, magkamali pa ang ilan na may mabababaw na pundasyon at walang pagkakilala. Lubos akong hindi mapalagay at hindi ko alam kung bakit ito ginagawa ni Emma. Kung gusto niya talaga ng sagot sa mga tanong niya, puwede naman niyang ipadala ang mga ito direkta sa lider. Bakit niya ikinakalat ang mga ganitong bagay sa mga baguhan? Hindi nagtagal, gaya ng kinatakutan ko, nagdulot ng kalituhan at pagkagambala sa iglesia ang mga tsismis na ipinakalat ni Emma, na may naimpluwensyahang ilang kapatid, dahilan para kumiling sila laban sa mga lider at diyakono at makaramdam ng paglaban. Tinanong ako ng isa sa mga lider ng grupo, “Totoo ba ang mga sinabi ni Emma?” Nang makita ko ang sitwasyong ito, lalo akong nabalisa. Kaya, nagmadali akong hanapin si Emma para itanong kung saan nanggagaling ang mga tsismis na ito. Sabi sa akin ni Emma, “Hindi ko itinanong ang mga ito. Gusto ko lang na magpapulong ang mga lider para masagot ang mga ito.” Tinanong ko ulit siya kung sino ang nagpadala sa kanya ng mga tsismis na ito, ngunit hindi pa rin sinabi ni Emma. Inulat ko ang isyung ito sa lider, na gusto ring malaman kung sino ang mismong nagtanong ng mga ito para mabilis na malutas ang ugat ng problema. Pero walang sinabi sa kanya si Emma. Kalaunan, pagkatapos ng pagsisiyasat, natuklasan na wala sa mga kapatid ang nagbanggit ng mga tanong na ito at na si Emma mismo ang may mga kuru-kuro tungkol sa gawain ng Diyos. Nangolekta siya ng ilang tsismis mula sa Internet at inayos bilang mga katanungan, pero ayaw niyang aminin ito. Matapos malaman ang katotohanan tungkol sa usapin, agad na nag-organisa ang lider ng isang pagtitipon, at nakipagbahaginan para sagutin ang bawat tsismis at maling paniniwala ni Emma, na nagbigay sa mga kapatid ng pagkaunawa sa mga sinabi ni Emma. Gayunpaman, si Emma mismo ay walang kamalayan o pagsisisi para sa kanyang mga ikinilos.

Pagkatapos ng pangyayaring ito, tinanong ako ng lider, “Ano ang gagawin mo kung hindi tamang tao si Emma? Magagawa mo ba siyang tratuhin ayon sa mga katotohanang prinsipyo?” Kaharap ang mga tanong ng lider, hindi ko alam kung paano sasagot. Mayamaya, magkasama naming binasa ng lider ang isang sipi ng salita ng Diyos: “Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahanap ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinamumuhian ng Diyos, at dapat din natin silang kamuhian. Ito ang hinihingi ng Diyos sa tao. … Noong Kapanahunan ng Biyaya, sinabi ng Panginoong Jesus, ‘Sino ang Aking ina? At sino-sino ang Aking mga kapatid?’ ‘Sapagkat sinumang gumagawa ng kalooban ng Aking Ama na nasa langit, ay siyang Aking kapatid na lalaki at Aking kapatid na babae, at ina.’ Umiiral na ang mga salitang ito noon pang Kapanahunan ng Biyaya, at lalo pang mas malinaw ang mga salita ng Diyos ngayon: ‘Mahalin kung ano ang minamahal ng Diyos, at kamuhian kung ano ang kinamumuhian ng Diyos.’ Diretsahan ang mga salitang ito, ngunit madalas na hindi naaarok ng mga tao ang tunay na kahulugan ng mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Matapos mabasa ang mga salita ng Diyos, mas naunawaan ko nang kaunti ang kalooban ng Diyos. Hinihingi ng Diyos na tratuhin natin ang mga tao nang may mga prinsipyo, at dapat nating mahalin kung ano ang minamahal ng Diyos, at kamuhian kung ano ang kinamumuhian ng Diyos. Sa anumang usapin ng prinsipyo, at kahit sino man ito, dapat natin silang tratuhin batay sa mga salita ng Diyos: “Mahalin kung ano ang minamahal ng Diyos, at kamuhian kung ano ang kinamumuhian ng Diyos.” Sadyang pinapakalat ni Emma ang mga tsismis at maling paniniwalang ito, na nagbigay sa mga tao ng mga kuru-kuro at maling pagkaunawa tungkol sa Diyos, at kalituhan tungkol sa gawain ng Diyos. Ginulo nito ang buhay ng iglesia, na sa kalikasan ay paggawa ng kasamaan. Kinapopootan ng Diyos ang mga gumagawa ng masama. Dapat panigan ng mga tao ang Diyos, tanggihan ang masasamang tao, at pigilan ang kanilang masasamang gawa, para mapigilan ang kanilang patuloy na panggugulo sa iba na normal na nagtitipon at nagbabasa ng salita ng Diyos. Nang maintindihan ko ito, sinabi ko sa lider, “Bagamat mahirap para sa’kin na tanggapin ang katunayang gumawa ng masama si Emma, ito ang katotohanan. Hindi niya ako magugulo o mapipigilan. Tatratuhin ko siya ayon sa mga prinsipyong ibinigay ng Diyos. Kung magdesisyon ang iglesia na ibukod siya, isasantabi ko ang damdamin ko para sa kanya, at hindi ko sisisihin ang Diyos.” Sinabi sa akin ng lider, “Sa ganitong klase ng sitwasyon, para maprotektahan ang mga kapatid mula sa patuloy na panlilinlang ni Emma, nagpasya ang iglesia na ibukod si Emma para mapagnilayan niya ang kanyang sarili.” Bagama’t nag-aalala ako sa kalagayan ni Emma, alam ko ring kumilos si Emma bilang lingkod ni Satanas, nanggagambala at nanggugulo sa buhay ng iglesia, at na ang pagsasaayos ng lider ay para protektahan ang mga kapatid mula sa pagkalinlang o pagkagambala dahil sa mga tsismis at maling paniniwala, kaya wala na akong sinabi pa. Pagkaraan ng ilang araw, lumapit sa akin si Emma, sinabi sa aking nag-aalala siyang baka alisin siya sa grupo ng pagtitipon. Sinabi ko sa kanya, “Mali ang ginawa mo. Kung gusto mo talagang lutasin ang mga problemang ito, maaari mong isangguni ang mga ito sa lider at matutulungan ka ng lider na lutasin ang mga ito, sa halip na ipagkalat ang mga tsismis at maling paniniwalang ito sa mga kapatid at makagulo sa kanila.” Gusto kong magsisi si Emma, ngunit hindi siya tumugon sa akin. Sinabi lang niya na ayaw niyang maalis sa grupo, at kung matatanggal siya, gagawa na lang siya ng pekeng account na may pekeng impormasyon at pekeng address para muling makapasok sa iglesia bilang isang taong nagsasaliksik ng tunay na daan, na ibig sabihin ay maisasaayos na pumunta siya sa ibang iglesia. Nagulat talaga ako nang marinig ko ang sinabi ni Emma. Walang anumang intensyong magsisi si Emma. Gusto pa nga niyang gumawa ng pekeng account para makalusot sa iglesia para manggambala at manabotahe. Hindi ba’t isa lang siyang lingkod ni Satanas? Ipinakita rin ng mga ikinilos ni Emma na hindi siya matapat na tao. Binabalak niyang linlangin ang mga kapatid at ang iglesia. Noong oras na iyon, naisip ko ang responsabilidad ng diyakono ng pagdidilig: “Kapag natuklasan ang problema, dapat nilang lutasin iyon kaagad sa pamamagitan ng paghahanap sa katotohanan; ang malalaking problema ay kailangang lutasin sa pamamagitan ng pakikipagbahaginan sa mga lider ng iglesia. Hindi dapat itago ang mga tunay na pangyayari” (Mga Plano ng Gawain). Pakiramdam ko, bilang diyakono ng pagdidilig, kailangan kong sumunod sa mga katotohanang prinsipyo at protektahan ang aking mga kapatid mula sa panggugulo at pagliligaw ng landas. Kaya, sinabi ko sa lider ang tungkol dito at ipinadala sa kanya ang mga screenshot ng aming usapan. Pero pagkatapos ay naisip ko kung paanong si Emma ang unang nagbahagi sa akin ng ebanghelyo at kung paanong kami ay magkaibigan, kaya tinanong ko ang lider kung puwede bang hayaan si Emma na manatili sa kanyang grupo. Sa ganoong paraan, hindi siya gagamit ng pekeng account para manggulo sa ibang mga iglesia. Sabi sa akin ng lider, “Kung hindi siya gagawa ng masama o magdudulot ng anumang kaguluhan, maaari siyang manatili. Pero sa ngayon, wala siyang pagkaunawa sa masasamang gawa niya at sa kaguluhang idinulot niya. Gusto pa rin niyang mandaya, manlinlang, at pumuslit sa ibang iglesia. Ipinapakita nito na hindi pa siya nagsisisi! Kung may diwa talaga siya ng masamang tao, hindi siya magsisisi o magbabago, at hindi siya titigil sa paggawa ng masama.” Ang mga salita ng lider ay nagbababala sa akin, at noon ko lamang napagtanto na kumikilos ako batay sa emosyon sa kagustuhan kong panatilihin si Emma sa iglesia. Hindi kilala ni Emma ang sarili niya. Walang makapagsasabi kung kailan siya makagagawa ng masama at makagugulo na naman sa iglesia. Wala akong prinsipyo sa pagsusumamo ko para kay Emma.

Kalaunan, nagsiyasat ang lider at natuklasan na noong may mga kuru-kuro si Emma, hindi niya hinanap ang katotohanan para lutasin ang mga ito. Sa halip, sadya niyang sinunggaban ang mga bagay para atakihin ang Diyos, binaluktot ang katotohanan, nagpakalat ng mga tsismis at maling paniniwala, at iniligaw ang mga kapatid para magkaroon sila ng mga kuru-kuro sa gawain ng Diyos. Madalas din niyang sinasabi sa mga pagtitipon na hindi nagagawa nang maayos ng mga lider at pinuno ng grupo ang kanilang mga gawain para atakihin ang pagiging positibo ng kanilang pagganap sa tungkulin, dahilan para maging negatibo sila, na nakaapekto sa mga resulta ng kanilang mga tungkulin. Lubhang nakagambala sa iglesia ang mga ikinilos ni Emma, at hindi siya nagsisi, kaya isa talaga siyang masamang tao. Sa huli, itiniwalag ng iglesia si Emma ayon sa mga prinsipyo ng pag-aalis ng mga tao, at hindi ko na pinrotektahan si Emma. Pero nasaktan ako nang husto sa sumunod na nangyari.

Isang umaga, bigla akong pinadalhan ni Emma ng mensahe na nagtatanong kung bakit ko ito ginagawa sa kanya, at sinabi niya na sinira ko ang tiwala niya sa akin, at na labis kong pinalala ang sitwasyon. Kinalaunan, napagtanto kong ang dahilan kung bakit siya nagalit ay ang usapin ng pekeng account. Ang nilalaman ng mga screenshot na ipinadala ko sa lider ay nakasulat sa aming lokal na wika na hindi naiintindihan ng lider, kaya hiniling nito sa isa pang sister na isalin ang usapan. Subalit, nagkataong ang sister na ito ay isa sa mga kaibigan ni Emma at sinabi nito sa kanya lahat ng tungkol dito. Ito ang dahilan kung bakit pinadadalhan ako ni Emma ng mga mensahe na kumukuwestiyon sa akin tungkol dito. Ilang beses akong umiyak nang umagang iyon. Pakiramdam ko ay magtatapos na ang pagkakaibigan namin ni Emma. Sinimulan kong magbalik-tanaw sa mga sandaling kasama ko si Emma. Tinutulungan ako ni Emma na makaisip ng mga ideya kapag nahihirapan ako, at madalas naming ibinabahagi ang aming mga naiisip sa isa’t isa…. Pero ngayon, hindi ko alam kung paano harapin si Emma. Hindi ko mapakalma ang puso ko. Hindi man lang ako makatutok nang matagal para makapag-host ng mga pagtitipon. Paulit-ulit kong sinisisi ang sarili ko, “Pinalala ko ba talaga ang lahat? Baka may mas magandang paraan para pigilan siyang gumawa ng pekeng account at guluhin ang iglesia.” Nagsimula akong magduda kung tama ba ang naging desisyon ko. Labis akong nabagabag. Ginusto ko pa ngang isara ang account ko, iwasan ang mga kapatid, at takasan ang lahat, pero alam kong hindi ko puwedeng bitawan ang mga tungkulin ko, na hindi ko dapat takbuhan ang mga problema at na dapat maagap akong humanap ng mga solusyon. Kaya, sinabi ko sa lider ang tungkol sa kalagayan ko. Nagpadala sa akin ang lider ng isang sipi ng salita ng Diyos: “Kailangan mong pumasok mula sa panig ng pagiging positibo, maging aktibo at huwag kang balintiyak. Hindi ka dapat mayanig ng kahit sino o kahit ano, sa lahat ng sitwasyon, at hindi ka dapat maimpluwensyahan ng mga pananalita ng sinuman. Kailangan mong magkaroon ng isang matatag na disposisyon; anuman ang sabihin ng mga tao, kailangan mong isagawa kaagad ang nalalaman mong katotohanan. Kailangan mong isaloob palagi ang Aking mga salita, kahit sino pa ang kaharap mo; kailangan mong magawang manindigan sa iyong patotoo sa Akin at magpakita ng konsiderasyon sa Aking mga pasanin. Hindi ka dapat pikit-matang sumasang-ayon sa iba nang wala kang sariling mga ideya; sa halip, dapat kang maglakas-loob na manindigan at tumutol sa mga bagay na hindi umaayon sa katotohanan. Kung alam na alam mo na may mali, subalit wala kang lakas ng loob na ilantad ito, hindi ka isang taong nagsasagawa ng katotohanan. May gusto kang sabihin, ngunit hindi ka naglalakas-loob na magsalita, kaya nagpapaliguy-ligoy ka at pagkatapos ay binabago ang paksa; nasa loob mo si Satanas na pinipigilan ka, na nagiging dahilan para magsalita ka nang walang anumang epekto at hindi mo magawang magtiyaga hanggang katapusan. May takot pa rin sa puso mo, at hindi ba ito ay dahil puno pa rin ng mga ideya ni Satanas ang puso mo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 12). Matapos basahin ang salita ng Diyos, nagbahagi sa akin ang lider, “Napakalinaw ng mga salita ng Diyos. Kung may matuklasan kang pumipinsala sa gawain ng iglesia at nakasasakit sa mga kapatid mo, o kung may panggugulo mula kay Satanas, dapat kang manindigan, maglakas-loob na ilantad ito, pigilan ito, at ipagtanggol ang gawain ng iglesia. Ito lang ang isang taong nagsasagawa ng katotohanan. Kung alam nating may mali, ngunit napipigilan pa rin tayo ng ating damdamin, natatakot na masira ang mga relasyon natin sa iba, at hindi tayo makasunod sa mga katotohanang prinsipyo, pumapanig tayo kay Satanas, at labag ito sa kalooban ng Diyos! Natuklasan mong nagpapakalat ng mga maling paniniwala ang kaibigan mo, at inilantad at pinigilan mo siya, pinoprotektahan ang mga kapatid mula sa kapahamakan. Tama ang pasya mo, at hindi mo kailangang sisihin ang sarili mo o malungkot.” Matapos basahin ang salita ng Diyos at pakinggan ang pagbabahagi ng sister, nakita kong napakababa pa rin ng tayog ko, at wala akong pagkakilala. Malinaw na kumilos ako ayon sa prinsipyo, pero nang magreklamo si Emma at akusahan ako, nabagabag ako, at nagduda kung nagkamali ba ako. Ngayon alam ko nang tama ang pagpili at pagsasagawa ko. Sa mga usaping may kinalaman sa gawain ng iglesia at sa buhay ng aking mga kapatid, dapat akong magkaroon ng mga prinsipyo at manindigan. Kailangan kong matutuhang makilala ang tama sa mali at hindi magpapigil sa emosyon.

Matapos maunawaan ang kalooban ng Diyos, pinakalma ko ang sarili ko at tumutok ako sa aking tungkulin. Pero hindi nagtapos doon ang mga bagay-bagay. Biglang nagpadala ng isa pang mensahe si Emma sa akin, sinasabing, “Naalis na ako sa grupo. Masaya ka na ba ngayon? Lahat ito’y dahil sa’yo. Maraming salamat!” May panunuya at pang-uuyam sa mga salitang iyon. Saglit na hindi ko alam kung anong isasagot kay Emma. Alam kong sa sandaling iyon ay tapos na ang pagkakaibigan namin, at sobra akong nalungkot. Napakaganda ng relasyon namin, at siya ang nangaral ng ebanghelyo sa akin. Pero ngayon, iniulat ko na sa lider ang problema niya. Hindi ba’t pinagtaksilan ko siya? Ano na ang iisipin niya sa akin? Ano nang gagawin ko ngayon? Dapat ba akong humingi ng tawad sa kanya? Sinira ko ba ang tiwala niya sa akin? Nabigo ba akong pahalagahan ang pagkakaibigan namin? Tama ba talaga ang ginawa ko? Sa aking pagkalito at sakit, nabasa ko ang isang sipi ng mga salita ng Diyos: “Ang pag-uugaling hindi kayang lubusang sumunod sa Akin ay pagtataksil. Ang pag-uugaling hindi kayang maging tapat sa Akin ay pagtataksil. Ang pagdaya sa Akin at paggamit ng mga kasinungalingan upang linlangin Ako ay pagtataksil. Ang pagtataglay ng maraming kuru-kuro at pagpapakalat sa mga ito sa lahat ng dako ay pagtataksil. Ang kawalan ng kakayahang itaguyod ang Aking mga patotoo at mga interes ay pagtataksil. Ang paghahandog ng mga huwad na ngiti kapag malayo sa Akin ang puso ay pagtataksil. Ang lahat ng ito ay mga gawain ng pagtataksil na palagi na ninyong nagagawa, at ang mga ito ay karaniwan din sa inyo. Maaaring wala sa inyo ang nag-iisip na ito ay isang problema, ngunit hindi iyon ang iniisip Ko. Hindi Ko maaaring tratuhin ang pagtataksil sa Akin ng isang tao bilang isang maliit na bagay, at lalo namang hindi Ko maaaring hindi ito pansinin” (Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagtataksil 1). Matapos basahin ang salita ng Diyos, nabigyan ako ng kaliwanagan. Palagi kong iniisip noon na ako ang nagtaksil sa kaibigan ko. Bakit ba hindi ko inisip kung ang mga opinyon at pag-uugali ko ay naaayon sa katotohanan o kung nagtataksil ba ako sa Diyos? Hindi ko lang dapat alalahanin ang damdamin ng kaibigan ko at balewalain ang saloobin ng Diyos. Napakalinaw ng mga salita ng Diyos: “Ang kawalan ng kakayahang itaguyod ang Aking mga patotoo at mga interes ay pagtataksil.” Nagpakalat si Emma ng mga kuru-kuro tungkol sa gawain ng Diyos, nilinlang ang mga kapatid, at ginulo ang buhay-iglesia. Ginusto rin niyang gumawa ng pekeng account para manlinlang ng iba. Lahat ng ito’y mga kilos ni Satanas, at sinisira nito ang gawain ng iglesia. Kung pinili kong pumanig kay Emma at hindi isagawa ang katotohanan, iyon ay pagpanig kay Satanas at pagkakanulo sa Diyos! Naisip ko rin ang mga salita ng Diyos: “Maging tapat sa Akin anuman ang mangyari, at sumulong nang may katapangan; Ako ang iyong matibay na sandigan, kaya manalig sa Akin!” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Dapat taos-puso akong manalangin at magtiwala sa Diyos, at maniwalang gagabayan ako ng Diyos na malaman ang tama at mali, matutong kumilala ng mga tao, at hindi mawalan ng aking mga prinsipyo at posisyon sa usaping ito.

Kalaunan, napaisip ako, “Nang malaman ko na may ginagawang mali si Emma, iniulat ko ito sa lider. Malinaw na para ito pangalagaan ang gawain ng iglesia. Bakit ba lagi akong naaawa kay Emma?” Kalaunan, ang salita ng Diyos ang sumagot sa katanungan ko. Sabi ng mga salita ng Diyos: “Kung wala kang normal na kaugnayan sa Diyos, anuman ang gawin mo upang mapanatili ang iyong mga kaugnayan sa ibang tao, gaano ka man magsumikap o gaanong lakas man ang iyong ibuhos, ang lahat ng ito ay magiging sa isang pilosopiya lamang ng tao sa pamumuhay. Pangangalagaan mo ang iyong katayuan sa mga tao at makakamit ang kanilang papuri sa pamamagitan ng mga pananaw ng tao at mga pilosopiya ng tao, sa halip na magtatag ng mga normal na interpersonal na kaugnayan ayon sa salita ng Diyos. Kung hindi ka magtutuon ng pansin sa iyong mga kaugnayan sa mga tao, at sa halip ay magpapanatili ka ng isang normal na kaugnayan sa Diyos, kung handa kang ibigay sa Diyos ang puso mo at matutuhan Siyang sundin, natural lamang na magiging normal ang iyong mga interpersonal na kaugnayan. … Ang mga normal na interpersonal na kaugnayan ay itinatatag sa pundasyon ng pagbaling ng isang tao ng kanyang puso sa Diyos, hindi sa pamamagitan ng pagsisikap ng tao. Kung wala ang Diyos sa puso ng isang tao, ang mga kaugnayan ng taong ito sa iba ay mga kaugnayan lamang ng laman. Hindi normal ang mga ito, mga mapagnasang pagpapalayaw ang mga ito, at kinamumuhian at kinasusuklaman ng Diyos ang mga ito” (Ang Salita, Vol. I. Ang Pagpapakita at Gawain ng Diyos. Napakahalagang Magtatag ng Isang Normal na Kaugnayan sa Diyos). “Sa lahat ng iyong ginagawa at lahat ng iyong sinasabi, itama ang iyong puso at maging matuwid sa iyong mga kilos, at huwag patangay sa iyong mga damdamin, ni huwag kumilos ayon sa sarili mong kalooban. Ito ang mga prinsipyong kailangang sundin ng mga sumasampalataya sa Diyos sa kanilang pag-uugali” (Ang Salita, Vol. I. Ang Pagpapakita at Gawain ng Diyos. Kumusta ang Kaugnayan Mo sa Diyos?). Naunawaan ko mula sa salita ng Diyos na masyado kong inaalala ang pangangalaga sa mga relasyon ko sa iba at na napabayaan ko ang aking normal na ugnayan sa Diyos at namuhay sa makalamang damdamin. Ang totoo, ang pagpapanatili ng mga relasyon sa iba ay ganap na para lang sa kapakanan ng mga pansariling interes, reputasyon, at katayuan ng isang tao. Nagmumula ang lahat ng ito sa laman. Nababahiran din ito ng mga emosyon at personal na layunin, at hindi umaayon sa mga katotohanang prinsipyo. Napagtanto kong natangay ako ni Emma sa usaping ito at wala akong naging posisyon, dahil napigilan ako ng mga emosyon, na humadlang sa akin sa paggawa ng tama. Inisip ko lang panatilihin ang pagkakaibigan namin, ang aking imahe, at lugar sa puso ng mga tao, at dahil dito, nabilanggo ako ng emosyon. Kaya hindi ko magawang tratuhin ang mga tao ayon sa mga katotohanang prinsipyo, at lalong hindi maisaalang-alang ang mga interes ng iglesia. Ginusto ko pa ngang bitawan ang aking tungkulin, layuan ang mga kapatid, at ipagkanulo ang Diyos. Noon ko lang nakita na makasarili ang mga emosyon. Ginagamit ni Satanas ang mga emosyon para kontrolin ang mga tao, gawin silang ipagkanulo ang katotohanan at ang Diyos. Napagtanto ko rin na, sa totoo lang, nang ipangaral ni Emma ang ebanghelyo sa akin at imbitahan ako sa pagtitipon, ito ay mga makapangyarihang pagsasaayos ng Diyos. Dapat ay sa Diyos ako tumanaw ng utang na loob, hindi kay Emma. Nang maunawaan ko ang mga bagay na ito, labis na gumaan ang pakiramdam ko at hindi na ako gaanong nakaramdam ng pighati.

Kalaunan, sa isang pagtitipon, nabasa ko ang isang sipi ng salita ng Diyos, na nagbigay-daan sa aking makita nang mas malinaw ang kalikasang diwa ni Emma. Sabi ng mga salita ng Diyos: “Yaong mga kapatid na palaging nagbubulalas ng kanilang pagkanegatibo ay mga utusan ni Satanas, at ginugulo nila ang iglesia. Ang mga taong ito balang araw ay kailangang itiwalag at alisin. Sa kanilang paniniwala sa Diyos, kung ang mga tao ay walang may-takot-sa-Diyos na puso, kung wala silang sumusunod-sa-Diyos na puso, hindi lamang sila hindi makakagawa ng anumang gawain para sa Kanya, kundi bagkus ay magiging mga taong gumagambala sa Kanyang gawain at sumusuway sa Kanya. Ang paniniwala sa Diyos ngunit hindi sumusunod o natatakot sa Kanya, at sa halip ay nilalabanan Siya, ang pinakamalaking kahihiyan para sa isang mananampalataya. Kung kaswal lang at walang pagpipigil ang pananalita at pag-uugali ng mga mananampalataya na tulad ng mga hindi mananampalataya, mas masama pa sila kaysa mga hindi mananampalataya; sila ay napakatipikal na mga demonyo. Yaong mga nagbubulalas ng kanilang makamandag at malisyosong pananalita sa loob ng iglesia, na nagkakalat ng mga tsismis, nagpupukaw ng kawalan ng pagkakaisa, at iginugrupu-grupo ang mga kapatid—dapat ay natiwalag na sila sa iglesia. Subalit dahil ibang panahon na ngayon ng gawain ng Diyos, hinihigpitan ang mga taong ito, sapagkat walang dudang palalayasin sila. Lahat ng nagawang tiwali ni Satanas ay may mga tiwaling disposisyon. Ang ilan ay walang anumang taglay kundi mga tiwaling disposisyon, samantalang ang iba ay hindi ganito: Hindi lamang sila mayroong mga tiwali at satanikong disposisyon, kundi napakamalisyoso rin ng kanilang likas na pagkatao. Hindi lamang nahahayag sa kanilang mga salita at kilos ang kanilang mga tiwali at satanikong disposisyon; ang mga taong ito, bukod dito, ang totoong diyablong si Satanas. Ang pag-uugali nila ay nakakagambala at nakakagulo sa gawain ng Diyos, nakakagulo ito sa buhay pagpasok ng mga kapatid, at nakakasira sa normal na buhay ng iglesia. Sa malao’t madali, ang mga lobong ito na nakadamit-tupa ay kailangang mapalayas; hindi dapat kaawaan at tanggapin ang mga utusang ito ni Satanas. Ito lamang ang pumapanig sa Diyos, at yaong mga hindi nakakagawa nito ay nagtatampisaw sa putikan na kasama ni Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Ang siping ito ay babala ng Diyos sa mga tao. Naiintindihan kong ang mga hindi nagsasagawa ng katotohanan, ang mga laging nagpapakalat ng mga tsismis, at naghahasik ng hidwaan ay mga taong nagrerebelde at lumalaban sa Diyos. Ang mga gayong tao’y hindi hinirang ng Diyos, sa halip, sila ay mga lingkod ni Satanas at masasamang tao. Lahat ng ginagawa nila ay laban sa Diyos, at ayon sa mga prinsipyo ng iglesia, ang gayong mga tao ay dapat itiwalag. Salamat sa Diyos! Ngayon, maliwanag na ang puso ko, at may pagkakilala na ako. Batay sa inasal ni Emma, sigurado akong isa siyang masamang tao. Naalala ko rin na sa “Ang mga Prinsipyo ng Pakikitungo sa Iba Ayon sa Kanilang mga Diwa” sinasabing: “(4) Kung ang isang tao ay nakumpirma na isang masamang tao, masamang espiritu, anticristo, o walang pananampalataya, dapat na patalsikin o itiwalag ang taong iyon ayon sa kapasyahan ng iglesia; (5) Ibinibilang sa mga hindi mananampalataya ang mga mapanlinlang na tao na madalas na naghahayag ng mga maling pananaw, na madalas mayroong mga haka-haka tungkol sa Diyos at nagsasanggalang laban sa Kanya. Dapat silang patalsikin o itiwalag” (170 Mga Prinsipyo ng Pagsasagawa ng Katotohanan, 132. Ang mga Prinsipyo ng Pakikitungo sa Iba Ayon sa Kanilang mga Diwa). Ayon sa mga prinsipyo, ang masasamang tao ay dapat na itaboy palabas ng iglesia para pigilan silang magdulot ng mga paggambala sa iglesia, para hindi maabala ang iba kapag nagtitipon o gumaganap sa kanilang mga tungkulin. Naunawaan ko rin na pinahihintulutan ng Diyos ang masasamang tao na guluhin ang iglesia para maunawaan ng mga hinirang ng Diyos ang katotohanan, matuto silang kumilala sa mga tao, at tratuhin nila ang mga tao ayon sa salita ng Diyos. Kasabay nun, nagbibigay-daan ito na malaman natin ang ating tunay na tayog, at matuto tayong isagawa ang katotohanan at pangalagaan ang mga interes ng iglesia. Matapos mapagtanto ang mga ito, nagpasalamat ako sa Diyos. Kung wala ang proteksyon ng Diyos at ang patnubay ng mga salita ng Diyos, mapipigilan pa rin ako ng mga emosyon, magsasalita para sa isang masamang tao, at malilinlang ni Emma. Mapanganib ito! Nang matanto ko ang mga ito, hindi na ako nabagabag ng usaping ito, at nakaramdam ako ng matinding ginhawa.

Pagkatapos niyon, ilang beses nakipag-ugnayan sa akin si Emma, ngunit hindi na niya ako naimpluwensyahan o nagulo. Pagkatapos pagdaanan ang karanasang ito, napuno ako ng pagpapasalamat sa Diyos. Ang Diyos ang umakay sa aking maunawaan ang ilang katotohanan, magkaroon ng kaunting pagkakilala, at makalaya sa paggapos ng damdamin. Ang katotohanan ay napakahalaga para sa mga tao. Kapag itinuturing natin ang mga tao at mga bagay batay sa katotohanan, saka lang tayo pwedeng magkaroon ng mga prinsipyo at hindi maililigaw at magagamit ni Satanas. Salamat sa Diyos!


16. Kung Paano Ko Nilutas ang Aking Katusuhan at Panlilinlang

Ni Frank, Pilipinas

Inakala ko palagi na isa akong matapat na tao. Inakala ko na mapagkakatiwalaan ako sa salita at sa gawa, at gayon din ang sinabi ng mga taong nakakakilala sa akin tungkol sa akin. Pakiramdam ko ay isa akong matapat at maaasahang tao. Matapos akong magkaroon ng pananampalataya, halos hindi ako nagsinungaling sa mga kapatid o sadyang nanlinlang ng ibang tao. Kaya lagi akong naniwala na kahit hindi ako isang ganap na matapat na tao, hindi naman ako isang tuso at mapanlinlang na tao. Pagkatapos, sa pamamagitan ng ibinunyag ng mga katunayan, nagtamo ako ng kaunting kaalaman tungkol sa aking likas na katusuhan at talagang nakita ko ang tunay kong pagkatao.

Isang araw ay nagpadala sa akin ng isang mensahe ang partner kong si Sister Ashley na kinukumusta ang isang partikular na proyekto, at kung nagkaroon na ito ng progreso. Bigla kong natanto na hindi ko talaga ito nasusubaybayan sa mga panahong ito, kaya hindi ko alam ang mga detalye ng anumang progreso. Naisip ko noong una na sabihin na lang sa kanya iyon, pero nag-alangan ako, “Lagi kong ipinapakita na maaasahan ako, kaya kung deretsahan kong sasabihin na nakalimutan kong subaybayan ang mga bagay-bagay nitong huli, iisipin kaya niya na iresponsable ako sa tungkulin ko? Magkakaroon siya ng negatibong impresyon at mawawalan ako ng kredibilidad sa kanyang paningin. Hindi, hindi ko siya masasagot nang deretsahan. Agad kong hahanapin ang sister na namamahala sa proyektong iyon para maunawaan ko ang sitwasyon, at saka ko sasagutin si Ashley. Para paano man sumusulong ang mga bagay-bagay, maipapakita man lang nito na kontrolado ko ang mga bagay-bagay.” Kaya nagkunwari ako na hindi ko nakita ang mensahe at saka ako tumugon pagkatapos kong kumustahin ang nangyayari. Walang sinabing anuman si Ashley sa akin sa oras na iyon, pero palagi akong asiwa at balisa. Pagkatapos ay nabasa ko ito sa mga salita ng Diyos: “Ang katapatan ay nangangahulugang pagbibigay ng puso ninyo sa Diyos, pagiging totoo sa Diyos sa lahat ng bagay, pagiging bukas sa Kanya sa lahat ng bagay, hindi pagtatago kailanman ng mga totoong impormasyon, hindi pagtatangkang manlinlang ng mga nasa itaas at nasa ibaba ninyo, at hindi paggawa ng mga bagay para lamang magpalakas sa Diyos. Sa madaling salita, ang pagiging tapat ay pagiging dalisay sa inyong mga kilos at salita, at hindi panlilinlang sa Diyos o sa tao” (Ang Salita, Vol. I. Ang Pagpapakita at Gawain ng Diyos. Tatlong Paalaala). Pinahiya ako ng mga salita ng Diyos. Hindi naman sa nagsinungaling ako, kundi ang naipakita ko sa pamamagitan ng aking pag-iisip, at ng aking mga layunin sa aking mga kilos, ay para pagtakpan at itago ang kapabayaan ko sa aking tungkulin, sa takot na baka mahalata ako ni Ashley. Nang magkunwari akong hindi ko nakita ang mensahe niya, pagkatapos ay nagmadali akong puntahan ang sister na namamahala para maunawaan ang sitwasyon bago ako sumagot, para ipakita sa kanya na kunwari’y nasubaybayan ko ang trabaho, hindi ba ako lumilikha ng maling impresyon at nanlilinlang? Hindi ba ito tuso at mapanlinlang na pag-uugali? Sa gayon kaliit na isyu, naging napakakumplikado ng aking pag-iisip, at nagkimkim ako ng mga intensyon at gumamit ng mga taktika para itago ang katotohanan. Paano iyon naging pagiging matapat? Paano iyon naging pagiging maaasahan? Nang matanto ko ito, nakita ko na hindi ako naging matapat at taos na tulad ng inakala ko, at na kung minsa’y dinaya at nilinlang ko rin ang iba. Nang sumunod, kinailangan ko nang sabihin ang katotohanan, at maging matapat na tao, at hindi na ako nagtatago ng mga bagay-bagay para linlangin ang iba.

Makalipas lamang ang ilang araw, ipinaalam sa akin ni Ashley na susuriin ng lider namin ang aming trabaho pagkaraan ng dalawang araw. Bumilis ang pintig ng puso ko nang marinig ko ito, “Hindi kami karaniwang biglang hinahanap ng lider, kaya bakit niya kami hinahanap sa pagkakataong ito? May natuklasan ba siyang problema sa trabaho namin? Naging abala ako nitong huli sa gawain ng pagdidilig at hindi ko nasusubaybayan o wala akong gaanong nagagawa sa paggawa ng video na pinamamahalaan ko. Ano ang dapat kong sabihin kung tanungin ako ng lider tungkol doon?” Kaya hinulaan ko kung anong mga bagay ang maaari niyang itanong, at kung ano ang hindi ko alam, para mabilis kong malutas iyon. Kung hindi, kapag may tanong siyang hindi ko masagot, hindi ba magmumukhang hindi ako gumawa ng praktikal na gawain. Medyo nag-alala at nabalisa ako. Matapos akong mag-isip nang kaunti, natanto ko na normal lang na suriin ng isang lider ang trabaho—bakit ba masyado akong nag-iisip ng mga bagay-bagay? Hindi ko lang iniisip noon kung ano ang gusto ng lider, kundi ang labis kong pinag-iisipan ay kung paano ko pagtatakpan ang aking mga isyu, sa takot na baka makita niya ang mga problema ko at iwasto ako sa hindi paggawa ng praktikal na gawain at sabihin na isa akong huwad na lider. Hindi ba sinusubukan kong magpanggap. Napakanormal naman na magtanong ang isang lider tungkol sa trabaho. Dapat ko itong harapin nang mahinahon at gumawa ako ng mga pagbabago kung may makitang mga problema o paglihis. Bakit ba masyado akong nag-iisip ng mga bagay-bagay? Hindi ba ako nagiging tuso? Naalala ko ang mga salita ng Diyos: “Kinalulugdan Ko ang mga hindi mapaghinala sa iba, at gusto Ko ang mga tumatanggap kaagad ng katotohanan; nagpapakita Ako ng labis na pagkalinga sa dalawang uri ng mga taong ito, dahil matatapat silang mga tao sa Aking paningin” (Ang Salita, Vol. I. Ang Pagpapakita at Gawain ng Diyos. Paano Mababatid ang Diyos na Nasa Lupa). “Ang magiging pananalita ninyo ay, ‘Oo, oo; Hindi, hindi’: sapagkat ang humigit pa rito ay buhat sa masama” (Mateo 5:37). Malinaw ang mga salita ng Diyos. Dapat magsalita nang malinaw at tuwiran ang matatapat, dapat silang magsalita nang prangkahan, pero napakagulo ng aking pag-iisip. Nais kong pagtakpan ang katotohanan, kaya nakakaisip ako ng masasama. Kaya, nagdasal ako sa Diyos, na humihiling sa Kanya na gabayan ako sa pagsasagawa ng katotohanan at pagiging tapat, at maging ganap na tapat anuman ang itanong ng lider.

Sa aming pagtitipon, nagtanong muna ang lider tungkol sa trabahong paggawa ng video. Ako ang direktang responsable sa trabahong ito, pero ginugugol ko ang halos lahat ng oras at lakas ko sa gawain ng pagdidilig. Hindi ko gaanong nasusubaybayan ang trabaho sa video. Matapos kong ipaliwanag ito, pinuna niya ako sa hindi paggawa ng praktikal na gawain, at pagkatapos ay tinanong ako kung ilang bagong mananampalataya ang hindi regular na dumadalo sa mga pagtitipon. Medyo nataranta ako sa tanong na iyon. Hindi ko nasusubaybayan ang mga detalye niyon, at paminsan-minsa’y kinukumusta ko iyon, pero hindi ko iyon sineryoso. Naisip ko noon, “Kasasabi ko lang na halos buong lakas ko ay nakalaan sa gawain ng pagdidilig, kaya kung hindi ko man lang masabi sa lider kung ilang baguhan ang hindi regular na nakakadalo sa mga pagtitipon, ano ang iisipin niya sa akin? Baka itanong niya kung ano ang ginagawa ko sa buong maghapon na hindi ko man lang alam iyon, at kung talaga bang gumagawa man lang ako ng anumang praktikal na gawain. Napakaraming isyu na ang nailantad sa paggawa ng video, kung makakita rin siya ng mga problema sa gawain ng pagdidilig, paaalisin na lang ba niya ako kaagad?” Kaya tinantiya ko na lang ang bilang na ibinigay ko sa kanya, na iniisip na hindi naman malaking bagay kung medyo mali ito. Ano’t anuman, hindi eksaktong bilang iyon, kaya hindi talaga iyon kasinungalingan. Pagkatapos ng aming pagtitipon, tiningnan ko ang mga detalye nito, at lumabas na napakalayo ng tantiya ko. Nag-alala talaga ako nang makita ko iyon. Sa pagkakataong ito malinaw na kasinungalingan ang nasabi ko. Lantaran akong nanlinlang. Bakit hindi ko mapigilan ang sarili ko na magsinungaling at manlinlang? Sa panalangin, malinaw na mayroon akong pananalig sa pagiging tapat. Bakit hindi ko napigilan ang sarili ko nang maharap ako sa sitwasyong ito? Sumama ang pakiramdam ko tungkol dito. Sa loob ng dalawang araw, patuloy na pumapasok sa aking isipan ang salitang “panlilinlang.” Pakiramdam ko may nagawa talaga akong kahiya-hiya.

Nanalangin ako sa Diyos tungkol sa problema ko. Habang nagninilay-nilay ako sa sarili ko, nabasa ko ang mga salita ng Diyos: “Hindi ba’t nakapapagod ang buhay para sa mga mapanlinlang na tao? Iginugugol nila ang buong panahon nila sa pagsisinungaling, pagkatapos ay sa higit pang pagsisinungaling upang pagtakpan ang mga iyon, at sa pandaraya. Sila ang nagdudulot ng kapagurang ito sa kanilang mga sarili. Alam nila na nakakapagod mabuhay nang ganito—kaya bakit gusto pa rin nilang maging mapanlinlang, at ayaw maging matapat? Napag-isipan na ba ninyo ang tanong na ito? Isa itong kahihinatnan ng pagkakalinlang sa mga tao ng kanilang mga satanikong kalikasan; pinipigilan sila nitong talikdan ang ganitong uri ng buhay, ang ganitong uri ng disposisyon. Payag ang mga taong tanggapin ang maloko nang ganito at mamuhay rito; ayaw nilang isagawa ang katotohanan at tahakin ang landas ng liwanag. Sa palagay mo nakakapagod ang mamuhay nang ganito at na hindi kinakailangang kumilos nang ganito—ngunit iniisip ng mga mapanlinlang na tao na kailangang-kailangan ito. Iniisip nilang ang hindi paggawa rito ay magdudulot sa kanila ng kahihiyan, na mapipinsala rin nito ang kanilang imahe, kanilang reputasyon, at kanilang mga interes, at na napakalaki ng mawawala sa kanila. Pinahahalagahan nila ang mga bagay na ito, pinahahalagahan nila ang sarili nilang imahe, sarili nilang reputasyon at katayuan. Ito ang tunay na mukha ng mga taong hindi nagmamahal sa katotohanan. Sa madaling salita, kapag ayaw ng mga taong maging matapat o isagawa ang katotohanan, ito ay dahil hindi nila minamahal ang katotohanan. Sa mga puso nila, pinahahalagahan nila ang mga bagay na tulad ng reputasyon at katayuan, mahilig silang sumunod sa mga makamundong kalakaran, at nabubuhay sila sa ilalim ng kapangyarihan ni Satanas. Isa itong problema sa kanilang kalikasan. Mayroong mga tao ngayon na maraming taon nang naniniwala sa Diyos, na nakarinig na ng maraming sermon, at nakaaalam kung patungkol saan ang pananampalataya sa Diyos. Ngunit hindi pa rin nila isinasagawa ang katotohanan, at hindi pa sila nagbabago kahit kaunti—bakit ganito? Ito ay dahil hindi nila minamahal ang katotohanan. Kahit pa nauunawaan nga nila nang kaunti ang katotohanan, hindi pa rin nila ito naisasagawa. Para sa gayong mga tao, kahit pa gaano karaming taon na silang sumasampalataya sa Diyos, mawawalan ito ng kabuluhan” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). “Hindi kailanman sinasabi ng ilang tao ang katotohanan kaninuman. Pinag-iisipan at inaayos nila nang todo sa kanilang isipan ang lahat ng bagay bago nila ito sabihin sa mga tao. Hindi mo masasabi kung alin sa mga bagay na sinasabi nila ang totoo, at kung alin ang hindi. Nagsasabi sila ng isang bagay ngayon at iba naman bukas, nagsasabi sila ng isang bagay sa isang tao, at ng iba namang bagay sa isa pa. Ang lahat ng sinasabi nila ay magkakasalungat. Paano mapapaniwalaan ang gayong mga tao? Napakahirap maintindihan nang tumpak ang mga katunayan, at wala kang makuhang direktang salita sa kanila. Anong disposisyon ito? Ito ay pagiging mapanlinlang. Madali bang baguhin ang isang mapanlinlang na disposisyon? Ito ang pinakamahirap baguhin. Ang anumang may kinalaman sa mga disposisyon ay may kaugnayan sa kalikasan ng isang tao, at wala nang mas mahirap pang baguhin kaysa sa mga bagay na may kinalaman sa kalikasan ng isang tao. Ang kasabihang, ‘Hindi mababago ng isang leopardo ang mga batik nito,’ ay ganap na totoo! Anuman ang kanilang sinasabi o ginagawa, palaging nagkikimkim ng sarili nilang mga pakay at layunin ang mga mapanlinlang na tao. Kung wala sila ng mga ito, hindi sila magsasalita. Kung susubukan mong unawain kung ano ang kanilang mga pakay at layunin, tatahimik sila. Kung hindi sinasadya ay may masabi man silang totoo, gagawin nila ang lahat para makaisip ng paraan para baluktutin iyon, para lituhin ka at pigilan kang malaman ang katotohanan. Anuman ang ginagawa ng mga mapanlinlang na tao, hindi nila hahayaan na malaman ninuman ang buong katotohanan tungkol dito. Gaano katagal man ang gugulin ng mga tao kasama sila, walang nakaaalam kung ano ba talaga ang nasa kanilang mga isipan. Ganito ang kalikasan ng mga mapanlinlang na tao. Gaano man karami ang sabihin ng isang mapanlinlang na tao, hinding-hindi malalaman ng iba kung ano ang kanilang mga layunin, kung ano talaga ang iniisip nila, o kung ano mismo ang sinisikap nilang makamtan. Maging ang mga magulang nila ay nahihirapang malaman ito. Napakahirap na subukang maunawaan ang mga mapanlinlang na tao, walang sinumang makaiintindi sa kung ano ang nasa isip nila. Ganito magsalita at kumilos ang mga mapanlinlang na tao: Hindi nila kailanman sinasabi ang nasa kanilang isipan o ipinahahayag kung ano ba talaga ang nangyayari. Isang uri ito ng disposisyon, hindi ba? Kapag mayroon kang mapanlinlang na disposisyon, hindi mahalaga kung ano ang sinasabi o ginagawa mo—ang disposisyong ito ay palaging nasa iyong kalooban, kinokontrol ka, hinihikayat kang magloko at manlinlang, paglaruan ang mga tao, pagtakpan ang katotohanan, at magpanggap. Ito ay pagiging mapanlinlang” (Ang Salita, Vol. III. Ang mga Diskurso ni Cristo ng mga Huling Araw. Ang Kaalaman Lamang Tungkol sa Anim na Uri ng Tiwaling Disposisyon ang Tunay na Pagkakilala sa Sarili). Ipinakita sa akin ng mga salita ng Diyos na hindi ko maiwasang magsinungaling at manlinlang at pagtakpan ang katotohanan dahil tuso ako at pinahalagahan ko ang aking reputasyon at katayuan. Para maprotektahan ang mga bagay na iyon, paulit-ulit kong pinag-iisipan ang gusto kong sabihin, muli itong isinasaulo, at gaano man iyon nakakapagod, ayaw kong maging prangka. Naisip ko kung paano ko ipinagdasal sa Diyos na tulungan akong maging matapat na tao, pero nang magtanong ang lider tungkol sa mismong gawaing hindi ko naiintindihan, naisip ko na kung prangkahan kong sinabi na hindi ko alam, iisipin niya na hindi ako gumagawa ng praktikal na gawain at hindi ako maaasahan, at, ang pinakamalala, baka paalisin niya ako. Para maprotektahan ang aking katayuan, hindi ko gustong makita ng lider ang mga problema o paglihis sa aking tungkulin, kaya nag-isip ako ng mga paraan para mapagtakpan ang katotohanan. Hindi ko talaga alam kung ilang baguhan ang hindi regular na nagpupunta sa mga pagtitipon, pero tuso akong nag-imbento ng tantiyadong bilang para isipin ng lider na naintindihan kong mabuti ang bawat aspeto ng aking gawain at kaya kong gumawa ng praktikal na gawain. Nakita ko na handa akong mandaya at manlinlang tungkol sa isang napakasimpleng bagay para lang maprotektahan ang aking reputasyon at katayuan. Napakatuso niyon! Sa katunayan, karaniwan naman ang magkaroon ng mga problema o paglihis habang gumaganap sa tungkulin ang isang tao. Basta’t maitama kaagad ang mga bagay-bagay matapos matuklasan ang mga iyon, ayos lang. Hindi na kailangang magkunwari o manlinlang. Pero sa pagsisikap kong protektahan ang aking reputasyon at katayuan, nagsinungaling ako at nanlinlang at pinagtakpan ko ang aking mga problema, na isinasakripisyo ang aking pagkatao at dignidad. Hindi ba kahangalan ito! Ipinatanto nito sa akin na kahit mukha akong matapat, hindi ako naging matapat sa aking mga salita at gawa, ni hindi ako simple sa aking mga iniisip. Ang aking ipinakita ay talagang isang satanikong disposisyon. Naging tuso, mapanlinlang at kahiya-hiya ako. Talagang ako ay naging tuso, marumi at tiwali. Kinainisan ko pa ang sarili ko, kaya paano ako hindi kaiinisan at kasusuklaman ng Diyos? Noon pa ma’y inakala ko nang isa akong matapat na tao na halos hindi naging mapanlinlang. Ni hindi ako kailanman hayagang nanlinlang o lumaban sa Diyos, kaya pakiramdam ko ay isang mabuti at matapat na tao ang tingin Niya sa akin. Akala ko pa nga ay hindi ko na kailangang sikaping isagawa ang katotohanan ng pagiging matapat, kundi puwede kong patuloy na gawin ang aking tungkulin at sundin ang Diyos sa gayong paraan, at sa huli ay maliligtas ako. Talagang wala akong anumang alam tungkol sa sarili ko. Kung hindi sa realidad na nagpakita sa akin ng mga katotohanan, at sa paghatol at paglalantad ng mga salita ng Diyos, hindi ko sana naunawaan talaga ang sarili ko. Sa wakas ay nakita ko na malayong mangyari na maging matapat akong tao. Malayong maging gayon ako.

Pagkatapos niyon, nabasa ko ang mga salita ng Diyos: “Kapag inilalantad ang mga anticristo, at iwinawasto at pinupungusan, ang unang ginagawa nila ay maghanap ng iba’t ibang dahilan para ipagtanggol ang kanilang sarili, maghanap ng lahat ng uri ng dahilan para subukang makalusot, sa gayon ay naisasagawa nila ang kanilang mithiing umiwas sa kanilang mga responsabilidad, at nakakamtan ang kanilang layon na mapatawad. Ang pinakakinatatakutan ng mga anticristo ay na mahahalata ng mga hinirang ng Diyos ang kanilang personalidad, ang kanilang mga kahinaan at kamalian, ang kanilang kapintasan, ang kanilang tunay na kakayahan at abilidad sa trabaho—kaya nga ginagawa nila ang lahat para magkunwari at pagtakpan ang kanilang mga pagkukulang, isyu, at tiwaling disposisyon. Kapag nalalantad ang kanilang kasamaan, ang unang ginagawa nila ay hindi ang aminin o tanggapin ang katunayang ito, o gawin ang lahat ng kanilang makakaya para makabawi at makabayad sa mga pagkakamali nila, kundi ay sinisikap nilang mag-isip ng paraan para mapagtakpan ang mga iyon, lituhin at linlangin ang mga nakakaalam sa mga ginawa nila, huwag hayaang makita ng mga hinirang ng Diyos ang tunay na usapin, huwag hayaang malaman ng mga ito kung gaanong nakapipinsala ang mga ginawa nila sa sambahayan ng Diyos, kung gaano nila nagambala at nagulo ang gawain ng iglesia. Mangyari pa, ang pinakakinatatakutan nila ay ang malaman iyon ng Itaas, dahil kapag nalaman iyon ng Itaas, iwawasto sila ayon sa prinsipyo, at magiging katapusan na ng lahat para sa kanila, at tiyak na matatanggal sila at mapapalayas. Kaya nga, kapag gumagawa ng kasamaan ang mga anticristo at nalalantad, ang unang ginagawa nila ay hindi pagnilayan kung saan sila nagkamali, saan nila nilabag ang prinsipyo, bakit nila ginawa ang ginawa nila, anong disposisyon ang nanaig sa kanila, ano ang kanilang mga motibo, ano ang kanilang kalagayan sa oras na iyon, kung dahil ba iyon sa kanilang pagkasuwail o dahil sa mga motibong may bahid-dungis. Sa halip na suriin ang mga bagay na ito, o pagnilayan man lang ang mga ito, nag-iisip silang mabuti ng kahit anong paraan para mapagtakpan ang mga tunay na pangyayari. Kasabay nito, ginagawa nila ang lahat para makapagdahilan sa harap ng mga hinirang ng Diyos, para malinlang sila, na sinisikap na paliitin ang mga bagay na nagawa nila, para malusutan ang mga iyon nang sa gayon ay maaari silang manatili sa sambahayan ng Diyos, kumikilos nang ligtas sa parusa, inaabuso ang kanilang kapangyarihan, nang sa gayon ay magawa pa rin nilang linlangin at kontrolin ang mga tao, na mahikayat ang mga ito na tingalain sila at gawin ang sinasabi nila upang matugunan ang kanilang matitinding pagnanasa at ambisyon” (Ang Salita, Vol. IV. Paglalantad sa mga Anticristo. Ikalabing-isang Aytem). Talagang nakakabahala ang mga salita ng Diyos para sa akin. Lalo na nang mabasa ko ang mga salitang “anticristo,” “sinisikap nilang mag-isip ng paraan para mapagtakpan ang mga iyon,” “linlangin,” at “lituhin,” pakiramdam ko’y hinahatulan at inilalantad ako ng Diyos nang harapan. Naisip ko noong itanong ni Ashley kung nasubaybayan ko ang proyektong iyon, hindi ko inamin kaagad na hindi ko nagawa iyon, o sinamantala man lang ang pagkakataong pagnilayan ang sarili ko at mag-isip kung paano itatama ang aking mga paglihis. Nagkunwari akong hindi nakita ang kanyang mensahe, pagkatapos ay nagmadali akong maghanap ng mga sagot at tumugon. Sa gayong paraan hindi malalaman ni Ashley na hindi ko nasusubaybayan ang proyekto o na hindi ako nagpakahirap at naging responsable sa aking tungkulin. Iisipin niya na maaasahan ako, na mapagkakatiwalaan ako. Pagkatapos nang dumating ang lider para siyasatin ang trabaho ko, nakahanap siya ng ilang paglihis at problema sa aking tungkulin, at pinungusan at iwinasto ako, hindi lang hindi ko tinanggap ito o pinagnilayan ang aking sarili, na umaamin na hindi ako gumagawa ng praktikal na gawain at naging pabaya ako at iresponsable sa aking tungkulin, kundi nagsinungaling pa ako at nanlinlang at pinagtakpan ko ang katotohanan. Sinabi ko pa sa sarili ko, “Kailangan kong lalong magsikap sa hinaharap, para matiyak na masasagot ko kaagad ang alinman sa mga tanong ng lider, para wala siyang makitang mga mali o kapabayaan sa trabaho ko, kundi iisipin niya na nakatuon ako sa mga detalye at responsable.” Nag-isip akong mabuti para maprotektahan ang aking reputasyon at katayuan, na nangangamba na baka mahalata ako ng mga tao, at mawala ang magandang pagkakilala nila sa akin na ako ay “masipag, responsable, matatag at maaasahan.” Hindi ba ang mithiin ko ay ang pahalagahan at tingalain ako ng iba? Nakita ko na ang ipinakita kong disposisyon ay talagang sa isang anticristo. Kapag ang isang anticristo ay iwinawasto o inilalantad, hindi siya nagpapasakop at nagninilay-nilay sa sarili, kundi ginagawa niya ang kanyang makakaya para pangatwiranan ang kanyang sarili, isantabi ang responsibilidad at itago ang sarili niyang mga problema. Ganap siyang walang kahihiyan. Ang mga anticristo ay hindi nagpapakita ng kahit katiting na pagnanais na tanggapin ang katotohanan, kundi ng mga pakana lamang nila para magsalita at kumilos sa isang paraang nagpoprotekta sa kanilang katayuan at reputasyon. Hindi ba gayon talaga akong kumilos? Hindi ako gumagawa ng praktikal na gawain o naglalaan ng sarili ko sa aking tungkulin, kaya dapat ay nakonsiyensya ako at nakaramdam ng utang na loob. Pero hindi lang ako naging manhid, kundi patuloy ko pang ginawa ang lahat para magkunwari at pagtakpan ang aking sarili. Ako ay talagang mapanlinlang at tuso, kasuklam-suklam at masama. Pakiramdam ko ay lubos akong nahubaran, nalantad sa liwanag ng araw, at na ang aking mga kilos ay hinatulan at kinondena ng Diyos. Nararamdaman ko rin na ang disposisyon ng Diyos ay matuwid at walang pinalalagpas na pagkakasala, at natakot ako at nanginig. Alam ko na kailangan kong magsisi at magbago kaagad-agad.

Pagkatapos ay binasa ko ang iba pang mga salita ng Diyos: “Kung hahangarin ng mga tao na maging matapat, saka lang nila malalaman kung gaano sila katiwali, kung mayroon ba talaga silang anumang wangis ng tao o wala, at malinaw na makakagawa ng sarili nilang hakbang o makakakita ng kanilang mga kakulangan. Kapag nagsasagawa sila ng katapatan, saka lang sila magkakaroon ng kamalayan kung gaano karaming kasinungalingan ang sinasabi nila at kung gaano kalalim nakatago ang panlilinlang at pandaraya nila. Tanging sa pagkakaroon ng karanasan sa pagsasagawa ng pagiging matapat unti-unting malalaman ng mga tao ang katotohanan ng kanilang sariling katiwalian at makikilala ang kanilang sariling kalikasang diwa, at saka lamang tuloy-tuloy na madadalisay ang kanilang mga tiwaling disposisyon. Tanging sa takbo ng palagiang pagdadalisay ng kanilang mga tiwaling disposisyon magagawang makamit ng mga tao ang katotohanan. Huwag kayong magmadali sa paglasap ng mga salitang ito. Hindi pineperpekto ng Diyos yaong mga mapanlinlang. Kung ang puso mo ay hindi tapat—kung hindi ka isang tapat na tao—kung gayon hindi ka makakamit ng Diyos. Hindi mo rin makakamit ang katotohanan, at hindi rin makakayang makamit ang Diyos. Ano ang ibig sabihin kung hindi mo makakamit ang Diyos? Kung hindi mo makakamit ang Diyos at hindi mo naunawaan ang katotohanan, hindi mo makikilala ang Diyos, kaya’t mawawalan ng paraan na maaari kang maging kaayon ng Diyos, kung magkagayon ay ikaw ang kaaway ng Diyos. Kung hindi ka kaayon ng Diyos, hindi mo Diyos ang Diyos; at kung ang Diyos ay hindi mo Diyos, hindi ka maaaring maligtas. Kung hindi mo hinahangad na matamo ang kaligtasan, bakit ka naniniwala sa Diyos? Kung hindi mo matatamo ang kaligtasan, magiging matinding kaaway ka ng Diyos magpakailanman, at itatakda na ang iyong kahihinatnan. Kaya, kung nais ng mga tao na maligtas, dapat silang magsimula sa pagiging matapat. Sa huli, ang mga nakakamit ng Diyos ay minamarkahan ng isang tanda. Alam ba ninyo kung ano ito? Nasusulat ito sa Pahayag, sa Bibliya: ‘At sa kanilang bibig ay walang nasumpungang kasinungalingan: sila’y mga walang dungis’ (Pahayag 14:5). Sino yaong ‘sila’? Sila yaong mga naligtas, nagawang perpekto at nakamit ng Diyos. Paano inilalarawan ng Diyos ang mga taong ito? Ano ang mga katangian at mga pagpapahayag ng kanilang pag-asal? Wala silang dungis. Hindi sila nagsasabi ng mga kasinungalingan. Marahil ay nauunawaan at naiintindihan ninyong lahat ang kahulugan ng hindi pagsasabi ng mga kasinungalingan: Nangangahulugan ito ng pagiging matapat. Ano ang tinutukoy ng ‘walang dungis’? Ang ibig sabihin nito ay hindi paggawa ng kasamaan. At anong pundasyon ang pinagbabatayan ng hindi paggawa ng kasamaan? Walang duda, nakabatay ito sa pundasyon ng pagkatakot sa Diyos. Samakatuwid, ang ibig sabihin ng pagiging walang dungis ay ang matakot sa Diyos at umiwas sa kasamaan. Paano inilalarawan ng Diyos ang taong walang dungis? Sa mga mata ng Diyos, tanging ang mga may takot sa Diyos at umiiwas sa kasamaan ang perpekto; sa gayon, ang mga taong walang dungis ay yaong mga may takot sa Diyos at umiiwas sa kasamaan, at tanging ang mga perpekto ang walang dungis. Tama talaga ito” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Mula sa mga salita ng Diyos nakita ko na ang mga tusong tao ay puno ng mga kasinungalingan. Isinasabuhay nila ang isang ganap na satanikong disposisyon at mga kaaway sila ng Diyos. Nabibilang sila kay Satanas at hindi maliligtas ng Diyos. Nakita ko kung gaano ako nailagay sa matinding panganib ng aking mga kasinungalingan at panlilinlang, at masyado akong walang kahihiyan! Kung hindi sa mga insidenteng ito ng mga paglalantad, hindi ko matatanto kailanman ang tindi ng aking mga kasinungalingan at panlilinlang, ni ang tindi ng aking madaya at tusong satanikong disposisyon. Hindi ako maaaring magpatuloy sa gayong paraan. Kinailangan kong aminin ang aking mga pagkakamali, isagawa ang katotohanan, at maging isang matapat na tao.

Naghanda akong magpadala ng mensahe sa lider para sabihin sa kanya kung ano talaga ang nangyari, pero medyo nag-atubili ako. “Kung sasabihin ko sa kanya na nagsinungaling ako, ano ang iisipin ng lider sa akin? Hindi ba niya iisipin na masyado akong tuso, na sobra kong iniisip ang gayon kasimpleng bagay, at nagsinungaling pa ako tungkol doon, at na hindi ako mapagkakatiwalaan? Siguro sa pagkakataong ito hindi ako magsasalita, pero sa susunod magiging prangka na ako, matapat, at maituturing iyon na pagsisisi.” Patuloy kong inalo ang sarili ko na hinding-hindi na ako magsisinungaling ulit, pero sinurot ako ng aking budhi, at nakonsiyensya ako. Nabasa ko ang isang sipi ng mga salita ng Diyos: “Maraming praktikal na problema ang lumilitaw habang nararanasan ng mga tao ang pagiging matapat. Kung minsan ay nagsasalita lang sila nang hindi nag-iisip, nagkakamali sila saglit at nagsasabi ng kasinungalingan dahil sila ay pinatatakbo ng isang maling motibo o pakay, o banidad at pride, at dahil dito, kailangan nilang magsabi ng mas higit na maraming kasinungalingan para pagtakpan iyon. Sa huli, hindi sila panatag sa puso nila, pero hindi na nila mababawi ang mga kasinungalingan na iyon, wala silang lakas ng loob na itama ang kanilang mga pagkakamali, na aminin na nagsinungaling sila, at sa ganitong paraan, patuloy silang nagkakamali. Pagkatapos nito, parang palaging may batong nakadagan sa puso nila; gusto nila palaging humanap ng pagkakataong magsabi ng totoo, na aminin ang kanilang pagkakamali at magsisi, pero hindi nila ito kailanman isinasagawa. Sa huli, pinag-iisipan nila ito at sinasabi sa kanilang sarili, ‘Babawi ako kapag ginampanan ko ang tungkulin ko sa hinaharap.’ Lagi nilang sinasabing babawi sila, pero hindi nila ginagawa. Hindi iyon kasingsimple ng paghingi lang ng tawad pagkatapos magsinungaling—mababawi mo ba ang pinsala at mga kahihinatnan ng pagsisinungaling at panlilinlang? Kung, sa gitna ng matinding pagkamuhi sa sarili, nagagawa mong magsisi, at hindi mo na muling gagawin ang bagay na iyon, kung gayon ay maaaring matanggap mo ang pagpaparaya at awa ng Diyos. Kung nagsasabi ka ng matatamis na salita at nagsasabing babawi ka para sa mga kasinungalingan mo sa hinaharap, pero hindi ka talaga nagsisisi, at kalaunan ay patuloy kang nagsisinungaling at nanlilinlang, kung gayon ay masyado kang mapagmatigas sa iyong pagtangging magsisi, at siguradong mapapalayas ka. Dapat itong kilalanin ng mga taong may konsiyensya at katinuan. Matapos magsinungaling at manlinlang, hindi sapat ang isipin lang na humingi ng tawad; ang pinakamahalaga ay na kailangan mong tunay na magsisi. Kung nais mong maging matapat, dapat mong lutasin ang problema ng pagsisinungaling at panlilinlang. Dapat kang magsabi ng katotohanan at gumawa ng mga praktikal na bagay. Kung minsan, mapapahiya ka sa pagsasabi ng katotohanan at magiging dahilan para maiwasto ka, ngunit maisasagawa mo ang katotohanan, at ang pagsunod at pagpapalugod sa Diyos sa isang pagkakataong iyon ay magiging sulit, at magdadala ito sa iyo ng kaginhawahan. Ano’t anuman, maisasagawa mo na sa wakas ang pagiging matapat, masasabi mo na sa wakas kung ano ang nasa puso mo, nang hindi sinusubukang ipagtanggol o ipawalang-salan ang sarili mo, at ganito ang tunay na paglago. Iwasto ka man o palitan, magiging matatag pa rin ang puso mo, dahil hindi ka nagsinungaling; mararamdaman mo na dahil hindi mo ginawa nang maayos ang tungkulin mo, tama lang na iwasto ka, at na akuin mo ang responsabilidad para dito. Ito ay isang positibong pag-iisip. Gayunpaman, ano ang magiging kahihinatnan kapag ikaw ay nanlinlang? Pagkatapos mong manlinlang, ano ang mararamdaman mo sa puso mo? Balisa; palagi mong mararamdaman na may pagkakonsensyaa at katiwalian sa puso mo, mararamdaman mo na palagi kang inaakusahan: ‘Paano ko nagawang magsinungaling? Paano ko naatim na muling manlinlang? Bakit ako ganito?’ Mararamdaman mo na parang hindi mo maiaangat ang iyong ulo, na parang hiyang-hiya kang humarap sa Diyos. Lalo na kapag pinagpapala ng Diyos ang mga tao, kapag tumatanggap sila ng biyaya, habag at pagpaparaya ng Diyos, mas lalo nilang nararamdaman na nakakahiyang linlangin ang Diyos, at sa puso nila, mas matindi ang nararamdaman nilang paninisi, at wala silang kapayapaan at kagalakan. Ano ang ipinapakita nitong problema? Na ang manlinlang ng mga tao ay isang pagpapakita ng tiwaling disposisyon, ito ay para maghimagsik at lumaban sa Diyos, kaya magdudulot ito sa iyo ng pasakit” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Ang sarili kong kalagayan ang inihayag ng mga salita ng Diyos. Pakiramdam ko sinasabi ng Diyos ang lahat ng iyon nang tuwiran sa akin, at nakita ko na ang pagiging mapanlinlang at ang pagiging matapat na tao ay magkasalungat na mga landas. Ang pagiging mapanlinlang ay hindi ang tamang landas, at hindi ito naaayon sa normal na pagkatao. Kung minsan ay maaaring makamit ng mga tao ang kanilang mga layunin sa pagsisinungaling at pandaraya, pero ang nawawala sa kanila ay ang kanilang integridad at dignidad. Wala itong idudulot kundi pangongonsiyensya at pagkabalisa, at mabubuhay sila sa kadiliman, niloloko at pinagtatawanan ni Satanas. Nakita ko na sa lahat ng aking kasinungalingan at panlilinlang, nagkikimkim ako ng mga kahiya-hiyang lihim na hindi maaaring malantad, at labis akong pinaglaruan ni Satanas! Ang aking mga kasinungalingan at panlilinlang ay nagpalugod sa aking kahambugan sa sandaling iyon, pero kinasuklaman at kinondena ako ng Diyos at hindi ko nakuha ang Kanyang pagsang-ayon. Hindi ba hangal ako? Sa bawat mahalagang sandali kung kailan kinailangan kong magsabi ng totoo, pinagbigyan ko ang sarili ko, na sinasabing, “Sa susunod isasagawa ko ang katotohanan, sa susunod.” Lagi kong pinatatawad ang sarili ko, hindi ko isinasagawa ang katotohanang naunawaan ko, kaya hindi ko isinabuhay kailanman ang realidad ng pagiging isang matapat na tao, at hindi ko isinantabi kailanman ang aking mapanlinlang na disposisyon. Paano ililigtas ng Diyos ang ganitong tao? Habang pinag-iisipan ito, sinabi ko sa sarili ko na hindi maaaring patuloy kong gawin iyon, na hindi mahalaga kung ano ang tingin sa akin ng mga tao, at na kailangan ko higit sa lahat na mamuhay sa harap ng Diyos, tanggapin ang Kanyang pagsusuri, at maging isang taong maaari Niyang sang-ayunan. Iyon ang susi. Dapat akong maging simple at bukas at magsabi ng katotohanan. Kahit may nakakita sa akin nang malinaw at napahiya ako at nawalan ng katayuan, ang pagsasagawa ng katotohanan at pagiging matapat ay mangangahulugan ng pagkakamit ng pagsang-ayon ng Diyos, at iyon ang pinakamahalaga at napakahalaga at napakamakabuluhan niyon! Gayundin, lagi kong pinagtatakpan ang personal kong mga problema, at kahit maaaring hindi matuklasan ng iba ang tungkol sa mga iyon at maaaring hindi ako iwasto o sisihin, wala akong tunay na kaalaman tungkol sa sarili kong katiwalian at mga kamalian, kaya hindi ko mabago ang aking tiwaling disposisyon o magampanan nang mas mahusay ang aking tungkulin. Nanatiling nakabaon sa kaibuturan ng puso ko ang mga bagay na iyon na parang tumor na hindi talaga tumitigil sa paglaki, at sa huli ay magiging katapusan ko. Pero ang mga kapatid na bukas at simple ay ihahayag lamang ang lahat ng kanilang pagkakamali o problema sa kanilang tungkulin, at kung minsa’y iwinasto sila, sinisi, o pinaalis pa nga, pero umantig talaga iyon sa puso nila. Nagawa nilang makita ang kanilang mga problema nang mas maaga at nahanap ang katotohanan para malutas ang mga iyon, at nagdulot iyon sa kanila ng malaking pagsulong sa buhay. Bagama’t maaaring nakakahiya ang maging bukas at simple, natamo nila ang pagsang-ayon ng Diyos sa pagsasagawa ng katotohanan. Katalinuhan iyan. Akala ko noon ay puno ako ng mga ideya, na matalino ako, at matalino ang makapanlinlang ng iba, pero talagang hangal ako, napakahangal! Masyado akong nagtiwala sa sarili kong katalinuhan. Naging lubos akong katawa-tawa! Nang matanto ko ito, tumigil ako sa pag-aalala kung ano ang maaaring isipin ng mga tao sa akin at ginusto ko lang na isagawa ang katotohanan at pahiyain si Satanas, sa halip na biguing muli ang Diyos. Kaya nag-ipon ako ng lakas ng loob na sabihin sa lider ang katotohanan, pati na ang dahilan kung bakit ako nagsinungaling at kung ano ang aking mga intensyon. Matapos kong ipadala ang mensahe, nakadama ako ng kapayapaan at paglaya. Hindi naglaon ay sumagot sa mensahe ang lider, na sinasabi, “Ang pagsisikap na maging matapat sa ganitong paraan ay maganda. Mayroon din akong tusong tiwaling disposisyon….” Labis akong naantig nang mabasa ko iyon, at napahiya rin ako talaga. Ang isang pagsisikap na ito sa pagiging matapat na tao ay talagang nagpakita sa akin na ito lang ang wastong paraan para maging isang tao.

Pagkatapos niyon, sinimulan kong sadyang subukang magsanay na maging matapat sa aking pang-araw-araw na buhay sa aking mga salita at kilos, at nalaman ko na hindi ako naging tumpak o patas sa marami sa mga bagay na sinabi ko. Kung minsa’y nagsalita ako batay sa aking mga haka-haka at imahinasyon, at kung minsa’y nagpalabis ako o nagsalita ng hindi tama. Kun minsa’y sadya akong nagpanggap at nanlinlang. Mas lalong naging halata na sinungaling talaga ako. Naaalala ko na minsa’y nagpadala ng mensahe ang isang lider na kinukumusta ang isang proyekto, at naisip ko nang hindi ko namamalayan, “Hindi ko inalam ang sitwasyon sa oras, pero kung sasabihin kong ‘Hindi ko alam, kailangan kong magpunta at magtanong,’ iisipin kaya ng lider na hindi ako praktikal, at kaya ko lang humiyaw ng mga slogan? Siguro hindi ako dapat magsalita, kundi mabilis kong susuriin ang sitwasyon at sasagot ako. Kahit hindi ito nagagawa, wala man lang masasabing masama ang lider tungkol sa akin, at maipapakita niyon na kahit paano’y sinusubaybayan ko ang mga bagay-bagay.” Nang gagawin ko na sana iyon, natanto ko na nanlilinlang ako para protektahang muli ang sarili kong reputasyon at katayuan. Kaya tahimik akong nagdasal ako sa Diyos, “Diyos ko, gusto kong talikdan ang aking mga tusong intensyon at isagawa ang katotohanan bilang isang matapat na tao. Pakigabayan at tulungan Mo ako.” Pagkatapos kong magdasal, sumaisip ko ang mga salitang ito ng Diyos: “Ang pagsisinungaling ay nangangahulugan ng pagkakanulo ng iyong karakter at dignidad. Tinatanggalan nito ng dignidad at karakter ang isang tao, at nayayamot at nasusuklam ang Diyos dito. Ito ba ay kapaki-pakinabang? Hindi” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Ang mga salitang “karakter” at “dignidad” ay talagang nag-udyok sa akin na sabihin ang katotohanan, na tumigil sa pamumuhay na parang demonyo. Kaya nagpadala na lang ako ng tuwirang sagot, na sinasabing, “Hindi ko tiyak ang mga detalye, kailangan ko munang tingnan iyon.” Nakadama ako ng kapayapaan sa puso ko matapos kong ipadala iyon. Mas lalo kong nadama na ang pagiging matapat ang pinakamahalagang aspeto ng pagkatao, ang kabuuan ng pagkatao. Pagiging matapat lang ang wangis ng isang normal na tao. Salamat sa Diyos sa pagliligtas sa akin!


17. Isang Espesyal na Karanasan Noong Kabataan

Ni Zhengxin, Tsina

Noong 2002, nung ako’y 18 taong gulang, tinanggap ko ang gawain ng Makapangyarihang Diyos sa mga huling araw. Noong Hulyo ng 2004, inaresto kami ni Brother Wang Cheng ng mga pulis habang nangangaral ng ebanghelyo sa ibang probinsya. Noong panahong iyon, naisip ko, “Nangangaral lang kami ng ebanghelyo, at wala kaming nilabag na anumang batas. At saka, bata pa ako, kaya malamang walang gagawin sa akin ang mga pulis. Baka tatanungin lang nila ako, tapos pakakawalan na ako.” Hindi ko inaasahan, pagkatapos nila kaming dalhin sa istasyon ng pulisya, isang opisyal ang pumukpok sa mesa at marahas akong tinanong: “Ano’ng pangalan mo? Saan ka nakatira? Sino ang nagsabi sa iyong pumunta ka? Kanino mo ipinangaral ang ebanghelyo?” Nang hindi ako sumagot, dalawang beses niya akong sinampal nang malakas sa mukha, napakalakas na nagpanting ang mga tainga ko, at sinabi niyang sa pangangaral namin ng ebanghelyo ay ginagambala namin ang kaayusan ng lipunan at nilalabag ang batas. Nagalit ako dahil dito, at naisip ko, “Kalokohan! Nangangaral lang kami ng ebanghelyo dahil gusto naming maging mabubuting tao ang iba at tahakin ang tamang landas. Paano mo iyon matatawag na paggambala sa kaayusan ng lipunan?” Ngunit nang makita ko kung gaano kalupit ang mga pulis, alam kong walang silbi ang mangatwiran sa kanila, kaya wala na lang akong sinabi. Kalaunan, pinosasan nila kami ni Wang Cheng at isinakay kami sa kotse ng pulis. Habang nagmamaneho sila, kinakabahan talaga ako. Takot na takot akong bubugbugin at pahihirapan nila ako pagdating namin sa aming destinasyon. Kung hindi ko makayang tiisin ang hirap at maging isang Judas, hindi ko lang malalabag ang disposisyon ng Diyos, magsasanhi rin ako na maaresto at magdusa gaya ko ang mas marami pang kapatid. Tahimik akong nanalangin sa Diyos nang paulit-ulit: “Diyos ko, takot na takot ako. Pakiusap protektahan Niyo ako, at bigyan Niyo ako ng tiwala at lakas.” Pagkatapos kong magdasal, medyo kumalma ako.

Dinala nila kami sa Municipal Criminal Investigation Office. Nang kapkapan nila kami, nakita ng isa sa mga opisyal na may pager ako at sinabing malamang ay isa akong lider. Nang marinig ko ito, naisip ko, “Kung iniisip nilang isa akong lider, duda akong pakakawalan nila ako nang basta-basta.” Nang makitang hindi ako umiimik, isang pulis na may apelyidong Zhao ang nagsalita nang may walang ekspresyon na ngiti, “Kung hindi mo sasabihin sa amin ang nalalaman mo, tingnan natin kung hanggang kailan ka makakatagal!” Sinipa niya ako nang maraming beses habang minumura ako, at tapos sinuntok ako sa dibdib, sinasaktan ako nang husto at saglit akong nawalan ng hininga. Sinuntok at sinipa pa niya ako, kaya napaatras ako nang mahigit 2 metro at muntik na akong matumba. Tahimik kong tiniis ang sakit at hindi ako umimik. Huminto siya sa wakas nang mapagod siya, saka mabagsik na sinabing, “Kung hindi ka magsasalita, ilalagay ka namin sa tiger chair at ipapatikim sa’yo ang aming de-kuryenteng batuta!” Talagang natakot ako. Masakit na ang katawan ko dahil sa mga sipa at suntok. Hindi ko alam kung kakayanin ko ang matali sa tiger chair at makuryente, kaya tahimik akong nagdasal sa Diyos nang paulit-ulit, “Diyos ko, protektahan Mo po sana ang aking puso at bigyan ako ng tiwala at lakas ng loob. Gusto ko pong umasa sa Iyo para manindigan at hindi ako kailanman magiging isang Judas.” Pagkatapos, naalala ko ang ilan sa mga salita ng Makapangyarihang Diyos: “Hindi ka dapat matakot sa ganito at ganyan; gaano man karaming hirap at panganib ang maaari mong harapin, kaya mong manatiling hindi natitinag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin…. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; sa suporta Ko, sino ang makakahadlang sa daan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Tunay ngang ang Diyos ang matibay kong suporta, at nasa Kanyang mga kamay ang buhay ko. Inaresto ako nang may pahintulot ng Diyos. Pagsubok ito ng Diyos para sa akin. Gaano man ako pahirapan ng mga pulis, talagang maninindigan ako sa aking patotoo sa Diyos. Tinanong sa akin ng isa sa mga pulis ang pangalan at tirahan ko. Naisip ko, “Kasalukuyang nagho-host ang aking pamilya ng mga lider ng iglesia sa bahay namin. Kung sasabihin ko kung saan ako nakatira, at hahalughugin ng mga pulis ang bahay namin, huhulihin ang mga miyembro ng pamilya ko at ang mga lider, kaya hindi ko pwedeng sabihin sa kanila.” Nang makita niya na hindi ako nagsasalita, talagang nagalit siya, at walang sabi-sabing dinampot ang aklat ng salita ng Diyos at malakas itong inihampas sa mukha ko, kaya sobrang nanakit ang mukha ko, at pagkatapos malupit niya akong sinipa. Samantala, sinuntok ako nang malakas sa dibdib ng isa pang pulis. Hindi sila huminto hanggang sa sila’y humihingal na. Nang makitang hindi pa rin ako nagsasalita, sinabi ng isa sa kanila, “Isa talagang panatiko. Ikulong niyo siya sa bilangguan at pahirapan!” Nang marinig kong makukulong ako, medyo natakot ako. Nabalitaan ko na sa mga kulungan, binubugbog ng mga bilanggo ang mga kapwa bilanggo. Kung talagang makukulong ako, anong uri ng pagpapahirap ang kailangan kong tiisin? Lulumpuhin ba nila ako? Paano kung hindi ko ito kakayanin? Pinag-isipan ko ito nang husto, ngunit alam kong hinding-hindi ako pwedeng maging isang Judas at ipagkanulo ang Diyos, anuman ang mangyari. Sumumpa ako sa Diyos, “Diyos ko! Napakababa ng tayog ko at hindi ako makatayong matatag nang mag-isa, ngunit handa akong sumandig sa Iyo. Samahan Niyo po ako, at bigyan Niyo po ako ng kalooban na makayang tiisin ang pagdurusa. Hindi ako kailanman magiging isang Judas, at hindi ko ipagkakanulo ang aking mga kapatid!” Pagkatapos kong magdasal, nakaramdam ako ng lakas at tiwala.

Kalaunan, isang pulis na nasa katamtamang-gulang ang nagkunwaring palakaibigan sa akin, at sinabing, “Tingnan mo. Bata ka pa, matangkad, at gwapo. Bakit hindi ka maghanap ng magandang kasintahan o ng magandang trabaho? Bakit ka nag-aabalang maniwala sa Diyos?” Tapos naglabas siya ng liham ng pagsisisi para pirmahan ko. Binasa ko ito at napagtanto kong ang pagpirma rito ay mangangahulugang pinagtataksilan ko ang Diyos. Hindi ko pwedeng pirmahan ang sulat na iyon! Nang tumanggi akong pirmahan ito, inihampas ng opisyal ang matigas na aklat ng salita ng Diyos sa sentido ko, kaya nagpanting na naman ang aking mga tainga, at biglang lumitaw ang isang malaking bukol sa aking ulo. Pagkatapos akong tamaan nang ganon, nagmanhid ang ulo ko at namaga ang mukha ko, masakit at namamaga ang mga binti ko dahil sa mariing pagsipa. Pakiramdam ko’y naparalisa ang buong katawan ko, at sobrang masakit ito na hindi ko na napigilang mapaluha. Naisip ko, “Kung patuloy akong tumangging pirmahan ang liham ng pagsisisi, mas sasaktan ba nila ako? Papatayin ba nila ako? Pero hindi ko ito pwedeng pirmahan. Ang pagpirma nito ay pagtataksil sa Diyos.” Sa sandaling iyon, naisip ko ang isang sipi ng mga salita ng Makapangyarihang Diyos: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, na mapanatili ang iyong dating pagmamahal nang hindi ito hinahayaang maging marupok o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t maaaring mapait ang iyong pagluha o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Naunawaan ko na pagsubok para sa akin ang paghihirap at pagdurusa, upang makita kung may tunay akong pananampalataya, at kung kaya kong manindigan sa aking patotoo sa Diyos. Sinabi ng Diyos na ang tunay na pananampalataya ay nangangahulugan ng pagpapasakop sa Kanyang mga pagsasaayos sa bawat kapaligiran at pagbibigay-kasiyahan sa Kanya kahit pa nangangahulugan ito ng pagtitiis ng pagdurusa at pasakit. Kailangan kong ganap na ipagkatiwala ang aking sarili sa Diyos, at gaano man katinding pagdurusa ang aking tiisin, hindi ako maaaring magpasakop kay Satanas. Kailangan kong sumandig sa Diyos at magpatotoo. Sa isiping ito, nagdasal ako, “Diyos ko, paano man nila ako bugbugin, kahit pa bugbugin nila ako hanggang mamatay ako, hinding-hindi ko pipirmahan ang liham ng pagsisisi na iyon.” Noong gabing iyon, ipinadala kami ni Wang Cheng ng mga pulis sa detention house, kung saan magkahiwalay kaming ikinulong.

Dinala ako ng nakatalagang opisyal sa isang selda. Mayroong mahigit isang dosenang tao sa loob. Lahat ay may mabangis na mukha at ekspresyon. Mukhang nakakatakot at nakakakilabot ang selda kaya natakot talaga ako. Sinabi ng opisyal sa mga bilanggo, “Isa itong naniniwala sa Diyos. ‘Kayo na ang bahala’ sa kanya.” Sa sandaling natapos siyang magsalita, lumapit ang dalawang bilanggo upang bugbugin at sipain ako, saka sinabihan akong maghubad. Nagdala sila ng isang hose at mahigit kalahating oras na binuhusan ng malamig na tubig ang aking katawan, at sa puntong iyon ay nanginginig na ako sa lamig. Paulit-ulit nila akong tinanong kung ano ang pangalan ko at kung kanino ko ipinangaral ang ebanghelyo. Patuloy akong nagdasal nang tahimik sa Diyos, humihiling sa Kanya na protektahan ang aking puso. Hindi ako umimik. Kinabukasan, binugbog na naman nila ako. Hinawakan ng isang preso ang buhok ko at napakalakas niyang inihampas ang likod ng ulo ko sa dingding kung kaya’t nagpanting ang mga tainga ko at dumugo ang ilong ko. Kalaunan, “ineroplano” nila ako, na ibig sabihin ay pinayuko nila ako habang dalawang preso ang humawak sa aking mga braso at ibinangga ako nang malakas sa pader, na dahilan para bumukol ang ulo ko at mahilo at manlabo. Bago ko pa mabawi ang aking ulirat, binigyan nila ako ng “pai gow,” na ibig sabihin, idinapa nila ako sa sahig at hinawakan ang mga braso ko sa likuran ko, habang isang tao sa harap ang humahawak sa aking mga kamay at hinihila ako paabante, habang may isa na nakaupo sa aking likuran at hinahawakan ang aking mga braso at tinutulak ako paabante. Pakiramdam ko parang natatanggal ang mga braso ko. Napasigaw ako sa sakit. Pinahirapan nila ako nang mahigit sampung minuto bago sila tumigil, at nang bitawan nila ako sa wakas, namanhid na ang mga braso ko. Naisip ko, “Napilayan na ba ang mga braso ko? Kung ganun nga, bata pa ako, kaya paano ako mabubuhay sa hinaharap? Hindi ko alam kung ano ang susunod nilang gagawin para pahirapan ako. Bubugbugin ba nila ako hanggang mamatay?” Habang lalo kong iniisip iyon, lalo akong natatakot. Pero pagkatapos ay naisip ko ang mga salita ng Makapangyarihang Diyos: “Kapag handang isakripisyo ng mga tao ang kanilang mga buhay, ang lahat ng bagay ay nagiging walang halaga, at walang makagagapi sa kanila. Ano ang maaaring maging higit na mahalaga kaysa buhay? Sa ganitong paraan nawawalan si Satanas ng kakayahang gumawa pa sa mga tao, walang anumang magagawa ito sa tao” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 36). Napagtanto ko na alam ni Satanas na minamahal ng mga tao ang buhay at kinatatakutan ang kamatayan, kaya ginagamit nito ang ating kahinaan para atakihin tayo at pilitin tayong ipagkanulo ang Diyos. Hindi ako pwedeng mahulog sa panlilinlang ni Satanas at mamuhay sa kahihiyan para lang mapanatili ang aking buhay. Naisip ko ang mga banal noong mga panahong nakalipas, na nagdusa nang husto para ipangaral ang ebanghelyo. Ang ilan ay inaresto at ikinulong, at nagbuwis pa nga ng buhay ang ilan. Isang karangalan na marinig ko ang tinig ng Diyos sa mga huling araw, na maipangaral ko ang ebanghelyo, at mapatotohanan ang pagpapakita at gawain ng Diyos. Kahit na pahirapan ako ng mga taong ito hanggang kamatayan, ako ay inuusig alang-alang sa pagkamatuwid. Isa itong maluwalhating bagay, at mangangahulugan ito na hindi ako nabuhay nang walang kabuluhan. Nang mapagtanto ko ito, nakahanap ako ng lakas sa aking puso. Paano man nila ako usigin, maninindigan ako at hindi pagtataksilan ang Diyos.

Nang maglaon, nang dalhin ako ng mga pulis para sa interogasyon, binantaan nila ako, sinabing, “May pagkakataon ka pang umamin. Isa kang bilanggong pulitikal, at kung hindi ka umamin, masesentensyahan ka. Masasama ang mga taong makakatagpo mo sa bilangguan. Magsisisi ka! Hindi namin masasabi kung makakalabas ka nang buhay.” Sa sandaling narinig kong masesentensyahan ako, at na itinuturing akong isang bilanggong pulitikal, napagtanto ko na ito ay isang seryosong krimen. Ilang taon kaya ako makukulong? Kailangan ko bang gugulin ang buong kabataan ko sa bilangguan? Narinig ko mula sa ibang mga preso na maraming tao sa bilangguan ang binubugbog hanggang mamatay. Mas lalo akong nag-alala. Hindi ko alam kung anong mga paraan ang maaaring gamitin ng mga preso para pahirapan ako, o kung mabubuhay pa ako. Habang lalo kong iniisip iyon, lalo akong nagiging miserable. Ayaw ko talagang masentensyahan, at gustong-gusto ko nang makaalis sa lugar na iyon. Paulit-ulit akong nanalangin sa Diyos, sinasabing, “Diyos ko! Mahinang-mahina ako ngayon, at hindi ko nauunawaan ang Inyong kalooban, subalit alam kong narito ako ngayon sa sitwasyong ito nang may pahintulot Niyo. Pakiusap, bigyang-kaliwanagan at gabayan Niyo po ako upang ako’y makapanindigan.” Pagkatapos magdasal, naalala ko ang mga salita ng Makapangyarihang Diyos: “Marahil ay naaalala ninyong lahat ang mga salitang ito: ‘Sapagka’t ang aming magaang na kapighatian, na sa isang sandali lamang, ay siyang gumagawa sa amin ng mas higit at walang hanggang bigat ng kaluwalhatian.’ Narinig na ninyong lahat dati ang mga salitang ito, subalit walang sinuman sa inyo ang nakaunawa sa tunay na kahulugan nito. Ngayon, alam na alam ninyo ang tunay na kabuluhan ng mga ito. Ang mga salitang ito ay isasakatuparan ng Diyos sa mga huling araw, at matutupad doon sa mga malupit na pinahirapan ng malaking pulang dragon sa lupain kung saan ito nakahimlay na nakapulupot. Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi, at natutupad ang mga salitang ito sa inyo, ang grupong ito ng mga tao, dahil dito. Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng paghihirap na ito ginagawa ng Diyos ang isang yugto ng Kanyang gawain, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Matapos kong pagnilayan ang mga salita ng Diyos, naunawaan ko na ang pag-uusig at pagpapahirap sa akin ngayon ay isang bagay na dapat kong pagdusahan. Ito ay pag-uusig dahil sa pagiging matuwid at pagdurusa kasama ni Cristo. Ito ay makabuluhan. Ang maaresto at mausig sa ganitong paraan ay nagbigay-daan sa akin na malinaw na makita ang masamang diwa ng malaking pulang dragon. Ang malaking pulang dragon ay isang kaaway ng Diyos at isang diyablo na lumalaban sa Kanya. Ipinakita rin sa’kin ng sitwasyong ito kung paano gumagawa at nagliligtas sa mga tao ang nagkatawang-taong Diyos sa bansa ng malaking pulang dragon. Tunay ngang ito ay napakahirap na trabaho. Sa isiping ito, labis akong naging inspirado. Nadama kong hindi ko maaaring biguin ang Diyos. Kahit pa bugbugin nila ako hanggang mamatay, nakahanda akong manindigan at palugurin ang Diyos.

Pagkaraan ng labing-apat na araw, isinakay ako ng mga pulis sa isang kotse ng pulis kasama ang ilan pang kapatid, sinasabing inilabas na ang aming sentensyang reedukasyon sa pamamagitan ng pagtatrabaho, at dinala nila kami sa labor center. Habang papunta roon, naisip ko, “Hindi ko alam kung ilang taon ako mananatili sa labor center. Sana hindi masyadong matagal, para makaalis na ako, makapagtipon kasama ang mga kapatid sa lalong madaling panahon, at makapagpatuloy sa pagtupad ng aking tungkulin. Dati, hindi ako nagseryoso at hindi ko ginampanan nang maayos ang aking tungkulin. Paglabas ko, ipinapangako kong hahanapin ko ang katotohanan at maayos na gagampanan ang aking tungkulin.” Pagdating namin sa Municipal Public Security Bureau, pumasok ang mga pulis at kinuha ang mga sentensyang reedukasyon sa pamamagitan ng pagtatrabaho, at binasa ang mga ito sa amin sa loob ng kotse. Ilang kapatid ang sinentensyahan ng isang taon o isang taon at kalahati, ngunit ang sentensya ko ay tatlong taon. Nang marinig ko ito, parang naparalisa ako. Naisip ko, “Tatlong taon? Bakit mas mahaba ang sentensya ko kaysa sa iba? Paano ako mabubuhay nang ganoon katagal?” Sobra akong nahirapan, at hindi ko ito matanggap. Lubos akong nawalan ng pag-asa. Subalit noon din, naalala ko ang mga salita ng Makapangyarihang Diyos: “Habang sumasailalim sa mga pagsubok, normal sa mga tao ang manghina, o maging negatibo ang kalooban, o hindi malinawan ang kalooban ng Diyos o ang landas ng kanilang pagsasagawa. Ngunit ano’t anuman, kailangan mong magkaroon ng pananampalataya sa gawain ng Diyos…. Ginagawa ng Diyos ang gawain ng pagpeperpekto sa mga tao, at hindi nila ito nakikita, hindi ito nadarama; sa gayong mga sitwasyon, kinakailangan ang iyong pananampalataya. Kinakailangan ang pananampalataya ng mga tao kapag may isang bagay na hindi nakikita ng mata lamang, at kinakailangan ang iyong pananampalataya kapag hindi mo mapakawalan ang iyong sariling mga kuru-kuro. Kapag hindi malinaw sa iyo ang gawain ng Diyos, ang kinakailangan mong gawin ay manampalataya at manindigan at tumayong saksi. Nang umabot si Job sa puntong ito, nagpakita sa kanya ang Diyos at nangusap sa kanya. Ibig sabihin, sa pananampalataya mo lamang makikita ang Diyos, at kapag mayroon kang pananampalataya gagawin kang perpekto ng Diyos. Kung walang pananampalataya, hindi Niya ito magagawa” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Pagkatapos kong pagnilayan ang mga salita ng Diyos, naunawaan ko na anumang uri ng kahabag-habag na mga pangyayari ang naranasan ko, o gaano man kasuklam-suklam ang mga ito, makakapanindigan lamang ako kung may pananampalataya ako sa Diyos. Subalit kulang ako sa pananampalataya sa Diyos. Noong sandaling narinig kong isasailalim ako sa reedukasyon sa pamamagitan ng pagtatrabaho sa loob ng tatlong taon, hindi ko ito matanggap, kaya sinubukan kong mangatwiran sa Diyos, at nagreklamo ako sa Kanya. Nahiling kong sana ay mas magaan ang sentensya, at mabawasan ang paghihirap ko. Noon, nanumpa ako sa harap ng Diyos na susundin ko Siya kahit pa maging gaano kahirap ang mga bagay-bagay, pero ngayong nahaharap ako sa ganitong kapaligiran na hindi kaayon ng aking mga kuru-kuro, naging negatibo ako at nagreklamo. Napakarebelde ko. Hindi ako pwedeng magpatuloy sa ganitong paraan. Kailangan kong umasa sa Diyos na maranasan ang susunod na sitwasyon.

Sa labor center, hindi ako nakakakain nang sapat araw-araw, at labis akong pinagtrabaho nang walang laman ang tiyan. Minsan kailangan ko pang magtrabaho hanggang alas-dos o alas-tres ng umaga, at kung hindi tama ang sinabi ko habang nagtatrabaho o nagkamali ako, bubugbugin nila ako. Sa tuwing babalik ako mula sa trabaho, pinahihirapan at ikinukulong ako sa water room nang mga isang oras. Ganito ang naging kalagayan sa buong taon. Masyadong maalinsangan sa water room, at sa paglipas ng panahon, maraming tao ang nagkasakit. Ang ilan ay nagkagalis, ang ilan ay nirayuma, at nagkaroon ako ng pantal-pantal sa buong katawan. Gabi-gabi, masyado akong nangangati kung kaya’t hindi ako makatulog, at sobra kong nakamot ang sarili ko na nagsimula akong dumugo, kaya natuklap ang kakabuong mga langib, at nabakbak ang ilang bahagi ng balat ko. Sinabi ko sa punong guwardya na kailangan ko ng doktor, pero walang pakialam niyang sinabi, “Pantal lang iyan. Ayos ka lang. Hindi ito makakasagabal sa iyong trabaho.” Sa puntong ito, lalo akong nalungkot. Naisip ko, “Nagkaroon ako ng kondisyong ito sa napakamurang edad. Anong gagawin ko kung hindi ito mawala? Labis akong pinagtatrabaho araw-araw, at kailangan kong tiisin ang mga pambubugbog at pamamahiya ng mga preso. Kailan matatapos ang pasakit na ito?” Mas lalo lang akong nagiging miserable sa pag-iisip. Lalo kong naramdamang agrabyado ako nang makita ko ang ibang mga kapatid na nakakulong nang magkakasama, at nakakapagbahagi at nakakasuporta sa isa’t isa, habang nag-iisa akong napapaligiran ng mga hindi nananalig, at wala akong makausap. Madalas akong nakabaluktot sa aking kama sa gabi at tahimik na umiiyak. Nagdasal ako sa Diyos, “Diyos ko, labis akong nanghihina rito. Pakiusap bigyan Niyo po ako ng kaliwanagan upang maunawaan ko ang Inyong kalooban.”

Minsan, nang lumabas kami para mag-ehersisyo, palihim na inabot sa akin ng isang kapatid mula sa ibang grupo ang isang maliit na pakete. Dinala ko ito sa pagawaan at binuksan, at may isang sulat sa loob, na may mga salita ng Diyos na kinopya roon. Hindi ko inasahan na makikita ko ang mga salita ng Diyos sa bilangguan, at labis akong naantig at naging inspirado. Ito ang siping nabasa ko: “Ang tao ay lubusang gagawing ganap sa Kapanahunan ng Kaharian. Pagkatapos ng gawain ng panlulupig, ang tao ay isasailalim sa pagpipino at kapighatian. Yaong mga makakapagtagumpay at makakatayong saksi sa panahon nitong kapighatian ay yaong mga gagawing ganap sa kahuli-hulihan; sila ang mga mananagumpay. Sa panahon nitong kapighatian, kinakailangan sa tao na tanggapin ang pagpipinong ito, at ang pagpipinong ito ang huling pagkakataon sa gawain ng Diyos. Ito ang huling panahon na pipinuhin ang tao bago ang pagtatapos ng lahat ng gawain ng pamamahala ng Diyos, at ang lahat ng sumusunod sa Diyos ay kailangang tanggapin itong huling pagsubok, kailangan nilang tanggapin itong huling pagpipino. Yaong mga lugmok sa kapighatian ay walang gawain ng Banal na Espiritu at paggabay ng Diyos, ngunit yaong mga tunay na nalupig na at tunay na naghahangad sa Diyos ay makakatayong matatag sa kahuli-hulihan; sila yaong mga may angking pagkatao, at siyang mga tunay na nagmamahal sa Diyos. Kahit na ano ang ginagawa ng Diyos, ang mga matagumpay na ito ay hindi mawawalan ng mga pangitain at patuloy pa ring magsasagawa ng katotohanan nang hindi nabibigo sa kanilang patotoo. Sila yaong mga makalalampas sa matinding kapighatian sa wakas” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Naantig ako sa pagbabasa ng mga salita ng Diyos. Nakita ko na sa gitna ng paghihirap, kailangan kong manalig sa Diyos at umasa sa Diyos para manindigan sa aking patotoo sa Kanya. Nag-iisa lang ako, walang mga kapatid sa paligid ko, at maraming pakikibaka at paghihirap. Isa itong pagsubok sa akin. Nagbigay-daan ito sa akin na makita ko ang sarili kong mga pagkukulang at ang tunay kong tayog. Naging daan din ito para hindi ako umasa sa iba, para maranasan ko ang kapaligirang ito sa pamamagitan ng pagtitiwala sa Diyos, at para madaig ko ang paghihirap at pasakit. Noong mahina ako, tinulungan ako ng aking kapatid, ipinapasa sa akin ang mga salita ng Diyos, na talagang nagbigay sa akin ng inspirasyon. Alam ko na ito ay pagmamahal ng Diyos, at na palaging nasa tabi ko ang Diyos na binabantayan ako at pinoprotektahan. Sa isiping ito, nakahanap ako ng lakas para magpatuloy, at nagkaroon ako ng tiwala na makakaya kong tiisin ang kapaligirang ito.

Noong 2006, nagkaroon ako ng malubhang alipunga. Sobrang sakit ng mga daliri ko sa paa kaya hindi ako makalakad. Hindi ako pinayagan ng pulisya na magkaroon ng anumang medikal na paggamot, at binigyan lamang ako ng ilang pamahid, subalit hindi lamang nito hindi napagaling ang aking mga paa, mas napalala pa ang mga ito. Labis ko itong ikinalungkot, at pakiramdam ko ay masyadong miserable at madilim ang lugar na ito para kayanin ko. Walang sinuman ang dapat magtiis nito. Ngunit pagkatapos, naalala ko ang isang himno ng mga salita ng Diyos na pinamagatang “Awit ng mga Mananagumpay”: “Nakatanggap na ba kayo ng mga pagpapalang ibinigay sa inyo? Naghanap na ba kayo ng mga pangakong ginawa para sa inyo? Siguradong kayo, sa ilalim ng patnubay ng Aking liwanag, ay makakawala mula sa pagsakal ng mga puwersa ng kadiliman. Sa gitna ng kadiliman, siguradong hindi mawawala sa inyo ang liwanag na gumagabay sa inyo. Siguradong kayo ang magiging panginoon ng lahat ng nilikha. Siguradong kayo ay magiging mananagumpay sa harap ni Satanas. Siguradong tatayo kayo, sa pagbagsak ng kaharian ng malaking pulang dragon, sa gitna ng napakaraming tao upang sumaksi sa Aking tagumpay. Siguradong kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at siguradong magniningning sa inyo ang Aking kaluwalhatian sa buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 19). Pagkatapos kong pagnilayan ang himnong ito ng mga salita ng Diyos, naunawaan ko ang mabubuting layunin ng Diyos. Layunin Niya ang gawing perpekto ang isang grupo ng mga tao upang maging mga mananagumpay sa bansa ng malaking pulang dragon, mga taong kayang takasan ang madilim na pananakop ni Satanas at maliligtas ng Diyos, at mga karapat-dapat pumasok sa kaharian ng Diyos at tumanggap ng mga pangako ng Diyos. Habang pinag-iisipan ko itong mabuti, napagtanto ko na kung hindi ko naranasan ang malupit na pagpapahirap ng Partido Komunista at ang hindi makataong pagtrato sa labor center, hindi ko makikita nang malinaw ang masamang diwa ng poot ng Partido Komunista sa Diyos at ang kanilang kasamaan sa Diyos, at lalong hindi ko ito lubusang matatanggihan mula sa kaibuturan ng aking puso. Kung wala ang pagpapahirap ng kahabag-habag na kapaligirang ito at ang paglalantad ng mga katotohanan, hindi ko mapagtatanto na humihingi pa rin ako sa Diyos, o na kapag ang mga ginagawa ng Diyos ay hindi umaayon sa aking mga kuru-kuro, kaya ko pa ring magreklamo at mangatwiran sa Diyos, o na napakababa ng aking tayog at na napakaliit ng aking pananalig sa Diyos. Hindi ba’t natanggap ko ang lahat ng kaalaman at pakinabang na ito sa miserableng kapaligirang ito? Ito ang biyaya ng Diyos sa akin! Ang isipin ang pagmamahal at pagliligtas ng Diyos sa akin ay nagbigay sa akin ng tiwala. Naisip ko rin kung paanong si Job ay nawalan ng mga anak, tinubuan ng mga sugat sa buong katawan, at nagtiis ng labis na pagdurusa ng laman, ngunit sinamba pa rin ang Diyos nang walang reklamo. Ang di-seryosong sakit at ang kaunting pagdurusang tiniis ko ay kakarampot lang kumpara ng kay Job. Dapat akong sumunod at umasa sa Diyos para manindigan sa aking patotoo sa Kanya. Habang iniisip ko ito, nanalangin ako sa Diyos, “Diyos ko, gaano man kasama ang lugar na ito o gaano man maghirap ang aking katawan, handa akong magpasakop. Ayaw ko nang maging negatibo, kailangan kong lumago, para hindi Ka mag-aalala sa akin.”

Sa mga sumunod na araw, ang isang bagay na hindi ko pwedeng hindi gawin ay ang magdasal. Sa tuwing pagod ako mula sa trabaho o hindi ko makayanan ang sakit at nagiging negatibo at nanghihina, agad akong nagdarasal sa Diyos. Unti-unti akong lumalakas, hindi na ako madalas nakaramdam ng pagkanegatibo at panghihina, at maayos kong naharap ang kapaligirang ito na isinaayos ng Diyos para sa akin. Salamat sa Diyos! Sa tatlong taon na iyon, sa pamamagitan ng pagdarasal sa Diyos, pagtitiwala sa Diyos, at pag-asa sa patnubay ng mga salita ng Diyos, nalampasan ko ang mahirap na panahong iyon.

Matapos maranasan ang lahat ng ito, malinaw kong nakita na ang malaking pulang dragon ay si Satanas, ang diyablo na napopoot sa Diyos at namiminsala at gumagawang tiwali sa mga tao. Ang Diyos lamang ang pagmamahal, at Siya lamang ang makapagliligtas sa mga tao. Noong pinahihirapan ako, ang salita ng Diyos ang gumabay sa akin, nagbigay sa akin ng tiwala at lakas, at nagbigay-daan sa akin na madaig ang kalupitan ng diyablo. Ang miserableng kapaligirang ito ang naging dahilan upang ang aking bata, ignorante at mahinang sarili ay maging malakas, mature at matatag, at natutunan kong umasa sa Diyos at tumingala sa Kanya kapag ako ay nagkakaproblema. Ito rin ang nagbigay-daan para makita ko ang walang hanggang kapangyarihan at ang kataas-taasang kapangyarihan ng Diyos, at na ang Diyos ay laging nandiyan para sa akin, nasa aking tabi upang bantayan at protektahan ako, at handa akong tustusan at tulungan anumang oras. Gaano man katindi ang pag-uusig at paghihirap na maaari kong maranasan sa hinaharap, determinado akong sundin ang Diyos!


18. Ang mga Kahihinatnan ng Paghahangad ng Kaginhawahan

Ni Chloe, Espanya

Gumagawa ako ng mga video sa iglesia. Habang nagtatrabaho, nalaman kong ang produksyon sa mas mahihirap na proyekto ay nangangailangan ng malaking gastos, na ang effects sa bawat kuha ay kailangang subukan at baguhin nang paulit-ulit, at madalas na may mga palpak. Ngunit sa mga proyekto na medyo simple, mas kaunting pagsisikap ang kinakailangan, at mas marami ang tagumpay. Naisip ko, “Mataas ang teknikal na pangangailangan ng mahihirap na proyekto, kailangan kong gumugol ng panahon sa pag-iisip, paghahanap ng mga materyal na susuriin at aaralin, at mahaba ang proseso ng produksyon. Hindi masyadong mahirap ang mga proyektong mas simple, kailangan ko lang maging mahusay sa ilang simpleng pamamaraan at kasanayan, at mas maiksi ang proseso ng produksyon, na nangangahulugang maaaring matapos ang mga ito nang mas mabilis. Mukhang hindi ako mahihirapan nang husto kung gagawin ko ang mga mas simple.” Kaya, sa mga tungkulin ko, pinag-isipan kong mabuti kung aling mga proyekto ang mahirap at kung alin ang madali at saka ako nagdedesisyon kung alin ang kukuhanin. Minsan, pumili akong gumawa ng isang simpleng proyekto, at iniwan ang mga komplikadong proyekto sa mga kapatid ko. Nang makita ko kung paanong agad na sumang-ayon ang mga kapatid ko, medyo nakonsiyensiya ako: Hindi ba’t umaatras lang ako sa harap ng mga paghihirap, at hindi gustong matapang na harapin ang problema? Pero pagkatapos ay naisip ko, “Masyadong maraming oras at lakas ko ang kinakain ng mahihirap na proyekto, at labis na kailangang pag-isipan ang mga ito, nakakapagod iyon, kaya’t pinakamabuti na sa akin ang pumili ng mga simpleng proyekto.” Minsan, pagkatapos makumpleto ang isang proyekto, pakiramdam ko ay may ibubuti pa ito, pero ayaw kong masyadong magpakapagod para baguhin ang anuman. Napansin kong wala namang nakitang problema ang mga kapatid ko nang suriin nila ito, kaya hindi ako gumawa ng anumang pagbabago at ipinasa na iyon. Minsan, kapag may mga problema ako sa paggawa ng mga video, sandali ko lang iniisip ang mga iyon, at pagkatapos ay nagtatanong na ako sa mga kapatid ko. Pakiramdam ko’y hindi lang nito mabilis na nalulutas ang problema, hindi rin ako masyadong napapagod, kaya isa itong madaling paraan para matapos ang mga tungkulin ko. Pero nang ginawa ko ito, nakaramdam ako ng paninisi sa sarili, dahil napakasimple lang naman ng mga tanong na ito, at masasagot ko sana ang mga iyon sa kaunting hirap. Ang pagtatanong sa mga kapatid ko ay nakaantala sa mga tungkulin nila, pero hindi ko pinagnilayan ang sarili ko. Kaya’t ang ganitong klase ng pandaraya ay naging pangkaraniwan sa pagsasagawa ko ng aking mga tungkulin.

Bukod sa paggawa ng mga video, kailangan kong pamunuan ang mga kapatid ko sa pag-aaral, at pataasin ang propesyonal na kasanayan ng lahat, kaya kailangan ko pang magtrabaho nang higit sa karaniwan. Hindi ko lang kinailangang matuto ng mga propesyonal na kasanayan, kinailangan ko ring maghanap ng materyal at maghanda ng mga leksyon batay sa mga kinakailangan ng mga kapatid ko at sa kung ano ang mga pagkukulang nila. Ang lahat ng iyon ay parang mahirap at nakapapagod na gawain. Kaya nagsimula akong mag-isip kung paano makakatipid sa oras at hindi masyadong mapapagod, at nagpasya akong ipadala ang mga tutorial sa mga kapatid ko para mapanood nila ang mga ito nang sila-sila lang. Sa ganoong paraan, hindi ko na kakailanganing gumugol ng oras at pagsisikap sa paghahanda ng klase. Pakiramdam ko iyon nga ang pinakamabuting pamamaraan. Kalaunan, sinabi ng mga kapatid na hindi nalutas ng mga tutorial ang mga problema nila. Noong panahong iyon, nakadama ako ng kaunting pagsisisi, kaya dahil wala nang ibang magagawa, naghanap ako ng ilang materyal para maturuan ang lahat sa simpleng paraan, at naisip ko na sapat nang inorganisa ko ang lahat sa pag-aaral. Hindi nagtagal, sinabi ng lider ng grupo namin na may mga problema sa isang video na ginawa namin kamakailan, na nakaantala sa pag-usad ng gawain namin. Nang marinig ko iyon, hindi ako nagnilay-nilay o sumubok na unawain ang aking sarili, at sa tingin ko ang tungkulin na ito ay hindi lang nangangailangan ng pagdurusa at pagbabayad ng halaga, nangangailangan din ito ng pananagutan kapag hindi naging maayos ang mga bagay-bagay, at may napakaraming trabaho para sa kaunting resulta, kaya mas lalong ayaw ko sa tungkuling ito.

Isang araw, nilapitan ako ng lider ko at inilantad ako sa paggawa nang kahit paano na lang at pagiging tuso sa mga tungkulin ko, at sinabing kung hindi magbabago ang mga bagay-bagay, matatanggal ako. Nang marinig kong sabihin iyon ng lider ko, kahit na inamin kong ginagawa ko ang mga tungkulin ko nang kahit paano na lang, hindi ako nakadama ng anumang pagsisisi. Nang maisip ko ang mga paghihirap at problemang kakailanganin kong harapin sa pag-aaral sa hinaharap, ayaw ko nang maging responsable sa pag-oorganisa ng pag-aaral ng lahat, para magiging madali para sa akin ang mga bagay-bagay. Kinabukasan, pinuntahan ko ang lider ko at sinabing, “Maaari ka bang kumuha ng ibang taong mag-oorganisa sa team study namin? Hindi ako magaling dito” Iwinasto niya ako matapos marinig iyon, sabi niya, “Hindi mo ba talaga ito kayang gawin nang maayos? Sinubukan mo ba talaga? Lagi kang umiiwas sa mahirap na trabaho, iniraraos mo lang ang gawain at sinusubukan mong magpakatuso, at may masama kang pagkatao. Sa mga pag-uugaling iyon, talagang hindi ka nababagay rito. Sa ngayon, gawin mo ang iyong mga debosyonal at pagnilayan mo nang kaunti ang iyong sarili, at hintayin ang karagdagang pagsasaayos mula sa iglesia.” Nang marinig kong sabihin ito ng lider ko, pakiramdam ko ay biglang nahungkag ang puso ko. Nakita kong abala ang lahat ng kapatid sa mga tungkulin nila, pero ako ay natanggal at nawalan ng sa akin. Hindi ko maipahayag sa mga salita kung gaano ako kalungkot. Kahit kailan ay hindi ko naisip na talagang mawawala sa akin ang tungkulin ko. Pero naisip ko, “Ang Diyos ang may kataas-taasang kapangyarihan sa lahat ng bagay. Ang pagkakatanggal sa akin ay ang pagdating ng matuwid na disposisyon ng Diyos. Kailangan kong sumunod at pagnilayan at kilalanin ang aking sarili.” Sa mga sumunod na araw, nagpaulit-ulit sa isip ko ang eksena ng pag-aalis sa akin ng lider ko na parang isang pelikula. Nang maisip ko ang sinabi ng lider, naging miserable ang pakiramdam ko, lalo na ang pagsasabi ng lider ko na may masama akong pagkatao. Hindi ko alam kung paano pagnilayan o kilalanin ang sarili ko, kaya sa pagdurusa ko, nanalangin ako sa Diyos para hilingin sa Kanyang patnubayan ako sa pag-unawa sa sarili ko.

Kalaunan, nakakita ako ng ilan sa mga salita ng Diyos: “Isang bagay sa loob ng isang tiwaling disposisyon ang pagharap sa mga bagay-bagay nang walang galang at iresponsable: Kasalaulaan ang madalas na tawag ng mga tao rito. Sa lahat ng bagay na kanilang ginagawa, ginagawa nila ito sa puntong ‘tama lang iyan’ at ‘puwede na’; ito ay isang saloobin ng ‘siguro,’ ‘posible,’ at ‘malamang’; ginagawa nila ang mga bagay-bagay nang hindi pinag-iisipan, nasisiyahan na silang gumawa sa pinakamababang paraan, at nasisiyahang gumawa nang walang kaplanu-plano hangga’t kaya nila; wala silang nakikitang dahilan para seryosohin ang mga bagay-bagay o magpunyaging gumawa nang may katumpakan, at lalong wala silang nakikitang dahilan para hanapin ang mga katotohanang prinsipyo. Hindi ba ito isang bagay na nasa loob ng isang tiwaling disposisyon? Pagpapakita ba ito ng normal na pagkatao? Hindi. Tama lamang na tawagin itong kayabangan, at angkop na angkop ding tawagin itong bulok—ngunit para maunawaan ito nang malinaw, ang tanging salitang puwede na ay ‘salaula.’ Karamihan ng mga tao ay may kasalaulaan sa loob nila, iba-iba lamang ang antas. Sa lahat ng bagay, nais nilang gawin ang mga bagay-bagay sa pabasta-basta at walang ingat na paraan, at may bakas ng panlilinlang sa lahat ng ginagawa nila. Dinadaya nila ang iba tuwing may pagkakataon sila, nilalaktawan ang ilang hakbang hangga’t kaya nila, nagtitipid ng oras kapag kaya nila. Iniisip nila sa kanilang sarili, ‘Hangga’t maiiwasan kong mabunyag, at walang idinudulot na mga problema, at hindi ako pinananagot, mairaraos ko ito. Hindi talaga sulit ang paggawa ng isang trabaho nang maayos.’ Ang gayong mga tao ay walang natututuhang kasanayan, at hindi sila nagsisikap o nagdurusa at nagbabayad ng halaga sa pag-aaral nila. Gusto lang nilang makuha ang mababaw na kaalaman ng isang paksa at pagkatapos ay tinatawag ang sarili nila na bihasa roon, naniniwala na natutuhan na nila ang lahat ng dapat malaman, at pagkatapos ay umaasa sila rito upang iraos lang ang gawain. Hindi ba’t ito ang saloobin ng mga tao sa ibang mga tao, pangyayari, at bagay? Maganda ba ang ganitong pag-uugali? Hindi. Sa madaling salita, ito ay ang ‘makaraos lang.’ Ang gayong kasalaulaan ay umiiral sa lahat ng tiwaling sangkatauhan. Ang mga taong may kasalaulaan sa kanilang pagkatao ay may pananaw at saloobing ‘makaraos lang’ sa anumang bagay na ginagawa nila. Nagagampanan ba nang maayos ng gayong mga tao ang kanilang tungkulin? Hindi. Nagagawa ba nila ang mga bagay-bagay nang may prinsipyo? Lalong malamang na hindi” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). “Paano masasabi ng isang tao ang kaibhan sa pagitan ng marangal at hamak na mga tao? Tingnan lamang ang kanilang pag-uugali at ang kanilang ikinikilos sa mga tungkulin, at tingnan kung paano sila kumikilos kapag nagkakaroon ng mga problema. Ang mga taong may magandang asal at dignidad ay metikuloso, seryoso at masipag sa kanilang mga kilos, at handang magsakripisyo. Ang mga taong hindi maganda ang asal at dignidad ay magulo at padaskol kumilos, laging nanloloko, laging gustong magtrabaho lamang nang pabasta-basta. Anumang pamamaraan ang inaaral nila, hindi nila ito masigasig na pinag-aaralan, hindi nila ito matutunan, at gaano man katagal nila itong pag-aralan, nananatili silang lubos na mangmang. Ito ang mga taong mababa ang pagkatao” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Tumagos sa puso ko ang mga salita ng Diyos, lalo na ang Kanyang mga salitang, “dinadaya nila ang iba tuwing may pagkakataon sila, nilalaktawan ang ilang hakbang hangga’t kaya nila,” “hindi maganda ang asal at dignidad,” at “mababa ang pagkatao.” Inihayag ng bawat salita ang pagkatao ko at ang saloobin ko sa mga tungkulin ko. Napagtanto kong ganitong-ganito ko ginampanan ang mga tungkulin ko. Ginawa ko ang lahat nang kahit paano na lang, at ginawa ko lang ang mga bagay-bagay para maipasa lang ito sa pamantayan. Lagi akong naghanap ng mga paraan para makaiwas sa paghihirap, para magawa ang mga bagay nang mas madali, at hindi kailanman inisip kung paano magagampanan nang mabuti ang mga tungkulin ko. Para sa ginhawa ng laman at para makaiwas sa pagdurusa, palagi kong pinipiling gawin ang mas simple, mas madadaling proyekto. Kapag natapos ko na, kahit kapag nakakakita ako ng mga problema at pagkakataong gawin itong mas mabuti, ayaw kong gumawa ng mga pagbabago, sinisikap lang na iraos ang gawain. Nang kinailangan ng grupo namin na matuto ng propesyunal na mga kasanayan, ang tingin ko’y labis na nakakapagod na i-organisa ang mga kapatid ko sa pag-aaral. Kaya alang-alang sa ginhawa ng aking laman, sumubok ako ng mga pandaraya at katusuhan para mapapanood ko ng mga tutorial ang mga kapatid ko nang sila-sila lang, na nangangahulugang hindi kailanman bumuti ang mga kasanayan nila, lalong naging hindi epektibo ang mga tungkulin nila, at naantala ang pag-usad ng gawain. Kahit saan sa mga tungkulin ko, gumamit ako ng mga pandaraya at panlilinlang, hindi ko kailanman inisip ang gawain ng iglesia. Wala talaga akong pagkatao! Talagang makasarili ako, kasuklam-suklam, at hamak ang pagkatao ko! Habang pinagninilayan ko ang mga bagay na ito, nakadama ako ng matinding pagsisisi at pagkakonsensya. Pagkatapos noon, nabasa ko sa salita ng Diyos: “Sa panlabas, tila walang anumang mga seryosong problema ang ilang tao sa buong panahon na ginagampanan nila ang kanilang mga tungkulin. Wala silang ginagawang lantarang kasamaan; hindi sila nagdudulot ng mga pagkagambala o pagkakagulo, o tumatahak sa landas ng mga anticristo. Sa pagganap ng kanilang mga tungkulin, wala silang anumang malalaking pagkakamali o problema ng prinsipyo na dumarating, gayunman, nang hindi nila namamalayan, sa loob ng ilang maiikling taon ay nailalantad sila bilang mga hindi talaga tumatanggap ng katotohanan, bilang isa sa mga walang pananampalataya. Bakit ganito? Hindi makakita ng isyu ang iba, subalit sinusuri ng Diyos ang kaloob-looban ng puso ng mga taong ito, at nakikita Niya ang problema. Noon pa man ay pabasta-basta na sila at walang pagsisisi sa pagganap nila sa kanilang mga tungkulin. Habang lumilipas ang panahon, natural silang nalalantad. Ano ang ibig sabihin ng manatiling hindi nagsisisi? Nangangahulugan ito na kahit na nagampanan nila ang mga tungkulin nila hanggang sa matapos, palagi silang may maling saloobin sa mga ito, isang pag-uugali ng pagiging pabaya at kawalang sigla, isang kaswal na pag-uugali, at hindi sila kailanman matapat, lalong hindi nila ibinibigay ang buong puso nila sa kanilang mga tungkulin. Maaari silang magsikap nang kaunti, ngunit gumagawa lamang sila nang wala sa loob. Hindi nila ibinibigay ang lahat nila sa kanilang mga tungkulin, at walang katapusan ang kanilang mga paglabag. Sa mga mata ng Diyos, hindi sila kailanman nagsisi; noon pa man ay pabasta-basta at pabaya na sila, at kailanman ay walang anumang pagbabago sa kanila—ibig sabihin, hindi sila tumatalikod sa kasamaang nasa kanilang mga kamay at nagsisisi sa Kanya. Hindi nakikita ng Diyos sa kanila ang saloobing nagsisisi, at hindi Niya nakikita ang pagbaligtad sa kanilang pag-uugali. Patuloy sila sa pagturing sa kanilang mga tungkulin at sa mga atas ng Diyos nang may gayong pag-uugali at gayong pamamaraan. Sa buong panahong ito, walang pagbabago sa sutil at hindi mabaling disposisyon na ito, at, higit pa rito, hindi nila kailanman nadama na may pagkakautang sila sa Diyos, hindi kailanman nadama na ang kanilang pagiging pabaya at kawalang sigla ay isang paglabag, isang masamang gawain. Sa kanilang puso, walang pagkakautang, walang pagkakonsensiya, walang panunumbat sa sarili, at mas lalong walang pagbibintang sa sarili. At, sa pagdaan ng panahon, nakikita ng Diyos na wala nang lunas ang ganitong uri ng tao. Anuman ang sabihin ng Diyos, at gaano man karaming pangaral ang marinig niya o gaano karaming katotohanan ang maunawaan niya, hindi naantig ang kanyang puso at hindi nabago o nabaligtad ang kanyang pag-uugali. Nakita ito ng Diyos at sinabing: ‘Walang pag-asa para sa taong ito. Wala sa sinasabi Ko ang nakakaantig sa kanyang puso, at wala sa sinasabi Ko ang makakapagpabago sa kanya. Walang paraan upang baguhin siya. Hindi nababagay ang taong ito na gampanan ang kanyang tungkulin, at hindi siya nababagay na gumawa ng serbisyo sa Aking sambahayan.’ Bakit ito sinasabi ng Diyos? Ito ay dahil kapag ginagampanan niya ang kanyang tungkulin at nagtatrabaho palagi na lang siyang pabaya at walang-malasakit. Kahit gaano pa siya tabasin at iwasto, at gaano man karaming pagtitimpi at pasensiya ang igawad sa kanya, wala itong epekto at hindi siya nito tunay na mapagsisi o mapagbago. Hindi siya nito magawang gawin nang mabuti ang tungkulin niya, hindi siya matulutan nito na pumasok sa landas ng paghahangad sa katotohanan. Kaya ang taong ito ay wala nang lunas. Kapag nagpasya ang Diyos na ang isang tao ay wala nang lunas, pananatilihin pa rin ba Niya ang mahigpit na pagkakahawak sa taong ito? Hindi Niya ito gagawin. Bibitiwan siya ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, nagtataksil ka sa Kanya sa pinakamalalang paraan. Sa ganito, mas kahabag-habag ka pa kaysa kay Judas, at dapat na sumpain” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Paulit-ulit kong binasa ang salita ng Diyos. Napagtanto ko na dati, sa kabila ng pagpapakita na ginagampanan ko ang mga tungkulin ko, sa puso ko, pinagtataksilan ko ang Diyos. Iniwasan ko ang mahihirap na tungkulin, isinaalang-alang lang ang aking mga makalamang interes, ayaw magdusa at magbayad ng halaga, at lagi akong gumawa nang kahit paano na lang gamit ang mga pandaraya at katusuhan. Kahit kapag pwede kong gawin nang mas mabuti ang trabaho ko, hindi ko ginagawa, dahil tingin ko ay kahit hindi masyadong pulido ang pagkakagawa noon, kahit paano ay nagawa naman iyon, at sapat na iyon. Hindi ko kailanman sineryoso ang problema ng sarili kong paggawa nang kahit paano na lang, at kailanman ay hindi ko pinagnilayan ang sarili ko. Inilantad at binalaan ako ng lider ko, pero hindi ako nakaramdam ng kahit katiting na pagsisisi at isinaalang-alang pa rin ang mga interes ng laman ko. Nang maisip ko kung paanong nangangailangan ng pagtatrabaho nang mabuti at pagbabayad ng halaga ang tungkulin ko, ayaw ko na ng tungkuling iyon. Bakit ba napakamanhid at napakatigas ng ulo ko? Paulit-ulit akong binigyan ng Diyos ng pagkakataong magsisi at magbago, na siyang awa ng Diyos sa akin, pero ang mga interes ng aking laman lang ang isinaalang-alang ko, hindi ko hinanap ang katotohanan o pinagnilayan ang sarili ko, at ipinagpatuloy ko ang matigas na paglaban sa Diyos. Napakasuwail ko! Ang tungkulin ng isang tao ay isang atas at responsibilidad na ibinigay ng Diyos, at dapat niyang gawin ang lahat niya para tuparin iyon. Pero iniwasan ko ang mahihirap na tungkulin, ginawa ko ang mga bagay-bagay nang kahit paano na lang para linlangin ang Diyos, at may kapal pa ng mukha na humingi ng mas madaling tungkulin. Hindi ba ito paglaban at pagtataksil sa Diyos? Hindi pinalalagpas ng matuwid na disposisyon ng Diyos ang anumang pagkakasala, at namuhi ang Diyos sa lahat ng ginawa ko. Ipinakita ng pagkakaalis sa akin ang pagiging mauwid ng Diyos. Nang mapagtanto ko ito, nakadama ako ng kaunting takot. Nakadama rin ako ng pagsisisi sa paggawa ng mga bagay na nakasasakit sa Diyos. Hindi na ako dapat gumawa nang kahit paano na lang tulad nito. Kailangan kong magsisi at magbago.

Pagkatapos noon, nagpalaganap ako ng ebanghelyo kasama ang mga kapatid ko. Dahil hindi ko nakabisado ang mga prinsipyo at hindi ako magaling sa pakikipag-usap sa mga tao, pakiramdam ko’y napakahirap ng tungkulin, at ayaw ko na namang magtrabaho nang husto o magbayad ng halaga. Pero naisip ko ang dati kong pabayang saloobin sa tungkulin ko, at napagtanto ko na ang makapangaral ng ebanghelyo ngayon ay dakilang awa ng Diyos sa akin. Hindi ako dapat tumakbo kapag nahaharap ako sa paghihirap tulad ng dati. Nang mapagtanto ko iyon, nadama kong naging mas aktibo ako sa pagsulong. Pinagnilayan ko ang sarili ko: Bakit ginusto kong umatras at tumakas sa sandaling nagiging mahirap ang tungkulin ko? Nabasa ko sa mga salita ng Diyos: “Ngayon, hindi mo pinaniniwalaan ang mga salitang Aking sinasabi, at hindi mo binibigyang-pansin ang mga iyon; kapag dumating na ang araw para ang gawaing ito ay lumaganap, at nakita mo ang kabuuan nito, magsisisi ka, at sa sandaling yaon ikaw ay matitigilan. Mayroong mga pagpapala, gayunman ay hindi mo alam kung paano magtamasa sa mga yaon, at naroon ang katotohanan, gayunman ay hindi mo ito hinahabol. Hindi ka ba nagdadala ng sumpa sa iyong sarili? Ngayon, bagaman magsisimula pa lamang ang susunod na hakbang sa gawain ng Diyos, walang anumang katangi-tangi tungkol sa mga hinihingi sa iyo at sa kung ano ang ipinasasabuhay sa iyo. Napakalaki ang gawain, at napakarami ang katotohanan; ang mga yaon ba ay hindi karapat-dapat na malaman mo? Hindi ba kayang gisingin ng pagkastigo at paghatol ng Diyos ang iyong espiritu? Hindi ba kaya ng pagkastigo at paghatol ng Diyos na tulutan kang kamuhian ang iyong sarili? Sapat na ba sa iyo na mamuhay sa ilalim ng impluwensya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakabusog sa laman at nasisiyahan kay Satanas. Umaasa ka na ang iyong pananampalataya sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahabol ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahabol sa katotohanan, at sa halip ay iniibig ang laman, ay mga hayop? Ang mga patay ba na walang mga espiritu ay lumalakad na mga bangkay? … Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Tumagos sa puso ko ang bawat tanong ng Diyos, na para bang harap-harapan akong pinapapanagot ng Diyos, at pakiramdam ko ay labis ang pagkakautang ko sa Kanya. Ang nagkatawang-taong Diyos ay nagpahayag ng napakaraming katotohanan para diligan at tustusan tayo, upang matamo natin ang katotohanan, maiwaksi natin ang ating mga tiwaling disposisyon, at magkaroon tayo ng pagkakataong maligtas. Ito ang pinakadakilang pagpapala ng Diyos sa sangkatauhan. Pakamamahalin ng tunay na matatalino ang pagkakataong bigay ng gawain ng Diyos, at sasamantalahin ang oras nila para hanapin ang katotohanan, gampanan ang mga tungkulin ng isang nilikha, hangarin ang pagbabago sa kanilang disposisyon sa buhay sa gitna ng kanilang mga tungkulin, at sa wakas ay mauunawaan nila ang katotohanan at maliligtas ng Diyos. Ngunit ang mga bulag at mangmang ay magsisikap para sa kaligayahan ng laman, nakakaraos lang sila, at hindi sila nagsisikap para hanapin ang katotohanan. Wala sa loob ang kanilang paggawa at hindi sila gaanong nagsisikap sa kanilang mga tungkulin, at gaano man sila katagal na sumasampalataya, hindi nila kailanman nauunawaan ang katotohanan, hindi sila nagkakamit ng pagbabago sa kanilang disposisyon sa buhay, at sa huli ay itinitiwalag ng Diyos. Naisip ko ang mga ikinikilos ko. Hindi ba’t ganitong-ganitong ako kamangmang na tao? Ang mga satanikong pilosopiyang tulad ng “Mabuhay nang hindi nag-iisip” at “May mga benepisyo ang katamaran” ang mga prinsipyong isinabuhay ko. Bawat araw ay ayos na sa akin ang kasalukuyang kalagayan, nagtatrabaho ako para makaraos, at naghahangad sa mga ginhawa ng laman. Maraming taon na akong sumasampalataya sa Diyos nang hindi hinahanap ang katotohanan, at nang hindi pinagninilayan kung nakamit ko ba ang pagbabago sa aking diposisyon, ni kung nakaayon ba ang tungkulin ko sa kalooban ng Diyos. Mas mahalaga sa akin ang kaligayahan ng aking laman kaysa pagkakaroon ng katotohanan, kaya palagian kong iniiwasan ang mahihirap na tungkulin, gumawa nang kahit paano na lang at gumamit ng mga pandaraya at panlilinlang, at tumangging magbayad ng halaga sa anumang ginagawa ko. Naging sanhi ito para ang mga tungkulin ko’y hindi lang walang makamit na mga resulta, kundi naantala at naapektuhan din nito ang gawain ng iglesia. At kahit ganoon, hindi ako nakadama ng pagsisisi o pagkakonsensya. Talagang manhid ako. Noon ko lang napagtanto na, ang pamumuhay ng ayon sa mga maling batas na ito ni Satanas, paghahanap lang ng kaginhawahan ng laman, hindi pagsisikap na maghangad ng pagsulong, pagiging mas lalong tiwali, pagiging mas lalong manhid ng konsensiya ko, nang walang anumang mga mithiin sa buhay ko—hindi ba’t sinasayang ko lang ang buhay ko? Sarili ko lang ang sinisisi ko sa pagkawala ng tungkulin ko. Masyado akong tamad. Hindi ako seryoso sa sarili kong pagkatao, at hindi ako karapat-dapat sa tiwala ninuman, na kinasuklaman ng mga kapatid ko at nagdulot sa Diyos na mamuhi sa akin. Noon, ang tingin ko sa mga tungkuling may matataas na hinihingi at maraming gawain ay katumbas ng pagdurusa. Pero sa katunayan ay talagang hindi ito pagdurusa para sa mga tungkulin ko. Malinaw na ako’y likas na masyadong tamad at makasarili, at masyado kong inaalala ang laman. Kahit na kailangan kong magsikap at magbayad ng halaga kapag nakakaharap ako ng mga paghihirap sa mga tungkulin ko, ang lahat ng ito ay mga bagay na kaya kong tiisin, dahil kahit kailan ay hindi tinuturuan ng Diyos ang mga hindi handang matuto. At ginagamit ng Diyos ang mga paghihirap na ito para ipakita ang tiwali kong disposisyon at kakulangan, upang makilala ko ang aking sarili, hanapin ko ang katotohanan para malutas ang mga problema ko, at baguhin ang aking disposisyon sa buhay. Kasabay noon, umasa ang Diyos na matututo akong tingalain Siya at umasa sa Kanya sa harap ng mga paghihirap na ito, at magkaroon ng tapat na pananampalataya. Dati, mangmang ako, bulag, at hindi ko nauunawaan ang kalooban ng Diyos. Maraming nawalang pagkakataon sa akin para magtamo ng katotohanan at magawang perpekto ng Diyos, at pinalagpas ko ang magandang panahon na ito nang walang kabuluhan. Kahit na mayroon akong ginhawa ng laman, at hindi ako nagdusa o masyadong nagbayad ng halaga, hindi ako nagtaglay ng anumang katotohanang realidad at hindi nalutas ang aking mga tiwaling disposisyon, hindi ako nakaipon ng mabubuting gawa sa mga tungkulin ko, inantala ko ang gawain ng iglesia, at namuhi sa akin ang Diyos. Kung ipinagpatuloy ko ang pamumuhay nang ganitong may mentalidad na gumawa nang kahit paano na lang, sa huli ay ganap na mawawala sa akin ang pagliligtas ng Diyos. Nang mapagtanto ko ang lahat ng ito, nakadama ako ng matinding pagsisisi, kinamuhian ko ang sarili ko, at ayaw ko nang mamuhay nang ganoon.

Isang araw, sa gitna ng aking debosyonal, nakabasa ako ng dalawang sipi ng salita ng Diyos: “Ang patuloy na pagsisikap ngayon ay lubos na para sa paglalatag ng pundasyon para sa gawain sa hinaharap, upang gamitin kayo ng Diyos at makapagpatotoo kayo sa Kanya. Kung gagawin mo itong mithiin ng iyong paghahangad, makakamit mo ang presensya ng Banal na Espiritu. Kapag mas mataas ang itinatakda mong mithiin ng iyong patuloy na pagsisikap, mas magagawa kang perpekto. Kapag mas patuloy mong pinagsisikapang matamo ang katotohanan, mas gumagawa ang Banal na Espiritu. Kapag mas masigla ka sa iyong patuloy na pagsisikap, mas marami kang mapapala. Pineperpekto ng Banal na Espiritu ang mga tao ayon sa panloob nilang kalagayan. Sinasabi ng ilang tao na hindi sila handang gamitin ng Diyos o gawin Niyang perpekto, na nais lamang nilang manatiling ligtas ang kanilang laman at hindi dumanas ng anumang kamalasan. Ang ilang tao ay ayaw pumasok sa kaharian subalit handang bumaba sa walang hanggang kalaliman. Kung gayon, ipagkakaloob din ng Diyos ang iyong nais. Anuman ang iyong hinahangad, papangyarihin iyon ng Diyos. Kaya ano ang hinahangad mo sa ngayon? Iyon ba ay ang magawang perpekto? Ang kasalukuyan mo bang mga kilos at pag-uugali ay para magawang perpekto ng Diyos at makamit Niya? Kailangan mong palagiang sukatin ang iyong sarili sa ganitong paraan sa iyong pang-araw-araw na buhay. Kung buong puso mong patuloy na pinagsisikapang makamtan ang isang mithiin, tiyak na gagawin kang perpekto ng Diyos. Gayon ang landas ng Banal na Espiritu. Ang landas kung saan ginagabayan ng Banal na Espiritu ang mga tao ay nakakamit sa pamamagitan ng kanilang paghahangad. Kapag mas nauuhaw kang magawang perpekto at makamit ng Diyos, mas gagawa ang Banal na Espiritu sa iyong kalooban. Kapag mas bigo kang magsikap, at mas negatibo ka at bumabalik sa dati, mas pinagkakaitan mo ang Banal na Espiritu ng mga pagkakataong gumawa; habang lumalaon, pababayaan ka ng Banal na Espiritu. Nais mo bang magawang perpekto ng Diyos? Nais mo bang makamit ng Diyos? Nais mo bang kasangkapanin ka ng Diyos? Dapat ninyong patuloy na sikaping gawin ang lahat para magawa kayong perpekto, makamit, at kasangkapanin ng Diyos, upang makita ng sansinukob at ng lahat ng bagay ang mga kilos ng Diyos na nakikita sa inyo. Kayo ang panginoon ng lahat ng bagay, at sa gitna ng lahat ng naroroon, hahayaan ninyong matamasa ng Diyos ang patotoo at kaluwalhatian sa pamamagitan ninyo—patunay ito na kayo ang pinakamapalad sa lahat ng henerasyon!” (Ang Salita, Vol. I. Ang Pagpapakita at Gawain ng Diyos. Ang mga Taong Nagbago Na ang Disposisyon ay Yaong mga Nakapasok Na sa Realidad ng mga Salita ng Diyos). “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan. Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Naunawaan ko mula sa salita ng Diyos na para matamo ang katotohanan sa mga tungkulin natin, kailangan nating talikdan ang laman at isagawa ang katotohanan, at magagawa na nating iwaksi ang ating mga tiwaling disposisyon at magawang perpekto ng Diyos sa wakas. Ito ang pinakamakabuluhan at pinakamahalagang paraan ng pamumuhay. Ang talikuran ang katotohanan para sa panandaliang ginhawa ng laman ay ang mabuhay nang walang integridad, nang walang dignidad, at ito rin ay ang maiwala ang gawain ng Banal na Espiritu, at sa huli ay mapabayaan at maitiwalag ng Diyos at mawala sa atin ang pagkakataon at kaligtasan. Natutuhan ko rin na para malutas ang problema ng paghahangad sa kaginhawahan ng laman, kailangan nating magkaroon ng mga pusong naghahanap sa katotohanan, madalas na pagnilayan ang ating mga sarili kapag may mga nangyayari, tumuon sa mga pagsisikap natin sa ating mga tungkulin, at kapag nakaharap tayo ng mga paghihirap, magawang isaisantabi ang laman, talikdan ang ating mga sarili, at pangalagaan ang gawain ng iglesia. Ito ang paraan upang tumanggap ng patnubay at gawain ng Banal na Espiritu. Sa sandaling napagtanto ko ang mga bagay na ito, nagliwanag ang puso ko, at nangako akong tatalikdan ko ang laman at ibubuhos ang lahat ng pagsisikap ko sa aking mga tungkulin. Pagkatapos noon, matiyaga kong pinag-isipan kung paano ipangangaral nang mabuti ang ebanghelyo. Kapag hindi malinaw sa akin ang mga prinsipyo, tinutuklas ko iyon kasama ng mga kapatid ko, at naglalaan ako ng oras para mag-aral kasama ng iba. Kalaunan, habang mas dumarami ang mga nagsisiyasat sa tunay na daan, mas marami na akong kailangang gawin. Gayunma’y hindi na mahirap ang tingin ko sa mga iyon. Sa halip, sa tingin ko’y dapat kong gawin at responsibilidad ko ang mga bagay na iyon. Kahit na abalang-abala ako araw-araw, pakiramdam ko’y lumalago ako.

Sa hindi inaasahan nilapitan ako ng lider ko isang araw at pinabalik ako sa paggawa ng mga video. Nang mabalitaan ko ito, tuwang-tuwa ako. Maliban sa pagpapasalamat sa Diyos, hindi ko alam kung anong sasabihin ko. Naalala ko kung paano ko isinaalang-alang ang laman, basta-basta lang hinarap ang aking mga tungkulin at gumawa nang kahit paano na lang, at lalo kong naramdaman na malaki ang utang ko sa Diyos. Hindi na ako makababawi sa mga kasalanan ko dati, kaya’t maaari lang akong maging masigasig at magbayad ng halaga sa aking mga tungkulin pagkatapos noon, at, sa pagtupad ng aking mga tungkulin, masusuklian ko ang pagmamahal ng Diyos. Kalaunan, nang makaranas ako ng mga paghihirap sa mga tungkulin ko, sadya akong nanalangin sa Diyos at pinag-isipan kung paano lulutasin ang mga iyon. Minsan, hindi naging maganda ang kinalabasan ng isa sa mga proyekto ko, at hindi alam ng lider ng grupo at ng tagapangasiwa kung paano iyon aayusin. Naipit din ako sa paghihirap at hindi ko alam kung paano sisimulang ayusin iyon. Naisip ko, “Kung patuloy kong susubukang ayusin ito, gugugulin ang oras ko rito, at pagtatrabahuhan ito, hindi ko alam kung maaayos ko ito, kaya baka may iba pang pwedeng gumawa nito.” Napagtanto kong ang mga isiping iyon ay ang muli kong pagsubok na umiwas sa paghihirap, kaya mabilis akong nanalangin sa Diyos. Naalala ko ang mga salita ng Diyos: “Kapag nahaharap ka sa isang tungkulin, at ipinagkakatiwala ito sa iyo, huwag mong isipin kung paano iiwasan ang pagharap sa mga paghihirap; kung mahirap harapin ang isang bagay, huwag mo itong isaisantabi at balewalain. Dapat mo itong harapin. Dapat mong tandaan sa lahat ng oras na kasama ng mga tao ang Diyos, at kailangan lang nilang manalangin at maghanap sa Kanya kung mayroon silang anumang paghihirap, at na sa piling ng Diyos, walang bagay na mahirap. Dapat kang magkaroon ng ganitong pananampalataya” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Binigyan ako ng salita ng Diyos ng landas ng pagsasagawa. Anuman ang mga problema at paghihirap na makakaharap natin, dapat tayong manalig sa Diyos upang makahanap ng mga paraan para malutas ang mga iyon. Hindi tayo dapat sumubok tumakas sa mga paghihirap o umatras sa ating mga tungkulin dahil sa pagdurusa ng laman. Ang paraang iyon ay pagtataksil sa Diyos at pagiging hindi tapat sa tungkulin. Nang mapagtanto ko ito, ipinangako ko sa sarili ko na sa pagkakataong ito ay aasa ako sa Diyos, at magsisikap para ayusin iyon. Kaya kumalma ako at sinubukang ayusin ito, at sa pagkagulat ko’y kaagad na nalutas ang problema. Matapos mapanood ito, sa tingin ng lahat ay maganda ito at wala na silang mga mungkahi. Matapos magsagawa nang ganito, napayapa at napanatag ang puso ko. Ramdam ko na sa pagbabayad ng halaga sa tungkulin saka lamang magkakaroon ng dignidad ng tao ang isang tao. Salamat sa Diyos!


19. Ang Makitang Nayayamot Ako sa Katotohanan

Ni Allison, USA

Isang araw, nalaman ko na ang isang baguhang kakapasok lang sa iglesia ay nakaligtaan na ang dalawang pagtitipon, kaya tinanong ko ang lider ng grupo kung bakit, pero hindi siya sumagot. Kalaunan, nakita ko na nagsimulang muling dumalo ang baguhan sa mga pagtitipon, kaya hindi ko na tinanong ang dahilan sa lider ng grupo. Naisip ko, “Basta’t regular na dumadalo sa mga pagtitipon ang baguhan, ayos lang iyon. Napakaabala ko sa tungkulin ko ngayon, at kakain ng maraming oras at pagsisikap ang pagsisiyasat sa mga detalye. Magtatanong ulit ako tungkol dito kapag may oras ako.” Dahil doon, nakalimutan ko na ang tungkol doon. Kalaunan, sa isa pang pagtitipon, napansin ko na umalis ang baguhang ito sa kalagitnaan. Tinanong ko ang lider ng grupo kung bakit, pero hindi pa rin niya ako sinagot, at hindi ko inalam ang ugat ng problema. Hindi ko rin pinuntahan ang baguhan para tanungin kung may anumang problema ba siya o paghihirap. Hindi nagtagal, napansin kong muli na hindi nakadalo sa ilang sunud-sunod na pagtitipon ang baguhang ito. Dito na ako nagsimulang mabahala. Mabilis kong kinontak ang baguhan, pero hindi siya sumasagot. Nag-alala akong baka umalis ang baguhan sa iglesia, kaya dali-dali akong nakipag-ugnayan sa lider ng grupo para tingnan kung makokontak niya ang baguhan, pero sinabi sa akin ng lider ng grupo, “Hindi kailanman tinanggap ng baguhang ito ang friend request ko, kaya hindi ko siya makontak.” Medyo nagsisi ako sa puntong ito. Kung siniyasat ko ito nang mas maaga, nakapag-isip sana ako ng mga paraan para maremedyuhan ito, pero huli na ang lahat ngayon. Kasalanan ko ang lahat dahil hindi ako sumubaybay. Binasa ko ang mga chat record namin ng baguhan, umaasang mas malaman pa ang tungkol sa sitwasyon niya. Natanto ko na matapos ko siyang batiin sa ilang salita, hindi ko na siya kinausap tungkol sa kahit ano pa man. Wala akong alam sa kanya. Natanto kong maliit ang tsansang mapabalik ang baguhang ito. Ang dahilan kaya nangyari ang lahat ng ito ay dahil ginawa ko lang iyon nang hindi nag-iisip. Pero sa oras na iyon, hindi ako seryosong nagnilay tungkol sa sarili ko. Saglit ko lang itong pinag-isipan, inaamin na medyo naging pabaya ako, at nagpatuloy na ako.

Hindi nagtagal at tinanong ako ng superbisor tungkol sa baguhang ito, at kung bakit siya umalis sa iglesia. Kinabahan ako nang husto. Naisip ko, “Naku, malapit na akong ilantad. Kapag natuklasan ng superbisor ang tunay na nangyari, siguradong sasabihin niya na ginawa ko ang tungkulin ko nang hindi nag-iisip at hindi ako maaasahan. Ano ang gagawin ko kapag natanggal ako?” Totoo ngang itinuro ng superbisor ang problema ko matapos malaman ang sitwasyon, na sinasabing iniraraos ko lang ang gawain at na wala akong malasakit o hindi ko sinubukang alamin ang kalagayan ng baguhan. Nang marinig ko ito, agad kong sinubukang pangatwiranan ang sarili ko, “Hindi tumugon ang baguhan sa pagbati ko, kaya hindi ko natuloy ang pag-uusap.” Iwinasto ako ng superbisor, sinasabing, “Hindi naman sa hindi mo maituloy ang pag-uusap, hindi ka lang talaga nagmalasakit sa baguhan.” Nag-alala ako na kung aaminin kong iniraos ko lang ang gawain, kakailanganin kong managot, kaya mabilis akong nagpaliwanag, “Ang lider ng grupo ang pangunahing responsable sa baguhang iyon. Akala ko nakikipag-ugnayan siya sa baguhan, kaya hindi ko natanong sa oras ang sitwasyon ng baguhan. Tinanong ko ang lider ng grupo, pero hindisiya sumagot sa oras.” Ipinakita ko sa superbisor ang mga mensaheng ipinadala ko sa lider ng grupo para patunayan na talagang nagmalasakit ako sa baguhan. Ipinakita ko rin sa superbisor ang mga mensaheng ipinadala ko sa baguhan kalaunan para patunayan na matapos kong matuklasan na hindi siya regular na dumadalo sa mga pagtitipon, sinubukan kong makipag-ugnayan sa kanya sa tamang oras, pero hindi niya ako sinagot. Nakahanap pa ako ng dahilan para sabihing hindi ko makontak ang baguhan sa telepono dahil hindi naibigay ng mangangaral ng ebanghelyo ang numero ng telepono ng baguhan. Nagbigay ako ng maraming pinag-isipang dahilan, na walang-tigil na ipinapasa sa iba ang sisi, umaasang iisipin ng superbisor na may dahilan ang problema, na hindi ko ito kasalanan, o kahit paano ay pare-parehong sisihin din ang iba, at na hindi lang ako ang dapat sisihin. Nakikitang hindi ko inaamin ang mga problema ko at umiiwas ako sa responsibilidad, iwinasto ako ng superbisor sa pagsasabing, “Dumalo na ang baguhang ito sa ilang pagtitipon, na malinaw na nagpapakitang nananabik siya sa katotohanan, pero hindi mo itinanong ang kalagayan at paghihirap niya sa oras, at ngayon ay umiiwas ka sa responsibilidad sa pagsasabing hindi mo siya makontak dahil wala kang numero niya. Medyo hindi ito makatwiran!” Natanto kong malinaw na nakita ng superbisor ang mga problema ko at hindi ako pwedeng umiwas sa pag-ako ng responsibilidad. Nag-alala ako, at naisip ko, “Ano ang iisipin ng superbisor sa akin? Sasabihin ba niya na hindi ako gumagawa ng anumang praktikal na gawain? Tatanggalin ba ako?” Balisang-balisa ako, at hindi ko mapakalma ang sarili ko. Pagkatapos niyon, pinag-isipan ko ang lahat kung bakit humantong iyon sa ganito, at natanto ko na hindi ako naging tapat na tao sa bagay na ito o tumatanggap ng pagpupungos at pagwawasto. Malinaw na hindi ko nagawa nang wasto ang tungkulin ko, ginawa ko lang ang gawain nang hindi nag-iisip, pero nanloloko at nagdadahilan pa rin ako para pangatwiranan ang sarili ko. Sinubukan ko pang sisihin ang mangangaral ng ebanghelyo sa hindi pagbigay ng numero ng telepono. Tumatanggi akong aminin ang katotohanan na ginawa ko ang tungkulin ko nang hindi nag-iisip, at hindi ako nagnilay sa sarili. Asiwang-asiwa akong isipin ang pag-uugali ko. Kahit kumain at uminom ako ng salita ng Diyos araw-araw, nang nasa aktuwal na sitwasyon na ako, at nang pungusan at iwasto ako, namuhay pa rin ako ayon sa aking mga tiwaling disposisyon at hindi tinanggap ang katotohanan. Pakiramdam ko ay napakalalim ng katiwalian ko, at nagpasya akong mahirap para sa akin na magbago, kaya medyo naging negatibo ako.

Kalaunan, nabasa ko ang isang sipi ng mga salita ng Diyos: “Boluntaryo ang paghahangad sa katotohanan. Kung minamahal mo ang katotohanan, gagawa sa iyo ang Banal na Espiritu. Kapag minamahal mo ang katotohanan; kapag nagdarasal at umaasa ka sa Diyos, at nagninilay-nilay sa iyong sarili at nagsisikap na kilalanin ang iyong sarili anuman ang pang-uusig o pagdurusa ang sumapit sa iyo; kapag aktibo mong hinahanap ang katotohanan para lutasin ang mga problema na natutuklasan mo sa iyong sarili, maayos kang makagaganap sa iyong tungkulin. Sa ganitong paraan, makakapanindigan ka nang matatag sa iyong patotoo. Kapag mahal ng mga tao ang katotohanan, ang lahat ng mga pagpapamalas na ito ay magiging natural sa kanila. Gumagawa sila nang boluntaryo, nang nagagalak, at walang pamimilit, nang walang nakalakip na dagdag na mga kondisyon. Kung makasusunod sa Diyos ang mga tao sa ganitong paraan, makakamit nila sa huli ang katotohanan at ang buhay, makapapasok sila sa katotohanang realidad, at maipamumuhay nila ang wangis ng tao. … Anuman ang iyong mga dahilan sa pananalig sa Diyos, sa huli ay pagpapasyahan ng Diyos ang iyong kalalabasan batay sa kung nakamit mo ba ang katotohanan. Kung hindi mo pa nakakamit ang katotohanan, wala sa mga dahilan o palusot na sasabihin mo ang magiging makatwiran. Subukan mong mangatwiran hangga’t gusto mo; magpakabalisa ka kung gusto mo—may pakialam ba ang Diyos? Kakausapin ka ba ng Diyos? Makikipagdebate at makikipagtalakayan ba Siya sa iyo? Kokonsultahin ka ba Niya? Ano ang sagot? Hindi. Talagang hindi Niya gagawin iyon. Gaano ka man mangatwiran, hindi ito magiging katanggap-tanggap. Hindi ka dapat magkamali ng pag-unawa sa mga intensiyon ng Diyos, at isipin na kung makapagbibigay ka ng kung anu-anong dahilan at palusot ay hindi mo na kakailanganing hangarin ang katotohanan. Nais ng Diyos na mahanap mo ang katotohanan sa lahat ng kapaligiran at sa bawat bagay na sumasapit sa iyo, at sa wakas ay makapasok ka sa katotohanang realidad at makapagkamit ng katotohanan. Anuman ang sitwasyon na isinaayos ng Diyos para sa iyo, sinumang tao at anumang pangyayari ang nakakaharap mo, at anumang sitwasyong kinalalagyan mo, dapat kang magdasal sa Diyos at hanapin ang katotohanan para makaya mong harapin ang mga ito. Ang mga ito mismo ang mga aral na dapat mong matutuhan sa paghahangad ng katotohanan. Kung lagi kang naghahanap ng mga palusot para makatakas, makaiwas, makatanggi, o labanan ang mga sirkumstansiyang ito, pababayaan ka ng Diyos. Wala nang dahilan pa para mangatwiran, o maging mailap o mahirap pakisamahan—kung wala nang pakialam ang Diyos sa iyo, mawawalan ka ng pagkakataong maligtas” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 1). Nakita ko sa salita ng Diyos na ang paglutas ng tiwaling disposisyon at pagpasok sa katotohanang realidad ay hindi mahirap. Ang susi ay nasa kung paano pumili ang mga tao at kung hinahanap at isinasagawa ba nila ang katotohanan. Anuman ang sitwasyon, pagpupungos man at pagwawasto, o mga kabiguan at problema, kailangang magnilay ang mga tao para makilala ang kanilang sarili at aktibong hanapin ang katotohanan. Kapag nakakaunawa ka na nang kaunti, isagawa ito, at kumilos ayon sa mga katotohanang prinsipyo. Gawin mo ito, at makikita mo ang paglago at pagbabago. Gayunpaman, kapag ikaw ay tinatabas at iwinawasto, kung palagi kang umiiwas, tumatanggi, at nagdadahilan, hindi ka lang mabibigong makamit ang katotohanan, kamumuhian at tatanggihan ka pa ng Diyos. Nang tingnan kong muli ang sarili ko, noong pungusan at iwasto ako, hindi ko tinanggap, sinunod, tapat na inamin, at pinagnilayan ang problema ko, o aktibong hinanap ang katotohanan para malutas ang aking tiwaling disposisyon. Sa halip, nilimitahan ko ang sarili ko, naging negatibo ako, at nilabanan ko iyon. Hindi ba ako wala sa katwiran? Hindi ito isang pag-uugali ng pagtanggap sa katotohanan. Nang makilala ko ito, ayaw ko nang mamuhay sa negatibong kalagayan at limitahan ang sarili ko. Nais kong hanapin ang katotohanan para lutasin ang mga problema ko. Nagsimula akong magnilay-nilay at napaisip kung bakit madalas nakalulugod akong magsalita, pero noong pinupungusan at iwinawasto ako, hindi ko iyon tinanggap, at naging negatibo ako at palaban. Anong disposisyon ang ipinakita ko?

Sa paghahanap ko, nabasa ko ang dalawang sipi ng salita ng Diyos: “Nagagawang aminin ng ilang tao na sila ay mga diyablo, mga Satanas, at ang supling ng malaking pulang dragon, at napakahusay ng kanilang pagsasalita tungkol sa kaalaman nila sa sarili, ngunit kapag nagbubunyag sila ng tiwaling disposisyon at sila ay inilalantad, iwinawasto, at pinupungusan ng isang tao, gagawin nila ang lahat ng kanilang makakaya para pangatwiranan ang sarili at hindi man lang nila tatanggapin ang katotohanan. Ano ang isyu rito? Dito, lubos na nailalantad ang mga taong ito. Nagsasalita sila nang napakahusay kapag sinasabi nila na kilala nila ang kanilang sarili, kaya bakit kapag nahaharap sila sa pagpupungos at pagwawasto, hindi nila natatanggap ang katotohanan? Mayroong problema rito. Hindi ba’t medyo karaniwan ang ganitong bagay? Madali ba itong makilatis? Sa katunayan, oo. Marami-raming tao ang umaamin na sila ay mga diyablo at mga Satanas kapag nagsasalita sila tungkol sa kaalaman sa sarili, ngunit hindi sila nagsisisi o nagbabago pagkatapos. Kaya, totoo ba o hindi ang kaalaman sa sarili na binabanggit nila? Mayroon ba silang taos na kaalaman sa sarili, o pakana lang ba ito para lokohin ang iba? Malinaw na ang sagot. Samakatuwid, para makita kung may tunay bang kaalaman sa sarili ang isang tao, dapat ay hindi ka lang makinig sa pagsasalita niya tungkol dito—dapat mong tingnan ang saloobing mayroon siya tungkol sa pagpupungos at pagwawasto, at kung natatanggap ba niya ang katotohanan. Iyon ang pinakamahalagang bagay. Sinumang hindi tumatanggap ng pagpupungos at pagwawasto ay may diwa ng hindi pagtanggap sa katotohanan, ng pagtangging tanggapin ito at ang kanilang disposisyon ay sawa na sa katotohanan. Walang duda roon. Hindi pumapayag ang ilang tao na iwasto sila ng iba, gaano man kalaking katiwalian ang kanilang naibunyag—walang sinumang maaaring magpungos o magwasto sa kanila. Maaari silang magsalita tungkol sa kanilang kaalaman sa sarili, sa kahit anong paraan na gusto nila, ngunit kung inilalantad, pinupuna, o iwinawasto sila ng iba, gaano man ito kaobhetibo o nakaalinsunod sa mga katunayan, hindi nila ito tatanggapin. Anumang uri ng pagpapakita ng tiwaling disposisyon ang ibunyag sa kanila ng ibang tao, lubha silang magiging antagonistiko at patuloy na magbibigay ng mabababaw na pangangatwiran para sa sarili nila, nang wala man lamang ni katiting na tunay na pagpapasakop. Kung hindi hahangarin ng mga taong iyon ang katotohanan, magkakaroon ng gulo” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 1). “Ang pangunahing pagpapamalas ng pagiging nayayamot sa katotohanan ay hindi lamang pagkasuya kapag naririnig ng mga tao ang katotohanan. Kabilang din dito ang pag-ayaw na isagawa ang katotohanan, pag-atras kapag oras na para isagawa ang katotohanan, na para bang walang kinalaman sa kanya ang katotohanan. Kapag nagbabahagi ang ilang tao sa mga pagtitipon, tila masiglang-masigla sila, gusto nilang ulit-ulitin ang mga salita at doktrina at magsalita ng matatayog na pahayag para mailigaw at makuha ang loob ng iba. Mukha silang puno ng sigla at ganadong-ganado habang ginagawa nila ito, at patuloy silang nagsasalita nang walang katapusan. Samantala, ang iba naman ay ginugugol ang buong araw mula umaga hanggang gabi na abala sa mga bagay na may kinalaman sa pananampalataya, nagbabasa ng mga salita ng Diyos, nagdarasal, nakikinig sa mga himno, nagtatala, na para bang hindi nila kayang mawalay sa Diyos kahit isang sandali. Mula bukang-liwayway hanggang dapit-hapon, nagpapakaabala sila sa pagganap ng kanilang tungkulin. Talaga bang minamahal ng mga taong ito ang katotohanan? Wala ba silang disposisyon ng pagiging nayayamot sa katotohanan? Kailan makikita ang tunay nilang kalagayan? (Pagdating ng oras na isasagawa na ang katotohanan, tumatakbo sila, at ayaw nilang tanggapin na mapungusan at maiwasto sila.) Dahil kaya ito sa hindi nila nauunawaan ang narinig nila o dahil hindi nila nauunawaan ang katotohanan kaya ayaw nilang tanggapin iyon? Ang kasagutan ay wala sa mga ito. Pinamamahalaan sila ng kanilang kalikasan. Isa itong problema ng disposisyon. Sa puso nila, alam na alam ng mga taong ito na ang mga salita ng Diyos ang katotohanan, na positibo ang mga ito, at na ang pagsasagawa ng katotohanan ay makapagdudulot ng mga pagbabago sa mga disposisyon ng mga tao at magagawa sila nitong mabigyang-kasiyahan ang kalooban ng Diyos—ngunit hindi nila tinatanggap o isinasagawa ang mga ito. Ito ay pagiging nayayamot sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ang Kaalaman Lamang Tungkol sa Anim na Uri ng Tiwaling Disposisyon ang Tunay na Pagkakilala sa Sarili). Mula sa salita ng Diyos, nakita ko na ang mga tao ay may disposisyon na nayayamot sa katotohanan, kung magkagayon, nagpapamalas sila ng pagtangging tanggapin ang katotohanan, pagtangging mapungos at maiwasto, at pagtangging isagawa ang katotohanan. Pinagnilayan ko ang aking sarili at natanto ko na bagama’t kumain at uminom ako ng mga salita ng Diyos at gumanap sa tungkulin ko araw-araw, at sa mga oras ng pagtitipon, kaya kong aminin na mayroon akong tiwaling disposisyon alinsunod sa mga salita ng Diyos, na pag-aari ako ni Satanas, isang anak ng malaking pulang dragon, at iba pa. Kung titingnan, mukhang tinatanggap ko ang katotohanan, pero noong tinabas at iwinasto ako dahil iniraos ko lang ang tungkulin ko, tinangka kong pangatwiranan ang aking sarili, ipasa ang sisi, at hindi ko inamin ang sarili kong katiwalian. Natanto ko na hindi talaga ako isang taong tumatanggap o nagsasagawa ng katotohanan, at na ibinunyag ko ang satanikong disposisyon na nayayamot sa katotohanan sa lahat ng bagay. Alam ko na bilang isang tagadilig, ang pinakamaliit na kinakailangan ay maging responsable at matiyaga. Hindi pa nag-uugat ang mga baguhan sa tunay na daan, at para silang mga bagong silang na sanggol, at napakarupok nila sa buhay. Kung hindi sila dumadalo sa mga pagtitipon, kailangan nating tingnan ang kanilang kalagayan, at humanap tayo ng paraan para madiligan at masuportahan sila kaagad. Naunawaan ko ang mga prinsipyong ito, pero nang dumating ang oras para magsagawa, magdusa, at magbayad ng halaga, hindi ko ginustong gawin ito. Malinaw kong alam ang katotohanan pero hindi ko ito isinagawa. Maliban sa ilang beses kong binati ang baguhang ito, hindi ako nag-alok ng anumang pagdidilig o suporta. Nang malaman kong hindi siya regular na dumadalo sa mga pagtitipon, hindi ako nabahala, hindi inisip kung paano ko siya makokontak agad, o naunawaan ang kanyang mga problema at paghihirap. Naging pabaya ako at iresponsable, na naging dahilan para lisanin niya ang iglesia. Magkagayunman, hindi ako nagnilay sa sarili ko. Nang tukuyin ng superbisor ang mga problema ko, sinubukan ko ang lahat ng paraan para magdahilan kung bakit ko iniraos lang ang gawain, umaasang maipasa ang responsibilidad sa lider ng grupo at mangangaral ng ebanghelyo. Paano ito naging saloobin ng pagtanggap at pagsunod sa katotohanan? Ang tanging inilantad ko ay isang disposisyon ng pagiging yamot sa katotohanan!

Nagpatuloy akong hanapin ang katotohanan at binasa ang isa pang sipi ng salita ng Diyos: “Anuman ang mga sitwasyong nagiging dahilan para iwasto o pungusan ang isang tao, ano ang pinakamahalagang saloobing dapat taglayin ukol dito? Una, dapat mong tanggapin ito. Sinuman ang nagwawasto sa iyo, anuman ang dahilan, hindi mahalaga kung malupit man ang dating nito, o anuman ang tono at pananalitang ginagamit, dapat mong tanggapin ito. Pagkatapos, dapat mong aminin ang nagawa mong mali, ang tiwaling disposisyon na nailantad mo, at kung kumilos ka ba alinsunod sa mga katotohanang prinsipyo. Kapag ikaw ay pinupungusan at iwinawasto, unang-una sa lahat, ito ang saloobing dapat mong taglayin. At taglay ba ng mga anticristo ang gayong saloobin? Hindi; mula simula hanggang katapusan, ang saloobing inilalabas nila ay paglaban at pag-ayaw. Sa ganoong saloobin, maaari ba silang maging tahimik sa harap ng Diyos at mapagpakumbabang tanggapin ang pagpupungos at pagwawasto? Hindi maaari iyon. Ano ang gagawin nila, kung gayon? Una sa lahat, pilit silang makikipagtalo at mangangatwiran, na ipinagtatanggol at ipinaliliwanag ang mga maling nagawa nila at ang tiwaling disposisyong nailantad nila, sa pag-asang makuha ang pag-unawa at pagpapatawad ng mga tao, upang hindi na nila kailangang managot o tumanggap ng mga salitang nagwawasto at nagpupungos sa kanila. Ano ang saloobing ipinapakita nila kapag nahaharap sila sa pagwawasto at pagpupungos? ‘Wala akong kasalanan. Wala akong nagawang mali. Kung nagkamali ako, may dahilan iyon; kung nagkamali ako, hindi ko iyon sinadya, hindi ako dapat managot para doon. Sino ang hindi nakakagawa ng ilang pagkakamali?’ Sinasamantala nila ang mga pahayag at kasabihang ito, kumakapit nang mahigpit sa mga ito at hindi bumibitaw, ngunit hindi nila hinahanap ang katotohanan, ni hindi nila kinikilala ang pagkakamaling nagawa nila o ang tiwaling disposisyong nailantad nila—at talagang hindi nila inaamin ang kanilang layon at mithiin sa paggawa ng kasamaan. … Paano man inilalantad ng mga katunayan ang kanilang tiwaling disposisyon, hindi nila iyon kinikilala o tinatanggap, kundi patuloy sila sa kanilang pagsuway at paglaban. Anuman ang sabihin ng iba, hindi nila tinatanggap o kinikilala iyon, kundi iniisip nila na, ‘Tingnan natin kung sino ang mas magaling magsalita; tingnan natin kung sino ang mas mabilis magsalita.’ Ito ay isang uri ng saloobin na ipinantuturing ng mga anticristo sa pagwawasto at pagpupungos” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Mula sa inihayag ng salita ng Diyos, nakita ko na kapag tinatabas at iwinawasto ang normal na mga tao, kaya nilang tanggapin ito mula sa Diyos, tumanggap at sumunod, magnilay sa sarili nila, at makamit ang tunay na pagsisisi at pagbabago. Kahit hindi nila matanggap iyon sa sandaling iyon, pagkatapos niyon, sa pamamagitan ng patuloy na paghahanap at pagninilay, matututo sila ng mga aral mula sa pagpupungos at pagwawasto. Pero ang isang anticristo ay likas na nayayamot at nasusuklam sa katotohanan. Kapag sila ay tinabas at iwinasto, hindi sila kailanman nagninilay-nilay sa kanilang sarili. Nagpapakita lamang sila ng saloobin ng pagtutol, pagtanggi, at pagkamuhi. Nang pagnilayan ko ang ugali ko, malinaw na ginawa ko lang ang gawain nang hindi nag-iisip at hindi sinuportahan ang baguhan sa oras, na naging dahilan para lisanin niya ang iglesia. Isa na itong paglabag. Sinumang may kaunting konsensya o katwiran ay malulungkot at makokonsensya, at pagninilayan ang kanilang mga problema, at hindi na babanggitin ang bagay na iyon. Pero hindi lang ako nawalan ng utang na loob, hindi ko rin inamin ang sarili kong mga problema. Naharap ako sa isang napakalinaw na katunayan, pero sinubukan ko pa ring sadyang iwasan ang responsibilidad, na sinasabi noong una na hindi ako sinasagot ng baguhan, at pagkatapos ay na iresponsable ang lider ng grupo, at sa huli, sinisi ko ang mangangaral ng ebanghelyo, umaasang maalis sa akin ang anumang pananagutan at makuha ang pang-unawa ng superbisor. Nang maharap sa inihayag ng Diyos at sa pagpupungos at pagwawasto, hindi ko talaga pinagnilayan ang sarili ko. Sa halip, lumaban ako, tumutol, at naghanap ng iba’t ibang dahilan para pangatwiranan at ipagtanggol ang sarili ko, dahil ayaw kong akuhin ang responsibilidad. Sa anong paraan ako nagkaroon ng pagkatao o katwiran? Nakita ko na ang inilantad ko ay mga disposisyon ng pagkasutil at pagkayamot sa katotohanan. Wala akong may-takot-sa-Diyos na puso. Nakita ko na pagkatapos maniwala sa Diyos sa loob ng maraming taon, hindi man lang nagbago ang disposisyon ko, at naging miserable ako.

Kalaunan, nabasa ko ang isang sipi ng mga salita ng Diyos na nagbigay sa akin ng higit na kaalaman sa problema kong hindi pagtanggap sa pagwawasto at pagpupungos. Sabi ng Makapangyarihang Diyos: “Ang karaniwang pag-uugali ng mga anticristo sa pagwawasto at pagtatabas ay masidhing tanggihang tanggapin o aminin iyon. Gaano man karaming kasamaan ang ginagawa nila o gaano mang pinsala ang ginagawa nila sa gawain ng sambahayan ng Diyos at sa pagpasok sa buhay ng hinirang na mga tao ng Diyos, hindi sila nakakaramdam ni katiting na pagsisisi o na may pagkakautang silang ano man. Mula sa pananaw na ito, mayroon bang pagkatao ang mga anticristo? Talagang wala. Nagdudulot sila ng samu’t saring pinsala sa hinirang na mga tao ng Diyos at nagdadala ng pinsala sa gawain ng iglesia—kitang-kita itong maliwanag pa sa sikat ng araw ng hinirang na mga tao ng Diyos, at nakikita nila ang sunod-sunod na masasamang gawa ng mga anticristo. At gayunpaman hindi tinatanggap o kinikilala ng mga anticristo ang katunayang ito; nagmamatigas silang tumatangging aminin na mali sila o na sila ang may pananagutan. Hindi ba ito indikasyon na sawang-sawa na sila sa katotohanan? Ganoon na lamang katindi ang pagkayamot ng mga anticristo sa katotohanan. Gaano man karaming kasamaan ang gawin nila, tumatanggi silang aminin ito, at nananatili silang hindi nagpapasakop hanggang sa huli. Pinatutunayan nito na hindi kailanman sineseryoso ng mga anticristo ang gawain ng sambahayan ng Diyos o tinatanggap ang katotohanan. Hindi sila narito para maniwala sa Diyos; mga kampon sila ni Satanas, na naparito para gambalain at guluhin ang gawain ng sambahayan ng Diyos. Reputasyon at katayuan lamang ang laman ng puso ng mga anticristo. Naniniwala sila na kung aaminin nila ang kanilang pagkakamali, kakailanganin nilang managot, at kung magkagayon, lubhang makokompromiso ang kanilang katayuan at reputasyon. Bilang resulta, lumalaban sila nang may saloobin ng ‘magkaila hanggang mamatay.’ Anumang mga paghahayag o pagsusuri ang ginagawa ng mga tao, ginagawa nila ang makakaya nila upang itanggi ang mga ito. Kung sinasadya man o hindi ang kanilang pagtanggi, sa madaling salita, sa isang banda, inilalantad ng mga ugaling ito ang kalikasang diwa ng mga anticristo na nayayamot at namumuhi sa katotohanan. Sa isa pang banda, ipinapakita nito kung gaano pinahahalagahan ng mga anticristo ang kanilang sariling katayuan, reputasyon, at mga interes. Samantala, ano ang kanilang saloobin ukol sa gawain at mga interes ng iglesia? Pagkutya at pagtanggi sa responsabilidad. Walang-wala silang konsiyensiya at katwiran. Ipinapakita ba ng pag-iwas ng mga anticristo sa responsabilidad ang mga problemang ito? Sa isang banda, ang pag-iwas sa responsabilidad ay pinatutunayan ang kanilang kalikasang diwa na nayayamot at napopoot sa katotohanan, habang sa isa pang banda, ipinapakita nito ang kawalan nila ng konsiyensiya, katwiran, at pagkatao. Gaano man napipinsala ng kanilang panggugulo at masasamang gawain ang pagpasok sa buhay ng mga kapatid, hindi sila nakadarama ng paninisi sa sarili at hindi kailanman naliligalig nito. Anong uri ng nilalang ito? Kahit ang pag-amin sa bahagi ng kanilang pagkakamali ay maituturing bilang pagkakaroon nila ng kaunting konsiyensiya at katinuan, ngunit wala ni katiting na ganoong pagkatao ang mga anticristo. Kaya ano sila sa palagay ninyo? Ang diwa ng mga anticristo ay ang diyablo. Gaano mang pinsala ang kanilang ginagawa sa mga interes ng sambahayan ng Diyos, hindi nila ito nakikita. Hindi sila nababahala nito ni bahagya sa kanilang mga puso, ni hindi nila sinisisi ang kanilang mga sarili, at lalong hindi nakakaramdam ng pagkakautang. Hinding-hindi ito ang dapat na makita sa mga normal na tao. Ito ang diyablo, at ang diyablo ay walang anumang konsiyensiya o katinuan” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa salita ng Diyos, nakita ko na ang mga anticristo ay hindi tumatanggap ng mga pagwawasto at pagpupungos dahil sa kalikasan nila na nayayamot at namumuhi sa katotohanan, at dahil higit nilang pinahahalagahan ang sarili nilang mga interes. Kapag may anumang bagay na nakakaapekto at nakakapahamak sa kanilang reputasyon o katayuan, ginagawa nila ang lahat ng makakaya nila para pangatwiranan ang sarili nila at humanap ng mga dahilan para ipasa ang responsibilidad. Kahit na napipinsala ng mga kilos nila ang mga interes ng iglesia o ang espirituwal na buhay ng mga kapatid, wala silang nararamdamang pagsisisi o pangongonsensya. Kung malaman na ginagawa nila ang mga bagay na ito, matigas silang tumatangging aminin ito sa takot na ang pag-ako ng responsibilidad ay makakasira sa kanilang reputasyon at katayuan. Nakita ko na ang mga anticristo ay partikular na makasarili at kasuklam-suklam, walang pagkatao, at totoong mga diyablo. Nang makita ko ang salitang “diyablo,” sumama ang pakiramdam ko, dahil ang pag-uugali ko at ang mga disposisyong inilantad ko ay kapareho ng sa isang anticristo. Malinaw na nagkamali ako at napinsala ko ang gawain ng iglesia, pero hindi ko pa rin ito inamin. Nang tabasan at iwasto ako, pinangatwiranan ko ang sarili at sinubukang ipasa ang responsibilidad. Hindi ganoon kadali ang proseso para sa mga bagong mananampalataya na tanggapin ang ebanghelyo—nangangailangan ito ng maraming tao na magbabayad ng halaga, at magbibigay ng pagdidilig at pagtustos upang madala sila sa harap ng Diyos. Ang Diyos ang talagang responsable para sa lahat. Sa isang daang tupa, kung mawalan Siya ng isa, iiwan Niya ang siyamnapu’t siyam na iba upang hanapin ang Kanyang nawawalang tupa, at lubos Niyang pinahahalagahan ang buhay ng bawat tao. Ngunit noong ako ang responsable sa pagdidilig ng mga baguhan, walang ingat ko itong inasikaso. Nang makita kong hindi dumadalo ang baguhan sa mga pagtitipon, hindi ako nag-alala o nagmalasakit. Minsan wala sa loob lang akong nagtatanong, at sa pangungumusta sa gawain ng lider ng grupo, iniraos ko lang ang gawain at naging iresponsable. Nang makita kong hindi niya ako sinasagot ng ilang beses, hindi ko madaliang tinanong kung bakit, hindi ko rin siniyasat kung mayroon ba siyang anumang mga problema o paghihirap. Tinrato ko ang baguhan nang walang-ingat at may iresponsableng saloobin at hindi ko talaga sineryoso ang buhay niya. Pero kahit ganoon, hindi ako nagsisi o nakonsensya, at hindi ko sinubukang ayusin ang usapin. Nang tinukoy ng superbisor na iniraos ko lang ang gawain at naging iresponsable, sinubukan ko ang makakaya ko para makipagtalo at pangatwiranan ang sarili ko, at maghanap ng mga dahilan para iwasan ang responsibilidad, dahil natakot akong managot kung aaminin ko ang mga problema ko, na papangit ang impresyon sa akin ng superbisor, at matatanggal ako. Mula sa simula hanggang sa huli, hindi ko kailanman isinaalang-alang ang gawain ng iglesia, at hindi ko kailanman isinaalang-alang kung dadanas ba ng kawalan ang buhay ng baguhan. Isinaalang-alang ko lamang kung mapipinsala ba ang sarili kong mga interes, at kung kaya ko bang panatilihin ang aking imahe at katayuan. Masyado akong makasarili at kasuklam-suklam, at ang pinoprotektahan ko lang ay ang mga personal kong interes. Talagang wala akong pagkatao, at kinasusuklaman ako ng Diyos. Pagkatapos, lumapit ako sa Diyos at nanalangin, na sinasabing, “Diyos ko, iniraos ko lang ang tungkulin ko, nagdulot ng malalalang kahihinatnan, at hindi inamin ito. Ang isinaalang-alang ko ay hindi ang pagpasok sa buhay ng mga taong hinirang ng Diyos, kundi ang aking sariling reputasyon at katayuan. Wala talaga akong pagkatao! O Diyos, nais ko pong magsisi.”

Kalaunan, binasa ko ang iba pang mga salita ng Diyos, at nakahanap ng landas ng pagsasagawa. Sabi ng Makapangyarihang Diyos: “Hindi mahirap makamit ang katotohanan, ni ang pagpasok sa katotohanang realidad, ngunit kung palaging nagsasawa ang mga tao sa katotohanan, makakamit ba nila iyon? Hindi nila kaya. Kaya dapat kang lumapit palagi sa harap ng Diyos, suriin ang iyong panloob na mga kalagayan ng pagiging sawa na sa katotohanan, tingnan kung anong mga pagpapakita ng pagiging sawa na sa katotohanan ang taglay mo, at kung anong mga paraan ng paggawa ng mga bagay ang pagiging sawa na sa katotohanan, at kung saang mga bagay ka may saloobin ng pagiging sawa na sa katotohanan—dapat mong pagnilayan nang madalas ang mga bagay na ito” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kung nais mong sundan ang Diyos at gampanan nang maayos ang iyong tungkulin, dapat hindi ka muna maging mapusok kapag hindi umaayon sa gusto mo ang mga bagay-bagay. Kumalma ka muna at tumahimik sa harap ng Diyos, at sa puso mo, manalangin at maghanap sa Kanya. Huwag kang magmatigas; magpasakop ka muna. Kapag gayon ang pag-iisip mo, saka ka lamang makakaisip ng mas magagandang solusyon sa mga problema. Kung kaya mong magtiyagang mamuhay sa harap ng Diyos, at anuman ang sumapit sa iyo, nagagawa mong manalangin at maghanap sa Kanya, at harapin ito nang may mentalidad ng pagpapasakop, kung gayon ay hindi na mahalaga kung gaano karami ang pagpapahayag ng iyong tiwaling disposisyon, o kung anong mga paglabag ang dati mong nagawa—malulutas ang mga iyon basta’t hinahanap mo ang katotohanan. Anumang mga pagsubok ang sumapit sa iyo, magagawa mong manindigan. Basta’t tama ang mentalidad mo, nagagawa mong tanggapin ang katotohanan, at sinusunod mo ang Diyos ayon sa Kanyang mga hinihingi, lubos kang may kakayahang isagawa ang katotohanan. Bagama’t medyo suwail ka at palaban paminsan-minsan, at kung minsan ay nangangatwiran ka para ipagtanggol ang sarili at hindi mo magawang magpasakop, kung kaya mong manalangin sa Diyos at baguhin ang iyong suwail na kalagayan, makakaya mong tanggapin ang katotohanan. Kapag nagawa mo ito, pagnilayan kung umusbong sa iyo ang gayong pagrerebelde at paglaban. Tuklasin ang dahilan, pagkatapos ay hanapin ang katotohanan para lutasin iyon, at ang aspetong iyon ng iyong tiwaling disposisyon ay maaaring madalisay. Matapos kang makabawi nang ilang beses mula sa gayong mga pagkatisod at pagkadapa, hanggang sa naisasagawa mo na ang katotohanan, unti-unting maaalis ang iyong tiwaling disposisyon. Pagkatapos, maghahari ang katotohanan sa iyong kalooban at magiging buhay mo, at hindi na magkakaroon pa ng mga sagabal sa pagsasagawa mo ng katotohanan. Magagawa mo nang tunay na magpasakop sa Diyos, at isasabuhay mo ang katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa salita ng Diyos, naunawaan ko na para malutas ang disposisyon ng pagiging nayayamot sa katotohanan, kailangan kong pagnilayan nang madalas ang sarili ko, at suriin kung ang mga sinasabi, gawi, layunin, saloobin, at opinyon ko ay nagpapakita ng pagkayamot sa katotohanan. Kapag nangyayari ang mga bagay, hindi mahalaga kung naaayon ito sa gusto ko, kailangan ko munang kumalma at huwag lumaban. Kung hindi ko matanggap ang sinasabi ng iba at gustuhing maghanap ng mga dahilan para pangatwiranan ang aking sarili, kailangan kong humarap sa Diyos, magdasal at hanapin pa ang katotohanan, pag-isipang mabuti kung ano ang sinasabi ng salita ng Diyos, at pagnilayan ang sarili ko gamit ang salita ng Diyos, o makipagbahaginan sa mga kapatid na nakauunawa sa katotohanan. Sa ganitong paraan, unti-unti kong matatanggap ang katotohanan at makakapasok sa mga realidad nito, at saka ko lamang maiiwaksi, nang paunti-unti, ang aking tiwaling disposisyon. Sa sandaling naunawaan ko ang landas ng pagsasagawa, nagpasya akong magbago.

Nang malaman na ang hindi pagsisiyasat sa sitwasyon ng baguhang ito sa oras ay isa nang paglabag, nagmadali akong baguhin ang mga bagay-bagay. Tiningnan ko kung nabigo ba akong diligan nang mabuti ang sinumang mga baguhang responsibilidad ko. Habang nakikipag-chat ako sa isang baguhan, nalaman kong hindi niya lubos na nauunawaan ang katotohanan tungkol sa pagbabalik ng Panginoon at ang tatlong yugto ng gawain ng Diyos. Tinanong ko ang lider ko kung dapat bang magbahagi sa kanya ang mangangaral ng ebanghelyo, pero sinabi sa akin ng lider na ako ang magbahagi sa kanya. Kahit alam ko na ang mabilis na paglutas sa mga problema ng mga baguhan ay responsibilidad ko, lumalaban pa rin ako nang sobra. Ginusto kong makipagtalo, at ayaw kong sumunod. Pakiramdam ko nangyari ito dahil hindi malinaw ang pagbabahagi ng mangangaral ng ebanghelyo, kaya bakit ako ang responsable sa bagay na ito? Sa dami ng mga baguhan, wala akong sapat na oras, kaya dapat ay ang mangangaral ng ebanghelyo na nagbahagi sa kanya ang gumawa nito. Tapos ay natanto ko na mali ang kalagayan ko. Katunayan, angkop ang sinabi ng lider ko. Tama ang mungkahi, kaya bakit hindi ko ito matanggap? Bakit gusto ko pang makipagtalo nang husto? Bakit hindi ako makasunod? Kaya, nagdasal ako sa Diyos, hinihiling sa Kanya na gabayan ako sa pagpapasakop, nang hindi isinasaalang-alang ang mga interes ng aking katawan, at maging responsable ako para sa buhay ng baguhan. Naisip ko na iba-iba ang kakayahang umunawa ng bawat tao. Naririnig ng ilang tao ang pagbabahagi ng isang mangangaral ng ebanghelyo at nauunawaan ito sa oras na iyon, pero hindi ito kasinglinaw sa ibang aspeto kalaunan. Nangangailangan ito ng pagbabahagi at pagpupuno ng mga tagadilig sa mga kakulangan. Ito ay maayos na pakikipagtulungan. Bilang isang tagadilig, kailangan kong lutasin ang mga problema kapag nahanap ko ang mga ito. Hindi ako dapat maging mapili, gawin ang madali, o ipaubaya sa iba ang mahihirap na problema, at hindi lang ako dapat magpunyaging makaiwas sa gulo at makampante. Hindi ko dapat ipilit ang mga kondisyon o gumawa ng mga dahilan sa tungkulin ko. Kung naatasan ako sa isang baguhan, responsibilidad kong diligan siya nang maayos, tiyaking nauunawaan niya ang katotohanan, at magtatag ng pundasyon sa tunay na daan. Ito ang tungkulin ko. Ito ay totoong pagsasagawa ng katotohanan, at tunay na pagbabago. Nasasaisip ito, sumigla ang puso ko. Nagmadali akong hanapin ang baguhang ito at makipagbahaginan sa kanya tungkol sa kanyang problema. Habang nagsasagawa ako nang ganito, hindi lang ako hindi nakaramdam ng paglaban, napakasaya ko rin. Naunawaan ko na ang pagsasagawa ng katotohanan ay hindi isang panlabas na pagkilos. Sa halip, nangangahulugan ito ng pagtanggap sa mga salita ng Diyos mula sa puso, pagsasagawa sa mga katotohanang prinsipyo, at paggamit ng salita ng Diyos bilang pamantayan kung paano natin tratuhin ang mga tao at mga bagay, kilos, at asal. Sa ganitong paraan, ang mga mali nating layunin at pananaw, at ang ating mga tiwaling disposisyon ay hindi namamalayang mapapalitan ng katotohanan ng salita ng Diyos.

Matapos ang karanasang iyon, nagkamit ako ng kaunting pagkaunawa sa aking satanikong disposisyon ng pagiging matigas ang ulo at yamot sa katotohanan. Nakita ko rin ang kahalagahan ng paghahanap sa katotohanan at pagkilos alinsunod sa prinsipyo sa lahat ng bagay. Lahat ng ito ay bunga ng pagbabasa ng mga salita ng Diyos. Salamat sa Diyos!


20. Hinding-hindi na Ako Magrereklamong Muli Tungkol sa Kapalaran Ko

Ni Chen Xiao, Tsina

Lumaki ako sa medyo mahirap na pamilya. Kailanman ay hindi naging garantisado ang aming mga pangunahing pangangailangan. Madalas na humihingi ang nanay ko ng palay sa aming kapitbahay para lamang mapakain kami, at marami sa damit na sinusuot ko ay may mga tagpi-tagpi. Madalas akong makantiyawan at madiskrimina, sinasabi ng ibang bata na mahirap ang pamilya ko. Pakiramdam ko ay agrabyado ako, at naisip ko na siguro malas ako dahil hindi ako ipinanganak na mayaman. Sa paaralan, nag-aral akong mabuti, iniisip na: “Kung magsusumikap ako ngayon, makakapasa ako sa isang unibersidad at makakakuha ng magandang trabaho, kung magkagayon, tiyak na magbabago ang kapalaran ko at mamumuhay ako na parang isang elitista.” Nagpupuyat ako sa kakaaral sa gabi, at sa huli ay naging mataas ang ranggo ko sa aking klase. Naisip ko na baka ito na ang daan ko para sa mas magandang buhay. Pero noong nasa middle school ako, na-diagnose ako na may malubhang near-sightedness, pati na rin ng katarata, lazy eye, at astigmatism. Hindi ko na kayang alagaan ang sarili ko, kaya’t napilitan akong huminto sa pag-aaral. Noong panahong iyon, lubos akong nasiraan ng loob, at inisip ko na tapos na ang buhay ko, na nakatakda na ang aking kapalaran. Sa puso ko, nagreklamo ako sa kawalang-katarungan ng Langit at inisip ko na masama ang kapalaran ko. Dahil doon, nabalot ako ng depresyon.

Matapos tanggapin ang gawain ng Diyos sa mga huling araw, at nakita ko kung paanong nagdaraos ng mga pagtitipon ang aming lider kung saan nagbabahagi siya sa katotohanan para malutas ang mga isyu, nainggit ako. Naisip ko: “Tiyak na magiging kahanga-hanga kung magagawa kong maging isang diyakono o lider balang araw, at malutas ang mga problema ng mga kapatid at makuha ang kanilang respeto at suporta.” Kaya, lalo akong nagsumikap sa pagbabasa ng mga salita ng Diyos, tinanggap ko ang anumang gawaing ibinigay sa akin ng iglesia, at tiniis ko ang paghihirap at mabigat na gawain, umaasa na balang araw, maaari din akong maging lider o diyakono. Ngunit pagkaraan ng ilang taon, hindi pa rin ako napipili para sa anumang posisyon. Ang isang sister na tumanggap sa yugtong ito ng gawain ng Diyos kasama ko ay ginawang lider kaagad pagkatapos pumasok sa pananampalataya. Nang makita ang sister na ito na nagbabahagi ng mga salita ng Diyos sa mga pagtitipon para malutas ang mga isyu, naisip ko: “Magkasama naming tinanggap ang yugtong ito ng gawain, at hindi nagtagal pagkarating sa sambahayan ng Diyos, naglilingkod na siya bilang isang lider at nakamit na niya ang respeto at suporta ng lahat. Samantalang ako, kahit anong pilit ko, hindi pa rin ako nagiging lider. Kaya, siguro ay masama ang kapalaran ko.” Minsan, kapag hindi naipapatupad ang mga mungkahi ko, iniisip ko: “Tutal, hindi lang din naman ako magiging isang lider kailanman, mas mabuti pang sumunod na lang ako sa maliit na grupong ito. Maging sa aking propesyon o sa sambahayan ng Diyos, nakatadhana akong magdusa at hinding-hindi ko mapapatanyag ang sarili ko sa buhay na ito.” Matapos umabot sa kongklusyong ito, unti-unti akong nawalan ng sigla sa pagbabasa ng mga salita ng Diyos at sa paghahangad sa katotohanan.

Nang maglaon, nakita ng lider ko na mayroon akong kaunting talento sa panitikan at ipinagawa niya sa akin ang isang tekstuwal na tungkulin, hindi maipaliwanag ang saya ko, iniisip na sa wakas ay may pagkatataon akong mapatanyag ang aking sarili. Nagtrabaho ako nang sobra sa oras at nakakuha ako ng magagandang resulta sa tungkulin ko. Hindi nagtagal, itinaas ang aking ranggo. Masayang-masaya ako at mas lalo akong ginanahan sa aking tungkulin. Ngunit nagkaroon ako ng problema sa aking cervical spine, at lumala ito, kaya hindi ko na nagawa nang maayos ang tungkulin ko. Napilitan akong bumalik sa dati kong iglesia at gawin na lang ang mga tungkuling kaya ko. Talagang nalugmok ako sa depresyon: “Mahirap gamutin itong problema ko sa cervical spine at maaaring bumalik sa dati kung masyado kong papagurin ang sarili ko. Dahil sa isyung iyon, mahihirapan talaga akong mapatanyag ang sarili ko. Nakatadhana akong hindi magampananan ang mahahalagang tungkulin. Masama lang talaga ang kapalaran ko, walang bagay na madali. Siguro nga, ipinanganak ako nang may masamang pangitain, dahil napakamalas ko talaga!” Sa isiping ito, naging negatibo ako at nagpakatamad sa aking tungkulin, at nilimitahan ko pa nga ang sarili ko, iniisip na malabong mangyari ang mga inaasam ko. Nang maglaon, lumapit ako sa Diyos para pagnilayan ang aking sarili: Bakit ba palagi kong nararamdaman na masama ang kapalaran ko at namumuhay ako sa matinding paghihirap? Sa aking paghahanap, natagpuan ko ang isang sipi ng mga salita ng Diyos na nagbigay sa akin ng kaunting kabatiran sa aking kalagayan.

Sabi ng Makapangyarihang Diyos: “Ang pagkaramdam ng depresyon ng isang uri ng tao ay maaaring nagmumula sa kanyang palagiang paniniwala na mayroon siyang masamang kapalaran. Hindi ba’t isa ito sa mga sanhi? (Oo.) Noong siya ay bata pa, nakatira siya sa probinsya o sa isang mahirap na lugar, ang kanyang pamilya ay hindi mayaman at maliban sa ilang simpleng kagamitan, wala siyang masyadong mahalagang pag-aari. Marahil ay mayroon siyang isa o dalawang set ng damit na kailangan niyang isuot kahit na may mga butas na ang mga ito, at karaniwan na hindi siya nakakakain ng masasarap na pagkain, kundi kailangan pa niyang maghintay ng Bagong Taon o ng mga pista upang makakain ng karne. Minsan siya ay nagugutom at wala siyang sapat na maisusuot upang hindi siya ginawin, at ang pagkakaroon ng isang malaking mangkok na puno ng karne ay isang malabong pangarap lamang, at kahit ang paghanap ng isang pirasong prutas para makain ay mahirap. Dahil siya ay nabubuhay sa gayong kapaligiran, nararamdaman niya na iba siya sa ibang mga tao na nakatira sa malaking lungsod, na may mayayamang magulang, at nakakakain at nakakapagsuot ng anumang naisin nila, na agad nakukuha ang lahat ng naisin nila, at maalam sa mga bagay-bagay. Iniisip niya, ‘Ang ganda ng kapalaran nila. Bakit ang aking kapalaran ay napakasama?’ Gusto niya na palaging mamukod-tangi at mabago ang kanyang kapalaran. Ngunit hindi ganoon kadaling baguhin ang kapalaran ng isang tao. Kapag isinilang ang isang tao sa gayong sitwasyon, kahit na subukan pa niya, mababago ba niya nang husto ang kanyang kapalaran, at mapapabuti ba niya ito nang husto? Kapag nasa hustong gulang na siya, hinaharang siya ng mga hadlang saanmang dako siya pumunta sa lipunan, siya ay inaapi saanman siya magpunta, kaya palagi niyang nararamdam na malas siya. Iniisip niya, ‘Bakit ba napakamalas ko? Bakit ba palagi akong nakakatagpo ng masasamang tao? Mahirap ang buhay noong bata pa ako, at sadyang ganoon talaga iyon. Ngayong ako ay matanda na, mahirap pa rin ang sitwasyon. Gusto ko palaging ipakita kung ano ang kaya kong gawin, pero kailanman ay hindi ako nagkakaroon ng pagkakataon. Kung hindi ako magkakaroon ng pagkakataon kailanman, hindi bale na. Gusto ko lang naman magsikap at kumita ng sapat na pera upang magkaroon ng magandang buhay. Bakit ba kahit iyon ay hindi ko magawa? Bakit ba napakahirap na magkaroon ng magandang buhay? Hindi ko naman kailangang mamuhay nang nakahihigit sa lahat ng iba pa. Gusto kong mamuhay na parang isang taong tagalungsod man lang at hindi mahamak ng mga tao, at hindi maging mas mababang klase na mamamayan. Kahit papaano, kung tatawagin ako ng mga tao ay hindi sila sisigaw ng “Hoy ikaw, halika rito!” Kahit papaano ay tatawagin nila ako sa aking pangalan at kakausapin nang may respeto. Pero hindi ko man lang matamasa na kausapin ako nang may respeto. Bakit ba napakalupit ng aking tadhana? Kailan ba ito matatapos?’ Noong hindi pa nananalig sa Diyos ang gayong tao, itinuturing niyang malupit ang kanyang tadhana. Ngunit pagkatapos niyang magsimulang manalig sa Diyos at makita na ito ang tunay na daan, iniisip na niya na, ‘Sulit ang lahat ng paghihirap noon. Lahat ng iyon ay pinangasiwaan at ginawa ng Diyos, at mabuti ang ginawa ng Diyos. Kung hindi ako nagdusa nang ganoon, hindi sana ako nanalig sa Diyos. Ngayong nananalig na ako sa Diyos, kung matatanggap ko ang katotohanan, dapat ay maging mas maganda na ang tadhana ko. Ngayon ay nakapamumuhay na ako ng patas na buhay sa iglesia kasama ng mga kapatid ko, at tinatawag ako ng mga tao na “Brother” o “Sister,” at kinakausap nila ako nang may paggalang. Ngayon, natatamasa ko na ang pakiramdam na nirerespeto ako ng iba.’ Mukhang nagbago na ang tadhana niya, at tila hindi na siya nagdurusa at wala na siyang masamang kapalaran. Sa sandaling magsimula siyang manalig sa Diyos, nagiging determinado siyang magampanan nang mabuti ang kanyang tungkulin sa sambahayan ng Diyos, nagagawa niyang magtiis ng mga paghihirap at magpakasipag, mas nakakayanan niya ang anumang usapin kaysa sa ibang tao, at nagsusumikap siyang makamit ang pagsang-ayon at paggalang ng karamihan. Iniisip niya na baka mapili pa siyang lider sa iglesia, isa sa mga tagapamahala, o lider ng grupo, at kung magkagayon, hindi ba’t bibigyang-karangalan niya ang kanyang mga ninuno at pamilya? Hindi ba’t nabago na niya ang kanyang tadhana kung magkagayon? Ngunit ang kanyang mga pangarap ay hindi natutupad sa realidad, kaya pinanghihinaan siya ng loob at iniisip niya, ‘Maraming taon na akong sumasampalataya sa Diyos at magandang-maganda ang ugnayan ko sa mga kapatid, pero bakit tuwing panahon na para pumili ng lider, ng tagapamahala, o ng lider ng grupo, hindi ako kailanman napipili? Dahil ba sobrang ordinaryo ng hitsura ko, o dahil hindi ganoon kahusay ang pagganap ko, at walang nakapansin sa akin? Tuwing may botohan, umaasa ako nang kaunti, at magiging masaya na ako kung mapipili ako bilang isang lider ng grupo man lang. Punong-puno ako ng kasiglahan na masuklian ang Diyos, pero lagi lang akong nadidismaya sa tuwing may botohan at hindi man lang ako nasasali sa mga ibinoboto. Bakit ganoon? Maaari kayang ang kaya ko lang talagang gawin sa buong buhay ko ay ang maging isang karaniwang tao, isang ordinaryong tao, isang taong hindi kahanga-hanga? Kapag nagbabalik-tanaw ako sa aking pagkabata, kabataan, at noong may edad na ako, ang landas na aking tinahak ay palaging napakaordinaryo at wala akong nagawang anumang kahanga-hanga. Hindi naman sa wala akong ambisyon, o na masyadong kulang ang aking kakayahan, at hindi rin sa kulang ako sa pagsusumikap o na hindi ko kayang magtiis ng hirap. May mga pangarap at mithiin ako, at masasabi pa ngang may ambisyon ako. Kaya bakit ba kailanman ay hindi ko magawang mamukod-tangi? Sa huling pagsusuri, masama lang talaga ang aking kapalaran at nakatadhana na akong magdusa, at ganito isinaayos ng Diyos ang mga bagay-bagay para sa akin.’ Habang mas pinag-iisipan niya ito, mas pumapangit ang tingin niya sa kanyang kapalaran. Sa ordinaryong takbo ng kanyang mga tungkulin, kung nagbibigay siya ng ilang mungkahi o nagpapahayag ng ilang opinyon at palaging nakatatanggap ng mga pagtutol, at walang nakikinig sa kanya o sumeseryoso sa kanya, lalo pa siyang nalulungkot, at iniisip niya, ‘Naku, masama talaga ang tadhana ko! Sa bawat grupo na kinabibilangan ko, palaging may masamang tao na humaharang sa aking pag-usad at nang-aapi sa akin. Kailanman ay walang sumeseryoso sa akin at kailanman ay hindi ko magawang mamukod-tangi. Sa huli ay dito lang din nauuwi: masama lang talaga ang tadhana ko!’ Anuman ang mangyari sa kanila, palagi nilang iniuugnay ito sa pagkakaroon nila ng masamang kapalaran; palagi nilang pinaglalaanan ng lakas ang ideyang ito ng pagkakaroon ng masamang kapalaran, nagsusumikap silang magkaroon ng mas malalim na pagkaunawa at pagpapahalaga rito, at habang iniisip nila ito, mas lalong nalulugmok sa depresyon ang kanilang damdamin. Kapag nakagagawa sila ng maliit na pagkakamali sa pagganap ng kanilang tungkulin, iniisip nila, ‘Naku, paano ko magagawa nang maayos ang tungkulin ko kung ganito kasama ang kapalaran ko?’ Sa mga pagtitipon, nagbabahagi ang kanilang mga kapatid at iniisip nila ito nang paulit-ulit, ngunit hindi nila ito nauunawaan, at iniisip nila, ‘Naku, paano ko mauunawaan ang mga bagay-bagay kung ganito kasama ang kapalaran ko?’ Tuwing nakakakita sila ng isang taong mas magaling magsalita kaysa sa kanila, na kayang mas malinaw at mas maliwanag na talakayin ang pagkaunawa nito kaysa sa kanila, lalo pa silang nalulugmok sa depresyon. Kapag nakakakita sila ng isang taong kayang magtiis ng mga paghihirap at magbayad ng halaga, na nakakakita ng mga resulta sa pagganap ng tungkulin nito, na nakatatanggap ng pagsang-ayon ng kanyang mga kapatid at naitataas ang ranggo, nararamdaman nila ang kalungkutan sa kanilang puso. Kapag nakakakita sila ng isang tao na nagiging lider o manggagawa, lalo pa silang nalulugmok sa depresyon, at kahit kapag nakakakita sila ng isang taong mas magaling kumanta at sumayaw kaysa sa kanila, at nadarama nilang mas mababa sila sa taong iyon, ay nalulugmok sila sa depresyon. Sinumang mga tao, o anumang mga pangyayari, o bagay ang kanilang nakahaharap, o anumang sitwasyon ang kanilang nakatatagpo, palagi silang tumutugon sa mga ito nang may emosyon ng pagkalugmok sa depresyon. Kahit kapag nakakakita sila ng isang taong may suot na damit na medyo mas maganda kaysa sa kanila o na ang ayos ng buhok ay medyo mas maganda, palagi silang nalulungkot, at umuusbong ang selos at inggit sa kanilang puso hanggang sa wakas ay malugmok silang muli sa depresyon. Ano ang mga idinadahilan nila? Iniisip nila, ‘O, hindi ba’t ito ay dahil sa masama ang kapalaran ko? Kung medyo mas may hitsura ako, kung ang tikas ko ay katulad ng sa kanila, kung ako ay matangkad na may magandang pangangatawan, may magagarang damit at maraming pera, may mabubuting magulang, kung nagkagayon, hindi ba’t iba ang magiging lagay ng mga bagay kumpara sa ngayon? Kung nagkagayon, hindi ba’t titingalain ako ng mga tao, at maiinggit at magseselos sila sa akin? Sa huli, masama ang kapalaran ko at wala akong ibang masisisi. Sa ganito kasamang kapalaran, walang nangyayaring tama sa akin, at hindi ako makalakad kahit saan nang hindi natitisod. Ito’y bunga lamang ng masama kong kapalaran, at wala akong magagawa tungkol dito.’ Gayundin, kapag sila ay tinatabasan at iwinawasto, o kapag sinasaway o pinupuna sila ng mga kapatid, o nagmumungkahi ang mga ito sa kanila, tumutugon sila sa mga ito nang may emosyong lugmok sa depresyon. Anu’t anuman, kung ito man ay isang bagay na nangyayari sa kanila o ang lahat ng bagay na nasa kanilang paligid, palagi silang tumutugon nang may iba’t ibang negatibong kaisipan, pananaw, saloobin, at perspektiba na umuusbong mula sa kanilang emosyon na lugmok sa depresyon” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 2). Tumpak na inihahayag ng mga salita ng Diyos ang aking sitwasyon. Noon, inakala ko na ang mamuhay bilang isang elitista at makuha ang respeto at suporta ng iba ay nangangahulugan na may magandang kapalaran ang isang tao, samantalang ang manggaling sa isang mahirap na pamilya, mamuhay ng isang hamak, mahirap na buhay at nang hindi nirerespeto ng iba ay nangangahulugang may masamang kapalaran ang isang tao. Lumaki ako sa kahirapan, at hindi kailanman garantisado ang mga pangunahing pangangailangan; hindi ako pinahahalagahan ng iba, at dinidiskrimina at minamaliit nila ako. Kaya, madalas kong iniisip na masama ang kapalaran ko. Dahil ganito ang pinanggalingan ko, nagpasya akong mag-aral nang mabuti para baguhin ang aking kapalaran at makapamuhay na gaya ng isang elitista. Ngunit, noong nasa middle school ako, na-diagnose ako ng malubhang near-sightedness at napilitan akong huminto sa aking pag-aaral. Kaya inisip ko na wala na akong pag-asang matupad ang mga pangarap ko at labis akong nadismaya. Pagkatapos sumapi sa pananampalataya, hindi ako nakontento sa pagiging isang normal na mananampalataya lamang, at hinangad kong maging isang lider o manggagawa. Inakala ko na sa pagkakaroon ng katayuan, makukuha ko ang respeto at suporta ng lahat at na ang pagkakaroon ng katayuan at reputasyon ay nangangahulugang mayroon akong magandang kapalaran. Nagsumikap ako at hinangad kong makamit ang aking layon, pero hindi pa rin ako naging lider o manggagawa pagkatapos ng ilang taon. Nang maging lider kaagad ang isang sister na kasabay kong tumanggap sa yugtong ito ng gawain, mas lalo akong nakumbinsi na masama ang kapalaran ko. Kung minsan, kapag hindi naipapatupad ang mga mungkahi ko at nabibigo akong makuha ang respeto ng mga tao, hindi na ako naglalakas-loob na ipahayag ang aking mga pananaw, at umiiwas na lang ako sa iba, lihim na isinusumpa ang masama kong kapalaran. Kalaunan, nang itaas ang ranggo ko sa paggampan ng isang tekstuwal na gampanin, talagang natuwa ako. Ngunit, pagkatapos ay nagkaroon ako ng problema sa aking cervical spine na nakaapekto sa aking kakayahang gawin ang aking tungkulin, at napilitan akong bumalik sa aking dating iglesia at gawin na lamang ang mga tungkuling kaya ko. Pakiramdam ko ay napakamalas ko, at na, sa huli, masama lang talaga ang kapalaran ko. Akala ko hinding-hindi na ako magkakaroon ng pagkakataong mapatanyag muli ang aking sarili, na hinding-hindi na maitataas ang ranggo ko, o mabibigyan ng malaking papel, at hinding-hindi na susuportahan at rerespetuhin ng iba. Kaya, nalugmok ako sa depresyon at hindi naging metikuluso sa aking tungkulin, iniraraos lang ang bawat araw. Nakita ko na naghahangad lang ako ng katayuan, suporta, at respeto ng iba sa lahat ng aspeto. Kapag hindi nangyayari ang mga bagay ayon sa nais ko, nagrereklamo ako na mayroon akong masamang kapalaran, nawawalan ako ng sigla sa aking tungkulin, humihinto sa aktibong pagbabahagi ng aking pananaw sa mga pagtitipon, nabibigong tanggapin ang mga sitwasyong kinakaharap ko mula sa Diyos at pagnilayan ang aking sarili. Dahil dito, huminto ang aking buhay pagpasok. Hindi ba’t tila isang lihim na pagprotesta laban sa Diyos ang aking negatibong kalagayan? Sa lahat ng taon ng aking pananampalataya, palagi kong sinasabi na ang lahat ng nangyayari sa araw-araw ay resulta ng mga pangangasiwa at pagsasaayos ng Diyos, ngunit kapag hindi nasusunod ang mga nais ko, hindi ako nagpapasakop at hindi nagtitiwala sa kataas-taasang kapangyarihan ng Diyos. Hindi ba’t ang mga ito ang mga pananaw ng isang walang pananampalataya?

Kalaunan, patuloy akong naghanap: Bakit palagi kong nararamdaman na masama ang kapalaran ko? Ano ang mali sa aking pananaw? Pagkatapos, nakita ko ang dalawang sipi ng mga salita ng Diyos: “Ang isinaayos ng Diyos na kapalaran ng isang tao, ito man ay maganda o masama, ay hindi dapat tingnan o sukatin gamit ang mga mata ng tao o ang mga mata ng manghuhula, ni hindi ito dapat sukatin batay sa laki ng yaman at kabantugang natatamasa ng taong iyon sa kanyang buong buhay, o kung gaano karaming paghihirap ang kanyang nararanasan, o kung gaano siya kamatagumpay sa kanyang paghahangad sa mga oportunidad, kasikatan, at kayamanan. Gayunpaman, ito mismo ang malubhang pagkakamali na ginagawa ng mga nagsasabing sila ay may masamang kapalaran, ito rin ay isang paraan ng pagsukat ng kapalaran ng isang tao na ginagamit ng karamihan ng mga tao. Paano ba sinusukat ng karamihan sa mga tao ang kanilang sariling kapalaran? Paano sinusukat ng mga makamundong tao kung ang kapalaran ng isang tao ay maganda o masama? Pangunahin na ibinabatay nila ito sa kung ang takbo ng buhay ng taong iyon ay maayos o hindi, kung siya ay nakakapagtamasa o hindi ng yaman at kabantugan, kung siya ay nakapamumuhay nang higit na marangya kaysa sa iba, kung gaano siya nagdurusa at kung gaano karami ang natatamasa niya sa kanyang buong buhay, kung gaano siya katagal mabubuhay, kung ano ang kanyang propesyon, kung ang kanyang buhay ay puno ba ng hirap o kaya ay maginhawa at madali—ang mga ito at iba pa ang kanilang ginagamit upang sukatin kung ang kapalaran ng isang tao ay maganda o masama. Hindi ba’t ganito niyo rin sinusukat ito? (Oo.) Kaya, kapag ang karamihan sa inyo ay nakakaharap ng isang bagay na hindi ninyo gusto, kapag dumaranas kayo ng paghihirap, o hindi ninyo magawang matamasa ang isang mas mataas na uri ng pamumuhay, iisipin ninyong may masamang kapalaran din kayo, at malulugmok kayo sa depresyon” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 2). “Noon pa man ay pauna nang itinakda ng Diyos ang kapalaran ng mga tao, at hindi mababago ang mga ito. Ang ‘magandang kapalaran’ at ‘masamang kapalaran’ na ito ay magkakaiba sa kada tao, at ito ay nakadepende sa kapaligiran, sa kung ano ang nararamdaman ng mga tao at kung ano ang kanilang hinahangad. Kaya naman, ang kapalaran ng isang tao ay hindi maganda at hindi rin masama. Maaaring napakahirap ng buhay mo, ngunit maaari mong isipin na, ‘Hindi ako naghahangad ng marangyang buhay. Masaya na ako na may sapat akong makakain at maisusuot. Lahat ay dumaranas ng paghihirap sa kanilang buhay. Sinasabi ng mga makamundong tao, “Hindi mo makikita ang bahaghari maliban na lang kung umuulan,” kaya’t may halaga ang paghihirap. Hindi ito masyadong masama, at hindi masama ang kapalaran ko. Binigyan ako ng langit ng kaunting pasakit, ilang pagsubok, at pagdurusa. Iyon ay dahil mataas ang tingin Niya sa akin. Ito ay isang magandang kapalaran!’ May mga tao namang nag-iisip na ang paghihirap ay masama, na ito ay nangangahulugan na may masama silang kapalaran, at tanging ang pamumuhay na walang paghihirap, na puno ng kaginhawahan at kaalwanan, ang nangangahulugang may maganda silang kapalaran. Para sa mga hindi mananampalataya, ‘kanya-kanyang opinyon ito ng mga tao sa usapin.’ Paano itinuturing ng mga nananalig sa Diyos ang usaping ito ng ‘kapalaran’? Pinag-uusapan ba natin ang pagkakaroon ng ‘magandang kapalaran’ o ‘masamang kapalaran’? (Hindi.) Hindi natin sinasabi ang ganitong mga bagay. Sabihin nang may maganda kang kapalaran dahil nananalig ka sa Diyos, kung gayon, kung hindi mo susundin ang tamang landas sa iyong pananampalataya, kung ikaw ay parurusahan, ilalantad at palalayasin, nangangahulugan ba ito na may magandang kapalaran ka o may masamang kapalaran? Kung hindi ka nananalig sa Diyos, imposibleng ikaw ay mailalantad o mapapaalis. Ang mga hindi nananalig at ang mga relihiyoso ay hindi nagsasalita tungkol sa paglalantad o pagkilatis sa mga tao, at hindi rin sila nagsasalita tungkol sa pagpapaalis o pagpapalayas ng mga tao. Dapat sana ay nangangahulugan ito na may magandang kapalaran ang mga tao kapag sila ay nakakapanalig sa Diyos, ngunit kung sila ay maparurusahan sa huli, ibig bang sabihin niyon na may masama silang kapalaran? Ang dati nilang magandang kapalaran ay biglang nagiging masama—kaya alin nga ba rito? Kung maganda man o hindi ang kapalaran ng isang tao ay hindi isang bagay na maaaring husgahan, hindi ito kayang husgahan ng mga tao. Lahat ng ito ay ginawa ng Diyos, at ang lahat ng isinasaayos ng Diyos ay maganda. Sadyang magkakaiba lang talaga ang takbo ng kapalaran ng bawat indibidwal, o ang kanilang kapaligiran, at ang mga tao, pangyayari, at mga bagay na kanilang kinakaharap, at ang landas sa buhay na kanilang nararanasan sa kanilang mga buhay ay magkakaiba; ang mga bagay na ito ay magkakaiba sa kada tao. Ang kapaligirang pinamumuhayan at kapaligirang kinalalakhan ng bawat indibidwal, na parehong isinaayos ng Diyos, ay lahat magkakaiba. Ang mga bagay na nararanasan ng bawat indibidwal sa kanilang mga buhay ay lahat magkakaiba. Walang tinatawag na magandang kapalaran o masamang kapalaran—lahat ng ito ay isinasaayos ng Diyos, at lahat ng ito ay ginawa ng Diyos. Kung titingnan natin ang usapin mula sa perspektiba na lahat ng ito ay ginawa ng Diyos, lahat ng ginagawa ng Diyos ay maganda at tama; sadya lamang na sa perspektiba ng mga hilig, damdamin, at mga pagpili ng tao, may ilang taong pumipili ng komportableng buhay, pinipiling magkaroon ng kasikatan at kayamanan, ng magandang reputasyon, na magkaroon ng kasaganaan sa mundo, at maging matagumpay. Naniniwala sila na nangangahulugan ito na mayroon silang magandang kapalaran, at na ang mabuhay nang pangkaraniwan at hindi matagumpay, palaging nasa pinakababa ng lipunan, ay isang masamang kapalaran. Ganito nakikita ang mga bagay-bagay mula sa perspektiba ng mga hindi nananalig at ng mga makamundong taong naghahangad ng mga makamundong bagay at naglalayon na mabuhay sa mundo, at ganito umuusbong ang ideya ng magandang kapalaran at masamang kapalaran. Ang ideya ng magandang kapalaran at masamang kapalaran ay umuusbong lamang mula sa makitid na pang-unawa at mababaw na pananaw ng tao sa kapalaran, at mula sa mga paghusga ng mga tao sa dami ng pisikal na paghihirap na kanilang tinitiis, at sa dami ng kasiyahan, at kasikatan at yaman na kanilang nakakamit, at iba pa. Sa totoo lang, kung titingnan natin ito mula sa perspektiba ng pagsasaayos at kataas-taasang kapangyarihan ng Diyos sa kapalaran ng tao, walang gayong mga interpretasyon na magandang kapalaran o masamang kapalaran. Hindi ba’t tumpak ito? (Oo.) Kung titingnan mo ang kapalaran ng tao mula sa perspektiba ng kataas-taasang kapangyarihan ng Diyos, lahat ng ginagawa ng Diyos ay mabuti, at ito ang kailangan ng bawat indibidwal. Ito ay dahil ang sanhi at bunga ay may bahagi sa mga nakaraan at kasalukuyang buhay, ang mga ito ay paunang itinakda ng Diyos, ang Diyos ang may kataas-taasang kapangyarihan sa mga ito, at ang Diyos ang nagpaplano at nagsasaayos sa mga ito—walang magagawa rito ang tao. Kung titingnan natin ito mula sa ganitong pananaw, hindi dapat husgahan ng mga tao ang kanilang sariling kapalaran bilang maganda o masama, hindi ba?” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 2). Maingat na tinukoy ng mga salita ng Diyos ang kahangalan ng pananaw ng mga tao sa “mabuti” at “masamang” kapalaran. Hinuhusgahan ng mga tao ang kanilang kapalaran batay sa kung maayos ba ang takbo ng kanilang buhay, kung nagtatamo ba sila ng katayuan at kayamanan, at kung nagkakamit ba sila o hindi ng kasikatan at magandang kapalaran. Ang paggawa ng mga pagpapasya batay sa mga personal na kagustuhan ay isang pananaw ng hindi mananampalataya at hindi ito naaayon sa katotohanan. Sa Diyos, walang mabuti o masamang kapalaran. Pinagpapasyahan ng Diyos ang kapalaran ng mga tao batay sa kanilang nakaraan at kasalukuyang buhay. Pauna nang itinakda at isinaayos ng Diyos ang kanilang kapalaran. Napagtanto ko na hindi naiiba sa isang hindi mananampalataya ang aking pananaw. Buong buhay akong naghangad ng kayamanan at katayuan, para mamukod-tangi at magtamo ako ng kasikatan at kayamanan. Inakala kong ang pagkakaroon ng paggalang at suporta ay tanda ng isang magandang kapalaran, samantalang ang aking pangkaraniwan at ordinaryong buhay, pamumuhay sa kahirapan at pagkabigong marespeto at maseryoso ng iba, ay marka ng isang masamang kapalaran. Nakita ko na mali ang aking pananaw at na nagmula ito kay Satanas. Ito ay limitadong pagkaunawa sa kapalaran na itinataguyod ng mga hindi mananampalataya. Napagtanto ko na ang mga nagkakamit ng kasikatan at malaking kayamanan ay maaaring may karangalan, kaluwalhatian, respeto at suporta ng iba, at tila mayroong magandang kapalaran, subalit sila ay hungkag sa espirituwal, nagdurusa sila, nababagot sa buhay, at ang ilan ay humahantong sa paggamit ng droga at pagpapakamatay. Dahil sa nahuhugot na lakas ng loob mula sa sarili nilang awtoridad, ang ilang tao ay nanggugulo, gumagawa ng kasamaan, at lumalabag sa mga batas, at sa huli ay nakukulong sila, nasisira ang kanilang reputasyon. Mayroon ba talagang magandang kapalaran ang gayong mga tao? Nakita ko na hindi nakabatay ang kapalaran ng isang tao sa kung nagtamasa siya ng yaman at kaluwalhatian o kung gaano katindi ang pagdurusang pinagdaanan niya. Pinagpapasyahan at isinasaayos ng Diyos kung magiging gaano kayaman o kahirap ang isang tao. Paunang itinatakda ng Diyos ang buhay natin batay sa ating mga pangangailangan at ang lahat ng pagsasaayos Niya ay mabuti. Sa Diyos, walang mabuti o masamang kapalaran. Samantalang ako, sa kabila ng pagiging laki sa kahirapan, pagdanas ng mga paghihirap at problema, at pagdurusa nang kaunti, pinatibay ng lahat ng karanasan ko ang aking determinasyon sa harap ng pagdurusa; ito ay isang napakahalagang abilidad ko sa buhay. Higit pa rito, napakatindi ng pagnanais ko para sa reputasyon at katayuan. Kung nakapasa ako sa isang unibersidad at nagtamo ng kasikatan at kayamanan, tiyak na madadala ako sa masamang kalakarang iyon. Kung nagkagayon, lalapit kaya ako sa harap ng Lumikha at tatanggap sa pagliligtas ng Diyos? Pauna ring itinakda ng Diyos na hindi ako mapipili bilang lider. Mayroon akong kaunting abilidad na maunawaan ang mga salita ng Diyos, at natutukoy ko ang ilang isyu ng mga kapatid ko, pero hindi ako ganoong mahusay, at hindi ko kayang pangasiwaan ang mas maraming trabaho. Maraming gawain ang kailangang asikasuhin ng mga lider, at kung hindi mapapangasiwaan nang maayos ang mga isyu, makakapinsala ito sa gawain ng iglesia. Ginagampanan ko na ngayon ang mga tungkuling kaya kong gawin, kapaki-pakinabang ito para sa akin at sa gawain ng iglesia. Nakita ko ang mga taimtim na layunin sa likod ng sitwasyong pinangasiwaan ng Diyos para sa akin. Namumuhay ako noon ayon sa mga kakatwang pananaw na ito, nagnanais na mamuhay gaya ng isang elitista. Sa tuwing hindi nasusunod ang mga gusto ko at hindi natutugunan ang aking mga pagnanais, nagrereklamo ako tungkol sa aking masamang kapalaran, nababalot ako ng depresyon at naghihimagsik laban sa Diyos. Bilang isang mananampalataya, hindi ako sumunod sa mga salita ng Diyos, sa halip ay sumunod ako sa mga maling pananaw ng mga hindi mananampalataya. Naghihimagsik at lumalaban ako sa Diyos! Nang napagtanto ko ito, medyo kinilabutan ako sa aking ginawa, kaya’t lumapit ako sa Diyos sa panalangin: “O Diyos! Hindi ko nauunawaan ang katotohanan at hindi ako nakapagpasakop sa Iyong kataas-taasang kapangyarihan at mga pagsasaayos. Tunay akong mayabang at hindi makatwiran. Handa akong ituwid ang aking mga kakatwang pananaw, magpasakop sa Iyong kataas-taasang kapangyarihan at mga pagsasaayos at hindi na lumaban sa Iyo.”

Kalaunan, nakita ko ang dalawa pang sipi ng mga salita ng Diyos na nagbigay sa akin ng kaunting pagkaunawa sa mga mapaminsalang kahihinatnan ng mga negatibong emosyon. Sabi ng mga salita ng Diyos: “Bagamat nananalig sa Diyos ang mga taong ito na nag-iisip na may masama silang kapalaran at handa silang bitiwan ang mga bagay-bagay, gugulin ang kanilang sarili at sumunod sa Diyos, hindi pa rin nila magampanan ang kanilang tungkulin sa sambahayan ng Diyos sa isang malaya, magaan, at mapanatag na paraan. Bakit hindi nila ito magawa? Ito ay dahil sa kanilang kalooban ay nagtataglay sila ng ilang sukdulan at abnormal na mga kaisipan at pananaw na nagdudulot na umusbong sa kanila ang mga matinding emosyon. Dahil sa mga matinding emosyon na ito, ang paraan ng kanilang paghusga sa mga bagay-bagay, ang paraan ng kanilang pag-iisip, at ang kanilang mga pananaw sa mga bagay-bagay ay nagmumula sa isang sagad-sagaran, hindi wasto, at maling pananaw. Tinitingnan nila ang mga isyu at mga tao mula sa sagad-sagaran at maling pananaw na ito, kung kaya’t sila ay paulit-ulit na namumuhay, tumitingin sa mga tao at bagay, at umaasal at kumikilos sa ilalim ng epekto at impluwensya ng negatibong emosyong ito. Sa huli, paano man sila mamuhay, tila napapagod sila nang husto na hindi na nila kayang magpakita ng anumang sigla sa kanilang pananampalataya sa Diyos at paghahangad sa katotohanan. Paano man nila piliing mamuhay, hindi nila magampanan ang kanilang tungkulin nang positibo o aktibo, at kahit na maraming taon na silang nananalig sa Diyos, hindi sila kailanman tumutuon sa pagganap ng kanilang tungkulin nang buong puso at kaluluwa o sa pagganap ng kanilang tungkulin nang maayos, at siyempre, lalong hindi sila naghahangad ng katotohanan, o nagsasagawa alinsunod sa mga katotohanang prinsipyo. Bakit nga ba ganito? Sa panghuling pagsusuri, ito ay dahil palagi nilang iniisip na mayroon silang masamang kapalaran, at dahil dito ay labis silang nalulugmok sa depresyon. Lubos silang nawawalan ng sigla, pakiramdam nila ay wala silang magagawa, para silang naglalakad na bangkay, walang kabuhay-buhay, hindi nagpapakita ng anumang positibo o optimistikong pag-uugali, lalo na ng anumang determinasyon o tibay na ialay ang katapatan na dapat nilang ialay sa kanilang tungkulin, mga responsabilidad, at obligasyon. Sa halip, mabigat ang loob silang nagsisikap araw-araw nang may pabayang saloobin, nang walang direksyon at magulo ang pag-iisip, at iniraraos pa nga nila ang mga araw nang wala sa sarili. Wala silang kamalay-malay kung gaano katagal nilang iraraos ang mga bagay-bagay. Sa huli, wala silang ibang magagawa kundi paalalahanan ang kanilang sarili, sabihin na, ‘Ay, itutuloy ko na lamang na iraos ang mga bagay-bagay hangga’t kaya ko! Kung isang araw ay hindi na ako makakapagpatuloy, at naisin ng iglesia na itiwalag ako at paalisin, dapat na lang nila akong paalisin. Ito ay dahil may masama akong kapalaran!’ Makikita mo na maging sa kanilang sinasabi ay sumuko na sila. Ang emosyong ito ng depresyon ay hindi lamang isang simpleng lagay ng kalooban, kundi, higit pa rito, may malubha itong epekto sa mga iniisip, puso, at paghahangad ng mga tao. Kung hindi mo mababago kaagad ang iyong mga emosyon na nalulugmok sa depresyon, hindi lamang nito maaapektuhan ang iyong buong buhay, sisirain din nito ang iyong buhay at dadalhin ka sa iyong kamatayan. Kahit pa nananalig ka sa Diyos, hindi mo makakamit ang katotohanan at kaligtasan, at sa huli, mamamatay ka” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 2). “Ang ganitong uri ng depresyon ay hindi simple o panandaliang pagrerebelde lamang, hindi rin ito pansamantalang pagpapamalas ng isang tiwaling disposisyon, lalong hindi ito pagpapamalas ng isang tiwaling kalagayan. Sa halip, ito ay isang tahimik na paglaban sa Diyos, at isang hindi kontento at tahimik na paglaban sa kapalarang isinaayos para sa kanila ng Diyos. Bagama’t maaaring ito ay isang simpleng negatibong emosyon, mas malubha ang mga idinudulot nito sa mga tao kaysa sa mga idinudulot ng isang tiwaling disposisyon. Maliban sa hinahadlangan ka nito na magkaroon ng positibo at tamang saloobin sa tungkuling dapat mong gampanan, at sa iyong pang-araw-araw na buhay at paglalakbay sa buhay, ang mas malubha pa, maaari ka ring mawasak nito dahil sa depresyon” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 2). Sa pamamagitan ng mga salita ng Diyos, nakita ko na kung iniisip ng isang tao na mayroon siyang masamang kapalaran, kapag nananampalataya siya sa Diyos, tumutupad sa kanyang tungkulin at tinatrato niya ang mga tao o bagay na kanyang kinakaharap gamit itong mali at sukdulang pananaw, may tendensiya siyang masadlak sa pagkanegatibo at depresyon, maging magulo ang isip sa kanyang mga tungkulin, iniraraos lang ang mga ito, hindi nakatutok at walang pagnanais na umunlad. Ang mabalot ng depresyon ay maaaring humantong sa mas papalalang pagkalugmok, na sa huli ay nagreresulta sa pagkasira ng anumang pagkakataong maligtas. Nakita ko na kung hindi ko tatalikuran ang pananaw na ito, magiging lubhang kakila-kilabot ang mga kahihinatnan! Naisip ko kung paano ako nabuhay nang iniisip na mayroon akong masamang kapalaran. Noong kailangan kong ihinto ang aking pag-aaral dahil sa problema ko sa mata, nasira ang aking mga pangarap na magkaroon ng kasikatan at kayamanan, at hindi ako makapamumuhay nang respetado tulad ng isang mayaman, kaya’t nagdusa ako nang husto, at nawalan ng pag-asa sa buhay. Pagkatapos kong maging isang mananampalataya at magampanan ang aking tungkulin, naghangad pa rin ako ng mataas na katayuan, at nang hindi itinaas ang aking ranggo at hindi ako pinili bilang lider, hindi ko pinagnilayan ang aking mga kakulangan, hindi kinilala ang aking sarili, sa halip, patuloy lang akong nagrereklamo tungkol sa aking masamang kapalaran at namumuhay sa isang negatibong kalagayan, hindi handang hangarin ang katotohanan. Nang maglaon, nang magkaroon ako ng problema sa aking cervical spine, inakala kong hindi ko na magagawang mamukod-tangi sa hinaharap, at kaya, nagpakatamad ako sa aking mga tungkulin, tinanggap ang aking pagkabigo, at unti-unting lumayo ang loob ko sa Diyos. Nakita ko na itong pananaw ng pagkakaroon ng mabuti o masamang kapalaran ay mahigpit na gumapos at pumigil sa akin, kaya hindi ako makapagpasakop sa kataas-taasang kapangyarihan at mga pagsasaayos ng Diyos, at mas lalo akong naging mapanlaban. Naisip ko ang mga hindi mananampalataya na palaging nagsasabi kung gaano kahirap ang kanilang kapalaran. Dahil mahirap sila at walang kapangyarihan, namuhay sa mababang uri ng lipunan, nabigong makuha ang respeto ng iba, at madalas na kinakantiyawan, ginawa nila ang lahat para mabago ang kanilang kapalaran, ngunit kapag hindi nasusunod ang kanilang gusto, naiisip nilang tapusin ang kanilang buhay. Ang ibang hindi mananampalataya ay masipag na nag-aaral nang maraming taon ngunit bigo silang magtamo ng katayuan o kayamanan at naiisip nila na masama ang kanilang kapalaran, at ang ilan pa nga ay lubhang nalulugmok sa depresyon at nawawala sa katinuan. Nakita ko na kapag hindi nauunawaan ng mga tao ang katotohanan at namumuhay sila nang may mga kakatwang pananaw, hindi nila tinatrato nang wasto ang kanilang sarili at hindi tinitingnan nang tama ang mga tao, pangyayari at bagay, sa huli ay nalulugmok sila sa depresyon. Ang mga pananaw na ito ay nagmumula kay Satanas. Ginagamit ni Satanas ang mga kakatwang pananaw na ito para linlangin at pinsalain ang mga tao, na nagiging sanhi na malugmok sila sa depresyon, maging mababang-uri, at hindi maghangad sa katotohanan, at na mapalayas sila sa huli. Nang maunawaan ko ang lahat ng iyon, napagtanto ko na hindi ko na pwedeng tingnan ang mga bagay-bagay ayon sa ganitong pananaw na may mabuti at masamang kapalaran. Kung magpapatuloy ako sa ganoong paraan, ipapahamak ko lang ang sarili ko. Kaya, lumapit ako sa Diyos sa panalangin: “O Diyos! Ang bawat sitwasyong pinangangasiwaan Mo ay ginagawa nang may mga taimtim na layunin, at magpapasakop ako sa mga ito. Lulutasin ko ang aking katiwalian habang ginagawa ang aking tungkulin at sisikapin kong mapabuti ang aking tungkulin.”

Sa aking paghahanap, nakita ko ang siping ito ng mga salita ng Diyos: “Ano ang dapat na maging saloobin ng mga tao tungkol sa kapalaran? Dapat kang sumunod sa mga pagsasaayos ng Lumikha, aktibo at masikap na hanapin ang layunin at kahulugan ng Lumikha sa Kanyang pagsasaayos ng lahat ng ito at maunawaan ang katotohanan, gamitin ang iyong pinakamahusay na kakayahan sa buhay na ito na isinaayos ng Diyos para sa iyo, gampanan ang mga tungkulin, responsabilidad, at obligasyon ng isang nilikha, at gawing mas makabuluhan at mas mahalaga ang iyong buhay, hanggang sa wakas ay matuwa sa iyo ang Lumikha at maalala ka Niya. Siyempre, mas mainam kung makakamit mo ang kaligtasan sa pamamagitan ng iyong paghahanap at pagsisikap nang husto—ito ang pinakamagandang resulta. Anu’t anuman, sa usapin ng kapalaran, ang pinakaangkop na saloobin na dapat taglayin ng nilikhang sangkatauhan ay hindi ang paghuhusga at paglilimita nang walang pasubali, o ang paggamit ng mga sukdulang pamamaraan para harapin ito. Siyempre, lalong hindi dapat subukang labanan, piliin, o baguhin ng mga tao ang kanilang kapalaran, bagkus dapat nilang gamitin ang kanilang puso upang pahalagahan ito, at hanapin, siyasatin, at sundin ito, bago ito harapin nang positibo. Sa huli, sa kapaligirang pinamumuhayan at sa landas sa buhay na inilaan para sa iyo ng Diyos, dapat mong hanapin ang paraan ng pag-asal na itinuturo sa iyo ng Diyos, hanapin ang landas na hinihingi ng Diyos na iyong tahakin, at danasin ang kapalaran na itinakda ng Diyos para sa iyo sa ganitong paraan, at sa huli, ikaw ay pagpapalain. Kapag iyong naranasan ang kapalaran na isinaayos ng Lumikha para sa iyo sa ganitong paraan, ang iyong mapahahalagahan ay hindi lamang paghihinagpis, kalungkutan, mga luha, kirot, pighati, at pagkabigo, sa halip, higit pa rito ay iyong mararanasan ang kasiyahan, kapayapaan, at kaginhawahan, pati na rin ang kaliwanagan at pagtanglaw ng katotohanan na ipinagkakaloob ng Diyos sa iyo. Bukod pa rito, kapag ikaw ay naligaw sa iyong landas sa buhay, kapag ikaw ay naharap sa pighati at pagkabigo, at kinakailangan mong pumili, mararanasan mo ang paggabay ng Lumikha, at sa huli ay magkakamit ka ng pang-unawa, karanasan, at pagpapahalaga sa kung paano mamuhay nang pinakamakabuluhan” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 2). Sa pamamagitan ng mga salita ng Diyos, naunawaan ko ang Kanyang kalooban at nakita ko kung gaano kabuti ang puso ng Diyos. Bagamat mahaharap tayo sa mga paghihirap at pagkabigo sa buhay natin, hindi iyon nangangahulugan na dapat nating subukang labanan o baguhin ang ating kapalaran. Sa halip, dapat tayong magpasakop sa kung ano ang paunang itinakda ng Diyos, matuto mula sa mga tao, pangyayari at bagay na pinangangasiwaan ng Diyos para sa atin at dapat nating makamit ang katotohanan. Saka lamang tayo makakahanap ng tunay na kapayapaan at kaginhawahan. Naisip ko kung paanong may pahintulot ng Diyos na hindi ako napili bilang lider. Wala akong mga mahusay na kasanayan sa gawain at mas angkop ako na gumawa ng isang tungkulin lamang, na maging isang regular na tagasunod, iyon ang pinakamagandang posisyon para sa akin. Ngayon ay inatasan ako ng iglesia sa isang tungkulin ng pagdidilig. Sa pamamagitan ng tungkuling ito, marami akong nabasang mga salita ng Diyos tungkol sa pag-alam sa Kanyang gawain, naunawaan ko ang ilang prinsipyo tungkol sa pagpapalaganap ng ebanghelyo at pagkilatis sa mga tao, nagkaroon ako ng kaalaman sa aking tiwaling disposisyon at nagagawa ko na ngayong magpasakop sa mga sitwasyong pinangangasiwaan ng Diyos para sa akin. Ang lahat ng ito ay mga tunay na pakinabang at ang pinakamahalaga sa lahat ng kayamanan. Napagtanto ko na ngayon na ang buong buhay natin ay isinasaayos at paunang itinatakda ng Diyos. Sa pamamagitan lamang ng pagpapasakop, paghahangad at pagkamit sa katotohanan sa lahat ng uri ng sitwasyon, pagtamo ng disposisyonal na pagbabago at pagkamit sa kaligtasan ng Diyos tayo tunay na magkakaroon ng magandang kapalaran. Pagkatapos niyon, kumilos ako ayon sa mga salita ng Diyos, tinutupad ang aking tungkulin nang may katapatan at debosyon, at pinagninilayan ko ang aking sarili at natututo ako mula sa mga problema at kabiguan. Ang pagsasagawa sa ganitong paraan ay nagdulot sa akin ng kapayapaan at kagalakan.

Kamakailan, hiniling sa amin ng aming lider na magrekomenda ng mahuhusay na kapatid, at naisip ko: “Isang bagay na maipagmamalaki ang makatanggap ng isang promosyon. Makakaambag ako sa pagpapalawig ng ebanghelyo ng kaharian, at tiyak na kaiinggitan at hahangaan ako ng iba kapag nabalitaan nilang itinaas ang ranggo ko.” Gayunpaman, sinabi sa akin ng lider na dahil sa aking karamdaman, hindi ako angkop na gumanap ng isang tungkulin kung saan kakailanganin kong lumabas. Medyo nanlumo ako at sa isip-isip ko ay nagreklamo ako: “Lahat ng kapatid ko ay mukhang malusog, at pwedeng maitaas ang kanilang ranggo at magkaroon ng mas maraming pagkakataong magsagawa, samantalang kailangan ko lang manatili sa bahay at wala akong pagkakataong mamukod-tangi o magtaglay ng kaluwalhatian. Masama talaga ang kapalaran ko.” Habang nagsisimulang umusbong ang mga kaisipang ito, napagtanto ko na muli na naman akong namumuhay sa isang masamang kalagayan, kaya’t lumapit ako sa Diyos sa panalangin at paghahanap. Nakita ko itong mga salita ng Diyos: “Hindi niloob ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, at sa huli ay ginagawa silang isang katanggap-tanggap na nilalang ng Diyos, isang hamak at walang-kabuluhang nilalang ng Diyos—hindi isang tao na may katayuan at katanyagan at iginagalang ng libu-libong tao. Kaya, saanmang perspektibo ito tingnan, walang kahahantungan ang paghahangad ng katayuan. Gaano man kamakatwiran ang iyong pagdadahilan para hangarin ang katayuan, mali pa rin ang landas na ito, at hindi kapuri-puri para sa Diyos. Gaano ka man magpakahirap o gaano ka man magsakripisyo, kung naghahangad ka ng katayuan, hindi ito ibibigay sa iyo ng Diyos; kung hindi ito ibinibigay ng Diyos, mabibigo ka sa pakikipaglaban para matamo ito, at kung patuloy kang makikipaglaban isa lamang ang kahihinatnan nito: Mailalantad ka at mapapalayas, na walang kahahantungan. Nauunawaan mo ito, hindi ba?” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). “Matapos makitang palayasin ng sambahayan ng Diyos ang maraming anticristo at masasamang tao, ang ilang naghahangad na matamo ang katotohanan ay namamasdan ang kabiguan ng mga anticristo at napagninilayan ang landas na tinatahak ng mga anticristo, at pinagninilay-nilayan din nila at kinikilala ang kanilang sarili. Mula rito, nagkakaroon sila ng pagkaunawa tungkol sa kalooban ng Diyos, nagpapasya na maging mga ordinaryong tagasunod, at nagtutuon sa paghahangad na matamo ang katotohanan at gampanan nang maayos ang kanilang tungkulin. Kahit sabihin ng Diyos na sila ay mga tagapagsilbi o mga aba na walang halaga, kuntento na silang maging isang taong mababa sa paningin ng Diyos, isang hamak at walang-kabuluhang tagasunod, ngunit isang taong sa huli ay tinatawag na katanggap-tanggap na nilalang ng Diyos. Ang ganitong klaseng tao lamang ang mabuti, at ang ganitong klaseng tao lamang ang pupurihin ng Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Sa pamamagitan ng mga salita ng Diyos, napagtanto ko na ang tao ay isa lamang maliit at hamak na nilikha ng Diyos, na walang anumang tunay na katayuan. Bilang isang matinong tao, dapat akong maging praktikal at manatili sa aking puwesto, hangaring makamit ang katotohanan, at baguhin ang aking disposisyon sa buhay, dahil ito ang pinupuri ng Diyos. Kung palagi akong maghahangad ng reputasyon at katayuan, sa huli ay palalayasin ako ng Diyos. Naisip ko iyong mga dati kong hinahangaan at nirerespeto bilang mga taong may magandang kapalaran, katulad ni Zhao Xue, ang dati kong kapareha. Siya ay matalino, mahusay siyang magsalita, at itinaas ang ranggo niya sa isang mahalagang posisyon. Subalit habang ginagampanan ang kanyang tungkulin, palagi siyang naghahangad ng reputasyon at katayuan, na lubhang nakagambala sa gawain ng iglesia. Nang siya ay pinalitan, hindi siya nagsisi, at itiniwalag siya dahil sa paggawa ng maraming kasamaan. Ang pagkabigo niya ay isang babala sa akin. Nakita ko na kapag hindi hinahangad ng mga tao ang katotohanan at palagi silang nagsusumikap para sa reputasyon at katayuan, sila ay malalantad at mapapalayas. Dahil hindi ako makagawa ng mga tungkuling nangangailangan ng paglabas dahil sa aking kondisyon, nagsimula akong magreklamo; ito ang pagpaparamdam muli ng aking pagnanais para sa reputasyon at katayuan. Inakala ko na maaari akong mamukod-tangi sa pamamagitan ng paglabas para gumawa ng mga tungkulin at na mangangahulugan itong mayroon akong magandang kapalaran. Naghahangad pa rin ako ng reputasyon at katayuan, at tumatahak sa landas ng pagsalungat sa Diyos. Kalooban ng Diyos na ako ay umiral bilang Kanyang nilikha; lumabas man ako o manatili sa bahay, pwede ko pa ring palaging magampanan ang aking tungkulin at mahangad ang katotohanan at disposisyonal na pagbabago. Alam kong dapat akong magpasakop sa mga pangangasiwa ng Diyos at taimtim na tuparin ang aking tungkulin, dito lamang ako magiging panatag.

Sa pamamagitan ng karanasang ito, nagkamit ako ng kaunting kaalaman sa aking mga maling pananaw, at nakita ko kung paanong ang aking pagrereklamo tungkol sa aking inaakalang masamang kapalaran ay isang paghihimagsik laban sa Diyos at pagtangging magpasakop sa Kanyang kataas-taasang kapangyarihan at mga pagsasaayos. Kung magpapatuloy ako nang ganoon, mawawalan ako ng pagkakataong maligtas. Mula ngayon, determinado na akong isantabi ang aking mga maling pananaw, magpasakop, at gampanan nang mabuti aking tungkulin.


21. Hindi Madaling Makawala sa Kapalaluan

Ni Hailey, Hapon

Noong Hulyo ng 2020, isinaayos ng superbisor ko na kunin ko ang trabaho ni Sister Iris at gumawa ng mga video. Tuwang-tuwa ako, pero natanto ko rin na daranas ako ng ilang problema at paghihirap sa bago kong tungkulin, kaya kailangan kong matuto at magtanong kapag may hindi ako nauunawaan. Pero nang ipasa sa akin ni Iris ang kanyang gawain, sinabi niya na napakarami niyang trabaho sa bago niyang tungkulin, at gusto niyang tapusin namin iyon kaagad. Masasabi ko na wala siyang planong maghintay na makabisado ko ang gawain bago siya umalis. Hindi ko maiwasang mag-alala, “Hindi ako pamilyar sa gawaing ito, kaya ko ba talagang gawin itong lahat nang sabay-sabay?” Tinanong ako ni Iris kung nahihirapan ako. Sasabihin ko na sana ang mga alalahanin ko, pero naisip ko, “Ngayon lang kami nagkakilala, at mahalaga ang unang impresyon. Nagmamadali siyang magsimula sa bago niyang tungkulin, kaya hindi ko siya pwedeng pigilan. Kung magtatanong ako tungkol sa mga paghihirap at magpatulong bago magsimula sa trabaho, ano ang iisipin niya sa akin? Hindi ba niya iisipin na inaako ko ang trabaho niya nang walang nauunawaang anuman, at na hindi ako ang tamang tao para sa trabaho?” Kaya, labag sa kaloobang sinabi ko, “Wala akong tanong.” Para patunayan na may kakayahan ako at kaya kong tumuklas ng mga problema, nagmungkahi rin ako tungkol sa mga propesyonal na prosesong itinuro niya sa akin. Sa oras na iyon, natanto ko na sadya kong pinagtakpan ang mga pagkukulang ko. Kung nagkamali siya ng akala na may mahusay akong kakayahan at pinaikli niya ang pagtuturo sa akin, paano kung makaantala ang kabagalan kong kabisaduhin ang gawain? Pero naisip ko na dahil nasabi ko na iyon, hindi ko na mababawi iyon. Pwede akong magpatulong sa kanya kung magkaproblema ako sa hinaharap.

Kinabukasan, sinabi sa akin ni Iris na sa hinaharap, magiging partner ko si Sister Josie. Sabi niya wala pang isang buwan ay nagsimula nang gumawa ng mga video si Josie, na mabilis siyang natuto, at ngayon ay kaya niyang gawing mag-isa ang tungkulin niya. Kalaunan, nang talakayin namin ni Josie ang gawain, ipinaliwanag niya sa akin nang napakahusay ang daloy ng trabaho, at pinag-usapan namin kung paano hahati-hatiin ang trabaho, makipagtulungan, at iba pa. Talagang mukhang alam niya ang ginagawa niya. Alam kong mas mababa ang kakayahan ko kaysa kay Josie, pero para pigilan si Iris na makita ang agwat namin ni Josie, ingat na ingat ako kapag naroon siya, at nag-alala akong malantad ang mga pagkukulang ko. Nang magkaproblema ako na hindi ko malutas, sinubukan kong magbasa ng maraming impormasyon hangga’t maaari at lutasing mag-isa ang mga iyon sa halip na tanungin siya. Kahit nagsumikap ako, mabagal ang pag-usad ko. Nang dumating ang lider namin para siyasatin ang aming gawain, maraming detalyeng hindi ko maintindihan. Sinagot ni Josie ang halos lahat ng tanong ng lider namin. Dahil dito, nanlumo ako, at pakiramdam ko wala akong silbi. Hindi nagtagal, nakalipas ang mahigit isang linggo, at dahil hindi ko pa rin kayang magtrabahong mag-isa, hindi nakaalis si Iris para simulan ang kanyang bagong tungkulin. Mas lalo akong napahiya at nanghina dahil dito, pero talagang hindi pa rin ako handang ipagtapat kay Iris ang kalagayan ko, nag-aalala na kapag nalaman niyang madali akong manlumo dahil hindi ako mabilis matuto, baka isipin niyang mababa ang tayog ko, maliit ang kakayahan ko, at hindi ko kaya ang trabaho. Noong panahong iyon, ayaw kong makita ng sinuman ang nakakatakot kong kalagayan. Gusto ko lang maging pamilyar sa mga bagay-bagay at magsimulang magtrabaho sa lalong madaling panahon, para tuluyan nang makaalis si Iris at hindi na ako mapahiya sa harap niya araw-araw. Pero napakabagal pa rin ng paglago ko, at hindi ko man lang madama ang patnubay ng Diyos. Nasasaktan, lumapit ako sa Diyos para manalangin at maghanap ng kasagutan, at hiniling ko sa Diyos na tulungan akong makilala ang sarili ko.

Isang araw, nabasa ko sa salita ng Diyos: “Anong klaseng disposisyon ito kapag ang mga tao ay laging nagpapanggap, laging pinagtatakpan ang kanilang sarili, laging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag lagi nilang sinisikap na ipakita sa mga tao ang pinakamagandang aspeto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang masamang bagay” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). “Ang mga tao mismo ay mga nilikha. Kaya ba ng mga nilikha na magkamit ng walang-hanggang kapangyarihan? Kaya ba nilang maging perpekto at walang anumang mali? Kaya ba nilang maging mahusay sa lahat ng bagay, maunawaan ang lahat ng bagay, makilatis ang lahat ng bagay, at makaya ang lahat ng bagay? Hindi nila kaya. Gayunman, sa kalooban ng mga tao, mayroong mga tiwaling disposisyon, at isang malalang kahinaan: Sa sandaling matuto sila ng isang kasanayan o propesyon, pakiramdam ng mga tao ay may kakayahan sila, na sila ay mga taong may katayuan at may halaga, at na sila ay mga propesyonal. Gaano man sila kapangkaraniwan, nais nilang lahat na ipresenta ang kanilang sarili bilang sikat o katangi-tanging indibidwal, na gawing medyo tanyag na tao ang kanilang sarili, at ipaisip sa mga tao na perpekto sila at walang kapintasan, wala ni isang depekto; sa mga mata ng iba, nais nilang maging sikat, makapangyarihan, o dakilang tao, at gusto nilang maging napakalakas, kaya ang anumang bagay, nang walang hindi nila kayang gawin. Pakiramdam nila, kapag humingi sila ng tulong sa iba, magmumukha silang walang kakayahan, mahina, at mas mababa, at na hahamakin sila ng mga tao. Sa dahilang ito, palagi nilang nais na patuloy na magkunwari. Ang ilang tao, kapag pinagawa ng isang bagay, ay nagsasabing alam nila kung paano ito gawin, kahit na sa katunayan ay hindi. Pagkatapos, palihim, sasaliksikin nila ito at susubukang matutuhan kung paano ito gawin, ngunit pagkatapos itong pag-aralan nang ilang araw, hindi pa rin nila nauunawaan kung paano ito gawin. Kapag tinanong kung kumusta sila rito, sinasabi nila, ‘Malapit na, malapit na!’ Pero sa kanilang puso, naiisip nila, ‘Hindi ko pa nauunawaan, wala akong ideya, hindi ko alam kung ano ang gagawin! Hindi ako pwedeng magpahuli, dapat ituloy ko ang pagkukunwari, hindi ko maaaring hayaang makita ng mga tao ang aking mga pagkukulang at kamangmangan, hindi ko maaaring hayaang hamakin nila ako!’ Anong problema ito? Isa itong impiyernong buhay na sinusubukang huwag mapahiya sa anupamang paraan. Anong klaseng disposisyon ito? Walang hangganan ang kayabangan ng gayong mga tao, nawalan na sila ng buong katinuan. Ayaw nilang maging katulad ng iba, ayaw nilang maging karaniwang mga tao, normal na mga tao, bagkus ay nais nilang maging superhuman, katangi-tanging indibidwal, o kahanga-hanga. Napakalaking problema nito! Patungkol sa mga kahinaan, mga pagkukulang, kamangmangan, kahangalan, at kawalan ng pang-unawa sa loob ng normal na pagkatao, babalutan nila ang lahat ng iyon, hindi ipapakita sa ibang mga tao, pagkatapos ay patuloy silang magpapanggap” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Ibinunyag nang husto ng salita ng Diyos ang kalagayan ko. Pagkatapos kong pumalit sa trabaho, ang inisip ko lang ay kung paano kabisaduhin ang gawain sa lalong madaling panahon, para makita ng lahat na mahusay ako at kaya ko ang trabaho. Nang pumalit ako, nalaman kong nagmamadali nang umalis si Iris. Halatang hindi ko makakabisado ang napakaraming propesyonal na proseso sa gayon kaikling panahon, pero kahit ang isang bagay tulad ng, “Hindi ko kayang tandaan ang gayon karami, turuan mo pa ako nang ilang araw,” ay isang bagay na hindi ako naglakas-loob na sabihin. Nanloko pa ako at sadyang gumawa ng mga mungkahi kay sister para patunayan na mayroon akong propesyonal na kakayahan. Ayaw kong makita ni Iris na mas magaling sa akin si Josie, kaya lalo pa akong nagkunwari at nagpanggap, at ingat na ingat ako kapag naroon si Iris dahil takot akong malantad nang di-sinasadya ang mga pagkukulang ko. Dahil ito ang sandali para pumalit sa trabaho, nanonood ang lahat ng lider at mga kapatid ko sa pagganap ko, at nag-alala ako na kung malalantad ang kahinaan ko at tunay na tayog, mamaliitin ako ng mga tao. Kung mapapansin ng lider na wala akong kakayahan at hindi angkop na gumawa ng mga video at aalisin ako, masyadong nakakahiya iyon. Kaya, ayaw kong magtanong kapag mayroon akong mga katanungan at suliranin. Palagi kong pinagtakpan ang sarili at nagpanggap sa ganitong paraan, kaya paano ako uusad? Kapag sinisimulan ng mga tao ang isang bagong tungkulin, lahat ay hindi pamilyar, kaya normal lang na may maraming bagay silang hindi nauunawaan. Bukod diyan, kulang ang mga kakayahan ko sa trabaho, kaya kinailangan kong magtanong at magpaturo pa, pero napakayabang ko. Gusto kong patunayan na ayos lang akong mag-isa at kaya kong gawin ang trabaho, kaya nagkukukunwari ako palagi na nauunawaan ko ang mga bagay-bagay at nagpanggap ako, na humadlang sa pag-unawa ko sa mga bagay-bagay, nakaantala sa paglilipat ng gawain, at hindi nakaalis si Iris. Nakakapinsala talaga ang ginawa ko. Inantala ko ang gawain namin at ni minsa’y hindi ako nakonsiyensya, nag-alala ako palagi na baka makita ng mga tao ang tunay kong kakayahan o na baka hamakin nila ako. Walang-wala ako sa katwiran.

Kalaunan, nakahanap ako ng landas ng pagsasagawa sa salita ng Diyos. Sabi ng Makapangyarihang Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi nakagapos o walang pasakit, at mamumuhay ka nang lubusan sa liwanag. Ang matutuhan kung paano maging bukas kapag nagbabahagi ay ang unang hakbang sa buhay pagpasok. Susunod, kailangan mong matutong suriin ang iyong mga saloobin at kilos para makita kung alin ang mali at kung alin ang hindi gusto ng Diyos, at kailangan mong baligtarin at ituwid kaagad ang mga iyon. Ano ang layunin ng pagtutuwid sa mga ito? Iyon ay para tanggapin at kilalanin ang katotohanan, habang inaalis ang mga bagay sa loob mo na nabibilang kay Satanas at pinapalitan ang mga ito ng katotohanan. Dati, ginawa mo ang lahat ayon sa iyong tusong disposisyon, na sinungaling at mapanlinlang; pakiramdam mo ay wala kang magagawa nang hindi nagsisinungaling. Ngayong nauunawaan mo na ang katotohanan, at kinamumuhian ang mga paraan ni Satanas sa paggawa ng mga bagay-bagay, hindi ka na kumikilos nang ganoon, kumikilos ka na nang may kaisipan ng katapatan, kadalisayan, at pagsunod. Kung wala kang itatago, kung hindi ka magpapanggap, magkukunwari, o magkukubli ng mga bagay-bagay, kung magpapakatotoo ka sa mga kapatid, hindi itatago ang iyong mga kaloob-loobang ideya at saloobin, sa halip ay hahayaang makita ng iba ang tapat mong saloobin, kung magkagayon ay unti-unting mag-uugat sa iyo ang katotohanan, sisibol at mamumunga ito, magbubunga ito ng mga resulta nang paunti-unti. Kung lalong nagiging tapat ang iyong puso, at lalong nakahilig sa Diyos, at kung alam mong protektahan ang mga interes ng sambahayan ng Diyos kapag ginagampanan mo ang iyong tungkulin, at nababagabag ang iyong konsensiya kapag nabibigo kang maprotektahan ang mga interes na ito, ito ang katunayan na nagkaroon ng bisa sa iyo ang katotohanan, at ito ang siyang naging buhay mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos basahin ang mga salita ng Diyos, natanto ko na kung may mga pagkukulang ka o tiwaling disposisyon, at lagi kang nagpapanggap para lumikha ng ilusyon sa iba, tuso ito at mapanlinlang, at ginagawa dahil sa satanikong kalikasan. Kung ginagawa mo ito, hinding-hindi ka makakapasok sa katotohanan. Dapat akong maging lantad at bukas tungkol sa mabubuti at masasama kong asal, at dapat akong maging tapat sa ibang mga tao at sa Diyos. Sa ganitong paraan, mas lalong magiging matapat ang puso ko, mabubuhay ako sa presensya ng Diyos, ang mga problema’t paglihis ko’y maaaring mawala kalaunan, at mapipigilan ako nitong tumahak sa maling landas ng paghahangad ng katanyagan at katayuan. Matapos akong magkaroon ng landas ng pagsasagawa, nagtapat ako kay Iris tungkol sa aking kalagayan. Hindi ko inaasahang sasabihin ni Iris, pagkatapos kong magtapat, na natanto rin niya na hindi pa niya natupad ang kanyang mga responsibilidad. Inisip lang niyang simulan ang bago niyang tungkulin, kaya hindi niya naipasa nang maayos ang gawain. Sinabi rin niya na aalis lang siya kapag naunawaan ko na ang mga bagay-bagay. Naantig akong masyado nang marinig ko ito. Naranasan ko kung paanong, sa pagtatapat at pagpapakita ng sarili mong mga pagkukulang at kapintasan, makukuha mo ang kanilang tulong at suporta, makakatuwang mo sila sa mga tungkulin mo, at ang mas mahalaga, magagawa mo ang mga bagay-bagay nang may matapat at masunuring saloobin. Ito ang pamumuhay sa presensya ng Diyos at pagiging responsable sa aking tungkulin, na magtatamo ng pagsang-ayon ng Diyos. Pagkatapos niyon, matapat kong sinabi kay sister ang tungkol sa pagkaunawa ko sa gawain, at tinulungan niya ako sa isang tiyak na paraan, na maraming naituro sa akin. Natanto ko rin ang dahilan kung bakit napakahirap para sa akin na gawin ang aking tungkulin, iyon ay dahil gusto kong maging pamilyar at makabisado ang gawain nang sabay-sabay para mapatunayan na may kakayahan akong gawin ang gawain, na naging dahilan para mawalan ako ng kakayahang unahin ang mga trabaho at naantala ang aking pag-usad. Pagkatapos niyon, ikinategorya ko ang gawain ayon sa kahalagahan at kung ano ang kailangang madaliin, para magawa ko ang mga bagay sa isang tiyak at organisadong paraan, at mabilis akong naging pamilyar sa gawain. Sa pamamagitan ng karanasang ito, naranasan ko ang tamis ng pagsasagawa ng katotohanan. Nakita ko rin ang kahalagahan ng pagkakaroon ng mga tamang layunin at matapat na saloobin sa tungkulin ko. Sa ganitong paraan ko lamang makakamit ang patnubay at pagpapala ng Diyos. Pagkatapos niyon, kapag nakakatagpo ako ng mga problema na hindi ko maintindihan, maagap akong nagpatulong sa aking mga kapatid na makahanap ng mga solusyon. Matapos magsagawa sa ganitong paraan sa loob ng maikling panahon, akala ko nabawasan na ang pagnanais ko para sa reputasyon at katayuan, at sa pagsasagawa ko ng pagtatapat at pagiging matapat na tao, natamo ko ang kaunting pagpasok. Pero hindi nagtagal, pinabulaanan ko ang pananaw ko sa sarili ko.

Makalipas ang mga isang buwan, dahil hindi ko kaya ang trabaho, at kakaunti lang ang gawain, isinaayos ng lider ko na bumalik ako sa dati kong trabaho ng pagdidilig sa mga baguhan. Napahiya ako nang husto rito, at ayaw kong harapin ang mga kapatid na dati kong kasamang magdilig sa mga baguhan. Gusto kong tumakas at mangaral na lang ng ebanghelyo, pero nakatakda na akong bumalik sa trabaho kong diligan ang mga baguhan. Nawalan ako ng lakas, yuko ang ulo ko, at hindi ako makatayong mag-isa. Nakita ng isang sister na malapit sa akin na hindi tama ang kalagayan ko, pinadalhan niya ako ng isang sipi ng salita ng Diyos tungkol sa pagsunod, at gusto raw niya akong makausap. Agad akong naging alerto, “Nakita ba ni sister na masama ang kalagayan ko? Hahamakin ba niya ako kapag nalaman niya na inalis ako sa dati kong grupo? Kapag nalaman niyang naging negatibo ako dahil hindi ko mabitawan ang aking reputasyon, iisipin ba niya na naniniwala ako sa Diyos nang maraming taon nang walang nakakamit na anuman sa mga katotohanang realidad? Iisipin ba niya na hindi ko hinangad na matamo ang katotohanan?” Kaya, magalang kong ipinagtanggol ang sarili ko, “Ngayong hindi na kailangan ng napakaraming tao sa paggawa ng video, sa malaon at madali ay malilipat na ako. Ibinalik din si Sister Melanie.” Binanggit ko si Melanie dahil siya dati ang nangasiwa sa gawain ng pagdidilig, at kung nabalik siya, normal lang na mabalik din ako. Nang marinig ito ni sister, hindi na siya nagtanong pa. Sinabi ko sa sarili ko na sa pagkakataong ito, hindi ako puwedeng maging mahina. Kailangan kong maging malakas at aktibong gampanan ang tungkulin ko, para makita ng lahat na ayos lang sa akin ang malipat, at na kaya kong magpasakop dito. Ginawa ko ang makakaya ko para magpanggap at magkunwaring matatag, pero ang totoo ay miserable ako at nanlulumo. Kung minsan naiisip ko kung paano ko tinanggihan ang tulong ni sister at pinagsisihan ko iyon, “Magiliw niya akong inalok ng tulong, kaya bakit ko siya tinanggihan para protektahan ang reputasyon ko? Bakit hindi na lang ako nagtapat sa kanya?”

Kalaunan, isang sipi ng salita ng Diyos na ipinadala ng isang sister ang nagbigay ng kaunting kabatiran tungkol sa kalagayan ko. Sabi ng Makapangyarihang Diyos: “Ang mga tiwaling tao ay mahusay magpanggap. Anuman ang ginagawa nila o katiwaliang ipinapakita nila, kailangan nila palaging magpanggap. Kung may mangyaring mali o may ginawa silang mali, gusto nilang isisi iyon sa iba. Gusto nilang sila ang mapuri sa mabubuting bagay, at masisi ang iba sa masasamang bagay. Hindi ba maraming ganitong pagpapanggap sa tunay na buhay? Napakarami. Ang paggawa ng mga pagkakamali o pagpapanggap: alin sa mga ito ang may kaugnayan sa disposisyon? Ang pagpapanggap ay isang usapin ng disposisyon, may kaakibat itong mapagmataas na disposisyon, kasamaan, at kataksilan; ito ay higit na kinasusuklaman ng Diyos. Sa katunayan, kapag nagpapanggap ka, nauunawaan ng lahat ang nangyayari, pero akala mo hindi iyon nakikita ng iba, at ginagawa mo ang lahat para makipagtalo at pangatwiranan ang sarili mo sa pagsisikap na hindi ka mapahiya at isipin ng lahat na wala kang ginawang mali. Hindi ba kahangalan ito? Ano ang palagay ng iba tungkol dito? Ano ang nadarama nila? Nayayamot at namumuhi sila. Kung, matapos makagawa ng pagkakamali, matatrato mo ito nang tama, at mapapayagan mo ang lahat ng iba pa na pag-usapan ito, na pinahihintulutan ang kanilang komentaryo at pagkilatis dito, at kaya mong magtapat tungkol dito at suriin ito, ano ang magiging opinyon ng lahat sa iyo? Sasabihin nila na isa kang matapat na tao, dahil bukas ang puso mo sa Diyos. Sa pamamagitan ng iyong mga kilos at pag-uugali, makikita nila ang nasa puso mo. Ngunit kung susubukan mong magkunwari at linlangin ang lahat, liliit ang tingin sa iyo ng mga tao, at sasabihin nila na hangal ka at hindi matalino. Kung hindi mo susubukang magkunwari o pangatwiranan ang sarili mo, kung kaya mong aminin ang iyong mga pagkakamali, sasabihin ng lahat na tapat ka at matalino. At ano ang ikinatalino mo? Ang lahat ng tao ay nagkakamali. Ang lahat ng tao ay may mga pagkukulang at kapintasan. At ang totoo, lahat ng tao ay may magkakaparehong tiwaling disposisyon. Huwag mong isipin na mas marangal, perpekto, at mabait ka kaysa sa iba; lubos na pagiging hindi makatwiran iyan. Sa sandaling malinaw na sa iyo ang mga tiwaling disposisyon ng mga tao at ang diwa at totoong hitsura ng kanilang katiwalian, hindi mo na susubukang pagtakpan ang sarili mong mga pagkakamali, ni hindi mo isusumbat ang pagkakamali ng ibang tao sa kanila—mahaharap mo nang tama ang dalawang ito. Saka ka lamang magkakaroon ng kabatiran at hindi gagawa ng mga kahangalan, na siyang ikatatalino mo. Ang mga hindi matatalino ay mga taong hangal, at lagi silang nakatuon sa maliliit na pagkakamaling nagawa nila habang palihim na kumikilos. Kasuklam-suklam itong makita. Sa katunayan, halatang-halata kaagad ng ibang mga tao ang ginagawa mo, subalit lantaran ka pa ring nagpapanggap. Nagmumukha kang katatawanan sa iba. Hindi ba’t kahangalan ito? Talagang kahangalan ito. Walang anumang karunungan ang mga hangal na tao. Kahit gaano pa karaming sermon ang marinig nila, hindi pa rin nila maunawaan ang katotohanan o makita ang anumang bagay sa kung ano talaga ito. Lagi silang nagmamagaling, iniisip na naiiba sila sa lahat, at mas kagalang-galang sila; ito ay kayabangan at pagmamatuwid sa sarili, ito ay kahangalan” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Ako ang hangal na inihayag sa salita ng Diyos, laging nagpapalabas sa harap ng iba, na parang isang payaso. Noong mga araw na iyon, dahil sa paglipat ko, akala ko nawalan ako ng katanyagan at katayuan, at nagkaroon ng mga maling pagkaunawa at naging negatibo. Ginusto akong tulungan ni sister, pero hindi ako nagtapat para hanapin ang katotohanan kasama siya upang malutas ang mga problema at suliranin ko. Bagkus, naging maingat ako kaagad. Naghinala ako na nakita niyang negatibo ako at pasaway, kaya sinubukan kong alamin kung paano pagtakpan ang kahinaan ko at ayusin ang mga bagay-bagay para sa sarili ko. Masyado akong mapanlinlang! Bagama’t nilinlang ko si sister sa paggawa nito, at hindi nasira ang reputasyon ko, hindi ako nakakuha ng suporta at tulong mula sa kanya. Hindi nalutas sa oras ang negatibo kong kalagayan, at namuhay ako sa kadiliman at pasakit. Hindi ba ito kahangalan? Ginawa ko ito sa sarili ko, at nararapat akong magdusa! Sa lahat ng taon ng paniniwala ko sa Diyos, hindi gaanong nagbago ang aking tiwaling disposisyon, at tuwing sangkot ang reputasyon ko o katayuan, lagi akong nagkukunwari at nagpapanggap nang hindi sinasadya. Hindi ako kailanman nagtapat sa aking mga kapatid, at pinalipas ko ang bawat araw sa kadiliman na parang isang bilanggong gapos ni Satanas. Miserable ako at mahina, at hindi ako makatakas. Nakakaawa talaga ako! Paulit-ulit akong nanalangin sa Diyos, “Diyos ko, lagi akong nagpapanggap para hangaan ako, at namumuhay ako sa pagdurusa. Tulungan Mo sana ako at gabayan para maunawaan ko at kamuhian ang sarili ko at tunay akong magsisi at magbago.”

Isang araw, nabasa ko ang isang sipi ng salita ng Diyos na inihahayag ang mga anticristo. Sabi ng Makapangyarihang Diyos: “Kahit ano pa ang konteksto, anumang tungkulin ang ginagampanan niya, susubukan ng anticristo na magbigay ng impresyon na hindi siya mahina, na lagi siyang malakas, puno ng kumpiyansa, at hindi kailanman negatibo. Hindi niya kailanman ibinubunyag ang kanyang totoong tayog o totoong saloobin ukol sa Diyos. Sa katunayan, sa kaibuturan ng kanyang puso, naniniwala ba talaga siya na wala siyang hindi kayang gawin? Tunay bang naniniwala siya na wala siyang kahinaan, pagkanegatibo, o umaapaw na mga katiwalian? Hinding-hindi. Magaling siyang magkunwari, mahusay sa pagtatago ng mga bagay-bagay. Gusto niyang ipinapakita sa mga tao ang bahagi ng kanyang pagkatao na malakas at marangal; ayaw niyang makita nila ang parte niya na mahina at totoo. Halata naman ang kanyang layon: Simple lang naman, ito ay upang hindi mapahiya, upang maprotektahan ang puwang na mayroon siya sa puso ng mga tao. Iniisip niya na kung sasabihin niya sa iba ang tungkol sa sarili niyang pagkanegatibo at kahinaan, kung ibubunyag niya ang bahagi ng kanyang pagkatao na mapaghimagsik at tiwali, magiging matinding pinsala ito sa kanyang katayuan at reputasyon—mas malaking problema pa ito kaysa sa pakinabang na dulot nito. Kaya mas nanaisin pa niyang sarilinin na lamang ang kanyang kahinaan, paghihimagsik, at pagkanegatibo. At kung dumating man ang araw na makita ng lahat ang bahagi ng pagkatao niya na mahina at mapaghimagsik, kapag nakita nila na siya ay tiwali, at hindi talaga nagbago, magpapatuloy siya sa pagkukunwari. Iniisip niya na kung aaminin niyang mayroon siyang tiwaling disposisyon, na isa siyang ordinaryong tao, isang hamak at walang kabuluhang tao, mawawalan siya ng puwang sa puso ng mga tao, mawawala sa kanya ang paggalang at pagsamba ng lahat, at kung kaya lubos na mabibigo. Kaya’t anuman ang mangyari, hindi siya basta-basta na lamang magtatapat sa mga tao; anuman ang mangyari, hindi niya ibibigay ang kanyang kapangyarihan at katayuan sa kaninuman; sa halip, pilit siyang makikipagkompitensya sa abot ng kanyang makakaya, at hinding-hindi susuko. … Hindi niya inilalantad kailanman ang kanyang mga kahinaan sa mga kapatid, ni hindi niya kinikilala kailanman ang sarili niyang mga kakulangan at kapintasan; sa halip, ginagawa niya ang lahat para pagtakpan ang mga iyon. Tinatanong siya ng mga tao, ‘Napakaraming taon ka nang nananalig sa Diyos, nagkaroon ka na ba kahit kailan ng anumang mga pagdududa tungkol sa Diyos?’ Ang sagot niya, ‘Hindi.’ Tinatanong siya, ‘Kahit kailan ba ay pinagsisihan mong isinuko mo ang lahat ng bagay sa paggugol para sa Diyos?’ Ang sagot niya, ‘Hindi.’ ‘Noong may karamdaman ka at miserable, nangulila ka ba sa pamilya mo?’ At ang sagot niya, ‘Hindi kailanman.’ Nakita mo na, ipinapakita ng mga anticristo na sila ay matatag, malakas ang loob, may kakayahang tumalikod at magdusa, mga taong walang kapintasan at walang anumang mga kamalian o problema. Kapag ipinapaalam ng isang tao ang kanilang katiwalian at mga pagkukulang, tinatrato sila nang pantay-pantay, bilang isang normal na kapatid, at nagtatapat at nakikipagbahaginan sa kanila, paano nila tinatrato ang bagay na ito? Ginagawa nila ang lahat para ipagtanggol at pangatwiranan ang kanilang sarili, para patunayan na tama sila, at sa huli ay ipakita sa mga tao na wala silang mga problema, at na sila ay perpekto at espirituwal na tao. Hindi ba puro pagkukunwari ito? Sinumang nag-aakala na sila ay walang kapintasan at banal, lahat sila, ay mga impostor. Bakit Ko sinasabi na lahat sila ay mga impostor? Sabihin mo sa Akin, mayroon bang sinumang walang kapintasan sa gitna ng tiwaling sangkatauhan? Mayroon bang sinuman na tunay na banal? (Wala.) Siyempre wala. Paano mawawalan ng kapintasan ang tao samantalang labis siyang nagawang tiwali ni Satanas at, maliban pa riyan, hindi niya likas na taglay ang katotohanan? Diyos lang ang banal; lahat ng tiwaling sangkatauhan ay may dungis. Kung ipepresenta ng isang tao ang kanyang sarili na banal, na sinasabing wala siyang kapintasan, ano ang taong iyon? Siya ay isang diyablo, Satanas, ang arkanghel—siya ay magiging tunay na anticristo. Isang anticristo lang ang magsasabing siya ay walang kapintasan at banal na tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Matapos basahin ang salita ng Diyos, masyado akong nabalisa. Para mapanatili ang kanilang posisyon at reputasyon sa mga tao, nagpapanggap at nagsisinungaling ang mga anticristo para linlangin at iligaw ang mga tao, at magmukha silang perpekto at espirituwal na mga tao na hindi kailanman nanghihina o naglalantad ng katiwalian. Ginagawa nila ito para magkaroon ng puwang sa mga tao at hikayatin ang mga tao na tingalain sila. Sinuri ko ang ugali ko at nakita kong kapareho iyon ng sa anticristo. Lagi akong nagkukunwari at nagpapanggap kapag nagsasalita ako at kumikilos. Nang gumawa ako ng isang video, hindi ko ipinagtapat ang mga tanong at paghihirap ko, at mas pinili kong antalahin ang gawain para mapanatili ang aking katayuan at reputasyon. Nang malipat ako, natakot ako na baka malaman ni sister na naalis ako, at hamakin niya ako, kaya gumawa ako ng dahilan para pagtakpan ang mga katunayan, at sinikap kong ipaisip sa iba na nagbalik ako dahil sa pangangailangan ng gawain. Kasuklam-suklam ang pamamaraan ko! Pinagnilayan ko rin ang katunayan na hindi mahalaga kung nahihirapan man ako o negatibo, bihira akong magtapat sa takot na baka hamakin ako, at kahit na magtapat ako, wala iyon sa loob ko. Kadalasan, tinatalakay ko lang ang positibo kong pagsasagawa para isipin ng mga tao na may tayog ako at kaya kong isagawa ang katotohanan kapag naunawaan ko iyon. Nagsumikap akong ingatan ang sarili kong reputasyon at katayuan, lahat ng sinabi ko’t ginawa ay pagpapanggap at pagkukunwari. Nang maharap ako sa mga kabiguan at problema, sinikap kong ipakita na mas mataas ang tayog ko kaysa sa iba para tingalain ako ng mga tao. Naisip ko ang mga anticristo na itiniwalag sa iglesia. Marami sa kanila ang madalas na nagsasabi ng mga salita at doktrina, sumisigaw ng mga sawikain, at nagpapanggap na tapat na naghahangad na matamo ang katotohanan, na para bang hindi sila nagawang tiwali ni Satanas. Kahit na sila ay hinangaan at sinamba sa sandaling panahon, ang kanilang kalikasan ay sa pagkapoot at pagkasuklam sa katotohanan, at sa huli, dahil sa kanilang paggawa ng maraming kasamaan, ibinunyag at pinalayas sila ng Diyos. Hindi pinahihintulutan ng Diyos ang paglabag sa Kanyang disposisyon. Kinokondena ng Diyos ang gayong mga mapagpaimbabaw, at hindi Niya man lang inililigtas ang gayong mga tao. Kung tumanggi akong hanapin ang katotohanan, at palaging magpanggap batay sa aking satanikong disposisyon, hindi ko lang sinira ang buhay ko. Kokondenahin at palalayasin ako ng Diyos! Natanto ko na lubhang mapanganib ang kalagayan ko. Ayaw ko nang maging mapagpaimbabaw. Gusto ko lang magsisi at magbago.

Sa sumunod na mga araw, sadya akong naghanap ng mga bahagi ng salita ng Diyos na may kaugnayan sa pagiging matapat na tao. Sabi sa isang siping nakita ko: “Ano pa man ang mangyari sa iyo, kung nais mong sabihin ang katotohanan at maging isang tapat na tao, dapat ay kaya mong bitiwan ang iyong kayabangan at banidad. Kapag hindi mo nauunawaan ang isang bagay, sabihin mong hindi mo nauunawaan; kapag hindi maliwanag sa iyo ang isang bagay, sabihin mong hindi ito maliwanag. Huwag kang matakot na hamakin ka ng iba o na maliitin ka ng iba. Sa pamamagitan ng palagiang pagsasalita mula sa puso at pagsasabi ng katotohanan sa ganitong paraan, matatagpuan mo ang kagalakan, kapayapaan, at ang pakiramdam ng paglaya sa puso mo, at hindi na maghahari sa iyo ang banidad at kayabangan. Kanino ka man nakikipag-ugnayan, kung maipapahayag mo kung ano talaga ang iniisip mo, masasabi sa iba ang nilalaman ng puso mo, at hindi ka magpapanggap na alam mo ang mga bagay na hindi mo naman alam, iyan ay isang tapat na saloobin. Minsan, maaaring hamakin ka ng mga tao at tawagin kang hangal dahil palagi mong sinasabi ang katotohanan. Ano ang gagawin mo sa gayong sitwasyon? Dapat mong sabihin, ‘Kahit na tawagin akong hangal ng lahat, maninindigan ako na maging isang tapat na tao, at hindi isang mapanlinlang na tao. Magsasalita ako nang tapat at alinsunod sa mga katunayan. Bagamat ako ay marumi, tiwali, at walang halaga sa harapan ng Diyos, sasabihin ko pa rin ang katotohanan nang walang pagkukunwari o pagbabalat-kayo.’ Kung magsasalita ka sa ganitong paraan, magiging matatag at payapa ang puso mo. Upang maging isang tapat na tao, dapat mong bitiwan ang iyong banidad at kayabangan, at upang masabi mo ang katotohanan at maipahayag ang mga tunay mong damdamin, hindi mo dapat katakutan ang pangungutya at pang-aalipusta ng iba. Kahit na tratuhin ka ng iba na parang isang hangal, hindi ka dapat makipagtalo o hindi mo dapat ipagtanggol ang sarili mo. Kung maisasagawa mo ang katotohanan sa ganitong paraan, ikaw ay magiging isang tapat na tao” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Binigyan ako ng salita ng Diyos ng landas ng pagsasagawa. Anuman ang taglay nating katiwalian o kahinaan, o kung may mga bagay tayong hindi nauunawaan, at anuman ang isipin ng iba, kapag nagtapat tayo tungkol sa ating sarili, naghanap ng katotohanan, at naghangad na maging matapat na tao, saka lang natin unti-unting matatakasan ang gapos at kontrol ng ating mga tiwaling disposisyon, at mamumuhay nang malaya at maginhawa. Nanumpa ako sa sarili ko na handa akong magsagawa ayon sa salita ng Diyos at maghangad na maging simple at bukas na tao. Matapos bumalik sa pagdidilig sa mga baguhan, hindi na ako nagpanggap na tulad ng dati. Sa mga pagtitipon, nagtapat ako sa mga kapatid tungkol sa tunay kong kalagayan sa panahong ito. Bagamat inilantad ko ang pangit na katunayan kung paano ko pinananatili ang aking reputasyon at katayuan sa lahat, kahit papaano ay nalaman nila ang tunay kong kalagayan. Sa paggawa nito, parang nawala ang isang mabigat na pasanin sa puso ko, at nakaramdam ako ng lubos na paglaya at ginhawa. Isa pa, hindi ako hinamak ng mga kapatid, at natuto sila ng ilang aral mula sa karanasan ko. Binahaginan, tinulungan, at sinuportahan ako ng lider ko matapos malaman ang kalagayan ko, na nagbigay sa akin ng kaunting kamalayan tungkol sa mga panganib at kahihinatnan ng paghahangad ko ng katanyagan at katayuan.

Sa pamamagitan ng karanasang ito, natanto ko na ang pagiging matapat sa halip na magpanggap ay nagpapakita ng tunay na pagsisisi sa harap ng Diyos. Sa pagsasagawa lang ng katotohanan at pagiging matapat na tao magiging mas malawak at maliwanag ang daan.


22. Bakit Ako Natatakot na Mag-ulat ng mga Problema?

Ni Kristina, USA

Noong 2011, habang naglilingkod bilang isang diyakono ng ebanghelyo, napansin ko na ang lider kong si Zhang Min ay madalas magpakitang-gilas sa pamamagitan ng pagsasalita ng mga doktrina. Alam kong nakasasama ito sa mga kapatid at sa kanyang sarili, kaya ipinaalam ko sa kanya ang isyu ayon sa aking pansariling pananaw. Nagulat na lang ako nang pinalitan niya ako makalipas lamang ang isang linggo at sinabi niya sa mga kapatid na ito ay dahil nakikipagkumpetensiya ako sa kanya para sa katayuan. Kalaunan, nalantad si Zhang Min bilang isang anticristo at itiniwalag siya dahil sa pag-atake at paghihiganti sa mga tao, ginagawa ang lahat ng uri ng kasamaan at hindi hinahangad na magsisi. Pagkatapos niyon ay saka lamang ako tinulutang gampanang muli ang aking tungkulin. Nang maranasan ko iyon, sinabi ko sa sarili ko: “Kailangan kong mag-ingat sa aking mga sinasabi mula ngayon. Bawasan ang pagsasalita, dagdagan ang paggawa, at huwag makialam sa mga usapin ng iba. Talagang hindi ko na pwedeng sabihin ang anumang nasa isip ko tulad ng dati. Kung sakaling makatagpo ko ang isa pang anticristo at hindi sinasadyang mapasama ko ang loob niya, at sa huli ay masupil at mapalitan ako, hindi ko na naman magagampanan ang tungkulin ko. Kung magkagayon, magkakaroon pa ba ako ng pagkakataon na mailigtas?” Pagkatapos niyon, naging mapagbantay at maingat ako sa pakikisalamuha sa iba.

Kalaunan, naging katuwang ko si Liu Xiao para pangasiwaan ang gawain ng ebanghelyo. Sa mga pagtitipon, napansin ko na nagbabahagi lamang si Liu Xiao tungkol sa mga positibong aspeto ng kanyang pagpasok, na para bang marami na siyang naharap na isyu at mayroon nang napakagandang tayog. Ni minsan ay hindi ko siya narinig na sumusuri o nagpapakita ng kaalaman tungkol sa sarili niyang katiwalian. Hindi ko mapigilang sabihin sa kanya: “Matagal na tayong magkakilala, pero ni minsan ay hindi ko narinig na tinatalakay mo ang pagkakilala sa iyong sarili.” Nagulat ako nang sumama nang husto ang loob ni Liu Xiao at naging masungit ang kanyang mukha. Mariin siyang sumagot: “Hindi pwedeng mayroon lamang tayong pagkakilala sa ating sarili; walang silbi ang lahat ng pagkakilala sa ating sarili kung wala tayong pagbabago sa disposisyon! Sino ba ang hindi pa kayang magsalita tungkol sa pagkakilala sa sarili sa panahong ito? May sinuman ba sa kanila ang nagbago?” Dahil dito, naisip kong baluktot ang pagkaunawa niya. Ang susi sa pagbabago sa disposisyon ay pagkakilala sa sarili; kung wala kang kaalaman sa sarili mong katiwalian, paano ka magbabago? Hindi niya tinanggap ang paghatol at pagkastigo ng mga salita ng Diyos at hindi niya pinagnilayan ang kanyang sarili batay sa mga salita ng Diyos. Paano niya nagawang magbigay ng mga gayong kakatwang komento? Kaya, sinabi ko sa kanya ang pagkaunawa ko batay sa mga salita ng Diyos, pero bukod sa hindi niya ito tinatanggap, maangas din siyang sumagot: “Madalas kong naririnig na tinatalakay mo ang pagkakilala sa sarili, pero nagbago ka na ba? Kung kilala mo ang iyong sarili, bakit nagpapakita ka pa rin ng katiwalian?” Pakiramdam ko ay napakabaluktot ng pagkakaunawa niya at hindi niya tinanggap ang katotohanan. Pagkatapos niyon, nagbago ang pag-uugali ni Liu Xiao sa akin. Hindi niya ako pinapansin, at bihira lang akong kausapin, at dahil sa lahat ng iyon, pakiramdam ko ay labis akong napipigilan. Nang makitang may baluktot na pag-unawa si Liu Xiao at hindi niya tinanggap ang mga mungkahi ng ibang tao, naisip ko na hindi siya angkop na maging superbisor, at naisipan kong iulat ang isyu niya sa lider, pero pagkatapos ay naisip ko: “Matagal nang mananampalataya si Liu Xiao at noon pa man ay nagpapalaganap na siya ng ebanghelyo, at lubos din siyang hinahangaan ng aming lider. Kakasimula ko pa lang sa tungkuling ito; kung iuulat ko ang isyu ni Liu Xiao, ano na lang ang iisipin sa akin ng lider? Sasabihin ba niyang naiinggit ako kay Liu Xiao at naghahanap lang ako ng butas? Hindi bale na, mas mabuti kung walang gulo. Mas mabuting alagaan ko muna ang sarili ko. Ang kawalan niya ng pagkaunawa sa sarili at baluktot na pagkaunawa ay problema niya at walang kinalaman sa akin. Simula ngayon, iiwasan ko na lang na talakayin ang pagkaunawa ko sa aking sarili kapag kaharap siya. Sa gayong paraan, hindi niya ako mapipintasan at malalagay sa problema.”

Kalaunan, naglunsad ang CCP ng isang malaki at organisadong pagsugpo sa mga mananampalataya at tumigil si Liu Xiao sa pagpapalaganap ng ebanghelyo dahil sa takot at pangamba. Pagkaraan ng ilang araw, sumulat ang lider namin para tanungin ang pag-usad namin sa gawain ng ebanghelyo at hinikayat niya kaming gawin ang aming makakaya para patuloy na maipalaganap ang ebanghelyo hangga’t ligtas pa itong gawin. Sinabi ni Liu Xiao: “Mapanganib ang sitwasyon ngayon. Paano kung maaresto tayo habang nagpapalaganap ng ebanghelyo? Kwestyunable ang desisyong ito ng ating lider; hindi ito ang unang beses na gumawa siya ng mga delikadong desisyon.” Naimpluwensiyahan din ng pagpuna ni Liu Xiao ang opinyon ko tungkol sa lider. Naisip ko: “Paano kung may naaresto habang nagpapalaganap ng ebanghelyo? Sino ang mananagot? Siguro ay kailangan naming maghintay nang kaunti.” At nang ganoon-ganoon na lang, huminto ang gawain ng ebanghelyo sa loob ng mahigit isang buwan. Sumulat sa amin ang lider ng isa pang liham na nagbibigay-diin sa kahalagahan ng gawain ng ebanghelyo at na ang gawain ng ebanghelyo ay atas ng Diyos at hinding-hindi dapat mahinto. Kahit na sa masasamang sitwasyong tulad nito, posible pa ring ipalaganap ang ebanghelyo sa malalapit na kakilala, kamag-anak at kaibigan. Tinanong din ng lider kung bakit namin itinigil ang aming gawain sa ebanghelyo. Pagkabasa sa liham, napagtanto ko na naligaw na kami ng landas sa aming pagsasagawa, pero nang ipakita ko kay Liu Xiao ang liham, tila wala siyang pakialam at hindi man lang nababahala, at wala siyang intensiyong ituwid ang aming mga pagkakamali. Habang inoobserbahan ang ugali ni Liu Xiao, naisip ko: “Kung ayaw niyang ipalaganap ang ebanghelyo, ako na mismo ang pupunta.” At kaya, pumunta ako at nakipagbahaginan sa mga kapatid tungkol sa pagtutuwid sa aming mga pagkakamali. Nananatili lamang sa kanyang silid buong araw si Liu Xiao at hindi talaga kailanman nangungumusta sa gawain ng ebanghelyo. Minsan ay nakababad lang siya sa panonood ng TV. Gusto ko talaga itong ipaalam sa kanya, pero nang maisip ko kung paanong noong huli akong nagmungkahi sa kanya, bukod sa hindi niya ito tinanggap, ginamit din niya ang pagpapakita ko ng katiwalian bilang sandata laban sa akin at binalewala niya ako pagkatapos niyon, nagsimula akong mag-alinlangan: “Kung ipapaalam ko ulit sa kanya ang kanyang mga isyu, sino ang makapagsasabi kung paano siya makikipagtalo. Magiging mahirap kapag hindi niya ako pinansin kung mapapasama ko ang loob niya! Hindi bale na, tatahimik na lang ako at aayusin ang sarili kong mga usapin.” Kalaunan, nagbahagi sa amin ang aming lider tungkol sa kung paanong ipinalalaganap ng mga kapatid sa ibang iglesia ang ebanghelyo at kung anong mga resulta ang natamo nila. Medyo nakonsensya ako. Mahirap sa mga panahong ito, pero nagtiyaga pa rin ang mga kapatid sa ibang iglesia sa pagpapalaganap ng ebanghelyo. Samantala, tuluyang itinigil ng aming iglesia ang aming gawain ng ebanghelyo at wala itong natamong resulta. Gusto ko talagang sumulat sa lider at sabihin sa kanya ang tungkol sa pag-uugali ni Liu Xiao at ang kasalukuyang kalagayan ng gawain ng ebanghelyo, pero sa tuwing hahawakan ko ang aking panulat, naiisip ko kung gaano kakakila-kilabot ang makondena at masupil ng anticristong iyon, at pagkatapos ay nag-aalinlangan ako: “Kung iuulat ko ang problema ni Liu Xiao, paniniwalaan kaya ako ng lider? Kung hindi siya maniniwala sa akin at sisiyasatin niya ang aking sitwasyon, hindi ba’t madaragdagan lamang ang problema ko? At saka, hindi ako pamilyar sa lider; paano kung isa pala siyang anticristo, hindi makalutas sa mga isyu nang patas at supilin niya ako? Maganda na matatag at payapa ako sa tungkulin ko ngayon. Ayaw kong bigyan ng problema ang sarili ko sa pag-uulat ng isyung ito.” Nang mapagtanto ko ito, muli kong piniling manahimik na lang. Pero talagang nababalisa at nababahala ako na makitang patuloy kaming nakakakuha ng hindi magagandang resulta sa gawain namin. Mabigat ang kalooban ko at nahihirapan ako; hindi ko alam kung paano danasin ang sitwasyong iyon. Kaya, nagdasal ako sa Diyos, nagsusumamo sa Kanya na gabayan ako at tulungan akong maunawaan kung paano danasin ang sitwasyong iyon.

Isang araw, nakita ko ang dalawang sipi ng mga salita ng Diyos na pumukaw ng damdamin sa aking manhid na puso. Sabi ng Makapangyarihang Diyos: “Ang mga taong makasarili at salbahe ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa kalooban ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. … May ilang tao na hindi umaako ng anumang responsabilidad kahit ano pa ang tungkuling ginagampanan nila. Hindi rin nila iniuulat kaagad sa mga nakatataas sa kanila ang mga problemang nadidiskubre nila. Kapag may nakikita silang mga taong nanggagambala at nanggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan sila. Hindi nila pinoprotektahan ang mga interes ng sambahayan ng Diyos, o isinasaalang-alang kung ano ang kanilang tungkulin at responsabilidad. Kapag ginagampanan nila ang kanilang tungkulin, hindi gumagawa ng anumang tunay na gawain ang mga taong kagaya nito; sila ay mga taong mahilig magpalugod ng iba at sakim sa kaginhawahan; nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang ilaan ang kanilang panahon at pagsisikap sa mga bagay na kapaki-pakinabang sa kanila” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). “Kung ikaw ay madalas na nagpaparatang sa buhay mo, kung ang puso mo ay hindi makasumpong ng kapahingahan, kung ikaw ay walang kapayapaan o kagalakan, at madalas na binabalot ng pag-aalala at pagkabalisa tungkol sa lahat ng uri ng mga bagay, ano ang ipinapakita nito? Ipinapakita lamang nito na hindi mo isinasagawa ang katotohanan, hindi naninindigan sa iyong patotoo sa Diyos. Kapag namumuhay ka sa gitna ng disposisyon ni Satanas, malamang na ikaw ay mabibigo nang madalas sa pagsasagawa ng katotohanan, tatalikuran ang katotohanan, at magiging makasarili at kasuklam-suklam; itinataguyod mo lamang ang iyong imahen, ang iyong reputasyon at katayuan, at ang iyong mga interes. Ang pamumuhay palagi para lamang sa iyong sarili ay nagdadala sa iyo ng malaking pasakit. Dahil napakarami ng iyong mga makasariling pagnanasa, gusot, gapos, pag-aalinlangan, at kinaiinisan kaya wala ka na kahit kaunting kapayapaan o kagalakan. Ang mamuhay para sa tawag ng tiwaling laman ay ang magdusa nang labis-labis” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). Labis akong nakonsensya matapos basahin ang mga salita ng Diyos. Napagtanto ko na ang dahilan kung bakit hindi ako naglakas-loob na iulat ang problema ni Liu Xiao sa lider ay dahil masyado akong makasarili at kasuklam-suklam. Mga sariling interes ko lang ang iniisip ko, gusto ko lang gawin ang tungkulin ko nang mapayapa, iwasang pasamain ang loob ng iba at bigyan ng problema ang sarili ko. Sa sandaling nakita kong may baluktot na pagkaunawa si Liu Xiao at hindi siya tumatanggap sa katotohanan, ginusto ko nang iulat siya sa lider, pero nag-alala ako na hindi ako maiintindihan ng lider at iisipin nitong naiinggit ako kay Liu Xiao at na sinamantala ko ang kanyang mga kamalian para atakihin siya. Dahil doon, nanahimik na lang ako. Nang makita kong huminto na siya sa pagpapalaganap ng ebanghelyo, nanonood lang ng TV sa bahay buong araw, hindi nagpapakita ng interes sa kanyang gawain at nagtatamasa lang sa mga benepisyo ng kanyang katayuan, dapat sana ay agad ko siyang iniulat sa lider, pero pinili kong protektahan ang aking sarili at hindi ko man lang inisip ang mga interes ng gawain ng iglesia. Kahit nakita kong hindi na maganda ang mga resulta sa aming gawain ng ebanghelyo, nanahimik pa rin ako, at kahit gaano pa ako nakokonsensya, sadyang hindi ko iniuulat kung ano talaga ang nangyayari. Mahigpit lang na nakatikom ang bibig ko. Tunay akong makasarili, kasuklam-suklam at walang pagkatao. Dama kong may pagkakautang ako sa Diyos, at kinamumuhian ko ang aking sarili sa hindi pagsasagawa sa katotohanan, na humantong sa mahabang pagkaantala sa pag-usad ng gawain.

Habang naghahanap, nakita ko ang siping ito ng mga salita ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang kalooban ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat mong isaalang-alang ang kalooban ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Itinuro ako ng mga salita ng Diyos sa isang landas ng pagsasagawa. Kapag kailangang mamili sa pagitan ng gawain ng iglesia at mga personal na interes, dapat palagi nating unahin ang gawain ng iglesia. Ang pinakamahalagang bagay ay ang mapanatili muna ang gawain ng iglesia. Isa itong hindi maiiwasang tungkulin na dapat gampanan nating lahat. Kinailangan kong magsagawa ayon sa mga salita ng Diyos at huwag nang magmasid nang walang pakialam. Kailangan kong iulat agad sa lider ang problema namin sa gawain. Kung talagang may problema sa pag-uugali ni Liu Xiao, agad itong malulutas ng mga lider at manggagawa at maiiwasan ang anumang pagkaantala sa gawain. Kung nagkaroon ako ng maling pagkaunawa sa ilang isyu, mapapabuti ko ang aking mga kakulangan sa pamamagitan ng paghahanap. Kung ano ang iisipin sa akin ng mga lider at manggagawa ay hindi gaanong mahalaga kumpara sa mga bagay na ito. Nang mapagtanto ang lahat ng ito, medyo mas gumaan ang pakiramdam ko, at binigyan ko ng detalyadong ulat ang lider tungkol sa sitwasyon ni Liu Xiao. Ngunit pagkatapos ng mahigit dalawang linggo, wala pa rin akong nakitang anumang ipinatupad na tugon. Naisip ko: “Sineryoso kaya ng lider ang ulat ko sa mga isyung ito? Bakit hindi siya dumating para lutasin ang mga isyung ito? Sa tingin ba niya ay walang isyu sa pag-uugali ni Liu Xiao at mali ang ulat na ginawa ko?” Labis akong nabagabag at ginusto kong iulat ang mga isyu sa isa pang lider, pero naisip ko: “Naiulat ko naman na ang isyu sa isang lider, kaya nagawa ko na ang tungkulin ko. Hindi ako dapat magsalita nang labis; dahil kung hindi ako mag-iingat, maaaring may mapasama ako ng loob at masusupil at maparurusahan ako.” Ayaw kong higit na siyasatin pa ang usaping ito, pero labis pa rin akong nakokonsensya. Naisip ko: “Iniuulat ko ang mga isyung ito para hanapin ang katotohanan at mapanatili ang gawain ng iglesia, hindi dahil sinusubukan kong pahirapan ang buhay ng sinuman. Sinusuri ng Diyos ang lahat ng bagay, kaya ano ang dapat kong ipag-alala? Bakit ba ako palaging sobrang nag-iingat at urong-sulong tungkol sa pag-uulat ng mga isyu, na para bang sinelyuhan ang bibig ko?” Lumapit ako sa Diyos sa paghahanap at panalangin, hinihiling na gabayan Niya ako na maunawaan ko ang aking mga isyu, na suwayin ko ang aking sarili at isagawa ko ang katotohanan.

Kalaunan, nakita ko ang dalawang sipi ng mga salita ng Diyos na nagbigay sa akin ng kaunting kaalaman sa aking sarili. Sabi ng Makapangyarihang Diyos: “Ang mga taong gaya ng mga anticristo ay laging tinatrato ang pagiging matuwid at ang disposisyon ng Diyos nang may mga kuru-kuro, mga pagdududa, at paglaban. Iniisip nilang, ‘Isang teorya lamang na matuwid ang Diyos. Mayroon ba talagang pagiging matuwid sa mundong ito? Ni minsan sa tanang buhay ko, hindi ko pa ito nasumpungan o nakita. Napakadilim at napakasama ng mundo, at ang masasamang tao at mga diyablo ay matatagumpay sa buhay, at kontentong namumuhay. Hindi ko pa nakitang natikman nila ang nararapat sa kanila. Hindi ko makita kung nasaan dito ang pagiging matuwid ng Diyos; napapaisip ako, umiiral nga ba talaga ang pagiging matuwid ng Diyos? Sino ang nakakita na nito? Wala pang nakakita nito, at walang makapagpapatunay nito.’ Ito ang iniisip nila sa kanilang sarili. Hindi nila tinatanggap ang lahat ng gawain ng Diyos, ang lahat ng Kanyang salita, at ang lahat ng Kanyang pangangasiwa sa pundasyon ng paniniwalang Siya ay matuwid, bagkus lagi silang nagdududa at nanghuhusga, laging puno ng mga kuru-kuro, na hindi naman nila kailanman hinahanapan ng katotohanan para malutas. Laging ganito kung maniwala ang mga anticristo sa Diyos. … Sa mga ordinaryong pagkakataon, hindi ito makikita ng mga tao, pero kapag may nangyayari sa isang anticristo, nalalantad ang kanyang kapangitan. Gaya ng isang porcupine, na nakatayo lahat ang tusok-tusok nitong balahibo, pinoprotektahan nito ang sarili nang buong tapang, ayaw umako ng anumang responsibilidad. Anong uri ng saloobin ito? Hindi ba’t saloobin ito ng hindi paniniwalang matuwid ang Diyos? Hindi siya naniniwala na sinasaliksik ng Diyos ang lahat o na Siya ay matuwid; gusto niyang gamitin ang sarili niyang mga pamamaraan para protektahan ang kanyang sarili. Naniniwala siya na, ‘Kung hindi ko poprotektahan ang sarili ko, walang ibang gagawa nito para sa akin. Hindi rin ako mapoprotektahan ng Diyos. Sinasabi nilang matuwid Siya, pero kapag nasuong sa gulo ang mga tao, talaga nga bang tinatrato Niya sila nang patas? Imposible—hindi iyon ginagawa ng Diyos.’ Kapag nahaharap sa problema o pag-uusig, wala silang nararamdamang tulong, at iniisip nila na, ‘O, nasaan na ang Diyos? Hindi Siya nakikita o nahahawakan ng mga tao. Walang makatutulong sa akin; walang makapagbibigay sa akin ng katarungan at makapagtataguyod pagkamatuwid para sa akin.’ Iniisip nila na ang tanging paraan para maprotektahan nila ang kanilang sarili ay sa pamamagitan ng sarili nilang mga pamamaraan, na kung hindi, magdurusa sila sa kawalan, maaapi at mauusig—at na kasama rito ang sambahayan ng Diyos. Ang isang anticristo ay naiplano na ang lahat para sa kanyang sarili bago pa man may anumang mangyari sa kanya. Sa isang bahagi, ang ginagawa niya ay ang magkunwaring isang makapangyarihang tao para walang sinumang mangangahas na pasamain ang loob niya, o guluhin siya, o apihin siya. Ang isa pang bahagi ay ang kanyang palaging pagsunod sa mga pilosopiya ni Satanas at sa mga batas ng pag-iral nito. Ano ang mga iyon, sa pangkalahatan? ‘Ang bawat tao para sa kanyang sarili, bahala na ang iba,’ ‘Hayaan lang ang mga bagay-bagay kung hindi naman personal na nakakaapekto ang mga ito sa iyo,’ ‘Ang matitinong tao ay mahusay sa pag-iingat sa sarili, tanging hangad nila ay hindi magkamali,’ kumikilos ayon sa sitwasyon, nagiging mahusay at mautak, ‘Hindi ako aatake maliban na lang kung inatake ako,’ ‘Ang pagkakasundo-sundo ay yaman; ang pagtitiis ay karunungan,’ ‘Sumambit ng mabubuting salita na umaayon sa mga damdamin at katwiran ng iba, dahil naiinis ang iba sa pagiging prangka,’ ‘Ang matalinong tao ay nagpapasakop sa mga sitwasyon,’ at iba pang katulad na mga satanikong pilosopiya. Hindi niya mahal ang katotohanan, ngunit tinatanggap ang mga pilosopiya ni Satanas na para bang mga positibong bagay ang mga ito, naniniwalang mapoprotektahan siya ng mga satanikong pilosopiyang ito. Namumuhay siya ayon sa mga bagay na ito; hindi siya nagsasalita ng katotohanan sa sinuman, bagkus ay palagi siyang nagsasabi ng mga bagay na nakalulugod, nambobola, nagbibigay-puri, hindi nakapagpapasama ng loob ng sinuman, nag-iisip ng mga paraan upang maipakitang-gilas ang kanyang sarili para pahalagahan siya ng iba. Ang mahalaga lamang sa kanila ay ang sarili nilang paghahangad ng katanyagan, pakinabang, at katayuan, at wala silang ginagawang kahit ano para itaguyod ang gawain ng iglesia. Sinumang gumagawa ng bagay na masama at pumipinsala sa mga interes ng sambahayan ng Diyos, hindi nila ito inilalantad o iniuulat, bagkus nagkukunwang hindi nila ito nakita. Kung titingnan ang mga prinsipyo nila sa pag-aasikaso sa mga bagay-bagay at sa pagharap nila sa mga nangyayari sa paligid nila, mayroon ba silang anumang kaalaman ukol sa matuwid na disposisyon ng Diyos? Mayroon ba silang pananalig dito? Wala silang pananalig. Ang ‘wala’ rito ay hindi nangangahulugang wala silang kamalayan ukol dito, kundi na mayroon silang mga pagdududa tungkol sa matuwid na disposisyon ng Diyos sa kanilang puso. Hindi nila tinatanggap ni kinikilala na matuwid ang Diyos” (Ang Salita, Vol. IV. Paglalantad sa mga Anticristo. Ikasampung Aytem (Unang Bahagi)). “Ang ilang tao ay natatakot sa paghihiganti ng mga anticristo at hindi sila naglalakas-loob na ilantad ang mga ito. Hindi ba’t kahangalan ito? Hindi mo magawang pangalagaan ang mga interes ng sambahayan ng Diyos, na likas na nagpapakita na hindi ka tapat sa Diyos. Natatakot ka na maaaring makahanap ang isang anticristo ng sandata para makaganti sa iyo—ano ang problema? Posible bang hindi ka nagtitiwala sa pagiging matuwid ng Diyos? Hindi mo ba alam na ang katotohanan ang naghahari sa sambahayan ng Diyos? Kahit na matuklasan ng isang anticristo ang ilang isyu ng katiwalian sa iyo at gumawa ng gulo tungkol dito, hindi ka dapat matakot. Sa sambahayan ng Diyos, ang mga problema ay pinangangasiwaan batay sa mga katotohanang prinsipyo. Ang paggawa ng mga paglabag ay hindi awtomatikong nangangahulugang masama ang isang tao. Hindi kailanman pinangangasiwaan ng sambahayan ng Diyos ang sinuman dahil sa isang panandaliang pagpapakita ng katiwalian o paminsan-minsang paglabag. Iwinawasto ng sambahayan ng Diyos ang mga anticristo at masasamang tao na palagiang nanggugulo at gumagawa ng masama, at hindi tumatanggap ng kahit katiting na katotohanan. Hindi kailanman inaagrabyado ng sambahayan ng Diyos ang isang mabuting tao. Tinatrato nito ang lahat nang patas. Kahit na akusahan ng hindi totoo ng mga huwad na lider o anticristo ang isang mabuting tao, ipapawalang-sala sila ng sambahayan ng Diyos. Hindi kailanman aalisin o pangangasiwaan ng iglesia ang isang mabuting tao na kayang maglantad ng mga anticristo at na may pagpapahalaga sa katarungan. Palaging natatakot ang mga tao na makakahanap ang mga anticristo ng sandata para gantihan sila. Ngunit hindi ka ba natatakot na magkasala sa Diyos at maranasan ang Kanyang pagkasuklam at pagtatakwil?” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Inilalantad ng Diyos kung paanong hindi naniniwala ang mga anticristo sa pagiging matuwid ng Diyos at na sinusuri Niya ang lahat ng bagay. Sinusunod nila ang sarili nilang pilosopiya ng pakikitungo sa mundo sa lahat ng aspeto ng buhay, ginagamit ang sarili nilang mga pamamaraan para protektahan ang kanilang sarili at sobra silang tuso at mautak. Sa paghahambing ng sarili ko sa paghahayag ng mga salita ng Diyos, nakita ko na wala akong ipinagkaiba sa isang anticristo. Wala akong kaalaman sa matuwid na disposisyon ng Diyos, hindi naniwala na ang katotohanan ang naghahari sa sambahayan ng Diyos, at namuhay ako ayon sa mga satanikong pilosopiya ng pagharap sa mundo sa lahat ng aspeto. Noong bata ako, madalas akong paalalahanan ng mga magulang ko, “Ang bibig ng isang hangal ang kanyang kapahamakan, hayaan na ang mga kilos mo ang magsalita sa mundo.” Nang lumaki na ako at nagsimulang magtrabaho, nakita ko ang kadiliman, kasamaan at kawalang-katarungan sa lipunan at napaniwala ako na mapoprotektahan ko lang ang sarili ko at makapamumuhay nang mapayapa sa pamamagitan ng pagiging maingat sa pananalita at pagiging tuso, at pambobola at hindi pagsasabi ng totoo Ang mga pilosopiya ni Satanas sa pagharap sa mundo tulad ng “Mas mabuti pang manahimik, kaysa magsalita at magkamali,” “Kapag alam mong may mali, mas mabuti pang tumahimik na lang” ay mga naging prinsipyo ng aking pag-asal. Namuhay ako ayon sa mga paniniwalang ito, at bukod sa naging walang kibo at atubiling magsalita, naging lubos din akong makasarili, walang pakialam, mautak at tuso. Kahit na mayroon akong kabatiran sa isang paksa, hindi ako handang ipahayag ang aking pananaw. Hindi ko ibinabahagi ang mga iniisip ko sa aking kaloob-looban o hindi ako nagsasalita nang matapat, at palagi akong nag-aalala na baka mali ang masabi ko, mapasama ko ang loob ng isang tao at mabigyan ng problema ang sarili ko. Pagkatapos umanib sa pananampalataya, gumagamit pa rin ako ng mga satanikong pilosopiya para protektahan ang sarili ko. Sinabi ko sa aking sarili na kailangan kong gumawa ng higit pa at hindi gaanong magsalita, para maiwasang mapasama ang loob ng sinuman at mabigyan ng problema ang sarili ko. Nang makita ko na hindi angkop si Liu Xiao na gumawa bilang superbisor, alam kong dapat ko itong iulat kaagad sa aking lider, pero nag-alala ako na hindi pangangasiwaan ng aking lider ang isyu nang patas, na masusupil ako at maparurusahan. Kaya, upang maprotektahan ang aking sarili, nanatili akong tahimik, hindi nangangahas na magsabi ng ni isang matapat na bagay. Labis akong makasarili, mautak, tuso at walang kahit katiting na pagpapahalaga sa katarungan. Namumuhay ako sa kasuklam-suklam at maruming paraan. Sa totoo lang, mula sa sarili kong karanasan, nakikita ko na sa kabila ng katunayang sinupil at pinalitan ako pagkatapos magbigay ng mungkahi sa isang lider, ang nasabing lider ay nalantad bilang isang anticristo, at hindi nagtagal ay itiniwalag ito. Pagkatapos niyon, sinimulan kong gampanang muli ang aking tungkulin, at hindi nawala ang pagkakataon kong hangarin ang katotohanan at kamtin ang kaligtasan dahil sa pansamantalang pagkasupil sa akin ng anticristong iyon. Nakita ko mismo kung paanong pinamumunuan ng katotohanan at katuwiran ang sambahayan ng Diyos. Pinangangasiwaan ng sambahayan ng Diyos ang lahat ng bagay at tinatrato ang lahat ng tao nang patas at naaayon sa mga katotohanang prinsipyo, sinisiguro na walang sinuman ang naaagrabyado. Gayunpaman, likas akong napakasama at napakatuso, at wala akong pagkakilala sa pagiging matuwid ng Diyos. Pinaniwalaan ko na ang sambahayan ng Diyos ay katulad ng lipunan, at na ang mga lider at manggagawa ay parang mga awtoridad ng gobyerno. Inakala ko na kung mapapasama ko ang loob nila, hindi na ako magkakaroon ng puwang sa iglesia. Napakasama ng mga kaisipan at pananaw na ito!

Pagkatapos ay nakita ko ang dalawa pang sipi ng mga salita ng Diyos: “Ilang pilosopiya sa pamumuhay ang nasa iyong kalooban? Naiwaksi mo na ba ang mga ito? Kung hindi lubos na makabaling sa Diyos ang puso mo, hindi ka sa Diyos—nagmula ka kay Satanas, sa huli ay babalik ka kay Satanas, at hindi ka karapat-dapat na maging isa sa mga tao ng Diyos” (Ang Salita, Vol. I. Ang Pagpapakita at Gawain ng Diyos. Napakahalagang Magtatag ng Isang Normal na Kaugnayan sa Diyos). “Pinagpapasyahan Ko ang hantungan ng bawat tao hindi batay sa gulang, katandaan, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Habang pinagninilay-nilayan ang mga salita ng Diyos, napagtanto ko na ang nagpapasya kung ang isang mananampalataya ay magkakamit ng kaligtasan ay kung nagtataglay siya o hindi ng katotohanan at nagsasagawa ng katotohanan. Kung ang isang tao ay hindi kayang mamuhay ayon sa katotohanan sa kanyang pananampalataya, at sa halip ay sumusunod sa mga pilosopiya ni Satanas sa pagharap sa mundo, kung gayon, siya ay kay Satanas, hindi sa Diyos. Kahit na, sa panlabas, ginagampanan niya ang isang mahalagang tungkulin, o maganda ang opinyon sa kanya ng isang lider, sa huli ay palalayasin pa rin siya ng Diyos dahil hindi niya isinasagawa ang katotohanan at hindi nakamit ang katotohanan. Malinaw kong nakita na ginagambala at ginugulo ni Liu Xiao ang gawain ng iglesia, pero hindi ako naglakas-loob na iulat ito sa aking lider, natatakot na susupilin ako ng isang anticristo at mawawala ang aking tungkulin, na nangangahulugan na mawawalan ako ng pagkakataong makamit ang kaligtasan. Napakahangal at katawa-tawa ng naisip ko! Ang kakayahan kong makamit ang kaligtasan ay hindi maaaring mapagpasyahan ng iba; ito ay matutukoy batay sa kung nagsagawa ako ng katotohanan o hindi. Kung patuloy akong mamumuhay ayon sa mga satanikong pilosopiya, poprotektahan ang aking sarili at hindi pananatilihin ang gawain ng iglesia, kung gayon, kahit na ginagawa ko ang aking tungkulin, hindi ko pa rin matatamo ang kaligtasan. Nang mapagtanto ko ito, lubos akong nagsisi at nakonsensya. Kaya, nagdasal ako sa Diyos, nagsusumamo sa Kanya na gabayan ako sa pagsasagawa sa katotohanan at sa pagiging isang matapat at matuwid na tao.

Sa pamamagitan ng paghahanap at pagninilay-nilay, napagtanto ko rin na ang rason kung bakit ako takot na susupilin ako ng lider kung iuulat ko ang isyu ay dahil wala akong pagkaunawa sa kataas-taasang kapangyarihan ng Diyos, hindi ko tinanggap ang mga sitwasyong hinarap ko mula sa Diyos, at sa halip ay naniwala ako na nangyari ang mga ito dahil masyado akong nakikialam. Hindi ba’t ito ang mga pananaw ng isang hindi mananampalataya? Nakita ko ang siping ito ng mga salita ng Diyos: “Lumilitaw sa ilang iglesia at lumilikha ng kaguluhan ang mga anticristo at masasamang tao, at sa paggawa nito ay nililinlang nila ang ilang tao—ito ba ay isang mabuting bagay o isang masamang bagay? Ito ba ay pagmamahal ng Diyos, o ito ba ay ang paglalaro at paglalantad ng Diyos sa mga tao? Hindi mo ito maunawaan, di ba? Ipinaglilingkod ng Diyos sa Kanya ang lahat ng bagay upang gawing perpekto at iligtas ang mga nais Niyang iligtas, at ang nakakamit sa huli ng mga tunay na naghahanap sa katotohanan at nagsasagawa ng katotohanan ay ang katotohanan. Gayunman, nagrereklamo ang ilang hindi naghahanap sa katotohanan, at sinasabi, ‘Hindi tama na gumawa ang Diyos sa ganitong paraan. Nagdudulot ito sa akin ng labis na pagdurusa! Muntik na akong mapasama sa mga anticristo. Kung talagang isinaayos ito ng Diyos, bakit Niya hinahayaang mapasama ang mga tao sa mga anticristo?’ Anong nangyayari dito? Ang hindi mo pagsunod sa mga anticristo ay nagpapatunay na taglay mo ang proteksyon ng Diyos; kung mapasama ka sa mga anticristo, iyan ay pagkakanulo sa Diyos at hindi ka na gusto ng Diyos. Kaya, mabuti o masamang bagay ba na nagdudulot ng kaguluhan sa iglesia ang mga anticristo at masasamang taong ito? Sa panlabas, tila ito ay isang masamang bagay, ngunit kapag nalantad ang mga anticristo at masasamang taong ito, lumalago ang pagkilatis mo, sila ay inaalis, at lumalago ang tayog mo. Kapag nakaharap mong muli ang gayong mga tao sa hinaharap, makikilatis mo na sila bago pa man nila maipakita ang mga tunay nilang kulay, at tatanggihan mo sila. Tutulutan ka nitong matuto ng mga leksyon at makinabang; malalaman mo kung paano kilatisin ang mga anticristo at hindi ka na malilinlang ni Satanas. Kaya, sabihin mo sa Akin, hindi ba’t mabuting bagay ang panggugulo at panlilinlang ng mga anticristo sa mga tao? Kapag dumanas sila hanggang sa yugtong ito, saka lamang makikita ng mga tao na hindi kumilos ang Diyos alinsunod sa kanilang mga haka-haka at imahinasyon, at na pinahihintulutan ng Diyos ang malaking pulang dragon na walang habas na lumikha ng mga kaguluhan at pinahihintulutan ang mga anticristo na linlangin ang mga hinirang ng Diyos nang sa gayon ay magamit Niya si Satanas sa Kanyang layunin upang gawing perpekto ang Kanyang mga hinirang, at saka pa lamang mauunawaan ng mga tao ang mga mabusising layunin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananalig sa Diyos 1). Sa pamamagitan ng mga salita ng Diyos, napagtanto ko na tinutulutan ng Diyos na lumitaw ang mga anticristo sa iglesia upang matamo natin ang katotohanan at pagkakilala, at makalaya mula sa panlilinlang at kontrol ni Satanas. Kung hindi tayo makakatagpo ng isang anticristo, hindi tayo matututong makakilala sa kanila at malamang ay malilinlang pa rin tayo ng mga anticristo. Sa pamamagitan ng pagsupil ng anticristong iyon, nagkaroon ako ng kaunting pagkakilala sa mga anticristo at napagnilayan ko rin at nakilala ang sarili kong anticristong disposisyon. Noong panahong iyon, palagi akong naghahangad ng katayuan sa aking tungkulin at puno ng hangarin at ambisyon. Tumatahak ako sa landas ng isang anticristo, subalit ganap kong hindi namamalayan na iyon ang ginagawa ko. Pagkatapos na masupil ng anticristong iyon at mapalitan, saka ko lang sinimulang pagnilayan ang sarili ko. Sa pamamagitan ng kaliwanagan at pagtanglaw ng mga salita ng Diyos, napagtanto ko na ang paghahangad ng katayuan ay isang landas tungo sa kapahamakan. Natutunan ko rin na sa ating pananampalataya, dapat nating hangaring gampanan ang ating mga tungkulin bilang nilikha—ito ang dapat nating hangarin. Nagsimula akong tumuon sa paghahangad sa katotohanan, at masinsinang gumagawa para maibigay ang aking makakaya sa anumang tungkuling itinalaga sa akin. Ang kaunting pagbabagong ito ay ang pagliligtas at dakilang proteksiyon ng Diyos. Sa kabila ng ilang pagdurusa, napakarami kong natutunan sa nangyari, at labis itong kapaki-pakinabang sa buhay ko. Habang mas nagninilay-nilay ako, mas nagiging malinaw sa akin—alam ko na ang kailangan kong gawin ay tuparin ang aking tungkulin at mga responsabilidad, at iulat sa mga lider ang aking pagkaunawa sa sitwasyon. Tungkol naman sa kung paano ako tatratuhin ng mga lider at kung anong uri ng sitwasyon ang makakaharap ko, lahat ay may pahintulot ng Diyos. Dapat kong ilagay ang sarili ko sa mga kamay ng Diyos at magpasakop sa Kanyang kataas-taasang kapangyarihan at mga pagsasaayos. Kaya, iniulat ko ang isyu sa isa pang lider.

Matapos matanggap ang aking sulat at kumpirmahin ang aking ulat, agad na pinalitan ng lider si Liu Xiao. Dahil dito ay naging halu-halo na ang mga emosyon ko. Mula sa sandaling napansin ko na may problema si Liu Xiao hanggang sa oras na iniulat ko ito sa lider, mahigit dalawang buwan ko rin itong pinatagal. Habang iniisip kung paanong naapektuhan at naantala ang gawain ng ebanghelyo sa nakaraang dalawang buwang iyon, labis akong nagsisisi at nakokonsensya, at kinamumuhian ko ang sarili ko dahil sa kung gaano ako kalubhang nagawang tiwali ni Satanas at kung gaano ako kamakasarili at katuso noon. Sa pamumuhay sa mga satanikong pilosopiya ng pagharap sa mundo, hindi ko lang pinahamak ang sarili ko, kundi naapektuhan ko rin ang gawain ng iglesia. Pagkatapos basahin ang mga salita ng Diyos, saka lang ako nagkaroon ng kaunting pagkakilala sa sarili, hindi na ako napipigilan ng katayuan at awtoridad, at matapat ko nang naiuulat ang isyu sa kasalukuyan. Salamat sa Diyos!


23. Kung Paano Ko Natutunan na Magpatotoo sa Diyos

Ni Moran, Tsina

Noong Hunyo ng nakaraang taon, napili ako na maging diyakono ng pagdidilig, at pinamahala sa pagdidilig sa mga katatanggap pa lang sa gawain ng Diyos ng mga huling araw. Naisip ko sa sarili ko, “Kailangan kong gawin nang mabuti ang tungkulin ko at suklian ang pagmamahal ng Diyos.” Noong una, marami akong naging paghihirap sa gawain: Abala sa mga trabaho ang ilan sa kapatid at hindi regular na dumadalo sa mga pagpupulong; ang ilan ay nalinlang ng paninira ng CCP at ng mga grupong pangrelihiyon, at nag-atubiling dumalo sa mga pagpupulong; ang ilan ay negatibo at mahina dahil sa paghadlang ng kanilang mga pamilya at hindi maisagawa ang kanilang mga tungkulin. Na-pressure ako nang husto nang maisip ko ang tungkol sa mga bagay na ito. Para madiligan nang mabuti ang mga kapatid na ito, para maunawaan nila ang katotohanan at maging matatag sa tunay na daan, marami ang kailangang gawin! Noong panahong iyon, nagdasal ako sa Diyos, umasa sa Diyos, at hinanap ang katotohanan para lutasin ang mga problema at paghihirap nila. Matapos ang ilang panahon, regular nang dumalo sa mga pagpupulong ang karamihan sa kanila, at natutunan ng ilan sa kanila ang kahulugan ng pagtupad sa kanilang mga tungkulin, kaya ginawa nila ang mga tungkulin sa abot ng kanilang makakaya. Nang makita ko ang mga resultang ito, natuwa ako, hindi ko mapigilan na malugod sa aking sarili, naiisip na, “Mukhang mahusay ako sa gawaing ito. Magkakamit ba ako ng ganito kagagandang resulta kung hindi?” Pagkatapos noon, nang marinig kong pinag-uusapan ng mga kapatid ang tungkol sa mga problema at paghihirap nila sa kanilang mga tungkulin, nagsimula akong magpasikat nang hindi sinasadya na mas mahusay at mas may karanasan ako kaysa sa kanila.

Minsan, sa isang pagtitipon kasama ang ilang sister na kasisimula pa lang sa pagdidilig ng mga baguhan, nabanggit nila na ilang baguhan ang nakakita sa hibang na pagsugpo at mga pang-aaresto ng CCP, at naging negatibo, mahina, kimi, at takot. Hindi alam ng mga sister na ito kung paano magbahagi upang malutas ito. Naisip ko, dahil nalutas ko kamakailan ang mga problemang ito at nagkamit ng ilang resulta, isa itong magandang pagkakataon para sabihin sa kanila kung paano ako nagbahagi ng katotohanan para malutas ang mga bagay na ito, at ipakita sa kanila na ako ang nakaunawa ng katotohanan at ang may kakayahang manggagawa. Kaya, may kumpiyansa kong sinabi, “Kamakailan, nagdilig ako ng ilang kapatid na nasa parehong kalagayan. Balisang-balisa ako noong panahong iyon, kaya para madiligan sila nang mabuti, nagsagawa ako ng maraming pulong na kasama nila, at nagbasa ng salita ng Diyos at nakipagbahaginan ng katotohanan na nakatuon sa kanilang kalagayan. Kinailangan kong magbisikleta nang mahigit limampung kilometro papunta roon at pabalik. Matapos silang diligan nang ilang panahon, nagtamo sila ng kaunting kaalaman sa gawain, walang hanggang kapangyarihan, at karunungan ng Diyos, naunawaan nila ang kahalagahan ng paggamit ng Diyos sa malaking pulang dragon bilang isang hambingan sa gawain Niya, at nagkaroon sila ng kumpiyansa sa Diyos. Hindi na sila napipigilan ng pang-uusig ng CCP, at gusto pa nilang ipalaganap ang ebanghelyo para magpatotoo sa gawain ng Diyos….” Habang nagbabahagi ako, pinanood ako ng mga sister na para bang nabighani sila. Nakaramdam ako ng kasiyahan, at lalo akong sumigla habang nagsasalita. Nang matapos ang pagbabahagi ko, sabik na sinabi ng isang sister, “Dahil sa lahat ng karanasan mo, malinaw mong nakikita ang mga problema. Lubos akong malilito kung ako iyon.” Naiinggit naman na sinabi ng isang sister, “Napakadali para sa iyo na lutasin ang mga problemang ito. Kung mayroon ka pang magagandang karanasan, pakibahagi mo naman sa amin, para matuto kami mula sa iyo.” Natuwa ako nang marinig ko ang mga papuri nila. Bagaman sinabi kong ang mga resulta ng gawain ko ay dahil lamang sa patnubay ng Diyos, at hindi sa sarili kong pagsisikap, sa puso ko, pakiramdam ko’y ako ang naghirap at nagbayad ng halaga para sa mga resultang ito. Sa isang pagtitipon, nakaramdam ng pagiging negatibo ang isang sister dahil hindi siya nagkaroon ng magagandang resulta sa pagdidilig ng mga baguhan, at nagsalita siya tungkol sa maraming paghihirap. Naisip ko, “Kung magsasalita ako tungkol sa pagkakaroon ng parehong mga paghihirap at kakulangan, hindi ba’t bababa ang tingin ng iba sa akin? Responsable ako sa gawain niya, kaya sasabihin ko sa kanya ang tungkol sa mga matagumpay kong karanasan, at ipapakita sa kanya kung paano ako nagbahagi ng katotohanan para lutasin ang mga problema nang maharap ako sa iba’t ibang paghihirap na ito. Sa ganoong paraan, malulutas ko ang mga problema nila at mapapataas ang tingin nila sa akin.” Pagkaisip ko nito, iniwasan kong magsalita tungkol sa mga kahinaan at kakulangan ko at sa halip ay nagyabang sa kanila kung gaano ako kaepektibo sa aking mga tungkulin. Sabi ko, “Sa panahong ito, diniligan at sinuportahan ko ang limang kapatid. Hindi sila regular na dumadalo sa mga pagtitipon—dahil ang ilan ay may mga kuru-kurong pangrelihiyon, ang ilan naman ay nagnasa sa pera, at ang ilan ay mahina at negatibo dahil sa mga problema sa tahanan. Isa-isa ko silang pinuntahan, napagtagumpayan ang ilang paghihirap, naghanap ng maraming salita ng Diyos, at nagbahaginan sa bawat isa sa kanila para lutasin ang mga problemang ito, hanggang sa naunawaan nila ang katotohanan, napakawalan ang kanilang mga kuru-kuro, palagi na silang dumalo sa mga pulong, at kusang loob na tumanggap ng mga tungkulin. May isang brother, isang may talentong propesyonal, na bihira lang pumunta sa mga pulong dahil naghahangad siya ng makamundong katayuan at kasikatan. Nagkaroon ako ng maraming paghihirap sa proseso ng pagsuporta sa kanya, pero umasa ako sa Diyos, binasahan ko siya ng salita ng Diyos, at nagbahagi tungkol sa kalooban ng Diyos. Matapos makinig sa akin, naunawaan ng kapatid na ito ang halaga ng paghahanap ng katotohanan para sa mga nananalig sa Diyos, nakita niyang ang paghahangad ng reputasyon at katayuan ay walang halaga, at handa siyang hanapin ang katotohanan at tuparin ang kanyang mga tungkulin.” Pagkatapos ng aking pagbabahagi, nakita ko ang humahanga at sumasambang mga tingin sa mukha ng aking mga kapatid, at nagmadali silang isinulat ang mga sipi ng salita ng Diyos sa aking pagbabahagi. Madamdaming sinabi ng isang sister, “Ginamit mo ang katotohanan para lutasin ang mga problema nila, para maunawaan nila ang kalooban ng Diyos, at maging handang sundin ang Diyos at tuparin ang kanilang mga tungkulin. Hindi mo iyon magagawa kung hindi mo tinataglay ang mga katotohanang realidad.” Humahanga namang sinabi ng isa pang sister, “Kung naharap ako sa mga problemang ito, hindi ko malulutas ang mga iyon. Mas marami kang karanasan, kaya mas magaling ka sa paglutas ng mga problemang ito kaysa sa amin.” Noon ko naramdaman na may mali sa nangyayari. Hindi ba’t sinasamba nila ako? Matapos ang pagbabahagi ko, naging medyo negatibo ang isa sa mga sister, dahil pakiramdam niya’y wala siyang gaanong kakayahan, at hindi niya kayang gamitin ang katotohanan para lutasin ang mga problema ng mga baguhan. Naisip ko, “Masyado na ba akong nagsasalita tungkol sa matagumpay kong karanasan? Napapaisip ko ba sa kanila na ang mga problemang nakakaharap ko ay simple para sa akin at para sa akin ay madaling lutasin, at napapataas ko tuloy ang tingin nila sa akin? Ang mga humahanga at ang mga hinahangaan ay tatanggap ng kasawiang-palad—angkop ba ang ganitong uri ng pagbabahagi?” Pero naisip ko, “Sinasabi ko sa kanila ang tungkol sa sarili kong praktikal na karanasan, kaya ayos lang iyon.” Sa puntong iyon, hindi ko ipinagpatuloy ang pagninilay ko sa sarili ko, at lumipas ang bagay na ito. Kalaunan, nakipagkita ako sa dalawang sister sa pagdidilig para tanungin sila tungkol sa gawain nila. Pagdating na pagdating ko, tuwang-tuwang sinabi ng isa, “Salamat naman at nandito ka na. Mayroon kaming ilang kapatid dito na may mga problema na hindi namin alam kung paano lutasin. Pakiusap, magsalita ka sa amin tungkol sa mga ito.” Nasabik at nag-alala ako sa umaasang tingin ng kanyang mga mata. Nasabik dahil tiningala niya ako, pero nag-alala dahil naisip ko kung ang palagi bang pagsasalita tungkol sa kung paano ako nagkamit ng mga resulta sa aking gawain ay naging dahilan para sambahin niya ako. Ang sumunod kong naisip ay, “Palagi akong nagsasalita tungkol sa mga tagumpay ko para mabigyan sila ng isang landas ng pagsasagawa sa pagtupad ng kanilang mga tungkulin, na pagbabahagi tungkol sa katotohanan upang malutas ang mga problema. At saka, nagsasalita lang ako tungkol sa mga tunay kong karanasan, hindi ako nagdadagdag.” Kaya, nagpatuloy ako gaya ng dati, nagbabahagi tungkol sa aking matagumpay na karanasan. Tumugon sila nang may paghanga at pagkainggit, at natuwa ako.

Pagkatapos niyon, sa bawat pulong, nagsalita ako tungkol sa kung paano ako nagdusa at nagbayad ng halaga sa aking mga tungkulin, paano ako nagbahagi ng katotohanan para lutasin ang mga problema, at bawat isa ng aking mga matagumpay na halimbawa. Unti-unti, nagsimula ang lahat ng kapatid ko na sambahin ako, hinintay nila akong lutasin ang lahat ng problema nila, at labis kong tinamasa ang pakiramdam ng tinitingala at sinasamba. Sa daan pabalik mula sa mga pulong, inalala ko ang mga ekspresyon ng paghanga at pagpapahalaga ng mga kapatid ko, at hindi ko mapigilan na makaramdam ng tuwa. Ang paghanga at pagtingala sa akin ng napakarami ay nagbigay sa akin ng motibasyon sa aking mga tungkulin. Pero habang wiling-wili ako sa galak ng pagiging sinasamba, humarap ako sa hindi inaasahang pagtatabas at pagwawasto.

Isang araw, pinuntahan ako ng lider ng iglesia na nagsabi, “Hiniling ko sa mga kapatid na suriin ka sa eleksyon ng iglesiang ito, at sinasabi ng lahat na mahilig kang magpasikat.” Nang marinig ko ito, biglang namula sa kahihiyan ang mukha ko. Naisip ko, “Paano nila nasabing lahat na mahilig akong magpasikat? Ano ba ang iniisip ng lider tungkol sa akin? Paano ko haharapin ulit ang sinuman?” Nataranta akong ipaliwanag ang sarili ko, “Inaamin ko na mayabang talaga ako at minsa’y nagpapasikat ako nang hindi sinasadya, pero hindi ko sinasadyang magpasikat. Nagsasalita lang ako tungkol sa sarili kong karanasan sa mga pagtitipon.” Nakita ng lider na hindi ko kilala ang sarili ko, at sabi niya, “Nagsasalita ka tungkol sa sarili mong karanasan, pero bakit tinitingala ka ng mga kapatid at bakit sila umaasa sa iyo sa halip na umasa sa Diyos at hanapin ang katotohanan? Sinasabi mong hindi mo sinasadyang magpasikat, pero bakit hindi ka nagsasalita tungkol sa sarili mong katiwalian, mga kakulangan, pagkanegatibo, kahinaan, o sa iyong aktwal na saloobin? Nagsasalita ka lang tungkol sa mabuti, hindi sa sarili mong katiwalian o kahinaan. Nagbibigay iyon ng impresyon na hinahanap mo ang katotohanan at alam mo kung paano dumanas. Hindi ba iyon pagtataas lang sa sarili mo at pagpapasikat?” Wala akong sagot sa kung anong inilantad ng lider. Nagsalita lang ako tungkol sa matagumpay kong karanasan sa mga pagtitipon, pero hindi ako kailanman nagtapat tungkol sa mga paglihis at kabiguan ko sa aking mga tungkulin. Talagang nagpasikat nga ako. Habang iniisip kung paano ako nagpasikat sa harap ng maraming kapatid, at kung paanong may pagkakilala na sila sa akin ngayon, hiyang-hiya ako na parang gusto kong matunaw sa lupa. Habang lalo akong nag-iisip, mas lalo akong nagiging miserable, at hindi ko mapigilang umiyak. Lumuhod ako sa harap ng Diyos at nagdasal, “Diyos ko, ayoko nang magpasikat. Patnubayan Mo po ako, para makapagnilay ako at makilala ang sarili ko.”

Kalaunan, nabasa ko ang isang sipi ng mga salita ng Diyos: “Dinadakila at pinapatotohanan ang mga sarili nila, ibinibida ang mga sarili nila, sinisikap na tingalain at sambahin sila ng mga tao—may kakayahan sa mga bagay na ito ang tiwaling sangkatauhan. Ganito ang likas na reaksiyon ng mga tao kapag pinamamahalaan sila ng mga satanikong kalikasan nila, at karaniwan ito sa lahat ng tiwaling sangkatauhan. Paano karaniwang dumadakila at nagpapatotoo ang mga tao sa mga sarili nila? Paano nila natatamo ang ganitong layunin na tingalain at sambahin sila ng mga tao? Nagpapatotoo sila sa kung gaano karaming gawain ang nagawa nila, kung gaano sila nagdusa, kung gaano nila ginugol ang mga sarili nila, at kung anong halaga ang binayaran nila. Ginagamit nila ang mga bagay na ito bilang kapital kung saan dinadakila nila ang mga sarili nila, na nagbibigay sa kanila ng mas mataas, mas matatag, mas ligtas na lugar sa pag-iisip ng mga tao, upang mas maraming mga tao ang papahalagahan, hahangaan, gagalangin, at maging ipipitagan, idadambana, at susundan sila. Upang matamo ang layong ito, maraming bagay na ginagawa ang mga tao na nagpapatotoo sa Diyos sa panlabas, pero sa totoo lang ay nagtataas at nagpapatotoo sa kanilang sarili. Makatwiran bang kumilos nang ganoon? Lampas sila sa saklaw ng pagkamakatwiran. Walang kahihiyan ang mga taong ito: Walang kahihiyan silang nagpapatotoo sa nagawa nila para sa Diyos at kung gaano sila nagdusa para sa Kanya. Ibinibida pa nga nila ang kanilang mga kaloob, mga talento, karanasan, mga natatanging kasanayan, mga matatalas na kapamaraanan sa pag-asal, ang mga paraang ginagamit nila upang paglaruan ang mga tao, at iba pa. Ang kaparaanan nila ng pagdadakila at pagpapatotoo sa mga sarili nila ay upang ipagmarangya ang mga sarili nila at maliitin ang iba. Nagkukunwari rin sila at nagbabalatkayo, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lamang sila nangangahas na sabihin sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano sila may kakayahan, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba ito isang paraan ng pagdadakila at pagpapatotoo sa mga sarili nila? Ang pagdadakila at pagpapatotoo ba sa sarili ay isang bagay na ginagawa ng isang taong may konsiyensiya at katwiran? Hindi. Kaya kapag ginagawa ito ng mga tao, anong disposisyon ang karaniwang nabubunyag? Kayabangan ang isa sa mga pangunahing disposisyon na nabubunyag, na sinusundan ng panlilinlang, na kinasasangkutan ng paggawa ng lahat ng maaari upang gawing mataas ang pagpapahalaga sa kanila ng ibang mga tao. Ganap na walang kapintasan ang mga kuwento nila; malinaw na naglalaman ng mga motibasyon at mga pakana ang mga salita nila, nagpapakitang-gilas sila, gayunpaman ay nais nilang itago ang katunayang ito. Ang kalalabasan ng kung ano ang sinasabi nila ay na pinararamdam sa mga tao na mas mahusay sila kaysa sa iba, na wala silang sinumang kapantay, na ang lahat ng iba ay nakabababa sa kanila. At ang kalalabasang ito ay hindi ba natatamo sa pamamagitan ng mga pakubling paraan? Anong disposisyon ang nasa likod ng gayong mga paraan? At mayroon bang anumang mga sangkap ng kabuktutan? (Mayroon.) Isa itong uri ng buktot na disposisyon” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Tumagos sa puso ko ang inihayag ng salita ng Diyos. Hindi ba’t ang asal ko’y ang mismong pagpapasikat na ito? Sa mga pagtitipon, nagsalita lang ako tungkol sa sarili kong pagdurusa at matatagumpay na resulta sa mga tungkulin ko. Nang maharap ang mga kapatid ko sa mga problemang hindi nila alam kung paano lutasin, hindi ako nagbahagi ng katotohanan, hindi ko sila tinulungang unawain ang kalooban ng Diyos, at malaman kung paano umasa sa Diyos sa kanilang mga tungkulin. Sa halip, nagpatotoo ako tungkol sa sarili kong pagdurusa at kakayahan sa paglutas ng mga problema. Palagi akong nagsasalita tungkol sa kung gaano kalayo ang nilakbay ko at ang halagang binayaran ko para magdilig ng mga tao. Hindi ako nagsalita kailanman tungkol sa mga kahinaan o kakulangang inilantad ko nang magkaroon ako ng mga paghihirap. Palagi akong nagsasalita kung paano ako nagtiis ng mga pasanin at nagsaalang-alang ng kalooban ng Diyos, kung paano ko hinanap ang katotohanan para lutasin ang mga bagay nang may mga problema ang aking mga kapatid, o kung gaano karami ang dumalo sa mga pulong at tumupad sa kanilang mga tungkulin dahil sa aking pagdidilig at suporta, para isipin ng iba na naunawaan ko ang katotohanan at magaling akong lumutas ng mga problema. Malinaw na salita ng Diyos ang nagpahintulot sa mga kapatid na iyon na maunawaan ang katotohanan, magkaroon ng pananampalataya, at naisin na tuparin ang kanilang mga tungkulin. Ito ay mga resultang nakakamit ng salita ng Diyos. Pero hindi ako nagbigay-papuri sa Diyos o nagpatotoo sa salita at gawain ng Diyos. Ipinaisip ko sa iba na ako ang lumutas ng mga problema ng mga kapatid ko. Ang pagkarinig sa karanasan ko ay hindi nagbigay sa sinuman ng kaalaman sa Diyos; sa halip ay sinamba nila ako. Hindi sila umasa sa Diyos o naghanap ng katotohanan kapag mayroon silang mga problema. Sa halip, hinanap nila ang pagbabahagi ko para lutasin ang mga bagay-bagay. Itinuring nila ako bilang isang taong kayang magligtas sa mga buhay nila. Kung magpapatuloy ang mga bagay na ito, hindi ba’t dinadala ko sila sa harap ko? Kahit na ganoon, hindi ko naramdaman na itinataas ko ang sarili ko o nagpapasikat ako. Inakala ko pa rin na tinatalakay ko lang ang sarili kong tunay na karanasan. Nakita ko na nagkaroon ako ng mga kasuklam-suklam na mga layunin nang tinalakay ko ang mga karanasan ko. Sinubukan kong magkaroon ng isang mataas na posisyon sa puso ng mga tao. Habang lalo akong nag-iisip, lalo kong naramdaman na kasuklam-suklam ako at walang kahihiyan. Biyaya ng Diyos kaya napangasiwaan ko ang gawain ng pagdidilig, at ang kalooban Niya ay ang magbahagi ako tungkol sa Kanyang salita upang malutas ang mga problema, akayin ang mga tao sa harap ng Diyos, at tulungan silang maunawaan ang katotohanan at makilala ang Diyos. Pero sa mga tungkulin ko, palagi akong nagpasikat para sambahin ako ng mga tao. Nakita ko ang mga epekto ng gawain ng Banal na Espiritu bilang mga epekto ng sarili kong pagsisikap at ginamit iyon bilang kapital para ipagyabang ang sarili ko. Ninakaw ko ang kaluwalhatian ng Diyos at tinamasa ang paghanga at pagsamba ng aking mga kapatid, at hindi man lang ako nakaramdam ng hiya. Wala ako ni katiting na konsiyensya at katwiran! Tinabasan at iwinasto ako ng lider ko upang makapagnilay ako tungkol sa maling landas na tinahak ko at baguhin ang aking direksyon sa oras, na pagmamahal ng Diyos at kaligtasan para sa akin! Alam kong hindi na ako puwedeng lumaban at tumutol sa Diyos. Kailangan kong magsisi kaagad. Naalala ko ang isang sipi ng salita ng Diyos: “Ang ibig sabihin ng pagbabahagi at pagpaparating ng iyong mga karanasan ay pakikipagbahaginan ng iyong karanasan at kaalaman sa mga salita ng Diyos. Ito ay tungkol sa pagpapahayag sa bawat kaisipang nasa iyong puso, sa iyong kalagayan, at sa tiwaling disposisyong nahahayag sa iyo. Tungkol ito sa pagpapahintulot sa ibang makilatis ang mga bagay na ito, at pagkatapos ay lutasin ang problema sa pamamagitan ng pagbabahagi sa katotohanan. Kapag ang mga karanasan ay ipinagbahaginan sa ganitong paraan, saka lamang makikinabang ang lahat at maaani ang mga gantimpala. Ito lamang ang tunay na buhay-iglesia” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). Nang pinagnilayan ko ang mga salita ng Diyos, naunawaan kong ang pagbabahagi sa karanasan ay hindi dapat naglalaman ng mga personal na layunin, ambisyon, at hangarin. Dapat kong buksan ang puso ko at sabihin sa mga kapatid ko kung ano ang nilalaman nito. Positibo man o negatibo, dapat kong ipagtapat palagi sa aking mga kapatid ang tungkol sa totoo kong kalagayan, para magawa nilang tanggapin ang positibo at matutunang kilalanin ang negatibo mula sa aking karanasan, makikita nilang suwail din ako at tiwali, at maaaring maging negatibo at mahina, at hindi nila ako titingalain o hahangaan. Sa ganoong paraan, matuturuan sila ng karanasan ko ng mga aral at matutulungan sila na umiwas sa mga maling landas. Kinabukasan sa pagtitipon, nagkaroon ako ng lakas ng loob na talakayin ang kalagayan ko. Sinuri at inilabas ko kung paano ako nagpapasikat para tingalain ng iba noong panahong iyon, at kung paano ako nagnilay at nakilala ang sarili ko. Nakaramdam ako ng matinding seguridad at galak pagkatapos ng pagtitipon na iyon.

Kalaunan, narinig kong isang sister ang napakalungkot. Nang mag-usap kami, sabi niya, “Sa mga pulong lagi kong naririnig ang mga karanasan mo at kung paano mo epektibong natutulungan ang iba, pero wala akong mga katotohanang realidad, at mababa talaga ang kakayahan ko. Kapag dumarating ang mga problema, hindi ko malutas ang mga ito. Masyado iyong nakaliligalig. Hindi ko kayang gawin ang tungkuling ito.” Pagkarinig sa sinabi niya, hiyang-hiya ako. Naisip ko, “Ako talaga ang dapat sisihin dahil sa pagiging negatibo niya. Hindi ko pinuri ang Diyos sa mga tungkulin ko, hindi ko nilutas ang mga praktikal na paghihirap ng aking mga kapatid sa kanilang pagpasok sa buhay, at palagi akong nagyayabang at nagpapasikat, dahilan para maging mali ang isipin niya na naunawaan ko ang katotohanan at may tayog ako. Hindi ko na puwedeng ulitin ang pagkakamali ko. Kailangan kong magtapat at ihayag ang sarili ko sa kanya.” Kaya, sinabi ko sa kanya ang kalagayan ko, at paano ako nagpasikat noong panahong iyon. Ipinaalam ko sa kanya na may mga pagkukulang din ako, na mahina ako kapag nahaharap ako sa mga paghihirap, at ang totoo’y hindi talaga ako nagtataglay ng mga katotohanang realidad, na ang mga resulta ng tungkulin ko ay nanggaling sa gawain at patnubay ng Banal na Espiritu, at hindi ko magagawa ang anuman nang ako lang. Naantig ang sister ko at sabi niya, “Ipinaunawa sa akin ng pagbabahagi mo na hindi ko hinahanap ang katotohanan, na wala akong lugar para sa Diyos sa puso ko, at tinitingala ko ang mga panlabas na kaloob, sinasamba ko ang iba, at hindi ko naunawaan na ang lahat ng tagumpay ay mula sa gawain at patnubay ng Banal na Espiritu. Ayoko nang maging negatibo at mahina sa gitna ng mga problema. Gusto kong umasa sa Diyos at tuparin ang mga tungkulin ko.” Natuwa talaga ako nang marinig ko ang kapatid ko na magsalita nang ganito.

Matapos iyon, nagsimula akong magnilay sa sarili ko. Bakit natahak ko pa rin ang landas na ito nang hindi sinasadya kahit na alam kong paglaban sa Diyos ang pagpapasikat? Ano ba ang nangyayari rito? Kalaunan, nabasa ko ang isang sipi ng salita ng Diyos: “Partikular na iniidolo ng ilang tao si Pablo. Gusto nilang lumabas at magbigay ng mga talumpati at gumawa, gusto nilang dumadalo sa mga pagtitipon at mangaral, at gusto nila na pinakikinggan sila ng mga tao, sinasamba sila, at pinalilibutan sila. Gusto nilang magkaroon ng puwang sa puso ng iba, at natutuwa sila kapag pinahahalagahan ng iba ang larawang ipinakikita nila. Suriin natin ang kanilang kalikasan mula sa mga pag-uugaling ito. Ano ang kanilang likas na pagkatao? Kung ganito talaga silang kumilos, sapat na iyan upang ipakita na sila ay mayabang at may labis na pagtingin sa sarili. Hindi talaga nila sinasamba ang Diyos; naghahangad sila ng mas mataas na katayuan at nangangarap na magkaroon ng awtoridad sa iba, na ariin ang mga ito, at magkaroon ng puwang sa puso ng mga ito. Ito ang klasikong larawan ni Satanas. Ang namumukod na mga aspeto ng kanilang kalikasan ay kayabangan at kahambugan, ayaw nilang sambahin ang Diyos, at nais nilang sambahin sila ng iba. Ang gayong mga pag-uugali ay maaaring magbigay sa iyo ng napakalinaw na pagtingin sa kanilang likas na pagkatao” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Mula sa inihayag ng salita ng Diyos, naunawaan kong gusto kong magpasikat sa aking mga kapatid at tingalain nila ako at hangaan dahil kontrolado ako ng likas kong kayabangan. Dahil likas na napakayabang ko, kapag nagbunga ng kaunting resulta ang mga tungkulin ko, nagsisimula akong humanga sa sarili ko. Para maipakita na namumukod-tangi ako at nakahihigit sa iba, nagyayabang ako sa mga pagtitipon at ipinagmamalaki ang mga tagumpay ko sa gawain ko. Tungkol sa mga paghihirap ko, mga kahinaan, ang pagiging suwail ko at tiwali, wala akong sinabing anuman. Nang purihin ako ng mga kapatid, wala akong nadamang takot. Sa halip, naging napakasaya ko, at walang kahihiyan kong tinamasa ang paghanga at pagsamba nila. Labis na nasiyahan si Pablo sa mga pagtitipon at pangangaral, inangkin niya ang mga epekto ng gawain ng Banal na Espiritu bilang sarili niyang kapital, nagpasikat at pinuri niya ang sarili niya kahit saan para manlinlang ng mga tao. Dinala niya sa sarili niya ang lahat ng mananampalataya, kaya kahit ngayon, makalipas ang dalawang libong taon, sinasamba at pinupuri siya ng buong mundo ng relihiyon, tinatrato ang mga salita niya bilang salita ng Diyos, at wala ni katiting na kaalaman tungkol sa Panginoong Jesus. Si Pablo ay may kalikasang mapagmataas at mapagmagaling, at walang paggalang sa Diyos; tinahak niya ang landas ng isang anticristo na lumalaban sa Diyos. Sinakop niya ang posisyon ng Diyos sa puso ng mga tao, lubhang nilabag ang matuwid na disposisyon ng Diyos, at pinarusahan at isinumpa ng Diyos. Hindi ba’t katulad ng kay Pablo ang disposisyon ko? Mapagmataas din ako, nag-aakalang mas matuwid kaysa sa iba, gustong purihin ang sarili ko at magpasikat, at paligiran ang sarili ko ng mga tao. Bunga nito, matapos ang mga buwan ng aking “pagganap,” tiningala at sinamba ako ng lahat, at wala nang lugar para sa Diyos sa kanilang mga puso. Nang nagkaroon ng mga problema, sa halip na Diyos, ako ang hinanap nila. Hindi ba’t lumalaban ako sa Diyos at pinipinsala ang mga kapatid? Hindi ba’t tinatahak ko ang landas ng isang anticristo? Noon ko lang nakita na nasa panganib ako, at na kontrolado ako ng mapagmataas kong kalikasan. Paulit-ulit, walang kahihiyan akong nagpasikat at nagyabang tungkol sa sarili ko, nilinlang ko ang mga kapatid para sambahin ako, at kung minsan, mayroon pa akong mga kasuklam-suklam na layunin o gumamit ako ng mga panlilinlang para makapagpasikat. Napakakasuklam-suklam ko! Napuno ako ng pagkasuklam at pagkamuhi sa sarili ko nang maisip ko ito, at isinumpa ko sa sarili ko na hindi na ulit ako magpapasikat kailanman.

Pagkatapos noon, napanood ko ang isang video ng pagbabasa ng salita ng Diyos. Sabi ng Makapangyarihang Diyos: “Ang Diyos ang Lumikha, at ang Kanyang pagkakakilanlan at katayuan ang pinakamataas. Ang Diyos ay nagtataglay ng awtoridad, karunungan, at kapangyarihan, at mayroon Siyang sariling disposisyon at mga pag-aari at pag-iral. May sinuman bang nakakaalam kung ilang taon nang gumagawa ang Diyos sa gitna ng sangkatauhan at lahat ng nilikha? Ang partikular na bilang ng mga taon na gumagawa at namamahala ang Diyos sa lahat ng sangkatauhan ay hindi alam; walang makapagbibigay ng tiyak na bilang, at hindi iniuulat ng Diyos ang mga bagay na ito sa sangkatauhan. Gayunpaman, kung gagawa si Satanas ng ganitong bagay, iuulat ba nito ito? Tiyak na gagawin nito iyon. Gusto nitong ipangalandakan ang sarili para linlangin ang mas maraming tao at ipaalam sa mas maraming tao ang mga kontribusyon nito. Bakit hindi iniuulat ng Diyos ang mga bagay na ito? May mapagkumbaba at nakatagong aspeto sa diwa ng Diyos. Ano ang kabaligtaran ng pagiging mapagpakumbaba at tago? Ito ay ang pagiging mayabang at pagpapakitang-gilas. … Hinihingi ng Diyos na magpatotoo sa Kanya ang mga tao, ngunit nagpatotoo na ba Siya sa Kanyang sarili? (Hindi.) Sa kabilang banda, natatatakot si Satanas na hindi malalaman ng mga tao ang kahit pinakamaliliit na bagay na ginagawa nito. Hindi naiiba ang mga anticristo: Ipinagmamalaki nila ang bawat maliit na bagay na ginagawa nila sa harap ng lahat. Sa pakikinig sa kanila, para bang nagpapatotoo sila sa Diyos—ngunit kung pakikinggan mo sila nang mabuti, matutuklasan mong hindi sila nagpapatotoo sa Diyos, kundi nagpapakitang-gilas at ipinagmamalaki ang kanilang sarili. Ang nag-uudyok at diwa sa likod ng sinasabi nila ay ang makipagtunggali sa Diyos para sa Kanyang mga hinirang, at para sa katayuan. Ang Diyos ay mapagpakumbaba at nakatago, at si Satanas ay nagpapakitang-gilas. Mayroon bang pagkakaiba? Pagpapasikat laban sa pagpapakumbaba at pagiging tago: alin ang mga positibong bagay? (Pagpapakumbaba at pagiging tago.) Maaari bang ilarawan na mapagpakumbaba si Satanas? (Hindi.) Bakit? Kung huhusgahan ang masamang kalikasang diwa nito, ito ay isang walang kuwentang basura; magiging hindi pangkaraniwan kay Satanas na hindi magpakitang-gilas. Paano matatawag na ‘mapagpakumbaba’ si Satanas? Ang ‘kababaang-loob’ ay tumutukoy sa Diyos. Ang pagkakakilanlan, diwa, at disposisyon ng Diyos ay matayog at marangal, ngunit hindi Siya kailanman nagpapakitang-gilas. Ang Diyos ay mapagpakumbaba at nakatago, upang hindi makita ng mga tao kung ano ang Kanyang nagawa, ngunit habang Siya ay nagtatrabaho sa ganoong kadiliman, ang sangkatauhan ay walang tigil na pinagkakalooban, pinangangalagaan, at ginagabayan—at ang lahat ng ito ay isinaayos ng Diyos. Hindi ba’t ang pagiging tago at kababaang-loob ang dahilan kung bakit hindi kailanman ipinapahayag ng Diyos ang mga bagay na ito, hindi kailanman binabanggit ang mga ito? Mapagpakumbaba ang Diyos at ito ay tiyak na dahil nagagawa Niya ang mga bagay na ito ngunit hindi Niya kailanman binabanggit o ipinapahayag ang mga ito, at hindi nakikipagtalo tungkol sa mga ito sa mga tao. Ano ang karapatan mong magsalita tungkol sa kababaang-loob kung hindi mo kaya ang ganitong mga bagay? Hindi mo ginawa ang alinman sa mga bagay na iyon, subalit ipinipilit mong mabigyan ng karangalan para sa mga iyon—ito ay tinatawag na pagiging walang-hiya. Sa paggabay sa sangkatauhan, isinasagawa ng Diyos ang ganoon kahusay na gawain, at pinamumunuan Niya ang buong sansinukob. Napakalawak ng Kanyang awtoridad at kapangyarihan, ngunit hindi pa Niya kailanman sinabi, ‘Ang Aking kapangyarihan ay katangi-tangi.’ Nananatili Siyang nakatago sa lahat ng bagay, namumuno sa lahat, nagtutustos at nagkakaloob para sa sangkatauhan, tinutulutan ang lahat ng sangkatauhan na magpatuloy sa bawat henerasyon. Katulad ng hangin at ng sikat ng araw, halimbawa, o lahat ng mga materyal na bagay na kinakailangan para sa pag-iral ng tao sa mundo—dumadaloy ang lahat ng ito nang walang tigil. Na ang Diyos ay nagkakaloob sa tao ay hindi mapag-aalinlanganan. Kung may ginawang mabuting bagay si Satanas, mananatili ba itong tahimik, at mananatiling isang hindi kilalang bayani? Hindi kailanman. Katulad ito ng kung paanong may ilang anticristo sa iglesia na dating nagsagawa ng mapanganib na trabaho, na tumalikod sa mga bagay-bagay at nagtiis ng pagdurusa, na maaaring napunta pa sa bilangguan; may ilan ding minsang nag-ambag sa isang aspeto ng gawain ng sambahayan ng Diyos. Hindi nila nakakalimutan ang mga bagay na ito, sa palagay nila ay karapat-dapat sila sa panghabambuhay na karangalan para sa mga ito, sa palagay nila ay panghabambuhay nilang puhunan ang mga iyon—na nagpapakita kung gaano kaliit ang mga tao! Ang mga tao ay talagang maliliit, at si Satanas ay walang kahihiyan” (Ang Salita, Vol. IV. Paglalantad sa mga Anticristo. Ikapitong Aytem: Sila ay Masasama, Traydor, at Mapanlinlang (Ikalawang Bahagi)). Nahiya ako nang mabasa ko ang mga salita ng Diyos. Ang Diyos ang Lumikha. Mayroon Siyang awtoridad at kapangyarihan. Nasa Kanya ang pinakadakilang pagkakakilanlan at pinakamataas na katayuan. Pero personal na pumarito sa katawang tao ang Diyos para iligtas ang tiwaling sangkatauhan, at tahimik Niyang ipinapahayag ang katotohanan para tustusan at iligtas ang mga tao. Hindi Niya kailanman ginamit ang katayuan ng pagiging Diyos para magpasikat, ni hindi Siya nagsasalita kung gaano karaming gawain ang nagawa Niya para iligtas ang sangkatauhan o kung gaano karaming kahihiyan at sakit ang tinitiis Niya. Sa halip, nananatili Siyang mapagkumbaba at natatago sa gitna ng mga tao, ginagawa ang Kanyang gawain ng pagdidilig at pagliligtas ng sangkatauhan. Ang diwa ng Diyos ay napakabanal, napakabait at napakabuti! Isa akong taong lubos na marumi na labis na ginawang tiwali ni Satanas, wala akong halaga sa mga mata ng Diyos, pero walang kahihiyan kong itinaas ang sarili ko, nagpasikat ako, at idinulot sa iba na tingalain at sambahin ako. Napakamapagmataas ko talaga na nawala ako sa katwiran, at naging hindi ako karapat-dapat na mabuhay sa harap ng Diyos! Sa sandaling iyon, lalo akong nakadama ng kahihiyahan sa kayabangan ko, sa pagpapasikat ko, at pagpapakitang-gilas. Napaluhod ako sa harapan ng Diyos at nanalangin, “Diyos ko, sa pamamagitan po ng Iyong paghatol at paghahayag, nakita ko pong nabubuhay ako na walang wangis ng tao, at ayoko na pong mamuhay nang ganito. Diyos ko, gabayan Mo po ako, turuan Mo po akong isagawa ang katotohanan, at magpatotoo sa Iyo.”

Nakita ko ang salita ng Diyos: “Kapag nagpapatotoo para sa Diyos, dapat pangunahin kang magsalita tungkol sa kung paano hinahatulan at kinakastigo ng Diyos ang mga tao, at kung anong mga pagsubok ang ginagamit Niya para pinuhin ang mga tao at baguhin ang kanilang mga disposisyon. Dapat din kayong magsalita tungkol sa kung gaano nang katiwalian ang naibunyag sa inyong karanasan, kung gaano na kayo nagdusa, kung gaano karaming bagay ang ginawa ninyo upang labanan ang Diyos, at kung paano kayo nalupig kalaunan ng Diyos. Magsalita kung gaano karaming tunay na kaalaman tungkol sa gawain ng Diyos ang mayroon kayo, at kung paano kayo dapat magpatotoo para sa Diyos at suklian Siya para sa Kanyang pag-ibig. Dapat ninyong lagyan ng diwa ang ganitong uri ng wika, habang inilalagay ito sa isang payak na paraan. Huwag pag-usapan ang mga walang kabuluhang teorya. Magsalita kayo nang mas praktikal; magsalita kayo nang mula sa puso. Ganito ninyo dapat danasin ang mga bagay-bagay. Huwag ninyong sangkapan ang inyong mga sarili ng mga tila malalim at hungkag na teorya para magpakitang-gilas; sa paggawa nito ay nagmumukha kayong mapagmataas at walang-katuturan. Dapat ay magsalita kayo nang higit tungkol sa mga tunay na bagay mula sa aktuwal ninyong karanasan, at mas magsalita nang mula sa puso; ito ay pinakakapaki-pakinabang sa iba, at pinakanararapat na makita nila” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Nakakita ako ng mga landas ng pagsasagawa sa mga salita ng Diyos. Ang tunay na pagbabahagi ay hindi pagsasalita ng tungkol sa mga matagumpay na karanasan para makapagyabang. Pagpapatotoo ito kung paano humahatol, naglilinis, at nagliligtas ang Diyos sa atin. Kailangang maibunyag ang pagiging suwail ng isang tao, ang katiwalian niya, at ang kanyang kasuklam-suklam na mga layunin at ang mga kahihinatnan ng kanilang mga kilos, at magsalita kung paano nila makikilala ang kanilang sarili kalaunan sa pamamagitan ng pagdanas ng paghatol at pagkastigo ng salita ng Diyos. Sa pamamagitan ng paraang ito ay magtatamo ang iba ng pagkakilala sa tunay na mukha ng kanilang sariling katiwalian at magkakaroon ng kaalaman sa gawain ng Diyos, sa disposisyon ng Diyos, at sa mga hinihingi ng Diyos sa sangkatauhan. Ito ang paraan para makita nila ang pagliligtas ng Diyos sa mga tao, at ang Kanyang pag-ibig para sa mga tao. Sa pagbabahagi lamang sa ganitong paraan makapagpapatotoo ang isang tao sa Diyos. Nang maunawaan ko ang mga landas na ito ng pagsasagawa, nagsimula akong sadyang isagawa ang mga iyon. Sa isang pagtitipon, nagsalita ang isang brother tungkol sa paghahangad ng reputasyon at katayuan sa mga tungkulin niya. Ikinumpara niya ang sarili niya sa lahat, naging miserable siya dahil doon, at hindi alam kung paano iyon lulutasin. Habang naririnig ko siyang inilalarawan ang kalagayan niya, naisip ko, “Kung malulutas ko ang problema niya, kapag nagsalita siya tungkol sa karanasan niya sa hinaharap, sasabihin niyang ang pagbabahagi ko ang dahilan kaya nabago niya ang kanyang kalagayan. Titingalain ako ng mga kapatid at sasabihing nauunawaan ko ang katotohanan at mayroon akong tayog. Kailangan kong buuhin ang mga salita at ideya sa aking pagbabahagi at sabihin sa kanya ang lahat ng tungkol sa karanasan ko.” Noong sandaling iyon, nakaramdam ako ng pagsisisi sa sarili nang bigla kong napagtantong muntik na naman akong magpakita ng isang satanikong pagsasagawa. Nasuklam ako sa ideyang binuo ko sa isip ko, na para bang nakalunok ako ng isang patay na langaw. Kaya tahimik akong nagdasal sa Diyos para humingi ng lakas na talikuran ang sarili ko at purihin at patotohanan ang Diyos sa pagkakataong ito. Kalaunan, sinabi ko sa brother ang tungkol sa kabiguan ko nang mapalitan ako dahil sa paghahangad at paglaban para sa reputasyon at katayuan. Sinabi ko rin kung paanong, sa pamamagitan ng pagbabasa ng salita ng Diyos, nagawa kong magnilay, makilala ang sarili ko, at magkamit ng kaunting pagbabago. Matapos ang aking pagbabahagi, kinilala ng brother na masyado siyang likas na mapagmataas, at na ang paghahanap ng reputasyon at katayuan ang landas ng anticristo, at gusto niyang magsisi. Habang naririnig ko ang pagbabahagi ng aking brother, nagpasalamat ako sa Diyos sa puso ko. Ito ay patnubay at gawain ng Diyos.

Pagkatapos noon, sa pagbabahagi ko sa mga kapatid sa mga pagtitipon, bagaman nagpapasikat pa rin ako minsan, hindi na ito kasing halata o kasing lala gaya noon. Minsa’y naisip kong magpasikat, pero nang maramdaman ko iyon, nagdasal ako sa Diyos at natalikdan ang sarili ko. Unti-unti, pabawas nang pabawas ang pagpapasikat ko, at medyo naging makatwiran sa aking mga salita at kilos. Labis akong nagpapasalamat sa pagliligtas ng Makapangyarihang Diyos!


24. Ang mga Araw ng Pangangaral Ko sa Unang Hanay

Ni Ayden, Myanmar

Noong Enero ng 2021, dalawa sa mga kasamahan kong sundalo ang nagbahagi sa akin ng ebanghelyo ng Makapangyarihang Diyos. Tapos, sa pamamagitan ng mga pagtitipon at pagbabasa ng mga salita ng Diyos, natutunan ko na ang Diyos ay nagkatawang-tao sa mga huling araw upang iligtas ang tiwaling sangkatauhan, at natutunan ko rin ang kahalagahan ng mga pagkakatawang-tao ng Diyos. Hindi ko kailanman naisip na ang Diyos ay personal na magkakatawang-tao upang magpakita at gumawa sa gitna ng sangkatauhan. Ito ay isang malalim na misteryo, at ito rin ang tunay na pagmamahal at pinakadakilang kaligtasan ng Diyos para sa sangkatauhan. Labis akong naantig. Hindi ko kailanman inakala na maririnig ko ang tinig ng Diyos at makikita ang Kanyang pagpapakita at gawain. Pakiramdam ko ay napakapalad ko, at dahil dito ay lalo kong nagustuhang dumalo sa mga pagtitipon. Sa pamamagitan ng pagbabasa ng mga salita ng Diyos at pakikipagbahaginan sa mga kapatid, nakita ko na ang pangangaral ng ebanghelyo ay responsabilidad ng lahat at ito ang hinihingi ng Diyos sa atin. Ang pangangaral ng ebanghelyo ay pagpapatotoo sa Diyos, pagdadala sa mga tao sa harap ng Diyos, tinutulutan silang makamit ang katotohanan at ang kaligtasan ng Diyos, habang nagdaragdag din sa listahan ng mabubuting gawa ng isang tao. Kung hindi ko ginawa iyon, mapapabayaan ko ang aking tungkulin bilang isang nilikha at hindi ako magiging karapat-dapat na kumain at uminom ng mga salita ng Diyos. Sa sandaling naunawaan ko ang lahat ng iyon, talagang nasabik akong ibahagi ang ebanghelyo. Nais ko ring gumawa kasama ang Diyos at ibahagi ang ebanghelyo ng kaharian sa mas maraming tao. Pagkatapos niyon, isinasagawa ko ang pagbabahagi ng ebanghelyo tuwing may libreng oras ako. Pagkatapos, noong Oktubre, inilipat ako sa brigada na nagkataong may isang brother na nagngangalang Nyon, na nananampalataya rin sa Makapangyarihang Diyos. Nakipagtulungan ako sa kanya para ibahagi ang ebanghelyo sa mga kapwa ko sundalo. Minsan, inimbitahan ko ang humigit-kumulang 20 pang sundalo na dumalo at makinig sa sermon namin, at nagpatotoo kami ni Brother Nyon sa kanila tungkol sa gawain ng Makapangyarihang Diyos sa mga huling araw. Sa pamamagitan ng paghahanap at pagsisiyasat, tinanggap ng humigit-kumulang 20 na mga sundalong ito ang ebanghelyo sa huli. Natuwa ako at nagkaroon ako ng higit na kumpiyansa sa pagbabahagi ng ebanghelyo.

Panahon iyon ng digmaang sibil sa Myanmar nang inilipat ako sa unang hanay. Nakita ko ang ilang larawan ng mga sibilyan na nabubugbog at nasusugatan, at sinabi rin sa amin ng ilan sa mga nailigtas mula sa mga kampo ng kalaban na pagkatapos nilang mahuli, kailangan nilang magluto para sa mga sundalong kaaway, at pinaglalaban-laban din sila ng mga sundalong iyon. Binabaril at pinapatay ng mga ito ang mga tumanggi. Nasunog din ang ilang bahay ng mga sibilyan dahil sa bakbakan, at kinailangan nilang manirahan nang nagtatago sa gubat. At sa tuwing nakikipaglaban ang mga sundalo o inaatake ang isang pamayanan, may mga sugatang pinapauwi at naoospital. Lubos akong nakisimpatiya sa kanila nang makita ko ang lahat ng iyon. Iniisip ko, malamang ay hindi sila nananampalataya sa Diyos, at kung walang pananalig, hindi nila alam kung nasa kaninong mga kamay ang kapalaran ng mga tao, o kung sino ang kanilang maaasahan para makakuha ng proteksyon. Kung maibabahagi ko ang ebanghelyo sa kanila at madadala sila sa harap ng Diyos, magagawa nilang manalangin sa Diyos at basahin ang Kanyang mga salita para maunawaan ang katotohanan, at magkakamit sila ng proteksyon ng Diyos. Nagkaroon ng kaunting bigat sa puso ko dahil sa mga isiping ito. Gusto kong pumunta sa pamayanan para ipangaral ang ebanghelyo at dalhin sila sa harap ng Diyos. Ngunit hindi ako pamilyar sa kalupaan ng unang hanay, at hindi ko alam kung saan nagtatago ang mga kalaban na sundalo. Ang lumabas para ipangaral ang ebanghelyo sa gayong sitwasyon, kung makakatagpo ako ng mga hukbo ng kalaban, may posibilidad na mahuli o mapatay ako. Natakot talaga ako. Nagdasal ako sa Diyos para itanong kung ano ang dapat kong gawin? Pagkatapos, naisip ko ang mga salita ng Diyos: “Alam mong ang lahat ng bagay sa iyong kapaligiran ay naroon dahil sa Aking pahintulot, Ako ang nagsasaayos nitong lahat. Tingnan ito nang malinaw at bigyang-kasiyahan ang Aking puso sa kapaligirang ibinigay Ko na sa iyo. Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Napagtanto ko na natatakot akong lumabas at ipangaral ang ebanghelyo at mahuli o mapatay ng mga puwersa ng kaaway dahil wala akong tunay na pagkaunawa sa walang hanggang kapangyarihan ng Diyos at sa Kanyang paghahari sa lahat, at wala akong pananalig. Natutunan ko rin na lahat ng sitwasyong ito na kinaharap ko araw-araw, malaki at maliit, ay lahat pinamunuan at isinaayos ng Diyos. Madakip man ako o hindi ng kaaway ay nasa mga kamay rin ng Diyos. Gaano man kadelikado ang sitwasyon, kung hindi ito pahihintulutan ng Diyos, hindi nila ako makukuha. At kung isang araw ay talagang makuha ako ng kalaban, mabuhay man ako o mamatay ay ganap na nakasalalay sa Diyos. Dapat akong magpasakop sa sitwasyong itinakda ng Diyos. Ang mailipat sa unang hanay ay naglalaman din ng mabuting kalooban ng Diyos. Naninirahan sa gayon kamapanganib na kapaligiran ang mga sibilyan doon nang walang sinuman na nagbabahagi ng ebanghelyo sa kanila. Hindi pa nila narinig ang tinig ng Diyos. Marahil ay may mga tao roon na gustong iligtas ng Diyos. Dapat kong isaalang-alang ang kalooban ng Diyos, ipangaral ang ebanghelyo at magpatotoo sa Diyos, upang madala sila sa harap ng Diyos. Nang mapagtanto ko ito, hindi na ako sobrang natakot. Nadama kong handa akong sumandal sa Diyos at mangaral ng ebanghelyo sa kapaligirang iyon.

Pagkatapos ay nagsimula akong mangaral ng ebanghelyo sa mga lokal na mamamayan, pero naharap ako sa mga panibagong suliranin. Ang mga tao roon ay nagsasalita ng wikang Dai. Simple at pang-araw-araw na pananalita lang ang alam ko, tulad ng “Kumain ka na ba?” at “Saan ka pupunta?” Hindi ko kayang ibahagi sa kanila ang ebanghelyo. Nabalisa talaga ako. Gusto kong mangaral, pero hindi ko alam ang wika at talagang nahirapan ako. Nanalangin ako sa Diyos, “Diyos ko, gusto kong ibahagi ang ebanghelyo pero hindi ko alam ang wika. Gabayan Mo po ako at nawa’y magbukas ka ng isang landas para sa akin.” Minsan sa isang online na pagtitipon, nagbahagi ang isang sister ng isang sipi ng mga salita ng Diyos, na talagang nakatulong sa akin. Sabi ng Makapangyarihang Diyos: “Ginagawang perpekto ng Diyos yaong mga tunay na nagmamahal sa Kanya, at lahat ng naghahangad sa katotohanan, sa maraming iba’t ibang kapaligiran. Binibigyan Niya ng kakayahan ang mga tao na maranasan ang Kanyang mga salita sa pamamagitan ng iba’t ibang kapaligiran o pagsubok, at upang sa gayon ay magtamo ng pagkaunawa sa katotohanan, tunay na kaalaman tungkol sa Kanya, at upang sa huli ay matamo ang katotohanan. … Yaong mga hindi lumalakad sa maliwanag na landas ng paghahangad sa katotohanan ay mamumuhay magpakailanman sa ilalim ng kapangyarihan ni Satanas, sa walang hanggang kasalanan at kadiliman, at nang walang pag-asa. Kaya ba ninyong unawain ang kahulugan ng mga salitang ito? (Dapat kong hangarin ang katotohanan at gampanan ang aking tungkulin nang buong puso at pag-iisip ko.) Kapag nahaharap ka sa isang tungkulin, at ipinagkakatiwala ito sa iyo, huwag mong isipin kung paano iiwasan ang pagharap sa mga paghihirap; kung mahirap harapin ang isang bagay, huwag mo itong isaisantabi at balewalain. Dapat mo itong harapin. Dapat mong tandaan sa lahat ng oras na kasama ng mga tao ang Diyos, at kailangan lang nilang manalangin at maghanap sa Kanya kung mayroon silang anumang paghihirap, at na sa piling ng Diyos, walang bagay na mahirap. Dapat kang magkaroon ng ganitong pananampalataya. Yamang nananampalataya ka na ang Diyos ang Namumuno sa lahat ng bagay, bakit nakararamdam ka pa rin ng takot kapag may nangyayari sa iyo, at na wala kang anumang maaasahan? Nagpapatunay ito na hindi ka umaasa sa Diyos. Kung hindi mo Siya ituturing bilang suporta mo at Diyos mo, hindi Siya ang Diyos mo. Sa tunay na buhay, anumang sitwasyon ang iyong hinaharap, dapat kang madalas na lumapit sa harap ng Diyos upang manalangin at hanapin ang katotohanan. Kahit na nauunawaan mo ang katotohanan at mayroon kang nakakamit na anuman tungkol sa kahit isang bagay lang bawat araw, hindi ito magiging oras na nasayang!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nang mabasa ko ang siping iyon, naging malalim na nakabaon sa puso ko na ang Diyos ay kasama ko. Sa harap ng mga paghihirap, kailangan ko lang na taos-pusong manalangin at sumandal sa Diyos, at gagabayan Niya ako. Walang imposible sa Diyos, kaya dapat akong magkaroon ng pananalig. Ang pangangaral ng ebanghelyo ay tungkulin ko. Hindi ako pwedeng umurong dahil lang sa hindi ko alam ang wika. Kailangan ko pa ring gawin ang lahat ng aking makakaya. Dahil pinili kong ipalaganap ang ebanghelyo para palugurin ang Diyos, gaano man kahirap ito, kailangan kong sumandal sa Kanya at tuparin ang aking tungkulin. Nang mapag-isipan ko ang mga bagay na ito, nadama kong handa akong magsumikap para dito, at sa tuwing bago ako lumabas para mangaral, nagdarasal ako sa Diyos, hinihiling sa Kanya na gabayan ako. Sinimulan kong makipag-usap sa mga taganayon, pinapatugtog ang Dai evangelical at mga recording ng patotoo para sa kanila. Habang pinapatugtog ang mga ito, nakikinig din ako nang mabuti, at kapag tapos na ang recording, nakikipagbahaginan ako sa mga tao at nagdaragdag ng kaunti gamit ang Dai na natutunan ko na. Pagkatapos gumawa sa gayong paraan sa loob ng dalawa o tatlong araw, siyam na tao ang tumanggap sa ebanghelyo. Lubos akong nagpapasalamat sa Diyos, at nagkaroon ako ng higit na panananampalataya na ipalaganap ang ebanghelyo.

Isang araw, nag-post ang mga hukbo ng kalaban ng video sa WeChat. Nakita ko na pagkatapos mahuli ang aming mga sundalo, pinapahirapan nila ang mga ito. Ang ilan sa mga ito ay pinutulan ng mga kamay, ang ilan ay pinutulan ng mga paa, at nilalaslas nila ang lalamunan ng mga ito, tulad ng pagkatay sa isang baboy. Kinukuha pa nga nila ang puso ng mga ito gamit ang mga kutsilyo. Nang makita ko iyon, natakot talaga ako. Iniisip ko, “Gabi-gabi akong pumupunta sa pamayanan para ibahagi ang ebanghelyo—mabibihag ba ako ng kaaway? Kung mahuhuli nga nila ako, paano kung abusuhin nila ako tulad ng ginawa sa ibang sundalo, o pahirapan ako hanggang sa mamatay?” Nang maisip ko ito, natakot akong lumabas at mangaral ulit. Napagtanto ko noon na wala ako sa tamang kalagayan, kaya’t nagdasal ako at inialay ang puso ko sa Diyos, hinihiling sa Kanya na gabayan ako. Kalaunan, nabasa ko ang isang sipi ng mga salita ng Diyos na nagbigay sa akin ng kaunting kumpiyansa at lakas. Sabi ng mga salita ng Diyos: “Ginagawa ng Diyos ang gawain ng pagpeperpekto sa mga tao, at hindi nila ito nakikita, hindi ito nadarama; sa gayong mga sitwasyon, kinakailangan ang iyong pananampalataya. Kinakailangan ang pananampalataya ng mga tao kapag may isang bagay na hindi nakikita ng mata lamang, at kinakailangan ang iyong pananampalataya kapag hindi mo mapakawalan ang iyong sariling mga kuru-kuro. Kapag hindi malinaw sa iyo ang gawain ng Diyos, ang kinakailangan mong gawin ay manampalataya at manindigan at tumayong saksi. Nang umabot si Job sa puntong ito, nagpakita sa kanya ang Diyos at nangusap sa kanya. Ibig sabihin, sa pananampalataya mo lamang makikita ang Diyos, at kapag mayroon kang pananampalataya gagawin kang perpekto ng Diyos. Kung walang pananampalataya, hindi Niya ito magagawa. Ipagkakaloob sa iyo ng Diyos ang anumang inaasam mong makamtan. Kung wala kang pananampalataya, hindi ka magagawang perpekto at hindi mo makikita ang mga kilos ng Diyos, lalo na ang Kanyang pagiging makapangyarihan sa lahat. Kapag nananampalataya kang makikita mo ang Kanyang mga kilos sa iyong praktikal na karanasan, magpapakita sa iyo ang Diyos, at bibigyang-liwanag at gagabayan ka Niya sa iyong kalooban. Kung wala ang pananampalatayang iyon, hindi iyan magagawa ng Diyos. Kung nawala na ang pag-asa mo sa Diyos, paano mo mararanasan ang Kanyang gawain? Kung gayon, kapag lamang mayroon kang pananampalataya at hindi ka nagkikimkim ng mga pagdududa sa Diyos, kapag lamang mayroon kang tunay na pananampalataya sa Kanya anuman ang gawin Niya, saka ka Niya bibigyang-liwanag at tatanglawan sa iyong mga karanasan, at saka mo pa lamang makikita ang Kanyang mga kilos. Nakakamtan ang lahat ng ito sa pamamagitan ng pananampalataya. Nakakamtan lamang ang pananampalataya sa pamamagitan ng pagpipino, at kapag walang pagpipino, hindi magkakaroon ng pananampalataya. Ano ang tinutukoy ng salitang ‘pananampalataya’? Ang pananampalataya ay ang tunay na paniniwala at tapat na pusong dapat taglayin ng mga tao kapag hindi nila nakikita o nahahawakan ang isang bagay, kapag ang gawain ng Diyos ay hindi naaayon sa mga kuru-kuro ng tao, kapag hindi ito kayang abutin ng tao. Ito ang pananampalatayang binabanggit Ko” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Natutunan ko na kapag nahaharap tayo sa mga pagsubok at paghihirap, kung wala tayong pananalig at hindi tayo aktibong nakikipagtulungan, hindi makakagawa sa atin ang Diyos at hindi Niya tayo magagawang perpekto. Kapag mas hindi natin nakikita ang isang bagay, mas lalong kailangan nating magkaroon ng pananalig sa Diyos, at ang tanging paraan para magkaroon ng pananalig ay ang dumaan sa mga pagsubok. Ang magbahagi ng ebanghelyo habang nakikipaglaban sa unang hanay, ang maharap sa panganib na mabihag ng mga hukbo ng kaaway ay isang pagsubok, isang hamon sa akin. Wala akong katotohanan, at wala akong tunay na pagkaunawa sa walang hanggang kapangyarihan at kataas-taasang kapangyarihan ng Diyos. Hindi ako tunay na naniwala na ang Diyos ang naghahari sa lahat, kaya wala akong pananalig. Nahaharap sa isang mapanganib na kapaligiran habang ipinangangaral ang ebanghelyo, natakot akong mabihag at mapahirapan hanggang mamatay, kaya hindi ako nangahas na lumabas at mangaral. Hindi ko tunay na maibigay ang puso ko sa Diyos. Sa katunayan, isinasaayos ng Diyos ang ganitong uri ng sitwasyon upang maibigay Niya sa akin ang higit pang katotohanan, upang mahanap ko ang katotohanan, maisagawa ito, at makilala ang walang hanggang kapangyarihan ng Diyos, ang Kanyang paghahari sa kapalaran ng sangkatauhan, at ang katunayan na ang buhay at kamatayan ko ay nasa mga kamay Niya. Ngayong nahaharap ako sa ganoong uri ng mapanganib na kapaligiran, kinailangan kong tunay na maranasan at malampasan ito, at iyon ang tanging paraan para makita ko ang mga gawa ng Diyos at magkaroon ako ng tunay na pananalig. Sa sandaling naunawaan ko ang kalooban ng Diyos, sumigla nang husto ang puso ko, at hindi na ako gaanong natakot.

Kalaunan, nabasa ko ang isa pang sipi ng mga salita ng Diyos na mas lalo pang nakapagbibigay-motibasyon. Sabi ng Makapangyarihang Diyos: “May plano ang Diyos para sa Kanyang bawat tagasunod. Ang bawat isa sa kanila ay may kapaligiran, na iniaayos ng Diyos para sa tao, para isagawa ang kanyang tungkulin, at mayroong biyaya at pabor ng Diyos na dapat tamasahin ng tao sa kanya. Mayroon din siyang mga espesyal na sitwasyon, na binalangkas ng Diyos para sa tao, at maraming pagdurusang kailangan nilang maranasan—hindi ito isang madaling paglalakbay na gaya ng iniisip ng tao. Bukod pa riyan, kung kinikilala mo na isa kang nilikha, dapat mong ihanda ang iyong sarili na magdusa at magbayad ng halaga alang-alang sa pagtupad ng iyong responsabilidad na ipalaganap ang ebanghelyo at alang-alang sa maayos na pagganap sa iyong tungkulin. Maaaring ang kabayaran ay ang pagdanas ng ilang pisikal na karamdaman o paghihirap, o pagdusahan ang mga pag-uusig ng malaking pulang dragon o ang mga maling pagkaunawa ng mga taong makamundo, gayundin ang mga paghihirap na pinagdaraanan ng isang tao kapag nagpapalaganap ng ebanghelyo: ang maipagkanulo, mabugbog at mapagalitan, makondena—ang dumugin pa nga at malagay sa panganib ang buhay. Posible, habang nagpapalaganap ng ebanghelyo, na mamamatay ka bago matapos ang gawain ng Diyos, at na hindi ka na mabubuhay upang masilayan ang araw ng kaluwalhatian ng Diyos. Dapat kang maging handa rito. Hindi ito para takutin kayo; ito ay katotohanan. … Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Naaayon ba sa batas ang pagpatay sa kanila dahil sa kanilang mga krimen? Hindi. Sila ay kinondena, binugbog, binulyawan, at pinatay dahil ipinalalaganap nila ang ebanghelyo ng Panginoon at tinanggihan ng mga tao ng mundo—ganyan kung paano sila minartir. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi nangangahulugan iyon na ganoon rin ang kanilang kinahinatnan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kahihinatnan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang katawang-tao ng Diyos, na ang gawain ng pagtubos na ginawa Niya para sa buong sangkatauhan ay nagpapahintulot sa sangkatauhan na patuloy na mabuhay—hindi nagbabago ang katotohanang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinaka-karapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad ng isang tao sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Napagtanto ko na lahat tayo na nakakasunod sa Diyos ay dahil sa Kanyang paghahari at pagsasaayos, at nagtatakda rin Siya ng mga kondisyon kung saan nagagawa ng bawat isa sa atin ang ating tungkulin. Sa pangangaral ng ebanghelyo, nakatakda tayong humarap sa lahat ng uri ng sitwasyon at panganib. Ang ilan ay pinapahiya, ang ilan ay binubugbog at sinisigawan, ang ilan naman ay ipinapasa sa awtoridad ni Satanas at pinagmamalupitan, at ang iba ay namamatay pa nga. Ngunit anuman ang sitwasyon, isa akong nilikha, at dapat kong tuparin ang aking tungkulin sa lahat ng oras. Ang pangangaral ng ebanghelyo ang misyon ko sa buhay, ang responsabilidad ko. Gaano man ito kapait o kahirap, kahit kailangan kong magbayad ng buhay ko, dapat kong gawin ang aking tungkulin at tuparin ang aking responsabilidad. Naisip ko ang mga disipulo na sumunod sa Panginoong Jesus sa Kapanahunan ng Biyaya. Naharap din sila sa maraming panganib para ipalaganap ang ebanghelyo ng Panginoon. Ang ilan ay binugbog at sinigawan, ang ilan ay ikinulong, at ang ilan ay ipinako sa krus, pinahirapan hanggang sa halos mamatay na habang nananatili silang ganap na buhay. Pero hindi sila nagreklamo o tumalikod sa kanilang responsabilidad at tungkulin. Sa huli, sumunod sila hanggang kamatayan, nagpapatotoo sa mga gawa ng Diyos at sa dakilang kapangyarihan ng Diyos gamit ang mismong buhay nila, ipinapahiya ang diyablong si Satanas. Hindi sila namatay dahil sa may ginawa silang masama, kundi iyon ay upang magpatotoo sa pangalan ng Diyos, at na ang Panginoong Jesus ang Panginoon ng sangnilikha. Nagbayad sila ng sarili nilang buhay para ibahagi ang ebanghelyo ng Diyos at magpatotoo sa Kanya. Iyon ang pinakamakabuluhang bagay. Tinupad nila ang kanilang responsabilidad. Sinasang-ayunan ng Diyos ang gayong uri ng nilikha, at bagamat namamatay ang kanilang katawan, ang kanilang mga kaluluwa ay nasa mga kamay ng Diyos at nasa ilalim ng pagsasaayos ng Diyos. Pinagnilayan ko rin ang sarili ko. Kapag may kinalaman sa kamatayan, natatakot ako at ayaw kong lumabas para ibahagi ang ebanghelyo. Iniisip ko pa rin ang pansarili kong kaligtasan—ang tunay kong minamahal ay ang sarili kong buhay. Inakala kong kaya kong kontrolin ang aking kapalaran, na hangga’t hindi ako lumalabas at nangangaral, hindi ako mahaharap sa panganib o kamatayan. Pero ngayon, naiintindihan ko na, hindi ako magiging ligtas dahil lang sa hindi ako nagbahagi ng ebanghelyo. Itinalaga ako sa posisyon na magbantay, na likas na mapanganib, at maaari akong matambangan. At saka, kapag lumalabas kami para kumuha ng tubig o bumili mula sa mga lokal, mapanganib din iyon. Maaari kaming atakihin ng mga sundalong kaaway anumang oras. Ang buhay ko ay hindi isang bagay na kaya kong kontrolin nang mag-isa. Mahuli man kami ng kaaway ay ganap na nasa mga kamay ng Diyos. Kung hindi Niya ito pahihintulutan, hindi ako mabibihag kahit na lumabas ako para mangaral. Kung talagang hahayaan ng Diyos na may mangyari, maaari pa rin akong matambangan o mabihag ng kalaban kahit na hindi ako lumabas para mangaral. Isa akong nilikha na dapat magpasakop sa mga pangangasiwa at pagsasaayos ng Diyos. Anuman ang mangyari, dapat kong ipagpatuloy ang pangangaral ng ebanghelyo at gawin ang aking tungkulin. Kung palagi akong magdadahilan para hindi maibahagi ang ebanghelyo at hindi makapagpatotoo sa Diyos, hindi ginagawa ang aking tungkulin, mabubuhay pa rin ako sa laman, subalit, para sa Diyos, mawawalan ako ng silbi bilang isang nilikha, at magiging walang saysay ang buhay ko. Sa huli, palalayasin ako ng Diyos, at hindi ako maliligtas. Sa unang hanay, mapanganib ang lumabas para mangaral sa mga pamayanan, pero alang-alang sa pagpapalaganap ng ebanghelyo ng Diyos at pagpapalawig nito, hindi ako pwedeng kumapit sa buhay, bagkus ay dapat kong harapin nang tama ang posibilidad ng kamatayan, at kung kinakailangan, magbayad ng buhay ko para makapagpatuloy sa pangangaral, nang sa gayon, matutupad ang responsabilidad ko. Iyon ang patotoo, at iyon ang pinakamainam na paraan para magawa ang tungkulin ko. Naunawaan ko rin na isa akong nilikha at tagasunod ng Diyos. Kahit anong mapanganib na sitwasyon ang kakaharapin ko, ang pagpapalaganap ng ebanghelyo ang misyon ko sa buhay at isang tungkuling dapat kong tuparin. Hinding-hindi ako pwedeng tumigil sa pagbabahagi ng ebanghelyo, anumang oras. Pagkatapos niyon, may dalawa pa akong brother, sina Nicholas at Arthur, na napasama ko sa akin sa pangangaral.

Isang araw, pumunta kami sa isang pamayanan at sampung tao ang dumating para makinig sa aming pangangaral. Nakipagbahaginan kami sa kanila tungkol sa kung paano magiging protektado sa mga sakuna: “Palaki nang palaki ang mga sakuna ngayon, tulad dito, kung saan palagi kaming nasa digmaan, at ang tubig ay nabahiran na ng dugo. Nariyan din ang pandemya…. Sa lahat ng sakunang ito, sino ba talaga ang makakapagligtas sa atin? Tanging ang Tagapagligtas, ang nag-iisang tunay na Diyos, na lumikha ng langit at lupa at lahat ng bagay, ang makapagliligtas sa atin.” Pagkatapos, nagpatugtog kami ng ilang recording ng mga sermon para sa kanila na tumatalakay tungkol sa bakit isinisilang, tumatanda, nagkakasakit, at namamatay ang mga tao, kung paano matamo ang proteksyon ng Diyos sa mga sakuna, kung paano tinitiwali ni Satanas ang mga tao, at kung paano gumagawa ang Diyos para iligtas ang sangkatauhan. Mayroon ding ilang sipi ng mga salita ng Makapangyarihang Diyos: “Narito ang mga tunay na nangyari: Bago umiral ang mundo, ang arkanghel ang pinakadakila sa mga anghel sa langit. Mayroon itong kapangyarihan sa lahat ng anghel sa langit; ito ang awtoridad na ibinigay rito ng Diyos. Maliban sa Diyos, ito ang pinakadakila sa mga anghel sa langit. Kalaunan, matapos likhain ng Diyos ang sangkatauhan, sa lupa naman ay nagsagawa ng mas malaki pang pagtataksil ang arkanghel laban sa Diyos. Sinasabi Ko na ipinagkanulo nito ang Diyos dahil nais nitong pamahalaan ang sangkatauhan at lampasan ang awtoridad ng Diyos. Ang arkanghel ang nanukso kay Eba na magkasala, at ginawa ito dahil nais nitong itatag ang kaharian nito sa lupa at patalikurin ang sangkatauhan sa Diyos at sa halip ay sundin nila ang arkanghel. Nakita ng arkanghel na maaari itong sundin ng napakaraming bagay—magagawa iyon ng mga anghel, gayundin ng mga tao sa ibabaw ng lupa. Ang mga ibon at hayop, mga puno, kagubatan, kabundukan, mga ilog, ang lahat ng bagay sa ibabaw ng lupa ay nasa pangangalaga ng mga tao—ibig sabihin, nina Adan at Eba—samantalang sinunod nina Adan at Eba ang arkanghel. Sa gayon ay hinangad ng arkanghel na lampasan ang awtoridad ng Diyos at pagtaksilan ang Diyos. Pagkatapos niyon, pinamunuan nito ang maraming anghel na maghimagsik laban sa Diyos, na kalaunan ay naging iba’t ibang uri ng maruruming espiritu. Hindi ba sanhi ng katiwalian ng arkanghel ang pag-unlad ng sangkatauhan hanggang sa araw na ito? Naging ganito lamang ang sangkatauhan ngayon dahil pinagtaksilan ng arkanghel ang Diyos at ginawang tiwali ang sangkatauhan” (Ang Salita, Vol. I. Ang Pagpapakita at Gawain ng Diyos. Dapat Mong Malaman Kung Paano Umunlad ang Buong Sangkatauhan Hanggang sa Kasalukuyang Araw). “Una sa lahat, dapat maunawaan ng mga tao kung saan nanggagaling ang pighati ng kapanganakan, katandaan, sakit at kamatayan sa tanang buhay nila at kung bakit dinaranas ng tao ang mga bagay na ito. Hindi ba’t umiiral na ito nang unang likhain ang tao? Saan nanggaling ang mga pasakit na ito? Nagkaroon ng ganitong mga pasakit pagkatapos na tuksuhin at gawing tiwali ni Satanas ang tao at ang tao ay maging imoral. Ang kapighatian ng laman ng tao, ang mga problema, at kahungkagan, at lahat ng masasalimuot na bagay sa mundo ng tao—lumitaw lahat ito matapos gawing tiwali ni Satanas ang tao. Pagkatapos na gawing tiwali ni Satanas ang tao, sinimulan na ni Satanas na pahirapan ang tao, kaya lalo pang nalugmok ang tao, lalong tumindi ang kanyang sakit, lalong tumindi ang kanyang kapighatian, at lalo siyang nagkaroon ng pakiramdam na hungkag at miserable ang mundo, na imposibleng patuloy na mabuhay sa mundong ito, at na ang mabuhay sa mundong ito ay lalong nagiging walang kapag-a-pag-asa. Kaya ang pasakit na ito ay pawang dulot ni Satanas sa tao, at nangyari ito pagkatapos na gawing tiwali ni Satanas ang tao at ang tao ay maging imoral” (Ang Salita, Vol. III. Ang mga Diskurso ni Cristo ng mga Huling Araw. Ang Kabuluhan ng Pagtikim ng Diyos ng Pagdurusa sa Mundo). “Darating ang lahat ng uri ng sakuna, sunud-sunod; daranas ng mga kalamidad ang lahat ng bansa at lugar: Ang salot, taggutom, baha, tagtuyot, at mga lindol ay nasa lahat ng dako. Ang mga sakunang ito ay hindi lamang nangyayari sa isa o dalawang lugar, ni matatapos ang mga iyon sa loob ng isa o dalawang araw; bagkus, kakalat ang mga iyon sa palawak nang palawak na lugar, at titindi nang titindi. Sa loob ng panahong ito, lilitaw nang sunud-sunod ang lahat ng uri ng mga salot na insekto, at mangyayari ang kababalaghan ng kanibalismo sa lahat ng dako. Ito ang Aking paghatol sa lahat ng bansa at mga bayan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 65). Nakinig sila sa mga salitang ito at naisip na maganda ang mga ito. Sabi ng ilan, “Hindi pa kami nakarinig ng mga gayong salita. Kahanga-hanga ang mga ito, lubos na nakakaantig.” Sabi naman ng ilan, “Maraming salamat sa pagpunta at sa pagbabahagi ng ebanghelyong ito, na tinutulutan kaming marinig ang tinig ng Diyos.” At sabi ng iba, “Sana bumalik kayo.” Tinanggap ng sampung taong iyon ang ebanghelyo noong araw na iyon pagkatapos makinig. Sinabi ko sa kanila na babalik kami sa gabing iyon, at hinikayat silang isama rin ang kanilang mga kaibigan at kamag-anak. Nagsama sila ng higit sa isang dosenang tao nang gabing iyon. Matapos pakinggan ng mga taong iyon ang mga recording ng sermon at ang mga salita ng Diyos, tinanggap nilang lahat ang ebanghelyo at nangakong dadalo sila para makinig kapag may oras sila sa gabi. Masayang-masaya ako. Mula noon, patuloy kaming nangangaral sa umaga tuwing may oras kami, at dinidiligan namin sila sa gabi. Pagkatapos ng pagdidilig, palihim kaming bumabalik sa aming mga puwesto. Matapos ang halos isang buwan nang ganoon, lahat sila ay napakatatag sa kanilang mga pagtitipon, at talagang nakatuon. Nagsasama rin sila ng ibang tao para makinig sa mga sermon. Parami nang parami ang tumanggap ng ebanghelyo. Nang makita ang kinalabasang ito, talagang natuwa at naantig ako. Ang kakayahan kong ipangaral ang ebanghelyo sa unang hanay at dalhin ang mga sibilyang iyon sa harap ng Diyos ay lahat dahil sa patnubay ng Diyos, at talagang napayapa ang pakiramdam ko.

Isang gabi, pumunta ako sa pamayanan para diligan ang ilang bagong mananampalataya. Noong pabalik na ako, nakasalubong ko ang isang komander ng kompanya na nagpapatrolya na may kagamitang pang-night vision. Nakita niya ako, at, sa pag-aakalang isa akong kaaway na dumating para tambangan sila, tinipon niya ang ilang sundalo para hulihin ako. Akmang magpapaputok na sila nang mabilis akong tumawag. Nakilala ako ni Brother Shawn, kung hindi ay nagpaputok na sana sila. Kinabukasan, sinabi sa akin ni Brother Shawn, “Muntik ka nang mabaril kagabi. Buti na lang nakilala ko ang boses mo.” Naantig talaga ako nang marinig ko iyon, at nagdasal ako, nagpapasalamat sa Diyos sa Kanyang proteksyon. May naisip ako na mga salita ng Diyos: “Ang puso’t espiritu ng tao ay nasa kamay ng Diyos, lahat ng tungkol sa buhay niya ay namamasdan ng mga mata ng Diyos. Naniniwala ka man dito o hindi, anuman at lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito pinamumunuan ng Diyos ang lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Nakita ko na ang Diyos ang naghahari at kumokontrol sa lahat. Ang puso at espiritu ng mga tao ay nasa mga kamay Niya. Buhay man o patay ang isang bagay, lahat ay nag-iiba at nagbabago ayon sa mga iniisip ng Diyos. Kung mabubuhay man tayo o mamamatay ay pinamumunuan at isinasaayos din ng Diyos. Paputukan man ako o hindi kagabi ng mga kasamahan kong sundalo ay nasa mga kamay rin ng Diyos. Ang pagkakatagpo ko kay Brother Shawn ay nasa ilalim din ng kataas-taasang kapangyarihan ng Diyos. Nagkataong nakilala niya ang boses ko, kaya hindi sila nagpaputok. Lahat ito ay inorden ng Diyos. Talagang nagpapasalamat ako sa Diyos, at labis na naantig. Nararamdaman ko ang pagmamahal at proteksiyon ng Diyos sa akin, at nakita ko rin kung gaano kamangha-mangha ang Kanyang mga gawa. Pagkatapos niyon, kami ng dalawang brother na iyon ay nagpatuloy sa pagpunta sa pamayanan para ipalaganap ang ebanghelyo. Ibinahagi namin ang ebanghelyo sa limampu’t pitong tao, lahat sila ay sumapi sa iglesia. Talagang nagpapasalamat ako sa patnubay ng Diyos.

Makalipas ang ilang panahon, halos tapos na ang pangangaral ng ebanghelyo sa lugar na iyon, at dahil dito, nag-isip ako kung saan sunod na pupunta. Ang kinalabasan, noong araw ding iyon, inilipat ang yunit namin sa ibang pamayanan na may dalawang nayon sa loob nito. Talagang masaya ako na patuloy akong nakakapangaral ng ebanghelyo sa isang bagong lugar. Mapanganib din talaga sa pamayanang iyon—maaaring umatake ang mga hukbo ng kaaway anumang oras. Nakatuklas kami ng landmine pagkarating namin. Medyo natakot ako, nangamba ako na magpapanggap na sibilyan ang mga hukbo ng kaaway at bigla na lang lilitaw mula sa kung saan. Kung kaunti lang kami o lalabas kami nang mag-isa, nang walang armas, at makakatagpo namin sila, sasamantalahin nila ang pagkakataong patayin o hulihin kami. Pero pagkatapos ng karanasan ko sa dating lokasyon, nakita ko ang mga kamangha-manghang gawa ng Diyos, at alam ko na ang pangangaral ng ebanghelyo ay responsabilidad ko. Kahit anong mangyari, kailangan kong sumunod dito. Sa isiping iyon, hindi na ako gaanong napipigilan, at patuloy akong lumalabas para ibahagi ang ebanghelyo sa tuwing may oras ako. Pagpunta namin sa pamayanan, nagdala kami ng mga baril, hindi nangahas na maging pabaya. Sinimulan naming ibahagi ang ebanghelyo sa kinatawang pinuno ng nayon kasama ang kanyang asawa at ina, pinapatugtog ang mga recording ng sermon para sa kanila. Tinatalakay ng mga recording na iyon ang tungkol sa kung paano nilikha ng Diyos ang langit at lupa at ang lahat ng bagay sa simula, kung paano nagsimulang maging masama ang sangkatauhan, gayundin ang mga sakuna at digmaan sa mga huling araw at kung paanong ang mga ito ay mga tanda ng pagparito ng Panginoon. Bumalik na ang Panginoong Jesus sa katawang-tao upang iligtas ang sangkatauhan. Siya ang Cristo ng mga huling araw, ang Makapangyarihang Diyos. Ipinapahayag niya ang katotohanan, ginagawa ang gawain ng paghatol sa mga huling araw para dalisayin at iligtas ang sangkatauhan upang makatakas tayo sa kasamaan at makatakas sa mga sakuna. Makakamit lang natin ang pagliligtas ng Diyos at makakapasok sa kaharian ng langit kung lalapit tayo sa harap ng Makapangyarihang Diyos. Nakinig sila sa patotoong ito at sinabi ng lahat na kahanga-hanga ito. Sinabi ng kinatawang pinuno ng nayon, “Kukuha lang ako ng notebook para isulat ang sinabi mo para mas marami akong mababasa mamaya.” Sabi ko, “Huwag kang mag-alala, babalik kami bukas. Maaari ka bang mag-imbita ng ibang tao na makikinig din?” Sumagot siya, “Maganda at tama iyang sinasabi mo. Ako ang kinatawang pinuno ng nayon, kaya dapat kong tawagin ang mga taganayon para sama-sama nila itong pakinggan.” Kinabukasan, nagsama siya ng iba pang tao para makinig sa sermon namin. Sa huli, 94 na tao mula sa dalawang nayong iyon ang tumanggap sa gawain ng Makapangyarihang Diyos sa mga huling araw. Talagang nagpapasalamat ako sa Diyos sa pagsasaayos sa akin na pumunta roon upang maibahagi ko ang ebanghelyo at matupad ang aking tungkulin, na siyang pagtataas ng Diyos. Nadama ko ang labis na pasasalamat sa Diyos!

Ang pagdaanan ang lahat ng iyon ay nagbigay sa akin ng personal na karanasan na ang Diyos ang namumuno sa kapalaran ng mga tao, at na ang buhay at kamatayan natin ay nasa mga kamay Niya. Nagbigay din ito sa akin ng mas praktikal na pagkaunawa sa walang hanggang kapangyarihan at kataas-taasang kapangyarihan ng Diyos. Noong hindi pa ako dumating sa unang hanay, alam kong delikado ang pagiging sundalo, at nagdasal ako at inilagay ang buhay at kamatayan ko sa mga kamay ng Diyos. Pero hanggang sa maranasan ko talaga ito, hindi ko nakita kung gaano kaliit ang pananalig ko sa Diyos. At sa tuwing nahaharap ako sa isang mapanganib na sitwasyon, at natatakot ako at walang pananalig, ang mga salita ng Diyos ang nagpatibay at gumabay sa akin, binibigyan ako ng pananalig at lakas. Iyon lang ang dahilan kung bakit hindi ako umurong at hindi ko tinalikuran ang aking tungkulin. Talagang nagpapasalamat ako sa Diyos dahil binigyan niya ako ng ganoong karanasan. Saan man ako mapunta sa hinaharap, gaano man kamapanganib ang lugar, ang pagpapalaganap ng ebanghelyo ng Diyos ang misyon ko sa buhay. Kailangan kong magkaroon ng pananalig sa Diyos, ibigay ang puso ko sa Kanya, at gawin ang aking tungkulin bilang isang nilikha. Salamat sa Makapangyarihang Diyos!


25. Matapos Akong Isumbong

Ni Judy, Timog Korea

Isang araw noong 2016, bigla akong nakatanggap ng isang liham na isinusumbong ako. Isinulat iyon ng dalawang sister na dati kong pinaalis. Isinumbong nila na kumilos ako nang may pagkadominante at padaskol sa aking mga tungkulin sa kanilang iglesia, itinaas ko ng ranggo ang dalawang tao na mga huwad na lider pala, at na ang isa sa kanila na ang apelyido ay Zhang ay isang masamang tao, na nanggambala at nanggulo sa gawain ng iglesia matapos maging lider at halos iparalisa ang gawain ng buong iglesia. Sinabi rin sa liham na kung nakinig ako sa payo nila sa oras na iyon, o nagtanung-tanong pa sa ibang mga kapatid, hindi ko sana napili ang dalawang huwad na lider na iyon o nagsanhi ng malaking pinsala sa gawain ng iglesia. Nang mabasa ko ang liham na ito, natulala ako, at medyo natakot. Naisip ko, “Paano nangyari ito? Mali yata ito.” Hindi ko talaga puwedeng tanggapin ang pangyayaring ito. Hindi naging maganda ang opinyon ko sa dalawang sister na lumiham, at naisip ko na sinusubukan nilang paghigantihan ako. Dati silang mga lider ng iglesiang iyon, pero mahina ang kakayahan nila at hindi sila gumawa ng tunay na gawain. Ipinagtanggol at pinrotektahan nila ang mga huwad na lider, at kinondena at tinuligsa nila ang mga nagsumbong sa kanila, kaya pinalitan sila kalaunan. Naalala ko kung paano ko hiningi ang mga opinyon nila nang itaas ko ng ranggo si Zhang—ang sinabi lang nila ay na hindi maganda ang pagkatao ni Zhang at hindi kayang makipagtulungan sa iba. Hindi nila partikular na sinabi na isa siyang masamang tao. Pero ngayong nailantad na si Zhang, isinusumbong nila ako. Hindi kaya masama lang ang loob nila na tinanggal ko sila? Bukod diyan, noon, napakatindi ng mga pag-aresto ng CCP at napakahirap ng sitwasyon kaya hindi kami makapagdaos ng maayos na mga halalan, at sa loob ng maikling panahon ay walang matagpuang angkop na mga kandidato. Medyo mas may kakayahan si Zhang at mas may pagkakilala kaysa sa iba, kaya sa sitwasyong iyon, sino pa ang pipiliin ko? Kailangang may mapiling lider. Nagtanong din ako sa ilang kapatid nang itaas ko ang ranggo niya, at walang sinumang nagsabi na isa siyang masamang tao. Lahat ay nagkakamali sa kanilang mga tungkulin. Sino ang makakaintindi sa diwa ng isang tao sa unang tingin? Normal lang na mapili ang mga di-angkop na lider. Sino ang makakagarantiya na tamang tao palagi ang napipili? Hindi ba naghahanap lang sila ng mali? Patuloy kong sinikap na pangatwiranan ang sarili ko sa aking isipan. Tutol na tutol ako sa liham na nagsusumbong. Pero ang dalawang taong binanggit sa sumbong ay talagang naihayag na bilang mga huwad na lider, at si Zhang bilang isang masamang tao. Bilang mga lider, malubha ang pinsalang ginawa nila sa gawain ng iglesia at sa pagpasok sa buhay ng mga taong hinirang ng Diyos. Walang paraan para maiwasan ang mga pangyayari nang maharap ako sa mga iyon. Atubili kong inamin na hindi ko nakilatis ang mga tao, na mayabang ako, mapagmagaling, at pikit-mata kong ginagamit ang mga tao. Pero hindi ko talaga naunawaan o pinagnilayan ang sarili kong mga problema, at kalaunan ay lumipas na ang usaping iyon.

Ang ikinagulat ko, nang malaman ito ng lider ko, inilantad din niya ako na sa paggamit ko ng isang masamang tao bilang isang lider, hindi nakikinig sa mga paalala, at nagiging mayabang at mapagmagaling ako. Noon lang ako nagsimulang magkaroon ng kaunting pagkatanto. Talaga bang nagkamali ako? Talaga bang napakayabang ko at napakamapagmagaling? Pero sa sitwasyong iyon, paanong hindi ko iyon magagawa? Hindi ko maunawaan kung saan ako nagkamali. Habang nagninilay, naalala ko ang salita ng Diyos: “Kapag mas nararamdaman mo na sa mga partikular na aspeto ay mahusay at tama ang ginawa mo, at kapag mas naiisip mong nabibigyang-kasiyahan mo ang kalooban ng Diyos o kaya mong magmalaki sa ilang aspeto, mas karapat-dapat na kilalanin ang iyong sarili sa mga aspetong iyon at mas karapat-dapat laliman pa ang pagsasaliksik sa mga iyon para makita kung anong mga karumihan ang nasa sa iyo, at kung anong mga bagay sa iyo ang hindi makakapagbigay-kasiyahan sa kalooban ng Diyos. … Ito ay dahil ang iniisip mong mabuti ay ang matutukoy mong tama, at hindi mo pagdududahan iyon, pagninilayan iyon, o susuriin kung may anuman doon na lumalaban sa Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Pinukaw ako ng salita ng Diyos, at binigyan ako ng landas ng pagsasagawa. Pinag-isipan ko ang usapin tuwing magkakaroon ako ng oras, at sa pamamagitan ng paghahanap, natanto ko na talagang napakayabang ko at napakamapagmagaling. Mula nang matanggap ko ang liham, nangatwiran na ako—naging napakahirap ng sitwasyon noon, hindi kami makapagdaos ng normal na mga halalan, at walang angkop na mga kandidato. Si Zhang ang pinakamainam na kandidato noon, at, sa kontekstong iyon, hindi ako nagkamaling piliin siya. Walang sinumang makakahula na kalaunan ay mabubunyag na isa siyang masamang tao. Hindi ko talaga sinadyang hirangin ang isang masamang tao para gambalain ang gawain ng iglesia. Kaya nadama ko na wala akong nagawang mali at hindi ko pinagnilayan o sinikap na kilalanin ang sarili ko, at matindi kong nilabanan at kinamuhian ang mga sister na sumulat ng liham na nagsusumbong, at naghusga pa ako sa puso ko na sadya nila akong hinanapan ng mali. Kung iisipin ito ngayon, nang piliin ko si Zhang, sinabi nga ng dalawang sister na ito na hindi maganda ang pagkatao niya. Alam ko rin na nag-alala sila na ang pagpili ng isang masamang tao bilang lider ay makakasira sa gawain ng iglesia, pero noong panahong iyon ay hindi nila makita nang malinaw ang diwa ni Zhang, kaya hindi sila nangahas na tuwiran siyang kondenahin na isang masamang tao. Pero napakayabang ko at nag-aakalang mas matuwid ako kaysa sa iba, at hinamak ko sila. Nadama ko na karamihan sa mga taong napili nila noong panahon nila bilang mga lider ay mahihina—kung hindi nila mahiwatigan ang mga tao, ano ang silbi ng payo nila? Pagkaraan ng malaking pagsisikap, nang sa wakas ay makakita ako ng isang taong hahalili sa kanilang gawain, hindi sila pumayag doon. Naisip ko na sadyang naghahanap sila ng mali, kaya hindi ko talaga sila pinakinggan. Ngayon, nang isantabi ko ang sarili ko, nagnilay, at hinanap ko ang katotohanan, natanto ko na talagang may mga problema sa pagpili ko ng mga lider. Kahit walang regular na halalan, dapat ay hiningi ko ang pagsang-ayon ng mga nakaunawa sa katotohanan bago ako pumili ng lider. Natalakay ko lang iyon sa kapartner kong sister, at tinanong ko ang ilan pang tao kung ano ang pakiramdam nila kay Zhang. Sa mga ito, hindi sumang-ayon sa pinili ko ang dalawang sister na lumiham para isumbong ako, pero dahil ayaw ko sa kanila, hindi na ako nag-imbestiga pa. Umasa lang ako sa sarili kong mga palagay sa pag-aakalang si Zhang ay isang angkop na lider. Sa bagay na ito, malinaw na nalabag ko ang mga prinsipyo ng pagtataas ng ranggo ng mga tao sa mga posisyon bilang lider sa sambahayan ng Diyos. Hindi na ako nagtanong sa mga nakakaalam para maunawaan at maliwanan ang karaniwang pagsasagawa ni Zhang, ni hindi ako nagtanong mula sa mga nakaunawa sa katotohanan. Ang mas mahalaga pa, nang ilahad sa akin ang magkakaibang opinyon, naging mayabang ako at inakalang mas matuwid ako kaysa sa iba. Tinanggihan ko at binalewala ang mga mungkahi ng iba, at may pagkadominanteng hinirang ko si Zhang bilang lider sa sarili kong kagustuhan. Talagang naging marahas ako. Paulit-ulit nang binigyang-diin ng sambahayan ng Diyos na ang kabawal-bawalan sa pagpili ng mga lider ay ang pumili ng masasama at mapanlinlang ng mga tao. Nang sabihin ng dalawang sister na hindi maganda ang pagkatao ni Zhang, kung talagang may-takot-sa-Diyos na puso ako, tinanong ko sana ang iba pang mga taong lubos na nakakaalam bago ko siya pinili, nilinaw ang kundisyon ng pagkatao ni Zhang, at tinukoy kung siya ba ay isang masamang tao. Kung hindi pa rin ako sigurado matapos mag-imbestiga at wala nang iba pang angkop, nagamit ko sana siya habang inoobserbahan siya, tapos ay pinaalis siya kapag natuklasan ko na hindi siya mabuting tao at wala sa tamang landas. Hindi sana ito nakagambala sa gawain ng iglesia. Kung nagkaroon sana ako ng kaunting takot sa Diyos sa puso ko, hindi ko sana basta pinili ang isang tao bilang lider, at inakala na magiging maayos ang lahat at nakapaghugas ng mga kamay tungkol sa bagay na ito. Nakita ko na ngayon na ang inakala kong tama, ang pinanindigan kong tama, ay lubos na batay sa sarili kong mga ideya, mga haka-haka at imahinasyon ko. Naging mapagmagaling ako at matigas kong ipinagpilitan ang sarili kong mga ideya, at ang resulta ay na hinayaan kong maglingkod ang isang masamang tao bilang lider sa loob ng mahigit isang taon, na halos nagparalisa sa buong gawain ng iglesia. Noon ko natanto sa wakas na hindi lang ako nakagawa ng maliit na pagkakamali sa pagpili ng lider, nakagawa ako ng masama, isang bagay na lubhang kumalaban sa Diyos. Para sundin ng mga taong hinirang ng Diyos ang Diyos, hanapin ang katotohanan at maligtas, kailangan ay mayroon silang isang mabuting lider, pero hindi ko talaga sineryoso ang pagpili ng isang lider. Wala akong may-takot-sa-Diyos na puso. Hindi lang ako nabigong pumili ng isang mabuting lider para sa aking mga kapatid, nagpuwesto pa ako ng isang masamang tao at hinayaan itong pinsalain ang mga taong hinirang ng Diyos. Hindi ko talaga pinagmalasakitan o inako ang responsibilidad para sa buhay ng aking mga kapatid. Sa saloobing ito sa aking tungkulin, paano ako magiging isang angkop na lider? Sa pagpili ng lider, naging mapusok ako, walang ingat at pabaya, at napakabayang at mapagmagaling kaya nang subukan ng iba na paalalahanan ako, hindi ko sila pinansin. Naging dominante ako at padalus-dalos, at dahil dito, lubhang napinsala ang gawain ng iglesia at ang pagpasok sa buhay ng aking mga kapatid. Walang paraan para makabawi ako sa pinsalang iyon. Nakapili ako ng isang masamang lider para sa aking mga kapatid at nakagawa ng napakalaking kasamaan, at nang isumbong ako at ilantad ng dalawang sister, hindi ako nakonsensya o nagsisi, kundi sa halip ay tumutol ako at ipinagtanggol ko ang aking sarili. Napakatigas ng ulo ko at kasuklam-suklam ako!

Pagkatapos niyon, sinimulan kong pagnilayan kung bakit napakayabang at napakadominante ko na ayaw kong tumanggap ng payo o hanapin ang mga katotohanang prinsipyo. Anong klaseng disposisyon ito? Ano ang tingin ng Diyos sa bagay na ito? Isang araw, nabasa ko ang siping ito ng salita ng Diyos: “Ang pagiging mayabang at mapagmatuwid ay ang pinakakapansin-pansing satanikong disposisyon ng tao, at kung hindi tinatanggap ng mga tao ang katotohanan, hinding-hindi nila malilinis ito. Ang lahat ng tao ay may mayabang at mapagmatuwid na disposisyon, at palaging may labis na pagtingin sa sarili. Anuman ang iniisip nila, o ang sinasabi nila, o kung paano man nila nakikita ang mga bagay-bagay, palagi nilang iniisip na tama ang sarili nilang mga pananaw at saloobin, at na hindi kasingganda o kasingtama ng kanilang sinasabi ang sinasabi ng iba. Palagi silang kumakapit sa sarili nilang mga opinyon, at kahit sino pa ang magsalita, hindi sila makikinig dito. Tama man ang sinasabi ng iba, o naaayon sa katotohanan, hindi nila ito tatanggapin; magmumukha lamang silang nakikinig pero hindi talaga nila tatanggapin ang ideya, at pagdating ng panahon na kailangan nang kumilos, gagawin pa rin nila ang mga bagay-bagay sa sarili nilang paraan, palaging iniisip na tama at makatwiran ang sinasabi nila. Posible na tama at makatwiran nga ang sinasabi mo, o na tama at walang mali ang ginawa mo, ngunit anong uri ng disposisyon ang naibunyag mo? Hindi ba’t iyon ay kayabangan at pagmamatuwid? Kung hindi mo iwawaksi ang mayabang at mapagmatuwid na disposisyong ito, hindi ba nito maaapektuhan ang pagganap mo sa iyong tungkulin? Hindi ba nito maaapektuhan ang pagsasagawa mo sa katotohanan? Kung hindi mo lulutasin ang iyong mayabang at mapagmatuwid na disposisyon, hindi ba ito magdudulot sa iyo ng malulubhang dagok sa hinaharap? Siguradong makararanas ka ng mga dagok, hindi ito maiiwasan. Sabihin mo sa Akin, nakikita ba ng Diyos ang gayong pag-uugali ng tao? Higit pa rito ang kayang makita ng Diyos! Hindi lamang sinusuri ng Diyos ang kaibuturan ng puso ng mga tao, pinagmamasdan din Niya ang bawat salita at gawa ng mga ito sa lahat ng oras at lugar. Ano ang sasabihin ng Diyos kapag nakita Niya ang pag-uugali mong ito? Sasabihin ng Diyos: ‘Mapagmatigas ka! Kauna-unawa na maaaring kumapit ka sa sarili mong mga ideya kapag hindi mo alam na nagkakamali ka, ngunit kapag malinaw sa iyo na nagkakamali ka at kumakapit ka pa rin sa iyong mga ideya, at mamamatay ka muna bago magsisi, isa ka talagang mapagmatigas na hangal, at may problema ka. Kung, kahit sino pa ang nagmumungkahi, palagi kang mayroong negatibo, mapanlaban na saloobin tungkol dito, at hindi mo tinatanggap ang kahit katiting na katotohanan, at kung ang puso mo ay lubusang mapanlaban, sarado, at mapagwalang-bahala, ikaw ay sobrang katawa-tawa, isa kang hangal na tao! Masyado kang mahirap pakitunguhan!’ Sa anong paraan ka mahirap pakitunguhan? Mahirap kang pakitunguhan dahil ang ipinapakita mo ay hindi isang maling diskarte, o maling pag-uugali, kundi isang pagpapamalas ng iyong disposisyon. Isang pagpapamalas ng anong disposisyon? Isang disposisyon kung saan nayayamot ka sa katotohanan, at napopoot sa katotohanan. Sa sandaling nakilala ka bilang isang taong napopoot sa katotohanan, sa mga mata ng Diyos, may problema ka, at kamumuhian, tatanggihan, at babalewalain ka Niya. Mula sa perspektiba ng mga tao, ang pinakamasasabi nila ay: ‘Masama ang disposisyon ng taong ito, masyado siyang suwail, mapagmatigas, at mayabang! Mahirap pakisamahan ang taong ito at hindi siya nagmamahal sa katotohanan. Hindi niya kailanman tinanggap ang katotohanan at hindi niya isinasagawa ang katotohanan.’ Sa pinakamataas na antas, ito ang ibibigay na pagtatasa sa iyo ng lahat, ngunit mapagpapasyahan ba sa pagtatasang ito ang kapalaran mo? Hindi mapagpapasyahan sa pagtatasang ibinibigay sa iyo ng mga tao ang kapalaran mo, ngunit may isang bagay na hindi mo dapat kalimutan: Sinusuri ng Diyos ang puso ng mga tao, at kasabay nito ay pinagmamasdan ng Diyos ang bawat salita at gawa nila. Kung tinutukoy ka ng Diyos nang ganito, at sinasabing kinasusuklaman mo ang katotohanan, kung hindi lang Niya sinasabi na mayroon kang kaunting tiwaling disposisyon, o na medyo masuwayin ka, hindi ba’t isa itong napakalubhang problema? (Malubha ito.) Nangangahulugan ito na magkakaroon ng problema, at ang problemang ito ay hindi nakasalalay sa pananaw ng mga tao sa iyo, o sa kung paano ka nila tinatasa, ito ay nakasalalay sa kung paano tinitingnan ng Diyos ang iyong tiwaling disposisyon ng pagkapoot sa katotohanan. Kaya, paano ito tinitingnan ng Diyos? Tinukoy lang ba ng Diyos na napopoot ka sa katotohanan at na hindi mo minamahal ito, at iyon na iyon? Ganoon ba iyon kasimple? Saan nanggagaling ang katotohanan? Sino ang kinakatawan ng katotohanan? (Kumakatawan ito sa Diyos.) Pagnilayan ito: Kung napopoot ang isang tao sa katotohanan, kung gayon, mula sa perspektiba ng Diyos, paano Niya titingnan ang taong iyon? (Bilang kaaway Niya.) Hindi ba’t isa itong seryosong problema? Kapag napopoot sa katotohanan ang isang tao, napopoot siya sa Diyos! Bakit Ko sinasabi na napopoot siya sa Diyos? Sinumpa ba niya ang Diyos? Harap-harapan ba niyang kinontra ang Diyos? Palihim ba niyang hinusgahan o kinondena ang Diyos? Hindi ito tiyak. Kaya bakit Ko sinasabi na ang pagpapamalas ng isang disposisyon na napopoot sa katotohanan ay pagkapoot sa Diyos? Hindi ito pagpapalaki sa isang maliit na bagay, ito ang realidad ng sitwasyon. Katulad ito ng mga mapagpaimbabaw na Pariseo na nagpako sa Panginoong Jesus sa krus dahil kinapopootan nila ang katotohanan—ang mga sumunod na kahihinatnan ay kakila-kilabot. Ang ibig sabihin nito ay na kung ang isang tao ay may disposisyong nayayamot sa katotohanan at napopoot sa katotohanan, maaari itong lumitaw mula sa kanya anumang oras at saanmang lugar, at kung mamumuhay siya ayon dito, hindi ba’t kokontrahin niya ang Diyos? Kapag nahaharap siya sa isang bagay na may kinalaman sa katotohanan o sa paggawa ng desisyon, kung hindi niya matatanggap ang katotohanan, at namumuhay siya ayon sa kanyang tiwaling disposisyon, likas niyang kokontrahin ang Diyos at ipagkakanulo ang Diyos, dahil napopoot sa Diyos at nayayamot sa katotohanan ang tiwaling disposisyon niya” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Tinukoy ng salita ng Diyos ang diwa at buod ng problema, lalo na ang mga salitang ito: “Sa anong paraan ka mahirap pakitunguhan? Mahirap kang pakitunguhan dahil ang ipinapakita mo ay hindi isang maling diskarte, o maling pag-uugali, kundi isang pagpapamalas ng iyong disposisyon. Isang pagpapamalas ng anong disposisyon? Isang disposisyon kung saan nayayamot ka sa katotohanan, at napopoot sa katotohanan.” Tumagos sa puso ko ang bahaging ito, at talagang tinamaan ako nang husto. Hindi ko inasahan na ang mayabang na disposisyong naipakita ko, para sa Diyos, ay kasuklam-suklam, kamuhi-muhi, at hindi tumatanggap sa katotohanan. Ito ang disposisyon ng isang masamang tao at isang anticristo! Kung inilarawan ako ng Diyos bilang isang taong nasusuklam at namumuhi sa katotohanan, gagawin ako nitong isang diyablo, isang Satanas, at hindi maliligtas. Takot na takot ako. Bagama’t alam ko na mayabang at mapagmagaling ang aking mga disposisyon, ayaw kong tanggapin kaagad ang payo ng iba, at nakagawa ako ng ilang paglabag dahil dito, inamin ko lang iyon. Kung minsan, inakala ko pa na ang kayabangan at pagiging mapagmagaling ko ay mga karaniwang ugali ng mga tiwaling tao at hindi madaling baguhin, kaya pinalayaw ko ang sarili ko at hindi ko iyon itinuring na mabigat na problema na kailangan kong lutasin. Dahil dito, sa aking tungkulin madalas kong ipinakita ang aking mayabang at mapagmagaling na disposisyon, pero binalewala ko iyon. Nainis lang ako at sumama ang loob ko nang pungusan at iwasto ako, tapos ay sadya kong pinipigilan ang sarili ko, pero madalas ko pa rin itong naihahayag muli nang di-sinasadya pagkatapos. Ang tingin ng mga nakakakilala sa akin ay mayabang ako at nag-aakalang mas matuwid kaysa sa iba, at sa trabahong ibinigay sa akin ng lider ko, madalas niya akong paalalahanan at pagbilinan na huwag maging mayabang o mapagmagaling at mas makinig sa mga opinyon ng iba, kung hindi ay mapipinsala ng aking kayabangan at pagmamagaling ang gawain ng iglesia. Ngayon, sa pamamagitan ng inihayag ng salita ng Diyos, nakita ko na mayabang ako at mapagmagaling at hindi ko tinanggap ang katotohanan, kaya nga gaano man katama o kapaki-pakinabang ang payo ng iba sa gawain ng iglesia, matigas akong kumapit sa sarili kong mga ideya. Kung may nagbahagi tungkol sa mga katotohanang prinsipyo o nagbigay ng mga mungkahi, kinamuhian at nilabanan ko sila. Kinapootan ko at tinanggihang pahintulutan ang sinumang naglantad sa akin. Ipinakita nito na mayroon akong disposisyon ng anticristo na kamuhian at kasuklaman ang katotohanan. Sa simula pa lang ay pinaalalahanan na ako ng dalawang sister tungkol sa taong napili ko na hindi angkop, takot na mahayaan kong pinsalain ng isang masamang tao ang iglesia, pero hindi man lang ako nakinig sa payo nila at matigas kong iginiit ang sarili kong mga pananaw. Ngayong hindi na ramdam ng dalawang sister na napipigilan sila ng posisyon ko, sumulat sila ng isang liham para ilantad ako at isumbong ang mga problema ko. Ginawa nila ito para protektahan ang gawain ng iglesia, pero nagsilbi rin iyong isang babala sa akin. Pero hindi lang ako tumangging tanggapin iyon o nagsikap na kilalanin ang sarili ko, kinasuklaman ko sila sa puso ko, itinakwil sila, at hinusgahan ko pa sila at kinondena na sinisikap nilang makakuha ng isang bagay na maisisisi nila sa akin. Hindi ba ang saloobing ito ay walang iba kundi pagkasuklam at pagkamuhi sa katotohanan? Naisip ko ang isang sipi ng salita ng Diyos: “Sa tingin ninyo, anong uri ng mga tao ang mga nayayamot sa katotohanan? Sila ba iyong mga lumalaban at sumasalungat sa Diyos? Maaaring hindi sila hayagang lumalaban sa Diyos, subalit ang kanilang kalikasang diwa ay ang itatwa at labanan ang Diyos, na katumbas ng hayagang pagsasabi sa Diyos na, ‘Ayaw kong naririnig ang mga sinasabi Mo, hindi ko ito tinatanggap, at dahil hindi ko tinatanggap na katotohanan ang Iyong mga salita, hindi ako naniniwala sa Iyo. Naniniwala ako sa sinumang kapaki-pakinabang at makabubuti sa akin.’ Ganito ba ang saloobin ng mga hindi mananampalataya? Kung ganito ang saloobin mo patungkol sa katotohanan, hindi ka ba hayagang napopoot sa Diyos? At kung hayagan kang napopoot sa Diyos, ililigtas ka ba ng Diyos? Hindi ka Niya ililigtas. Iyan ang dahilan ng matinding galit ng Diyos sa mga nagtatatwa at lumalaban sa Diyos” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Sinasabi ng Diyos na ang saloobin natin sa katotohanan ay saloobin natin sa Kanya, kaya sa pagkamuhi at pagkasuklam sa katotohanan, hindi ko ba kinasusuklaman ang Diyos at itinuturing Siyang kaaway? Isang lubos na pagpapamalas iyon ng satanikong disposisyon! Ang mga namumuhi sa katotohanan ay masasamang tao, mga diyablo at Satanas! Kung ang payo ng aking mga kapatid ay nagmula sa kaliwanagan ng Banal na Espiritu, sang-ayon sa katotohanan, at naging kapaki-pakinabang sa gawain ng iglesia, pero naging napakayabang ko at mapagmagaling kaya hindi ako naghanap, tumanggap, o nagpasakop, sinasalungat ko ang kaliwanagan ng Banal na Espiritu, at nilalabanan ko ang Diyos. Nang maunawaan ko ito, lalo pa akong natakot, dahil alam ko na napakalaki ng problema ko. Hindi iyon kasingsimple, tulad ng inakala ko, ng pagiging medyo mayabang at mapagmagaling at hindi pagtanggap sa payo ng iba. Sangkot sa problema ang saloobin ko sa gawain ng Banal na Espiritu at sa Diyos, gayundin sa aking paglaban sa Diyos.

Kalaunan, sinuri din ako ng lider ko tungkol sa bagay na ito, at sinabi, “Nang itaas mo ng ranggo ang masamang tao, ipinaalala sa iyo ng iba na mabigat ang mga problema ng taong ito, pero hindi ka nakinig, at nagtiwala ka lang sa sarili mong mga pananaw. Kung ang mga pananaw mo ay nakabatay sa salita ng Diyos, mapagkakatiwalaan mo ang sarili mo. Pero kung hindi, kung sarili mong mga kakatwang haka-haka ang mga iyon, ang tiwala mo sa sarili mo ay problema sa iyong pagkatao. Hindi ka kumikilos ayon sa mga prinsipyo, hindi ka makatarungan. Wala ka sa katwiran at hindi ka makatwiran.” Matapos marinig ang pagbabahagi ng lider ko, talagang tumagos iyon sa puso ko. Totoo iyon, hindi lang mayabang at mapagmagaling ang disposisyon ko, may mga problema rin ako sa pagkatao ko, at hindi ko matrato nang patas ang mga tao. Sa sandaling may napili na akong isang tao at nagplano na akong gamitin siya, hindi ko tinanggap ang puna ng iba sa kanya, lalo na kung ang mga iyon na nagmungkahi ay ang mga hinamak ko at napaalis. Nagmalaki ako at hindi ko pinansin ang payo nila. Naisip ko na ang mga napaalis dahil hindi nila ginampanan nang maayos ang kanilang mga tungkulin ay walang maibibigay na anumang magandang payo. Sa puso ko, lubos ko nang tinanggihan ang dalawang sister na iyon. Tinrato at pinili ko ang mga tao batay sa sarili kong mga emosyon at ideya. Hindi ko magawang tratuhin ang mga tao nang patas ayon sa mga katotohanang prinsipyo. Nagpapakita ito na ang aking pagkatao, ugali at disposisyon ay may mga problema lahat. Nang lalo akong magnilay-nilay, lalo kong nadama na mabigat ang problema ko. Dahil sa kayabangan ko at pagmamagaling ko, hindi ako nakinig sa payo ng aking mga sister tungkol sa mahalagang gawain sa iglesia, na nagsanhi ng napakalaking pinsala sa iglesia. Sa takbo ng paniniwala ko sa Diyos, isa pa itong masamang gawa, isa pang mantsa. Talagang sumama ang pakiramdam ko at nakonsensya ako, at nagsimula akong magtaka kung bakit gumagawa ako palagi ng kasamaan at lumalaban sa Diyos nang di-sinasadya? Ano ang pinag-ugatan nito? Ibinigay sa akin ng salita ng Diyos ang sagot. Sabi ng Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at sundin ang Diyos, at natural na matatahak ang landas ng paghahanap ng katotohanan. Kung tama ang landas na tinatahak mo, at nakaayon ito sa kalooban ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong likas na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para dakilain mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Totoo ito. Ang likas na pagkatao ko ay napakayabang at masyadong hindi makatwiran. Palagi kong iniisip na tama ako, na para bang ang mga pananaw at opinyon ko ang katotohanan, at hindi ko tinulutan ang iba na kuwestiyunin ako, lalo na ang mag-alok ng ibang mga mungkahi. Patungkol sa pagpili ng lider, halimbawa, malinaw na ipinapahayag ng sambahayan ng Diyos na hindi maaaring piliin ang masama at mapanlinlang na mga tao. Bawal ito, at isang napakabigat na isyu. Nang ipaalala sa akin ng dalawang sister ang masamang pagkatao ni Zhang, tinanong ko lang nang pawalang-bahala ang ilang tao, at, gamit ang sarili kong mga palagay bukod pa roon, pikit-mata kong tinanggihan ang payo nila. Hindi ako humingi ng payo sa mga kapatid na nakaunawa sa katotohanan, ni hindi ko niliwanag ang pagkakaiba sa pagitan ng isang taong hindi maganda ang pagkatao at ng isang taong may diwa ng isang masamang tao, ni hindi ko sinubukang alamin ang partikular na dahilan kung bakit ayaw makipagtulungan ni Zhang sa iba—kung isa ba sa tiwaling disposisyon ang problema, o isang napakasamang pagkatao. Kung tiwaling disposisyon lang iyon at kaya niyang tanggapin ang katotohanan, magbabago siya at hindi matutukoy na masama. Kung napakasama ng pagkatao niya na nasusuklam at namumuhi siya sa katotohanan, isa siyang masamang tao. Paano man siya iwinasto dahil sa masasamang bagay na ginawa niya, hindi niya tatanggapin iyon, ni hindi siya taos na magsisisi kailanman. Kung hinanap ko sana ang katotohanan noon, at sinuri ang tipikal na ugali ni Zhang ayon sa diwa at mga katangian ng mga masasamang tao, nagkaroon sana ako ng kaunting pagkakilala sa kanya, hindi ko sana ipinilit na gamitin siya, at naiwasan ko sanang magsanhi ng gayong pinsala sa gawain ng iglesia. Ang mga kinahinatnan ay lubos na dahil sa labis kong kayabangan at hindi paghahanap sa katotohanan. Kung nagkaroon sana ako ng kahit katiting na takot at pagsunod sa Diyos, hindi sana ako nakagawa ng gayon kalaking pagkakamali o ng gayong kasamaan. Pero naging mayabang ako at mapagmagaling ako, at sa seryosong bagay na ito ng pagpili ng isang lider, hindi ko hinanap ang katotohanan, ni hindi ako nakinig sa mga mungkahi ng aking mga sister. Napili ko ang isang masamang tao bilang lider, at naparalisa ko ang buong gawain ng iglesia. Napakaraming kapatid ang nagdusa at napinsala ang kanilang buhay, at nakagawa ako ng hindi matutubos na kasalanan. Napakatigas ng ulo ko at masyado akong sutil! Sa puso ko, kinasuklaman at isinumpa ko ang sarili ko. Nagdasal ako sa Diyos, na nagnanais na tunay na magsisi.

Nabasa ko ang isa pang sipi ng salita ng Diyos at natagpuan ko ang isang landas ng pagsasagawa. Sabi ng Diyos: “Paano mo ba dapat pagnilayan ang iyong sarili, at subukang kilalanin ang iyong sarili, kapag may nagawa kang isang bagay na lumalabag sa mga katotohanang prinsipyo at hindi nakalulugod sa Diyos? Nang gagawin mo na ang bagay na iyon, nanalangin ka ba sa Kanya? Kahit kailan ba ay inisip mong, ‘Naaayon ba sa katotohanan ang paggawa sa mga bagay na ito sa ganitong paraan? Paano titingnan ng Diyos ang bagay na ito kung iniharap ito sa Kanya? Masisiyahan ba Siya o maiinis kung malaman Niya ang tungkol dito? Kasusuklaman o kamumuhian ba Niya ito?’ Hindi mo hinanap iyon, hindi ba? Kahit pinaalalahanan ka ng iba, iisipin mo pa rin na ang usapin ay hindi malaking bagay, at na hindi iyon labag sa anumang mga prinsipyo at hindi iyon kasalanan. Dahil dito, nalabag mo ang disposisyon ng Diyos at ginalit mo Siya, hanggang sa puntong kamuhian ka Niya. Ito ay dulot ng pagrerebelde ng mga tao. Samakatuwid, dapat mong hanapin ang katotohanan sa lahat ng bagay. Ito ang dapat mong sundin. Kung taimtim kang makakalapit sa Diyos para manalangin muna, at pagkatapos ay hanapin ang katotohanan ayon sa mga salita ng Diyos, hindi ka magkakamali. Maaaring mayroon kang ilang paglihis sa iyong pagsasagawa ng katotohanan, ngunit mahirap itong maiwasan, at magagawa mong magsagawa nang wasto matapos kang magtamo ng kaunting karanasan. Gayunman, kung alam mo kung paano kumilos alinsunod sa katotohanan, subalit hindi mo ito isinasagawa, ang problema ay ang pag-ayaw mo sa katotohanan. Ang mga hindi nagmamahal sa katotohanan ay hinding-hindi ito hahanapin, anuman ang mangyari sa kanila. Tanging ang mga nagmamahal sa katotohanan ang may-takot-sa-Diyos na puso, at kapag may mga nangyayaring bagay-bagay na hindi nila nauunawaan, nagagawa nilang hanapin ang katotohanan. Kung hindi mo maintindihan ang kalooban ng Diyos at hindi mo alam kung paano magsagawa, dapat kang makipagbahaginan sa ilang taong nakakaunawa sa katotohanan. Kung hindi mo mahanap yaong mga nakauunawa sa katotohanan, dapat kang humanap ng ilang tao na may dalisay na pagkaunawa na makakasama mong manalangin sa Diyos nang may iisang isipan at iisang puso, maghanap sa Diyos, maghintay sa takdang oras ng Diyos, at hintaying magbukas ng daan ang Diyos para sa iyo. Basta’t nananabik kayong lahat sa katotohanan, naghahanap ng katotohanan, at sama-samang nagbabahaginan tungkol sa katotohanan, maaaring dumating ang oras na makakaisip ng magandang solusyon ang isa sa inyo. Kung sa tingin ninyong lahat ay angkop at magandang paraan ang solusyon, maaaring dahil ito sa kaliwanagan at pagtanglaw ng Banal na Espiritu. Pagkatapos kung magpapatuloy kayo na sama-samang magbahaginan para makaisip ng isang mas tumpak na landas ng pagsasagawa, tiyak na aayon iyon sa mga katotohanang prinsipyo. Sa iyong pagsasagawa, kung matuklasan mo na hindi pa rin gaanong angkop ang paraan ng iyong pagsasagawa, kailangan mong itama iyon kaagad. Kung magkamali ka nang kaunti, hindi ka kokondenahin ng Diyos, dahil tama ang mga layunin mo sa iyong ginagawa, at nagsasagawa ka ayon sa katotohanan. Medyo nalilito ka lang tungkol sa mga prinsipyo at nakagawa ng pagkakamali sa iyong pagsasagawa, na maaaring mapatawad. Ngunit kapag gumagawa ng mga bagay-bagay ang karamihan sa mga tao, ginagawa nila ang mga iyon batay sa kung paano nila naiisip na dapat gawin ang mga iyon. Hindi nila ginagamit ang mga salita ng Diyos bilang batayan ng pagninilay-nilay kung paano magsagawa ayon sa katotohanan o paano matatamo ang pagsang-ayon ng Diyos. Sa halip, iniisip lang nila kung paano sila makikinabang, paano sila titingalain ng iba, at paano sila hahangaan ng iba. Ginagawa nila ang mga bagay-bagay na ganap na nakabatay sa kanilang sariling mga ideya at para lang mabigyang-kasiyahan ang kanilang sarili, na kaligaligalig. Hinding-hindi gagawin ng gayong mga tao ang mga bagay-bagay alinsunod sa katotohanan, at palagi silang kamumuhian ng Diyos. Kung talagang ikaw ay isang taong may konsensya at katwiran, anuman ang mangyari, dapat lumalapit ka sa Diyos para manalangin at maghanap, magawang seryosong suriin ang mga motibo at karumihan sa iyong mga kilos, magawang tukuyin kung ano ang tamang gawin ayon sa mga salita at hinihingi ng Diyos, at paulit-ulit na timbangin at pagnilayan kung anong mga kilos ang nakasisiya sa Diyos, anong mga kilos ang nakasusuklam sa Diyos, at anong mga kilos ang nagkakamit ng pagsang-ayon ng Diyos. Dapat mong pag-aralan nang paulit-ulit ang mga bagay na ito sa iyong isipan hanggang sa malinaw mong maunawaan ang mga ito. Kung alam mo na mayroon kang sariling mga motibo sa paggawa ng isang bagay, dapat mong pagnilayan kung ano ang iyong mga motibo, kung iyon ba ay para mapalugod ang sarili mo o mapalugod ang Diyos, kung kapaki-pakinabang ba iyon sa sarili mo o sa hinirang na mga tao ng Diyos, at kung ano ang mga kahihinatnan nito…. Kung mas maghahanap ka at magninilay nang ganito sa iyong mga panalangin, at magtatanong sa sarili mo ng mas maraming tanong para hanapin ang katotohanan, liliit nang liliit ang mga paglihis sa iyong mga kilos. Tanging ang mga kayang maghanap ng katotohanan sa ganitong paraan ang mga taong nagsasaalang-alang sa kalooban ng Diyos at may takot sa Diyos, dahil naghahanap ka alinsunod sa mga hinihingi ng mga salita ng Diyos at nang may pusong masunurin, at ang mga konklusyon na naaabot mo sa paghahanap sa ganitong paraan ay aayon sa mga katotohanang prinsipyo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang salita ng Diyos ay nagbigay sa akin ng mga prinsipyo ng pagsasagawa: Anuman ang gawin ko, kailangan kong magkaroon ng may-takot-sa-Diyos na puso, at hanapin ang katotohanan at mga prinsipyo sa paggawa ng mga bagay-bagay. Lalo na sa mga bagay na patungkol sa gawain at mga interes ng iglesia, hindi ako maaaring pikit-matang kumilos batay sa sarili kong mga ideya. Kung hindi, kapag lubha kong napinsala ang iglesia o nagambala ang gawain nito, nakagawa na ako ng kasamaan at nagkasala sa Diyos. Dagdag pa riyan, hindi ako maaaring magpasyang mag-isa kung paano gampanan ang aking mga tungkulin, ni hindi ko maaaring gawin ang mga bagay-bagay sa sarili kong paraan at maging dominante. Kailangan kong talakayin ang mga bagay-bagay sa kapartner kong mga kapatid, maghanap pa at makipagbahaginan sa mga kapatid na nakakaunawa sa katotohanan, at makinig sa mga opinyon na naiiba sa sarili kong opinyon. Mayroon man ang isang tao ng katayuan, espesyal na mga kaloob o talento, dapat akong makinig nang mapagpakumbaba sa kanyang payo. Sa mga bagay na hindi ko nauunawaan, dapat akong humingi kaagad ng patnubay sa lider ko, liwanagin ang mga prinsipyong may kinalaman dito, at matutong kumilos alinsunod sa katotohanan at nang hindi nagkakasala sa Diyos bago kumilos. Kailangan ko ring matutong tanggihan ang sarili ko. Habang lalo kong iniisip na tama ang isang bagay, lalong hindi ako pwedeng kumapit dito, at kailangan akong maghanap kung naaayon ba ito sa mga katotohanang prinsipyo. Malulutas nito ang problema ng kayabangan at pagmamagaling, at mapoprotektahan ako sa paggawa ng kasamaan at pagkakasala sa disposisyon ng Diyos. Dati-rati, hindi ko kilala ang sarili ko, wala akong kamalayan sa sarili ko at siguradung-sigurado ako sa sarili ko. Pagkaraan ng masakit na kabiguang ito, saka ko lang nakita na kapag sigurado ako sa sarili ko, kapag hindi ko inisip na posibleng mali ako, at maging kapag may matatag na batayan ako para isipin na tama ako, ipinakita ng mga tunay na pangyayari na hindi lang ako nagkamali, matindi, kakatwa, at nakamumuhi ang pagkakamali ko, at nakapanlulumo ang mga kinahinatnan nito. Sa nakalipas, nakagawa ako ng napakaraming kasalanan dahil sa aking kayabangan. Noong panahong iyon, inakala ko talaga na tama ako, at kung minsan ay ginamit ko pa ang mga salita ng Diyos bilang batayan. Gayunman, kalaunan, inihayag ng mga tunay na pangyayari na mali ako, dahil hindi ko talaga naunawaan ang salita ng Diyos o naintindihan ang mga prinsipyo. Sa halip, nagamit ko ang salita ng Diyos nang walang ingat at pikit-matang inangkop ang mga tuntunin. Nang matanto ko ito, inamin ko nang taos-puso na wala akong mga katotohanang realidad, hindi ko makita nang malinaw ang mga tao o bagay-bagay, at na ang ilan sa aking mga pananaw ay kakatwa at nakakatawa. Bukod pa riyan, mahina ang aking kakayahan, hindi ako bihasa, at hindi ko pinag-isipan o naunawaan ang katotohanan. Ang tanging alam ko ay ilang doktrina at mahigpit na sumunod sa ilang patakaran. Sa sandaling iyon, nakumbinsi ako na lubos akong walang halaga, na mahina ako at nakakaawa, at ayaw ko nang igiit ang sarili kong mga pananaw.

Pagkatapos niyon, kapag nagbibigay ang iba ng mga mungkahing naiiba sa akin, tuwing gusto kong igiit ang aking paraan, ginugunita ko ang masasakit na aral na ito. Naaalala ko kung ilang opinyon na pinaniwalaan kong talagang tama ang maling lahat kapag sinukat ayon sa katotohanan, at kinondena ng Diyos. Hindi na ako nangangahas na igiit ang sarili kong mga pananaw, at agad kong hinihingi ang mga pananaw at payo ng iba. Kung minsan kapag nagtatalakay ng mga bagay-bagay, hindi sinasadyang tinatanggihan ko ang mga mungkahi ng ibang mga tao, pero kapag natatanto ko ang nagawa ko, agad kong itinatanong kung ano ang palagay ng karamihan sa mga tao, kung hindi ay hindi ko masusunod ang tamang payo at mapipinsala ang gawain ng iglesia. Sa mga bagay kung saan iniisip kong tama ako, hindi na ako nangangahas na magpasyang mag-isa, at sadya na akong humihingi ng payo sa kapartner kong mga kapatid, o humihingi ako ng patnubay mula sa lider ko. Sa paggawa nito ay mas napapanatag ako, at naiiwasan ko ring mapinsala ang gawain ng iglesia sa pagkilos nang may pagkadominante. Ngayon, bagama’t maaari pa rin akong magpakita ng mayabang at mapagmagaling na disposisyon, mas nabawasan na iyon ngayon kaysa rati.

Isa akong napakayabang at napakamapagmagaling na tao. Kapag sa palagay ko ay tama ako, nahihirapan akong tanggihan ang sarili ko o makinig sa mga mungkahi ng iba. Kung hindi dahil sa paghatol at pagbubunyag ng mga salita ng Diyos, dahil sa mga sumbong at paglalantad ng aking mga kapatid, at dahil sa paulit-ulit na paglalantad at pagwawasto sa akin ng Diyos, hinding-hindi ko makikilala ang sarili ko at matatanggihan ang sarili ko. Ang maliit na pagbabagong nagawa ko ngayon, ang katotohanan na mayroon akong kaunting katwiran at wangis ng tao, ay ganap na dahil sa napakaingat na gawain ng Diyos, at ito ang bunga ng kaliwanagan at patnubay ng Kanyang mga salita. Pinasasalamatan ko ang Diyos sa kaibuturan ng puso ko sa pagliligtas sa akin.


26. Pinaghahanap Ngunit Inosente

Ni Liu Yunying, Tsina

Noong Mayo 2014, inimbento ng Partido Komunista ng Tsina ang Zhaoyuan Case sa Shandong para i-frame at siraan ang Ang Iglesia ng Makapangyarihang Diyos, at agad itong naglunsad ng “Isandaang Araw ng Pagpuksa” sa buong bansa para arestuhin ang mga miyembro ng Ang Iglesia ng Makapangyarihang Diyos. Maraming kapatid ang inaresto. Sa loob lamang ng dalawang buwan, mula Setyembre hanggang Nobyembre, mahigit tatlumpung mga kapatid sa aking probinsya ang sunod-sunod na inaresto. Noong panahong iyon, ako ang namamahala sa gawain ng ilang iglesia, at araw-araw, sa ilalim ng mapagbantay na mga mata ng mga pulis, inayos ko ang paglipat ng mga nanganganib na kapatid sa ibang lugar at ang paglilipat ng mga aklat tungkol sa pananampalataya sa Diyos. Sa bawat sandali, nanganganib akong maaresto. Isang gabi, isang brother na inaresto at pinalaya ang nagsabi sa akin na nang tanungin siya ng mga pulis, binanggit ng mga ito ang aking personal na impormasyon, at ipinakita pa sa kanya ang aking larawan at tinanong kung kilala niya ako. Sinabi ng brother na ako ang pangunahing target ng pag-aresto at pinayuhan akong umalis kaagad. Naisip ko, “Napakaraming kapatid ang inaresto, at marami pang gawaing dulot nito ang kailangang asikasuhin. Bukod dito, ang ilang kapatid ay nanghihina dahil sa pag-aresto at pang-uusig ng malaking pulang dragon, at kailangan nila ng suporta at tulong. Aalis ako pagkaraan ng ilan pang araw.” Pero mariin akong hinimok ng brother, “Makabubuting umalis ka na ngayong gabi. Huwag kang manatili rito. May mga camera sa lahat ng dako ng kalsada, at mahahanap ka ng mga pulis sa sandaling suriin nila ang surveillance records.” Nang marinig ko iyon, bigla akong natakot, at nagsimula akong mataranta. Kaya, agad kong isinaayos ang natitirang gawain sa iglesia at tumakas sa isang kalapit na probinsya.

Isang matandang brother at sister ang nangahas na tanggapin ako. Dahil may mga camera sa labas, hindi ako makalabas, kaya kinailangan kong manatili sa bahay nila. Ang kanilang anak na lalaki ay nagtatrabaho sa isang paaralan, at ang gobyerno ay naglabas ng paskil na nagsasabing ang lahat ng kawaning nagtuturo at mga miyembro ng kanilang pamilya ay hindi maaaring magkaroon ng mga relihiyosong paniniwala, kung hindi ay patatalsikin sila sa kanilang posisyon, kaya natakot ang kanilang anak na ang kanyang kinabukasan ay maaapektuhan, at sumalungat siya sa paniniwala ng kanyang mga magulang sa Diyos. Natakot ang sister na makita ako ng anak niya sa bahay at isumbong ako nito sa mga pulis, kaya kinailangan niyang isaayos na manirahan ako sa attic. Sa tuwing babalik ang anak ng kapatid, sobra akong kinakabahan. Minsan, umakyat ang anak niya para kumuha ng isang bagay. Natakot akong matagpuan niya, kaya nagtago ako sa likod ng pinto at hindi nangahas gumalaw. Nagkataon na noong sandaling iyon, ang usok ng langis mula sa kusina ay lumalabas sa tsimenea at hindi ko napigilang umubo. Tinakpan ko ng kubrekama ang aking ulo at bibig, at halos hindi ako makahinga. Ang aking sister ay may isa pang anak na lalaki na nakatira sa katabing bahay, at naririnig ko ang tunog ng kanyang TV, kaya upang manatiling nakatago, hindi ako nangahas na buksan ang mga ilaw sa attic, at madalas kong hinihinaan ang aking boses. Taglamig noon, at napakaginaw sa silid, pero hindi ko tinangkang lumabas para maarawan. Pagkaraan ng mahabang panahon, nagsimula akong makaramdam ng labis na lungkot, iniisip na, “Kailan kaya ako makakahinto sa pamumuhay nang ganito? Kailan ko makakasamang muli ang aking pamilya at makakalabas kasama ang mga kapatid upang tuparin ang aking tungkulin?” Noong panahong iyon, madalas akong manalangin sa Diyos, humihiling sa Kanya na gabayan at liwanagan ako upang maunawaan ko ang Kanyang kalooban at malaman kung paano ko malalampasan ang sitwasyong iyon.

Kalaunan, nabasa ko ang isang sipi ng mga salita ng Diyos: “Marahil ay naaalala ninyong lahat ang mga salitang ito: ‘Sapagka’t ang aming magaang na kapighatian, na sa isang sandali lamang, ay siyang gumagawa sa amin ng mas higit at walang hanggang bigat ng kaluwalhatian.’ Narinig na ninyong lahat dati ang mga salitang ito, subalit walang sinuman sa inyo ang nakaunawa sa tunay na kahulugan nito. Ngayon, alam na alam ninyo ang tunay na kabuluhan ng mga ito. Ang mga salitang ito ay isasakatuparan ng Diyos sa mga huling araw, at matutupad doon sa mga malupit na pinahirapan ng malaking pulang dragon sa lupain kung saan ito nakahimlay na nakapulupot. Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi, at natutupad ang mga salitang ito sa inyo, ang grupong ito ng mga tao, dahil dito. Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng paghihirap na ito ginagawa ng Diyos ang isang yugto ng Kanyang gawain, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Mula sa salita ng Diyos, naunawaan ko na kapag ang isang tao ay naniniwala sa Diyos sa bansang pinamumunuan ng CCP, ang pag-uusig ay hindi maiiwasan, subalit ginagamit ng Diyos ang gayong kapaligiran upang gawing perpekto ang pananampalataya ng mga tao. Inalala ko noong wala pa ako sa ganoong kapaligiran, akala ko na kaya kong tiisin ang hirap at may pananalig ako sa Diyos. Subalit, noong sandaling tinugis ako hanggang sa puntong wala na akong matitirhan, nagtatago, at tuluyang nawalan ng kalayaan, at kinailangan kong tunay na magdusa, nagkimkim ako ng mga reklamo sa aking puso, at ang gusto ko lang ay makatakas. Sa pamamagitan lamang ng mga inihayag ng katotohanan ko napagtanto na wala pala akong tunay na pananalig sa Diyos, walang pagsunod, at napakababa ng aking tayog. Sa loob ng ilang buwang ito, galit na galit na hinalughog ng CCP ang mga tahanan at inaresto ang mga tao, kinamkam ang pera ng iglesia, at nagsanhing umalis ang maraming kapatid mula sa kanilang mga tahanan, na ganap na ginulo ang kanilang buhay at iniwan silang wala man lang matirahan. Napakatinding kasamaan ang ginawa ng CCP, inaaresto at inuusig ang mga tao. Hindi ba’t ang layunin ay para lang ilayo ang mga tao sa Diyos at gawin silang ipagkanulo ang Diyos? Kung ako ay nanghina, umatras, o nagreklamo sa gayong kapaligiran, mahuhulog ako sa mga panlilinlang ni Satanas at mawawala ang aking patotoo. Sa sandaling napagtanto ko ito, naibsan ang sakit at paghihirap sa aking puso. Naisip ko, “Gaano katagal man ako kailangang manatili rito o gaano man ako magdusa, gusto kong magpasakop sa mga pagsasaayos ng Diyos.”

Pagkaraan ng ilang buwan, tila hindi na gaanong mahigpit ang mga imbestigasyon, kaya nagpunta ako sa ibang lungsod upang gampanan ang aking tungkulin. Para maging ligtas, ginupit ko ang aking mahabang buhok, at nagsusuot ako ng sombrero, maskara, at salamin kapag pumupunta ako sa mga pagtitipon. Dumaraan ako sa makikitid na kalye at mga paikot-ikot na daan, nag-iingat na hindi mapansin. Naisip ko na hangga’t nag-iingat ako, magagawa ko pa rin ang aking tungkulin. Nagulat ako nang isang gabi, pagkaraan ng ilang buwan, sumugod sa akin ang lider ko at sinabing, “Naipost ng pulisya ang iyong impormasyon sa internet. Hinahanap ka nila. Ang wanted notice ay ipinadala sa cellphone ng mga residente sa sentro ng ating lungsod at ilang nakapaligid na distrito upang ipaalam sa kanila na magsumbong kapag nakita ka nila. Nalaman ng mga pulis na ipinangaral sa iyo ng iyong tiyuhin ang ebanghelyo, at naaresto na nila ang iyong tiyuhin at tiyahin. Para sa kaligtasan, hindi ka na pwedeng lumabas para gawin ang iyong tungkulin.” Kalaunan, nakatanggap ako ng balita na natagpuan ng mga pulis ang aking 80-anyos na lolo at tinanong siya tungkol sa aking kinaroroonan. Isinara na rin nila ang physiotherapy center ng aking tiyuhin. Higit pa roon, hinahanap ng mga pulis ang aking ina at kapatid, kaya hindi sila makauwi. Nang marinig ko ang balitang ito, labis akong nagalit. Ang pananalig ko sa Diyos ay tama at wasto. Bakit malupit na inaapi ng Partido Komunista ang mga taong naniniwala sa Diyos? Bakit walang pagkamakatarungan at kalayaan sa paniniwala sa Tsina? Noong una ay nagplano akong palihim na bumalik at makipagkita sa aking pamilya, ngunit hindi ko inaasahan na ako’y nakalista bilang wanted, o na pagbabantaan at tatakutin nila ang aking pamilya. Kahit na mayroon akong tahanan, hindi ako pwedeng bumalik, at nasangkot at naaresto ang aking pamilya. Napagtanto ko na ngayon, ako’y isang wanted na kriminal, at napaisip ako kung ano ang sasabihin ng mga kamag-anak at kaibigan ko tungkol sa akin. Iisipin ba nilang gumawa ako ng masama? Paano ko sila mahaharap sa darating na panahon? Habang iniisip ko iyon, hindi ko na napigilan ang pagpatak ng mga luha ko. Habang lalo kong pinag-iisipan iyon, mas lalo akong nalulungkot. Nadama ko na napakahirap manalig sa Diyos sa Tsina. Sa pasakit, nanalangin ako sa Diyos, “Diyos ko! Hindi ko alam kung paano danasin ang ganitong kapaligiran. Pakiusap bigyan Niyo po ako ng tiwala at lakas, at patnubayan ako sa pag-unawa ng Inyong kalooban.” Pagkatapos kong magdasal, naisip ko ang himno ng salita ng Diyos na “Ang Pinakamakabuluhang Buhay,” na nagsasabing: “Isa kang nilalang—mangyari pa ay dapat mong sambahin ang Diyos at mamuhay nang makahulugan. Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Napaluha ako sa narinig ko. Tama at nararapat na ang mga nilikha ay nananalig sa Diyos at sumasamba sa Diyos, at sinasang-ayunan ito ng Diyos. Naisip ko si Job, na may takot sa Diyos at umiwas sa kasamaan. Kahit na nawalan siya ng kanyang mga anak at ari-arian, dumanas siya ng mga pigsa sa buong katawan, at hinusgahan siya at hindi naunawaan ng kanyang asawa at mga kaibigan, pinanatili pa rin niya ang kanyang pananalig sa Diyos, pinuri ang Diyos sa kanyang pagdurusa, tumayong matatag at nagpatotoo para sa Diyos, at pinahiya si Satanas. Nariyan din si Pedro, na hinangad na makilala at mahalin ang Diyos sa buong buhay niya, nakaranas ng daan-daang pagsubok at pagpipino, nagtiis ng matinding pasakit, at sa huli ay ipinako nang patiwarik para sa Diyos, sa gayon ay lumikha ng maganda at matunog na patotoo. Bilang isang nilikha, napakamakabuluhan na makatayo nang matatag at makapagpatotoo para sa Diyos at makamit ang pagsang-ayon ng Lumikha! Ngayon, ako ay pinaghahanap at hinahabol ng Partido Komunista dahil sa aking pananalig sa Diyos. Kahit pa hindi ako maintindihan ng aking mga kamag-anak at kaibigan at talikuran nila ako, hindi ito dapat ikahiya, dahil tinatahak ko ang tamang landas sa buhay at ginagawa ang pinakamatuwid na bagay. Habang pinag-iisipan ko ito, nabawasan ang sakit na nararamdaman ko, at sa halip ay nakaramdam ako ng pagmamalaki sa aking sarili dahil nagawa kong magdusa sa ganitong paraan.

Isang araw noong Enero 2016, inabot sa akin ng isang sister ang isang deck ng mga baraha. Kinuha ko ito at nakita kong naka-print dito ang aking larawan at impormasyon ng pagkakakilanlan. Ang aking pangalan, ID number, at ang nakarehistrong tirahan ng aming pamilya ay naroon lahat, at nakasulat doon na inilista ako online ng Public Security Bureau bilang isang pugante, bilang isang “kriminal na pinaghihinalaang nag-oorganisa at gumagamit ng isang organisasyon ng kulto upang pahinain ang pagpapatupad ng batas.” Mayroon ding reporting sa baraha na hotline number para sa mga magsusumbong, at ang pahayag na maaaring mabigyan ng pabuya ang mga impormante. Sinabi ng sister na ang mga pulis ay namamahagi ng mga set ng baraha na naglalaman ng mga larawan at impormasyon tungkol sa akin at sa tatlo pang sister na namamahala sa gawaing iglesia, kasama ng mga mamamatay-tao at magnanakaw. Kalaunan, narinig ko mula sa aking mga kapatid na nakakita sila ng wanted notice para sa akin sa malalaking screen sa labas ng istasyon ng tren at sa bulletin board sa pasukan ng Public Security Bureau. Nakapagtataka para sa akin na marinig ang lahat ng ito. Gusto ko silang tanungin, “Anong batas ang nilabag ko? Ano ang ginawa ko na lumabag sa batas? Bakit kayo gumagamit ng mga walang prinsipyong paraan para tugisin at hulihin ako?” Hindi ko maiwasang maalala ang isang sipi ng salita ng Diyos: “Sa loob ng libu-libong taon, ito ang naging lupain ng karumihan. Hindi matitiis ang karumihan nito, napakalungkot dito, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awa at malupit, niyuyurakan ang bayang ito ng mga multo at iniiwan itong nagkalat ang mga patay na katawan; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? Mahigpit na ginagapos ng demonyo ang buong katawan ng tao, tinatakpan nito ang pareho niyang mga mata, at siniselyuhan nang mahigpit ang kanyang mga labi. Nagwala na ang hari ng mga diyablo sa loob ng ilang libong taon, magpahanggang sa ngayon, kung kailan patuloy pa rin nitong mahigpit na binabantayan ang bayan ng mga multo, na para bang ito ay di-mapapasok na palasyo ng mga demonyo; samantala, ang pangkat na ito ng mga asong-tagapagbantay ay nakatitig nang nanlilisik ang mga mata, takot na takot na mahuhuli sila ng Diyos nang hindi nila namamalayan at lilipulin silang lahat, at iiwan sila na walang lugar ng kapayapaan at kaligayahan. Paano kaya nakita kailanman ng mga taong nakatira sa ganitong bayan ng mga multo ang Diyos? Natamasa na ba nila kahit kailan ang pagiging kagiliw-giliw at ang pagiging kaibig-ibig ng Diyos? Anong pagpapahalaga ang mayroon sila para sa mga bagay sa mundo ng tao? Sino sa kanila ang maaaring makaunawa sa sabik na kalooban ng Diyos? Hindi na gaanong nakapagtataka, kung gayon, na nananatiling ganap na nakatago ang Diyos na nagkatawang-tao: Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal din? Paano nito maaaring papurihan at ipagsaya ang pagdating ng Diyos? Ang mga sunud-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nandarambong sila at nanloloob, nawalan na silang lubusan ng budhi, wala silang konsensya, at tinutukso nila ang mga walang-muwang upang mawalan ng katwiran. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Inihayag ng mga salita ng Diyos ang tunay na kalikasan ng malaking pulang dragon. Ang CCP ay kaaway ng Diyos, isang diyablo na lumalaban at napopoot sa Diyos, at ang lugar na pinamumunuan nito ay ang pugad ng diyablong si Satanas. Sadyang tumatanggi ito na payagang umiral ang Diyos, at lalong hindi pinapayagan ang mga tao na manalig sa tunay na Diyos at tahakin ang tamang landas. Ito ang dahilan kung bakit tinutukoy nito ang Kristiyanismo bilang isang “kulto” at ang Bibliya bilang panitikan ng “kulto,” at labis na di-makatwirang hinuhuli ang mga Kristiyano. Ngayon, upang itaboy ang gawain ng Diyos sa mga huling araw, gumagawa ito ng lahat ng uri ng sabi-sabi at lumilikha ng mga huwad na kasong kriminal upang i-frame at siraan ang Ang Iglesia ng Makapangyarihang Diyos, tinutugis at sinusubaybayan nito ang mga mananampalataya sa Diyos na para bang sila ang pinakakasuklam-suklam na kriminal, at nililinlang at inuudyukan nito ang mga taong hindi nakakaalam ng mga katotohanan na kapootan ang mga mananampalataya sa Diyos at kasabay na labanan ang Diyos. Talagang sinasabi ng Partido Komunista ang lahat ng klase ng kasinungalingan at ginagawa ang lahat ng klase ng kasamaan! Noong sandaling napagtanto ko ito, pinalakas nito ang aking determinasyon na talikdan ang malaking pulang dragon at sundin ang Diyos hanggang wakas! Kalaunan, narinig ko mula sa aking lider na ang dalawang sister na inilista sa baraha na wanted gaya ko ay inaresto at sinentensyahan ng apat na taon sa bilangguan.

Makalipas ang apat na buwan, nag-alok ang pulisya ng karagdagang 10,000 yuan na pabuya para sa pag-aresto sa akin. Isang sister sa aking bayan ang nagpadala sa akin ng sulat at sinabi na ang kalihim ng Partido ng nayon ay nagkakalat ng tsismis na dahil nananalig ako sa Diyos, hindi ko na gustong makita ang aking pamilya o mga kamag-anak, at na lumalaban ako sa gobyerno. Noong tumagal, lumala nang lumala ang mga tsismis, at ang iba ay nagsimulang magsabi na ako ay nabaliw na o na nagbebenta ng droga. Nang marinig ng mga tao sa kalapit na mga nayon ang mga sabi-sabing ito, lahat sila ay siniraan at kinondena ako. Hindi nakayanan ng aking nakababatang kapatid na lalaki ang mga tsismis at labis siyang nag-alala para sa akin, na siya’y napaiyak at ginustong hanapin ako. Nang marinig ko ang balitang ito, hindi ko mapakalma ang sarili ko at mapigilan ang pag-agos ng aking mga luha. Ginusto ko talagang tumayo sa harap ng aking mga kamag-anak at kaibigan at ipaliwanag na nananalig ako sa tunay na Diyos, tumatahak sa tamang landas, at wala akong ginawang labag sa batas. Nais kong pumunta diretso sa aking kapatid, aluin siya, at ipaalam sa kanya na huwag mag-alala sa akin. Pero kung babalik ako nang ganito, tiyak na huhulihin ako ng mga pulis, at ilalagay ko rin sa panganib ang mga kapatid na nakausap ko. Balisa akong nagpabalik-balik sa silid. Habang lalo kong iniisip ang mga bagay na ito, mas lalo akong hindi mapakali. Sa huli, kahit mapanganib, nagpasya akong tawagan ang aking kapatid.

Alam kong malamang na sinusubaybayan ng mga pulis ang cellphone ng kapatid ko, pero ang gusto ko lang gawin sa sandaling iyon ay kausapin siya, kaya hindi ko na pinag-alala ang aking sarili. Nagbalatkayo ako at nagbisikleta patungo sa isang lugar na dose-dosenang milya ang layo para tawagan siya, pero hindi nakapasok ang tawag. Ayaw kong sumuko, kaya sinubukan ko ulit, pero ganoon pa rin ang resulta. Bigla akong nagkaroon ng pakiramdam na marahil paghahadlang ito ng Diyos. Kung sinusubaybayan ang cellphone ng aking kapatid, pareho kaming malalagay sa panganib. Habang iniisip ko ito, nanalangin ako sa Diyos, “Diyos ko! Muntik na akong mahulog ngayon sa isa sa mga pakana ni Satanas. Kung hindi Niyo ako pinigilan sa oras, baka nasa panganib na ako. Diyos ko, alam Niyo ang aking mga kahinaan. Pakiusap gabayan at patnubayan Niyo po ako, at bigyan ako ng tiwala at lakas….” Pagbalik ko sa tahanan ng aking host para sa mga espirituwal na debosyonal, nakita ko ang isang sipi ng mga salita ng Diyos: “Yaong mga tinutukoy ng Diyos na mga ‘mananagumpay’ ay yaong mga nagagawa pang tumayong saksi at mapanatili ang kanilang tiwala at katapatan sa Diyos kapag nasa ilalim sila ng impluwensya ni Satanas at nilulusob ni Satanas, ibig sabihin, kapag nasa gitna sila ng mga puwersa ng kadiliman. Kung nagagawa mo pa ring magpanatili ng isang dalisay na puso sa harap ng Diyos at ng tunay na pagmamahal para sa Diyos anuman ang mangyari, ikaw ay tumatayong saksi sa harap ng Diyos, at ito ang tinutukoy ng Diyos na pagiging isang ‘mananagumpay’” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos). Mula sa salita ng Diyos, naunawaan ko na ang Diyos ay gumagawa ng isang grupo ng mga mananagumpay sa mga huling araw. Gaano mang pasakit at pagpipino ang tinitiis nila, o gaano man sila ginagambala at inaatake ng mga puwersa ni Satanas, nagagawa nilang mapanatili ang kanilang pananalig sa Diyos at sundin Siya hanggang wakas. Pagkatapos naisip ko kung paano noong siniraan at pinaratangan ako, naging negatibo at mahina ako dahil natakot akong masira ang aking reputasyon. Natakot din akong hindi mauunawaan ng aking nakababatang kapatid na lalaki, kaya para mapayapa ko ang isip niya, hindi ko inisip ang kaligtasan ng aking mga kapatid. Nakita ko na wala akong pananalig o katapatan sa Diyos. Hindi ba’t naiwawala ko ang aking patotoo? Tinutugis ako ngayon ng malaking pulang dragon na para bang isa akong kriminal, inuudyukan ang lahat na atakihin at siraan ako, at nagiging dahilan para hindi ako maunawaan ng mga kamag-anak ko. Tinitiyak nitong gawin ang mga bagay na ito dahil gusto nitong maging negatibo at mahina ako, at pilitin akong ipagkanulo ang Diyos. Hindi ko hahayaang magtagumpay ang mga panlilinlang ng malaking pulang dragon. Sa sandaling napagtanto ko ito, nagpasya ako: Magpapatotoo ako sa ilalim ng paglusob ni Satanas upang mabigyang-kasiyahan ko ang Diyos, at ipapahiya ko ang malaking pulang dragon!

Ang pagkakasakit ay isa ring problema na gumambala sa akin noong mga araw na nagtatago ako. Nagkaroon ako ng left lung resection noong ako’y 15 taong gulang, at hindi rin gaanong maayos ang kanang baga ko. Noong panahong iyon, sinabihan ako ng doktor na lumanghap ng mas maraming sariwang hangin at mag-ehersisyo nang maayos para madagdagan ang kapasidad ng aking baga. Pero dahil pinaghahanap ako ng pulisya, napilitan akong magtago sa loob ng bahay nang mahabang panahon. Hindi ako makalabas para makalanghap ng sariwang hangin. Ni wala akong pagkakataong tumayo sa balkonahe para mag-ehersisyo. Kailangan kong maging napakaingat kapag paminsan-minsan kong binubuksan ang bintana para makalanghap ng sariwang hangin, dahil kung matutuklasan ako ng mga kapitbahay, hindi lang ako ang manganganib, ilalagay ko rin sa panganib ang mga kapatid na nag-host sa akin. Matapos manatili sa ganitong uri ng kapaligiran sa mahabang panahon, nagsimulang lumala ang aking pisikal na kondisyon. Hindi ko mapaikot ang hangin sa loob ng bahay, kaya lumala ang aking paghinga, sumikip ang aking dibdib, at kalaunan, nagsimulang sumakit ang aking baga, at madalas akong umuubo. Kapag lumuluhod ako at nagdarasal, nararamdaman kong lalabas na ang likido sa aking bibig. Kapag natutulog ako nang nakatagilid, nararamdaman ko ang pagdaloy ng likido sa aking baga. Kalaunan, nang lumala ito, nagsimula akong umubo ng dugo. Pinayuhan ako ng mga kapatid na pumunta sa ospital, ngunit para makapunta sa ospital at magpatingin sa isang doktor, kailangan kong magparehistro gamit ang aking ID card. Ako ay isang pugante, kaya kung may mangyari, aarestuhin ako at ang mga kapatid na nag-aalaga sa akin ay madadawit, kaya hindi ako nangahas na pumunta sa ospital. Dinalhan ako ng ilang kapatid ng mga tradisyunal na gamot na Tsino, ngunit hindi bumuti ang aking kalagayan pagkatapos inumin ang mga iyon. Umuubo pa rin ako ng dugo. Hindi ako makakain, at nanghina nang nanghina ang aking katawan. Medyo natakot ako, dahil kung patuloy kong hahayaan ang aking kalagayan na hindi magamot at lumala ito, hindi ba ako malalagutan ng hininga sa huli? Hindi ba iyon mangangahulugan na ang aking pag-asa para sa kaligtasan at magandang destinasyon ay mawawala na? Hindi ba mawawalan ng kabuluhan ang mga taon ng pagtalikod, paggugol, at pagsisikap na ginawa ko sa aking pananalig sa Diyos? Hindi ko talaga gustong mamatay. Nang makita kong lumalala ang aking kalagayan sa bawat araw at umuubo ako ng dugo, hindi ko napigilang umiyak, at sobrang miserable ng pakiramdam ko.

Nang maglaon, naghanap ako ng mga bahagi ng salita ng Diyos na angkop sa aking kalagayan, at nabasa ko ang siping ito: “Si Job ay hindi nakipagpalitan sa Diyos, at hindi humiling o humingi sa Diyos. Ang kanyang pagpupuri sa pangalan ng Diyos ay dahil sa dakilang kapangyarihan at awtoridad ng Diyos sa pamumuno sa lahat ng bagay, at hindi nakasalalay sa kung siya ay nagkamit ng pagpapala o hinagupit ng kalamidad. Naniwala siya na kung magbibigay man ng pagpapala ang Diyos sa mga tao o kaya ay magdudulot ng kapahamakan sa kanila, ang kapangyarihan at awtoridad ng Diyos ay hindi magbabago, at dahil dito, anuman ang kalagayan ng isang tao, ang pangalan ng Diyos ay dapat na purihin. Dahil sa kataas-taasang kapangyarihan ng Diyos, pinagpala ang tao, at kapag dumating ang sakuna sa tao, ito ay dahil din sa kataas-taasang kapangyarihan ng Diyos. Ang kapangyarihan at awtoridad ng Diyos ay namamahala at nagsasaayos ng lahat tungkol sa tao; ang pabago-bagong kapalaran ng tao ay pagpapamalas ng kapangyarihan at awtoridad ng Diyos, at kung anuman ang pananaw ng tao, ang pangalan ng Diyos ay dapat na papurihan. Ito ang naranasan at nalaman ni Job sa mga taon ng kanyang buhay. Ang lahat ng mga inisip at ikinilos ni Job ay umabot sa mga tainga ng Diyos, at dumating sa harap ng Diyos, at itinuring na mahalaga ng Diyos. Itinangi ng Diyos ang kaalamang ito ni Job, at pinahalagahan Niya si Job sa pagkakaroon ng ganitong puso. Ang pusong ito ay palaging naghihintay sa utos ng Diyos, at sa lahat ng lugar, at kahit ano pa ang oras o lugar, tinanggap nito ang anumang dumating sa kanya. Walang hiniling si Job sa Diyos. Ang hiningi niya sa sarili niya ay ang maghintay, tumanggap, humarap at sumunod sa lahat ng pagsasaayos na nanggaling sa Diyos; naniwala si Job na ito ang kanyang tungkulin, at ito mismo ang nais ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Matapos basahin ang mga salita ng Diyos, naunawaan ko nang kaunti ang kalooban ng Diyos. Ang katotohanan na lumalala ang aking sakit ay pinahintulutan ng Diyos. Ito ay pagsubok ng Diyos sa akin upang makita kung ako ay may tunay na pananalig at pagsunod. Ngunit noong ako ay nasasaktan, ang tanging iniisip ko ay ang sarili kong buhay, kamatayan, at huling hantungan. Natakot akong mawala ang aking kaligtasan kapag namatay ako. Nakita ko na nananalig ako sa Diyos para lamang magkamit ng mga pagpapala, na sinusubukan kong makipagtawaran sa Diyos, na wala akong konsensya at katwiran na dapat taglay ng isang nilikha, at na wala akong anumang pagsunod sa Diyos. Naalala ko si Job. Hindi mahalaga kung binigyan siya ng Diyos ng malaking kayamanan o pinahintulutan si Satanas na ipagkait sa kanya ang lahat, pinuri niya ang pangalan ng Diyos, at naniwala na magbigay man o mag-alis ang Diyos, ang Diyos ay matuwid. Ang pananalig ni Job sa Diyos ay walang personal na motibo, hindi niya isinaalang-alang ang sarili niyang mga interes, pakinabang, kawalan, at anuman ang ginawa ng Diyos, kaya niyang tumayo sa posisyon ng isang nilikha at sundin lamang ang Diyos. Itinuring niya na mas mahalaga ang pagsunod sa Diyos kaysa sarili niyang buhay. Lalo akong napahiya dahil sa pagkatao at konsensya ni Job. Sa buong panahon ng aking pananalig sa Diyos hanggang sa puntong ito, sinisikap kong makipagtawaran sa Diyos, at napakarebelde at tiwali ko pa rin. Kahit pa ako ay talagang mamatay sa aking sakit, iyon ay pagiging matuwid ng Diyos. Nang mapagtanto ko ito, nalaman ko kung paano harapin ang sakit at kamatayan, kaya naisip ko, “Maging gaano man kalubha ang aking karamdaman, ipagkakatiwala ko ang aking sarili sa mga kamay ng Diyos at magpapasakop sa mga pagsasaayos Niya.”

Isang umaga noong Nobyembre 2016, kung kailan gusto ko nang bumangon, nagsimulang sumakit ang aking baga. Inabot ako ng mahigit-kumulang sampung minuto at kinailangan ko ang buong lakas ko para bumangon at sumandal sa headboard. Noong sandaling iyon, pumasok sa bintana ang napakalamig na hangin, at sobra akong nadesperado. Hindi ko napigilan ang sarili kong umiyak. Maya-maya, nagsimula akong huminga nang mabilis, bumilis ang tibok ng puso ko, naninigas ang buong katawan ko, nahihirapan akong huminga, at ang buong katawan ko’y hindi mapakali. Pakiramdam ko ay malalagutan ako ng hininga anumang oras, at naisip ko na sa pagkakataong ito, baka hindi na ako makaligtas. Nang makita nila ako sa ganitong kalagayan, ang mga kapatid na kasama ko ay labis na nabalisa at hindi nila alam kung ano ang gagawin, kaya tinawagan nila ang isang sister na may-ari ng clinic para puntahan ako. Nagkandarapa siya sa pagbigay sa akin ng IV infusion, subalit kahit naipasok na niya ang karayom, hindi dumaloy ang infusion dahil halos huminto na ang pagdaloy ng aking dugo. Nawawalan ng pag-asang pumunta siya sa pintuan ng silid, umiling, at sinabing, “Wala na tayong magagawa.” Ilang sister ang tumalikod at tahimik na nagpunas ng luha. Alam kong malapit na akong mamatay, at medyo natakot ako. Natakot ako na kung mamamatay na ako, hindi ko makikita ang pagsasakatuparan ng kaharian. Sa sandaling ito, ang mga salita ni Job ay paulit-ulit na bumabalik sa aking isipan: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Naalala ko rin ang sipi ng salita ng Diyos na nabasa ko noon: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, na mapanatili ang iyong dating pagmamahal nang hindi ito hinahayaang maging marupok o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t maaaring mapait ang iyong pagluha o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Lubos na nagbigay inspirasyon sa akin ang mga salita ng Diyos. Takot ako sa kamatayan noon, kaya hindi ko sinunod ang Diyos, ngunit sa pagkakataong ito ay hindi ko na kayang sumuway sa Diyos. Mamatay man ako, wala akong reklamo. Isa akong nilikha, kaya dapat kong sundin ang Diyos. Higit pa rito, masuwerte akong nakatanggap ng ebanghelyo ng Diyos sa mga huling araw at narinig ang mga katotohanang hindi kailanman narinig ng mga banal sa lahat ng nagdaang kapanahunan. Ito ay biyaya at pabor na ng Diyos sa akin. Kahit na ako ay nahaharap sa kamatayan, kailangan ko pa ring magpasalamat sa Diyos! Kaya, kahit nahihirapan, bumigkas ako ng dalawang salita—papel, panulat. Mabilis itong dinala ng mga sister, at sumandal ako sa mga sister at ginamit ko ang buong lakas ko para isulat sa kuwaderno ang: Ang Diyos ay matuwid magpakailanman! Siya ay palaging karapat-dapat sa ating papuri! Noong sandaling tumigil ako sa pagsusulat at bumitaw, unti-unting nagdilim ang aking paningin.

Nag-iyakan ang mga sister at hinawakan ang aking kamay, hinihikayat akong umasa sa Diyos at magpatuloy, ngunit sa pagdanas ng mga katotohanang nasa harapan ko, nadama kong hindi ko na talaga kayang kumapit pa. Naramdaman kong imposible nang mabuhay. Noong oras na iyon, pakiramdam ko ay unti-unting lumulubog ang aking puso sa karagatan, at naglalaho ang mga tunog sa paligid ko. Subalit kung kailan nararamdaman kong wala nang pag-asa, isang sipi ng mga salita ng Diyos ang lumitaw nang napakalinaw sa aking isipan: “Kinakailangan ang pananampalataya ng mga tao kapag may isang bagay na hindi nakikita ng mata lamang, at kinakailangan ang iyong pananampalataya kapag hindi mo mapakawalan ang iyong sariling mga kuru-kuro. Kapag hindi malinaw sa iyo ang gawain ng Diyos, ang kinakailangan mong gawin ay manampalataya at manindigan at tumayong saksi. Nang umabot si Job sa puntong ito, nagpakita sa kanya ang Diyos at nangusap sa kanya. Ibig sabihin, sa pananampalataya mo lamang makikita ang Diyos, at kapag mayroon kang pananampalataya gagawin kang perpekto ng Diyos. Kung walang pananampalataya, hindi Niya ito magagawa” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Ang kaliwanagan sa salita ng Diyos ay nagbigay sa akin ng malaking kaginhawahan at pampatibay-loob. Ang aking buhay ay nagmula sa Diyos, at kung mabuhay o mamatay man ako sa araw na iyon ay nasa mga kamay ng Diyos. Kung walang pahintulot ng Diyos, ni mga puwersa ng kasamaan ni Satanas o karamdaman ay maaaring kumitil sa buhay ko. Hangga’t may isa pang hiningang natitira sa akin, hindi ako maaaring sumuko, at hindi ako dapat panghinaan ng loob o makaramdam ng pagkabigo sa Diyos. Nanalangin ako sa Diyos, “Diyos ko! Bagama’t nahaharap ako sa kamatayan ngayon, lubos kong nadama na Kayo ay laging nasa tabi ko. Diyos ko, nais kong ipagkatiwala ang aking sarili nang buong-buo sa Inyo, at ipinauubaya ko sa Inyo ang aking buhay at kamatayan! Naniniwala ako na kahit anong gawin Niyo, Kayo ay matuwid. Ako ay nakaharap na sa Inyo sa buhay na ito at nakakuha ng kaunting kaalaman tungkol sa Iyo, kaya kahit pa mamatay ako, hindi ako magrereklamo at magsisisi. Kung hindi ako mamamatay ngayon, kung magagawa kong patuloy na mabuhay, handa akong hanapin ang katotohanan, gampanan nang mabuti ang aking tungkulin, at suklian ang Inyong dakilang pagmamahal.” Noong oras na iyon, pinatugtog ng isang sister ang himno na “Dalisay na Pag-ibig na Walang Dungis”: “Ang ‘pagmamahal,’ ay tumutukoy sa isang damdaming dalisay at walang dungis, kung saan ginagamit mo ang iyong puso para magmahal, makaramdam, at maging maalalahanin. Sa pagmamahal walang mga kundisyon, walang mga balakid, at walang distansya. Sa pagmamahal walang paghihinala, walang panlilinlang, at walang katusuhan. Sa pagmamahal walang humihingi ng kapalit at walang karumihan. Kung nagmamahal ka, masaya mong ilalaan ang iyong sarili, masaya mong titiisin ang hirap, makakasundo mo Ako…” (Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang). Matapos marinig ang mga liriko na ito, labis akong nakonsensya. Matapos kong maniwala sa Diyos nang napakatagal, hindi ko naisagawa ang anumang salita ng Diyos, lalo na ang talagang mahalin ang Diyos. Ngayon, mabuhay man ako o mamatay, gusto ko lang ituloy ang pagsunod sa Diyos. Habang pinag-iisipan ko ang mga salita ng Diyos, isang himala ang nangyari. Bago ko pa namalayan, unti-unting lumuwag ang paghinga ko, hindi na gaanong mabilis ang paghinga ko, at naging mas kalmado ang puso ko. Nang makita ng mga sister na bumuti ako, nagpasalamat sila sa Diyos nang may pananabik, at talagang nakita ko ang mga mahimalang gawa ng Diyos. Bagama’t nakahinga na ako nang normal, ang katawan ko’y said na said na, kaya pinayuhan pa rin ako ng aking mga kapatid na maospital. Ibinigay sa akin ng isa sa kanila ang kanyang ID card, ngunit natatakot akong idawit siya. Hinawakan niya ang kamay ko at sinabing, “Sama-sama tayong manalangin sa Diyos. Ang mahalaga ngayon ay makarating sa ospital. Ipagdasal mo lang sa Diyos na makapagpatuloy ka at magiging maayos ito.” Labis akong naantig na hindi ko alam kung ano ang sasabihin, ni wala akong lakas magsalita, kaya’t ang tanging nagawa ko na lang ay tumango, alam kong ang lahat ng ito ay pag-ibig ng Diyos. Pagdating sa ospital, bagama’t may mga pagdududa ang doktor tungkol sa aking ID card, hindi na nila tiningnan nang detalyado ang aking tunay na identidad, at naging medyo maayos naman ang proseso ng paggamot. Unti-unting bumuti ang kalagayan ko, at nakalabas na ako sa ospital pagkalipas ng isang linggo.

Pagkatapos kong ma-discharge sa ospital, nagpatuloy ako sa pamumuhay nang patago. Dahil madalas na arestuhin ang mga kapatid na nasa paligid ko, madalas kong kinailangang lumipat kaagad sa isang bagong lugar, na naging isang napakahirap na gawain para sa akin. Kinailangan kong magsuot ng maskara kapag nagpupunta ako kung saan-saan upang maiwasang mahuli sa camera, ngunit pinahirapan ako nitong huminga. Minsan, habang naglalakad ako sa kalsada nang may suot na maskara, hindi ako makahinga. Napakahirap sumakay sa bus, at nang makasakay na ako, maraming tao sa loob, at kulang sa hangin kaya’t humihinga ako nang malalim. Nanikip at sumakit ang dibdib ko, at kusang nanlaki ang mga mata ko. Naramdaman ko na kapag hindi ako bumaba ng bus, baka mamatay ako sa loob nito. Paulit-ulit akong nanalangin at tumawag sa Diyos sa aking puso, at pagkaraan ng ilang sandali ay bumuti na ang pakiramdam ko. Matapos lumipat nang napakaraming beses, nakaramdam ako ng panghihina, at takot akong hindi ito kakayanin ng aking katawan, at na papatayin ako ng paghihirap na ito kung magpapatuloy ito. Kalaunan, nakita ko ang isang sipi ng mga salita ng Diyos: “Sa yugtong ito ng gawain ay hinihingi sa atin ang lubusang pananampalataya at pag-ibig. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng sangkatauhan, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay masunurin hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Totoo na ang landas ng pagsunod sa Diyos ay likas na malubak at mahirap. Ang pag-uusig ng Partido Komunista sa mga Kristiyano ay hindi tumigil kailanman. Kung nananalig tayo sa Diyos, nanganganib tayong arestuhin, pahirapan, o patayin pa anumang oras, ngunit ginagamit ng Diyos ang gayong mga sitwasyon upang gawing perpekto ang pananalig ng mga tao. Ngayon, pagkatapos maranasan ang mga pag-uusig at kapighatiang ito, alam kong ito rin ang pagdurusa na dapat kong tiisin bilang isang taong nananalig at sumusunod sa Diyos. Kapag naiisip ko ito, nanunumbalik ang aking pananalig.

Sa pagbabalik-tanaw sa mga taon ng aking pananalig sa Diyos, nakita ko na ang Partido Komunista ng Tsina ay gumagamit ng iba’t ibang paraan upang itulak ako, paunti-unti, hanggang sa hindi na ako makalabas, ngunit ang mga salita ng Diyos ay palaging umaakay at nagbibigay-liwanag sa akin. Ngayon, nakikita ko na ang malademonyong diwa ng CCP, at medyo nauunawaan ko na ang karumihan ng paghahanap ng mga pagpapala sa aking pananampalataya, at natutunan ko na kung paano maging makatwiran sa harap ng Diyos. Nakita ko rin ang mga mahimalang gawa ng Diyos. Noong nasa bingit na ako ng kamatayan, ginabayan ako ng Diyos tungo sa mahigpit na pagkapit para makaligtas, at mas malakas na ang aking pananampalataya sa Diyos. Ang lahat ng ito ay mga bagay na hindi ko kailanman makakamit sa isang komportableng kapaligiran. Nagpasya ako na gaano man ako usigin ng CCP, o maging gaano man kabigat o kahirap ang mga bagay na darating, susundin ko ang Diyos, gagawin ko nang maayos ang aking tungkulin, at susuklian ko ang pagmamahal ng Diyos.


27. Ang Bunga ng Pagbabahagi ng Ebanghelyo

Ni Patricia, Timog Korea

Noong Setyembre 2017, may nakilala akong isang Pinay na Kristiyano online na nagngangalang Teresa. Sinabi niyang wala siyang anumang nakukuha mula sa mga church service, at nakita niyang parami nang parami ang ibang mananampalataya na sumusunod sa mga sekular na kalakaran. Mapanglaw sa kanya ang kanyang simbahan, at gusto niyang maghanap ng isang may gawain ng Banal na Espiritu. Sinabi niya ring gusto niyang magbasa pa ng mas maraming salita ng Diyos, kilalanin Siya, at magbagong-buhay. Nang makita ang kanyang espirituwal na pananabik, gusto kong ibahagi sa kanya ang ebanghelyo nang sa gayon ay marinig niya ang tinig ng Diyos at tanggapin ang gawain ng Diyos sa mga huling araw. Isang beses, tinanong ko siya kung anong gusto niyang makuha sa kanyang pananampalataya. Sabi niya, “Gusto kong pumunta sa kaharian ng Diyos at makasama Siya magpakailanman, pero makasalanan ako, at hindi ako karapat-dapat sa Kanyang kaharian.” Sinabi ko sa kanya na kailangan nating maunawaan ang mga pamantayan ng kaharian ng Diyos kung gusto nating makapasok, at tinanong ko kung gusto niyang malaman ang tungkol sa aspetong ito ng katotohanan. Talagang tuwang-tuwa niyang sinabing, “Oo naman!” Nakita kong isa siyang tunay na mananampalataya na gusto itong siyasatin, kaya sabik akong magbahagi ng patotoo tungkol sa gawain ng Diyos sa mga huling araw. Pero oras na para bumalik siya sa trabaho, kaya kinailangan naming tapusin ang aming kuwentuhan sa araw na iyon.

Kalaunan, naging sobrang abala siya sa kanyang trabaho, nagtatrabaho mula umagang-umaga hanggang gabing-gabi, at pagod na pagod siya pagkatapos ng trabaho at kailangang magpahinga. Bukod pa roon, kinailangan niyang gugulin ang kakaunting oras na mayroon siya bawat linggo sa pagpunta sa mga church service, kaya walang masyadong pagkakataon para makapagkuwentuhan kami. Halos palagi siyang nasa trabaho sa tuwing kinokontak ko siya, kaya wala talaga kaming panahon para mag-usap. Hindi nagtagal ay nagsimula akong panghinaan ng loob. Iniisip ko na kailangan naming mag-usap online dahil wala kami sa iisang bansa, kaya kung wala siyang panahon para mag-log in papaano ko maibabahagi sa kanya ang gawain ng Diyos sa mga huling araw? Nagsimula kong isipin na wala akong magagawa, kaya dapat kong kalimutan ito. Baka may ibang magbabahagi ng ebanghelyo sa kanya. Noong pasuko na sana ako, naalala ko ang isang bagay na sinabi ng Diyos: “Alam mo ba ang pasaning nasa iyong mga balikat, ang iyong atas, at ang iyong responsabilidad? Nasaan ang iyong pakiramdam ng makasaysayang misyon? Paano ka magsisilbi nang sapat bilang isang panginoon sa susunod na kapanahunan? Mayroon ka bang matibay na paninindigan ng pagiging panginoon? Paano mo ipaliliwanag ang panginoon ng lahat ng bagay? Ito ba talaga ang panginoon ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pagsulong ng susunod na yugto ng gawain? Ilang tao ang naghihintay sa iyo na maging pastol nila? Mabigat ba ang iyong gawain? Sila ay dukha, kaawa-awa, bulag, at nalilito, dumaraing sa kadiliman—nasaan ang daan? Lubha silang nananabik sa liwanag, tulad ng isang bulalakaw, upang biglang bumulusok at itaboy ang mga puwersa ng kadiliman na nang-api sa tao sa loob ng maraming taon. Sino ang makakaalam kung gaano sila sabik na umaasa, at gaano sila nananabik, araw at gabi, para dito? Kahit sa isang araw na nagdaraan ang kumikinang na liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagluha? Grabe ang kasawian ng marurupok na espiritung ito na hindi kailanman napagkalooban ng kapahingahan, at matagal nang patuloy na nakatali sa kalagayang ito ng walang-awang mga gapos at malamig na kasaysayan. At sino na ang nakarinig sa ingay ng kanilang pagdaing? Sino na ang nakakita sa kanilang kaawa-awang kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdaranas ng gayong paghihirap? Kunsabagay, ang sangkatauhan ang kapus-palad na mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masamang nilalang ang sangkatauhan? Nalimutan mo na ba na isa ka sa mga biktima? Hindi ka ba handang patuloy na mabuhay, dala ng iyong pagmamahal sa Diyos, upang iligtas ang mga natirang buhay na ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang laman at dugo?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). Nang mapag-isipan ang mga salita ng Diyos, talagang nakonsensya ako. Hindi ko pa nagagawa ang lahat para ibahagi sa kanya ang ebanghelyo, at ni hindi ko pa nga nasasabi sa kanya na ang Panginoong Jesus ay nagbalik na. May taos-puso siyang pananampalataya sa Panginoon at inaasam na maunawaan ang Kanyang kalooban, pero siya ay nasa espirituwal na kadiliman, walang panustos. Kung susukuan ko siya kung kailan kailangang-kailangan niya ng tulong, kailan niya maririnig ang tinig ng Diyos? Ngayong lumalaki na ang mga sakuna, kung hindi ako nagpatotoo kaagad sa gawain ng Diyos sa mga huling araw, maaaring mapalampas niya ang kaligtasan. Lalong sumama ang pakiramdam ko sa isiping iyon, at nagdasal sa Diyos, “Diyos ko, alam kong lahat ay posible sa Iyo. Gusto kong gawin ang lahat ng makakaya ko para ibahagi ang ebanghelyo kay Sister Teresa. Pakiusap, gabayan Mo po ako.” Matapos magdasal, bigla kong naisip na kulang siya sa oras, pero puwede akong maagang magtakda ng oras para makapagdasal kami nang sabay. Kaya tinanong ko siya tungkol dito at agad siyang sumang-ayon. Bandang alas singko ng umaga araw-araw ang itinakda naming oras. Talagang abala ako sa tungkulin ko noong panahong iyon, at inaabot ako ng gabi sa pagtatrabaho araw-araw. Iniisip kong halos hindi ako makakatulog kung kailangan kong gumising nang ganoon kaaga. Pero sinabi ko sa sarili ko na kung aalalahanin ko ang pisikal kong kaginhawaan, maaantala nito ang paglapit ni Teresa sa harap ng Diyos. Nakonsensya ako tungkol doon. Naalala kong sinabi ng Diyos: “Ang laman ay pagmamay-ari ni Satanas. Sa loob nito ay mayroong maluluhong pagnanasa, iniisip lamang nito ang sarili nito, nais nitong magtamasa ng kaginhawahan at magsaya sa paglilibang, magumon sa kakuparan at katamaran, at matapos itong bigyang-kasiyahan nang bahagya ay kakainin kayo nito sa bandang huli” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Alam kong ang pagbibigay-kasiyahan sa laman ay nangangahulugang pagbibigay-kasiyahan kay Satanas. Mabibigo akong magpatotoo at gawin ang tungkulin ko, at mawawalan ng pagkakataong magpatotoo sa gawain ng Diyos sa mga huling araw. Nagdasal ako, handang talikuran ang laman. Kahit pa kailanganin kong magbayad ng higit pang halaga, kailangan kong ibahagi ang ebanghelyo sa kanya. Nagsimula kaming magpulong para sa napakaagang pagdarasal, at nang umusal ako nang talagang taos-pusong dasal para sa kanya, umaasang mas magkakaroon siya ng oras para makapagbahaginan kami sa mga salita ng Diyos, seryosong-seryoso niyang sinabi sa akin, “Nararamdaman ko kung gaano ka katotoo. Salamat sa iyong dasal. Talagang naantig ako.” Masarap sa pakiramdam nang marinig kong sabihin niya ito, at nakita kong nararamdaman talaga ng mga tao kapag totoo sa kanila ang isang tao. Tahimik akong nagpasya sa Diyos na sisiguruhin kong ibabahagi ko sa kanya ang patotoo ng gawain ng Diyos sa mga huling araw. Kaya iminungkahi ko sa kanya na maglaan kami ng ilang oras para magkasamang magbahaginan. Sumang-ayon siya, at nagawang isingit ang tatlumpung minutong pagbabahaginan araw-araw, at binanggit niyang muli na gusto niyang malaman kung paano makapasok sa kaharian ng Diyos.

Pinag-usapan namin iyon sa aming pagbabahaginan nang sumunod na araw mismo. Sinabi ko, “Bawat mananampalataya ay gustong makapasok sa kaharian ng langit, kaya anong kailangan nating gawin? Kailangan nating makinig sa Panginoon. Sinabi ng Panginoong Jesus: ‘Hindi ang bawat nagsasabi sa Akin, Panginoon, Panginoon, ay papasok sa kaharian ng langit; kundi ang gumaganap ng kalooban ng Aking Ama na nasa langit’ (Mateo 7:21). Napakaklaro ng Panginoon. Ang susi sa pagpasok sa kaharian ng langit ay gawin ang kalooban ng Diyos. Anong ibig sabihin niyon? Sa madaling salita, ang paggawa sa kalooban ng Diyos ay pagsasagawa ng mga salita ng Panginoon at pagsunod sa Kanyang mga kautusan. Nangangahulugan iyon ng pagwawaksi sa kasalanan at pagsasagawa ng mga salita ng Diyos, at pagmamahal at pagpapasakop sa Diyos nang mula sa puso. Ang mga taong palaging nagsisinungaling, nagkakasala, nilalabanan ang Diyos, at sumasalungat sa Kanyang mga hinihingi ay hindi ginagawa ang Kanyang kalooban, kaya’t karapat-dapat ba silang makapasok sa kaharian ng langit?” Sabi niya, “Hindi. Palagi tayong nagsisinungaling, nagkakasala sa ating mga salita, at mas maraming mananampalataya ang sumusunod sa makamundong kalakaran, naghahabol ng pera. Hindi natin tunay na sinasamba ang Diyos at kahit ang mga pastor ay walang ipinagkaiba. Paano tayo makakapasok sa kaharian ng langit sa ganoong paraan?” Sumagot ako, “Oo. Natubos tayo ng Panginoong Jesus at ang ating mga kasalanan ay pinatawad, pero patuloy tayong nagsisinungaling at nagkakasala. Nagkakasala tayo sa araw, nangungumpisal sa gabi. Sabi ng Bibliya: ‘Kung walang kabanalan, walang taong makakakita sa Panginoon’ (Mga Hebreo 12:14). Hindi tayo banal ngayon, at hindi tayo karapat-dapat sa kaharian ng Diyos sa ganitong paraan. Ngunit gusto ng lahat na maligtas at makapasok sa Kanyang kaharian. Kung gayon paano ito ginagawa ng Diyos para sa atin? Sinasabi ng Bibliya: ‘Ay gayon din naman si Cristo; na inihandog na minsan upang dalhin ang mga kasalanan ng marami, sa ikalawa’y pakikita na hiwalay sa kasalanan, sa ikaliligtas ng mga nagsisipaghintay sa Kanya’ (Mga Hebreo 9:28). Muling paparito ang Panginoon sa mga huling araw para iligtas tayo, para ganap tayong palayain mula sa mga gapos ng kasalanan, para gawin tayong mga taong nagpapasakop sa Diyos at ginagawa ang Kanyang kalooban, nang sa gayon ay ganap tayong maligtas at makapasok sa Kanyang kaharian.” Tuwang-tuwa siyang marinig ito, at sinabing, “Gusto kong tumigil sa pagkakasala. Paano tayo ililigtas ng Diyos mula sa kasalanan?” Pinadalhan ko siya ng ilang bersikulo ng Kasulatan: “Gawin Mo silang banal sa pamamagitan ng Iyong katotohanan: ang salita Mo’y katotohanan” (Juan 17:17). “At nakita ko sa kanang kamay Niyaong nakaupo sa luklukan ang isang aklat na may sulat sa loob at sa labas, na tinatakang mahigpit ng pitong tatak. At nakakita ako ng isang malakas na anghel na nagtatanyag ng malakas na tinig, ‘Sinong karapatdapat magbukas ng aklat, at magtanggal ng mga tatak nito?’” (Pahayag 5:1–2). “Masdan mo ang Leon ng angkan ni Juda, ang Ugat ni David, ay nagtagumpay na buksan ang aklat at ang pitong selyo nito” (Pahayag 5:5). Sabi ko, “Sinabi ng Panginoon na gagamitin Niya ang katotohanan para pabanalin ang sangkatauhan, at parehong sinasabi ng Pahayag at ng Aklat ni Daniel na isang selyadong libro ang mabubuksan sa mga huling araw. Ang librong ito ay tumutukoy sa mga bagong salitang binigkas ng Diyos sa mga huling araw, at ito ang katotohanang magpapabanal sa sangkatauhan. Tanging ang Diyos Mismo ang makapagbubukas ng libro at makapagpapahayag ng katotohanan para iligtas ang sangkatauhan. Maraming binibigkas na katotohanan ang Panginoon para dalisayin at baguhin tayo, para iligtas tayo mula sa kasalanan pagparito Niya sa mga huling araw. Maraming beses ding sinasabi ng Aklat ng Pahayag, ‘Ang may pakinig, ay makinig sa sinasabi ng Espiritu sa mga iglesia’ (Pahayag mga Kapitulo 2, 3). Kakausapin ng Diyos ang mga iglesia sa mga huling araw. Kailangan lang nating pakinggan ang Kanyang tinig. Hindi natin masasalubong ang Panginoon maliban na lang kung maririnig natin ang Kanyang tinig, at ito ang tanging pagkakataon natin para madalisay at maligtas ng Diyos, para maging karapat-dapat sa Kanyang kaharian.”

Sa puntong ito ng pagbabahagi, tinanong ako ni Teresa, “Bakit kailangan ng Panginoon na bumigkas ng mga bagong salita sa mga huling araw? Buong buhay kong nabasa ang Bibliya at binigyan ako nito ng pananampalataya at napakaraming itinuro sa akin, tinuturuan ako ng pagpapaubaya, pasensya, at pagpapatawad. Pakiramdam ko ay sapat na ang Bibilia, at palaging sinasabi ng aming pastor na ang lahat ng salita ng Diyos ay nasa Bibliya, na walang anuman sa labas nito ang salita ng Diyos.” Nakita kong may ilang kuru-kuro si Teresa tungkol sa pagsasalita ng Panginoon sa mga huling araw, na hindi niya tinatanggap ito, kaya hindi ko direktang pinabulaanan ang kanyang sinabi. Ibinahagi ko ang sarili kong karanasan sa kanya. Sabi ko, “Ganyan din ang iniisip ko dati. Akala ko lahat ng sinabi ng Panginoon ay nasa Bibliya, at walang anumang mga bagong salita mula sa Diyos na wala rito. Pero kalaunan, narinig kong may binanggit ang isang kapatid na isang bagay na sinabi ng Panginoong Jesus na nagpabago sa pagtingin ko rito. Sinabi ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Napakalinaw ng Panginoong Jesus tungkol doon. Sinabi Niyang napakarami pa Niyang mga bagay na ibabahagi, pero kulang sa tayog ang mga tao at hindi ito kakayanin nang panahong iyon. Mas magsasalita pa Siya sa mga huling araw para gabayan ang mga tao na makaunawa at makapasok sa lahat ng katotohanan, para mapalaya tayo mula sa mga gapos ng kasalanan at ganap na maligtas. Isipin mo ang isang maliit na bata. Noong siya ay bata pa at tinuturuan siya ng kanyang ina na magsalita at maglakad, sasabihin ba niya sa kanya na magkaroon ng magandang kabuhayan para maalagaan niya ang kanyang Nanay at Tatay? Siyempre hindi. Napakabata pa niya para maunawaan iyon, kaya sa ganoong edad, sasabihin lang sa kanya ng mga magulang niya ang mga bagay na kaya niyang maunawaan. Tapos paglaki niya at natuto nang higit pa, mas magkukwento sila sa kanya ng tungkol sa buhay, tulad ng kung paano maghanap ng trabaho at magkaroon ng pamilya. Parang ganoon lang din ang Panginoong Jesus na ginagawa ang gawain ng pagtubos sa Kapanahunan ng Biyaya batay sa hinihingi ng Kanyang plano ng pamamahala at ng mga tao, ipinapahayag ang paraan ng pagsisisi, tinuturuan ang mga taong magpakumbaba at magparaya, na bumuhat ng krus, at patawarin ang iba nang makapitongpung pitong beses. Pero may iba pang bagay na hindi sinabi ng Panginoong Jesus sa mga tao—ang lahat ng katotohanan para dalisayin at iligtas ang sangkatauhan. Itinabi Niya ang mga ito para sa pagparito ng Panginoon sa mga huling araw, at ito ang selyadong libro na ipinropesiya sa Aklat ng Pahayag. Sa loob ng 2,000 taon na ito, walang nagbasa ng librong iyon, dahil hindi ito nabuksan hanggang sa bumalik ang Panginoon sa mga huling araw. Tingin mo, posible bang nasa Bibliya ang kung anong nakasulat sa librong iyon?” Seryoso niyang sinabing, “Hindi maaaring nakapaloob ito sa Bibliya.” Ilang beses pa akong nagbahagi sa kanya tungkol dito hanggang sa sinabi niyang naunawaan niya ito.

Akala ko nalutas na ang mga kuru-kuro ni Sister Teresa, pero kinabukasan, nang banggitin ko ulit ang pagsasalita ng Panginoon ng mga bagong salita sa mga huling araw, sinabi niyang ang lahat ng salita ng Diyos para sa mga huling araw ay nasa Bibliya dapat. Noong una, akala ko nagkamali ako ng dinig, ngunit matapos kong makumpirma sa kanya, labis akong nadismaya at pinanghinaan ako ng loob. Naisip ko na, unang-una, napakahirap magtakda ng oras sa kanya, at ngayon, hindi pa rin niya nauunawaan kahit na ilang beses ko itong ipinaliwanag. Mauunawaan ba niya ito? Hindi ako nagsalita, pero naiisip ko nang umatras. Pero napagtanto kong hindi naman sa wala siyang nakuhang kahit ano mula sa aming pagbabahaginan. Ang limitahan ang isang tao nang ganoon kadali ay hindi naaayon sa kalooban ng Diyos. Tapos ay bigla kong naalala ito mula sa mga salita ng Diyos: “Kung ipinagkatiwala sa iyo ng Diyos ang tungkulin ng pagpapalaganap ng ebanghelyo, dapat mong tanggapin ang atas ng Diyos, nang may paggalang at pagsunod. Dapat mong pagsikapang tratuhin ang bawat taong nagsisiyasat sa tunay na daan nang may pagmamahal at pasensya, at dapat magawa mong magtiis ng paghihirap at magpakapagod. Maging masigasig sa pag-ako ng responsibilidad para sa pagpapalaganap ng ebanghelyo; magbigay ng malinaw na pagbabahagi tungkol sa katotohanan, nang sa gayon ay maaari mo itong iulat sa Diyos. Ito dapat ang saloobin ng isang tao sa pagganap sa kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). “Kung paulit-ulit na nagtatanong ang isang taong nagsisiyasat ng tunay na daan, paano ka dapat sumagot? Dapat ayos lang sa iyo ang paglalaan ng oras at abala upang sagutin sila, at dapat maghanap ng paraan upang malinaw na magbahagi tungkol sa kanilang katanungan, hanggang sa maunawaan nila at hindi na muli pang magtanong dito. Sa gayon ay natupad mo ang iyong responsabilidad, at magiging malaya sa pagkakonsiyensiya ang iyong puso. Ang pinakamahalaga, magiging malaya ka sa pagkakonsiyensiya sa Diyos sa bagay na ito, dahil ang tungkuling ito, ang responsabilidad na ito, ay ipinagkatiwala sa iyo ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Nahiya ako sa sarili ko nang maisip ko kung anong hinihingi ng Diyos. Ilang beses lang akong nagbahagi, pero ayokong patuloy na subukan dahil hindi pa niya binibitiwan ang kanyang mga kuru-kuro. Hindi ako naging mapagmahal. Napakarami ko ring kuru-kuro noong una akong naging isang mananampalataya, pero paulit-ulit na nagbahagi sa akin ang mga kapatid, at ipinagdasal ako bago ko nabitiwan ang mga kuru-kurong iyon, at humarap sa Diyos para tanggapin ang Kanyang kaligtasan. Ito ay dahil sa pagmamahal at pagpaparaya ng Diyos. Kaya bakit hindi ko nagawang matiyagang magbahagi sa kanya noong ibinabahagi ko ang ebanghelyo? Sa puntong ito, nagdasal ako sa Diyos, “O Diyos, kung isa siya sa Iyong mga tupa, pakiusap, gabayan Mo po ako. Gagawin ko po ang lahat ng makakaya ko para makipagtulungan sa Iyo.” Matapos magdasal, naisip ko kung paanong ang Bibliya ang naging pundasyon ng pananampalataya ni Teresa sa lahat ng mga taong iyon. Kauna-unawa na hindi niya kaagad lubos na matanggap nang marinig niya na ang mga bagong salita ng Diyos para sa mga huling araw ay wala sa Bibliya. Naisip kong puwede ko siyang kausapin tungkol dito mula sa ibang pananaw. Pagkatapos noon, nagbahagi ako ng dalawang sipi ng mga salita ng Diyos sa kanya: “Ang Diyos Mismo ang buhay, at ang katotohanan, at sabay na umiiral ang Kanyang buhay at katotohanan. Ang mga walang kakayahang magkamit ng katotohanan ay hindi kailanman magkakamit ang buhay. Kung wala ang patnubay, pag-alalay, at pagtustos ng katotohanan, ang tanging makakamit mo lamang ay mga salita, mga doktrina, at, higit sa lahat, kamatayan. Laging naririyan ang buhay ng Diyos, at umiiral nang sabay ang Kanyang katotohanan at buhay. Kung hindi mo matatagpuan ang pinagmulan ng katotohanan, kung gayon ay hindi mo makakamit ang pampalusog ng buhay; kung hindi mo makakamit ang panustos ng buhay, kung gayon tiyak na hindi ka magkakaroon ng katotohanan, kaya bukod sa mga guni-guni at mga kuru-kuro, ang kabuuan ng katawan mo ay magiging walang iba kundi ang laman mo—ang umaalingasaw mong laman. Dapat mong malaman na hindi itinuturing na buhay ang mga salita ng mga aklat, hindi maaaring sambahin na katotohanan ang mga talaan ng kasaysayan, at hindi maaaring magsilbing isang ulat ng mga salitang sinasabi ng Diyos sa kasalukuyan ang mga tuntunin ng nakalipas. Tanging ang mga inihahayag lamang ng Diyos kapag pumaparito Siya sa lupa at namumuhay kasama ng tao ang katotohanan, ang buhay, ang kalooban ng Diyos, at ang Kanyang kasalukuyang paraan ng paggawa” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). “Ang katotohanan na nais Kong ipaliwanag dito ay ito: Kung ano at kung anong mayroon ang Diyos ay di-nauubos magpakailanman at walang katapusan. Ang Diyos ang pinagmumulan ng buhay at ng lahat ng bagay; hindi Siya maaaring maarok ng anumang nilalang. Ang panghuli, dapat Kong patuloy na ipaalala sa lahat: Huwag na muling lagyan ng limitasyon ang Diyos batay sa mga aklat, mga salita, o sa Kanyang nakaraang mga pagbigkas kahit kailan. Mayroon lamang iisang salita na naglalarawan ng katangian ng gawain ng Diyos: bago. Ayaw Niyang tahakin ang lumang mga landas o ulitin ang Kanyang gawain; higit pa riyan, ayaw Niyang sambahin Siya ng mga tao sa pamamagitan ng paglalagay sa Kanya ng limitasyon sa loob ng partikular na saklaw. Ito ang disposisyon ng Diyos” (Ang Salita, Vol. I. Ang Pagpapakita at Gawain ng Diyos. Pangwakas na Pananalita). Pagkatapos niyon, nagbahagi ako sa kanya, “Ang Diyos ang Lumikha, at ang Kanyang karunungan ay walang hanggan. Palaging kaya ng Diyos na magpahayag ng mas maraming katotohanan batay sa Kanyang plano ng gawain at sa mga pangangailangan ng sangkatauhan. Paano Siya malilimitahan sa kung anong sinasabi sa Bibliya? Hindi ba’t pagkukulong iyon sa Diyos sa kung anong nilalaman ng Bibliya?” Tapos ikinuwento ko sa kanya ang pabulang Chinese tungkol sa palaka na nasa ilalim ng isang balon. Sabi ko, “May isang palakang nakatira sa ilalim ng isang balon, at nakikita lang ang langit sa bukana ng balon, kaya akala nito ay kasinglaki lang ng bukana na iyon ang langit. Tapos isang araw, napakalakas ng bumuhos na ulan dahil sa isang malaking bagyo na puwede itong tumalon palabas ng balon. Nakita nito ang walang hanggang kalawakan ng kalangitan, na sa totoo ay mas malaki ito kaysa sa bukana ng balon. Napagtanto nitong hindi lang nito nakita ang buong kalangitan dahil nasa ilalim ito ng balon.” Sinabi kong ganoon din ang naramdaman ko, at na ang pagkakaunawa ko sa Diyos ay talagang naging mababaw. Napakadakila ng Diyos, at napakaliit natin. Masagana ang Diyos! Ang Kanyang mga salita ay gaya ng buhay na tubig, magpakailanmang dumadaloy at walang hanggan. Hindi natin kailanman malalaman kung ano ang mayroon at ano Siya sa pamamagitan ng sarili nating pangangatwiran. Paano natin malilimitahan ang Diyos? Sinabi ng Panginoong Jesus: “Ako ang daan, ang katotohanan, at ang buhay” (Juan 14:6). Ang Diyos ang bukal ng buhay. Tinanong ko siya kung kayang magpahayag ng Diyos nang mas maraming katotohanan kaysa sa kung anong nasa Bibliya, mga bagay na mas mataas pa kaysa doon, lahat ng kinakailangan ng mga tao sa mga huling araw. Sabi niya, “Siyempre, kaya Niya.” Nakikita kong unti-unti nang nawawala ang kanyang mga kuru-kuro, bumubukas na ang kanyang puso. Ipinadala ko sa kanya ang parehong bersikulong iyon: “Ang may pakinig, ay makinig sa sinasabi ng Espiritu sa mga iglesia” (Pahayag 2:7). Sinabi ko sa kanya na kung anong sinasabi ng Espiritu sa mga iglesia ay iyon mismo ang sinasabi ng Panginoong Jesus pagbalik Niya sa mga huling araw. At may tala ang Bibliya ng kung anong sinabi at ginawa ng Diyos sa Kapanahunan ng Kautusan at Kapanahunan ng Biyaya. Lahat iyon ay itinala ng mga tao at pagkatapos ay pinagsama-sama sa isang aklat matapos gawin ng Diyos ang gawaing iyon. Nang tanungin ko siya kung maaari bang bago pa man ay napapaloob na sa Bibliya ang mga bagong salitang ipinahayag ng Panginoong Jesus nang Siya ay bumalik, ngumiti siya at sinabing, “Nauunawaan ko na ngayon. Ang mga salita ng Panginoon nang Siya ay bumalik ay wala sa Bibliya, at maaaring bumigkas ng mga salita ang Diyos na wala sa Bibliya.” Talagang labis siyang naantig, at sinabing hindi masyadong nauunawaan ng mga tao ang Diyos. Gusto niyang mas magbasa pa ng mga salita ng Diyos para mas maunawaan Siya.

Tuwang-tuwa ako, at labis na nagpapasalamat sa patnubay ng Diyos, na makitang kinikilala ni Teresa na magbabalik ang Panginoon at magsasalitang muli. Kaya tinanong ko siya, “Bilang magbabalik ang Panginoon at mas magsasalita pa, ano sa tingin mo ang paraan na gagamitin Niya para sa Kanyang mga pagbigkas?” Sabi niya, “Sa pamamagitan ng Espiritu.” Sinabi ko sa kanya na ganoon din ang naisip ko dati, pero siniyasat ko ang Kasulatan kasama ang mga kapatid at nakita na sinasabi nitong: “Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito” (Lucas 17:24–25); “At kung paano ang nangyari sa mga kaarawan ni Noe, ay gayon din naman ang mangyayari sa mga kaarawan ng Anak ng tao” (Lucas 17:26); “Kayo rin ay magsihanda; sapagkat paririto ang Anak ng tao sa oras na hindi ninyo iniisip” (Mateo 24:44). Sabi ko, “Binabanggit ng lahat ng bersikulong ito na magbabalik ang Panginoon bilang ‘ang Anak ng tao.’ Ang Anak ng tao ay nangangahulugan na Siya ay ipinanganak ng tao at may normal na katauhan. Hindi Siya matatawag na ganoon kung Siya ay nasa espirituwal na anyo. Ang Diyos na si Jehova ay nasa espirituwal na anyo, kaya hindi Siya tinawag na Anak ng tao. Ibig sabihin noon ang Panginoon ay bumalik sa katawang-tao sa mga huling araw. Kung Siya ay pumarito sa isang muling nabuhay na espirituwal na katawan, pumaparito sakay ng isang ulap at lantarang nagpapakita sa lahat ng tao, magpapatirapa ang lahat, manginginig sa takot, at walang magtatangkang tanggihan Siya. Kung gayon, paanong ang mga salita ng Panginoon na, ‘kailangan muna Siyang magbata ng maraming bagay at itakwil ng lahing ito’ ay maisasakatuparan?” Mukhang may kung anong pinagninilayan si Teresa, kaya nagpatuloy ako para tanungin siya, “Kapag nagpakita at gumawa na ang Panginoon sa mga huling araw, bakit Siya magpapasyang pumarito sa katawang-tao at hindi bilang isang Espiritu?” Umiling siya. Sabi ko, “Hindi nakikita o nahahawakan ng tao ang Diyos sa espirituwal na anyo. Kung biglang magpakita ang isang espirituwal na katawan at nagsalita, anong mararamdaman mo?” Sabi niya, “Matatakot.” Tumugon ako, “Oo, matatakot at malilito ang mga tao. Gusto ba ng Diyos na matakot ang lahat kapag kinakausap Niya tayo? Talagang hindi. Masyado nang nadungisan ang tiwaling sangkatauhan; hindi tayo karapat-dapat na makita ang Espiritu ng Diyos. Mamamatay lang tayo kapag nakita natin ang Espiritu ng Diyos. Kaya napakahalaga para sa atin, na tiwaling sangkatauhan, na pumarito ang Diyos sa katawang-tao sa mga huling araw upang magpahayag ng mga katotohanan para sa ating kaligtasan.” Pagkatapos niyon, binasa ko sa kanya ang dalawa pang sipi ng mga salita ng Diyos: “Ang pagliligtas ng Diyos sa tao ay hindi direktang ginagawa gamit ang pamamaraan ng Espiritu at pagkakakilanlan ng Espiritu, sapagkat ang Kanyang Espiritu ay hindi maaaring mahawakan o makita ng tao, at hindi Siya maaaring malapitan ng tao. Kung sinubukan Niyang direktang iligtas ang tao sa paraan ng Espiritu, hindi magagawa ng tao na tanggapin ang Kanyang pagliligtas. Kung hindi isinuot ng Diyos ang panlabas na anyo ng isang nilalang na tao, hindi magkakaroon ang tao ng paraan para tanggapin ang kaligtasang ito. Sapagkat walang paraan ang tao upang makalapit sa Kanya, katulad ng walang nakalapit sa ulap ni Jehova. Personal Niyang magagawa ang salita sa lahat ng sumusunod sa Kanya sa pamamagitan lamang ng pagiging isang nilikhang tao, ibig sabihin, sa pamamagitan ng paglalagay ng Kanyang salita sa Kanyang magiging katawang-tao. Sa ganitong paraan lamang maaaring personal na makita at marinig ng tao ang Kanyang salita, at higit pa rito, taglayin ang Kanyang salita, at nang sa gayon ay lubusang mailigtas. Kung ang Diyos ay hindi naging katawang-tao, walang nagtataglay ng laman at dugo ang makakatanggap ng ganoon kadakilang kaligtasan, at wala rin kahit isang tao ang maliligtas. Kung ang Espiritu ng Diyos ay gumawa nang direkta sa gitna ng sangkatauhan, ang buong sangkatauhan ay babagsak o di kaya ay ganap na mabibihag ni Satanas dahil hindi kaya ng tao na makalapit sa Diyos” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4). “Ito ang kabutihan ng pagkakatawang-tao ng Diyos: Mapakikinabangan Niya ang kaalaman ng sangkatauhan at magagamit ang wika ng tao upang magsalita sa mga tao, at upang ipahayag ang Kanyang kalooban. Ipinaliwanag Niya o ‘isinalin’ sa tao ang Kanyang malalim, maka-Diyos na wika na nahihirapan ang mga taong maunawaan sa wika ng tao, sa paraan ng tao. Nakatulong ito sa mga tao na maunawaan ang Kanyang kalooban at malaman kung ano ang nais Niyang gawin. Nagagawa rin Niyang makipag-usap sa mga tao mula sa pananaw ng tao, gamit ang wika ng tao, at magbigay-alam sa mga tao sa paraang nauunawaan nila. Nagagawa pa nga Niyang magsalita at gumawa gamit ang wika at kaalaman ng tao nang maaaring maramdaman ng mga tao ang kagandahang-loob at pagiging malapit ng Diyos, nang maaaring makita nila ang Kanyang puso” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo III). Pagkatapos basahin ang mga salita ng Diyos, ipinagpatuloy ko ang aking pagbabahagi: “Nagpasya ang Diyos na pumarito sa katawang-tao, at mamuhay ng isang tunay na buhay kasama natin para mas mapalapit Siya sa atin, at mabigyan tayo ng katotohanan para iligtas tayo. Parang mga magulang lang sa kanilang anak. Gugustuhin ba ng magulang na matakot ang kanyang anak sa tuwing nakikita siya nito? Siyempre hindi. Hindi kailanman gugustuhin ng mga magulang na matakot ang kanilang anak, na magtago sa tuwing nakikita sila nito, kaya paano ang Diyos? Kung nagsalita lang mula sa kalangitan ang Diyos, matatakot tayo at lalayo sa Kanya. Ayaw ng Diyos na lumayo tayo, na maramdaman nating mahirap na mapalapit sa Kanya, kaya ang pagbabalik ng Panginoon sa mga huling araw ay tulad lang noong nagpakita at gumawa ang Panginoong Jesus. Pumarito Siya sa katawang-tao, bilang isang regular na normal na Anak ng tao, kumakain at nakikipag-usap sa Kanyang mga disipulo, at palaging tumutulong na lutasin ang kanilang mga problema at pagkalito. Ang makita ang tunay na nabubuhay na Diyos na talagang namumuhay kasama ng tao ay nakakatulong sa ating maramdaman na mas malapit tayo sa Diyos. Nais nating mas mapalapit sa Kanya, na sumandal sa Kanya. Ang Diyos na nagkatawang-tao ay kayang makisalamuha sa atin nang walang anumang distansiya, at puwede Niyang gamitin ang sarili nating wika para ipahayag ang katotohanan, para tustusan at alagaan tayo. Puwede Siyang gumamit ng mga halimbawa at analohiya para mas maunawaan natin ang Kanyang kalooban, at pagkatapos ay mas madali na para sa atin na makaunawa at makapasok sa katotohanan. Napakapraktikal ng pagmamahal sa atin ng Diyos, napakatotoo! Sa pamamagitan ng pagiging tao, tinitiis ng Diyos ang napakalaking kahihiyan at pagdurusa para magsalita at gumawa para maunawaan natin ang katotohanan, mapalaya sa kasalanan, at ganap na maligtas. Ito ang Kanyang kaligtasan para sa tiwaling sangkatauhan.” Sa puntong ito, napaiyak si Teresa. Sabi niya, “Nauunawaan ko na ngayon. Nagbabalik ang Panginoon sa anyong katawang-tao sa mga huling araw. Gusto ko ring makasama natin ang Diyos sa katawang-tao. Nagbayad ng ganoon kalaking halaga ang Diyos para sa ating kaligtasan. Hindi tayo karapat-dapat dito….” Talagang naantig akong makita kung gaano naapektuhan si Teresa, at may naalala akong isang bagay na sinabi ng Diyos: “Nagagawa mo bang ipabatid ang disposisyong ipinahayag ng Diyos sa bawat kapanahunan sa isang kongkretong paraan, gamit ang wikang angkop na nagpapahayag ng kabuluhan ng kapanahunan? Ikaw ba, na nakakaranas ng gawain ng Diyos sa mga huling araw, ay may kakayahan na detalyadong ilarawan ang matuwid na disposisyon ng Diyos? Malinaw at tumpak ka bang makapagpapatotoo tungkol sa disposisyon ng Diyos? Paano mo ipapasa ang iyong nakita at naranasan sa mga taong nakakaawa, dukha, at tapat na relihiyosong mga mananampalataya na nagugutom at nauuhaw sa katuwiran at naghihintay sa iyo na akayin sila?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). “Para makapagpatotoo sa gawain ng Diyos, kailangan mong umasa sa iyong karanasan, kaalaman, at sakripisyong nagawa. Saka mo lamang mapapalugod ang Kanyang kalooban” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Noong ibinabahagi ko ang ebanghelyo bago iyon, kadalasan ay nagbabahagi lang ako ng mga teorya sa mga tao at hindi ko kailanman naisip kung may tunay ba akong pagkaunawa sa Diyos, kung kaya ko bang magbahagi ng patotoo mula sa tunay na personal kong mga karanasan. Ipinakita sa akin ng karanasang ito na ang pagbabahagi ng ebanghelyo ay hindi lang pakikipag-usap sa ibang tao, pero ito’y isang pagkakataon para sa akin na mas makilala ang Diyos. Nararamdaman ko rin ang pagmamahal ng Diyos sa pamamagitan ng pagbabahagi ko kay Teresa. Kung hindi Siya pumarito para gumawa at magsalita sa katawang-tao, tiyak na hindi natin mauunawaan ang katotohanan o malilinis ang ating mga tiwaling disposisyon. Mawawasak lang tayo sa mga sakuna. Habang lalo ko itong iniisip, mas lalo kong nararamdaman kung gaano kalaki at gaano katotoo ang pagmamahal ng Diyos para sa atin.

Pagkatapos ng aming pagbabahaginan, sinabi ni Teresa, “Bago lahat sa akin ang pagbabahagi ngayon. Talagang marami akong nakamit mula rito.” Tuwang-tuwa akong marinig na sabihin niya ito, at sinabi ko sa kanya, “Ang Panginoong Jesus ay nagbalik na bilang Makapangyarihang Diyos na nagkatawang-tao. Nagpahayag ng mga bagong salita ang Makapangyarihang Diyos at ginagawa ang gawain ng paghatol sa mga huling araw para ganap na linisin at iligtas ang sangkatauhan. Isinasakatuparan nito ang mga biblikal na propesiya, kabilang na ang ‘Sapagkat dumating na ang panahon ng pasimula ng paghuhukom sa bahay ng Diyos’ (1 Pedro 4:17), at ‘Ang Ama’y hindi humahatol sa kanino mang tao, kundi ipinagkaloob Niya sa Anak ang buong paghatol’ (Juan 5:22).” Talagang nasabik si Teresa na marinig na nagbalik na ang Panginoon, pero naguluhan din siya. Tinanong niya ako, “Pinatawad na ng Panginoong Jesus ang ating mga kasalanan nang Siya ay ipinako sa krus. Bakit kailangan pang bumalik ng Panginoon at gawin ang gawain ng paghatol para iligtas ang tao sa mga huling araw?” Binasahan ko siya ng dalawang sipi ng mga salita ng Makapangyarihang Diyos para sagutin ang tanong niya: “Ang alam mo lang ay bababa si Jesus sa mga huling araw, ngunit paano ba talaga Siya bababa? Ang isang makasalanang tulad mo, na katutubos pa lang, at hindi pa nabago, o nagawang perpekto ng Diyos, makakaayon ka ba ng puso ng Diyos? Para sa iyo, na ang dating ikaw pa rin, totoo na ikaw ay iniligtas ni Jesus, at na ikaw ay hindi itinuturing na isang makasalanan dahil sa pagliligtas ng Diyos, ngunit hindi ito nagpapatunay na ikaw ay hindi makasalanan, at hindi marumi. Paano ka magiging banal kung hindi ka pa nababago? Sa iyong kalooban, puno ka ng karumihan, sakim ka at masama, ngunit ninanais mo pa ring bumaba na kasama ni Jesus—hindi ka ganoon kasuwerte! Nalaktawan mo ang isang hakbang sa iyong pananalig sa Diyos: Natubos ka pa lang, ngunit hindi pa nabago. Para maging kaayon ka ng puso ng Diyos, kailangang ang Diyos Mismo ang gumawa ng gawain ng pagbabago at paglilinis sa iyo; kung ikaw ay tinubos lamang, wala kang kakayahang magtamo ng kabanalan. Dahil dito hindi ka magiging karapat-dapat na makibahagi sa magagandang biyaya ng Diyos, dahil nalaktawan mo ang isang hakbang sa gawain ng Diyos na pamamahala sa tao, na isang mahalagang hakbang sa pagbabago at pagperpekto. Kaya ikaw, na isang makasalanang katutubos pa lang, ay walang kakayahang direktang manahin ang pamana ng Diyos” (Ang Salita, Vol. I. Ang Pagpapakita at Gawain ng Diyos. Tungkol sa mga Pangalan at sa Pagkakakilanlan). “Bagama’t maraming gawaing ginawa si Jesus sa tao, kinumpleto lamang Niya ang pagtubos sa buong sangkatauhan at naging handog dahil sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya nga, ngayong napatawad na ang tao sa kanyang mga kasalanan, nagbalik na ang Diyos sa katawang-tao upang akayin ang tao tungo sa bagong kapanahunan, at sinimulan ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). Matapos basahin ang mga salita ng Diyos, sinabi kong, “Tinubos nga tayo ng Panginoong Jesus. Anong nakamit ng pagtubos na ito? Tinubos tayo sa ating mga kasalanan kaya hindi na tayo pinarusahan sa paglabag sa kautusan. Ito ang nagawa ng gawain ng pagtubos ng Panginoong Jesus. Napatawad ang ating mga kasalanan sa pamamagitan ng ating pananampalataya sa Panginoon, pero hindi pa rin natin mapigilang magsinungaling at magkasala sa lahat ng oras. Namumuhay tayo sa masamang siklo ng pagkakasala sa araw, at pangungumpisal sa gabi, hindi kailanman makatakas sa kadena ng kasalanan. Bakit ganoon? Ito ay dahil hindi natin naalis ang ating makasalanang kalikasan. Ang makasalanang kalikasan na ito ay parang isang malignant na tumor sa ating kaloob-looban. Kapag hindi ito tinanggal, maaari tayong mapatawad nang isang libong beses, sampung libong beses, pero hindi tayo kailanman mapapalaya mula sa kasalanan o magiging karapat-dapat sa kaharian ng langit. Ito ang dahilan kung bakit kailangang bumalik ng Panginoon, ipahayag ang mga katotohanan, at gawin ang gawain ng paghatol. Ang gawain ng paghatol na iyon ay para lutasin ang ating mga makasalanang kalikasan nang sa gayo ay ganap tayong mapalaya sa mga kadena ng kasalanan, at madalisay at ganap na maligtas.”

Masayang-masaya si Teresa na marinig ito at sabik na sinabing, “Puwede mo bang sabihin sa akin ang tungkol sa gawain ng paghatol? Paano isinasakatuparan ng Diyos ang paghatol na ito para iligtas tayo sa kasalanan?” Binasahan ko siya ng isang sipi ng mga salita ng Diyos: “Ang Cristo ng mga huling araw ay gumagamit ng iba’t ibang katotohanan para maturuan ang tao, para ibunyag ang diwa ng tao, at suriin ang kanyang mga salita at gawa. Ang mga salitang ito ay binubuo ng iba’t ibang katotohanan, gaya ng tungkulin ng tao, paano dapat sundin ng tao ang Diyos, paano dapat maging tapat ang tao sa Diyos, paano dapat isabuhay ng tao ang normal na pagkatao, gayundin ang karunungan at disposisyon ng Diyos, at iba pa. Ang mga salitang ito ay nakatuon lahat sa diwa ng tao at sa kanyang tiwaling disposisyon. Partikular na, yaong mga salitang naglalantad kung paano tinatanggihan ng tao ang Diyos ay sinasabi patungkol sa kung paano kinakatawan ng tao si Satanas, at naging puwersa ng kaaway laban sa Diyos. Sa pagsasakatuparan ng Kanyang gawain ng paghatol, hindi lamang basta nililinaw ng Diyos ang likas na pagkatao ng tao sa iilang salita lamang; inilalantad, pinakikitunguhan, at tinatabas Niya nang pangmatagalan. Ang lahat ng ganitong mga pamamaraan ng paglalantad, pakikitungo, at pagpupungos ay hindi maaaring mahalinhan ng mga ordinaryong salita, kundi ng katotohanang hindi man lang taglay ng tao. Ang ganitong klaseng mga pamamaraan lamang ang matatawag na paghatol; sa pamamagitan lamang ng ganitong uri ng paghatol masusupil ang tao at makukumbinsi nang husto tungkol sa Diyos, at bukod pa riyan ay makamtan ang tunay na pagkakilala sa Diyos. Ang idinudulot ng gawain ng paghatol ay ang pagkaunawa ng tao sa tunay na mukha ng Diyos at sa katotohanan tungkol sa kanyang sariling pagkasuwail. Ang gawain ng paghatol ay nagbibigay-daan sa tao na magtamo ng malawak na pagkaunawa sa kalooban ng Diyos, sa layunin ng gawain ng Diyos, at sa mga hiwagang hindi niya maunawaan. Tinutulutan din nito ang tao na makilala at malaman ang kanyang tiwaling diwa at ang mga ugat ng kanyang katiwalian, gayundin para matuklasan ang kapangitan ng tao. Ang mga epektong ito ay bunga lahat ng gawain ng paghatol, sapagkat ang diwa ng gawaing ito ay ang mismong gawain ng pagbubukas ng katotohanan, ng daan, at ng buhay ng Diyos sa lahat ng may pananampalataya sa Kanya. Ang gawaing ito ay ang gawain ng paghatol na ginagawa ng Diyos” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). Matapos basahin ito, sinabi kong, “Sa mga huling araw, ginagawa ng Diyos ang Kanyang paghatol sa pamamagitan ng mga salita para ilantad ang satanikong kalikasan ng paglaban sa Diyos ng sangkatauhan. Ibinubunyag nito ang lahat ng ating pagpapahayag ng ating satanikong disposisyon at paglaban sa Diyos kaya nalalaman natin ang katotohanan kung gaano tayo kalalang ginawang tiwali ni Satanas habang nakikita rin ang banal at matuwid na disposisyon ng Diyos. Sa pamamagitan ng paghatol, pagkastigo, pagtabas, at pagwawasto ng mga salita ng Diyos, nakikita natin ang lahat ng satanikong disposisyong ating ibinubunyag, tulad ng pagiging mapagmataas at mapanlinlang. Kaya man nating magsakripisyo para sa Diyos, pero kapag may nangyari na hindi natin gusto, tulad ng pagkakasakit o pagharap sa sakuna, hindi natin nauunawaan at sinisisi natin ang Diyos. Noon lamang natin nakikita na mayroon pa rin tayong kalikasang laban sa Diyos, at kahit na nagsasakripisyo tayo para sa Diyos, ito ay para lang sa mga pagpapala at gantimpala, at para makapasok sa kaharian ng langit. Nakikipagtawaran tayo sa Diyos. Wala tayong tunay na debosyon o pagpapasakop sa Diyos, lalong walang tunay na pagmamahal. Sa pamamagitan ng paghatol at pagkastigo ng mga salita ng Diyos at ng kung anong ibinunyag ng mga bagay na nangyari sa atin, nakikita natin ang katotohanan ng ating katiwalian at kinamumuhian ito. Nararanasan din natin ang banal at matuwid na disposisyon ng Diyos na walang palalampasing paglabag at mayroon tayong puso na may takot at sumusunod sa Diyos. Ito ang tanging paraan para makita natin kung gaano kalala tayo ginawang tiwali ni Satanas. Kung wala ang paghatol at pagkastigo ng Diyos sa mga huling araw, hindi natin kailanman makikita ang katotohanan ng ating katiwalian o mapapalaya mula rito. Lalong hindi tayo magkakaroon ng pagmamahal o pagsunod sa Diyos kailanman. Tulad ng isang taong may sakit, kung hindi niya alam na may mali sa kanya, hindi siya magpapagamot o malalaman kung anong panggamot ang kailangan niya, kaya hindi siya gagaling. Pero kung pumunta siya sa doktor, masasabi sa kanya ng doktor kung anong problema, anong nagdudulot nito, at paano ito gagamutin, at siya ay gagaling kung susundin niya ang payo ng doktor. Kaya hinahatulan ng Diyos ang sangkatauhan gamit ang Kanyang mga salita sa mga huling araw para lutasin ang ating makasalanang kalikasan at mga satanikong disposisyon. Kailangan nating tanggapin ang paghatol at pagkastigo na iyon ng Kanyang mga salita para mapalaya mula sa kasalanan, at maalis ang ating mga tiwaling satanikong disposisyon, maligtas ng Diyos, at makapasok sa kaharian ng langit.” Sa puntong iyon, sinabi ni Teresa, “Nauunawaan ko na ngayon. Ang gawain ng paghatol ay paglilinis at pagliligtas sa atin ng Diyos. Gusto kong makatakas sa buhay na ito ng pagkakasala at pangungumpisal, kaya kailangan kong tanggapin ang paghatol at paglilinis ng Diyos.” Magkasama kaming nanood ng ilang pelikulang pang-ebanghelyo pagkatapos noon at pagkatapos ay nagbasa ng maraming salita ng Makapangyarihang Diyos. Sabik na sinabi sa akin ni Teresa, “Ang mga salitang ito ay lubhang may awtoridad at kapangyarihan. Napakahalaga ng mga ito. Ito ang tinig ng Diyos! Ang Makapangyarihang Diyos ay talagang ang Panginoong Jesus na nagbalik. Siya ang Panginoong bumalik para dalisayin at iligtas tayo!” Tapos nagmamadali niya akong tinanong, “Paano ako makakakuha ng kopya ng mga salita ng Makapangyarihang Diyos? Saan ako puwedeng magbahagi nang personal kasama ang ibang mananampalataya?” Sinabi kong puwede ko siyang ipakilala sa mga lokal na miyembro ng iglesia at ipinadala ko sa kanya ang online version ng Ang Salita ay Nagpapakita sa Katawang-tao. Talagang tuwang-tuwa siya—nanlaki ang kanyang mga mata, at sinabi niyang gusto niyang makuha ang libro at basahin ang mga salita ng Makapangyarihang Diyos sa lalong madaling panahon. Nang makita kung gaano siya kasabik na salubungin ang Panginoon, talagang nagpapasalamat ako para sa kaliwanagan at patnubay ng Diyos na hinayaan si Teresa na marinig ang tinig ng Diyos at pumasok sa Kanyang sambahayan.

Makalipas ang dalawa o tatlong araw, sinabi niya sa akin na ikinuwento niya sa kanyang pinakamalapit na kaibigan ang balita na nagbalik na ang Panginoon, na nagbabala sa kanyang huwag itong paniwalaan. Tinatawagan at binabantaan din siya ng kanyang pastor, sinasabing mapapatalsik siya sa simbahan kung pananatilihin niya ang pananalig niya sa Makapangyarihang Diyos. Sabi niya, “Sigurado akong ang Makapangyarihang Diyos ay si Cristo ng mga huling araw dahil ang Kanyang mga salita ay ang katotohanan, at si Cristo lang ang makapagpapahayag ng katotohanan. Siya ang Panginoong Jesus na nagbalik. Hindi ako maaapektuhan ng aking kaibigan, at hindi ako mapipigilan ng pastor.” Sinabi rin niyang, “Ilang taon na akong naghahanap ng isang tunay na iglesia, pero palagi akong nadidismaya. Walang mapag-aruga sa kanila, at parami nang parami ang mga miyembro na sumusunod sa mga makamundong kalakaran. Nawawalan ako ng pag-asa. Sobrang nagpapasalamat ako sa Diyos. Hindi ko kailanman inakalang maririnig ko ang tinig ng Diyos at sasalubungin ang Panginoon. Sa wakas ay nahanap ko na ang iglesia ng Diyos.” Talagang emosyonal siya at nakikita ko ang luha sa kanyang mga mata—punong-puno siya ng pag-asa. Labis akong naantig. Nakita kong kapag narinig ng isa sa mga tupa ng Diyos ang Kanyang tinig, susundan niya Siya at pananatilihin ang kanyang pananampalataya gaano man humadlang si Satanas. Pero noong iniisip ko kung paano ako pinanghinaan ng loob at ginustong sumuko noong nahadlangan ako, at handa na ako na pabayaan siya, muntik nang sumuko sa pagbabahagi ng patotoo sa kanya tungkol sa gawain ng Diyos sa mga huling araw, puno ako ng pagsisisi at konsensya. Nakita ko rin kung paanong ang Diyos lang talaga ang nagmamahal at nagmamalasakit para sa atin, dahil noong pasuko na sana ako, binigyan ako ng kaliwanagan ng mga salita ng Diyos at ginabayan ako sa tamang panahon, para makita ko ang pagrerebelde ko at maunawaan ang pagmamadali ng kalooban ng Diyos para iligtas ang tao. Tapos ay puwede na akong unti-unting magbago at tumupad ng aking tungkulin.

Isa rin itong malalim na karanasan para sa akin na ang pagbabahagi ng ebanghelyo ay paggamit ng sarili kong karanasan at pagkaunawa sa gawain at mga salita ng Diyos para magpatotoo sa Diyos, para dalhin sa harap ng Diyos ang mga taong inaasam ang pagbabalik ng Panginoon. Wala nang ibang mas makahulugan pa. Nadama ko rin ang apurahang kalooban ng Diyos, at ang Kanyang pag-asa na mas maraming tunay na mananampalataya ang lalapit sa harap Niya at tatanggapin ang Kanyang kaligtasan. Napakaraming tao mula sa bawat denominasyon ang nakikibaka sa paghihirap ng pamumuhay sa kadiliman, inaasam na magpakita ang Diyos. Punong-puno ng kalungkutan ang Diyos, at Siya ay nababalisa para sa kanila. Kaya mas lalo kong naramdamang responsibilidad ko ang pagbabahagi ng ebanghelyo. Nanumpa ako sa Diyos na anumang hadlang ang makaharap ko, sasandal ako sa Kanya at tutuparin ang aking tungkulin at responsibilidad sa pagbabahagi ng ebanghelyo. Magbabahagi ako ng patotoo batay sa aking tunay na pagkaunawa sa Diyos at dadalhin ang Kanyang tupa sa Kanyang harapan, nang sa gayon ay matanggap nila ang Kanyang kaligtasan sa mga huling araw sa lalong madaling panahon.


28. Ang Aking Kwento ng Pakikipagtulungan

Ni Leanne, USA

Ako ang responsable sa gawain ng pagdidilig sa isang iglesia. Habang lumalawig ang ebanghelyo at mas maraming tao ang tumatanggap sa gawain ng Diyos sa mga huling araw, hindi ko lang dinidiligan ang mga baguhan, kundi sinusubaybayan din ang gawain ng mga tagadilig, at tinutulungan silang lutasin ang mga problema at paghihirap nila. Hindi ko masabayan ang lahat ng bagay, kaya’t ang ilang bagong mananampalataya ay hindi kaagad nadidiligan at nawalan na ng gana sa mga pagtitipon. Nagpasya ang lider ko na magtrabaho si Sister Carmen kasama ko, para maiwasan ang mga pagkaantala sa gawain. Masaya ako nang mabalitaan iyon, dahil nakakahanap si Carmen ng mga problema sa gawain at nagdadala siya ng pasanin sa kanyang tungkulin. Palagi siyang nakakukuha ng magagandang resulta sa pagdidilig. Mapupunan ng pakikipagpareha sa kanya ang mga pagkukulang ko at makababawas din ito ng kaunting bigat sa trabaho ko.

Kalaunan, idinagdag ko si Carmen sa grupo ng pagdidilig. Ilan sa mga tao sa grupo ng pagdidilig ay masyadong pasibo noong panahong iyon, at nagsimula si Carmen na magbahagi ng mga salita ng Diyos para lutasin ang mga kalagayan nila. Agad siyang tumutugon kapag nagtatanong ang mga miyembro ng grupo. Naasiwa ako nang makita ko ang lahat ng iyon. Naisip ko na noong ako ang mag-isang namamahala sa mga bagay-bagay na may kinalaman sa gawain, ako palagi ang tumutugon sa mga tanong nila, pero sa pagdating niya ay kinuha na niya ang pangunahing papel, na dahilan kaya hindi ako napapansin. Isa pa, may pagtanglaw sa pagbabagi niya na wala sa akin, kaya’t siguradong iisipin ng lahat na mas magaling siya sa akin. Talagang hindi ako mapakali nang maisip ko ito. Pakiramdam ko ay sinasapawan niya ako, pinagmumukha akong mas nakabababa sa kanya sa bawat aspeto, at hindi maganda ang pakiramdam ko sa kanya. Tumigil ako sa pagbabasa ng mga mensaheng ipinadadala niya sa grupo at hindi na ako aktibong nakipag-usap sa kanya—sinadya ko siyang ibukod. Dahil hindi ko aktibong binabalitaan si Carmen tungkol sa gawain namin, kahit pagkalipas ng ilang araw ay hindi niya matukoy ang tunay na kalagayan ng mga kapatid, at hindi bumuti ang gawain namin. Alam kong dapat ay pinuntahan at kinausap ko ang grupo ng pagdidilig tungkol sa mga kalagayan at paghihirap nila para agad-agad na magbahagi at lutasin ang mga iyon. Pero bigla kong naalala ang pagkuha ni Carmen sa pangunahing papel at ang pagkakaroon ng tahimik na pagkakaunawaan ng lahat na siya ang pangunahing humahawak sa gawain ng pagdidilig. Nangamba ako na kung nalutas ko ang mga problema ng mga miyembro ng grupo at maganda ang kinalabasan ng gawain, sasabihin ng ilang kapatid na hindi nakaaalam sa aktwal na sitwasyon na dahil iyon kay Carmen, at lalo pa nila siyang titingalain. Tapos ay hindi ako mapapansin. Kaya hindi ako nagbahagi sa mga miyembro ng grupo ng pagdidilig. Nagdaan ang ilang araw at patuloy na nabawasan ang pagiging epektibo ng aming gawain ng pagdidilig. Nakita ko na mukhang problemado si Carmen at patuloy siyang nagpapadala sa grupo ng mga salita ng Diyos para magbahagi, pero hindi ako nababahala, at nagdiriwang pa nga ako nang kaunti. Pakiramdam ko ay mas mabuti nang hindi maganda ang lagay ng gawain, para sabihin ng lider na hindi magaling si Carmen at hindi siya makapantay sa akin. Hindi talaga ako komportable sa mga naiisip kong ito, pero hindi ko seryosong pinagnilayan ang mga ito noong panahong iyon.

Isang araw, sinabi sa akin ng isang lider na hindi maganda ang takbo ng aming gawain ng pagdidilig nitong huli, na gustong malaman ni Carmen ang tungkol sa mga baguhan, kaya’t dapat ko siyang isali sa mga grupo ng pagtitipon nila. Kumabog ang dibdib ko nang marinig kong sabihin ng lider na dapat itong isaayos. Naisip ko kung paanong mas mahusay si Carmen kaysa sa akin, na kapag sumali siya sa mga pagtitipon ng mga grupong iyon, inalam at nilutas nang napakabilis ang mga problema ng mga bagong mananampalataya, naisaayos ang gawain namin, mauungusan niya ako. Ayaw kong pumunta siya sa lahat ng grupo, at inisip kong malulutas kong mag-isa ang mga bagay-bagay. Kaya’t nakahanap ako ng mga dahilan para tumanggi. Pagkatapos ay nakonsensya ako roon at nagdasal sa Diyos. Sa pamamagitan ng panalangin, napagtanto kong pinoprotektahan ko lang ang sarili kong reputasyon at katayuan sa paggawa nito, at hindi ito nakaayon sa kalooban ng Diyos. Pero hindi ako masaya na makasama agad-agad si Carmen sa bawat grupo ng pagtitipon, at natakot akong paglaon ay aagawin niya sa akin ang posisyon ko. Tapos ay naisip ko kung paanong ginagawa ng mga lider ng relihiyon ang lahat ng makakaya nila para sarahan ang mga simbahan para maprotektahan ang katayuan nila at mapanghawakan ang kabuhayan nila, pinananatili ang mahigpit nilang hawak sa mga mananampalataya, at hindi hinahayaan ang mga itong siyasatin ang gawain ng Diyos ng mga huling araw o salubungin ang pagbabalik ng Panginoon. Nakikipagpaligsahan sila sa Diyos at sila ang mga anticristong inihayag ng gawain ng Diyos ng mga huling araw. Hindi ko hinahayaan si Carmen na makilahok sa gawain namin para maprotektahan ko ang reputasyon at katayuan ko. Hindi ba’t pinananatili ko rin ang mahigpit kong pagkakahawak sa mga kapatid? Nilabanan ko ang Diyos, katulad din ng mga lider ng relihiyon. Alam kong kailanganan kong magbago ng landas agad-agad at talikdan ang mga maling motibo ko. Kinabukasan, isinali ko si Carmen sa mga grupo ng pagtitipon, at bahagyang mas napanatag ang pakiramdam ko.

Kahit na isinama ko siya sa mga grupo ng pagtitipon, hindi ko siya hinanap para talakayin ang gawain, kaya’t ginagawa pa rin ng bawat isa sa amin ang sarili naming gawain. Lumipas ang ilang linggo, at hindi pa rin bumubuti ang aming gawain ng pagdidilig. Nang tanungin ako ng lider kung bakit ganito, hindi ko alam kung paano tutugon. Kalaunan ay medyo nakonsensya ako, at pagkatapos ay nabasa ko ang mga salitang ito mula sa Diyos sa mga debosyonal at pagninilay-nilay ko: “Ang mga tao ay walang pangunahin o malaking pagkaunawa sa kanilang mga sarili; sa halip, itinutuon at inilalaan nila ang kanilang lakas sa pagkilala sa kanilang mga kilos at panlabas na pagpapahayag. Kahit na ang ilang tao ay paminsan-minsang nagagawang magsalita nang kaunti tungkol sa kanilang pagkakilala sa sarili, hindi ito magiging napakalalim. Walang tao ang nag-isip kailanman na siya ay isang partikular na uri ng tao o na mayroon siyang partikular na uri ng kalikasan dahil gumawa siya ng isang partikular na uri ng bagay o nagbunyag ng isang partikular na bagay. Nailantad na ng Diyos ang likas na pagkatao at diwa ng tao, subalit ang nauunawaan ng mga tao ay na ang kanilang mga paraan ng paggawa ng mga bagay-bagay at kanilang mga paraan ng pananalita ay may kapintasan at depektibo; bilang resulta, medyo nakapapagod na gawain para sa kanila na isagawa ang katotohanan. Iniisip ng mga tao na ang kanilang mga pagkakamali ay pansamantalang mga pagpapamalas lamang na nabubunyag nang walang ingat, sa halip na mga pagbuhos ng kanilang kalikasan. Kapag ganito mag-isip ang mga tao, napakahirap para sa kanila na talagang makilala ang mga sarili nila, at napakahirap para sa kanila na maunawaan at maisagawa ang katotohanan. Dahil hindi nila alam ang katotohanan at hindi nauuhaw rito, kapag isinasagawa ang katotohanan, sumusunod lamang sila sa mga tuntunin sa pabasta-bastang paraan. Hindi itinuturing ng mga tao ang kanilang sariling likas na pagkatao na napakasama, at naniniwala na hindi naman sila masama sa puntong dapat silang wasakin o parusahan. Ngunit ayon sa mga pamantayan ng Diyos, lubos na tiwali ang mga tao, malayo pa sila sa mga pamantayan para sa kaligtasan, dahil nagtataglay lamang sila ng ilang pamamaraan na sa panlabas ay hindi mukhang lumalabag sa katotohanan, at sa katunayan, hindi sila nagsasagawa ng katotohanan at hindi sumusunod sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nang mapagnilayan ko ito, naunawaan ko na para magkaroon ng kaalaman sa aking sarili ay dapat kong ikumpara ang mga saloobin, motibo at perspektibo ko sa mga salita ng Diyos, dapat kong alamin at himayin ang aking kalikasang diwa, at ang landas na kinaroroonan ko, at pagkatapos ay hangaring lutasin iyon gamit ang katotohanan. Iyon ang tanging paraan para tunay na magbago at magsisi. Kung aaminin lang natin na mayroon tayong mga tiwaling disposisyon o na may ginawa tayong mali nang hindi nalalaman ang sarili nating kalikasang diwa, nang hindi nakikita kung gaano tayo kalalim na ginawang tiwali, o kung gaano kapanganib ang kalagayang kinalalagyan natin, kung ganoon ay hindi natin gugustuhing hanapin ang katotohanan at hangarin ang pagbabago, lalo na ang tunay na magsisi. Nakita ko na inaamin ko lang na pinoprotektahan ko ang reputasyon at katayuan ko, at kung paanong ang hindi pagnanais na isali si Carmen sa mga grupo ay paglaban sa Diyos, pero hindi ko talaga malinaw na nauunawaan kung anong klaseng disposisyon ang inihahayag ko, kung ano ang diwa nito, at kung anong landas ang kinaroroonan ko sa aking tungkulin. Kahit na sa huli ay isinali ko siya sa mga grupo, isa lang iyong pagbabago ng pag-uugali at hindi ko nilutas ang aking tiwaling disposisyon. Isa pa ay hindi ko tunay na isinantabi ang aking sarili at hindi ako nakipagtulungan sa kanya. Paano magtatagumpay ang gawain namin sa ganoong paraan? Nagdasal ako nang mapagtanto ko iyon, hinihiling sa Diyos na gabayan ako para tunay kong makilala ang aking sarili.

Nakita ko ang mga salitang ito ng Diyos sa mga debosyonal ko isang araw: “Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba ito makasarili at nakasusuklam? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Kinakamkam ng mga anticristo ang lahat ng bagay mula sa sambahayan ng Diyos at ang pag-aari ng iglesia, at itinuturing ang mga ito bilang kanilang personal na pag-aari, na lahat ng ito ay sila dapat ang namamahala, nang walang ibang nakikialam. Ang mga iniisip lamang nila kapag ginagawa ang gawain ng iglesia ay ang kanilang sariling mga interes, kanilang sariling katayuan, at kanilang sariling pagpapahalaga sa sarili. Hindi nila tinutulutan ang sinuman na pinsalain ang kanilang mga interes, lalo nang hindi nila tinutulutan ang sinumang may kakayahan at nagagawang magsalita tungkol sa kanyang patotoong batay sa karanasan na maging banta sa kanilang katayuan at katanyagan. Kaya naman, sinusubukan nilang maliitin at ibukod bilang mga katunggali ang mga nakapagbibigay ng patotoo batay sa karanasan, at kayang magbahagi tungkol sa katotohanan at magtustos para sa mga hinirang ng Diyos, at desperado nilang tinatangkang ganap na ibukod ang mga taong iyon mula sa iba, na lubusang dungisan ang pangalan ng mga ito, at pabagsakin ang mga ito. Saka lamang mapapayapa ang mga anticristo. Kung hindi kailanman nagiging negatibo ang mga taong ito, at nagagawang patuloy na gampanan ang kanilang tungkulin, nagsasalita ng kanilang patotoo, at sumusuporta sa iba, babaling ang mga anticristo sa huli nilang alas, ang hanapan ng kapintasan ang mga ito at kondenahin ang mga ito, o paratangan ang mga ito at umimbento ng mga dahilan upang ligaligin at parusahan ang mga ito, hanggang sa mapalayas ang mga ito sa iglesia. Saka lamang ganap na makakahinga nang maluwag ang mga anticristo. Ito ang pinakamapaminsala at pinakamalupit tungkol sa mga anticristo. … Kapag napapangibabaw ng isang tao ang kanyang sarili dahil sa isang maliit na gawain, o kapag nagagawa ng isang tao na magbigay ng tunay na patotoong batay sa karanasan upang makinabang, mapatibay, at masuportahan ang mga hinirang ng Diyos, at magkamit ng malaking papuri mula sa lahat, nabubuo ang inggit at poot sa puso ng mga anticristo, at sinusubukan nilang layuan at siraan ang taong ito. Anuman ang sitwasyon, hinding-hindi nila tinutulutan ang gayong mga tao na gumawa ng anumang gawain, upang hindi maging banta ang mga ito sa kanilang katayuan. Napapalutang at nabibigyang-diin ng mga taong may katotohanang prinsipyo ang kahirapan, kasamaan, kapangitan, at kabuktutan ng mga anticristo kapag nasa presensya nila ang mga ito, kaya kapag pumipili ng katuwang o katrabaho ang isang anticristo, hindi ito kailanman pumipili ng isang taong may katotohanang realidad, hindi siya kailanman pumipili ng mga taong kayang magsalita tungkol sa kanyang patotoong batay sa karanasan, at hindi ito kailanman pumipili ng mga taong matapat o mga taong nakapagsasagawa ng katotohanan. Ito ang mga taong pinakakinaiinggitan at kinapopootan ng mga anticristo, at sila ay tinik sa tagiliran ng mga anticristo. Gaano man karami ang ginagawa na mabuti o kapaki-pakinabang sa gawain ng sambahayan ng Diyos ng mga taong ito na nagsasagawa sa katotohanan, magsisikap nang husto ang mga anticristo upang takpan ang mga gawa na ito. Babaluktutin pa nila ang mga katunayan upang angkinin ang papuri para sa magagandang bagay habang ipinapasa ang sisi para sa masasamang bagay sa iba, para maitaas nila ang kanilang sarili at maliitin ang iba. Malaki ang inggit at pagkamuhi ng mga anticristo sa mga naghahangad sa katotohanan at nagagawang magsalita tungkol sa kanilang patotoong batay sa karanasan. Natatakot sila na magiging banta ang mga taong ito sa sarili nilang katayuan, kaya nga ginagawa nila ang lahat ng makakaya nila para atakihin at ibukod ang mga ito. Pinagbabawalan nila ang mga kapatid na lumapit sa mga ito, na makipag-ugnayan sa mga ito, o suportahan o purihin ang mga taong ito na nagagawang magsalita tungkol sa kanilang patotoong batay sa karanasan. Ito ang pinakanagbubunyag sa satanikong kalikasan ng mga anticristo, na nayayamot sa katotohanan at namumuhi sa Diyos. Kaya nga, pinatutunayan din nito na ang mga anticristo ay masasamang pwersa na salungat sa iglesia, na sila ang dapat sisihin sa panggugulo sa gawain ng iglesia at paghadlang sa kalooban ng Diyos” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Sinasabi ng Diyos na masyadong pinahahalagahan ng mga anticristo ang katayuan, at kapag may dumarating na sinuman na naglalagay sa panganib ng katayuan nila sa nasasaklawan ng trabaho nila, sinisiil at ibinubukod nila ang taong iyon. Hindi nila ito hinahayaang magkaroon ng mga importante o pangunahing papel, at isasakripisyo pa nga ng mga anticristo ang mga interes ng iglesia para maprotektahan ang sarili nilang katayuan. Masyado silang makasarili at mapaminsala. Hindi ba’t parehong-pareho ang pag-uugali ko sa ugali ng isang anticristo? Simula nang dumating si Carmen para magtrabaho kasama ko, nakita kong mas magaling siya sa gawaing iyon at sa pagbabahagi ng katotohanan kaysa sa akin. Hindi naging maganda ang pakiramdam ko dahil doon, at itinuring ko siyang kaaway ko, kalaban ko. Akala ko na sa pagdating niya, kinukuha niya ang pangunahing papel at sinasapawan ako, at kung lalo niyang mapabubuti ang pagsasagawa namin ng gawain, magmumukha akong hindi magaling. Dahil dito ay sinadya ko siyang ibukod sa halip na aktibong makipagtulungan sa kanya at ipaalam sa kanya ang tungkol sa gawain namin. Nang makita kong nagdurusa ang aming gawain ng pagdidilig, hindi ako nagsagawa ng karagdagang gawain o lumutas ng mga problema, at sa halip ay natakot ako na kung malutas ko ang mga problema at bunga nito ay bumuti ang gawain namin, kung ganoon ay mapupunta kay Carmen ang papuri. Mas malala pa, nang makita kong patuloy na bumababa ang pagiging epektibo ng gawain namin, hindi ako nag-alala, at ipinagdiwang pa nga ito. Nasiyahan ako na naapektuhan ang gawain, at inakala kong iisipin ng lider na mas magaling ako kay Carmen dahil dito, at na maiingatan ang aking posisyon. Ang inalala ko lang ay ang sarili kong reputasyon at katayuan at kahit kaunti ay hindi isinaalang-alang ang mga paghihirap niya o kung ano ang mga magiging kahihinatnan kung magreresulta iyon sa mga baguhang hindi nadidiligan nang maayos. Napakamakasarili at mapaminsala ko! Nang utusan ako ng lider na dalhin si Carmen sa mga grupo, lalo pa akong nagmatigas. Pakiramdam ko ay mahihigitan niya na ako o mapapalitan pa nga, kaya’t nakahanap ako ng mga dahilan para tumanggi. Para mapanatili ang posisyon ko, itinakwil ko siya at itinuring ang iglesia na personal kong teritoryo. Sa nasasaklawan ng responsibilidad ko, hindi ko siya binigyan ng anumang pagkakataon para mamukod-tangi o hayaang lumutang ang mga kakayahan niya. Naging isang diktador ako. Hindi ba’t naghahayag ito ng disposisyon ng isang anticristo? Medyo nagulat ako. Hindi ko inakalang kaya kong maging masyadong mapagmataas at mapaminsala, na kaya kong labis na magtakwil para lang mapanatili ang sarili kong katayuan. Hindi ko talaga isinasaalang-alang ang pagdidilig sa mga baguhan o kung naaapektuhan ang gawain ng iglesia, at gusto ko lang tuparin ang sarili kong pambihirang ambisyon. Talagang lango ako sa reputasyon at katayuan.

Tapos ay nabasa ko ang siping ito ng mga salita ng Diyos: “Kung sabihin ng isang tao na mahal niya ang katotohanan at hinahanap niya ang katotohanan, subalit sa diwa, ang mithiing hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang sundin o bigyang-kaluguran ang Diyos, at sa halip ay upang magtamo ng katanyagan at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanilang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang katanyagan at katayuan, nagpapatakbo ng sarili nilang operasyon, bumubuo ng sarili nilang maliit na grupo, ng sarili nilang munting kaharian—ginagampanan ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng katayuan at katanyagan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos at paano nila nauunawaan ang katotohanan, hinahadlangan nito ang pagpasok nila sa buhay, pinipigilan silang pumasok sa tamang landas ng pananampalataya sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao sa katanyagan at katayuan. Kapag ginagampanan nila ang kanilang tungkulin sa ganitong paraan, hindi ba ito masasabing pagtahak sa landas ng isang anticristo? Kapag hinihingi ng Diyos na isantabi ng mga tao ang katayuan at katanyagan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang hinahangad ang katanyagan at katayuan, nagagambala at nagugulo ng mga tao ang gawain ng iglesia at ang pagpasok sa buhay ng mga taong hinirang ng Diyos, at maaari pa ngang makaimpluwensiya sa pagkain at pag-inom ng iba ng mga salita ng Diyos, sa pag-unawa nila sa katotohanan, at sa pagkamit nila ng kaligtasan ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang katanyagan at katayuan, siguradong hindi nila hahangarin ang katotohanan at hindi nila matapat na gagampanan ang kanilang tungkulin. Magsasalita at kikilos lamang sila alang-alang sa katanyagan at katayuan, at lahat ng gawaing ginagawa nila, nang wala ni katiting na eksepsyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa malayang pagdaloy ng kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng katanyagan at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang likas na katangian ng paghahangad ng mga tao sa katayuan at katanyagan. Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng katanyagan at katayuan, hindi nila namamalayang nagiging kasangkapan na pala sila ni Satanas, nagiging daluyan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Nanginginig ako sa takot matapos ko iyong mabasa. Inihahayag ng Diyos na ang paghahangad natin sa reputasyon at katayuan ay pagpapatakbo ng sarili nating negosyo, at pagtahak iyon sa landas ng isang anticristo. Sa diwa, ito ay pagkilos bilang kampon ni Satanas, at ito ay paggambala sa gawain ng iglesia. Nilalabag nito ang disposisyon ng Diyos. Nang lalo ko itong inisip ay lalo akong kinabahan. Nasa kasagsagan ang gawain ng ebanghelyo, at parami nang paraming tao ang tumatanggap sa gawain ng Diyos sa mga huling araw. Bilang tagapamahala ng pagdidilig, dapat talaga ay ang kalooban ng Diyos ang iniisip ko, sinusuportahan at dinidiligan ko dapat agad ang mga baguhan, at tinutulungan sila sa mga kuru-kuro at kalituhan nila, upang mabilis silang makapaglatag ng pundasyon sa tunay na daan. Pero naghahabol ako sa reputasyon at katayuan sa halip na asikasuhin ang gawain ko. Hindi ako nagsisikap sa tungkulin ko, nagbabayad ng halaga o nag-iisip kung paano pinakamainam na madidiligan ang mga baguhan, at ayaw ko pa ngang magkaroon ng papel ang kahit sino. Hindi ba’t ginagambala ko ang gawain ng iglesia? Hindi ba’t isa akong hadlang sa pagliligtas ng Diyos sa iba? Isa akong kasangkapan ni Satanas, gumaganap ng isang negatibong papel, at tinatahak ko ang landas ng isang anticristo laban sa Diyos. Ako ang may pananagutan sa gawain ng pagdidilig, pero hindi ko iyon makaya nang mag-isa, kaya’t isinaayos ng lider na tulungan ako ni Carmen, na isang mabuting bagay, at sinumang matuwid o makatuwirang tao ay aktibong makipagtutulungan sa iba para magbigay ng suporta at pagdidilig sa mga bagong mananampalataya sa lalong madaling panahon. Pero hindi ko talaga iniisip ang gawain ng iglesia. Para panatilihin ang reputasyon at katayuan ko, hindi ko isinali si Carmen, inilayo siya sa mga kapatid, at pinigilan siyang tulungan silang lutasin ang mga problema nila, na isang matinding balakid sa aming gawain ng pagdidilig at nakaantala sa pagpasok sa buhay ng mga kapatid. Hindi iyon paggawa sa tungkulin ko. Malinaw na paggawa iyon ng masama. Kung hindi pa rin ako magsisisi, alam kong ilalantad at ititiwalag ako ng Diyos bilang isang anticristo. Isa itong kakila-kilabot na bagay na aking napagtanto, at talagang pinagsisisihan ko ang lahat ng aking mga kilos at asal. Nagdasal ako, “Oh Diyos, naghahangad ako ng reputasyon at katayuan, ginagambala ko ang gawain ng iglesia. Wala akong anumang pagkatao. Lahat ng ginagawa ko ay laban sa Iyo. Diyos ko, gusto kong magsisi sa Iyo….”

Nakabasa ako ng isa pang sipi ng mga salita ng Diyos pagkatapos niyon: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang kalooban ng Diyos at magsimula sa pagkonsidera kung mayroon ba o walang karumihan sa pagganap mo sa iyong tungkulin, kung ikaw ba ay nagkaroon ng debosyon, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyunal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling paghahangad o kagustuhan. Sa halip, binibigyan mo ng palagiang pagsasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Ang pagbabasa sa mga salita ng Diyos ay nakapagbibigay-liwanag sa akin. Sa isang tungkulin, kailangang mauna ang mga interes ng iglesia, at dapat nating ibigay ang lahat ng mayroon tayo sa ating tungkulin. Hindi natin dapat kalkulahin ang mga bagay-bagay para sa reputasyon at katayuan, at kailangan nating makipagtulungan at maging kaisa sa puso at isip ang ating mga kapatid, gawin ang lahat ng ating makakaya na magtrabaho alinsunod sa mga prinsipyo upang makapagtamo tayo ng gawain ng Banal na Espiritu at madaling makakuha ng mga resulta mula sa gawain natin. Kaya’t pumunta ako para kausapin si Carmen at ipinagtapat sa kanya ang mga katiwaliang inihayag ko at tinalakay kung ano ang natutuhan ko tungkol sa sarili ko. Naging higit na malaya ang pakiramdam ko pagkatapos ng pagbabahaginan namin, at handa na akong makipagtulungan sa kanya sa aming gawain ng pagdidilig.

Hindi nagtagal, natuklasan ko na ilan sa mga bagong mananampalataya na nag-aalinlangang pumunta sa mga pagtitipon ay natulungan ni Carmen, nalutas ang kanilang mga kuru-kuro, at ngayon ay regular na silang dumadalo sa mga pagtitipon, at nagnanais tumanggap ng tungkulin. Medyo hindi na naman ako natuwa. Hindi ko talaga naunawaan ang mga problema nila noon, pero nalutas iyon ni Carmen. Hindi ba’t pinagmumukha ako niyong mas nakabababa sa kanya? Nang maisip ko iyon, napagtanto kong hindi ko iyon iniisip nang maayos, at naalala ko ang isang bagay na sinabi ng Diyos: “Ang pagtutulungan ng magkakapatid ay isang proseso ng pagbabalanse ng mga kahinaan ng isa sa pamamagitan ng lakas ng iba. Ginagamit mo ang iyong mga lakas upang punan ang mga pagkukulang ng iba, at ginagamit ng iba ang kanilang mga lakas upang punan ang iyong mga kakulangan. Ito ang ibig sabihin ng pagbalanse ng mga kahinaan ng isa sa pamamagitan ng lakas ng iba at ng maayos na pagtutulungan. Tanging sa pagtutulungan nang maayos maaaring pagpalain ang mga tao sa harap ng Diyos, at kapag mas nararanasan ang ganito ng isang tao, mas nagtatamo siya ng realidad, mas lumiliwanag ang kanyang landas habang tinatahak niya ito, at nagiging mas panatag siya” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Maayos na Pakikipagtulungan). Mas magaling sa akin si Carmen sa pagbabahagi ng katotohanan at paglutas ng mga problema, kaya’t kailangan kong matuto mula sa kanya. Kaya tinanong ko siya kung paano siya nagbahagi at kung paano niya nilutas ang mga problema ng mga baguhan, at sa pamamagitan ng kanyang pagbabahagi ay binigyan niya ako ng kaunting kabatiran kung paano haharapin ang mga problema nila. Pakiramdam ko ay mabuting makipagtrabaho sa kanya, na kaya niyang punan ang mga pagkukulang ko at ito ay biyaya ng Diyos. Pagkatapos niyon, nang mapansin kong walang ginagawa ang ilang kapatid sa kanilang mga tungkulin, hinanap ko si Carmen para makipagtalakayan upang makita kung ano ang ugat ng pagiging negatibo nila at kung anong uri ng katotohanan ang dapat naming ibahagi sa kanila para lutasin ito. Mabilis naming nakita ang mga nauugnay na salita ng Diyos na maibabahagi sa kanila. Naging mas aktibo sila sa kanilang tungkulin pagkatapos ng pagbabahaging ito. Ang ilan ay nagdidilig ng mga bagong mananampalataya, ang ilan ay nagbabahagi ng ebanghelyo. Unti-unti, mas maraming tao ang gumagawa ng tungkulin sa iglesia. Sa pamamagitan ng kaunting suporta at pagdidilig, mas maraming baguhan ang nagtamo ng pundasyon sa tunay na daan, at karamihan sa kanila ay regular na nagtitipon at gumagawa ng tungkulin. Pagkatapos noon, kapag nagkakaroon ako ng mga problema sa tungkulin ko, agad kong tinatalakay ang mga iyon kay Carmen, at kapag nakikita niyang nagkakaroon ng problema ang mga kapatid sa mga tungkulin nila, sinasabi niya agad sa akin ang tungkol sa mga ito para masubaybayan ko ang mga bagay-bagay at maresolba ang mga ito. Nakipagtulungan kami sa isa’t isa, nang may nagkakaisang puso at isip, at nakaramdam ako nang higit na kapanatagan.

Ipinakita sa akin ng karanasang ito na ang paghahangad sa reputasyon at katayuan ay pagtahak sa landas ng isang anticristo, pagtatrabaho bilang kampon ni Satanas, at panggagambala sa gawain ng iglesia. Kung hindi dahil sa paghatol at paghahayag ng mga salita ng Diyos, kailanman ay hindi ko malalaman ang katiwaliang inihahayag ko o ang anticristo kong disposisyon, at hinding-hindi ako makabibitiw sa pagnanasa ko sa katayuan at makikipagtutulungan kay Carmen. Malaki ang pasasalamat ko sa pagliligtas ng Diyos!


29. Ang Paghatol at Pagkastigo ay Pagmamahal ng Diyos

Ni Rebecca, USA

Sabi ng mga salita ng Diyos: “Anong patotoo ang ibinibigay ng tao sa Diyos sa bandang huli? Nagpapatotoo ang tao na ang Diyos ang Diyos na matuwid, na ang Kanyang disposisyon ay katuwiran, poot, pagkastigo, at paghatol; nagpapatotoo ang tao sa matuwid na disposisyon ng Diyos. Ginagamit ng Diyos ang Kanyang paghatol upang ang tao ay gawing perpekto, minahal na Niya ang tao, at iniligtas ang tao—ngunit gaano karami ang nakapaloob sa Kanyang pag-ibig? Mayroong paghatol, pagiging maharlika, poot, at sumpa. Bagama’t isinumpa ng Diyos ang tao noong araw, hindi Niya ganap na itinapon ang tao sa walang-hanggang hukay, kundi ginamit ang kaparaanang iyon upang pinuhin ang pananampalataya ng tao; hindi Niya pinatay ang tao, kundi kumilos Siya upang gawing perpekto ang tao. Ang diwa ng laman ay yaong kay Satanas—tamang-tama ang pagkasabi rito ng Diyos—ngunit ang mga katunayang isinasagawa ng Diyos ay hindi natatapos ayon sa Kanyang mga salita. Isinusumpa ka Niya upang mahalin mo Siya, at upang maunawaan mo ang diwa ng laman; kinakastigo ka Niya upang ikaw ay magising, upang tulutan kang malaman ang mga kakulangan sa iyong kalooban, at upang malaman ang lubos na kawalang-halaga ng tao. Sa gayon, ang mga sumpa ng Diyos, ang Kanyang paghatol, at ang Kanyang pagiging maharlika at poot—lahat ng ito ay upang gawing perpekto ang tao. Lahat ng ginagawa ng Diyos sa ngayon, at ang matuwid na disposisyon na nililinaw Niya sa inyong kalooban—lahat ng ito ay upang gawing perpekto ang tao. Gayon ang pag-ibig ng Diyos” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Kapag binabanggit ng mga tao ang pagmamahal ng Diyos, naiisip ko noon ang Kanyang awa at habag, ang Kanyang biyaya at mga pagpapala. Hindi ko talaga naunawaan ang pagmamahal Niya sa paghatol at pagkastigo. Pero matapos ang praktikal na karanasan dito, nagkaroon ako ng kaunting personal na pagkaunawa at nakita kong ang mga salita ng Diyos ay katotohanan, at napakapraktikal lahat, at ang paghatol at pagkastigo ay pagmamahal at pagliligtas ng Diyos para sa sangkatauhan.

Ako dati ang responsable sa gawain ng pagdidilig, tapos noong Setyembre ng nakaraang taon tinanggal ako dahil sa hindi paggawa ng praktikal na gawain. Isinaayos ng lider ng iglesia na si Sister Joyce ang pumalit sa gawain ko. Nagdulot iyon sa akin ng pakiramdam na hindi ko mailarawan. Napangasiwaan ko na noon ang gawain ni Joyce, at ngayon siya na ang mangangasiwa sa akin. Hindi ba pinagmukha ako noong walang kakayahan? Nagmula ako sa pagiging isang taong namamahala papunta sa isang karaniwang miyembro ng grupo ng pagdidilig. Hindi ba nakakahiya kapag nalaman iyon ng mga kapatid na nakakakilala sa akin? Talagang pinagsisihan ko ang hindi paggawa nang mabuti sa tungkulin ko dahil sa isiping ito. Kalaunan sa isang talakayan ng grupo tungkol sa gawain namin, sandaling natahimik ang lahat. Naisip ko na kahit hindi na ako ang namamahala, nagkaroon naman ako ng kaunting karanasan sa pagdidilig sa mga bagong mananampalataya, kaya dapat umako ako ng pasanin at ipahayag ang mga ideya ko. Sa ganoong paraan makikita ng lahat na gumaganap pa rin ako ng isang mahalagang papel, at baka tingalain ako ng lahat. Kaya nagsimula ako na aktibong mag-ambag ng aking mga iniisip at ideya, at matapos ang ilang talakayan, sumang-ayon sa opinyon ko ang karamihan sa mga tao. Sa halos bawat talakayan, sinunod namin ang aking mga ideya, kaya pakiramdam ko talagang nangibabaw sa grupo ang mga kakayahan ko. Wala sa akin ang papel ng pagiging tagapamahala, pero kaya ko pa ring pangasiwaan ang ganoong uri ng gawain. Naisip kong titingalain ako ng iba, at baka maitaas uli ang ranggo ko balang araw. Nagsimula akong mas aktibong mag-ambag pagkatapos no’n, at bago ang bawat pagtitipon, sinusubukan kong maunawaan ang lagay ng mga baguhan at naghahanap ng nauugnay na mga salita ng Diyos. Nangailangan ito ng maraming oras at lakas, pero naisip ko na ang maayos na paggawa ang magpapatunay sa kakayahan ko, kaya sulit lang ang pagbabayad ng halaga. Maagap ako sa aking tungkulin, nagawang matuklasan ang ilang problema sa gawain namin, at sumang-ayon ang iba sa mga solusyon at mungkahing naisip ko. Pakiramdam ko nakikita ng lahat kung gaano katindi ang pagsisikap ko, kaya baka itaas ang ranggo ko kapag sinuri ng lider ang gawain namin at makita kung paano ako gumawa. Pero lumipas ang ilang panahon, at tila walang anumang intensyon ang lider na itaas ang ranggo ko. Napansin ko na parami nang parami ang mga bagong mananampalataya na sumasapi sa iglesia, kaya mas maraming tao ang kailangan para tumanggap ng mga posisyon, pero tila walang anumang ideya na itaas ang ranggo ko. Nang makita ko ito’y medyo nalungkot ako. Pakiramdam ko’y nakagawa ako ng ilang pagbabago at maayos kong nakakagawa ng aking tungkulin. Dahil kulang na kulang ang iglesia sa mga tutulong, bakit hindi ako nakakakuha ng isa pang pagkakataon? Matapos matanggal nang isang beses, hindi na ba ako magkakaroon kailanman ng isa pang pagkakataon para mamahala? Hindi ko iyon maunawaan. Hindi ko alam kung bakit hindi nagbubunga ang lahat ng pagsisikap ko. Ano ba ang kulang sa akin? Kalaunan, naisip kong hindi siguro sapat o kulang pa ang ginagawa kong pagsisikap, o hindi pa sapat ang nakakamit ko. Naisip kong kailangan kong patuloy na magsikap, at huwag lang magtuon sa mga tagumpay sa aking tungkulin, kundi pati sa pagpasok sa buhay at paghahanap ng katotohanan, para makita ng iba ang personal kong pag-unlad. Tapos kaaawaan ako ng Diyos at bibigyan ako ng pagkakataon. Naisip ko na sa “tamang” pagsusumikap, magkakaroon ng pagbabago isang araw, at kahit hindi itaas ang ranggo ko, makakapangibabaw ako sa grupo namin at makakamit ang paghanga ng ibang mga kapatid. Kaya masigasig akong gumawa ng gawaing pagdidilig ng grupo namin, at tuwing nagkakaproblema ang mga baguhan, maingat kong pag-iisipan ang mga iyon, naghahanap ng mga salita ng Diyos na maibabahagi. Kapag mayroon akong bagay na hindi maunawaan, maalab akong nananalangin at naghahanap. Pagkaraan ng ilang panahon, mas naging matagumpay ako sa pagdidilig sa mga baguhan. Kalaunan sa isang pagtitipon, binanggit ng lider ng grupo na mabigat ang pinasan ko sa aking tungkulin, at mahusay ako sa paglutas ng mga problema ng mga bagong mananampalataya. Tuwang-tuwa ako sa sarili ko. Naisip kong magsisimula nang makita ng lahat kung gaano ako kahusay, at kung mas mapapabuti ko pa ang paggawa, maaari kong makuha ang paghanga ng lahat. Tapos magkakaroon ako ng pag-asa na mataasan ng ranggo. Talagang naging masigasig ako sa tungkulin ko pagkatapos no’n. Bukod sa sarili kong mga responsibilidad, tumanggap din ako ng ibang gawain ng grupo namin na makakaya ko, at nagbigay ng puna at tulong sa tagapamahala kapag nakatuklas ako ng mga problema. Hindi rin ako nagpabaya sa paghahanap ko ng katotohanan, kundi nagbasa ako ng mga salita ng Diyos sa bawat libre kong oras. Lumapit ako sa Diyos para manalangin at maghanap sa tuwing hindi maganda ang pakiramdam ko at aktibong sumali sa pagbabahagi sa mga pagtitipon. Pero labis akong nadismaya nang hindi pa rin itinaas ang ranggo ko matapos ang matagal na pagsisikap. Pakiramdam ko’y kahit anumang pagsisikap ang gawin ko o gaano man ako kahusay, kahit kailan ay hindi itataas ng lider ang ranggo ko. Kaya ano ang saysay ng lahat ng ito? Pagkatapos no’n, itinigil ko na ang labis na pagsisikap, at kapag nakikita kong nabibigo ang mga baguhan na palaging magtipon, kaswal lang akong nagtatanong tungkol doon nang walang anumang detalyadong pagtatanong o tulong. Minsan, nang nagpahanap sa akin si Joyce ng mga salita ng Diyos para sa mga partikular na isyu o pagkukulang ng mga kapatid bago ang mga pagtitipon, pakiramdam ko’y hindi ko gawain iyon, at walang makakapansin kahit gaano man ako kahusay, kaya nagdahilan ako para matanggihan ito. Nagsimulang sumama ang sarili kong kalagayan at hindi ko alam ang sasabihin sa panalangin. Pakiramdam ko’y hindi nakakapagbigay-liwanag ang pagbabasa ng mga salita ng Diyos, at kung minsa’y inaantok ako. Nakaramdam ako ng tunay na kadiliman sa aking espiritu at hindi ko maramdaman ang gawain ng Banal na Espiritu. Hindi nagtagal, nakita kong itinataas ang ranggo ng ibang mga kapatid, habang isa pa rin akong mababang miyembro ng grupo ng pagdidilig. Mas lalo akong pinanghinaan ng loob. Napakatagal ko nang nagsusumikap nang husto, pero wala man lang naaabot. Tila wala na yata akong pag-asang ma-promote. Ang mga mananampalataya na gaya ko ay nagawang maging mga superbisor at mga lider ng grupo, at may paghanga ng iba, pero hindi ako kailanman tinaasan ng ranggo. Ibig bang sabihin noon ay bigo ako bilang isang mananampalataya? Naging napakanegatibo ko na hindi ako makapangalap ng motibasyon para sa anuman.

Kalaunan, inisip ko kung bakit ako labis na nalulungkot. Bakit nabuhay lang ako para sa katayuan? Katayuan lang ba ang habol ko sa lahat ng taon ko sa pananampalataya? Paanong naging labis akong kalunos-lunos? Bakit ako masyadong nahumaling sa katayuan? Talagang kinamuhian ko ang sarili ko. Lumuhod ako sa harap ng Diyos sa pananalangin at nagsabing, “Diyos ko, gusto kong hanapin ang katotohanan sa aking pananampalataya, suklian ang Iyong pagmamahal, at gawin ang tungkulin ng isang nilalang. Ngunit sa ngayon ay pinahihirapan ako ng pagnanasa ko para sa katayuan, na iniiwan akong malungkot at nalulumbay. Ayokong mabuhay nang ganito, pero hindi ko mapigil ang sarili ko. Diyos ko, bigyan Mo po ako ng kaliwanagan at iligtas ako, para maunawaan ko ang problema ko at malutas ito.” Matapos manalangin, nabasa ko ang siping ito ng mga salita ng Diyos: “May anticristong disposisyon at diwa ang isang anticristo, at ito ang ipinagkaiba niya sa isang normal na tao. Bagama’t sa panlabas ay wala siyang sinasabi matapos siyang palitan, sa puso niya ay patuloy siyang lumalaban. Hindi niya inaamin ang kanyang mga pagkakamali, at kahit kailan ay wala siyang kakayahang tunay na kilalanin ang kanyang sarili. Matagal na itong napatunayan. Mayroon ding isa pang bagay tungkol sa isang anticristo na hindi nagbabago kailanman: Saanman sila gumagawa ng mga bagay-bagay, gusto niyang mamukod tangi mula sa karamihan, idolohin at hangaan ng iba; kahit na wala siyang lehitimong posisyon at titulo bilang lider ng iglesia o lider ng grupo, gusto pa rin niyang makipagkumpitensya sa iba para sa posisyon at katayuan. Kahit pa nga kaya niyang gawin ang gawain, kahit ano pang pagkatao o karanasan sa buhay ang mayroon siya, mag-iisip siya ng iba’t ibang kaparaanan at gagawin ang lahat ng kanyang makakaya upang makahanap ng pagkakataon na magpakitang-gilas, makuha ang loob ng mga tao, mahikayat ang iba, maakit at malinlang sila, upang makuha ang kanilang paghanga. Ano ba ang dapat hangaan sa isang anticristo? Kahit na natanggal na siya, ‘ang isang payat na kamelyo ay mas malaki pa rin kaysa sa isang kabayo,’ at nananatili siyang isang agila na lumilipad sa ibabaw ng mga manok. Hindi ba ito ang pagmamataas at pag-aakalang mas matuwid kaysa iba ng anticristo, at ang kanyang namumukod-tanging katangian? Hindi niya makakayang tanggapin sa kanyang sarili na wala siyang katayuan, na maging pangkaraniwang mananampalataya, at maging isang ordinaryong tao lamang. Hindi niya kayang gawin lamang ang kanyang tungkulin sa praktikal na paraan at manatili sa kanyang puwesto, na gawin nang maayos ang sarili niyang tungkulin, ilaan ang kanyang sarili para rito at gawin ang lahat ng makakaya niya. Hindi siya nasisiyahan sa mga bagay na ito. Ayaw niyang maging ganoong uri ng tao o gawin ang ganoong mga bagay. Ano ang kanyang malaking ambisyon? Ang siya ay hangaan at tingalain, at humawak ng kapangyarihan. Kaya, kahit wala siyang partikular na titulo na nakakapit sa kanyang pangalan, magsusumikap ang isang anticristo para sa kanyang sarili, magsasalita at mangangatwiran para sa kanyang sarili, gagawin ang lahat ng kanyang makakaya upang makapagpakitang-gilas, natatakot na walang makakapansin sa kanya o magbibigay ng atensyon sa kanya. Susunggaban niya ang bawat oportunidad upang lalong makilala, lalong sumikat, makita ng mas maraming tao ang kanyang mga kaloob at kalakasan, at makita na nakakaangat siya kaysa sa iba. Sa paggawa ng mga bagay na ito, handa ang isang anticristo na magsakripisyo nang husto upang magpapansin at parangalan ang kanyang sarili, upang isipin ng lahat na, kahit na hindi na siya lider, at wala nang katayuan, mas nakakaangat pa rin siya sa mga ordinaryong tao. Sa ganitong paraan, nakamit ng isang anticristo ang kanyang pinapakay. Hindi maluwag sa kalooban niyang maging pangkaraniwang tao, o ordinaryong tao; gusto niya ng kapangyarihan at katanyagan, at maging mataas ang tingin sa kanya” (Ang Salita, Vol. IV. Paglalantad sa mga Anticristo. Ikalabindalawang Aytem). Sa pagbabasa ng mga salita ng Diyos, pakiramdam ko ay nandoon mismo ang Diyos at inilalantad ako. Sabi ng Diyos, ang mga taong gaya ng mga anticristo ay gusto ng pangalan at katayuan, ang magkaroon ng kapangyarihan at paghanga ng iba anuman ang mangyari. Para matupad ang hindi mapigil na ambisyong iyon, gagawin ng mga anticristo ang lahat para mapansin, magmataas, at maakit ang mga tao. Nakita ko na ang pinagsisikapan ko’y katulad na katulad ng sa isang antiristo. Sa pananampalataya ko, gusto kong magkaroon ng katayuan, maging isang lider o tagapamahala. Gusto kong mangibabaw sa grupo ko, at hangaan at suportahan ng iba. Matapos akong matanggal, hindi ko inayos ang pagnanais kong maging isang tagapamahala. Aktibo akong lumahok sa mga talakayan sa gawain at nag-alok ng mga mungkahi, at nagbigay ako ng puna sa tagapangasiwa pagkatuklas na pagkatuklas ko sa mga problema, para malaman niya na hindi lang ako nakakakita ng mga problema, kundi nakakapagbigay rin ng mga solusyon, na matalino ako. Kung gayon, maipipila ako para sa pagtaas ng ranggo. Nagsikap ako sa tungkulin ko, para makita ng ibang kapatid na kaya kong gumawa ng praktikal na gawain, pagkatapos magkakaroon na ako ng pag-asang maitaas ang ranggo. Maagap ako sa gawain kahit hindi iyon ang pangunahin kong responsibilidad, handang gumugol ng maraming oras at enerhiya, nais na makita ng lahat na bumalikat ako ng pasanin para sa tungkulin ko at kaya kong umako nang husto. Hindi rin ako nagpabaya sa aking paghahanap sa katotohanan, para sang-ayunan nila ako. Naghanap ako ng bawat pagkakataon para patunayan ang sarili ko at magpakitang-gilas. Hindi ba iyon ang uri ng asal ng anticristo na inilalantad ng Diyos?

May nabasa akong ilan sa mga salita ng Diyos na talagang masusing naglalarawan sa tiwaling diwa ng mga anticristo. Sabi ng Makapangyarihang Diyos: “Para sa isang anticristo, kung ang reputasyon o katayuan niya ay inaatake o inaalis, mas seryosong bagay pa ito kaysa sa pagtatangkang kitilin ang kanyang buhay. Kahit gaano pa karaming sermon ang pakinggan niya o kahit gaano pa karaming salita ng Diyos ang basahin niya, hindi siya makakaramdam ng kalungkutan o pagsisisi na hindi niya naisagawa kailanman ang katotohanan at kanyang tinahak ang landas ng isang anticristo, o dahil sa nagtataglay siya ng kalikasang diwa ng isang anticristo. Sa halip, lagi siyang nag-iisip ng paraan upang magtamo ng katayuan at pataasin ang kanyang reputasyon. Masasabi na ang lahat ng ginagawa ng isang anticristo ay ginagawa upang magpakitang-gilas sa harap ng iba, at hindi ginagawa sa harap ng Diyos. Bakit Ko nasasabi ito? Ito ay dahil labis na nahuhumaling ang gayong mga tao sa katayuan na itinuturing nila ito bilang pinakabuhay na nila, bilang panghabambuhay nilang mithiin. Higit pa rito, dahil mahal na mahal nila ang katayuan, hindi sila kailanman naniniwala sa pag-iral ng katotohanan, at masasabi pa ngang hinding-hindi sila naniniwala na mayroong Diyos. Kaya, gaano man sila magkalkula upang magkamit ng reputasyon at katayuan, at gaano man nila subukang magpanggap upang lokohin ang mga tao at ang Diyos, sa kaibuturan ng kanilang mga puso, wala silang kamalayan o pagkakonsiyensiya, lalo na ng anumang pagkabalisa. Sa kanilang patuloy na paghahangad sa reputasyon at katayuan, walang-pakundangan din nilang itinatanggi ang nagawa ng Diyos. Bakit Ko sinasabi iyon? Sa kaibuturan ng puso ng isang anticristo, naniniwala siya, ‘Lahat ng reputasyon at katayuan ay nakakamtan ng mga tao mismo. Sa pagtatamo lamang ng matibay na posisyon sa mga tao at pagtatamo ng reputasyon at katayuan niya matatamasa ang mga pagpapala ng Diyos. May halaga lamang ang buhay kapag ang mga tao ay nagtatamo ng ganap na kapangyarihan at katayuan. Ito lamang ang pamumuhay na parang isang tao. Sa kabaligtaran, walang silbi ang mamuhay sa paraang nagpapasakop sa kataas-taasang kapangyarihan at mga pagsasaayos ng Diyos sa lahat ng bagay, ang bukal sa loob na lumugar sa posisyon ng isang nilikha, at mamuhay gaya ng isang normal na tao na tulad sa sinabi sa salita ng Diyos—walang titingala sa gayong tao. Dapat pagsumikapan ng isang tao ang kanyang katayuan, reputasyon, at kaligayahan; dapat ipaglaban ang mga ito at sunggaban nang may positibo at maagap na saloobin. Walang ibang magbibigay ng mga ito sa iyo—ang pasibong paghihintay ay hahantong lang sa kabiguan.’ … Matatag na naniniwala ang mga anticristo sa kanilang mga puso na kapag may reputasyon at katayuan, saka lamang sila magkakaroon ng dignidad at magiging tunay na nilikha, at na kapag may katayuan, saka lamang sila magagantimpalaan at makokoronahan, magiging marapat na sang-ayunan ng Diyos, magkakamit ng lahat ng bagay, at magiging isang totoong tao. Ano ang tingin ng mga anticristo sa katayuan? Tinitingnan nila ito bilang katotohanan; itinuturing nila ito bilang pinakamataas na mithiing dapat hangarin ng mga tao. Hindi ba’t problema iyon? Ang mga taong maaaring mahumaling sa katayuan sa ganitong paraan ay tunay na mga anticristo. Kauri sila ng mga taong katulad ni Pablo. Naniniwala sila na ang paghahangad ng katotohanan, ang paghahangad na maging masunurin sa Diyos, at ang paghahangad ng katapatan ay pawang mga proseso na umaakay sa isang tao sa pinakamataas na posibleng katayuan; mga proseso lamang ito, hindi ang mithiin at pamantayan ng pagiging isang tao, at na ginagawa lamang ang mga ito para makita ng Diyos. Ang pagkaunawang ito ay isang kalokohan at katawa-tawa! Ang mga kakatwang tao lamang na namumuhi sa katotohanan ang makakaisip ng gayong katawa-tawang ideya” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Talagang matindi para sa akin ang pagbabasa sa siping ito ng mga salita ng Diyos. Pakiramdam ko’y inihayag ng Diyos kung ano ang itinatago ko sa puso ko. Pakiramdam ko’y wala akong mapagtataguan. Nagsimula akong magnilay-nilay sa sarili ko, at habang lalo kong ginagawa iyon, lalo kong nararamdaman na ang pag-iisip ko ay gaya rin lang ng sa isang anticristo. Nakasentro sa katayuan ang lahat ng mga salita at kilos ko, at lahat ng gawin ko ay para magkamit ng paghanga. Mas mahalaga sa akin ang katayuan higit pa sa anuman. Bago magkaroon ng pananampalataya, palagi kong gustong mamukod-tangi sa mga tao at gustung-gusto kong masuportahan at sang-ayunan ng iba. Pagkatapos magkaroon ng pananampalataya, patuloy kong hinangad ang mga posisyon sa pamumuno para tingalain ako at magkaroon ng isang mahalagang papel sa iglesia. Matapos akong matanggal, hindi ako nagkaroon ng anumang pagsisisi sa aking mga dating paglabag at hindi iniisip kung paano talagang magsisi at gawin nang maayos ang tungkulin ko upang mabayaran ang aking pagkakautang sa Diyos. Sa halip, ginamit ko ang oportunidad na iyon na makagawa ng tungkulin bilang pagkakataong makapagpasikat. Naging masigasig ako sa aking tungkulin at nagsikap para muling makakuha ng isang mahalagang papel. Nang hindi ko makuha iyon matapos ang ilang pagsisikap, pinanghinaan ako ng loob. Pakiramdam ko’y walang sinumang nakakapansin, kahit gaano pang pagsisikap ang ibuhos ko sa aking tungkulin, kahit gaano ko pa iyon paghusayan. Naisip kong walang saysay ang mga pagsisikap ko. Nawalan ako ng gana na maging mahusay sa tungkulin ko nang hindi ako nagkamit ng anumang katayuan. Mali pa ang pagkaunawa ko sa Diyos at sinisi ko Siya, nangatwiran ako sa Kanya at nilabanan Siya. Nadala ako ng pag-iisip sa pangalan at katayuan. Nawala sa akin ang konsiyensya at katwirang dapat mayroon ang isang nilalang. Buong-puso kong hinangad ang katayuan at hindi ako kuntentong maging isang karaniwang miyembro ng grupo. Masama ako at walang kahihiyan gaya ng isang anticristo, lubos na hindi makatwiran. Talagang nakatulong sa akin ang mga salitang ito mula sa Diyos: “Naniniwala sila na ang paghahangad ng katotohanan, ang paghahangad na maging masunurin sa Diyos, at ang paghahangad ng katapatan ay pawang mga proseso na umaakay sa isang tao sa pinakamataas na posibleng katayuan; mga proseso lamang ito, hindi ang mithiin at pamantayan ng pagiging isang tao, at na ginagawa lamang ang mga ito para makita ng Diyos.” Para talaga itong isang sampal para sa akin. Isang positibong bagay ang paghahanap at pagsasagawa ng katotohanan, at tungkulin natin iyon bilang mga tao. Kailangan nating hanapin ang katotohanan sa mga buhay natin, at mabuhay sa mga salita ng Diyos. Gayon pa man, ginamit ko ang paghahanap at pagsasagawa ng katotohanan sa pakikipagtawaran para sa personal na katayuan. Ang pagkakaroon ng ganoong karima-rimarim na motibo sa aking tungkulin ay hindi kailanman magkakamit ng pagsang-ayon ng Diyos. Ipinakita sa akin ng mga salita ng Diyos kung gaano kamali ang pananaw ko sa mga bagay-bagay. Akala ko’y tanging sa pamamagitan lang ng pagkakaroon ng katayuan at kapangyarihan, pagiging tinitingala, kilalang-kilala, at hinahangaan magkakaroon ng halaga sa buhay ko. Ang kawalan ng katayuan bilang isang mananampalataya, ang pagiging isang karaniwang tagasunod ay isang kaawa-awang paraan para mabuhay, at isa iyong kabiguan. Napakabaliw na pananaw! Hinihingi ng Diyos na maging karapat-dapat tayong mga nilalang, na manatili sa sarili nating lugar, na masunuring magpasakop sa pamumuno at pagsasaayos ng Diyos, na isagawa ang mga responsibilidad ng isang nilalang. Pero ayokong manatili sa lugar ko, kundi maging isang dakilang taong gumagawa ng mahalagang gawain, na magkaroon ng isang mataas na posisyon at makakuha ng mas maraming paghanga sa ganoong paraan. Isa iyong satanikong disposisyon. Sa katunayan, sa gawain ng pagdidilig, gaano man kalaki ang halagang binayaran ko o kung anumang mahalagang tungkulin ang ginampanan ko, tungkulin lang iyon na dapat kong gawin. Responsibilidad ko iyon, pero ginusto kong magpakitang-gilas upang magkamit ng isang partikular na katayuan. Nang hindi natupad ang hibang kong mga ambisyon, nawalan ako ng interes sa tungkulin ko. Napagkamalan kong debosyon sa Diyos ang ambisyon ko. Ang tinatawag na debosyong iyon ay hindi matapat at transaksyunal. Paano iyon naging pagsasagawa ng katotohanan at paggawa ng isang tungkulin? Sinusubukan kong gamitin at dayain ang Diyos, at direkta akong nasa landas ng isang anticristo. Ang Diyos ay matuwid at banal at nakikita Niya ang mga puso at isip natin. Bumubulusok ako pababa sa maling landas. Paano ako magkakamit ng gawain ng Banal na Espiritu? Sumasama ang kalagayan ko at nasa kadiliman ako. Ito ay pagsasantabi at pagtutuwid sa akin ng Diyos. Doon ko nakita kung gaano talaga nakakatakot ang paghahangad ng pangalan at katayuan. Hindi ko kilala ang sarili ko, o alam kung makakagawa ba ako ng praktikal na gawain. Patuloy lang akong naghangad ng katayuan, umaasang ma-promote. Nawalan ako ng tamang pagkatao at katuwiran at walang kamalayan sa sarili. Naisip ko ang isang sipi ng mga salita ng Diyos: “Balang araw ay mapapansin ninyong lahat na ang katanyagan at pakinabang ay malalaking kadenang ginagamit ni Satanas upang igapos ang tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang ginagamit ni Satanas upang igapos ka. Pagdating ng oras na nais mong iwaksi ang lahat ng bagay na naikintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka lamang magkakaroon ng tunay na pagmamahal at pananabik sa Diyos ang sangkatauhan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Napakatotoo ng mga salita ng Diyos. Walang tigil kong hinangad ang katayuan, pinaglaruan at pinahirapan ako ni Satanas. Nawala sa akin ang patnubay ng Banal na Espiritu at nabuhay ako sa kadiliman. Talagang winawasak ako ng pagnanasa kong iyon. Hindi ko napigilan ang pagtulo ng mga luha ko at kinamuhian ko kung gaano ako kasutil, kung gaano ako nagmatigas. Sa buong panahong iyon, naghahangad ako ng reputasyon at katayuan, nasa landas ng isang anticristo. Ngunit ginamit pa rin ng Diyos ang Kanyang mga salita para balaan at ilantad ako para makita ko ang problema sa aking mga pinagsusumikapan at talikuran ang mga ito. Pero hindi ko iyon naintindihan. Hindi ko naunawaan at sinisi ang Diyos, naging negatibo at lumaban sa Diyos. Wala talaga ako sa katuwiran. Labis akong nakonsiyensya nang mapagtanto ko iyon, at nanalangin ako nang ganito, “Diyos ko, ayoko nang hangarin ang reputasyon at katayuan, kundi hanapin ang katotohanan para malutas ang aking katiwalian, at tunay na magsisi. Pakiusap, bigyang-liwanag at gabayan Mo po ako, ipakita Mo sa akin ang daan.”

Nabasa ko ang isa pang sipi ng mga salita ng Diyos pagkatapos no’n: “Kapag hinihingi ng Diyos na tuparin ng mga tao ang kanilang tungkulin nang maayos, hindi Niya hinihingi sa kanila na tapusin ang ilang partikular na gawain o isakatuparan ang anumang matinding pagsusumikap, ni ang gampanan ang anumang dakilang pagsasagawa. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay alinsunod sa Kanyang mga salita. Hindi kailangan ng Diyos na maging dakila o marangal ka, o na maghimala ka, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang tanging kailangan ng Diyos ay ang matimtiman kang magsagawa ayon sa Kanyang mga salita. Kapag nakikinig ka sa mga salita ng Diyos, gawin mo ang naunawaan mo, isakatuparan mo ang naintindihan mo, tandaan mo nang maigi ang narinig mo, at pagkatapos, kapag dumating na ang oras para magsagawa, magsagawa ka ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. Palagi kang naghahangad ng kadakilaan, karangalan, at katayuan; palagi kang naghahangad ng pagpaparangal. Anong nararamdaman ng Diyos kapag nakikita Niya ito? Kinamumuhian Niya ito, at lalayo Siya sa iyo. Habang lalo kang naghahangad ng mga bagay gaya ng kadakilaan, karangalan, at pagiging mas mataas kaysa iba, kilala, katangi-tangi, at kapansin-pansin, lalo kang kasuklam-suklam para sa Diyos. Kung hindi mo pagninilayan ang iyong sarili at magsisisi, kamumuhian ka ng Diyos at tatalikdan ka Niya. Iwasan mong maging isang taong kasuklam-suklam para sa Diyos; maging isang taong minamahal ng Diyos. Kaya, paano makakamit ng isang tao ang pagmamahal ng Diyos? Sa pamamagitan ng masunuring pagtanggap sa katotohanan, pagtayo sa posisyon ng isang nilalang, pagkilos ayon sa mga salita ng Diyos nang nakatapak ang mga paa sa lupa, pagganap sa mga tungkulin nang maayos, pagiging isang matapat na tao, at pagsasabuhay ng isang wangis ng tao. Sapat na ito, masisiyahan na ang Diyos. Dapat siguruhin ng mga tao na huwag mag-ambisyon o mag-isip ng mga walang-saysay na pangarap, huwag maghangad ng katanyagan, mga pakinabang, at katayuan o mamukod-tangi sa karamihan. Bukod pa roon, hindi nila dapat subukang maging isang dakilang tao o superman, na nakalalamang sa mga tao at nagpapasamba sa mga tao. Iyan ang hangarin ng tiwaling sangkatauhan, at ito ang landas ni Satanas; hindi nililigtas ng Diyos ang ganoong mga tao. Kung ang mga tao ay patuloy na naghahangad ng katanyagan, mga pakinabang, at katayuan nang hindi nagsisisi, wala nang lunas para sa kanila, at iisa lang ang kalalabasan nila: ang itiwalag” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Nakita ko mula sa mga salita ng Diyos na ayaw Niya tayong maging sikat, dakila, o matayog. Umaasa Siyang tayo’y maging matino at gawin ang ating tungkulin, at magpasakop lang sa Kanyang mga pagsasaayos. Pero hindi ko matapat na ginawa ang tungkulin ko. Hindi ako kuntento na maging isang karaniwang tao. Gusto ko lang ng mas mataas na posisyon at maging mas magaling sa iba. Napakamapagmataas ko. Ang Diyos ang Lumikha, at Siya’y napakadakila at marangal. Personal Siyang naging tao, pumarito sa lupa para ipahayag ang katotohanan, pero hindi Siya kailanman nagpapasikat. Sa halip, napakatahimik Niyang isinasagawa ang Kanyang gawain para iligtas ang sangkatauhan. Napakamapagpakumbaba at tago ng Diyos, at labis na kaibig-ibig. Hiyang-hiya ako nang maisip ko iyon sa ganoong paraan, at nagpasya akong talagang kailangan kong talikuran ang aking laman at isagawa ang katotohanan.

Pagkatapos no’n, buong-puso kong inilaan ang sarili ko sa aking tungkulin at talagang inisip kung paano didiligan ang mga bagong mananampalataya. Nakalimutan ko ang tungkol sa katayuan ko, pero naging masaya na maging isang karaniwang tao at gawin ang tungkulin ko sa abot ng aking makakaya. Talagang naging panatag ako nang isagawa ko ito. Nang gawin ko iyon nang buong-puso, binigyang-kaliwanagan ako ng Diyos, at binigyan ako ng paraan sa gawain ko ng pagdidilig. Hindi ko napansin na mas bumubuti na ako sa tungkulin ko. Naalala ko noong minsang nagkaroon kami ng isang pagtitipon para sa mga bagong mananampalataya, ang sister na bago sa grupo ng pagdidilig ay hindi pamilyar sa mga bagong mananampalataya at hindi niya alam kung paano sila lalapitan. Alam kong dapat akong tumulong, pero naisip ko na ang paggawa ng paghahandang gawain ng pakikipag-ugnayan sa mga tao ay talagang mababang uri ng gawain. Hindi ba ako bababa nang kaunti kung mag-aalok ako na gawin iyon? Sa puntong iyon nakita ko na mali ako, na hindi magkakaiba ang kahalagahan ng mga tungkulin, at isa ring tungkulin ang pakikipag-ugnayan. Kaya bakit hindi ko magagawa iyon? Tapos nag-alok ako ng tulong sa pakikipag-ugnayan sa mga kapatid. Nang gawin ko iyon, napagtanto ko na anuman ang tungkulin, basta’t kaya mong tanggapin ang pagsusuri ng Diyos, mayroon kang tamang intensyon, at ginagawa mo iyon nang may puso, gagaan ang pakiramdam mo, at papayapa ka. Minsan, kapag nagtatanong ang mga kapatid tungkol sa mga detalye ng gawain ng pagdidilig, at masyadong abala ang tagapangasiwa para sagutin ang mga tanong nila, ginagawa ko ang lahat ng makakaya ko upang magbahagi sa kanila at lutasin ang mga bagay-bagay. Hindi ko iniisip kung titingalain ba nila ako o kung mapapabuti nito ang katayuan ko, kundi gusto ko lang makagawa nang maayos kasama ang iba at gawin nang mabuti ang tungkulin ko. Matapos kong isantabi ang aking matitinding ambisyon at magsagawa ayon sa mga salita ng Diyos, nagbago ang lahat sa tungkulin ko. Mas nakaramdam ako ng responsibilidad at nakakita ng mas maraming problema, at unti-unting bumuti ang kalagayan ko. Mas maliwanag at mas maalwan din ang pakiramdam ko, at na ang pag-asal nang ganito ay talagang mabuti. Naunawaan ko na ang mga salita ng Diyos ay talagang ang katotohanan at na kaya nitong baguhin at dalisayin ang mga tao. Sa pag-asal lamang nang ganito at paggawa ng mga bagay alinsunod sa salita ng Diyos at sa katotohanan at pagsunod sa mga pagsasaayos ng Lumikha ang humuhubog sa aking pundasyon sa buhay bilang isang nilikha. Mula ngayon, may katayuan man ako o wala, at saanman ako ilagay ng Diyos, handa akong ilagay ang sarili sa pagsasaayos ng Diyos at matapat na gampanan ang aking tungkulin bilang isang nilikha.

Noon, walang humpay akong nagsumikap para sa pangalan at katayuan, na naging dahilan para magdusa ako at mapagod. Kung wala ang paghatol at mga paghahayag ng mga salita ng Diyos, hindi ko makikita kung gaano kalalim ako ginawang tiwali ni Satanas o kung gaano ko pinahalagahan ang katayuan. Magpapatuloy lang akong lumaban para sa mga bagay na iyon, pinaglalaruan ni Satanas, nang walang anumang wangis ng tao. Sa pamamagitan nito, tunay kong naramdaman na ang paghatol at pagkastigo ng Diyos ay Kanyang pinakamagandang proteksyon at pagliligtas, at ito ay Kanyang pagmamahal. Gaya ng sinasabi ng Diyos: “Sa kanyang buhay, kung nais ng tao na malinis at makamtan ang mga pagbabago sa kanyang disposisyon, kung nais niya na isabuhay ang isang makabuluhang buhay, at tuparin ang kanyang tungkulin bilang isang nilalang, kung gayon dapat niyang tanggapin ang pagkastigo at paghatol ng Diyos, at hindi dapat hayaan ang pagdisiplina ng Diyos at pagpalo ng Diyos na lumisan mula sa kanya, upang maaari niyang mapalaya ang kanyang sarili mula sa pagmamanipula at impluwensya ni Satanas, at mamuhay sa liwanag ng Diyos. Kilalanin mo na ang pagkastigo at paghatol ng Diyos ay ang liwanag, at ang liwanag ng kaligtasan ng tao, at na walang higit na mabuting pagpapala, biyaya o pag-iingat para sa tao” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol).


30. Sa Pagbitiw sa Katayuan, Ako ay Napalaya

Ni Hao Li, Tsina

Tumanggap ako ng pang-lider na posisyon sa iglesia noong Agosto 2019. Isang beses, pagkatapos na pagkatapos kong magbahagi sa isang pagtitipon, sinabi sa akin ng isang sister, “Sister Hao Li, ang pagbabahagi mo ngayong araw ay talagang nagbibigay-liwanag. Nalutas ang problema ko sa pakikinig ko rito.” Sumabat ang isa pang sister at umayon sa kanya. Natuwa ako nang husto nang makita ko ang respeto at paghanga sa kanilang mga mata, at hindi ko napigilang makaramdam ng pagmamalaki: “Palagay ko ay mas magaling ako kaysa sa ibang mga kapatid. Kung hindi, bakit nila ako inihalal?” Dahil matagumpay kong nalulutas ang ilang suliranin sa mga pagtitipon, gusto ng iba na nakakasama ako, at hinahanap nila ako upang makipagbahaginan kapag mayroon silang mga problema o paghihirap. Pakiramdam ko ay napakakwalipikado ko bilang lider. Hindi ko maiwasan na makaramdam na medyo mas mataas ako sa iba, at gustong-gusto ko ang pakiramdam na pinahahalagahan at hinahangaan ng iba.

Isang araw nang ako ay nagtungo sa isang pagtitipon ng mga diyakono gaya ng nakagawian, nabanggit ni Sister Wu Zhiqing na nitong huli ay namumuhay siya ayon sa kanyang mapagmataas na disposisyon at nais niyang siya ang palaging may huling salita sa mga kasama niya sa trabaho. Alam niyang hindi tama ang maging ganoon, subalit hindi niya matalikdan ang sarili. Hiniling niya sa amin na magbahagi nang kaunti upang matulungan siya. Magsisimula pa lamang ako nang magsimulang magsalita si Sister Han Jingyi, ang aming diyakono ng ebanghelyo, ibinahagi niya ang ilang nauugnay na mga salita ng Diyos at ilan sa kanyang sariling karanasan. Napansin kong matamang nakikinig si Zhiqing at tumatango, nang may ngiti sa kanyang mukha. Talagang hindi ako naging komportable sa aking nakita, at naisip ko, “Ako ang lider dito, ako ang dapat na humarap sa problemang ito. Bakit mo ito inaagaw sa akin? Pinagmukha mong hindi ko alam kung paano ito haharapin. Hindi maaari, hindi ko hahayaang agawin mo ang atensiyon na para sa akin, dahil kung magkagayon, iisipin ng lahat na bilang isang lider ay ni hindi man lamang ako kapantay ng isang diyakono. Kailangan kong palitan agad ang paksa.” Kaya pagkahintong magsalita ni Jingyi, nang hindi pinag-isipang muli kung nasolusyunan nga ba nang maayos ang suliranin ni Zhiqing, agad kong sinabi: “Ang pangunahing layunin ng Diyos ngayon ay ang ipalaganap at patotohanan ang ebanghelyo ng kaharian, ang iparinig sa mas maraming tao ang Kanyang tinig at lumapit sila sa Kanya sa lalong madaling panahon.” Habang ako ay nagbabahagi, nakatutok ang aking paningin kay Zhiqing, at hindi ako napakali hanggang sa makita kong nakikinig na siya nang mabuti sa akin. Sa sandaling matapos ako, agad sumegunda si Jingyi ng ilang medyo magagandang kaparaanan sa pagbabahagi ng ebanghelyo. Napakalinaw ng kanyang sinasabi at napansin kong nakikinig nang mabuti si Zhiqing sa kanyang sinasabi, tumatango habang ginagawa iyon. Nainis talaga ako, itinuring na isa itong kahihiyan para sa akin. Naisip ko, “Ako ang lider, at ikaw ay diyakono. Paano ko magagawa ang trabaho ko matapos kang mangibabaw sa ganitong paraan? Kung ang lahat ay magsisimulang tumingala sa iyo, sino pa ang papansin sa akin?” Sa isiping ito, mariin kong pinutol ang pagsasalita ni Jingyi, at nagsimula akong magpahayag ng sarili kong pagbabahagi. Nakakaasiwa talaga ang sandaling iyon. Nung hapon ding iyon, binanggit ni Zhiqing na kulang ang mga taong gumagawa ng pagdidilig at hindi niya alam kung paano lutasin ang problema. Nagsimulang magbahagi si Jingyi tungkol sa ilang praktikal na pamamaraan, isinasama ang sarili niyang karanasan. Noon din ay nakita kong muling tumatango-tango si Zhiqing, at talagang nainggit ako. Naisip ko, “Ako ang lider. Sa palagay mo ba ay hindi ko alam kung paano magbahagi sa kanya? Mukhang iniisip mo na may kakayanan ka talaga, pero pikit-mata ka lang na nagpapasikat.” Galit na galit ako kay Jingyi, iniisip na mabuti pang himayin ko nang husto ang kanyang gawain at ipakita sa kanyang hindi siya ganun kagaling, para hindi siya pikit-matang magpapasikat. Iniisip ito, tinanong ko siya, “Jingyi, ang gawain ng ebanghelyo ng mga grupong iyong pinangangasiwaan ay hindi masyadong naging mabunga. Dahil ba ito sa hindi mo inilalagay ang buong puso mo rito?” Sa tanong na ito, nagmukhang medyo naasiwa si Jingyi, tapos ay sinabing, “Sister, matatanggap ko iyan. Pagbalik ko’y ibubuod ko kung bakit hindi ito naging lubos na matagumpay, at magninilay ako sa aking sarili.” Agad ko itong sinundan ng, “Kung gayon pagbalik mo, kailangan mong agarang ibuod at itama ang paglihis. Bilang diyakono ng ebanghelyo, kailangan mong manguna. Kung hindi, paano maeengganyo ang mga kapatid na ipalaganap ang ebanghelyo?” Bilang tugon, medyo pilit na tumango si Jingyi. Nang makita ko siyang napahiya, medyo nagsisi ako, pero naging mapagmalaki rin ako: “Nasaan na ngayon ang yabang na ipinapakita mo ngayon-ngayon lang, na parang wala akong laban sa iyo? Sa sandaling itanong ko ang gawain mo, hindi na ganun kagaling ang dating mo. Hindi ka na kasinghambog ngayon, ano?” Kaya nabawi ko ang kahinahunan ng isip ko, may awtoridad na muli ang aking pananalita at nagsasaayos para sa ibang gawain. Madilim na sa puntong ito, at may iba pa kaming mga gawaing dapat pag-usapan ni Zhiqing sa gabing iyon. Gusto ko sana nung una na manatili si Jingyi at makipagtalakayan sa amin tungkol sa mga bagay-bagay, subalit nag-alala ako na baka muli niyang agawin sa akin ang atensyon. Hindi ba’t magmumukha akong walang kakayahan nun? Naisip ko na pauwiin na lang siya. Nang makita ko siyang paalis na may malungkot na ekspresyon sa mukha, medyo nakonsensiya ako at napaisip kung pakiramdam niya ay napipigilan ko siya. Subalit sumagi lamang ito sa isip ko nang oras na iyon at hindi ko na pinagnilayan pa. Pinalampas ko lang ito.

Makaraan pa ang ilang araw, nabanggit ko ang aking naging pakikitungo kay Jingyi kay Sister Li Sixing, na kasama kong gumagawa. Iwinasto niya ako, sabi niya, “Ito ay isang anticristong disposisyon. Kapag ikaw, bilang isang lider, ay ibinubukod at sinisiil ang isang taong nakakahigit sa iyo, napakaseryosong problema nito. Hindi ba mapapagod sa pagkontrol mo ang mga miyembro ng iglesia na higit na may talento?” Masakit para sa akin na marinig ito, at sobrang nakakaasiwa. Noon ko lamang napagtanto kung gaano kaseryoso ang usaping ito. Ginunita ko ang aking naging interaksyon kay Jingyi. Ginamit ko ang kanyang mga pagkukulang para ibukod siya upang hindi niya ako maungusan. Hindi ba’t pinipigilan ko siya? Paggawa ito ng masama! Habang mas pinag-iisipan ko ang aking naging ugali, mas lalo akong natatakot, at lumapit ako sa Diyos at nanalangin: “O, Diyos! Sa pagwawasto sa akin ni Sixing, napagtanto ko na sa pagsupil at pagbukod ko kay Jingyi ay ipinapakita ko ang isang anticristong disposisyon. Sa ganoon kahalagang gawain, kung hindi ko malulutas ang disposisyon na ito, sinong makapagsasabi kung gaano karaming kasamaan ang magagawa ko! O, Diyos! Nais kong magbago—pakiusap, gabayan Mo po ako.”

Pagkatapos nun, nabasa ko ito sa mga salita ng Diyos: “Kinakamkam ng mga anticristo ang lahat ng bagay mula sa sambahayan ng Diyos at ang pag-aari ng iglesia, at itinuturing ang mga ito bilang kanilang personal na pag-aari, na lahat ng ito ay sila dapat ang namamahala, nang walang ibang nakikialam. Ang mga iniisip lamang nila kapag ginagawa ang gawain ng iglesia ay ang kanilang sariling mga interes, kanilang sariling katayuan, at kanilang sariling pagpapahalaga sa sarili. Hindi nila tinutulutan ang sinuman na pinsalain ang kanilang mga interes, lalo nang hindi nila tinutulutan ang sinumang may kakayahan at nagagawang magsalita tungkol sa kanyang patotoong batay sa karanasan na maging banta sa kanilang katayuan at katanyagan. Kaya naman, sinusubukan nilang maliitin at ibukod bilang mga katunggali ang mga nakapagbibigay ng patotoo batay sa karanasan, at kayang magbahagi tungkol sa katotohanan at magtustos para sa mga hinirang ng Diyos, at desperado nilang tinatangkang ganap na ibukod ang mga taong iyon mula sa iba, na lubusang dungisan ang pangalan ng mga ito, at pabagsakin ang mga ito. Saka lamang mapapayapa ang mga anticristo. Kung hindi kailanman nagiging negatibo ang mga taong ito, at nagagawang patuloy na gampanan ang kanilang tungkulin, nagsasalita ng kanilang patotoo, at sumusuporta sa iba, babaling ang mga anticristo sa huli nilang alas, ang hanapan ng kapintasan ang mga ito at kondenahin ang mga ito, o paratangan ang mga ito at umimbento ng mga dahilan upang ligaligin at parusahan ang mga ito, hanggang sa mapalayas ang mga ito sa iglesia. Saka lamang ganap na makakahinga nang maluwag ang mga anticristo. Ito ang pinakamapaminsala at pinakamalupit tungkol sa mga anticristo. Ang pinakanagdudulot sa kanila ng takot at pagkabalisa ay ang mga taong naghahangad sa katotohanan at nagtataglay ng tunay na patotoong batay sa karanasan, dahil ang mga taong may gayong patotoo ay ang mga taong pinakasinasang-ayunan at sinusuportahan ng mga taong hinirang ng Diyos, sa halip na ang mga daldal nang daldal nang walang kabuluhan tungkol sa mga salita at doktrina. Ang mga anticristo ay walang tunay na patotoong batay sa karanasan, ni wala silang kakayahang isagawa ang katotohanan; ang pinakakaya nila ay gawin ang ilang mabuting gawa para magpalakas sa mga tao. Ngunit gaano man karaming mabuting gawa ang ginagawa nila o gaano karaming magandang pakinggan na bagay ang sinasabi nila, hindi pa rin ito maikukumpara sa mga pakinabang at bentaheng maaaring idulot sa mga tao ng isang magandang patotoong batay sa karanasan. Walang makakapalit sa mga epekto ng pagtutustos at pagdidilig na naibibigay sa mga taong hinirang ng Diyos ng mga taong nagagawang magsalita tungkol sa kanilang patotoong batay sa karanasan. Kaya nga, kapag nakikita ng mga anticristo ang isang tao na nagsasalita tungkol sa kanyang patotoong batay sa karanasan, nagiging matalim ang tingin nila. Nag-aapoy ang galit sa puso nila, umuusbong ang pagkamuhi, at hindi sila makapaghintay na patahimikin ang nagsasalita at pigilan siyang magsalita pa. Kung patuloy itong magsasalita, lubos na masisira ang reputasyon ng mga anticristo, lubos na malalantad sa lahat ang kanilang pangit na hitsura, kaya humahanap ng dahilan ang mga anticristo para guluhin at supilin ang taong nagsasabi ng patotoo. Pinahihintulutan lamang ng mga anticristo ang kanilang sarili na linlangin ang mga tao gamit ang mga salita at doktrina; at hindi nila pinapayagan kailanman ang mga taong hinirang ng Diyos na luwalhatiin ang Diyos sa pamamagitan ng pagbibigay ng kanilang patotoong batay sa karanasan, na nagpapahiwatig kung anong uri ng mga tao ang pinakakinamumuhian at kinatatakutan ng mga anticristo. Kapag napapangibabaw ng isang tao ang kanyang sarili dahil sa isang maliit na gawain, o kapag nagagawa ng isang tao na magbigay ng tunay na patotoong batay sa karanasan upang makinabang, mapatibay, at masuportahan ang mga hinirang ng Diyos, at magkamit ng malaking papuri mula sa lahat, nabubuo ang inggit at poot sa puso ng mga anticristo, at sinusubukan nilang layuan at siraan ang taong ito. Anuman ang sitwasyon, hinding-hindi nila tinutulutan ang gayong mga tao na gumawa ng anumang gawain, upang hindi maging banta ang mga ito sa kanilang katayuan. Napapalutang at nabibigyang-diin ng mga taong may katotohanang prinsipyo ang kahirapan, kasamaan, kapangitan, at kabuktutan ng mga anticristo kapag nasa presensya nila ang mga ito, kaya kapag pumipili ng katuwang o katrabaho ang isang anticristo, hindi ito kailanman pumipili ng isang taong may katotohanang realidad, hindi siya kailanman pumipili ng mga taong kayang magsalita tungkol sa kanyang patotoong batay sa karanasan, at hindi ito kailanman pumipili ng mga taong matapat o mga taong nakapagsasagawa ng katotohanan. Ito ang mga taong pinakakinaiinggitan at kinapopootan ng mga anticristo, at sila ay tinik sa tagiliran ng mga anticristo” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Nakita ko mula sa mga salita ng Diyos na ang pangunahing tatak ng anticristong disposisyon ay ang pagturing sa kapangyarihan bilang kanilang mismong buhay, ang laging pagnanais ng monopolyo sa kanilang tungkulin, ang pagnanais na laging mamuno. Sa sandaling may isang taong makahigit sa kanila, magbanta sa kanilang katayuan o kapangyarihan, ibinubukod nila siya at pinipigil siya, kahit umabot pa sa puntong wala sa prinsipyong mapinsala ang gawain ng iglesia. Sa pagninilay sa aking sarili simula nang tanggapin ko ang pang-lider na posisyon, hindi ako nagtuon sa kung ano ang mga responsibilidad ko sa aking tungkulin at kung paano ako gagawa ng praktikal na gawain, kundi sa karangalan na dala ng aking katayuan. Upang maprotektahan ang katayuan ko, hindi ko hinayaan ang sinumang mahigitan ako. Nalutas ng pagbabahagi ni Jingyi tungkol sa katotohanan ang problema ni Zhiqing. Ipinapakita niyon na bumalikat siya ng isang pasanin, at isang positibong bagay iyon, subalit hindi ako naging masaya na umayos na ang kalagayan ni Zhiqing. Sa halip, natakot akong magmumukhang mas magaling si Jingyi kaysa sa akin, at nabahalang mawawala ang puwang ko sa puso ng iba, na hindi na nila ako titingalain. Sinadya kong baguhin ang paksa para hindi magkaroon ng pagkakataon si Jingyi na magsalita. Nang makita kong pinupuri siya ng iba sa kanyang pagbabahagi, sinadya ko siyang pahirapan sa pamamagitan ng pagtatanong tungkol sa kanyang gawain. Pinagmukha ko siyang hindi magaling at hindi ako tumigil hanggang sa hindi na siya tinitingala ng iba. Para mapalakas ang aking posisyon, ginamit ko talaga ang masama’t kasuklam-suklam na taktikang ito upang supilin at ibukod ang isang taong nagagawang magbahagi ng katotohanan. Tunay na likas akong masama! Hindi ba’t nagpakita ako ng disposisyon ng isang anticristo? Naalala ko ang isang anticristo na pinatalsik ng iglesia ilang araw pa lamang ang nakararaan. Palagi niyang sinusupil at ibinubukod ang mga kapatid na nagpapahayag ng ibang mga opinyon, o na mas magaling kaysa sa kanya, nang hindi iniisip ang gawain ng iglesia. Humantong siya sa pagkakatiwalag dahil sa paggawa ng lahat ng uri ng kasamaan. Sa lahat ng ginawa ko kay Jingyi, ano ang pagkakaiba ko at ng anticristo na iyon? Tinatahak ko ang landas ng anticristo.

Kalaunan, nabasa ko ito sa mga salita ng Diyos: “Anuman ang gawin mo, mahalaga man ito o hindi, dapat ay palaging may isang taong tutulong sa iyo, upang bigyan ka ng mga paalala, payo, o upang gumawa ng mga bagay-bagay sa pakikipagtulungan sa iyo. Ito ang tanging paraan upang masiguro na magagawa mo ang mga bagay nang mas tama, mas magiging kaunti ang mga pagkakamali at mas malamang na hindi ka maliligaw—mabuting bagay ito. Ang paglilingkod sa Diyos, sa partikular, ay isang malaking bagay, at ang hindi paglutas sa iyong tiwaling disposisyon ay maaaring maglagay sa iyo sa panganib! Kapag ang mga tao ay may mga satanikong disposisyon, maaari silang magrebelde at lumaban sa Diyos anumang oras at saanmang lugar. Ang mga taong namumuhay ayon sa mga satanikong disposisyon ay maaaring tanggihan, labanan, at pagtaksilan ang Diyos anumang oras. Labis na hangal ang mga anticristo, hindi nila ito napagtatanto, sa palagay nila, ‘Ang dami ko nang problemang pinagdaanan para magkaroon ng kapangyarihan, bakit ko ito ibabahagi sa iba? Ang pagbibigay nito sa iba ay nangangahulugang wala nang matitira para sa sarili ko, hindi ba? Paano ko maipakikita ang aking mga talento at kakayahan nang walang kapangyarihan?’ Hindi nila alam na ang ipinagkatiwala ng Diyos sa mga tao ay hindi kapangyarihan o katayuan, kundi isang tungkulin. Tinatanggap lamang ng mga anticristo ang kapangyarihan at katayuan, isinasantabi nila ang kanilang mga tungkulin, at hindi sila gumagawa ng praktikal na gawain. Sa halip, naghahangad lamang sila ng katanyagan, pakinabang at katayuan, at nais lamang nilang mang-agaw ng kapangyarihan, kontrolin ang mga hinirang ng Diyos, at tamasahin ang mga pakinabang ng katayuan. Ang paggawa ng mga bagay sa ganitong paraan ay lubhang mapanganib—ito ay paglaban sa Diyos! Sinumang naghahangad ng katanyagan, pakinabang at katayuan sa halip na maayos na gampanan ang kanilang tungkulin ay naglalaro ng apoy at inilalagay sa panganib ang kanilang buhay. Iyong mga naglalaro ng apoy at inilalagay sa panganib ang kanilang buhay ay maaaring ipahamak ang kanilang sarili anumang sandali. Ngayon, bilang isang lider o manggagawa, naglilingkod ka sa Diyos, na hindi isang ordinaryong bagay. Hindi ka gumagawa ng mga bagay para sa kung sinong tao, lalo nang hindi ka nagtatrabaho para mabayaran ang mga bayarin at matustusan ang mga pangangailangan mo; sa halip, ginagampanan mo ang iyong tungkulin sa iglesia. At ipagpalagay natin, lalo na, na ang tungkuling ito ay nagmula sa pagkakatiwala ng Diyos, ano ang ipinapahiwatig ng paggawa nito? Na ikaw ay may pananagutan sa Diyos sa iyong tungkulin, gawin mo man iyon nang maayos o hindi; sa huli, dapat magbigay ng ulat sa Diyos, dapat may kinalabasan. Ang natanggap mo ay atas ng Diyos, isang pinabanal na responsabilidad, kaya gaano man kalaki o kaliit ang kahalagahan ng responsabilidad na ito, seryosong usapan ito. Gaano kaseryoso ito? Sa maliit na antas, may kinalaman ito sa kung makakamit mo ang katotohanan sa buhay na ito at may kinalaman ito sa kung paano ka tinitingnan ng Diyos. Sa mas malaking antas, direkta itong nauugnay sa iyong kinabukasan at kapalaran, sa iyong magiging katapusan; kung gumagawa ka ng kasamaan at nilalabanan mo ang Diyos, kokondenahin ka at parurusahan. Lahat ng ginagawa mo kapag ginagampanan mo ang iyong tungkulin ay itinatala ng Diyos, at ang Diyos ay may sariling mga prinsipyo at pamantayan kung paano mamarkahan at susuriin ito; itinatakda ng Diyos ang iyong katapusan batay sa lahat ng ipinamamalas mo habang ginagampanan mo ang iyong tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Natutuhan ko mula sa mga salita ng Diyos na ang pagiging isang lider o manggagawa ay mahalagang gawain na hindi dapat basta-bastahin. Hindi ka dapat maging mapagmataas o matigas ang ulo. Nangangailangan ito ng may-takot-sa-Diyos na puso at maayos na pakikipagtulungan sa ibang mga kapatid. Kailangan mong mas hanapin ang katotohanan at makinig sa suhestiyon ng iba para hindi maling landas ang tatahakin mo. Binibigyan ng Diyos ang lahat ng iba’t ibang kakayahan at ang bawat tao ay may kanya-kanyang sariling pang-unawa. Ang isang tao ay may limitadong karanasan at nakikita lamang ang mga bagay mula sa iisang perspektibo. Para magkamit ng magagandang resulta sa ating tungkulin, kailangan ang kooperasyon ng bawat isa, at na punan natin ang pagkukulang ng isa’t isa. Nagmungkahi si Jingyi ng ilang magagandang paraan sa pagsasagawa na saktong pumuno sa kakulangan ng aking pagbabahagi. Isa itong mabuting bagay! Subalit mas mahalaga sa akin ang aking katayuan higit sa anupaman, kaya’t ninais ko lang magpasikat at himukin ang iba na tingalain ako, na sambahin ako. Nang makitang nagbabahagi nang maayos si Jingyi, inaalis ang pagiging sentro ko ng atensyon, ibinukod ko lang siya at sinupil siya. Hindi ba’t namumuhay ako ayon sa mga lason ni Satanas gaya ng: “Ako ang sarili kong panginoon sa buong langit at lupa” at “Isa lang ang lalaking maaaring manguna”? Wala akong pakialam kung nagbubunga ba ang mga pagtitipon namin o kung nakakahanap ba ng mga solusyon ang mga kapatid sa kanilang mga kalagayan. Ni hindi ko isinaalang-alang kung nakaramdam ba si Jingyi na pinipigilan siya o kung nasaktan siya. Nakatuon ang buong isip na hinangad ko ang katuparan ng sarili kong mga ambisyon at pagnanasa. Kasuklam-suklam talaga ako! Naglilingkod ako bilang lider ng iglesia subalit bigo ako na maakay ang mga kapatid sa harap ng Diyos. Hindi ko tinutulungan ang iba na magkamit ng kaalaman tungkol sa Diyos, kundi nais kong makontrol sila sa aking mga kamay, na mapatingala sila sa akin at mapapalibot sila sa akin. Paglaban iyon sa Diyos, pagtahak sa landas ng isang anticristo! Kung hindi ako magsisisi, tiyak na malalabag ko ang disposisyon ng Diyos at mapapalayas.

Sa pagbabalik-tanaw sa kung paano ko tinrato si Jingyi, nakita ko kung gaano kamalisyoso ang aking disposisyon, at kung gaano ako kawalang pagkatao. Para akong masusuka at kinamuhian ko ang aking sarili. Nais kong maghanap ng isang landas ng pagsasagawa upang malutas ang aking satanikong disposisyon sa lalong madaling panahon. Kalaunan ay may napanood akong video ng pagbasa ng mga salita ng Diyos. Sabi ng Makapangyarihang Diyos: “May mga prinsipyo sa mga kilos ng Diyos. Ang pagharap niya sa sangkatauhan ay may pagpapahalaga, konsiderasyon, at pagmamahal. Nais ng Diyos kung ano ang pinakamabuti para sa mga tao—ito ang pinagmulan at orihinal na layunin sa likod ng lahat ng kilos ng Diyos. Sa kabilang banda, ipinangangalandakan ni Satanas ang kanyang sarili, ipinipilit ang mga bagay-bagay sa mga tao, hinihimok silang sambahin ito at malinlang nito, at inaakay sila na maging masama, upang unti-unti silang maging mga buhay na diyablo at humantong sa pagkawasak. Ngunit kapag nananampalataya ka sa Diyos, kung nauunawaan at nakakamit mo ang katotohanan, makatatakas ka sa impluwensiya ni Satanas at matatamo mo ang kaligtasan—hindi mo mahaharap ang resulta ng pagkawasak. Hindi matiis ni Satanas na makitang maayos ang mga tao, at wala itong pakialam kung mabubuhay o mamamatay ang mga tao; ang iniisip lamang nito ay ang sarili nito, sarili nitong pakinabang, at sarili nitong kasiyahan, at wala itong pagmamahal, awa, pagpaparaya, at pagpapatawad. Hindi taglay ni Satanas ang mga katangiang ito; ang Diyos lamang ang nagtataglay ng mga positibong bagay na ito. Maraming gawain ang nagawa ng Diyos sa mga tao, ngunit kahit kailan ba ay nagsalita Siya tungkol dito? Naipaliwanag ba Niya ito? Naipahayag ba Niya ito? Hindi pa. Gaano man kamali ang pagkaunawa ng mga tao sa Diyos, hindi Siya nagpapaliwanag. … Ang Diyos ay mapagpakumbaba at nakatago, at si Satanas ay nagpapakitang-gilas. Mayroon bang pagkakaiba? Pagpapasikat laban sa pagpapakumbaba at pagiging tago: alin ang mga positibong bagay? (Pagpapakumbaba at pagiging tago.) Maaari bang ilarawan na mapagpakumbaba si Satanas? (Hindi.) Bakit? Kung huhusgahan ang masamang kalikasang diwa nito, ito ay isang walang kuwentang basura; magiging hindi pangkaraniwan kay Satanas na hindi magpakitang-gilas. Paano matatawag na ‘mapagpakumbaba’ si Satanas? Ang ‘kababaang-loob’ ay tumutukoy sa Diyos. Ang pagkakakilanlan, diwa, at disposisyon ng Diyos ay matayog at marangal, ngunit hindi Siya kailanman nagpapakitang-gilas. Ang Diyos ay mapagpakumbaba at nakatago, upang hindi makita ng mga tao kung ano ang Kanyang nagawa, ngunit habang Siya ay nagtatrabaho sa ganoong kadiliman, ang sangkatauhan ay walang tigil na pinagkakalooban, pinangangalagaan, at ginagabayan—at ang lahat ng ito ay isinaayos ng Diyos. Hindi ba’t ang pagiging tago at kababaang-loob ang dahilan kung bakit hindi kailanman ipinapahayag ng Diyos ang mga bagay na ito, hindi kailanman binabanggit ang mga ito? Mapagpakumbaba ang Diyos at ito ay tiyak na dahil nagagawa Niya ang mga bagay na ito ngunit hindi Niya kailanman binabanggit o ipinapahayag ang mga ito, at hindi nakikipagtalo tungkol sa mga ito sa mga tao. Ano ang karapatan mong magsalita tungkol sa kababaang-loob kung hindi mo kaya ang ganitong mga bagay? Hindi mo ginawa ang alinman sa mga bagay na iyon, subalit ipinipilit mong mabigyan ng karangalan para sa mga iyon—ito ay tinatawag na pagiging walang-hiya” (Ang Salita, Vol. IV. Paglalantad sa mga Anticristo. Ikapitong Aytem: Sila ay Masasama, Traydor, at Mapanlinlang (Ikalawang Bahagi)). Ipinakita sa akin ng siping ito ng mga salita ng Diyos kung gaano kamapagpakumbaba at katago ang Diyos. Siya ang Lumikha, na patuloy na ginagawa ang Kanyang gawain, gumagabay sa sangkatauhan at nagbibigay sa atin ng lahat ng kailangan natin upang mabuhay, subalit hindi Niya kailanman ipinagyayabang ang Kanyang sarili. Tahimik lang Niyang ipinahahayag ang katotohanan, gumagawa upang iligtas ang sangkatauhan. Ang diwa ng Diyos ay lubos na kaibig-ibig, sadyang napakabuti! Samantalang ako, nais kong ipagyabang ang aking sarili saanman ako magpunta. Sa sandaling tanggapin ko ang pang-lider na posisyon, inilagay ko ang aking sarili sa pedestal at tumangging bumaba mula roon. Nang magbahagi ang kapatid ko tungkol sa magagandang paraan sa pagsasagawa, hindi ko hinanap ang katotohanan nang may bukas na isip. Hindi ko hinayaan ang sinuman na makaungos sa akin. Napakayabang ko! Isa akong lider subalit hindi ko nililinang o nirerekomenda ang mga naghahanap sa katotohanan, sa halip ay ibinubukod at pinipigil ko sila. Ang inisip ko lang ay kung paano poprotektahan ang sarili kong katayuan, at hihikayatin ang iba na tingalain ako at hangaan ako. Wala talaga akong kahihiyan, at may kasuklam-suklam na katauhan! Nagmadali akong humarap sa Diyos sa panalangin: “O Diyos! Napakalubha ng aking anticristong disposisyon. Nais ko pong magsisi sa Iyo, na pumuwesto sa naaangkop kong lugar at gawin ang aking tungkulin nang nakaapak ang mga paa ko sa lupa.” Tapos nakipagkita ako sa lahat ng grupo para makipagbahaginan sa lahat tungkol sa mga pamamaraan ni Jingyi sa pagpapalaganap ng ebanghelyo. Pagkatapos niyon, inilantad ko at hinimay ang pagpapakita ko ng katiwalian sa pakikipagpaligsahan ko sa kanya para sa katayuan, pati na ang aking anticristong disposisyon. Ang pagsasagawa nito ay nagpakalma at nagbigay sa akin ng kapayapaan.

Pagkatapos niyon, kapag natatagpuan ko ang sarili ko sa isang kalagayan ng pakikipagpaligsahan sa iba para sa katayuan, sadya kong isinasagawa ang katotohanan. Isang araw, nasa isang pagtitipon ako kasama ng ilang lider ng grupo, at si Sister Yang Guang, na palakaibigan, ay tila lubos na masigla sa simula pa lamang at aktibong sumasagot sa mga katanungan ng iba. Siya ang sentro ng atensyon sa buong panahong yun. Sa isang punto nang tinatalakay namin kung paano hahatiin ang mga pagtitipon para sa mga bagong mananampalataya, nagbigay ng ibang suhestiyon si Yang Guang nang sandaling matapos akong magsalita. Kahit na ang pakiramdam ko ay tama siya, nang makita kong umaayon sa kanya ang lahat ng kapatid at na ang tingin ng lahat ay nasa kanya na, pakiramdam ko ay napahiya ako. Naisip ko, “Si Yang Guang ang naging sentro ng atensyon, at suporta lamang ang papel ko. Ako ang lider, pero hindi ba’t parang dekorasyon lamang ako?” Nang sandaling maisip ko ito, napagtanto ko na nakikipagpaligsahan na naman ako para sa katayuan, nakikipaglaban para maging sentro ng atensyon. Tahimik akong nanalangin sa Diyos, sinasabing handa akong isaisantabi ang aking sarili at makipagtulungan nang mabuti kay Yang Guang, at na kailangan ko ang Kanyang patnubay upang baguhin ang aking maling kalagayan. Naalala ko ang isang sipi ng salita ng Diyos: “Dapat mong talikuran ang mga titulo ng pagiging lider, talikuran ang maruming hangin ng katayuan, tratuhin ang sarili mo bilang isang ordinaryong tao, tumayo na kapantay ng iba, at maging responsable sa iyong tungkulin. Kung lagi mong tatratuhin ang iyong tungkulin bilang isang opisyal na titulo at katayuan, o bilang isang uri ng pagkilala, at iisipin mo na naroon ang iba para pagsilbihan ka sa iyong posisyon, problema ito, at hahamakin at kasusuklaman ka ng Diyos. Kung naniniwala ka na kapantay ka ng iba, mayroon ka lamang kaunti pang atas at responsabilidad mula sa Diyos, kung matututo kang ipantay ang sarili mo sa kanila, at makakapagpakumbaba pa para tanungin kung ano ang iniisip ng ibang mga tao, at kung kaya mong pakinggan nang taimtim, masinsinan, at mabuti ang sinasabi nila, makakapagtrabaho ka nang maayos kasama ang iba” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Ang siping ito ng mga salita ng Diyos ang nagbigay sa akin ng isang landas ng pagsasagawa. Binigyan ako ng pagkakataon ng iglesia na maglingkod bilang lider, hindi para bigyan ako ng katayuan, kundi para tulutan akong makipagtulungan sa lahat nang matiwasay upang magampanan nang maayos ang tungkulin. Hindi ako puwedeng lagi na lamang nag-aalala sa aking reputasyon at katayuan, o nakikipagpaligsahan sa iba para sa karangalan. Tama ang suhestiyon ni Yang Guang, kaya’t dapat ko itong tanggapin. Ito ang pinakamabuti para sa gawain ng iglesia. Nang matapos siyang magsalita, nagpahayag ako ng pagsang-ayon at sinabi ko sa ibang mga kapatid na magpatuloy ayon sa kanyang suhestiyon. Hindi na ako nakikipagkompitensiya sa kanya sa puso ko. Sa pagtitipon na iyon, ang lahat ay lantarang nagbahagi ng sarili nilang mga opinyon at lubhang naging mabunga ang pagpupulong na iyon. Tuwang-tuwa akong makita ito, at talagang nagpasalamat ako sa paggabay ng Diyos. Napagtanto ko na ang pakikipagtulungan sa iba nang hindi napipigilan ng mga paghihigpit na dala ng katayuan ay lubhang nakapagpapalaya.

Sa pamamagitan ng karanasang ito ko nakita kung paanong ibinubukod at sinusupil ko ang mga tao para mapatatag ang aking katayuan. Nakita ko kung paano ako namumuhay ayon sa isang satanikong disposisyon, kayang gumawa ng kasamaan at lumaban sa Diyos anumang oras. Ang hindi paghahanap sa katotohanan ay lubhang mapanganib. Ang mga salita ng paglalantad ng Diyos, at ang paghahayag ng mga katunayan, ay hinayaan akong malinaw na nakita na nasa mali akong landas at tinulutan akong magbago nang kaunti. Tunay ko ring nadama na hangga’t buong-puso tayong naghahanap sa katotohanan at nagsisikap na ayusin ang ating mga tiwaling disposisyon, pangungunahan tayo ng Diyos. Salamat sa Makapangyarihang Diyos!


31. Ang Kawalan ng Kahihiyan ng Pagpapakitang-gilas

Ni Xinping, Tsina

Isang taon na ang nakalilipas, lumipat ako sa isa pang iglesia. Una sa lahat, pakiramdam ko ay hindi ako bagay rito dahil lider ako noon sa orihinal kong iglesia, at mataas ang tingin sa akin ng aking mga kapatid. Sa tuwing may mga problema sila, nilalapitan nila ako para malutas ang mga ito. Pero sa iglesiang ito, hindi ako masyadong kilala ng mga kapatid. Pakiramdam ko ay hindi ako mahalaga, na labis na nakakadismaya. Naisip ko: “Ang mga resulta ko sa pangangaral ng ebanghelyo noon ay maganda talaga, kaya ngayon, kung magagamit ko ang kakayahan ko sa pangangaral ng ebanghelyo para maipakita sa lahat na may kakayahan ako at tinutupad ko ang mga tungkulin ko nang mas epektibo kaysa sa iba, mamumukod-tangi ako sa iba.” Labis na aktibo akong nangaral ng ebanghelyo noong panahong iyon, at hindi nagtagal, higit sa isang dosenang tao ang napagbalik-loob ko. Sobrang saya ko. Nang makita ko ang aking mga kapatid, hindi ko mapigilang ipagyabang ang karanasan ko sa pangangaral ng ebanghelyo. Naiinggit nilang sinabi, “Napakadali lang para sa iyo na mangaral ng ebanghelyo, pero hindi namin ito magawa. Kapag nakakakilala kami ng mga potensyal na tatanggap ng ebanghelyo na may mga haka-haka at ayaw makinig, hindi namin alam kung paano magbabahagi sa kanila.” Ang totoo ay madalas din akong maharap sa ganitong sitwasyon. May mga panahon na hindi matagumpay ang pangangaral ko, pero madalang akong magbahagi tungkol sa ganitong mga problema at kabiguan, o hindi ko talaga binabanggit ang mga ito, dahil natakot ako na kung alam ito ng lahat, hindi nila ako ituturing na may kakayahan o hahangaan. Naisip ko, “Dapat akong magsalita tungkol sa mga matatagumpay kong karanasan sa pangangaral ng ebanghelyo para makita ninyo kung gaano ako kagaling gumanap sa mga tungkulin ko.” Kaya sinabi ko, “Hindi mahirap mangaral ng ebanghelyo. Kapag may nakikilala akong mga potensyal na tatanggap ng ebanghelyo, ganito ako nagbabahagi sa kanila….” Hinangaan ako nang husto ng aking mga kapatid nang marinig nila iyon. Pagkatapos niyon, kapag may mga kaibigan o kamag-anak na gustong magsiyasat sa gawain ng Diyos sa mga huling araw, sasabihin ng iba, “Si Xinping ang ipadala mo para mangaral sa kanila. Si Sister Xinping ang gusto mo.” Sobrang saya kong makita na ganito ang saloobin ng lahat. Hindi nagtagal, isinaayos ng isang lider na ako ang mamahala sa gawain ng pagdidilig sa ilang iglesia. Dahil dito ay lalo akong nagmalaki, at inisip kong higit na mas malaki na ang entablado ko para maipakita ang mga talento ko. Nang magkaroon ng mga paghihirap sa pagbabahagi ng ebanghelyo o pagdidilig sa mga baguhan ang aking mga kapatid at sila ay umatras, o naging hindi handang magdusa o magsakripisyo, hinikayat ko sila at ibinahagi ko kung gaano ako nagdusa sa pangangaral ng ebanghelyo. Sabi ko, “Nang nangaral ako ng ebanghelyo noon, kung minsan ay higit pa sa 10 degrees below zero kapag taglamig, at nagkasugat ang pisngi ko dahil sa hangin, pero kahit na ganoon nangaral pa rin ako. Noong napakalakas ng ulan, noong malalim ang tubig sa ilalim ng mga tulay at nabasa ang mga sapatos ko, piniga ko ang tubig sa mga panloob na suwelas, inilagay ang mga ito sa bulsa ko, at nagpatuloy ako sa pangangaral. Isang beses, nang higit pa sa 10 degrees below zero ang temperatura, nakipagkita ako sa isang baguhan, at naghintay ako sa labas ng mahigit isang oras bago siya dumating….” Nang marinig ito ng aking mga kapatid, tiningnan nila ako nang may pagsang-ayon at hinangaan ako dahil nakaya kong magdusa, at masayang-masaya ako dahil doon.

Kalaunan, ginawa akong responsable sa mas maraming iglesia. Naisip ko, “Sa loob lang ng ilang buwan, na-promote na naman ako. Hindi ba’t mas lalong tataas ang tingin sa akin ng mga kapatid?” Noong panahong iyon, madalas akong magdasal sa Diyos at nagsikap akong sangkapan ang sarili ko ng mga aspeto ng katotohanan tungkol sa pagdidilig sa mga baguhan. Unti-unti kong nahanap ang paraan ng pag-usad sa mga tungkulin ko. Nadama ng lahat ng aking kapatid na ang pakikinig sa pagbabahagi ko ay nakakatulong sa kanila. Nang hindi ito namamalayan, muling nagsimulang lumaki ang ulo ko at nagsimula akong muling magpakitang-gilas sa mga pagtitipon. Nang tanungin ako ng aking mga kapatid kung paano magbahagi at lutasin ang mga haka-hakang pangrelihiyon na binabanggit ng mga baguhan, naisip ko, “Makikipag-usap ako sa kanila nang maayos tungkol dito para makita ng lahat na nauunawaan ko ang katotohanan at kaya kong lumutas ng mga problema.” Pagkatapos ay detalyado kong sinabi sa kanila ang mga naiisip at karanasan ko, at unti-unting nabago ang pagtingin sa akin ng lahat. Nakinig sila nang mabuti sa kahit anong sinabi ko. Tiningala ako ng mga kapatid kahit saan ako magpunta, at kahit ang mga kapatid na hindi ko kilala ay humiling din na marinig ang pagbabahagi ko. Kalaunan, tinipon ko ang mga karaniwang problemang nakakaharap ko sa pagbabahagi ng ebanghelyo at gawain ng pagdidilig, sumulat ako ng labimpitong panuntunan, at dinala ang mga ito sa mga pagtitipon at ibinahagi ang mga ito sa mga kapatid. May sister na ang asawa ay pinuno ng nayon at laban sa kanyang paniniwala sa Diyos. Nagbigay ang asawa ng sister ng mahihirap na tanong at sadyang pinahirap ang mga bagay-bagay para sa amin, at partikular niyang hiniling ang pagbabahagi ko. Hindi talaga ako mapalagay noon, pero sa pamamagitan ng pagdarasal sa Diyos, napasinungalingan ko ang bawat isa sa mga tanong niya, at sa huli ay wala na siyang masabi. Pagkatapos noon, tinipon ko ang mga itinanong ng asawa ng sister na iyon at isinama ang mga ito sa mga madalas na itanong sa akin tungkol sa pagpapalaganap ng ebanghelyo. Sa bawat pagtitipon, inilalabas ko ito at nagsasalita nang malinaw tungkol dito, para malaman ng aking mga kapatid na ako ay may kakayahan at marunong at kaya kong lumutas ng mga problema. Ilang beses, pagkatapos ng mga pagtitipon, sinabi ng ilang kapatid, “Sister Xinping, puwede ka bang manatili ng isa pang araw kasama namin at magbahagi ng iba pa sa amin?” Nang makita ko kung gaano ako hinahangaan ng lahat, labis-labis ang naging kasiyahan ko. Para maipaalam sa mga kapatid na isa akong mahalagang tao at kaya kong magdusa at magsakripisyo para sa mga tungkulin ko, sinabi ko pa habang nagpanggap na kaswal lang ito, “Namamahala ako sa maraming iglesia at may appointment na ako sa isa pang iglesia. Maraming kapatid ang naghihintay sa akin. Napakaabala ko na wala na akong panahong magpahinga.” Nang magsalita ako sa mga kapatid, sadya ko ring sinasabi, “Sa tuwing pumupunta ako sa isang pagtitipon, inaabot ito ng buong araw. May bali ako sa beywang dati, at hindi ko talaga kayang maupo nang ganito.” Narinig ito ng isang sister at sinabi niya nang may paghanga, “Talagang nagtatrabaho ka nang husto, kailangan mong pagtuunan ng pansin ang kalusugan mo!” Dahil lagi akong nagpapakitang-gilas sa mga kapatid sa ganitong paraan, nadama nilang kaya ko talagang magdusa at magbalikat ng pasanin sa pagganap sa mga tungkulin ko.

Noong panahong iyon, nagpakaabala ako sa mga pagtitipon at pagbabahagi, pero kung minsan, walang laman ang puso ko, at hindi ko alam kung ano ang dapat ibahagi. Pero kapag nakikita ko ang ekspektasyon sa mga mata ng aking mga kapatid, naiisip ko, “Nadarama na ngayon ng mga kapatid na malinaw akong nagbabahagi ng katotohanan, at tinitingala ako ng lahat. Kung sasabihin ko sa kanilang hindi ko alam kung paano magbahagi, hindi ba maglalaho ang magandang reputasyong nabuo ko na sa kanilang puso?” Kaya nagpanggap akong kalmado at hiniling na sila muna ang magbahagi. Naisip ko, “Una, makikinig ako sa mga sinasabi ng lahat, pagkatapos ay ibubuod ko ang sinabi nila at ibabahagi ko ang sarili kong pagkaunawa. Pagmumukhain ako nitong natanggap ko nang mas komprehensibo at malinaw ang katotohanan.” Sa ganitong paraan, nadama nga ng mga kapatid na ako ang nagbigay ng masusing pagbabahagi. Sadya ko ring sinabi na, “Dahil tungkulin ko ito, binigyang-liwanag ako ng Diyos sa ibang paraan.” Sinabi ko ito para lalong maiangat ang sarili ko at magyabang. Nang sinabi ko ito, lalong tumaas ang tingin sa akin ng mga kapatid at lalo silang umasa sa akin. Noong panahong iyon, anumang mga problema ang makaharap nila sa pangangaral ng ebanghelyo o pagdidilig ng mga baguhan, hindi na nagdasal at naghanap ang mga kapatid, sa halip ay umaasa na makakapagbahagi ako sa kanila at lulutasin ko ang mga problema nila. Noong panahong iyon, naisip ko rin kung paano dumarating ang pighati sa mga humahanga at maging sa mga hinahangaan, at medyo hindi ako napalagay, pero naisip ko rin, “Ang lahat ng pagbabahagi ko ay tungkol sa pagkaunawa ko sa salita ng Diyos at pagpapaliwanag ng ilang paraan ng pagsasagawa para sa aking mga kapatid. Ang lahat ng ito ay para magkaroon ng resulta ang aming gawain. Walang mali roon.” Kaya ang mga pag-aalala at pagkabalisang iyon ay dumaan lang sa isipan ko, at hindi ko masyadong inisip ang mga ito. Pero noong mismong napuno ako ng sigasig at kasabikan sa pagganap ng tungkulin ko, muling lumabas ang psoriasis ko na ilang taon nang wala. May malalaking marka nito sa mga binti, braso, at maging sa mukha ko. Napakakati nito, at hindi talaga ako komportable na naapektuhan ang mga pagtitipon ko. Mas malala pa ito kaysa dati. Gumamit ako ng iba’t ibang gamot, pero walang nakatulong. Napagtanto kong hindi aksidente ang kondisyon ko, at mayroon akong dapat na matutunan dito. Pero noong panahong iyon, hindi ko napagtanto kung ano ang problema ko.

Kalaunan, nakipagkita ako sa ilang kapatid na nangangaral ng ebanghelyo, para magbahagi at lutasin ang kanilang problema. Naisip ko, “Kailangang maging maayos ang trabaho ko sa kanila para maipakita ko ang kakayahan kong magtrabaho.” Para akong isang company executive na naglalahad ng report sa isang pulong. Ibinahagi ko sa kanila kung paano maunawaan ang mga pangunahing punto ng pagbabahagi kapag nangangaral ng ebanghelyo, kung paano lutasin ang mga karaniwang problema sa pangangaral ng ebanghelyo. Nakinig nang husto ang mga kapatid. Palagi pa ngang nagsusulat ang ilan ng mga tala sa takot na may mapalampas sa sinabi ko, at ang sister na punong-abala namin ay umupo rin sa may pintuan, nakinig nang mabuti, at binigyan ako ng tubig kada saglit. Talagang nasiyahan ako na makita kung gaano nila pinahahalagahan ang pagbabahagi ko. Pero kasabay nito, medyo hindi rin ako mapalagay, “Ang lahat ng ito ay personal ko lang na pagkaunawa, at hindi maiiwasan ang mga pagkakamali, kaya tama ba na isinusulat ng lahat ang sinabi ko?” Pero naisip ko rin, “Baka gusto lang magtala ng mga kapatid ng ilang mabubuting landas ng pagsasagawa, na nakakatulong sa pagtupad ng kanilang mga tungkulin. Wala namang masama roon.” Nang naisip ko ito sa ganoong paraan, nagpasya akong hayaan ang mga tao na sumulat ng mga tala. Sa pagtitipon nang sumunod na araw, bumalik ang isang sister at nagsabing, “Hindi ko naisulat ang pagbabahagi ni Sister Xinping kahapon, kaya pakikinggan ko ito ulit ngayon.” Nang matapos na ang pagtitipon, narinig kong nag-uusap ang dalawang sister. Sinabi ng isa, “Itinala mo ba ito?” Nagreklamo ang isa pang sister, “Bakit hindi mo ito itinala?” Nang marinig ko ito, natakot ako: “Kung itinuturing ng lahat ang mga salita ko na napakahalaga, hindi ko ba dinadala ang mga tao sa sarili ko?” Habang lalo ko itong pinag-iisipan, lalo akong natakot, kaya umuwi ako ng bahay at nagdasal sa Diyos para hilingin sa Kanya na bigyan ako ng kaliwanagan para makilala ko ang sarili ko.

Binasa ko ang dalawang sipi ng salita ng Diyos: “Dinadakila at pinapatotohanan ang mga sarili nila, ibinibida ang mga sarili nila, sinisikap na tingalain at sambahin sila ng mga tao—may kakayahan sa mga bagay na ito ang tiwaling sangkatauhan. Ganito ang likas na reaksiyon ng mga tao kapag pinamamahalaan sila ng mga satanikong kalikasan nila, at karaniwan ito sa lahat ng tiwaling sangkatauhan. Paano karaniwang dumadakila at nagpapatotoo ang mga tao sa mga sarili nila? Paano nila natatamo ang ganitong layunin na tingalain at sambahin sila ng mga tao? Nagpapatotoo sila sa kung gaano karaming gawain ang nagawa nila, kung gaano sila nagdusa, kung gaano nila ginugol ang mga sarili nila, at kung anong halaga ang binayaran nila. Ginagamit nila ang mga bagay na ito bilang kapital kung saan dinadakila nila ang mga sarili nila, na nagbibigay sa kanila ng mas mataas, mas matatag, mas ligtas na lugar sa pag-iisip ng mga tao, upang mas maraming mga tao ang papahalagahan, hahangaan, gagalangin, at maging ipipitagan, idadambana, at susundan sila. Upang matamo ang layong ito, maraming bagay na ginagawa ang mga tao na nagpapatotoo sa Diyos sa panlabas, pero sa totoo lang ay nagtataas at nagpapatotoo sa kanilang sarili. Makatwiran bang kumilos nang ganoon? Lampas sila sa saklaw ng pagkamakatwiran. Walang kahihiyan ang mga taong ito: Walang kahihiyan silang nagpapatotoo sa nagawa nila para sa Diyos at kung gaano sila nagdusa para sa Kanya. Ibinibida pa nga nila ang kanilang mga kaloob, mga talento, karanasan, mga natatanging kasanayan, mga matatalas na kapamaraanan sa pag-asal, ang mga paraang ginagamit nila upang paglaruan ang mga tao, at iba pa. Ang kaparaanan nila ng pagdadakila at pagpapatotoo sa mga sarili nila ay upang ipagmarangya ang mga sarili nila at maliitin ang iba. Nagkukunwari rin sila at nagbabalatkayo, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lamang sila nangangahas na sabihin sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano sila may kakayahan, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba ito isang paraan ng pagdadakila at pagpapatotoo sa mga sarili nila?” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). “Ang lahat ng tumatahak sa landas ng mga anticristo ay dinadakila at pinatototohanan ang kanilang sarili, itinataguyod ang kanilang sarili at ipinangangalandakan ang kanilang sarili kahit saan, at wala talagang pakialam sa Diyos. Naranasan na ba ninyo ang mga bagay na ito na sinasabi Ko? Maraming tao ang patuloy na nagpapatotoo para sa kanilang sarili, nagsasalita tungkol sa kung paano nila pinagdurusahan ang ganito at ganoon, kung paano sila gumagawa, kung paano sila pinahahalagahan ng Diyos, at ipinagkakatiwala sa kanila ang ganoong gawain, at kung ano sila, na sadyang gumagamit ng mga partikular na tono habang nagsasalita, at nagpapakita ng ilang partikular na asal, hanggang sa kalaunan ay malamang na may ilang taong magsisimulang isipin na sila ay Diyos. Matagal nang tinalikuran ng Banal na Espiritu ang mga umabot sa antas na ito, at bagamat hindi pa sila napapaalis o naititiwalag, at sa halip ay pinanatili upang magserbisyo, napagpasyahan na ang kanilang kapalaran at hinihintay na lamang nila ang kanilang kaparusahan” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao mula sa Diyos). Malinaw na ibinunyag ng salita ng Diyos ang kalagayan ko. Madalas akong magmataas at magpakitang-gilas nang ganito. Noong una akong magsimula sa iglesiang ito, pakiramdam ko ay hindi ako kilala at wala akong halaga, kaya naisip kong ang pangangaral ng ebanghelyo ang pagkakataon para tingalain at purihin ako ng mga kapatid. Para maipakita sa lahat ang kakayahan kong gumawa at maiba ang tingin nila sa akin, hindi ako nagsalita tungkol sa mga naranasan kong kabiguan. Sa halip, ibinahagi ko nang husto kung paano ko ipinangaral ang ebanghelyo, kung gaano karaming tao ang napagbagong-loob ko, at kung paano ko nilutas ang mahihirap na problema para malinlang ang mga tao at maipaisip sa kanila na nauunawaan ko ang katotohanan at kaya kong lutasin ang kanilang mga problema. Nang ma-promote ako, ginusto kong maging mataas ang tingin sa akin ng mas maraming tao at magkaroon ng puwang sa puso nila, kaya lagi kong sinasabi sa aking mga kapatid kung gaano ako kaabala at kung anong pagdurusa ang tiniis ko. Pero hindi ako kailanman nagsalita tungkol sa sarili kong kahinaan o katiwalian, para maipaisip sa mga tao na talagang naghahanap ako ng katotohanan, nagbabayad ng halaga, at bumabalikat ng mga pasanin sa mga tungkulin ko. Hindi ba’t panlilinlang ito sa aking mga kapatid? Palaging ipinangangaral ng malaking pulang dragon ang pagiging “dakila, maluwalhati, at tama” nito para hangaan at sundin ito ng iba, pero sa lahat ng paraan, ikinukubli nito ang masasama nitong ginagawa nang patago para malinlang ang mga tao sa mundo. Ano ang pagkakaiba sa pagitan ng ginagawa ko at ng malaking pulang dragon? Binigyan ako ng Diyos ng mga kaloob at talento para sa pagpapalaganap ng ebanghelyo, para magawa ko ang bahagi ko na mapalawak ang naaabot ng ebanghelyo at dalhin ang mas maraming tao sa harapan ng Diyos para magtamo sila ng Kanyang pagliligtas. Pero ginamit ko ang mga kaloob at talentong ito para magpakitang-gilas at ipagyabang ang sarili ko kahit saan at tamasahin ang respeto at pagsamba sa akin ng aking mga kapatid. Wala talaga akong kahihiyan! Dahil lagi kong itinataas ang sarili ko at nagpapakitang-gilas ako, hinahangaan nila akong lahat at hindi sila nagdarasal sa Diyos at naghahanap ng katotohanan kapag may mga problema sila, sa halip ay nakikipagbahaginan sila sa akin at pinalilibutan nila ako. Nilalabanan ko ang Diyos! Nang maisip ko ito, labis akong natakot. Lumuhod ako sa harap ng Diyos at umiyak habang nananalangin, “Diyos ko, itinaas ko po ang sarili ko at nagpakitang-gilas ako para sambahin po ako ng iba. Nilakad ko po ang landas ng paglaban sa Iyo. Nais ko pong magsisi.”

Pagkatapos noon, nagnilay ako sa sarili ko. Kahit malinaw kong nalaman na ang liwanag sa pagbabahagi ko ay kaliwanagan ng Banal na Espiritu, bakit nagpapakitang-gilas at nagmamayabang pa rin ako nang hindi sinasadya? Kalaunan, nabasa ko sa salita ng Diyos: “Partikular na iniidolo ng ilang tao si Pablo. Gusto nilang lumabas at magbigay ng mga talumpati at gumawa, gusto nilang dumadalo sa mga pagtitipon at mangaral, at gusto nila na pinakikinggan sila ng mga tao, sinasamba sila, at pinalilibutan sila. Gusto nilang magkaroon ng puwang sa puso ng iba, at natutuwa sila kapag pinahahalagahan ng iba ang larawang ipinakikita nila. Suriin natin ang kanilang kalikasan mula sa mga pag-uugaling ito. Ano ang kanilang likas na pagkatao? Kung ganito talaga silang kumilos, sapat na iyan upang ipakita na sila ay mayabang at may labis na pagtingin sa sarili. Hindi talaga nila sinasamba ang Diyos; naghahangad sila ng mas mataas na katayuan at nangangarap na magkaroon ng awtoridad sa iba, na ariin ang mga ito, at magkaroon ng puwang sa puso ng mga ito. Ito ang klasikong larawan ni Satanas. Ang namumukod na mga aspeto ng kanilang kalikasan ay kayabangan at kahambugan, ayaw nilang sambahin ang Diyos, at nais nilang sambahin sila ng iba. Ang gayong mga pag-uugali ay maaaring magbigay sa iyo ng napakalinaw na pagtingin sa kanilang likas na pagkatao” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). “Kapag naging mayabang ang kalikasan at diwa ng mga tao, maaari silang madalas na sumuway at lumaban sa Diyos, hindi makinig sa Kanyang mga salita, bumuo ng mga kuru-kuro tungkol sa Kanya, gumawa ng mga bagay na nagtataksil sa Kanya, at mga bagay na dumadakila at nagpapatotoo sa kanilang sarili. Sinasabi mo na hindi ka mayabang, ngunit ipagpalagay na binigyan ka ng isang iglesia at tinulutan kang pamunuan ito; ipagpalagay nang hindi kita iwinasto, at na wala ni isa sa pamilya ng Diyos ang pumuna o tumulong sa iyo: Matapos mo itong pamunuan sandali, aakayin mo ang mga tao sa iyong paanan at hihikayatin mo silang magpasakop sa iyong harapan, kahit hanggang sa puntong hinahangaan at iginagalang ka. At bakit mo gagawin iyon? Matutukoy ito sa iyong kalikasan; ito ay walang iba kundi isang likas na paghahayag. Hindi mo kailangang matutunan ito mula sa iba, ni hindi nila kailangang ituro ito sa iyo. Hindi mo kailangan ang iba na turuan ka o pilitin kang gawin ito; likas na nangyayari ang ganitong klaseng sitwasyon. Ang lahat ng ginagawa mo ay tungkol sa paghikayat sa mga tao na dakilain ka, purihin ka, sambahin ka, magpasakop sa iyo, at makinig sa iyo sa lahat ng bagay. Ang pagpahintulot sa iyo na maging isang lider ay likas na nagdudulot sa sitwasyong ito, at hindi ito mababago. At paano nangyayari ang sitwasyong ito? Natutukoy ito sa mapagmataas na kalikasan ng tao. Ang pagpapamalas ng kayabangan ay paghihimagsik at paglaban sa Diyos. Kapag ang mga tao ay mapagmataas, mapagpahalaga sa sarili, at mapagmagaling, malamang magtayo sila ng kani-kanyang mga nagsasariling kaharian at gawin ang mga bagay-bagay sa anumang paraang gusto nila. Inaakay rin nila ang iba na magpakontrol sa kanila at magpasakop sa kanila. Para magkaroon ang mga tao ng kakayahang gawin ang gayong mga mapagmataas na bagay, pinatutunayan lang niyon na ang diwa ng kanilang mapagmataas na kalikasan ay katulad ng kay Satanas; katulad ito ng sa arkanghel. Kapag umabot ang kanilang kayabangan at pagpapahalaga sa sarili sa isang partikular na antas, wala nang puwang sa puso nila para sa Diyos, at isinasantabi ang Diyos. Pagkatapos ninanais nilang maging Diyos, pinasusunod ang mga tao sa kanila, at sila ay nagiging arkanghel. Kung taglay mo ang gayong satanikong mapagmataas na kalikasan, hindi magkakaroon ng puwang ang Diyos sa iyong puso. Kahit naniniwala ka pa sa Diyos, hindi ka na kikilalanin pa ng Diyos, ituturing ka Niya bilang isang masamang tao, at palalayasin ka” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Nakita ko mula sa mga salita ng Diyos na ako ay likas na napakayabang at labis ang pagtingin sa sarili. Katulad lang ako ni Pablo, nasisiyahan ako na sambahin at hangaan ng iba. Noong una, gusto ko lang gampanan nang maayos ang tungkulin ko, pero nakontrol ako ng likas na kayabangan at labis na pagtingin ko sa sarili, kaya nagpakitang-gilas ako at nagyabang nang hindi sinasadya. Bagama’t alam kong naglalaman ang mga salita ko ng mga personal na intensyon at layunin, hindi ko talaga mapigilan ang sarili kong mga ambisyon at pagnanasa. Palagi kong gustong hangaan at purihin ako. Noong bata ako, labis ang atensyon ng pamilya ko sa akin, at nang lumaki ako, nagnegosyo ako at naging isang kilalang babaeng negosyante sa lugar namin. Sa tahanan at sa trabaho, ako lagi ang may huling salita. Kahit saan man ako magpunta, narinig ko ang papuri at paghanga ng iba, at nasiyahan ako sa pakiramdam ng pagiging pinakamaningning na bituin sa langit at ang igalang ng lahat. Matapos maniwala sa Diyos, hindi ako kailanman naging kuntento na maging karaniwan o hindi kilala sa iglesia. Palagi akong naghanap ng mga pagkakataong hangaan at tingalain ako ng iba. Partikular na mayabang ang kalikasan ni Pablo, at palagi niyang gustong sambahin siya ng iba at maging mataas ang tingin ng iba sa kanya, kaya ipinagmayabang niya kung gaano karami ang nagawa niya, kung gaano karaming pagdurusa ang tiniis niya saan man siya pumunta. Hindi siya kailanman nagpatotoo kay Cristo sa mga sulat niya. Sa halip, itinaas niya ang sarili niya habang kunwaring sumusuporta sa iglesia, at kalaunan, walang kahihiyan siyang nagpatotoo na namuhay siyang tulad ni Cristo. Dahil dito ay sinamba, itinaas, at ginamit siya bilang pamantayan ng mga mananampatalaya, at itinuring pa ang mga salita niya bilang mga salita ng Diyos—maging hanggang sa punto na sa kasalukuyan, pagkaraan ng 2,000 taon, maraming mananampalataya sa mga relihiyon ang kumakapit sa mga salita ni Pablo at samakatuwid ay tumatangging tanggapin ang gawain ng Diyos sa mga huling araw. Dinala ni Pablo ang mga tao sa harapan niya, na lumabag sa disposisyon ng Diyos, at pinarusahan siya ng Diyos. Mayabang ako at labis ang pagtingin ko sa aking sarili, at ipinamuhay ko ang mga satanikong kaisipan at pananaw na tulad ng “Nagsusumikap ang tao na umangat; dumadaloy ang tubig pababa,” at “Mamukod-tangi.” Palagi kong gustong umangat sa iba, magpakitang-gilas, at ipagyabang ang talento ko. Dahil dito ay sa akin lang nakikinig ang aking mga kapatid kapag may nangyayari, tinatanggap nila ang kahit anong sabihin ko, at nag-iisip sila ng paraan para makabawi kapag hindi nila naitalang lahat ang pagbabahagi ko, at inirerekord pa nila ako; dahil sa tingin nila ay mas mahalaga ang mga salita ko kaysa sa mga salita ng Diyos. Kahit ganoon, hindi ko alam kung paano magnilay sa sarili ko. Sa halip, itinuon ko ang sarili ko sa kasiyahan na hangaan ng iba. Napakayabang ko at labis na walang kahihiyan! Wala akong alam tungkol sa sarili kong pagkakilanlan. Hindi ko naunawaan na ako ay isang nilalang, isang tao na ginawang tiwali ni Satanas. Walang kahihiyan kong inilagay ang sarili ko sa pedestal. Ginusto kong magkaroon ako ng puwang sa puso ng iba, na makinig sila sa akin, at suportahan ako. At dahil patuloy akong nagpakitang-gilas, nagkaroon nga ako ng puwang sa puso ng aking mga kapatid. Habang mas hinahangaan nila ako, lalo silang nalalayo sa Diyos. Naisip ko ang unang atas administratibo ng Kapanahunan ng Kaharian: “Hindi dapat ipagmalaki ng tao ang kanyang sarili, ni itaas ang kanyang sarili. Dapat niyang sambahin at dakilain ang Diyos” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian). Nilikha ang mga tao ng Diyos, kaya dapat nating sambahin ang Diyos at ituring Siyang nakatataas sa lahat, pero pinahanga ko ang mga tao, pinataas ang tingin nila sa akin, at nagpaturing ako na mas mataas sa lahat. Hindi ba’t nilalabag ko ang atas administratibong ito? Sa sandaling iyon, natakot ako nang husto. Napagtanto ko ang kaseryosohan ng pagpapakitang-gilas para sambahin ng iba at tingalain ako. Kung nagpatuloy ako nang ganito, tiyak na mapupunta ako sa impiyerno at mapaparusahang tulad ni Pablo! Ang pagdurusa ko ng sakit na ito ay pagdisiplina ng Diyos sa akin. Binalaan Niya ako sa pamamagitan ng sakit na naligaw na ako. Ito ay pagliligtas ng Diyos sa akin!

Kalaunan, naalala ko ang isang sipi ng salita ng Diyos: “Bagama’t sinasabi ng Diyos na Siya ang Lumikha at ang tao ay Kanyang nilikha, na para bang may kaunting pagkakaiba sa katayuan, ang realidad ay lahat ng nagawa ng Diyos para sa sangkatauhan ay sobra-sobra para sa ganitong kalikasan ng relasyon. Mahal ng Diyos ang sangkatauhan, inaalagaan ang sangkatauhan, at nagpapakita ng malasakit para sa sangkatauhan, gayundin ay patuloy at walang-tigil na naglalaan para sa sangkatauhan. Hindi Niya kailanman nararamdaman sa Kanyang puso na ito ay karagdagang gawain o bagay na karapat-dapat bigyan ng malaking parangal. Ni hindi rin Niya nararamdaman na ang pagliligtas sa sangkatauhan, pagtutustos sa kanila, at pagbibigay sa kanila ng lahat ng bagay, ay pagbibigay ng napakalaking ambag sa sangkatauhan. Tahimik at walang-imik lamang Siyang naglalaan para sa sangkatauhan, sa sarili Niyang paraan at sa pamamagitan ng sarili Niyang diwa at kung anong mayroon at kung ano Siya. Gaano man karami ang paglalaan at gaano man karaming tulong ang natatanggap ng sangkatauhan mula sa Kanya, hindi kailanman iniisip o sinusubukan ng Diyos na angkinin ang papuri. Ito ay itinatakda ng diwa ng Diyos, at tiyak rin na isa itong tunay na pagpapahayag ng disposisyon ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Ang Diyos ang Lumikha, at para maligtas ang mga tao mula sa pagbihag ni Satanas, nagkatawang-tao ang Diyos para gumawa sa gitna ng mga tao, at tiniis ang pagkondena at paninirang-puri ng mga tao. Isinakripisyo ng Diyos ang lahat para sa sangkatauhan, ngunit hindi Siya kailanman nagpakitang-gilas. Kahit habang nakikipag-ugnayan Siya sa mga tao, hindi Niya kailanman ipinagyabang ang Kanyang pagkakakilanlan bilang Diyos. Tahimik Niya lang tayong tinustusan ng katotohanan at buhay. Nakita ko na ang diwa ng Diyos ay maganda at mabuti, at Siya ay mapagpakumbaba at nakatago, walang anumang kayabangan o kapalaluan. Samantala, isa akong taong ginawang tiwali ni Satanas na walang anumang katotohanan. Ngunit napakayabang ko. Kapag may kakaunting bagay akong natatamo sa tungkulin ko, nagpapakitang-gilas ako, ipinagyayabang iyon kahit saan ako pumunta, para makuha ko ang paghanga at pagpapahalaga ng mga tao. Labis akong walang kahihiyan, at napakakasuklam-suklam at napakasama sa mga mata ng Diyos. Pumunta ako sa harapan ng Diyos at nagdasal sa Kanya, “Diyos ko, ayaw ko na pong magpakitang-gilas. Gusto ko pong magsisi. Hinihiling ko pong gabayan Mo ako at ipakita Mo po ang paraan para malutas ang tiwali kong disposisyon.”

Nabasa ko ang dalawang sipi ng salita ng Diyos: “Anong paraan ng pagkilos ang hindi pagtataas at pagpapatotoo sa sarili? Patungkol din dito, kung nais mong magpasikat at magpatotoo sa iyong sarili, ang sinasabi mo ay magpapataas ng tingin ng ilang tao sa iyo at magiging dahilan para ipagpitagan ka nila. Ngunit kung ikaw ay bukas at tapat sa pagkakilala mo sa iyong sarili, iba ang likas na katangian ng sinasabi mo. Hindi ba totoo ito? Sinumang may normal na pagkatao ay dapat magkaroon ng kakayahang maging bukas at tapat sa pagkakilala niya sa kanyang sarili. Ito ay isang positibong bagay. Kung talagang kilala mo ang sarili mo at nagsasalita ka tungkol sa iyong kalagayan nang tumpak, totoo, at tiyak; kung nagsasalita ka nang may pagkaunawa na lubos na naaayon sa mga salita ng Diyos; kung ang mga nakikinig sa iyo ay napapasigla at nakikinabang; at kung nagpapatotoo ka sa gawain ng Diyos at niluluwalhati mo Siya, iyan ay pagpapatotoo sa Diyos. Kung nagsasalita ka ng hayagan at deretsahan, na sinasabi mo ang marami mong katangian at marami kang sinasabi tungkol sa kung paano ka nagdusa, nagbayad ng halaga, at nanindigan sa iyong patotoo, na ang resulta ay nagkaroon ng mataas na opinyon ang mga tao tungkol sa iyo at ipinagpitagan ka nila, ito ay pagpapatotoo sa iyong sarili. Dito, kailangan ng isang tao ng kakayahang malaman ang pagkakaiba sa pagitan ng dalawang uri ng patotoo. Halimbawa, ang pagpapaliwanag kung gaano ka kahina at kanegatibo kapag nahaharap ka sa mga pagsubok, ngunit kung paanong, matapos manalangin at maghanap ng katotohanan, sa wakas ay naunawaan mo ang kalooban ng Diyos, nagkaroon ka ng pananampalataya, at nagawa mong manindigan sa iyong patotoo, ay pagdadakila at pagpapatotoo sa Diyos. Hinding-hindi pagpapasikat at pagpapatotoo sa sarili ang gayong pagsasagawa. Samakatuwid, nagpapasikat at nagpapatotoo ka man sa iyong sarili o hindi ay pangunahing nakadepende kung tunay mo nga bang naranasan ang sinasabi mo, at kung maaari mo bang makamit ang epekto ng pagpapatotoo sa Diyos; kaya, kinakailangan ding tingnan kung ano ang mga intensyon at pakay mo kapag sinasabi mo ang tungkol sa iyong mga patotoong batay sa karanasan. Pinapadali ng lahat ng bagay na ito na masabi ang pagkakaiba. Kung tama ang iyong intensyon kapag nagpapatotoo ka, kahit mataas ang opinyon sa iyo ng mga tao at pinagpipitagan ka nila, hindi talaga problema iyan. Kung mali ang iyong intensyon, kahit hindi mataas ang opinyon sa iyo o hindi ka pinagpipitagan ng sinuman, problema iyan—at kung mataas ang opinyon sa iyo at pinagpipitagan ka ng mga tao, mas malaking problema pa iyan. Samakatuwid, hindi maaaring umasa lamang ang isang tao sa mga resulta para matukoy kung itinataas o pinatototohanan ng isang tao ang kanyang sarili. Ang intensyon ang pinakamahalaga, at ang tamang paraan para malaman ang pagkakaiba ay nakabatay sa intensyon. Kung inaalam mo ang pagkakaibang iyan batay sa mga resulta, madaling tratuhin nang hindi makatarungan ang mabubuting tao. Ang ilang tao ay higit na tapat kapag nagpapatotoo, at ang ilang iba pa ay mataas ang opinyon sa kanila at pinagpipitagan sila. Masasabi mo ba na ang mga taong iyon na nagpatotoo ay nagpapatotoo sa kanilang sarili? Hindi, hindi mo masasabi. Hindi problema ang mga taong iyon na nagpatotoo. Ang patotoong ibinabahagi nila at ang tungkuling ginagampanan nila ay nakakatulong sa ibang mga tao, at ang mga mangmang lamang na may baluktot na pag-unawa ang nagpipitagan sa mga tao. Ang susi para matukoy kung itinataas at pinatototohanan ng mga tao ang kanilang sarili o hindi ay ang intensyon ng tagapagsalita. Kung intensyon mong ipakita sa lahat kung paano napatunayan ang iyong katiwalian, kung paano ka nagbago, at hayaan ang iba na makinabang mula rito, kung gayon ay tapat at totoo ang iyong mga salita, at nakaayon sa mga totoong nangyari. Tama ang gayong mga intensyon, at hindi ka nagpapasikat o nagpapatotoo sa iyong sarili. Kung intensyon mong ipakita sa lahat na mayroon kang mga totoong karanasan, at na nagbago ka at nagkaroon ng katotohanang realidad, at nang sa gayon ay makuha ang kanilang paghanga at paggalang, hindi totoo ang mga intensyong ito. Pagpapasikat iyan at pagpapatotoo sa iyong sarili. Kung hindi totoo ang patotoong batay sa karanasang sinasabi mo, kung inimbeto ito, at dinisenyo upang iligaw ang mga tao, upang pigilan silang makita ang tunay mong kalagayan, upang huwag mabunyag sa iba ang iyong mga intensyon, katiwalian, kahinaan, o pagiging negatibo, kung gayon ay mapanlinlang at mapandaya ang gayong mga salita; hindi ito tunay na patotoo, nililinlang nito ang Diyos, nagdadala ito ng kahihiyan sa Diyos, at ito ang pinakakinamumuhian ng Diyos sa lahat. May mga malinaw na pagkakaiba sa pagitan ng mga kalagayang ito, na nagkakaiba-iba batay sa intensyon” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). “Kapag nagpapatotoo para sa Diyos, dapat pangunahin kang magsalita tungkol sa kung paano hinahatulan at kinakastigo ng Diyos ang mga tao, at kung anong mga pagsubok ang ginagamit Niya para pinuhin ang mga tao at baguhin ang kanilang mga disposisyon. Dapat din kayong magsalita tungkol sa kung gaano nang katiwalian ang naibunyag sa inyong karanasan, kung gaano na kayo nagdusa, kung gaano karaming bagay ang ginawa ninyo upang labanan ang Diyos, at kung paano kayo nalupig kalaunan ng Diyos. Magsalita kung gaano karaming tunay na kaalaman tungkol sa gawain ng Diyos ang mayroon kayo, at kung paano kayo dapat magpatotoo para sa Diyos at suklian Siya para sa Kanyang pag-ibig. Dapat ninyong lagyan ng diwa ang ganitong uri ng wika, habang inilalagay ito sa isang payak na paraan. Huwag pag-usapan ang mga walang kabuluhang teorya. Magsalita kayo nang mas praktikal; magsalita kayo nang mula sa puso. Ganito ninyo dapat danasin ang mga bagay-bagay. Huwag ninyong sangkapan ang inyong mga sarili ng mga tila malalim at hungkag na teorya para magpakitang-gilas; sa paggawa nito ay nagmumukha kayong mapagmataas at walang-katuturan. Dapat ay magsalita kayo nang higit tungkol sa mga tunay na bagay mula sa aktuwal ninyong karanasan, at mas magsalita nang mula sa puso; ito ay pinakakapaki-pakinabang sa iba, at pinakanararapat na makita nila” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Naunawaan ko mula sa mga salita ng Diyos na kung gusto kong ihinto ang pagtataas at pagpapatotoo sa sarili ko, kailangan kong mamuhay palagi sa presensya ng Diyos, magkaroon ng pusong banal na may takot sa Diyos, buksan ang puso ko sa harap ng aking mga kapatid, sadyang ihayag at suriin ang sarili kong katiwalian, at magsalita tungkol sa sarili kong mga karanasan. Kapag gusto kong itaas at patotohanan ang sarili ko, kailangan kong talikdan ang sarili ko at itama ang mga layunin ko. Kailangan kong ilantad at suriin ang katiwalian at pagiging suwail sa sarili ko nang mas madalas, at magbahagi ng kaalaman ko tungkol sa Diyos matapos danasin ang Kanyang paghatol, pagkastigo, mga pagsubok, at pagpapadalisay, at kung anong kaalaman ang pinagmulan ng sarili kong tiwaling disposisyon at tiwaling diwa. Dapat ay mas magsalita ako mula sa puso para makita ng aking mga kapatid ang totoong ako. Nang magkaroon na ako ng paraan ng pagsasagawa, inilantad ko sa mga pagtitipon kasama ng mga kapatid ko ang lahat ng aking ibinunyag na katiwalian at ang pagkaunawa ko sa aking sarili sa panahong ito, at sinabi sa kanila na ang kaunting liwanag sa pagbabahagi ko ay galing lahat sa kaliwanagan ng Banal na Espiritu at hindi mula sa tunay kong tayog. Kung wala ang patnubay ng Diyos, wala akong magagawa na kahit ano. Napagtanto rin ng mga kapatid na mali na sambahin nila ako at tingalain, at sinabi nila na hindi na nila titingalain ang mga tao sa hinaharap. Sinabi nila na magdarasal sila sa Diyos at hahangarin ang mga katotohanang prinsipyo kapag nagkaproblema sila, para magkaroon ng kaliwanagan ng Banal na Espiritu. Kalaunan, kapag nasa mga pulong ako at naharap ako sa mga problema na hindi ko nauunawaan, kaya kong bitiwan ang labis na pagtutuon sa sarili ko at hayag na maghanap sa pagbabahagian kasama ng aking mga kapatid. Nagbahagi ang lahat tungkol sa natanggap at naunawaan nila, at ang ilan dito ay hindi ko pa natatanggap, na nakatulong sa akin nang husto. Hindi na ako sinamba ng mga kapatid gaya noon, at kapag nakatuklas sila ng mga problema sa akin, natutukoy nila ang mga ito sa akin nang deretsahan. Nang nagnais ako na muling itaas ang sarili ko at magpakitang-gilas, nagdasal ako sa Diyos, tinanggap ang pagsisiyasat ng Diyos, at kasabay nito, naging bukas ako sa aking mga kapatid, ipinaalam sa kanila ang mga katiwalian at pagkukulang ko, at tinanggap ko ang pagsubaybay nila. Nakadama ako ng katiyakan at kapanatagan nang magsagawa ako sa ganitong paraan, at natikman ko rin ang tamis ng pagsasagawa ng katotohanan. Nang mapagtanto ko ang likas na pagiging mapagmataas ko at ang maling landas na tinahak ko, at nang nagsisi ako sa Diyos, unti-unting nawala ang psoriasis ko, at dahan-dahan akong gumaling.

Matapos maranasan ang pagdidisiplina at pagtutuwid ng Diyos, nakita kong napakalinaw at napakatotoo ng matuwid na disposisyon ng Diyos, at nakita ko ang tunay na pagmamahal ng Diyos. Ang lahat ng ginagawa ng Diyos ay para iligtas ako mula sa gapos ng aking tiwaling satanikong disposisyon. Ang pagdidisiplina at pagtutuwid ng Diyos ang pumigil sa masasama kong gawa at nagligtas sa akin mula sa bingit ng panganib. Salamat sa Diyos!


32. Ang Pagpili ng Isang Paring Katoliko

Ni Wei Mo, Tsina

Pinalaki ako ng mga magulang ko sa Simbahang Katolika at naging pari ako nang lumaki na ako. Kalaunan, pumanglaw nang pumanglaw ang simbahan. Patuloy na nag-aaway-away at nag-aagawan ng kapangyarihan ang mga obispo at pari, at palaging naiinggit at nakikipagtalo sa isa’t isa ang mga prayle at madre. Sumama ang loob ng isa sa mga pangalawang obispo namin dahil hindi naisagawa ng obispo ng diyosesis ang pagtatalaga sa kanya, kaya pinagsama-sama niya ang ibang mga pari at sinabi sa kanila na dahil nilustay ng obispo ng diyosesis ang pera ng simbahan sa mga kotse at real estate, at sumali sa Three-Self Church, dapat itong alisin sa puwesto nito. Nagkaroon pa nga sila ng pisikal na away sa mga taga-parokya na sumusuporta sa obispo ng diyosesis. Ang mga insidente ng pagkainggit at pagkapoot ay lumala nang lumala pagkatapos niyon, at ang simbahan ay nagsimulang maghati-hati sa mga paksyon. Talagang nainis akong makita silang nag-aaway nang ganoon para sa katayuan. Hindi talaga iyon parang isang simbahan—kasing-dilim lang iyon ng sekular na mundo. Sinimulan akong ibukod ng obispo ng diyosesis dahil ayokong sumali sa Three-Self. Nagtalaga siya ng isang pari para maging alalay ko, at upang makipagpaligsahan para sa posisyon ko. Pagdating ng paring iyon, sinulsulan niya ang mga taga-parokya na itakwil ako, at hindi nagtagal, nahati ang simbahan ko sa dalawang paksyon, at nagsimulang magkaroon ng mga awayan at alitan. Ayokong maging bahagi ng mga bagay na iyon, kaya isinumite ko sa obispo ang aking pagbibitiw. Iniwan ko ang simbahang iyon na puno ng poot at sigalot at sumali sa isa pang simbahan na nasa liblib na bundok, kasama ang ilang prayle at madre.

Akala ko ang mga miyembro niyon ay simple at walang pagpapanggap, na hindi magkakaroon ng napakaraming agawan ng kapangyarihan, at na marahil ay magiging mas maganda ang sitwasyon doon. Pero ang nakakagulat, mapanglaw rin ang mga bagay-bagay roon. Walang sigla ang pananampalataya ng mga taga-parokya—ni hindi nila sinusunod ang mga kautusan, at walang habas silang nagkakasala. Nagsisinungaling sila at nandadaya, at walang humpay na nag-aaway-away. Palaging nagpupunta ang mga hindi mananampalataya, nagrereklamo sa akin tungkol sa kanila. Mga problema ito na hindi ko malutas. Bagama’t regular akong nananalangin sa Diyos, hindi ko maramdaman ang presensya ng Banal na Espiritu, at wala akong nararamdamang kaliwanagan sa mga salita ng Bibliya. Sa mga sermon, wala akong nasasabing bago. Nakaramdam ako ng espirituwal na pagkauhaw—para bang pinabayaan na ako ng Banal na Espiritu.

Kung kailan pakiramdam ko ay naliligaw ako at walang magawa, lugmok sa pagdurusa, nagpatotoo sa akin sina Father Liu at Deacon Zhang tungkol sa gawain ng Makapangyarihang Diyos sa mga huling araw, sinasabi sa akin na nagbalik na ang Panginoong Jesus. Nabigla ako at lubos na napukaw nang marinig ko iyon. Gustong-gusto kong may malaman pa tungkol sa pagbabalik ng Panginoong Jesus, at hiniling ko sa dalawang kapatid na iyon na magsalita pa. Binahaginan nila ako nang napakarami at nagbasa ng ilang salita ng Makapangyarihang Diyos, kabilang na ang isang sipi na nag-iwan ng malalim na impresyon sa akin. Sabi ng Makapangyarihang Diyos: “Pagkatapos ng gawain ni Jehova, naging tao si Jesus upang gawin ang Kanyang gawain sa mga tao. Ang Kanyang gawain ay hindi isinagawa nang nakahiwalay, kundi nakabatay sa gawain ni Jehova. Iyon ay gawain para sa isang bagong kapanahunan na ginawa ng Diyos nang matapos Niya ang Kapanahunan ng Kautusan. Gayundin, nang matapos ang gawain ni Jesus, nagpatuloy ang Diyos sa Kanyang gawain para sa susunod na kapanahunan, dahil ang buong pamamahala ng Diyos ay palaging sumusulong. Kapag lumipas ang lumang kapanahunan, papalitan ito ng isang bagong kapanahunan, at kapag natapos na ang lumang gawain, magkakaroon ng bagong gawain para ipagpatuloy ang pamamahala ng Diyos. Ang pagkakatawang-taong ito ay ang ikalawang pagkakatawang-tao ng Diyos, na sinusundan ang gawain ni Jesus. Siyempre pa, ang pagkakatawang-taong ito ay hindi nangyayaring mag-isa; ito ang pangatlong yugto ng gawain pagkatapos ng Kapanahunan ng Kautusan at ng Kapanahunan ng Biyaya. Tuwing nagpapasimula ang Diyos ng isang bagong yugto ng gawain, kailangan ay palaging may isang bagong simula at kailangang maghatid ito ng isang bagong kapanahunan. Mayroon ding mga kaukulang pagbabago sa disposisyon ng Diyos, sa paraan ng Kanyang paggawa, sa lokasyon ng Kanyang gawain, at sa Kanyang pangalan. Hindi nakapagtataka, kung gayon, na mahirap para sa tao na tanggapin ang gawain ng Diyos sa bagong kapanahunan. Ngunit paano man Siya nilalabanan ng tao, laging ginagawa ng Diyos ang Kanyang gawain, at laging inaakay ang buong sangkatauhan pasulong. Nang pumarito si Jesus sa mundo ng tao, pinasimulan Niya ang Kapanahunan ng Biyaya at winakasan ang Kapanahunan ng Kautusan. Sa mga huling araw, minsan pang naging tao ang Diyos, at sa pagkakatawang-taong ito ay winakasan Niya ang Kapanahunan ng Biyaya at pinasimulan ang Kapanahunan ng Kaharian. Lahat ng nagagawang tumanggap sa ikalawang pagkakatawang-tao ng Diyos ay aakayin tungo sa Kapanahunan ng Kaharian, at bukod pa riyan ay magagawang personal na tumanggap ng patnubay ng Diyos. Bagama’t maraming gawaing ginawa si Jesus sa tao, kinumpleto lamang Niya ang pagtubos sa buong sangkatauhan at naging handog dahil sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya nga, ngayong napatawad na ang tao sa kanyang mga kasalanan, nagbalik na ang Diyos sa katawang-tao upang akayin ang tao tungo sa bagong kapanahunan, at sinimulan ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). Matapos basahin ang mga salita ng Diyos, nagbahagi pa sila nang marami sa akin. Nalaman ko na ang gawain ng Diyos ay patuloy na sumusulong—na ginawa ng Panginoong Jesus ang gawain ng pagtubos at ang pananampalataya sa Kanya ay nagtatamo lamang ng kapatawaran sa kasalanan. Hindi nalulutas sa ganoong paraan ang ating makasalanang kalikasan, kaya namumuhay tayo sa isang siklo ng pagkakasala sa araw at pangungumpisal sa gabi, nakagapos pa rin sa kasalanan. Para ganap na mailigtas ang mga tao mula sa kasalanan at sa sakop ni Satanas, kailangang gumawa ang Diyos ng isa pang yugto ng gawain, nagpapahayag ng mga katotohanan para hatulan at linisin tayo. Iyon talaga ang paraan upang malutas ang ating tiwaling disposisyon at makasalanang kalikasan para makatakas tayo sa kasalanan, malinis, at makapasok sa kaharian ng Diyos. Matagal na panahon nang naiwala ng mundo ng relihiyon ang gawain ng Banal na Espiritu. Para makamit ang patnubay ng Banal na Espiritu at ang panustos ng katotohanan, kailangan nating tanggapin ang gawain ng Diyos sa mga huling araw, at sumabay sa Kanyang mga yapak. Iyon lang ang paraan para lumago sa buhay. Pagkatapos niyon, maraming beses kong binasa ang Ang Salita ay Nagpapakita sa Katawang-tao—naakit ang puso ko sa mga salita ng Diyos. Gustong-gusto ko talaga iyon, nananatili akong gising hanggang alas-dos nang madaling-araw gabi-gabi sa pagbabasa niyon. Matapos ang ilang panahon, nakatiyak akong ang Makapangyarihang Diyos ang nagbalik na Panginoong Jesus, at masaya kong tinanggap ang gawain ng Diyos sa mga huling araw. Kaya dinala ko ang mga kapatid na nagbahagi ng ebanghelyo ng Makapangyarihang Diyos sa aking simbahan para patotohanan ang gawain ng Diyos sa mga huling araw sa mga taga-parokya na tunay na mga mananampalataya, at sa huli ay tinanggap nilang lahat ito. Nagtipon kami at sama-samang nagbasa ng mga salita ng Makapangyarihang Diyos sa simbahan at nakakita kami ng bagong pagtanglaw at kaliwanagan sa bawat araw. Nakakatustos at kasiya-siya ito sa pakiramdam. Dumadalo kami sa piging ng kasal ng Kordero!

Hindi nagtagal, sinimulan akong guluhin at hadlangan ng mga obispo at pari. Una ay si Bishop Zhao, na nagsabing, “Balita ko sumali ka sa Kidlat ng Silanganan. Hindi mo tinalakay sa akin ang isang napakahalagang bagay, at nagsama ka ng maraming taga-parokya. Pagkakanulo iyan sa Panginoon! Sa pagbabalik Niya, siguradong sa aming mga obispo Niya muna iyon ihahayag. Paanong hindi ko malalaman kung talagang nagbalik na Siya? Tigilan mo na iyan at bumalik ka na! Alam kong nasa liblib na lugar ka at mahirap ang buhay. Kapag bumalik ka, tutulungan kita sa kahit anong kailangan mo.” Marami rin siyang sinabing bagay na lumalapastangan at kumokondena sa Makapangyarihang Diyos. Hindi kapani-paniwala para sa akin ang sinabi niya. Maraming beses na niyang sinabi sa akin na malapit nang magbalik ang Panginoon, kaya kailangan naming gabayan ang mga taga-parokya na magdasal at maging mapagbantay upang masalubong ang Panginoon, pero ngayong nagbalik na ang Panginoon, wala siyang intensiyon na maghanap, at lumalapastangan pa at kumokondena. Hindi siya tunay na mananampalataya. Patuloy kong ipinalaganap ang ebanghelyo, hindi niya naapektuhan.

Pagkatapos, dumating si Bishop Wang na may ibang kasama at sinabi sa akin nang ngiting-ngiti, “Hiniling sa akin ni Bishop Zhao na kumbinsihin ka na makipagkita sa kanya sa Bahay ng Obispo. Labis siyang nag-aalala para sa kapakanan mo, natatakot na maling landas ang tinatahak mo.” Inis na inis ako nang marinig kong sabihin niya iyon. Hindi nila pinansin ang mga taga-parokyang negatibo at nanghihina ang pakiramdam, pero ngayon hindi sila tumitigil sa pangungulit sa akin tungkol sa aking pananampalataya sa Makapangyarihang Diyos. Isa itong pagtatangka na pigilan akong tanggapin ang gawain ng Diyos sa mga huling araw. Sinabi ko sa kanya, “Determinado kayong lahat na pigilin ako sa aking pananampalataya. Mapanglaw na ang mga simbahan, maraming taon nang wala ang gawain ng Banal na Espiritu. Nanlalamig na ang pananalig ng mga kapatid at nasa siklo sila ng pagkakasala at pangungumpisal. Nangungumpisal sila, pero hindi nila magawang iwaksi ang mga gapos ng kasalanan. Talagang nahirapan ako. Natutuhan ko mula sa mga salita ng Makapangyarihang Diyos na kapatawaran lang sa mga kasalanan ang nadudulot ng pananalig natin sa Panginoon, pero hindi ang pagpapadalisay. Kung hindi malulutas ang ating makasalanang kalikasan, hinding-hindi natin matatakasan ang mga gapos ng kasalanan. Nagbalik na ang Panginoon sa mga huling araw, nagpapahayag ng mga katotohanan at gumagawa ng gawain ng paghatol para lutasin ang ugat ng pagiging makasalanan ng sangkatauhan, para makalaya tayo sa kasalanan. Ipinakita sa akin ng mga salita ng Makapangyarihang Diyos ang daan para madalisay at ganap na mailigtas. Matapos itong siyasatin, wala akong mga pagdududa na ang Makapangyarihang Diyos ay ang nagbalik na Panginoon. Hindi ko isusuko ang aking pananampalataya sa Makapangyarihang Diyos anuman ang sabihin ninyo.” Sabi ni Bishop Wang, “Totoong wala sa simbahan ang gawain ng Banal na Espiritu at ang presensya ng Panginoon, pero pansamantala lang iyon—sinusubok tayo ng Panginoon. Basta’t nananatili tayong matatag hanggang sa huli, makakakita tayo ng isang malaking muling pagbangon ng simbahan. Kung dadalhin mo ang lahat sa Kidlat ng Silanganan, mawawalan ng tao ang simbahan, at paano tayo magkakaroon ng muling pagbangon? Malapit nang bumalik ang Panginoon, pero hindi pa Siya bumabalik. Sa tingin mo ba talaga hindi Niya iyon ihahayag sa Papa pagbalik Niya? Dahil hindi pa naririnig ng Papa at ng mga obispo ang tungkol sa pagbabalik ng Panginoon, walang dudang mali ang balitang ito. Kung mananampalataya ka sa Makapangyarihang Diyos nang walang pagsang-ayon ng Papa o mga obispo, hindi ba iyon lubusang pagtalikod sa relihiyon?” Sa katunayan, noong sinisiyasat ko ang gawain ng Makapangyarihang Diyos, tinanong ko rin iyon, pero pagkatapos maghanap at makipagbahaginan ay naunawaan ko na. Nang sabihin ni Bishop Wang na unang ihahayag ng Panginoon ang Kanyang pagbabalik sa Papa at mga obispo, wala itong batayan. Hindi iyon sinabi ng Panginoong Jesus kahit kailan, at hindi ito nakatala sa Bibliya. Para salubungin ang Kanyang pagbabalik, kailangan nating sumunod sa sariling mga salita ng Panginoon. Sinabi ng Panginoon: “Narito Ako’y nakatayo sa pintuan at tumutuktok: kung ang sinuman ay duminig ng Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko” (Pahayag 3:20). “Mayroon pa Akong maraming bagay na sa inyo ay sasabihin, nguni’t ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan” (Juan 16:12–13). Malinaw na malinaw ang mga salita ng Panginoon. Magsasalita pa Siya ng mas maraming salita at sasabihin sa atin ang katotohanan pagdating Niya, at kung maririnig lang natin ang Kanyang tinig at tatanggapin ang mga katotohanang ipinapahayag Niya, saka natin masasalubong ang Panginoon. Sinabi ng Panginoong Jesus: “Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin” (Juan 10:27). Ang mga apostol gaya nina Pedro at Mateo na sumunod sa Panginoon ay nakinig sa ipinangaral Niya sa simula pa lang, at noon lang napagtanto na Siya ang Mesiyas na hinihintay nila. Ang Panginoon ang nagpapasya kung bahagi tayo ng Kanyang kawan batay sa kung naririnig natin ang Kanyang tinig. Kaya ang susi sa pagsisiyasat sa tunay na daan ay ang pakikinig sa tinig ng Panginoon at paggamit niyon para kilalanin at tanggapin Siya. Ito ang pinakamaaasahan. Maraming beses na sinasabi sa Pahayag: “Ang may pakinig, ay makinig sa sinasabi ng Espiritu sa mga iglesia” (Pahayag mga Kapitulo 2, 3). Hindi iyon unang ihahayag ng Panginoon sa mga lider ng relihiyon at obispo pagdating Niya sa mga huling araw—direkta Siyang mangungusap sa mga simbahan, hinahayaan na marinig ang Kanyang tinig. Napakaraming katotohanan ang ipinahayag ng Makapangyarihang Diyos, inilalantad ang napakaraming misteryo ng Bibliya, sinasabi sa atin ang Kanyang plano ng pamamahala para sa ating kaligtasan, at ibinibigay sa atin ang landas upang maligtas at makapasok sa kaharian. Tinutupad nito ang isang bagay na sinabi ng Panginoong Jesus: “Ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan: sapagka’t hindi Siya magsasalita ng mula sa Kanyang Sarili; kundi ang anumang bagay na Kanyang marinig, ang mga ito ang Kanyang sasalitain: at Kanyang ipahahayag sa inyo ang mga bagay na magsisidating” (Juan 16:13). Ang mga nakakikilala sa tinig ng Diyos mula sa Kanyang mga salita at sumusunod sa Kanya ay ang Kanyang mga tupa, at sila lang ang maaaring sumalubong sa Panginoon. Kaya sinagot ko si Bishop Wang, sinasabing, “Ipinapahayag ninyo na ang Papa at mga obispo dapat ang unang makaalam tungkol sa pagbabalik ng Panginoon, pero batay ba ito sa salita ng Panginoon? Walang sinabing anumang gaya noon ang Panginoong Jesus kailanman, at ganoon din ang Diyos Ama o ang Banal na Espiritu. Walang nakatala sa Bibliya na gaya noon. Kaya hindi ba’t ang sinasabi ninyo ay kuru-kuro at imahinasyon lang ng tao? Para masalubong ang Panginoon, kailangan nating sundin ang sariling mga salita ng Panginoon, hindi ang ating mga kuru-kuro at imahinasyon. Nakatala sa Lumang Tipan na pinaglingkuran si Yahweh ng batang si Samuel sa presensya ni Eli. Sa imahinasyon ng tao, dapat kay Eli unang ibinigay ang pahayag ni Yahweh, pero hindi iyon ang ginawa ni Yahweh. Tinawag Niya ang batang si Samuel nang apat na beses para sabihin dito ang Kanyang kalooban. At nang pumarito ang Panginoong Jesus, sa halip na ihayag iyon sa mga Hudyong saserdote at eskriba, nagpakita ang isang anghel sa mga pastol at sinabi sa kanila ang tungkol sa pagsilang ng Panginoong Jesus. Malinaw na hindi gumagawa ang Panginoon ayon sa mga kuru-kuro ng tao. Gaano man katagal naging isang mananampalataya ang isang tao o anuman ang kanyang katayuan, hangga’t handa siyang pakawalan ang kanyang mga kuru-kuro, mapagpakumbabang maghanap, at tumuon sa pakikinig sa tinig ng Diyos, masasaksihan niya ang pagpapakita ng Diyos. Pumarito ang Panginoon sa mga huling araw, nagpapahayag ng mga katotohanan at gumagawa ng gawain ng paghatol. Hindi Niya kailangang humingi ng opinyon ninuman o magbigay ng pahayag sa sinumang partikular na tao. Ito ay sariling gawain ng Diyos na walang tao ang maaaring manghimasok. Ang sinumang sumusuway o naghihimagsik ay malalabag lang ang disposisyon ng Diyos, kagaya ng mga eskriba at Pariseo, na kumapit sa mga kuru-kuro at kinondena ang Panginoong Jesus, ipinapako Siya sa krus. Gumawa sila ng isang kasuklam-suklam na kasalanan at isinumpa at pinarusahan ng Diyos. Hindi ba’t maaari nating pagnilayan ang mapait na leksyong iyon?” Galit na galit siyang sumagot, “Ang lakas din ng loob mo, nangangahas na lumaban sa Papa! Alam mo ba na pinatalsik si Father Liu sa simbahan matapos sumali sa Kidlat ng Silanganan? Itinakwil siya ng mga miyembro ng simbahan at kahit ang pamilya niya ay tutol doon. Isinuko niya ang kanyang pagkapari, at tinanggihan ang isang kotse at salapi. Hindi mo ba naiisip na hindi iyon normal?” Naisip ko sa sandaling iyon na talagang wala ang gawain ng Banal na Espiritu sa Simbahang Katolika, at ang pawang nasasabi na lang ng mga obispo ay pera, katayuan at kasiyahan, gaya ng isang hindi mananampalataya. Paano iyon naging paglilingkod sa Diyos? Gaano man nila ako subukang guluhin at hadlangan, determinado akong sumunod sa Makapangyarihang Diyos. Sabi ko, “Sinasabi sa Bibliya: ‘Dapat muna kaming magsitalima sa Diyos bago sa mga tao’ (Mga Gawa 5:29). Ang mga salita lang ng Diyos ang sinusunod ko, hindi ang sa mga tao. Puwede mo nang alisin ang ideyang iyan at tigilan ang pagpapayo sa akin.” Galit siyang umalis nang makita niyang hindi ako makikinig sa kanya.

Matapos iyon, patuloy na pumupunta sina Bishop Zhao at Bishop Wang para subukan akong guluhin at hadlangan. Sabi nila, “Father Wei, hindi ka puwedeng mawalan ng konsiyensiya! Noon, para matulungan kang maging isang pari, kami at ang ibang mga pari ay sinuong ang panganib na makulong para protektahan ka, nagbayad ng malaking halaga para tulungan ka sa sampung taon mong pagsasanay na makapagbigay ng mga sermon. Binibigyan ka namin ng makakain at maiinom. Labis na nagsikap ang mga magulang mo para mas maaga mong makamit ang iyong pagkapari, pero ngayon ay sinalungat mo sila sa pananalig mo sa Kidlat ng Silanganan. Mahaharap mo pa rin ba kami? Mahaharap mo pa rin ba ang iyong mga magulang? Isuko mo na ang pananampalatayang ito at bumalik sa amin. Hinihintay ka namin.” Magulo ang isip ko nang sinasabi nila ang mga bagay na iyon. Iniisip ko ang lahat ng mga taong iyon na inalagaan ako ng mga obispo—marami talaga silang ginawa. Tinutugis ako ng mga pulis sa mga taong iyon at talagang maingat na isinaayos ng mga obispo ang mga bagay-bagay para sa akin, para siguruhin ang aking kaligtasan. Mahirap ang aking pamilya at inalagaan ako ng mga obispo. Takot akong lumabas na walang konsiyensiya kung hindi ako makikinig sa kanila. Pero alam kong ang Makapangyarihang Diyos ang nagbalik na Panginoong Jesus, at hindi ko Siya magagawang talikuran. Kaya nagdasal ako: “Diyos ko, nanghihina ako. Pakiusap, bigyan Mo po ako ng pananalig at lakas para hindi ako madala ng panlabas na mga impluwensya.” Binuksan ko ang Ang Salita ay Nagpapakita sa Katawang-tao matapos iyon at nakita ko ang siping ito: “Sa sandaling isilang kang umiiyak sa mundong ito, sinisimulan mong gampanan ang iyong tungkulin. Para sa plano ng Diyos at sa Kanyang ordinasyon, ginagampanan mo ang iyong papel at sinisimulan ang iyong paglalakbay sa buhay. Anuman ang iyong pinagmulan, at anumang paglalakbay ang nasa iyong harapan, walang makakaiwas sa mga pangangasiwa at pagsasaayos ng Langit, at walang sinumang may kontrol sa sarili nilang tadhana, dahil Siya lamang na namumuno sa lahat ng bagay ang may kakayahang gawin iyon. Mula nang umiral ang tao, iyon na ang ginagawa ng Diyos, pinamamahalaan ang sansinukob, pinangangasiwaan ang mga panuntunan ng pagbabago para sa lahat ng bagay at kung paano gagalaw ang mga ito. Tulad ng lahat ng bagay, tahimik at hindi alam ng tao na pinalulusog siya ng tamis at ulan at hamog mula sa Diyos; tulad ng lahat ng bagay, hindi alam ng tao na nabubuhay siya sa ilalim ng pangangasiwa ng kamay ng Diyos” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Naalala ko rin na sinabi ng Panginoong Jesus: “Masdan ninyo ang mga ibon sa himpapawid: sapagkat ang mga ito’y hindi naghahasik, ni umaani, ni nagtitipon man sa mga kamalig; ngunit ang mga ito’y pinakakain ng inyong Ama sa langit. Hindi ba lalong higit ang halaga ninyo kaysa sa mga ito?” (Mateo 6:26). Inaalagaan ng Diyos ang mga ibon sa himpapawid—paano pa ang mga tao! Nilikha ako ng Diyos, at ibinigay Niya sa akin ang buhay ko. Ang pagkain ko, damit ko ay ibinigay lahat sa akin ng Diyos. Ang pag-aalaga sa akin ng mga obispo ay pagsasaayos ng Diyos, at ang pagkakataon kong maglingkod sa Diyos bilang isang pari ay isinaayos at pinagpasyahan din Niya—pagmamahal Niya ito. Ang Diyos dapat ang pinasasalamatan ko. Kung ipagkakanulo ko ang Diyos para masuklian ang tinatawag na kabutihan ng isang tao, talagang kawalan iyon ng konsiyensiya! Naisip ko ulit ang lahat ng obispo at paring iyon na naiinggit at gutom sa kapangyarihan, at sakim sa mga pakinabang ng katayuan. Nagbalik na ang Panginoon, at hindi lang nila tinanggihan na hanapin o siyasatin iyon, kundi pinigilan pa nila ang iba na salubungin ang Panginoon, nagpapalaganap pa nga ng mga kasinungalingan at kalapastanganan. Hindi ba’t nagsasagawa sila ng kasamaan sa lahat ng ginagawa nila? Kahit gaano pa sila magmukhang mabuti, hindi nila sinusubukang dalhin ang mga tao sa harap ng Panginoon, na tulungan ang mga itong makilala ang Panginoon at makamit ang katotohanan at buhay mula sa Kanya. Ito ay para dalhin ang mga tao sa harap nila, para mahimok ang mga ito na idolohin sila at sundin sila, na nagpalayo nang nagpalayo sa mga tao sa Panginoon. Ipinaalala sa akin nito ang paglalantad ng Panginoon sa mga Pariseo: “Sa aba ninyo, mga eskriba at mga Pariseo, mga mapagpaimbabaw! Sapagka’t sinasarhan ninyo ang kaharian ng langit laban sa mga tao: sapagka’t kayo’y hindi na nagsisipasok, at ang nagsisipasok man ay ayaw ninyong bayaang mangakapasok. Sa aba ninyo, mga eskriba’t mga Pariseo, mga mapagpaimbabaw! Sapagka’t sinasakmal ninyo ang mga bahay ng mga babaeng balo, at inyong dinadahilan ang mahahabang panalangin: kaya’t magsisitanggap kayo ng lalong mabigat na parusa” (Mateo 23:13–14). Matatag na inilagay ng mga obispo at pari ang lahat sa ilalim ng kanilang kapangyarihan, at pinigil ang mga tao na salubungin ang pagbabalik ng Panginoon. Ano ang ipinagkaiba niyon sa mga eskriba at Pariseo? Hindi ba sila ang masasamang lingkod na inilalantad ng gawain ng Diyos sa mga huling araw? Ang pagkakaroon ng konsiyensiya para sa kanila ay isang tunay na pagkakanulo sa Panginoon.

Kalaunan, nalaman din ng kaparian na mula sa ibang mga probinsya na tinanggap ko ang gawain ng Makapangyarihang Diyos sa mga huling araw. Dinumog ako ng mga obispo at pari ng ilang parokya. Puro sila paninisi, mga pang-aatake, at pagkondena, sinasabing ang paniniwala ko sa Kidlat ng Silanganan ay isang pagkakanulo sa Panginoon, na isa akong traydor at dapat isumpa. Ang pinakamalalang bahagi ay nag-imbento sila ng mga bagay-bagay at binaluktot ang mga katunayan para siraan at dungisan ang Ang Iglesia ng Makapangyarihang Diyos at para lapastanganin ang Makapangyarihang Diyos. Halos walang sinuman ang kalmado lang na nakikinig sa akin. Nagalit ako—paanong ang mga taong ito, na pakunwaring gumagawa para sa Diyos, ay naging ganito? Lahat ng lumalabas sa kanilang mga bibig ay pagkondena at paglapastangan, labis na napopoot sa Diyos! Sa loob ng ilang panahon, pakiramdam ko ay may kung anong mahigpit na pumipisil sa puso ko, at hindi ako makahanap ng kapayapaan. Alam ko na sa pagkondena at pagtakwil nila sa akin sa ganoong paraan, siguradong tatratuhin din ako nang ganoon ng mga taga-parokya nila. Saanman ako magpunta, malamang na puputaktihin ako ng kanilang mga paninira at tsismis. Talagang masakit at nakakadismaya ito para sa akin. Pagkatapos ay naalala ko ang sinabi ng Panginoon: “Mapapalad kayo, kapag kayo’y inaalimura ng mga tao, at kayo’y inuusig, at kayo’y pagwiwikaan ng lahat ng paraang masasama na pawang kasinungalingan, dahil sa Akin” (Mateo 5:11). Ang Diyos ay nagkatawang-tao at pumarito sa lupa upang iligtas ang sangkatauhan, dumaranas ng pagkondena at pagtalikod ng mundo ng relihiyon, ngunit nagpahayag pa rin Siya ng mga katotohanan upang iligtas tayo. Ano itong paghihirap ko, kumpara doon? Sulit lang ang kaunting paghihirap para makasunod sa Diyos at makatanggap sa katotohanan at buhay. Nang maisip ko ito sa ganoong paraan, hindi na ako nag-alala tungkol sa paghusga o pagkondena ng ibang tao. Maaari nila akong tanggihan at kondenahin, pero sinalubong ko na ang Panginoon, binasa ang Kanyang mga salita, at tinanggap ang Kanyang pagdidilig at panustos. Ito ang pinakadakilang pagpapala. Talagang nakakaginhawa ito at nagdulot ito sa akin ng mapayapang pakiramdam. Sa dati kong simbahan, hindi ako espirituwal na natutustusan, at namumuhay ako sa kadiliman. Pero sa pagsunod sa Makapangyarihang Diyos, nakukuha ko ang panustos ng katotohanan at abot-tanaw ko ang kaligtasan. Para iyong muling pagbabalik mula sa kamatayan. Natagpuan ko ang daan ng buhay na walang hanggan, at gaano man ako kondenahin at hadlangan ng Katolikong kaparian, susundan ko ang Makapangyarihang Diyos. Nabasa ko ang siping ito ng mga salita ng Diyos pagkatapos niyon: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Mula sa mga salita ng Diyos naunawaan ko na sa panlabas ay inaatake ako at sinusupil ng mga obispo at pari. Gayunpaman, sa likod niyan, si Satanas ang gumugulo at sumusubok sa akin. Sa pamamagitan ng mga obispo at pari, ginagamit ni Satanas ang pera, kapangyarihan, at kasikatan para tuksuhin akong ipagkanulo ang Diyos. Nang hindi nila nakuha ang gusto nila, binatikos nila ako—gusto nila akong pilitin na isuko ang aking pananampalataya sa Makapangyarihang Diyos at maiwala ang Kanyang kaligtasan. Hindi ako maaaring mahulog sa mga panlilinlang ni Satanas. Habang lalo akong hinahatulan at inaatake ng kaparian, lalo kong nakikita ang katotohanan ng kung paano nila nilalabanan ang Diyos at kinamumuhian ang katotohanan. Walang ni isa sa kanila ang naghanap o umasam sa pagpapakita ng Diyos. Mapagmataas sila at hindi magawang tanggapin ang katotohanan. Lahat sila ay mga makabagong-panahong Pariseo na gumagawa laban sa Diyos.

Isang umagang-umaga, makalipas ang dalawampung araw, pamadaling-araw pa lang, nasa simbahan ako nagdarasal kasama ang ilang prayle, madre, at taga-parokya na katatanggap pa lang sa Makapangyarihang Diyos. Sa sandaling iyon, dumating sina Father Wang at Father Li kasama ang mga diyakono, at ilang taga-parokya na karaniwan ay hindi naman relihiyoso—mga nasa pitumpu o higit pang mga tao ang biglang sumugod lahat sa patyo ng simbahan. Mayroon silang talagang nananakot na ekspresyon sa kanilang mukha, at naisip kong gagamit sila ng karahasan para pigilin ang mga kapatid sa pagsisiyasat sa tunay na daan. Medyo natakot ako at dali-daling nagdasal sa Diyos, “Diyos ko! Maliit ang aking tayog, bigyan Mo po sana ako ng pananalig at lakas para hindi ako yumukod sa mga anticristong puwersa ng relihiyong ito.” Kumalma ang pakiramdam ko matapos ang panalangin ko, hindi na gaanong takot. Napakahinahon ko silang nilapitan at sinabing, “Father Wang, Father Li, bakit ninyo dinala ang lahat ng taong ito rito?” Itinuro ako ni Father Wang at sinabing, “Tinanggap mo ang Kidlat ng Silanganan, at ang malala pa, idinamay mo ang mga taga-parokya! Isang malaking bagay ang pagsalubong sa pagbabalik ng Panginoon, pero palihim kang pumunta sa Kidlat ng Silanganan nang hindi iyon tinatalakay kasama namin. Naghihimagsik ka! Nakalimutan mo na ba ang sariling mga salita ng Panginoon? Sinasabi sa Bibliya: ‘Kung magkagayon, kung may magsabi sa inyong sinumang tao, Narito ang Cristo, o, Nariyan; huwag ninyong paniwalaan. Sapagka’t may magsisilitaw na mga bulaang Cristo, at mga bulaang propeta, at mangagpapakita ng mga dakilang tanda at mga kababalaghan; ano pa’t ililigaw, kung maaari, pati na’ng mga hirang’ (Mateo 24:23–24). Anumang balita ng pangalawang pagkakatawang-tao ng Diyos ay hindi totoo. Nalinlang ka at ipinagkanulo mo ang Panginoon, at makakakuha ka ng isang huling pagkakataon. Isuko mo ang Kidlat ng Silanganan at ibalik ang iba sa ating simbahan, at mananatili kang isang pari.” Napakatatag kong sinabing, “Father Wang, maaari mong gawin sa akin ang anumang nais mo, pero ang pagpigil sa amin sa pagsisiyasat sa tunay na daan, sa pagdinig sa tinig ng Diyos at pagsalubong sa pagbabalik ng Panginoon ay ganap na hindi katanggap-tanggap. Totoong may mga huwad na Cristo at mga huwad na propeta na nanlilinlang ng mga tao sa mga huling araw, pero sinabi ng Panginoon na talagang babalik Siya. Hindi tayo maaaring mabigo na salubungin ang sariling pagbabalik ng Panginoon dahil sa takot na malinlang ng mga huwad na Cristo. Hindi ba’t parang pag-ayaw iyong kumain dahil sa takot na mabulunan? Sinabi sa atin ng Panginoong Jesus na maging mapagbantay laban sa mga huwad na Cristo dahil hindi nila kayang ipahayag ang katotohanan, kundi lilinlangin lang ang mga tao gamit ang mga tanda at kababalaghan. Tanging si Cristo sa katawang-tao ang kayang magpahayag ng katotohanan, magbigay ng buhay sa sangkatauhan, at magturo sa atin sa landas ng kaligtasan, sa kaharian ng Diyos. Si Cristo ang Espiritu ng Diyos sa anyong laman at nagtataglay Siya ng banal na diwa, kaya Siya lang ang makakapagpahayag ng katotohanan para matustusan at maakay ang mga tao, Siya lang ang makakapagpahayag ng disposisyon ng Diyos at makakakumpleto ng gawain para tubusin at iligtas ang tao. Walang tao ang makakagawa niyon, at walang tao ang kayang gumaya niyon. Nagpakita na ang Makapangyarihang Diyos at gumagawa sa mga huling araw, inilalantad ang mga misteryo ng anim na libong taong plano ng pamamahala ng Diyos at ang mga pagkakatawang-tao, ipinapahayag ang lahat ng katotohanan na kinakailangan para madalisay at mailigtas ang sangkatauhan. Tanging ang Diyos Mismo ang kayang gumawa ng lahat ng gawaing ito. Sino pa, bukod sa Diyos, ang makakapagpahayag ng katotohanan? Sino pa ang makakagawa ng gawain ng paghatol sa mga huling araw? Sino pa ang makakapagdalisay at lubos na makakapagligtas sa sangkatauhan? Wala kahit na isang tao. Ang pagpapahayag ng Makapangyarihang Diyos ng napakaraming katotohanan ay ganap na nagpapatunay na Siya ang nagbalik na Panginoong Jesus, na Siya si Cristo ng mga huling araw.” Nanlalaki ang mga matang itinuro ako ni Father Wang at sinabing, “Wala kaming pakialam kung gaano ka man katama! Dahil ayaw mong bumalik, at determinado ka sa Kidlat ng Silanganan, sinabi sa amin ng mga obispo na balaan ka—dapat mong itigil kaagad ang pagpapalaganap ng Kidlat ng Silanganan, at ibigay mo ang mga aklat nila.” Pagkatapos ay sinabi ni Father Li, “Ibigay mo ang mga susi ng simbahan, at pati na ang mangangaral na iyon ng Kidlat ng Silanganan!” Sa sandaling iyon, inutusan ni Father Wang ang mga taga-parokya, “Halughugin ninyo ang lugar, at hanapin ang lahat ng libro nila ng Kidlat ng Silanganan! Hindi nila maisasagawa ang pananampalataya nila kung wala ang mga librong iyon.” Pagkatapos ay inutusan niya ang ilan sa kanila na pigilin ako. Isa sa mga diyakono ang biglang lumuhod sa harap ko at sumigaw, “Hindi ka maaaring manalig sa Makapangyarihang Diyos! Ano ang gagawin namin kung hindi na ikaw ang pari namin? Kailangan mo kaming akayin patungo sa langit….” Hindi ako makawala sa kanila. Ang kaya ko lang gawin ay walang magawang manood habang sumusugod ang iba sa patyo ng simbahan dala ang kanilang mga pala at asarol, pagkatapos ay narinig ko ang mga tunog ng mga nasisirang bintana at pinto. Talagang nagalit ako at nag-alala—nasa loob si Brother Chen Guang na siyang nagbahagi ng ebanghelyo. Magiging problema iyon kung makukuha nila siya. Ang mga taga-parokya roon ay bago pa lang sa gawain ng Makapangyarihang Diyos sa mga huling araw at wala pang magandang pundasyon. Natatakot akong baka wala silang lakas na maging matatag sa ganoong uri ng pagkagambala. Hindi nagtagal, halos lahat ng silid sa simbahan ay ginulo na nila. Binaligtad pa nga nila ang tabernakulo. Wala silang nakitang mga aklat ng mga salita ng Diyos, at hindi pa sila handang sumuko. Pumunta sila sa mga bahay ng mga miyembro ng simbahan, tinatakot at binabantaan sila at nagkakalat ng mga tsismis, kinukuha ang mga aklat ng mga salita ng Diyos mula sa karamihan sa kanila. Binugbog nang husto si Chen Guang na hindi na siya makabangon sa sahig; sinabi pa ng mga pari na dadalhin nila siya sa mga pulis. Galit na galit ako, at sinabi ko sa kanila, “Isang tunay na mananampalataya si Chen Guang. Ang pagbugbog sa kanya nang husto at pagbabanta pa na dadalhin siya sa mga pulis—may konsiyensiya pa ba kayo? Mga mananampalataya ba kayo ng Diyos? Matuwid ang Diyos, at ang mga gumagawa ng kasamaan at lumalaban sa Kanya ay tiyak na mahaharap sa kaparusahan.” Hindi na siya ipinahuli sa mga pulis ng mga pari at diyakono matapos kong sabihin iyon. Pagkatapos ay sinabi sa akin ni Father Wang, “Mabuti ang intensyon ng mga obispo at pari, sana nauunawaan mo iyan. Bumalik ka na sa Bahay ng Obispo kasama namin.” Sabi ko sa kanya, “Hindi ako sasama sa inyo. Narinig ko na ang tinig ng Diyos at sinusundan ko ang mga yapak ng Kordero. Determinado ako sa landas na ito!” Galit silang umalis matapos iyon.

Nang gabing iyon, nahiga lang ako sa kama, hindi makatulog. Dumaan sa utak ko na parang pelikula ang mga kaganapan ng araw na iyon. Gulong-gulo ang isip ko. Inisip ko kung paanong ang mga obispo at mga pari, na habambuhay na mga lingkod ng Panginoon, ay kaya kaming labis na kamuhian dahil sa pagsisiyasat sa tunay na daan. Ang simbahan ay isang lugar ng pagsamba, pero talagang nagkaroon sila ng lakas ng loob para sirain ito, bugbugin ang isang brother na nagbabahagi ng ebanghelyo, at kunin ang mga libro ng mga salita ng Diyos mula sa mga mananampalataya. Kaya nila ang anumang uri ng kasamaan! May mga koneksyon sa gobyerno ang mga pari, kaya hindi masasabi kung kailan nila ako maaaring iulat sa mga pulis. Palagi akong tumatangging sumali sa opisyal na simbahan, at palagi akong itinuturing na tinik sa lalamunan ng hepe ng Political Security Section. Pinagbantaan niya ako dati, sinasabing ang hindi ko pagsali sa Three-Self Church ang dahilan kaya pinuna siya ng Provincial Public Security Department at ng Municipal Public Security Bureau, at na ipapakita niya sa akin ang nararapat sa akin kapag nagkaroon siya ng pagkakataon. Ngayon, bilang isang mananampalataya sa Makapangyarihang Diyos, kapag napasakamay ako ng mga pulis, puwedeng pahirapan pa nila ako hanggang sa mamatay. Napakasakit para sa akin na matalikuran at makondena ng mundo ng relihiyon at matugis ng Partido. Sinusundan ko lang ang mga yapak ng Panginoon, sinusunod si Cristo ng mga huling araw. Bakit napakahirap niyon? Hindi talaga ako nakatulog nang gabing iyon. Nagdasal ako sa Diyos, “Diyos ko, tulungan Mo po sana ako at bigyan Mo po ako ng pananalig at lakas para mapagtagumpayan ko ang kahinaan ng aking laman at makapanindigan sa sitwasyong ito.” Pagkatapos ay naisip ko ang isang himno ng mga salita ng Diyos na natutuhan ko:

1  Ang Makapangyarihang Diyos, ang Pinuno ng lahat ng bagay, ay gumagamit ng Kanyang kapangyarihan bilang hari mula sa Kanyang luklukan. Namumuno Siya sa sansinukob at sa lahat ng bagay, at ginagabayan Niya tayo sa buong daigdig. Maging malapit tayo sa Kanya sa bawat sandali, at humarap sa Kanya nang tahimik, na hindi nagsasayang kailanman ni isang sandali, at may mga aral tayong dapat matutuhan sa lahat ng oras. Lahat, mula sa kapaligirang nakapalibot sa atin hanggang sa mga tao, pangyayari, at bagay, ay umiiral sa pahintulot ng Kanyang luklukan. Huwag hayaang magkaroon ng hinaing sa inyong puso sa anumang dahilan, kung hindi ay hindi ipagkakaloob sa iyo ng Diyos ang Kanyang biyaya.

…………

4  Ang pananampalataya ay parang isang trosong tulay: Yaong mga nakakapit nang mahigpit sa buhay ay mahihirapang tumawid dito, ngunit yaong mga handang isakripisyo ang kanilang sarili ay makakatawid, nang hindi nahuhulog at walang pangamba. Kung ang tao ay nagkikimkim ng mga mahiyain at matatakuting saloobin, iyon ay dahil naloko siya ni Satanas, natatakot na tatawirin natin ang tulay ng pananampalataya upang makapasok sa Diyos. …

—Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6

Ang paulit-ulit na paghuni ng himnong ito ay nagbigay sa akin ng kaunting lakas ng loob. Totoo ito—ang lahat sa sansinukob ay nasa mga kamay ng Diyos, pati na ang kapalaran ko, kaya nasa sa Diyos din kung maaaresto ako o hindi. Alam ni Satanas ang mga kahinaan ko, ginagamit ang kasikatan, katayuan, at ang banta ng pag-aresto para atakihin ako at magawa akong ipagkanulo ang Makapangyarihang Diyos. Ginagamit ng Diyos ang sitwasyon para gawing perpekto ang pananalig ko, at para makita kung mayroon akong determinasyong isuko ang lahat para patuloy na sumunod sa Kanya. Nagdusa ako mula sa kanilang pamumuwersa, pero nararamdaman ko ang patnubay ng Diyos, at lumago ang pananampalataya ko sa Kanya. Naalala kong sinabi ng Panginoon: “Sapagka’t ang sinumang mag-ibig iligtas ang kanyang buhay ay mawawalan nito: at ang sinumang mawalan ng kanyang buhay dahil sa Akin ay makakasumpong niyaon” (Mateo 16:25). Para matubos ang sangkatauhan, ang Panginoong Jesus ay ipinako sa krus ng mundo ng relihiyon at ng gobyerno. Inusig ang lahat ng disipulong sumunod sa Kanya. Binato sila hanggang mamatay, kinaladkad ng mga kabayo hanggang mamatay, o binitay. Naging martir sila dahil sa pagpapalaganap ng ebanghelyo, nagbibigay ng magandang patotoo, at natamo ang pagsang-ayon ng Diyos. Ang pagsunod sa Diyos ay pagtahak sa landas ng krus. Nagsilbi nang isang huwaran ang Panginoong Jesus para sa atin—dapat tayong uminom mula sa mapait na saro na ininuman Niya, at tahakin ang landas na Kanyang nilakaran. Ngayong sinusundan ko ang Makapangyarihang Diyos, kahit mangahulugan pa ito na maaaresto at mapapahirapan ako ng Partido Komunista, magiging pagdanas ito ng pag-uusig alang-alang sa pagiging matuwid. Matatamo nito ang pagsang-ayon ng Diyos at magiging maluwalhati. Anuman ang maaari kong harapin matapos iyon, nakahanda akong ibigay ang buhay ko para doon, para sumunod sa Diyos hanggang sa pinakahuli.

Kalaunan, inisip ko kung bakit hindi hinanap o siniyasat ng mga obispo at pari ang ebanghelyo ng Diyos sa mga huling araw kahit paano man, at sobrang lumalaban dito. Nabasa ko ito sa mga salita ng Makapangyarihang Diyos: “Nais ba ninyong malaman ang pinag-ugatan ng paglaban ng mga Pariseo kay Jesus? Nais ba ninyong malaman ang diwa ng mga Pariseo? Puno sila ng mga pantasya tungkol sa Mesiyas. Bukod pa riyan, naniwala lamang sila na darating ang Mesiyas, subalit hindi nila hinahangad ang buhay katotohanan. Kaya nga, kahit ngayon ay hinihintay pa rin nila ang Mesiyas, sapagkat wala silang kaalaman tungkol sa landas ng buhay, at hindi nila alam kung ano ang landas ng katotohanan. Paano ninyo nasasabi na matatamo ng gayon kahangal, katigas ang ulo at kamangmang na mga tao ang pagpapala ng Diyos? Paano nila mamamasdan ang Mesiyas? Kinalaban nila si Jesus dahil hindi nila alam ang direksyon ng gawain ng Banal na Espiritu, dahil hindi nila alam ang landas ng katotohanang binanggit ni Jesus, at, bukod pa riyan, dahil hindi nila naunawaan ang Mesiyas. At dahil hindi pa nila nakita ang Mesiyas kailanman at hindi pa nila nakasama ang Mesiyas kailanman, nagawa nila ang pagkakamali na kumapit lamang sa pangalan ng Mesiyas habang kinakalaban ang diwa ng Mesiyas sa lahat ng posibleng paraan. Ang diwa ng mga Pariseong ito ay mga sutil, mapagmataas, at hindi sumunod sa katotohanan. Ang prinsipyo ng kanilang paniniwala sa Diyos ay: Gaano man kalalim ang pangangaral Mo, gaano man kataas ang Iyong awtoridad, hindi Ikaw si Cristo maliban kung Ikaw ang tinatawag na Mesiyas. Hindi ba katawa-tawa at kakatwa ang paniniwalang ito?” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Sa pagbabasa ng mga salita ng Diyos, natutunan ko na nilabanan ng mga Pariseo ang Panginoong Jesus dahil sutil sila, mapagmataas, at napopoot sa katotohanan. Narinig nila ang mga salita ng Panginoong Jesus, pero ayaw nilang kilalanin na nangusap Siya ng katotohanan. Nakita nila na tinulutan ng Panginoong Jesus na makakita ang bulag, pinagaling ang mga ketongin, at muling binuhay ang patay, nagpapakita ng napakaraming tanda at kababalaghan, pero ayaw nilang kilalanin na Siya ang ipinropesiya na Mesiyas, ang Diyos Mismo. Kumbinsido sila na isa lang tao ang Panginoong Jesus, at nilapastangan pa Siya, sinasabing nagpalayas Siya ng mga demonyo sa pamamagitan ng prinsipe ng mga demonyo. Hindi nila nakilala ang gawain ng Banal na Espiritu, hindi tinanggap ang katotohanan, o sinunod ang mga salita ng Diyos. Kumapit sila sa pangalang “Mesiyas” at iginiit ang sarili nilang mga kuru-kuro at imahinasyon, at sa huli ay ipinapako sa krus ang Panginoong Jesus. Ngayon, nagbalik na ang Panginoon bilang Makapangyarihang Diyos, nagpapahayag ng mga katotohanan para hatulan at linisin ang sangkatauhan, at hayagang ipinapakita ang matuwid at maharlikang disposisyon ng Diyos na walang pinalalampas na paglabag. Makapangyarihan at may awtoridad ang mga salita ng Makapangyarihang Diyos, at niyanig ang mga puso ng mga tunay na mananampalataya sa Diyos mula sa bawat denominasyon. Kinikilala nilang lahat na ang mga salita ng Makapangyarihang Diyos ang katotohanan, at na ang mga ito ang mga salita ng Banal na Espiritu sa mga simbahan. Pero kumapit ang mga obispo at pari sa literal na kasulatan at sa sarili nilang mga kuru-kuro at imahinasyon, mapagmataas na naghihintay na bumalik ang Panginoon at bigyan muna sila ng isang pahayag. Hindi nila hinahanap ang katotohanan o sinusubukan man lang na pakinggan ang tinig ng Diyos, kundi hibang lang na pinipigil ang mga tao na tanggapin ang gawain ng Diyos sa mga huling araw. Ang lahat ng bagay na ito na ginagawa nila ay nagbubunyag ng tunay nilang mga mukha ng pagkapoot sa katotohanan at pagkapoot sa Diyos. Mga Pariseo sila ng makabagong-panahon sa bawat aspeto.

Matapos nilang pinsalain ang simbahan, umalis ako kasama ang ilang prayle at madre na gustong magbahagi ng ebanghelyo. Makalipas ang ilang araw, isang brother ang nagpadala sa akin ng mensaheng nagsasabing huwag akong bumalik anuman ang mangyari—isang araw pagkaalis ko, nagpunta sa simbahan ang mga pulis para arestuhin ako. Nang hindi nila ako nakita, nagkampo sila sa simbahan, hinihintay ako. Inaresto nila ang ilang taong katatanggap pa lang ng ebanghelyo, at tinanong kung nasaan ako. Sabi ng brother na iyon, may joint report daw sa akin ang kapitan ng National Security Brigade mula sa mga diyakono ng ilang parokya, na nagsasabing hindi ako sumali sa Three-Self Church at na sinabihan ko raw ang ibang mga diyakono at pari na huwag ding sumali, kaya direkta kong nilalabanan ang gobyerno. Sinabi ng kapitan na iyon na ang pangangaral ng Kidlat ng Silanganan ay isang krimen na mapaparusahan ng kamatayan, at puwede silang bumaril hanggang sa mamatay. Pinagbantaan ng mga pulis ang mga kapatid, sinasabing puwede silang mahatulan sa isang krimen kung hindi nila isisiwalat ang kinaroroonan ko. Galit na galit ako nang marinig ko ang balita. Maraming taon na akong walang tigil na ginugulo ng Partido, pinipilit ako na sumali sa Three-Self. Ngayong sumusunod na ako sa Makapangyarihang Diyos at nagbabahagi ng ebanghelyo ng mga huling araw, talagang naging tinik ako sa lalamunan nito. Gusto nila akong arestuhin at makita akong mamatay agad. Napakasama ng mga demonyong Partido Komunista na iyon! Alam ko sa puso kong kung wala ang permiso ng mga obispo at pari, hinding-hindi ako iuulat ng mga diyakono nang sila lang. Ang paggawa nila niyon ay mas malinaw na nagpakita sa kanilang masama at malupit na kalikasan. Naisip ko ang mga Pariseo—para mapigil ang mga Hudyong mananampalataya sa pagtanggap sa pagliligtas ng Panginoong Jesus, nakipagtulungan sila sa gobyernong Romano para malupit na ipapako sa krus ang Panginoon, at tinugis at inusig ang Kanyang mga disipulo. Ngayon ay nakikipagtulungan ang kaparian sa satanikong rehimen ng Partido Komunista para tugisin ako at pilitin akong magtraydor sa Makapangyarihang Diyos. Wala silang ipinagkaiba sa mga Pariseo noon.

Hindi nagtagal pagkatapos ng ulat ng mga diyakono, namatyagan ng mga pulis ang bahay ng host ko, kaya itinakas ako kaagad ng aking mga kapatid. Kinabukasan, nalaman kong inaresto ang mag-asawang host. Nagpakita sa kanila ang mga pulis ng litrato ko at iginiit na malaman kung nasaan ako. Matapos iyon, kinailangan kong manatiling tumatakas para makaiwas sa pag-aresto. Palagi akong nagtatago, sinusubukang takasan ang Partido Komunista, at iniisip kung kailan matatapos sa wakas ang mga araw na iyon. Noong Cultural Revolution, binugbog ang tiyuhin ko hanggang sa mamatay dahil sa pagiging isang Katoliko, at may naiwang mga marka sa katawan niya mula sa mga kadena at mga peklat mula sa pagtatatak. Nakaukit pa rin iyon sa isip ko. Natatakot ako—kung mapapasakamay ako ng Partido, paano nila ako pahihirapan?

Pagkatapos ay narinig ko ang isang himno ng mga salita ng Diyos:

Dapat Mong Iwan ang Lahat para sa Katotohanan

1  Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan.

2  Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. …

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Habang kumakanta ako, iniisip ko ang tungkol sa kahulugan ng himno. Ang paggawa nito ay nagbigay sa akin ng higit na pagkaunawa sa kalooban ng Diyos, at lumago ang pananampalataya ko. Sa Tsina, ang bansang ito na lumalaban sa Diyos, ang pagsunod sa Diyos at pagkamit ng katotohanan ay nangangailangan ng kaunting pagdurusa. Sa pamamagitan lang ng paghihirap at mga pagsubok magagawang perpekto ang ating pananalig, at ating makakamit ang pagkakilala sa maraming bagay. Tinanggihan ako at tinraydor ng mundo ng relihiyon dahil sinusundan ko si Cristo ng mga huling araw, ang Makapangyarihang Diyos, at ngayon hinahabol ako ng malaking pulang dragon, palaging tumatakas. Araw-araw akong kinakabahan, at talagang nagdurusa. Pero ang mga karanasang iyon ang tumulong sa aking makita nang mas malinaw ang realidad na napopoot ang kaparian sa katotohanan, at napopoot sila sa Diyos. Tunay ko ring naranasan ang patnubay ng Diyos. Sa tuwing miserable ako at mahina, ginagabayan ako ng Diyos para maunawaan ang kalooban Niya, pinapalakas ako at binibigyan ako ng pananalig, nang sa gayon ay hindi na ako mahina at takot. Nararamdaman ko na ginagabayan at binabantayan ako ng Diyos. Bagama’t nagkaroon ng marami-raming pagdurusa, may kahulugan at halaga iyon. Kahit humantong nga ako sa pagkakaaresto, alam kong may permiso iyon ng Diyos, at handa akong magpasakop sa Kanyang mga pangangasiwa at pagsasaayos. Handa akong sumunod sa Diyos maging gaano man kahirap ang mga bagay-bagay!

Kahit na nilisan ko ang simbahan, patuloy na sinubukan ng kaparian ang lahat para pigilin ako sa pagpapalaganap ng ebanghelyo. Isang araw, nakipagkita ako sa isang tao sa istasyon ng bus, at pagdating ko pa lang sa exit, ilang tao ang biglang pumalibot sa akin at humawak sa akin. Talagang nabigla ako at hindi ko alam kung ano ang nangyayari. Pagkatapos, ilan sa pamilya at mga kamag-anak ko ang lumabas sa isang kotse at isinakay ako roon nang walang anumang paliwanag. Nalaman ko kalaunan na hiniling ng mga obispo sa isang diyakono na tawagan ang pamilya ko at ilang taga-parokya at sabihin sa kanilang sumali ako sa Kidlat ng Silanganan, na nawala na ako sa sarili dahil sa pagtuturok at pagkonsumo ng mga drogang psychoactive, na ayaw ko nang maging isang pari at ni wala nang pakialam sa pera. Sinabi niya na kinokontrol ako at na sinalungat ko ang mga panata ko sa Panginoon—na nagpakasal ako sa isang biyuda, at ang mga anak ko ay ganito at ganoong edad. Hiniling niya sa pamilya at mga kamag-anak ko na makipagtulungan sa mga obispo para mapabalik ako, para mapatigil ako sa pagsunod sa Makapangyarihang Diyos at sa pagpapalaganap ng ebanghelyo. Talagang gustung-gusto ng pamilya ko ang kaparian at lubos nilang pinaniwalaan ang mga bagay na sinasabi ng mga ito, kaya nakinig sila sa mga obispo at pinuntahan ako. Nagalit ako nang husto nang mapakinggan ang mga tsismis na iyon, at mas malinaw kong nakita na ang kaparian ay mga demonyo sa katawang-tao. Sinasabi sa Bibliya: “Kayo’y sa inyong amang diyablo, at ang mga nasa ng inyong ama ay inyong gagawin. Siya’y isang mamamatay-tao buhat pa nang una, at hindi nananatili sa katotohanan, sapagka’t walang katotohanan sa kanya. Kapag nagsasalita siya ng kasinungalingan, ay nagsasalita siya ng sa sarili niya: sapagka’t siya’y isang sinungaling, at ama nito” (Juan 8:44). Mga demonyo lang ang walang patumanggang magsisinungaling at magpapakalat ng mga tsismis, nagbibigay ng maling patotoo para manlinlang ng mga tao.

Pagkatapos, sapilitan akong dinala ng pamilya ko sa Bahay ng Obispo. Ngiting-ngiti si Bishop Zhao, pakitang-tao akong niyakap: “Bumalik ka na—umuwi na ang naligaw na tupa.” Pagkatapos ay sinabihan niya ang lahat na umalis para makausap niya akong mag-isa. Sabi niya, “Dati, gusto mong pumasok sa unibersidad para sa karagdagang pag-aaral, pero hindi kami pumayag. Sa pagkakataong ito, papayag kami sa lahat ng kahilingan mo at puwede kang pumasok kahit sa alinmang unibersidad na gusto mo. Maraming paaralan ng teolohiya ang kulang sa mga guro at maraming parokya ang kulang sa mga pari. Kung ayaw mong pumasok sa unibersidad, puwede kang maging isang guro sa isang paaralan ng teolohiya o pumili kung aling parokya ang gusto mong paglingkuran bilang isang pari. Hindi ka na bumabata, at labis kang nahirapan nitong mga nakaraang taon. Mayroon kaming inihandang pera, isang kotse at isang bahay para sa iyo. Ni hindi mo na kailangang problemahin ang pensiyon mo. Isuko mo lang ang Kidlat ng Silanganan para maging isang pari, at wala ka nang aalalahanin.” Talagang namuhi ako nang marinig kong sabihin niya ito. Ang iniisip lang ng mga obispong iyon ay katayuan, pera, at kasikatan. Nananalig sila sa Panginoon pero hindi sinusunod ang Kanyang mga salita. Hindi man lang nila hinahanap o sinisiyasat ang balita na nagbalik na ang Panginoon—upang protektahan ang sarili nilang katayuan at kasikatan, matindi nilang pinipigil ang iba na tanggapin ang ebanghelyo ng Diyos sa mga huling araw. Talaga bang maililigtas sila sa kasalanan ng kanilang katayuan at kasikatan? Kaya sinabi ko kay Bishop Zhao, “Bishop, ayoko ng anuman sa mga iyon. Nang tinukso ni Satanas ang Panginoong Jesus, ginamit nito ang pera at kasikatan para subukan Siyang payukuin sa harap nito. Kaya kanino talaga nagmumula ang sinasabi mong mga bagay na ito? Nang italaga mo ako bilang isang pari, sumumpa tayo sa Panginoon na magpapasan ng krus at susunod sa Kanya habambuhay. Ngayon nagbalik na ang Panginoon at determinado akong sumunod sa Kanya. Kahit na ipasalungat pa ako ng Papa sa lahat, at ipatakwil ako sa kanila, hindi iyon makakapigil sa akin!” Nang makita ni Bishop Zhao na hindi niya ako maaakit palayo, binalaan niya ako, “Mas mabuting itigil mo na ang pagkukuwento sa mga miyembro ng simbahan ng tungkol sa Kidlat ng Silanganan!” Hindi ko siya sinagot. Pagkatapos ay isinama niya ako para kumain sa labas, at naroon ang ilan sa mga kamag-anak ko. Sinabi sa akin ng isa sa kanila, “Ikaw lang ang pari sa pamilya natin sa loob ng ilang henerasyon, at ipinagmamalaki ka ng ating pamilya. Hindi namin inakala kailanman na sasali ka sa Kidlat ng Silanganan. Mahigit walumpu na ang edad ng tatay mo ngayon at nangangaral ka ng Kidlat ng Silanganan sa halip na inaalagaan mo ang mga magulang mo. Isinuko mo pa ang pagiging pari mo. Isa itong pagkakanulo sa Panginoon at mapupunta ka sa impiyerno dahil dito!” Pagkatapos ay sumabat ang kapatid ko, “Ang dami kong naging hirap para lang maging pari ka! Noong nasa paaralan ka ng teolohiya, halos wala na kaming makain, at nakipag-agawan ako para maikuha ka ng pagkain at pera. Hindi naging madali para matupad ang pagiging pari mo. Pero ngayon nasa Kidlat ng Silanganan ka na—ipinagkanulo mo ang Panginoon. Hindi ka isang pari at walang pakialam sa pera. Nasiraan ka na ba ng bait?” Sumagot ako, “Totoong kinailangan ko ang suporta ninyo para maging isang pari, pero paano naman iyong sinabi mong hindi ako umuuwi para alagaan ang mga magulang natin? Nang maging pari ako, sumumpa ako sa Panginoon na isusuko ko ang aking tahanan, pamilya, at ang pagkakataon na makasal para mapaglingkuran Siya habambuhay. Sinasabi sa Bibliya: ‘Ang umiibig sa ama o sa ina nang higit kaysa sa Akin ay hindi karapat-dapat sa Akin; at ang umiibig sa anak na lalaki o anak na babae nang higit kaysa sa Akin ay hindi karapat-dapat sa Akin. At ang hindi nagpapasan ng kanyang krus at sumusunod sa Akin, ay hindi karapat-dapat sa Akin’ (Mateo 10:37–38). Sinasabi mong dapat kong isuko ang pagpapalaganap ng ebanghelyo at umuwi para maging mabuting anak, pero naaayon ba iyon sa mga salita ng Panginoon? Ang pananalig natin ay nangangahulugan ng pagpasan ng krus at pagbabahagi ng ebanghelyo, pagdadala niyon sa bawat pamilya at tahanan. Ngayon ay nagbalik na ang Panginoon at gumagawa ng gawain ng paghatol na nagsisimula sa sambahayan ng Diyos, kaya isang napakamatuwid na bagay ang pagbabahagi ng ebanghelyong ito. Hindi ko ipinagkakanulo ang Panginoon, bagkus ay sinusundan ko ang Kanyang mga yapak….” Bago pa ako matapos, umamba ang kapatid ko na para bang susuntukin niya ako, sinasabing hiniya ko ang maraming henerasyon ng pamilya namin at na babaliin niya ang mga binti ko kapag ipinagpatuloy ko ang pagbabahagi ng ebanghelyo. Nagsabi rin siya ng ilang kalapastanganang bagay. Pagkatapos niyon, pinanatili ako roon ni Bishop Zhao at ayaw akong hayaang umalis, sinasabing kailangan ko ng atensyong medikal. Kapag umalis ako, susundan ako—pakiramdam ko para akong kriminal, walang anumang kalayaan. Sa kabutihang-palad, sa ika-apat na araw, umasa ako sa Diyos at tumakas nang hindi nila napapansin, bumalik sa mga kapatid upang patuloy na ibahagi ang ebanghelyo.

Nakita kong ang kaparian ay hindi lang pinipigil ang mga tao na marinig ang tinig ng Diyos at salubungin ang Panginoon, kundi gumagamit din ng lahat ng uri ng taktika para linlangin ang mga mananampalataya at akayin sila sa isang landas na laban sa Diyos, ginagawa silang mga bagay na pangsakripisyo nila. Ang paglaban ng pamilya ko sa Diyos at paglapastangan nila sa Kanya ay ganap na mga resulta ng mga kasinungalingan, pagkondena, at pag-atake sa Diyos ng mga obispo. Naalala ko nang sumpain ng Panginoon ang mga Pariseo, sinabi Niya: “Sa aba ninyo, mga eskriba at mga Pariseo, mga mapagpaimbabaw! Sapagka’t sinasarhan ninyo ang kaharian ng langit laban sa mga tao: sapagka’t kayo’y hindi na nagsisipasok, at ang nagsisipasok man ay ayaw ninyong bayaang mangakapasok. … Sa aba ninyo, mga eskriba at mga Pariseo, mga mapagpaimbabaw! Sapagka’t inyong nililibot ang dagat at ang lupa sa paghanap ng isa ninyong makakampi; at kung siya’y magkagayon na, ay inyong ginagawa siyang makaibayo pang anak ng impiyerno kaysa sa inyong sarili” (Mateo 23:13–15). Nagawa rin ng mga obispo at pari na pasalihin sa relihiyon ang mga tao, pagkatapos ay nahikayat ang lahat na makinig sa kanila, lumaban sa Diyos, at gawin ang mga ito na mga anak ng impiyerno. Mga demonyo silang lumalamon sa mga kaluluwa ng mga tao! Sinasabi ng Makapangyarihang Diyos: “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa kalooban ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang gumugulo sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila ay tila may ‘magagandang konstitusyon,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Ipinakita sa akin ng mga salita ng Diyos kung anong uri ng mga tao ang mga lider ng relihiyon na iyon. Palagi nilang ipinagyayabang ang kanilang awtoridad na magpatawad ng mga kasalanan. Kapag nagkasala ang mga mananampalataya, kailangan nilang lumuhod sa harap ng pari at mangumpisal para makatanggap ng kapatawaran. Ang kaparian ay kinukuha ang posisyon ng Diyos at gumagawa upang linlangin ang mga tao, hinihimok ang mga tao na sumamba sa kanila, sumunod sa kanila, at tratuhin silang parang Diyos. Dahil nalinlang sa ganitong antas, ang mga tao ay ayaw na marinig ang tinig ng Diyos at sumunod sa Kanya. Ang kaparian ay naging parang Diyos sa mga mata ng mga taga-parokya. Ngayong nagbalik na ang Panginoon at nagpapahayag ng mga katotohanan para iligtas ang sangkatauhan, ayaw nilang maghanap o magsiyasat, ni ayaw nilang pahintulutan ang mga mananampalataya na tanggapin iyon. Sa halip, nagkakalat sila ng mga kasinungalingan, hinuhusgahan, kinokondena, at sinisiraan ang Ang Iglesia ng Makapangyarihang Diyos. Hindi nila mahal ang Diyos o ang katotohanan, katayuan lang at salapi, at ninanasa nila ang mga pakinabang ng katayuan. Upang protektahan ang kanilang posisyon at pamumuhay, pinanatili nilang nasa kontrol nila ang mga mananampalataya, nilalamon ang mga kaluluwa ng mga tao habang ipinapahayag na naglilingkod sila sa Diyos. Mga tunay silang demonyo, mga anticristong nagtatago sa simbahan na napopoot sa katotohanan at mga kaaway ng Diyos. Dahil sa paulit-ulit na pagdanas sa panunukso at panggugulo ng mga lider ng relihiyon, malinaw kong nakita na mayroon silang isang laban sa Diyos at anticristong diwa. Ang mga salita ng Makapangyarihang Diyos ang bumuo sa aking pagkakilala, at nagbigay sa akin ng pananalig at lakas para mapagtagumpayan ko ang kanilang mga panunukso at pang-aatake, makita ang diwa ng mga anticristong ito na nasa mundo ng relihiyon, makalaya mula sa kanilang mga paghihigpit, at sumunod sa Diyos. Personal kong naranasan na ang mga salita ng Makapangyarihang Diyos ang katotohanan at buhay. Sobra akong nagpapasalamat sa pagliligtas ng Diyos!


33. Isang Kwento ng Pag-uulat ng Isang Huwad na Lider

Ni Kaleb, Timog Korea

Noong 2010, madalas akong makipag-ugnayan sa isa sa mga lider ng iglesia na si Lucia. Madalas niyang sabihin sa amin, “Nitong huling ilang taon, naging laging mapagbigay sa akin ang Diyos. Palagi akong inililipat ng aking mga lider sa mga iglesia na mayroong mga paghihirap. Minsan, ayaw kong pumunta, pero alam kong atas ito ng Diyos kaya’t hindi ko pwedeng isaalang-alang ang mga interes ng laman ko. Kailangan kong maging tapat sa Diyos, kaya tinanggap ko. Sa bawat iglesia na pinupuntahan ko, nag-iikot ako, nagdaraos ng dalawang pagtitipon, at ang iglesia na dati ay nagkakagulo ay bumabalik sa normal, at ang buhay-iglesia at gawaing pang-ebanghelyo ay muling nagiging mabisa. Minsan, nahaharap ako sa mga paghihirap, pero nananalangin ako sa Diyos, nagbubukas ang Diyos ng isang daan pasulong, at nagiging maayos ang lahat. Nakikita ko na napakakamangha-mangha ng gawain ng Diyos….” Nang mapakinggan ko ang karanasan ni Lucia ay napahanga ako sa kanya. Naisip ko na kinaya niya ang mga pasanin at isa siyang lider na may kakayahan. Minsan, bago ang isang pagpupulong, kaswal akong nakikipagkuwentuhan, at sumabad si Lucia para sabihin na, “Mahalaga ang oras dito, kaya’t huwag tayong magkuwentuhan habang magkakasama tayo. Gamitin natin ang oras na ito para magbahaginan ng salita ng Diyos.” Nang narinig kong sinabi niya iyon, naisip ko, “Sa nakalipas na mga taon, marami akong nakilalang mga lider, pero si Lucia ang una kong nakilala na napakamaingat, napakarelihiyosa, at sobrang dedikado sa paghahanap ng katotohanan.” Lalo ko siyang tiningala at hinangaan. Pero matapos ang mahabang panahon ng pakikipag-ugnayan sa kanya, napagtanto ko na bagama’t ang kanyang pagbabahagi ay laging may mahusay na pangangatwiran, at kung titingnan ay mukha siyang isang taong naghahangad ng katotohanan, napakadalang niyang magbahagi sa kung paano niya pinagnilayan at nakilala ang kanyang sarili batay sa salita ng Diyos, o sa kanyang praktikal na karanasan sa salita ng Diyos. Karamihan ng kanyang pagbabahagi ay iba’t ibang anyo ng pagtataas sa kanyang sarili at pagpapasikat para isipin ng iba na siya ay isang taong nilinang at inilagay sa mahahalagang papel ng iglesia, upang tingalain siya ng iba. Pero mas seryoso kaysa roon ay ang katotohanan na sa ilang pangunahing bagay na may kinalaman sa mga interes ng iglesia, hindi niya isinagawa ang katotohanan, at nang may mulat na mulat na mga mata, siya ay nagsinungaling, nanlinlang, at umiwas sa responsibilidad. Halimbawa, si Finn na responsable sa gawain ni Lucia ay gumawa ng masasamang gawa sa iglesia. Dinispalko at nilustay niya ang pera ng iglesia, pagkatapos ay tinukoy na isang anticristo at itiniwalag. Batid na batid ni Lucia ang masasamang gawa ni Finn, at sa totoo ay nakisali siya sa mga iyon. Pero matapos itiwalag si Finn, hindi lang hindi nagnilay si Lucia sa kanyang sarili o nagsisi sa Diyos, hindi rin niya inamin na naging kabahagi siya ng kasamaan ni Finn. Pinalabas niyang lubos siyang malinis sa usapin, na para bang wala siyang alam tungkol dito at hindi sangkot dito. Sa sandaling iyon, natuklasan kong mapagpaimbabaw si Lucia. Dahil sanay si Lucia na magbalatkayo at manlinlang sa pamamagitan ng matatayog na salita, ang ilang kapatid na walang pagkakilala ay nagpapakita ng ekspresyon ng paghanga kapag nababanggit ang kanyang pangalan. Nang makita namin ng kapatid na aking katuwang ang pag-uugali ni Lucia at ang mga kinahihinatnan ng kanyang gawain at mga pangangaral, ginamit namin ang mga prinsipyo ng pagkilala sa huwad na mga lider, natukoy na si Lucia ay isang huwad na lider, at sumulat kami ng liham para iulat ang mga bagay na ito tungkol kay Lucia.

Pagkatapos naming ipadala ang liham, hinintay naming beripikahin at maunawaan ng mga lider ang mga sinabi namin tungkol kay Lucia, pero pagkalipas ng kalahating buwan, wala pa rin kaming natanggap na sagot. Nagtaka kami ng kapatid na aking katuwang hinggil dito. Isang araw, masayang dumating si Lucia para makipagpulong sa amin at sinabing balak ng mga nakatataas na lider na linangin siya. Hindi ako makapaniwala: “Sa halip na paalisin, ang huwad na lider na ito ay lilinangin at gagamitin pa sa mahahalagang gampanin? Nagkamali ba kami ng pag-ulat sa kanya dahil hindi namin naunawaan ang mga katotohanang prinsipyo at wala kaming pagkilala?” Makalipas ang mahigit isang buwan, dumating muli si Lucia para sabihing nagpaplano ang iglesia na maghalal ng mga lider, at na karamihan sa mga kapatid ay may positibong pagtaya sa kanya at nagnanais na muli siyang ihalal. Natigilan ako nang marinig ko iyon. Naisip ko, “Mapanlinlang at tuso si Lucia. Hindi talaga siya karapat-dapat na maging lider. Dapat akong sumulat ng isa pang liham para isumbong siya.” Pero nang naghahanda na akong sumulat ng liham, nag-atubili ako. “Sa ngayon, napakaraming tao ang walang pagkakilala kay Lucia. Silang lahat ay nalinlang ng kanyang huwad na panlabas na ipinapakita. Kung susulat ako ng liham para isumbong siyang muli, at hindi naunawaan ng aming mga nakatataas na lider ang tunay na sitwasyon, iisipin kaya nila na hindi lang ako makabitaw sa usaping ito? Higit pa roon, kung matuklasan ni Lucia na ako ang sumulat ng liham, magkikimkim kaya siya ng galit sa akin at palihim na susubukang isabotahe ako? Siya ang responsible sa mga aklat ng salita ng Diyos, mga sermon at pagbabahagi mula sa sambahayan ng Diyos, kaya kung mapasama ko ang loob niya, hindi niya kailangang aktibo akong supilin sa anumang paraan; ang simpleng hindi pagpansin sa akin at hindi pagbibigay ng mga aklat ay magiging sapat na para malagay ako sa mahihirap na sitwasyon.” Ang pag-iisip sa mga bagay na iyon ay labis na gumulo sa isip ko. Dapat ko bang isumbong siyang muli, o kalimutan ang tungkol sa usapin? Habang isinasaalang-alang ko ang sarili kong mga interes, kinabukasan, at kapalaran, pakiramdam ko ay parang may hindi nakikitang madilim na impluwensiyang gumagapos at pumipigil sa akin. Saglit akong nagpumiglas, at para maprotektahan ang sarili ko mula sa pagsupil, sa huli ay nagdesiyong makipag-kompromiso. Nagdesisyon akong isantabi pansamantala ang pagsusumbong sa kanya. Inaliw ko ang aking sarili sa pagsasabing, “Buti ngayon may pagkakilala na kami kay Lucia, at hindi na niya kami malilinlang, kaya ayos na muna ito sa ngayon. Siguro balang araw, ilalantad siya ng Diyos, at makikilala siya ng lahat at makikita nila siya sa kung ano talaga siya. Tiyak naman na papalitan siya.”

Makalipas ang mahigit sa isang buwan, nakatanggap kami ng isang liham mula sa dalawang sister. Nakasaad sa sulat na nabatid nilang isang huwad na lider si Lucia at nais nilang isumbong siya, at hiningi nila ang aming mga opinyon at kung mayroon kaming anumang payo. Naisip ko, “Hindi pa kami nakatanggap ng sagot na sulat mula noong huling isinumbong namin si Lucia. Kung isusumbong namin siyang muli kasama ang mga sister na ito, sasabihin kaya ng aming mga nakatataas na lider na bumuo kami ng grupo para atakihin Lucia, at ginugulo namin ang gawain ng iglesia? Kung mangyari iyon, sa halip na mapaalis si Lucia, kami ang paaalisin.” Nang maisip ko ito, sumagot kami ng katuwang ko na brother sa dalawang kapatid sa pamamagitan ng isang sulat na nagsasabing, “Pwedeng kayo na lang ang magsumbong sa kanya. Minsan na namin siyang isinumbong dati, kaya ngayon, hindi na namin siya muling isusumbong.” Matapos naming sumagot, nakadama ako ng labis na pagsisisi. Napagtanto ko na nanlilinlang ako para protektahan ang sarili ko. Ito ay pagkompromiso at pagsuko sa isang madilim na impluwensya. Para iiwas ang sarili ko mula sa panloob na pagkondenang ito, ginamit ko ang parehong mga dahilan gaya ng dati para aluin ang aking sarili: “Sa ngayon, napakaraming tao ang walang pagkakilala kay Lucia. Kung magpupumilit kami na isumbong siya at isusulong ang pagpapaalis sa kanya, hindi ito papayagan ng mga kapatid. Sisikapin nilang protektahan siya. Dapat kaming maghintay hanggang sa magkaroon ng pagkakilala ang mga kapatid sa kanya. Kapag tama na ang panahon, tiyak na mapapalitan siya.” Kahit na iyon ang naisip ko, sa tuwing nakakakita ako ng mga sipi ng mga salita ng Diyos na naglalantad sa mga huwad na lider at anticristo, pakiramdam ko ay inuusig ako ng aking konsensya. Malinaw na nakakita ako ng isang huwad na lider, pero hindi ko siya iniuulat o inilalantad. Hindi ba’t kinukunsinti at pinagtatakpan ko si Satanas habang ginagambala at ginugulo nito ang gawain ng iglesia? Ang mga kapatid na nangangasiwa sa amin ay humahangang lahat kay Lucia, at nang ilantad namin ang kanyang mga pag-uugali bilang isang huwad na lider, hindi nila sinubukang magkaroon ng pagkakilala sa kanya, sa halip nagalit pa sila at sinisi kami, iniisip na inaatake namin si Lucia. Nakita kong lubos na nalinlang ng huwad na lider na ito ang mga tao. Hindi ko alam kung gaano karaming mga kapatid ang naging biktima ng panlilinlang na ito, at lalo kong naramdaman na ang mga huwad na lider ay hadlang at katitisuran sa pagpasok sa buhay ng mga hinirang na tao ng Diyos. Sa sandaling iyon, wala akong ibang ginusto kundi ang mapalitan si Lucia sa lalong madaling panahon, pero wala akong tapang na sumulat ng liham para muli siyang isumbong. Kahit para lang maiwasang mapasama ang loob ng mga kapatid na nangangasiwa sa amin, hindi ako nangahas na ilantad muli ang pag-uugali ni Lucia. Sa puso ko, kinondena at inakusahan ko ang aking sarili. Nagtataka ako kung paanong napakaduwag ko at walang silbi. Nakakita ako ng huwad na lider na ginugulo ang gawain ng iglesia at hindi ako nangahas na isumbong ito. Ni hindi ako nangahas na sabihin ang katotohanan. Hindi ba’t isa lang akong kampon ni Satanas? Naisip ko ang mga salita ng Diyos: “Lahat kayo’y nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba’y isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba’y may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapapahintulutan mo ba ang Aking mga layunin na matupad sa iyo? Naihandog mo na ba ang iyong puso sa pinakamahahalagang sandali? Ikaw ba’y taong gumagawa sa Aking kalooban? Itanong mo sa iyong sarili ang mga katanungang ito at madalas mong isipin ang mga ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Ang bawat isa sa mga tanong ng Diyos ay nagparamdam sa akin ng pagkapahiya at panliliit. Karaniwan, magaling ako sa pagsigaw ng mga kasabihan, sinasabi na isasaalang-alang ko ang kalooban ng Diyos at maninindigan sa patotoo ko sa Diyos, at madalas akong manalangin, sinasabing nais kong isagawa ang katotohanan at bigyang-kaluguran ang Diyos. Pero sa sandaling may mangyari at kailangan kong manindigan at protektahan ang mga interes ng iglesia, umaatras ako. Alam na alam ko na kailangang iulat kaagad ang mga huwad na lider, pero dahil takot ako na masupil at mapaalis, hindi ako naglakas-loob na iulat muli si Lucia, at hinayaan ko siyang magpatuloy sa pamiminsala at panlilinlang sa aming mga kapatid. Ang mas malala ay ang katotohanan na nang nakita kong nalinlang ni Lucia ang mga kapatid na nangasiwa sa akin, hindi ako nag-isip kung paano sila matutulungan na magkamit ng pagkakilala sa isang huwad na lider. Sa halip, nagdahilan ako. Sa takot na ang paglalantad kay Lucia ay magpapalungkot sa kanila at hindi na nila pangangasiwaan ang aming mga pagtitipon, nanatili akong tahimik patungkol sa mga pag-uugali ng huwad na pamumuno na taglay ni Lucia. Ako ay napakamakasarili at kamuhi-muhi! Tinamasa ko ang lahat ng itinustos sa akin ng Diyos at ako ay pinangasiwaan at kinalinga ng aking mga kapatid, pero hindi ko isinaalang-alang ang kalooban ng Diyos, at hindi ko pinrotektahan ang gawain ng iglesia. Umasta ako na parang wala itong kinalaman sa akin at hinayaan na magkaroon ng kapangyarihan ang isang huwad na lider sa loob ng iglesia at gambalain nito ang gawain ng iglesia. Nasaan ang konsensya at katwiran ko? Ganap akong hindi karapat-dapat na mamuhay sa harap ng Diyos!

Matapos niyon, nagbasa ako ng mga salita ng Diyos: “Hindi tinutulutan ng pamilya ng Diyos na manatili ang mga hindi nagsasagawa ng katotohanan, ni hindi nito tinutulutang manatili yaong mga sadyang gumigiba sa iglesia. Gayunman, hindi ito ang panahon para gawin ang gawain ng pagtitiwalag; ilalantad at aalisin lamang ang gayong mga tao sa huli. Wala nang walang-silbing gawaing iuukol sa mga taong ito; yaong mga nabibilang kay Satanas ay hindi kayang pumanig sa katotohanan, samantalang yaong mga naghahanap sa katotohanan ay kayang gawin ito. Ang mga taong hindi nagsasagawa ng katotohanan ay hindi karapat-dapat na marinig ang daan ng katotohanan at hindi karapat-dapat na magpatotoo tungkol sa katotohanan. Ang katotohanan ay hindi talaga para sa kanilang mga pandinig; sa halip, ito ay para sa mga nagsasagawa nito. Bago ibunyag ang katapusan ng bawat tao, yaong mga nanggugulo sa iglesia at nakakagambala sa gawain ng Diyos ay isasantabi muna sa ngayon, upang pakitunguhan kalaunan. Kapag tapos na ang gawain, ilalantad ang bawat isa sa mga taong ito, at pagkatapos ay aalisin sila. Samantala, habang ipinagkakaloob ang katotohanan, hindi sila papansinin. Kapag ibinunyag sa sangkatauhan ang buong katotohanan, dapat maalis ang mga taong iyon; iyon ang panahon kung kailan pagbubukud-bukurin ang lahat ng tao ayon sa kanilang uri. Ang walang-kuwentang mga panloloko ng mga walang pagkakilala ay hahantong sa kanilang pagkawasak sa mga kamay ng masasamang tao, ililigaw sila ng mga ito, at hindi na makakabalik. At gayong pagtrato ang nararapat sa kanila, dahil hindi nila mahal ang katotohanan, dahil hindi nila kayang pumanig sa katotohanan, dahil sumusunod sila sa masasamang tao at pumapanig sa masasamang tao, at dahil nakikipagsabwatan sila sa masasamang tao at lumalaban sa Diyos. Alam na alam nila na ang mababanaag sa masasamang taong iyon ay kasamaan, subalit pinatitigas nila ang kanilang puso at tinatalikuran ang katotohanan upang sundan ang mga ito. Hindi ba gumagawa ng kasamaan ang lahat ng taong ito na hindi nagsasagawa ng katotohanan kundi gumagawa ng nakakasira at kasuklam-suklam na mga bagay? Bagama’t mayroon sa kanila na naghahari-harian at sumusunod naman sa kanila ang iba, hindi ba pare-pareho silang likas na masuwayin sa Diyos? Ano ang ikakatwiran nila para sabihin na hindi sila inililigtas ng Diyos? Ano ang ikakatwiran nila para sabihin na hindi matuwid ang Diyos? Hindi ba ang sarili nilang kasamaan ang sumisira sa kanila? Hindi ba ang sarili nilang pagkasuwail ang humahatak sa kanila pababa sa impiyerno? Ang mga taong nagsasagawa ng katotohanan, sa bandang huli, ay maliligtas at gagawing perpekto dahil sa katotohanan. Yaong mga hindi nagsasagawa ng katotohanan, sa bandang huli, ay maghahatid ng pagkawasak sa kanilang sarili dahil sa katotohanan. Ito ang wakas na naghihintay sa mga nagsasagawa at hindi nagsasagawa ng katotohanan” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Nakita ko na ako ang uri ng tao na inilantad ng salita ng Diyos, ang uri ng tao na hindi nagsasagawa ng katotohanan. Ako ay isang taong kinamumuhian ng Diyos. Sa lahat ng bahay, sinikap kong pangalagaan at protektahan ang sarili ko. Nahaharap sa isang huwad na lider, hindi ako nangahas na isagawa ang mga prinsipyo, isumbong siya at ilantad siya. Hindi ba’t lumuluhod lang ako at nakikipagsabwatan kay Satanas? Sa panlabas, hindi ako pumapanig kay Lucia at pinoprotektahan siya, pero hindi ko siya iniulat o inilantad bilang isang huwad na lider. Hinayaan ko siyang lituhin at linlangin ang mga kapatid sa iglesia at guluhin at gambalain ang gawain ng iglesia. Sa paggawa nito, tumayo ako sa panig ni Satanas. Sabi ng mga salita ng Diyos: “Alam na alam nila na ang mababanaag sa masasamang taong iyon ay kasamaan, subalit pinatitigas nila ang kanilang puso at tinatalikuran ang katotohanan upang sundan ang mga ito. Hindi ba gumagawa ng kasamaan ang lahat ng taong ito na hindi nagsasagawa ng katotohanan kundi gumagawa ng nakakasira at kasuklam-suklam na mga bagay?” Ibinunyag ng mga salita ng Diyos ang mismong ginawa ko. Naisip ko kung paanong sinabi ng Panginoong Jesus: “Ang hindi sumasa Akin ay laban sa Akin; at ang hindi nag-iimpok na kasama Ko ay nagkakalat” (Mateo 12:30). Sa labanan sa pagitan ng Diyos at ni Satanas, ang hindi pagtayo sa panig ng Diyos ay pagtayo sa panig ni Satanas. Walang lugar sa gitna. Pero sa usapin ng pag-uulat sa huwad na lider, sinusubukan kong maging tuso, na maging walang pinapanigan, na maging maingat at protektahan ang aking sarili. Hindi ba’t pagpili lang ito sa panig ni Satanas at pagtataksil sa Diyos? Inakala ko na maraming tao ang walang pagkakilala kay Lucia, pero sa sandaling ganap na siyang ibinunyag ng Diyos at sa tamang panahon, tiyak na mapapalitan siya. Kung titingnan, parang napakamakatwiran ng ideyang iyon, pero ang totoo ay umiiwas ako sa aking responsibilidad, at naghahanap ng idadahilan para makaiwas sa pagsasagawa ng katotohanan. Naghihintay lang ako na ibunyag siya ng Diyos, sa halip na tuparin ang sarili kong responsibilidad na ilantad at isumbong siya. Ang diwa ng ginawa ko ay ang kunsintihin ang isang huwad na lider na gumagawa ng kasamaan at nanggagambala sa gawain ng iglesia. Hindi magiging kalabisan na tawagin akong kasabwat ng isang huwad na lider. Nang maisip ko ito, nasuklam ako sa sarili ko dahil sa aking pagiging labis na makasarili, kamuhi-muhi, mahina at walang kakayahan. Wala akong silbi, isang kampon ni Satanas! Wala talaga akong patotoo sa digmaan laban sa kasamaan. Tunay na kinamumuhian ito ng Diyos! Lumapit ako sa harap ng Diyos at nanalangin para magsisi. Humingi ako sa Diyos ng lakas na makawala sa control ng puwersa ng kadiliman, para tumayo sa panig ng Diyos, at makapagsabi ng “hindi” sa mga puwersa ni Satanas. Ninais kong sumulat ng liham na nagsusumbong tungkol kay Lucia pagkatapos kong makahanap ng iba pang patunay. Pero bago ko nagawa iyon, nagsiyasat na ang iglesia at natukoy na si Lucia ay isang huwad na lider na tumahak sa landas ng isang anticristo, at pinalitan siya. Kalaunan, nalaman ko na ang orihinal naming liham para isumbong siya ay naharang at napigil ng isa pang huwad na lider. Ang huwad na lider na iyon ay pinalitan din dahil sa hindi paggawa ng praktikal na gawain. Tuwang-tuwa ako nang marinig ko ang balitang ito, pero nakonsensya rin ako, dahil kumilos ako na kampon ni Satanas sa bagay na ito, nabigo akong protektahan ang gawain ng iglesia o manindigan sa aking patotoo.

Matapos mapalitan si Lucia, isang bagong kapatid ang pansamantalang pumalit sa gawain ng iglesia, at akala ko ay iyon na ang katapusan ng usaping ito, pero hindi pala ganoon. Pagkaraan lang ng isang buwan, ang kapatid na katuwang ko ay nagsabi na si Lucia ay matigas pa rin ang ulo matapos palitan. Ikinakalat niya sa mga kapatid na ang bagong halal na lider ay isang huwad na lider para linlangin ang mga kapatid at makuha ang kanilang simpatiya, at bumubuo siya ng isang grupo sa palibot niya para mapatalsik ang bagong lider upang mabawi niya ang posisyon bilang lider. Nang marinig ko ang tungkol dito, nabalisa talaga ako. Kailangan kong makahanap ng paraan para masabi sa aming mga nakatataas na lider ang tungkol sa masasamang pag-uugali ni Lucia sa lalong madaling panahon. Noong panahong iyon, ang bagong lider ng iglesia ay sumusulat din ng isang liham na nagsusumbong sa sitwasyon ni Lucia sa mga nakatataas na lider at sinusubukang magdesisyon kung paano maipaliliwanag nang malinaw ang sitwasyon. Magaling akong magsulat, kaya nagkusa ako at nag-alok na ako ang susulat ng liham para sa kanya. Kinaumagahan, matapos maisulat ang liham ng pagsusumbong, biglang sinabi ng kapatid na katuwang ko: “Ilagay mo rin ang mga pangalan natin sa liham.” Natigilan ako nang marinig ko iyon, naiisip na “Si Lucia ay masama, mapanira at marunong manlinlang ng iba. Kung mabigo kaming iulat siya sa pagkakataong ito, at mabawi niya ang kapangyarihan at muling maging lider ng iglesia, kung isasaalang-alang ang kasaysayan niya ng pang-aabuso ng kapangyarihan niya noon sa pamamagitan ng pagtitiwalag sa mga kinaiinisan niya, tiyak na papapalitan o patatalsikin niya kami. Pero hindi mabibigyang-katwiran ang hindi paglagda sa sulat, dahil kami ang lihim na sumulat nito.” Saglit akong nag-isip at pagkatapos ay nagsabi, “Lagdaan natin ang liham bilang mga lihim na may-akda.” Ang totoo ay gusto kong gawin ang lahat para idistansya ang sarili ko, para kahit na gipitin ako, hindi ito magiging ganoon kasama. Iwinasto ako ng aking katuwang na kapatid, “Bakit ka nahihirapang ilagay ang pangalan mo? Masyado kang nagiging tuso!” Sumugat nang malalim sa puso ko ang pangungusap na iyon. Napagtanto ko na hindi na ako pwedeng maging tuso at subukang protektahan ang aking sarili, at na kailangan kong isagawa ang katotohanan at maging isang tapat na tao.

Kalaunan, nagnilay ako sa aking sarili. Bakit ba sa tuwing may nangyayari na may kinalaman sa mga interes ng iglesia na nangangailangan ng paghahayag ko ng aking opinyon, natatakot ako, umuurong, at sinusubukang protektahan ang aking sarili? Anong kalikasan ang kumukontrol sa akin kapag ginagawa ko ito? Binasa ko ang mga salita ng Diyos: “Ginagawang tiwali ni Satanas ang mga tao sa pamamagitan ng edukasyon at impluwensiya ng mga pambansang pamahalaan at ng mga sikat at dakila. Ang kanilang mga malademonyong salita ay naging buhay at kalikasan na ng tao. ‘Ang bawat tao para sa kanyang sarili, bahala na ang iba’ ay isang sikat na satanikong kasabihan na naikintal na sa lahat at ito ay naging buhay na ng tao. May iba pang salita ng pilosopiya para sa pamumuhay na katulad din nito. Ginagamit ni Satanas ang tradisyunal na kultura ng bawat bayan para turuan, linlangin, at gawing tiwali ang mga tao, nagsasanhi sa sangkatauhan na mahulog at masadlak sa isang walang-hanggang bangin ng pagkawasak, at sa huli, winawasak ng Diyos ang tao dahil naglilingkod sila kay Satanas at nilalabanan ang Diyos. Ang ilang tao ay naglingkod bilang mga opisyal ng gobyerno sa lipunan sa loob ng deka-dekada. Isipin na kunwari ay itinatanong mo sa kanila ang tanong na ito: ‘Naging napakahusay mo sa kapasidad na ito, anong mga bantog na kasabihan ang batayan mo sa buhay?’ Maaaring sabihin nila, ‘Ang nag-iisang bagay na nauunawaan ko ay ito: “Hindi gagalawin ng mga opisyal ang mga sipsip sa kanila, at ang mga hindi nambobola ay walang mapapala.”’ Ito ang satanikong pilosopiya na pinagbabatayan ng kanilang karera. Hindi ba kumakatawan ang mga salitang ito sa likas na pagkatao ng gayong mga tao? Naging kalikasan na niya ang walang-pakundangang paggamit ng anumang paraan para makakuha ng katungkulan, at ang pagiging opisyal at tagumpay sa karera ang kanyang mga layon. Marami pa ring satanikong lason sa buhay, pag-uugali at asal ng mga tao. Halimbawa, ang mga pilosopiya nila sa pamumuhay, ang kanilang mga paraan ng paggawa ng mga bagay-bagay, at kanilang mga kasabihan ay pawang puno ng mga lason ng malaking pulang dragon, at lahat ng ito ay galing kay Satanas. Kaya, lahat ng dumadaloy sa mga buto at dugo ng mga tao ay kay Satanas. … Labis nang nagawang tiwali ni Satanas ang sangkatauhan. Ang kamandag ni Satanas ay dumadaloy sa dugo ng bawat tao, at masasabi na ang kalikasan ng tao ay tiwali, masama, lumalaban, at salungat sa Diyos, puno ng at lubos na nakalubog sa mga pilosopiya at lason ni Satanas. Ito ay naging ganap na kalikasang diwa ni Satanas. Ito ang dahilan kaya nilalabanan at sinasalungat ng mga tao ang Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Habang binabasa ko ang salita ng Diyos, nakita ko na hindi ako nangahas na may tapang na komprontahin ang mga huwad na lider at anticristo dahil ipinamumuhay ko ang satanikong lohika, mga batas, at makamundong mga pilosopiya gaya ng “Ang bawat tao para sa kanyang sarili, bahala na ang iba,” “Mas kakaunti ang gulo, mas mainam,” at “Ang matitinong tao ay mahusay sa pag-iingat sa sarili, tanging hangad nila ay hindi magkamali.” Nariyan din ang “Inaasikaso ng bawat tao ang kanilang sarili; wala silang pakialam sa katabi.” Dahil namuhay ako ayon sa mga satanikong lason na ito, lalo akong naging makasarili, kamuhi-muhi, duwag, at mapanlinlang. Sa lahat ng bagay, ang una kong isinaalang-alang ay ang pansarili kong interes at mga maaaring maging pakinabang at kawalan. Noong una kong ninais na isumbong si Lucia, hindi ako nangahas na gawin ito dahil nais kong protektahan ang sarili ko. Ngayon, bumubuo si Lucia ng isang grupo, nakikipaglaban para sa kapangyarihan sa iglesia at ginagambala at ginugulo ang gawain ng iglesia, at kulang pa rin ako sa tapang para manindigan at magsagawa ng katotohanan. Tulad ng isang pagong ay ipinasok ko ang ulo ko sa aking bahay, takot na takot na sa sandaling ilabas ko ang aking ulo, ako ay maparurusahan kapag nadiskubre ako ng huwad na lider at anticristo. Sa pangalan, nananampalataya ako sa Diyos at sumusunod sa Diyos, pero walang lugar sa puso ko ang Diyos. Itinuring ko pa nga ang sambahayan ng Diyos na tulad ng lipunan, naniniwala na ang sambahayan ng Diyos ay isang lugar na walang pagiging patas o pagiging matuwid kung saan palagi dapat akong maingat at matutong protektahan ang aking sarili, kundi ay mahaharap ako sa panganib na masupil at maparusahan. Ang ganitong uri ng pananaw ay wala nang iba kundi paninira at kalapastanganan sa Diyos! Ang sambahayan ng Diyos ay hindi ang panlabas na mundo. Si Satanas ang naghahari sa mundo at ang kasamaan ang nangingibabaw, at ang mabubuti ay susupilin at aapihin lamang. Pero ang sambahayan ng Diyos ay pinaghaharian ni Cristo at ng katotohanan. Ang mga huwad na lider at anticristo ay hindi makahahanap ng lugar na tatayuan sa sambahayan ng Diyos, at habang ang hinirang na mga tao ng Diyos ay nagkakamit ng pagkaunawa sa katotohanan at pagkakilala, sila ay maisusumbong at maibubunyag na lahat, paaalisin at palalayasin. Ito ang pagiging matuwid ng Diyos. Sabi ng mga salita ng Diyos: “Ang masama ay tiyak na parurusahan” (Ang Salita, Vol. I. Ang Pagpapakita at Gawain ng Diyos). Ang salita ng Diyos ang katotohanan at ang patunay na maisasakatuparan ng Diyos. Nakakita na ako ng mga tunay na halimbawa ng mga huwad na lider at anticristo na pinapalitan at itinitiwalag. Hindi ba’t ito ang pagiging matuwid ng Diyos? Pero lubos akong nabulagan ng sarili kong mga interes, at ang inisip ko lamang ay kung paano protektahan ang aking sarili. Nananampalataya ako sa Diyos, pero hindi naniwala sa salita ng Diyos, sa Kanyang pagkamatapat, o sa Kanyang pagiging matuwid. Tiningnan ko ang mga bagay-bagay ayon sa pananaw ng isang hindi mananampalataya. Ito ang pagpapamalas ng isang walang pananalig! Kung nagpatuloy akong mamuhay ayon sa mga satanikong pilosopiya, hindi isinagawa ang katotohanan, at hindi pinrotektahan ang gawain ng iglesia, sa huli ay makokondena ako at maaalis ng Diyos. Habang iniisip ko ang mga bagay na ito, napagtanto ko na tungkol sa pagsusumbong kay Lucia, dapat kong tuparin ang mga responsibilidad ko sa abot nang aking makakaya, at kahit na balang araw ay pigilan o itiwalag ako ni Lucia, may mga aral din akong matututunan at may mabubuting layunin ang Diyos dito. Habang naiisip ito, napakakalmado kong inilagay ang pangalan ko sa liham ng pagsusumbong. Sa sandalling iyon, naramdaman kong ligtas at payapa ako, at nakaramdam din ako ng pagmamalaki. Pakiramdam ko ay nagawa ko nang manindigan sa wakas at naging isang disenteng tao.

Makalipas ang isang buwan, matapos maipadala ang liham ng pagsusumbong, tumanggap kami sa wakas ng mabuting balita. Napakaraming ginawang masasamang gawa ni Lucia at tumangging magbago, kaya’t tinukoy siya bilang isang anticristo at itiniwalag sa iglesia. Ang mga gumagawa ng masama na sumunod kay Lucia sa kanyang masasamang gawa at gumambala sa gawain ng iglesia ay itiniwalag din. Ang ilang nagpakita ng mga pagpapahayag ng pagsisisi ay hindi itinuring na mga gumagawa ng masama, at pinahintulutang manatili sa iglesia at binigyan ng pagkakataong magsisi. Ang kaguluhan na nagpatuloy nang ilang buwan ay natapos na rin sa wakas, at ang normal na buhay-iglesia ay nagpatuloy. Tuwang-tuwa akong makita ang resultang ito, pero nakaramdam din ako ng lungkot at pagsisisi, dahil sa usapin ng pagsusumbong sa isang huwad na lider at anticristo, ako ay naging makasarili at kasuklam-suklam, pinrotektahan ang sarili ko at pinagdudahan ko pa nga ang pagiging matuwid ng Diyos at ang paghahari ng katotohanan sa sambahayan ng Diyos. Ang isang malaking bahagi ko ay wala pa ring pananampalataya. Nakita kong lubos akong tiwali at na napakalaki ng utang ko sa Diyos. Ako ay sumumpa na sa susunod na may mangyaring tulad nito, tatayo ako sa panig ng Diyos.

Makalipas ang apat na taon, may kahalintulad nito na muli na namang nangyari. Ang mga lider ng aking iglesia, si Kayden at dalawang iba pa, dahil sila ay nagsasabi ng mga salita at doktrina at hindi gumagawa ng praktikal na gawain, ay nahatulan bilang mga huwad na lider at pinaalis, at ang iglesia ay pansamantalang nagpadala ng dalawang lider sa aming iglesia para pumasan ng mga responsibilidad. Nang dumating ang dalawang sister na ito, ikinalat ni Kayden ang tsismis na ang aming iglesia ay hindi tumatanggap ng “mga donasyong pangkawang-gawa.” Ibig sabihin ay hindi niya tinanggap ang dalawang sister na inilipat mula sa labas para maging mga lider namin. Nagsimula silang humanap ng mga dahilan para atakihin ang dalawang kapatid na ito, at kinumbinsi ang ibang kapatid na tumayo sa kanyang panig at sumulat ng mga liham ng pagsusumbong na nagsasabing dapat silang paalisin. Kalaunan, hiningi din niya sa akin na makibahagi rito. Habang binabasa ko ang liham ng pagsusumbong na isinulat nila, nakita ko na ang ilan sa mga masasamang gawain na kanilang ibinigay ay mga karaniwang halimbawa ng paglalantad ng katiwalian, at hindi talaga masasamang gawa. Ang iba ay tahasang pagmamalabis, at ang ilan naman ay malinaw na mga maling akusasyon at kasinungalingan na binaligtad ang mga totoong pangyayari. Ang kanilang mga pagkondena sa liham ay pinalaki, malisyoso, at masama. Napagtanto ko na ang tunay na layunin ng kanilang liham ng pagsusumbong ay hindi para protektahan ang gawain ng iglesia, palayasin ang mga huwad na lider, o protektahan ang hinirang na mga tao ng Diyos, ito ay para agawin ang kapangyarihan, bawiin ang kanilang mga posisyon bilang mga lider ng iglesia, kontrolin ang iglesia, at kontrolin ang hinirang na mga tao ng Diyos. Sila ay mga anticristo! Noong una, nais kong umiwas sa usapin, dahil nalinlang niya ang lider ng grupo ko at nakikibahagi sa sumbong, at ako ay isang ordinaryong mananampalataya lamang, kaya’t ang mga taong ito ay mga hindi ko pwedeng mapasama ang loob. Pero nang maisip ko kung paanong ang anticristong si Lucia ay naiulat at napalayas apat na taon na ang nakararaan, at kung paanong wala akong patotoo, nagdesisyon akong hindi na muling magtago o umurong. Nagbahagi ako sa mga kapatid na nasa paligid ko upang malinaw nilang maunawaan ang tunay na mga pakay at layunin ng mga tao na sumulat ng liham ng pagsusumbong na ito at magkaroon ng pagkakilala sa kanila. Pagkatapos niyon, isinumbong at inilantad ko sa iglesia ang masasamang gawa na ginawa ng grupong ito para makipaglaban para sa kapangyarihan. Inimbestigahan at bineripika ng iglesia ang sitwasyon, natukoy na ang mga taong ito ay mga anticristo at itiniwalag sila sa iglesia. Nang makita ko na ang paunawang nagtitiwalag sa grupong ito ng mga anticristo ay naglalaman ng ilang ebidensyang ibinigay ko, tuwang-tuwa ako at naginhawaan din. Nakadama ako ng karangalan na mapanindigan ang aking mga responsibilidad sa usaping ito.

Ang maranasan ang mga bagay na ito ay nagpahintulot sa akin na makita ang kamangha-manghang karunungan ng gawain ng Diyos! Pinahihintulutan ng Diyos na lumitaw ang mga huwad na lider at anticristo sa iglesia para magkaroon ako ng pagkakilala. Sa pamamagitan ng pagkakabunyag at pagtitiwalag sa kanila, nagkaroon akong ilang kaalaman sa matuwid na disposisyon ng Diyos, nakita ko na ang sambahayan ng Diyos ay pinaghaharian ni Cristo at ng katotohanan, at lumago ang pananampalataya ko sa Diyos. Salamat sa Diyos!


34. Napalaya Mula sa mga Gapos ng Tahanan

Ni Cheng Shi, Tsina

Noong Hunyo 2012, tinanggap ko ang gawain ng Makapangyarihang Diyos sa mga huling araw. Sa pamamagitan ng pagbabasa ng mga salita ng Diyos, nakatiyak ako na ang Makapangyarihang Diyos ay ang Panginoong Jesus na nagbalik, ang Tagapagligtas na pumarito sa lupa upang iligtas ang sangkatauhan, at napuno ako ng pagkasabik. Naisip ko ang asawa ko na madalas pumupunta noon sa simbahan kasama ang kanyang superbisor habang siya ay nag-aaral bilang isang graduate student sa Tsina. Nang siya ay mangibang-bansa, pumupunta rin siya sa simbahan kasama ang lokal na pamayanan ng mga Intsik. Gusto kong sabihin sa kanya ang magandang balita sa lalong madaling panahon.

Bumalik ang asawa ko sa Tsina noong simula ng Setyembre at pinatotohanan ko sa kanya ang gawain ng Makapangyarihang Diyos sa mga huling araw. Nagulat ako nang, matapos niyang marinig ito, nakahanap siya online ng lahat ng uri ng sabi-sabi na inimbento ng CCP at ng mga negatibong propaganda na naninira sa Ang Iglesia ng Makapangyarihang Diyos. Matapos iyon, tiningnan niya ako nang masama at sinigawan, “Tingnan mo ito! Ang pinaniniwalaan mo ay ang ‘Kidlat ng Silanganan,’ na matinding tinutugis ng CCP sa loob nang maraming taon. Sa sandaling arestuhin ka nila, sesentensiyahan ka at ikukulong. Bawal ka nang maniwala rito!” Pagkatapos ay pinunit niya ang lahat ng libro ko ng salita ng Diyos. Sa oras na iyon, galit na galit ako, pero naisip ko pagkatapos na tutol ang asawa ko sa paniniwala ko dahil saglit siyang nalinlang ng mga sabi-sabi ng CCP, pero mauunawaan niya rin kalaunan. Gayunman, alam ko na anuman ang mangyari, ang paniniwala sa Diyos ang tamang landas sa buhay, at hinding-hindi ko ito isusuko. Matapos iyon, araw-araw akong tinawagan ng asawa ko para subaybayan ang mga galaw ko. Noong panahong iyon, isa akong graduate student, kaya para maiwasan ang pagbabantay niya, dumadalo ako sa mga pagtitipon na malapit sa aking paaralan, at umuuwi lang ng Sabado at Linggo. Sa pagtatapos ng 2012, inilunsad ng CCP ang isang kampanya ng mas matinding pagpigil at pag-aresto laban sa Ang Iglesia ng Makapangyarihang Diyos. Sa internet, telebisyon, at sa mga pahayagan, may mga sabi-sabi at maling akala na naninira at umaatake sa Ang Iglesia ng Makapangyarihang Diyos kahit saan, at ginagamit ito ng gobyerno na dahilan para arestuhin ang mga mananampalataya sa Diyos sa lahat ng dako. Natakot ang asawa ko na maaaresto ako dahil sa paniniwala sa Diyos, na maaaring makaapekto sa kanya at sa anak naming babae, kaya naging pahigpit nang pahigpit ang mga restriksiyon niya sa akin. Binantaan niya rin ako, sinasabi na ididiborsiyo niya ako kung patuloy akong maniniwala sa Diyos. Sobrang sumama ang loob ko dahil dito. Sa Tsina, ang paniniwala sa Diyos ay hindi lang nagdadala ng panganib na masentensyahang makulong tayo, dumaranas din tayo ng pag-uusig mula sa ating mga pamilyang walang pananalig. Napakahirap ng mga bagay-bagay para sa atin! Kung magdidiborsiyo kami ng asawa ko, anong mangyayari sa anak naming babae? Sa mga ilang araw na iyon, wala akong interes sa pagganap ng aking mga tungkulin. Miserable talaga ako.

Nang malaman ng isa sa mga sister ang tungkol sa aking kalagayan, binasahan niya ako ng isang sipi ng salita ng Diyos. Sabi ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Pinaunawa sa akin ng mga salita ng Diyos na ang mahihirap na kalagayang ito, sa panlabas, ay ang asawa ko na pinaghihigpitan at inuusig ako, pero ang totoo sa likod nito ay ang pagmamanipula at panggugulo ni Satanas. Nais akong iligtas ng Diyos, at nagdudulot si Satanas ng lahat ng uri ng kaguluhan at panggagambala para pagtaksilan ko ang Diyos, maiwala ang Kanyang kaligtasan, at sa huli ay mahila pababa sa impiyerno kasama nito. Napakasama at napakalupit ni Satanas! Nang matanto ito, nanalangin ako sa Diyos, “Diyos ko, napakababa ng aking tayog, kaya hinihiling ko na bigyan Mo ako ng pananampalataya at tulutan Mo akong manindigan laban sa mga panggugulo ni Satanas. Kahit na idiborsiyo ako ng asawa ko, hindi Kita pagtataksilan, at hindi ako mahuhulog sa mga pakana ni Satanas.” Matapos akong manalangin, hindi na iyon napakahirap tiisin, at nagpatuloy akong magpalaganap ng ebanghelyo at tumupad ng aking tungkulin.

Hindi nagtagal pagkatapos nito, naaresto ako ng mga pulis sa isang pagtitipon. Inakusahan ako ng mga pulis ng “panggugulo sa kaayusang panlipunan” at ikinulong ako sa loob ng tatlumpung araw. Sa interogasyon ko, binantaan ako ng mga pulis, “Alam na ng paaralan mo na naaresto ka dahil sa paniniwala sa Diyos, at plano ka nilang patalsikin. Pero, kung makikipagtulungan ka sa amin at sasabihin sa amin ang nalalaman mo, makikipag-usap kami sa dean para sa iyo, at maaaring magpatuloy ang pag-aaral mo para makapagtapos. Pag-isipan mo ito nang mabuti!” Pagkaalis nila, tiningnan ko ang malalamig na rehas na bakal ng selda, at lubos akong nakaramdam ng pagkalumbay at kalungkutan. Naisip ko, “Kung mapapatalsik ako sa aking paaralan dahil sa paniniwala sa Diyos, magiging isyung pampulitika ito at maitatala ang bagay na ito sa student record at police file ko, walang ospital ang tatanggap sa akin kailanman, at mauuwi sa wala ang pangarap kong maging isang doktor. Sa tatlumpung taong gulang lang, mawawala nang tuluyan ang aking pag-aaral, trabaho, at kinabukasan. Paano ako patuloy na mabubuhay? Paano ko haharapin ang diskriminasyon at pangungutya ng mga tao sa paligid ko?” Sa loob ng ilang araw, hindi ako nakakain o nakatulog nang maayos.

Noong panahong iyon, madalas akong nanalangin sa Diyos tungkol dito. Isang umaga, napansin ko ang sarili ko na hindi namamalayang humuhuni ng isang himno ng salita ng Diyos na pinamagatang “Ang Pinakamakabuluhang Buhay”: “Isa kang nilalang—mangyari pa ay dapat mong sambahin ang Diyos at mamuhay nang makahulugan. Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Habang kinakanta ko ang himno na iyon, lubha akong naantig, at hindi ko mapigilan ang pagdaloy ng mga luha ko. Isa akong nilikha, at dapat lang naman akong maniwala at sumamba sa Diyos. Natural at tama na gawin ko ito. Itinakda ng Diyos na maisilang ako sa isang pamilya na naniniwala sa Panginoon para malaman ko ang pagkakaroon ng Diyos mula sa murang edad. Sa mga huling araw, naging mapagbigay-loob sa akin ang Diyos at tinulutan Niya akong marinig ang tinig ng Panginoon at tanggapin Siya. Tinulutan Niya akong matamasa ang pagdidilig at pagtustos ng salita ng Diyos, tanggapin ang paghatol at pagpapadalisay, at matanggap ang pagkakataong mailigtas ng Diyos. Isa itong kamangha-manghang pagpapala! Naisip ko ang maraming tao na sumunod sa Diyos sa pagdaan ng mga henerasyon. Para ipalaganap ang ebanghelyo ng Diyos, nagdusa sila ng pag-uusig at paghihirap, at marami pa nga ang nagbuwis ng kanilang buhay. Lahat sila ay lumikha ng maganda at matunog na patotoo para sa Diyos. Ano lang ba ang kaunting pagdurusa ko kung pagbabatayan ito? Naisip ko, “Kung susuko akong paniwalaan ang Diyos para protektahan ang sarili kong mga interes at kinabukasan, mayroon pa rin ba akong konsiyensiya? Karapat-dapat ba akong matawag na tao?” Ang isiping iyon ang nagbigay sa akin ng lakas, at sumumpa ako na mapatalsik man ako o anuman ang aking maging hinaharap at kapalaran, at paano man ako tanggihan o siraan ng mga tao sa paligid ko, hinding-hindi ko pagtataksilan ang Diyos, at tatayo akong saksi para sa Diyos. Sa aking huling interogasyon, napakahinahon kong sinabi sa mga pulis, “Kung patatalsikin ako ng paaralan, hinihiling ko lang na sabihin ninyo sa asawa ko na pumunta sa paaralan para kunin ang mga gamit ko.” Nang makita ng mga pulis kung gaano ako kadeterminado, umalis sila na mukhang labis na pinanghinaan ng loob. Labis akong nagpapasalamat sa Diyos.

Matapos akong palayain, galit na sinabi ng asawa ko, “Sinabi sa akin ng mga pulis na kapag naaresto ka uli dahil sa paniniwala sa Diyos, hindi lang iyon magiging isang buwan ng detensiyon. Makakaapekto ito sa akin at pati na rin sa anak natin. Maaapektuhan ang pagkakataon ng anak natin sa unibersidad at trabaho, at hindi siya makakapagtrabaho sa serbisyong pampubliko. Hindi mo ba naiintindihan? Dahil sa pagkaaresto mo dahil sa paniniwala sa Diyos, nagdusa rin ako ng isang buwan. Hindi ko masasabi sa iyo kung gaano karaming beses akong umiyak, at muntikan na akong maaksidente sa sasakyan. Para mailabas ka sa detention center, nagpalibut-libot akong nagmamakaawa ng tulong at lubusan kong napahiya ang sarili ko! Ayaw ko nang magdusa pa uli nang ganoon kahit kailan. Puwede bang itigil mo na ang paniniwala, at mas isipin ang tungkol sa pamilya natin?” Pagkatapos niyon, para pigilan ako sa pakikipag-ugnayan sa aking mga kapatid, binantayan niya ako na parang isa akong kriminal. Hindi niya ako pinapayagang umalis ng bahay at hindi talaga ako binigyan ng anumang kalayaan. Kapag pumapasok siya sa trabaho, pinababantayan niya ako sa nanay niya. Palagi siyang tumatawag para itanong kung nasaan ako at kung ano ang ginagawa ko. Walang tigil din niyang sinabi sa akin ang tungkol sa iba’t ibang panibagong galaw ng CCP at tungkol sa mararahas na pamamaraang ginamit ng mga iyon para ipaalam sa akin ang mga kinahihinatnan ng pagsuway sa CCP at alisin ang mga ideya ko tungkol sa paniniwala sa Diyos. Sinabi rin niya, “Alam kong hindi totoo ang mga sabi-sabi na gawa-gawa ng CCP tungkol sa iyong simbahan. Nais mong maniwala sa Diyos, pero hindi nila ito pinahihintulutan. Kung susuway ka, sisirain nila ang buhay mo. Tingnan mo ang mga taong humantong sa kalunus-lunos na pagkamatay sa panahon ng Rebolusyong Pangkultura at sa Insidente noong Ikaapat ng Hunyo. Kung gagalitin mo ang CCP, ni hindi ka makatatakas sa ibang bansa.” Sumali sa usapan ang biyenan ko, sinasabing, “Walang kuwenta ang CCP, pero may kapangyarihan sila. Mga hindi importante at ordinaryong tao lang tayo, at hindi tayo sapat na malakas para labanan sila.” Pagkatapos niyon, pinatalsik ako sa paaralan dahil sa aking paniniwala sa Diyos, at isinisi ng asawa ko ang lahat ng masasamang bagay na nangyari sa aming pamilya sa paniniwala ko sa Diyos. Sa tuwing may anumang gumugulo sa kanya, pinagagalitan niya ako, kinukutya ako, at pinapasaringan ako. Ang ganitong klase ng buhay ay iniwan akong labis na nalulumbay, at higit pa roon, hindi ako makapagbasa ng salita ng Diyos o makontak ang aking mga kapatid, kaya lalo akong miserable, at hindi ko alam kung kailan matatapos ang mga araw na iyon.

Noong panahong iyon, madalas akong manalangin sa Diyos para hilingin sa Kanya na bigyan ako ng kaliwanagan, gabayan ako, at tulutan akong maunawaan ang Kanyang kalooban. Isang araw, naalala ko ang isang sipi ng salita ng Diyos: “Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi…. Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng paghihirap na ito ginagawa ng Diyos ang isang yugto ng Kanyang gawain, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Mula sa salita ng Diyos, naunawaan ko na dahil kinamumuhian ng malaking pulang dragon ang Diyos at marahas na nilalabanan Siya, bilang mga mananampalataya ng Diyos sa Tsina, nakatakda tayong magtiis ng labis na pagdurusa, pero ang pagdurusa na ito ay makabuluhan. Ginagamit ng Diyos ang ganitong uri ng pag-uusig at pagtitiis para gawing perpekto ang ating pananampalataya at bigyan tayo ng pagkakilala. Dahil lang sa naniniwala ako sa Diyos, ikinulong ako ng CCP, pinatalsik ako sa aking paaralan, at ginamit ang trabaho at kinabukasan ng pamilya ko para bantaan ako at puwersahin akong isuko ang tunay na daan. Tunay na masama ang CCP! Sinubukan akong pigilan ng asawa ko na maniwala sa Diyos dahil kinatakutan niya ang kanilang mararahas na hakbang. Ang personal na pagdanas sa pag-uusig ng CCP ay tinulutan akong makita ang malademonyong diwa nito ng pagiging masidhing masama at pagkapoot sa katotohanan. Naisip ko, “Habang lalo akong inuusig ng CCP, mas lalo ko itong tatanggihan at tatalikdan, at susundan ang Diyos hanggang sa huli.” Pagkalipas ng sampung buwan, nakahanap ako ng pagkakataon para kontakin ang mga kapatid. Nang sa wakas ay nakakabasa na ako uli ng salita ng Diyos, labis ang kasabikan ko, at mas lalo kong nadama ang pagiging katangi-tangi ng salita ng Diyos. Habang lalo akong nagbabasa, mas natatanglawan at sumisigla ang pakiramdam ko.

Isang araw makalipas ang ilang buwan, natagpuan ng asawa ko ang aking kuwaderno ng debosyonal sa kuwarto ko. Nang malaman niyang naniniwala pa rin ako sa Diyos, uminit ang ulo niya at sa isang suntok niya ay sumadlak ako sa sahig at pagkatapos ay sinuntok niya ako nang hindi bababa sa dalawampu pang beses sa ulo. Hilung-hilo ako, at may mga bukol ako sa ulo na kasinglaki ng itlog ng kalapati. Naalala ko ang malamig na pagngangalit sa mukha ng asawa ko at kung paanong ang anim na taong gulang na anak ko ay takot na takot na nagsimula siyang humagulgol, “Huwag mong suntukin si mama! Huwag mong suntukin si mama! …” Hinawakan ako sa kuwelyo ng asawa ko at hinagis ako palabas ng pinto habang galit na galit niyang sinabi, “Kung patuloy kang maniniwala sa Diyos, umalis ka sa bahay ko!” Nang makita ko kung paanong nagbago ang asawa ko, kung gaano siya kalupit at kawalang-awa, at kung paanong wala siyang kapaki-pakialam sa mga taong pinagsamahan namin, naramdaman kong nadurog ang puso ko. Ang lubos na hindi ko kinaya ay ang makita kung gaano katakot ang anak kong babae sa kanyang marahas na galit. Sa sandaling lumapit siya sa akin, akala ng anak ko ay bubugbugin niya ako, kaya tumakbo siya sa harap ko at itinaas ang kanyang maliliit na braso para protektahan ako at sinabing, “Lumayo ka kay mama!” Minsan, kapag nasa itaas ako ng bahay, sa sandaling lumapit sa hagdan ang asawa ko, sisigawan siya ng anak ko na huwag umakyat ng hagdan. Sa tuwing nakikita ko ang mukha ng anak ko na puno ng takot at pagkabalisa, ang pinsala sa isipan na dulot ng pagharap sa karahasan sa tahanan sa murang edad, para iyong kutsilyo na pinipihit sa puso ko, at mas lalo kong kinamuhian ang malaking pulang dragon. Ang lahat ng sakunang ito ay sanhi ng pag-uusig ng Partido Komunista.

Isang araw, pagbalik ng asawa ko matapos ang trabaho, inilabas niya ang kanyang cellphone at galit na sinabing, “Tingnan mo, napakaraming tao na naman ang inaresto ng CCP. Nais mo pa rin bang maniwala? Gusto mo bang mamatay? Puwede kang maniwala sa Diyos, sige, pero huwag mo akong hilahin at ang anak natin pababa kasama mo. Kung maaaresto ka na naman, magiging napakahirap ang mga buhay natin. Kung alam ko lang na tatahakin mo ang landas ng paniniwala sa Diyos, hindi sana kita pinakasalan kailanman.” Labis-labis akong nasaktan sa sinabi ng asawa ko. Nagbalik-tanaw ako sa nakaraang yugto ng panahon, kung paanong binigyan niya ako ng mas kaunting kalayaan kaysa sa isang kriminal dahil lang naniniwala ako sa Diyos, kung gaano kadalas niya akong binugbog, at kung paano nito nasaktan ang anak ko, at napagtanto kong hindi ko na kayang makipagkompromiso, kaya sumang-ayon ako sa hiling ng asawa ko na diborsiyo. Nang makita niya na nagpupumilit akong magpatuloy na maniwala sa Diyos, tinawagan niya ang kapatid kong lalaki at hiniling sa kanya na himukin ako. Mahal ako ng kapatid ko at palagi niya akong ipinagmamalaki, pero dahil inusig ako ng CCP, pinatalsik ako sa paaralan at pinagbawalang ipagpatuloy ang aking pag-aaral. Kung makikipagdiborsiyo ako pagkatapos niyon, makukumpleto ko na ang aking transpormasyon na maging katatawanan ng nayon. Labis na madidismaya ang kapatid ko! Hindi ko alam kung paano harapin ang kapatid ko, tumawag ako sa Diyos sa aking puso at hiniling sa Kanya na protektahan ako para makatayo akong saksi para sa Diyos, at kahit anuman ang mangyari, hindi ko kailanman isusuko ang aking paniniwala sa Diyos. Pagkatapos, naalala ko ang isang sipi ng salita ng Diyos: “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga kamag-anak na hindi naniniwala. Gayunman, para sa Aking kapakanan, hindi ka rin dapat na sumuko sa kahit anong mga puwersa ng kadiliman. Manalig ka sa Aking karunungan upang makalakad sa perpektong daan; huwag hayaan ang mga pakikipagsabwatan ni Satanas na makapangyari” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Tama iyon. Nilikha ng Diyos ang sangkatauhan, at ang paniniwala sa Diyos at pagsunod sa Diyos ay natural at tama. Dapat tayong manindigan sa pinili nating landas, at hindi tayo dapat maloko ni Satanas. Hindi natin maaaring hayaan kahit ang pinakamalalapit na tao na humadlang. Pagdating ng kapatid ko, pinuna ako nang pinuna ng asawa ko sa harap niya, sinasabing hindi ako dapat maniwala sa Diyos. Nang makita ng asawa ko kung gaano ako kahinahon, itinaas niya ang kamay niya para saktan ako, pero pinigilan siya ng kapatid ko. Mahinahong sinabi sa akin ng kapatid ko, “Matanda ka na, at kaya mo nang gumawa ng sarili mong mga desisyon tungkol sa buhay mo. Pero kailangan mong isipin kung anong mangyayari sa anak mo kapag nakipagdiborsiyo ka. Kung titingnan mo kung ano ang nangyari sa anak ko, malalaman mo kung ano ang mangyayari sa anak mo. …” Ang mga salita ng kapatid ko ay sandaling nagpalungkot sa akin, dahil naisip ko ang tungkol sa diborsiyo niya, at kung paanong ang kanyang anak ay madalas na kinukutya at minamaliit ng mga tao sa paligid niya. Nakakaawa para sa isang bata na walang ina. Sa sitwasyon ko sa puntong iyon, kung makikipagdiborsiyo ako, tiyak na makukuha ng asawa ko ang kustodiya ng anak namin, at siya ay magiging batang walang ina. Hindi ba’t magdurusa siya ng diskriminasyon at pangungutya mula sa kanyang mga guro at kaklase? Kung wala ako sa kanyang tabi, kung titira siya kasama ang kanyang amang hindi mananampalataya at kanyang lolo at lola, magagawa ba niyang tahakin ang landas ng paniniwala sa Diyos? Nang maisip ko kung gaano pa siya kabata, pakiramdam ko hindi ko kakayaning malayo sa kanya. Miserable talaga ako noong panahong iyon, kaya nanalangin ako sa Diyos, “Diyos ko, hindi ko kayang pakawalan ang anak ko. Palagi akong nakadarama ng kalungkutan kapag naiisip ko ang kanyang kinabukasan. Hinihiling kong bigyan Mo ako ng kaliwanagan, gabayan ako, at protektahan ang puso ko.”

Pagkatapos niyon, nabasa ko ang dalawang sipi ng salita ng Diyos: “Maliban sa pagsisilang at pagpapalaki ng anak, ang tungkulin ng mga magulang sa buhay ng isang bata ay ang bigyan lang sila ng isang pormal na kapaligiran na kalalakihan nila, sapagkat walang makaiimpluwensya sa kapalaran ng tao maliban sa itinadhana ng Lumikha. Walang sinuman ang makakakontrol sa uri ng magiging kinabukasan ng isang tao; ito ay nauna nang naitadhana, at hindi mababago kahit na ng sariling mga magulang ang kapalaran ng isang tao. Kaugnay naman sa kapalaran, ang bawat isa ay nagsasarili, at bawat isa ay may sariling kapalaran. Kung kaya walang magulang ang makakapagpaiwas sa kapalaran sa buhay ng isang tao o makakaimpluwensya sa papel na gagampanan ng isang tao sa buhay. Maaaring sabihin na ang pamilya kung saan naitadhanang maisilang ang isang tao, at ang kapaligiran na kinalalakihan niya, ay mga paunang kondisyon lamang upang matupad niya ang sarili niyang misyon sa buhay. Hindi tinutukoy ng mga ito sa anumang paraan ang kapalaran ng isang tao sa buhay o ang uri ng tadhana kung saan ay matutupad ng isang tao ang kanyang misyon. Kung kaya’t walang magulang ang makakatulong sa kanyang anak na matupad ang misyon niya sa buhay, at gayundin, walang kaanak ninuman ang makakatulong sa kanya na akuin ang sarili niyang papel sa buhay. Kung paano isinasagawa ng isang tao ang sariling misyon at sa anong uri ng kinalalakhang kapaligiran niya ginagampanan ang sarili niyang papel ay ganap na itinatadhana ng sariling kapalaran sa buhay. Sa madaling salita, walang iba pang patas na mga kondisyon ang makakaimpluwensya sa misyon ng isang tao, na itinadhana ng Lumikha. Ang lahat ng tao ay nagkakahustong pag-iisip ayon sa kanilang sariling kinalakhang mga kapaligiran; pagkatapos, unti-unti, sa bawat hakbang, tumutungo sila sa kanilang sariling mga landas sa buhay at tinutupad ang mga tadhana na plinano para sa kanila ng Lumikha. Sa likas na paraan at nang hindi sinasadya ay pumapasok sila sa malawak na karagatan ng sangkatauhan at inaako ang sarili nilang mga papel sa buhay, kung saan ay sinisimulan nila ang pagtupad sa kanilang mga responsabilidad bilang mga nilalang para sa kapakanan ng pagtatadhana ng Lumikha, para sa kapakanan ng Kanyang kataas-taasang kapangyarihan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ang mga plano at pantasya ng mga tao ay perpekto; hindi ba nila alam na ang bilang ng mga anak na mayroon sila, ang hitsura, mga kakayahan ng kanilang mga anak, at iba pa, ay hindi nila mapagpapasyahan, na ni kapiraso ng mga kapalaran ng kanilang mga anak ay wala sa kanilang mga palad? Ang mga tao ay hindi mga panginoon ng kanilang sariling kapalaran, subalit umaasa sila na mababago nila ang mga kapalaran ng mas nakababatang henerasyon; wala silang kapangyarihan na takasan ang kanilang sariling mga kapalaran, subalit sinusubukan nilang kontrolin ang kapalaran ng kanilang mga anak na babae’t lalaki. Hindi kaya nasosobrahan ang tiwala nila sa kanilang mga sarili? Hindi ba ito kahangalan at kamangmangan ng tao?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos ay naunawaan ko na nilikha ng Diyos ang lahat at may kataas-taasang kapangyarihan sa lahat, at ang buong kapalaran ng mga tao ay nasa mga kamay ng Diyos. Ang mga magulang ay narito lang para palakihin ang kanilang mga anak, gayunman, hindi nila mababago ang kapalaran ng kanilang mga anak. Palagi kong naiisip na maaari kong impluwensiyahan at kontrolin ang buhay ng anak ko, na makahahanap siya ng kaligayahan hangga’t nasa tabi niya ako, at maaakay ko siya sa landas ng paniniwala sa Diyos. Pero nang mag-isip ako uli, ni wala nga akong kontrol sa sarili kong kapalaran, kaya paano ko makokontrol ang kapalaran ng anak ko? Naisip ko kung paanong nagkasakit ang anak ko at hinimatay ilang araw na ang nakararaan, at ni hindi ko mapagaan ang sakit niya, kaya ko lang maghintay at magbantay. Ang kaya ko lang ay magmakaawa sa Diyos na protektahan ang aking anak. Nadapa ang anak ko habang umaakyat ng bundok at nahulog sa isang bangin. Wala talaga akong magawang anuman. Ngunit misteryoso siyang nailigtas ng isang patay na puno sa gilid ng bangin. Ang mga insidenteng ito ay nagpaunawa sa akin, na kahit na inalagaan ko ang anak ko sa lahat ng posibleng paraan, walang garantiya na hindi siya magkakasakit o daranas ng sakuna. Ang buhay ng mga tao ay nasa mga kamay ng Diyos. Ang pagdurusang pinagdaraanan ng isang tao sa kanyang buhay at kung anong landas ang kanyang tinatahak ay matagal nang paunang itinalaga ng Diyos. Walang magagawa ang mga tao at hindi nila maiimpluwensyahan ang mga bagay na ito. Sa sandaling naunawaan ko ang mga bagay na ito, nakadama ako ng malaking kaginhawahan. Napagtanto kong dapat kong ipaubaya ang anak ko sa mga kamay ng Diyos at sundin ang kataas-taasang kapangyarihan at mga pagsasaayos ng Diyos. Bilang isang nilikha, ito ang dapat kong gawin.

Kalaunan, nang makita ng asawa ko na nagpupumilit akong maniwala sa Diyos, nagpasya siyang idiborsiyo ako. Hiningi niya sa aking umalis ng bahay nang walang kahit ano at tumangging ibigay sa akin ang kustodiya para sa aming anak. Nais pa nga niyang alisin ang aking karapatan na bumisita. Nang tanungin ko siya tungkol sa hatian ng ari-arian, hinampas pa niya ako sa ulo ng tasang stainless. Ginamit ko ang mga kamay ko para protektahan ang sarili ko pero nalamog ang mga pulsuhan ko, na nangangahulugang hindi ako makabitbit ng mabibigat na bagay sa loob ng mahigit dalawang buwan. Marahas niya ring hinampas ang likod ko nang ilang beses, na naging sanhi para ubuhin ako nang matindi sa loob ng mahigit isang buwan. Matapos ang lahat ng iyon, kinamkam niya ang daan-daang libong inipon ko mula sa trabaho. Sabi niya, “Naniniwala ka sa Diyos, hindi ba? Kung gayon hilingin mo sa Diyos mo na bigyan ka ng pagkain at tubig.” Nang makita ko ang asawa ko na labis na hindi makatwiran at malupit, naalala ko ang mga salita ng Diyos: “Kapag nanggagalaiti ang isang tao at nagwawala kapag nababanggit ang Diyos, nakita na ba niya ang Diyos? Kilala ba niya kung sino ang Diyos? Hindi niya alam kung sino ang Diyos, hindi siya naniniwala sa Kanya, at hindi pa nakikipag-usap ang Diyos sa kanya. Hindi siya kailanman ginambala ng Diyos, kaya bakit siya magagalit? Maaari ba nating sabihin na ang taong ito ay masama? Ang mga makamundong kalakaran, pagkain, pag-inom, at paghahanap ng kasiyahan at paghabol sa mga sikat na tao—wala sa mga bagay na ito ang makagagambala sa ganitong tao. Gayunpaman, isang pagbigkas lang ng salitang ‘Diyos’ o ng katotohanan ng mga salita ng Diyos, agad siyang nagwawala. Hindi ba ito ang bumubuo sa pagkakaroon ng masamang kalikasan? Ito ay sapat na upang patunayan na ito ang masamang kalikasan ng tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Ang ibinunyag ng mga salita ng Diyos ay tinulutan akong malinaw na makita ang masamang kalikasan ng paglaban sa Diyos ng asawa ko. Noong una, nang malaman ng asawa ko na naniniwala ako sa Makapangyarihang Diyos, labis siyang tutol, at pinunit pa niya ang aking mga libro ng salita ng Diyos. Kalaunan, galit na galit na sinimulan niya akong subukang pigilan sa paniniwala sa Diyos at tinrato niya akong parang bilanggo, hindi binigyan ng anumang kalayaan, at madalas na malupit akong binubugbog. Para bang gusto niya akong patayin. Nang magdiborsiyo kami, kinamkam niya ang lahat ng ari-arian ko para puwersahin akong maging desperado at gawing imposible para sa akin na mabuhay. Ang layon niya ay gawin akong ipagkanulo at itanggi ang Diyos. Ngayon ay malinaw ko nang nakikita ang kalikasang diwa ng asawa ko. Isa siyang diyablo na kinamumuhian at nilalabanan ang Diyos. Wala kaming pagkakatulad ng asawa ko. Sa pamumuhay na kasama siya, wala akong kalayaan, at binugbog ako at pinigilan. Napakasakit nito! Paano ito naging tahanan? Ang mga ito ay walang anuman kundi mga gapos. Ito ay impiyerno.

Matapos ang diborsiyo ko, hindi na ako nahahadlangan at napipigilan ng asawa ko. Nagawa kong pumunta sa mga pagtitipon at magbasa ng mga salita ng Diyos nang normal, at agad akong tumanggap ng mga tungkulin sa iglesia. Nadama ko ang matinding gaan at kaginhawahan. Salamat sa Diyos sa pagliligtas sa akin!


35. Isang Buhay na nasa Bingit

Ni Wang Fang, Tsina

Noong 2008, ako ang responsable sa pagbibiyahe ng mga lathalain ng iglesia. Isa itong napakapangkaraniwang uri ng tungkulin sa isang bansang may kalayaan sa relihiyon, pero sa Tsina, napakadelikado nito. Ayon sa batas ng Partido Komunista, ang sinumang mahuhuling nagbibiyahe ng lathalaing pangrelihiyon ay maaaring masentensyahan ng pitong taon o higit pa. Sa kadahilanang ito, napakaingat ko at ng ibang mga kapatid sa oras ng aming tungkulin. Pero noong ika-dalawampu’t anim ng Agosto, habang naglalakad ako sa kalsada, bigla na lang akong pinalibutan ng ilang kotse ng pulis at itinulak ako ng mga pulis papasok sa isa sa mga iyon. Kabadong-kabado ako. Naisip ko ang isang sister na naaresto sa parehong dahilan, at napatawan siya ng sampung taon. Sampung taon din ba ang makukuha ko? Kung talagang mananatili ako nang ganoon katagal sa kulungan, makalalabas pa ba ako nang buhay? Nagsikip ang dibdib ko nang maisip ko iyon, at nagmadali akong tumawag sa Diyos: “O Diyos ko! Hindi ko alam kung paano ako pahihirapan ng mga pulis. Pakiusap bantayan Mo po ako, at bigyan Mo po ako ng pananampalataya at lakas.” Naisip ko ang mga salitang ito mula sa Diyos pagkatapos kong magdasal: “Hindi ka dapat matakot sa ganito at ganyan; gaano man karaming hirap at panganib ang maaari mong harapin, kaya mong manatiling hindi natitinag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin…. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; sa suporta Ko, sino ang makakahadlang sa daan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Pinatibay nito ang pananampalataya at lakas ng loob ko. Ang Diyos ang Namumuno ng lahat ng bagay at ang buong sansinukob ay nasa Kanyang mga kamay. Kaya’t hindi ba’t nasa mga kamay rin Niya ang mga pulis? Kapag hindi ito pahihintulutan ng Diyos, ni isang buhok sa ulo ko ay walang makagagalaw. Gumagamit ang Diyos ng paniniil at paghihirap para gawing perpekto ang pananampalataya ko, kaya’t kailangan kong magdasal at sumandig sa Diyos, at tumayong saksi para sa Kanya. Kahit na masintensiyahan nga ako ng sampung taon, determinado ako na hinding-hindi ko ipagkakanulo ang mga kapatid ko, na hinding-hindi ko pagtataksilan ang Diyos.

Dinala ako ng mga pulis sa isang dalawang palapag na gusali sa labas ng lungsod. Isang matangkad, malapad, at may edad na pulis na may hawak na bote ng malamig na tubig ang sumugod sa akin nang may nakakatakot na ekspresyon ng mukha, tinutuktok ang isang mesa habang isinisigaw ang, “Ano ang pangalan mo? Ano ang trabaho mo sa iglesia? Kanino ka nakikipag-ugnayan? Sino ang lider ng iglesia mo?” Nang hindi ako magsalita, itinaas niya ang bote at ipinukpok iyon sa ulo ko, na nagpaugong sa ulo ko. Ipinagpatuloy niya ang pagtatanong sa akin, gumagamit ng lahat ng klase ng masasamang pananalita. Nanatili lang akong nakayuko at nagdasal nang hindi siya binibigyan ng ni isang sagot. Tapos ay ipinukpok niya ang bote sa noo ko—sandaling nanlabo ang paningin ko at pakiramdam ko ay mabibiyak ang bungo ko. Naluha ako sa sobrang sakit niyon. Tapos ay mabangis siyang humiyaw, “Mapahihirapan ka kung hindi ka magsasalita, at kung hindi ka magsasalita pagkatapos niyon, huwag mo nang isiping makalalabas ka pa nang buhay!” Takot na takot ako. Iniisip ko na kung patuloy niya akong hahampasin nang ganoon, kahit na hindi nito mabiyak ang bungo ko, tiyak na maaalog ang utak ko. Naisip ko kung bubugbugin ako hanggang sa mamatay. Dali-dali akong tumawag sa Diyos, at humingi ng proteksyon Niya, at nagpasya ako na paano man niya ako bugbugin, hinding-hindi ko pwedeng pagtaksilan ang Diyos, hinding-hindi ako magiging isang Judas. Biglang tumunog ang cellphone niya, at matapos sagutin ang tawag ay naglakad na siya palayo. Sinakluban ako sa ulo ng sakong katsa ng isa pang pulis, mahigpit na itinali iyon ng kurdon, at pagkatapos ay kinaladkad ako papasok sa isang bakanteng kwarto. Mainit at maalinsangan ang pakiramdam ko sa loob ng sako. Hindi ako sigurado kung gaano katagal ang lumipas bago nila ako dinala sa ikalawang palapag. Isang hepe ng pangkat ng Departamento ng Pampublikong Seguridad ng Probinsya na Gong ang apelyido ang tumiim-bagang at nagbanta sa akin: “Pwede ka naming patawan ng sampung taon para lang sa paniniwala mo sa Makapangyarihang Diyos. Sabihin mo sa amin ngayon ang lahat ng nalalaman mo, kung hindi ay walang makapagliligtas sa’yo!” Sinabi niya ring ipahihinto niya sa amo ko ang sweldo ko. Dahil hindi pa rin ako nagsasalita, may iba siyang inutusan na maghanap ng anumang dating tala ng pag-aresto sa akin. Talagang nakakanerbiyos iyon, dahil naaresto na ako noong 2003 dahil sa pagpapalaganap ng ebanghelyo, at nakulong ako ng limang buwan. Kapag nakita nila ang rekord ko, tiyak na mas malupit ang sentensyang makukuha ko. Sa huli ay wala silang nakitang kahit na ano—alam ko na proteksyon iyon ng Diyos. Tahimik ko Siyang pinasalamatan. Dinala ako ng mga pulis sa isang kulungan pasado alas dose ng gabi, kung saan pinahubaran ako ng isang pulis ng bilangguan sa ilang preso, ipinaunat sa akin nang tuwid ang mga braso ko, tapos ay pinatalungko ako nang tatlong beses. Inihagis din nila ang lahat ng panlabas kong damit sa labas ng selda, at nang makita kong ihahagis din nila palabas ang mga panloob kong damit, nagmadali akong agawin at isinuot ko ulit ang mga iyon. Sa pagtalungko roon nang walang damit, sa pagtingin sa apat na security camera na nandoon mismo sa pader, labis ang pagkapahiya ko. Kinaumagahan pagkabangon ng lahat ng preso, ang tanging magagawa ko lang ay kumuha ng kobre kama na maibabalot sa katawan ko. Tapos ay may isang preso roon na naghagis sa akin ng ilang damit at bumulong, “Isuot mo iyan, bilis.” May isa pang nagpahiram sa akin ng isang pares ng pantalon. Alam kong isinaayos ito ng Diyos—labis ang pasasalamat ko. Kalaunan noong umagang iyon, isang pulis ng bilangguan ang naghagis ng mga damit ko pabalik sa selda, pero nang tingnan ko iyon, nakita kong ginupit ang mga zipper at butones sa pantalon at ibang damit ko, kaya’t kinailangang hawakan pataas ng isang kamay ko ang pantalon ko at hawakan pasara ang harap gamit ang isa pang kamay, at maglakad nang nakayuko. Nang makitang ganoon ako, pinagtawanan ako ng ibang preso at inutusang gumawa ng mga bagay, at sinadyang hilahin pababa ng ilan sa kanila ang pantalon ko at nagsabi ng kung anu-anong pangungutya sa akin. Dahil lamang sa panalangin kaya nalagpasan ko ang araw na iyon.

Sa kalagitnaan ng ikatlong araw, dumating ang mga pulis para ibalik ulit ako para kuwestyunin. Dinala nila ako sa isang malamlam na bakanteng kwarto, kung saan may nakita akong bakal na kagamitan sa pagpapahirap na nakasabit sa pader, at may matitingkad na mantsa ng dugo sa buong paligid noon. Nakakakilabot at nakakatakot iyon. Pinosasan nila ako nang nasa likod ang mga kamay ko, tapos ay pinalibutan ako ng isang Kapitan Yang ng Pambansang Brigada ng Seguridad at ilang pulis pangkrimen, at tinitigan nila ako nang matindi na parang mga gutom na lobo. May ilang litrato si Kapitan Yang ng ibang mga sister na dapat kong kilalanin at tinanong niya ako kung saan itinatago ang pera ng iglesia. Malupit din niya akong pinagbantaang, “Sabihin mo na! Kung hindi ka magsasalita, bubugbugin ka namin hanggang sa mamatay ka!” Naisip ko na kahit gawin nila iyon, hindi pa rin ako magiging isang Judas. Sinabi ng isa pang medyo matabang pulis, “Mas mabuting magsalita ka na ngayon! Kung hindi, sasabihin ko sa’yo, mas gusto ng kamao kong ito ng karne. Apat na taon akong nag-aral ng boksing sa akademya ng pulisya at higit akong nagsanay sa isang pamamaraang tinatawag na ‘paghampas ng maso.’ Pagsuntok iyon sa isang espesyal na parte ng balikat mo, at sa isang suntok, madudurog ang mga buto at lahat ng lamang-loob mo. Sa pamamagitan ng kamao ko, walang kahit isang taong hindi umaamin.” Lalo siyang yumayabang habang nagsasalita. Tapos ay naglabas si Kapitan Yang ng isang opisyal na dokumentong pula ang letterhead mula sa bag niya, ikinumpas iyon sa tapat ng mukha ko at sinabing, “Isa itong kompidensyal na dokumentong ipinalabas ng Sentral na Komite na partikular na tungkol sa Ang Iglesia ng Makapangyarihang Diyos. Sa sandaling mahuli namin kayo ay pwede namin kayong dalhin sa pintuan ng kamatayan, walang may pakialam kung mamatay man kayo! Pagkatapos namin kayong patayin sa bugbog, itatapon lang namin ang mga katawan ninyo sa mga bundok at walang makakaalam doon. Mayroon kami ng lahat ng klase ng kagamitan sa pagpapahirap para sa pagtrato ng mga mananampalatayang tulad mo. May isang klase ng alambreng latigo na pwede mong ilubog sa napakalamig na tubig, at sa tuwing lalatiguhin mo ang isang tao ay may matutuklap na piraso ng laman. Sa huli ay nakalitaw na ang mga buto ng taong iyon.” Nagsikip ang dibdib ko sa takot nang marinig ko ang lahat ng nakapangingilabot na bagay na iyon, at ang tumakbo sa isip ko ay kapag ginamit nila sa akin ang mga kagamitan sa pagpapahirap na iyon, malamang na mapatay ako niyon. At kapag itinapon nila ang katawan ko sa mga bundok ay makakain lang ako ng mababangis na aso. Magiging napakalaking trahedya niyon! Nasisindak, agad akong tumawag sa Diyos, “Diyos ko, takot na takot po ako na pahihirapan ako ng mga pulis gamit ang mga kagamitang ito. Hindi sapat ang tibay ng pananampalataya ko—pakiusap, protektahan Mo po ako at bigyan Mo po ako ng pananampalataya at lakas ng loob upang anuman ang gawin nila sa akin, kahit na kailanganin kong ibigay ang buhay ko para doon ay makaya kong tumayong saksi.” Nakikitang hindi pa rin ako nagsasalita, pinasalpok ni Kapitan Yang ang mga braso niya papunta sa ulo ko at hinampas ako ng isang dosena o mahigit pang beses, kaliwa’t kanan. Ni hindi ko kayang manatiling nakatayo. Ipinikit ko nang mariin ang mga mata ko at umagos ang mga luha sa mukha ko. Iyong nakatayo sa kaliwa ko na nagsabing “ihahampas niya ang maso” sa akin ay buong lakas na sumuntok sa isang parte ng balikat ko. Sa isang sandali, pakiramdam ko ay naglagutukan ang lahat ng buto ko, at ipinagpatuloy niya ang pagsuntok sa akin habang nagbibilang. Sinipa ako sa kanang tuhod ng pulis sa kanan ko at bumagsak ako sa sahig. Sinigawan nila ako na tumayo. Dahil nakaposas ang mga kamay ko sa likuran ko, hirap akong tumayo, sa kabila ng sakit. Agad nila akong sinipa pabalik sa sahig. Ipinagpatuloy ng “maso” na pulis ang paulit-ulit na pagsuntok sa balikat ko, habang pilit na inaalam, “Kanino ka nakikipag-ugnayan? Nasaan ang pera ng iglesia? Sabihin mo na sa akin ngayon, o magiging katapusan mo na!” Galit na galit, tinanong ko sila, “Anong batas ang nilalabag ko kaya binubugbog ninyo ako nang ganito? Hindi ba’t sinasabi ng saligang batas na mayroon tayong kalayaan sa paniniwala?” Malupit na sinabi ng kapitan, “Tama ka na! Kung ayaw mong mamatay rito, magsalita ka! Nasaan ang pera ng iglesia? Pera ang gusto namin. Papatayin ka namin sa bugbog ngayong araw mismo kung hindi mo sasabihin sa amin!” Habang sinasabi ito ay paulit-ulit niya akong sinusuntok sa ulo, at palakas nang palakas ang bawat suntok. Paulit-ulit nila akong sinipa at sinuntok pabagsak sa sahig, at sa bawat pagkakataon ay inuutusan nila akong tumayo ulit. Hindi ko alam kung gaano katagal nila akong binugbog. Ang nararamdaman ko lang ay ang pag-ugong ng ulo at mga tainga ko, at hindi ko maimulat ang mga mata ko, at pakiramdam ko ay luluwa na ang mga iyon palabas ng ulo ko. Magang-maga ang mukha ko na namanhid na iyon at tumatagas ang dugo sa mga gilid ng bibig ko. Pakiramdam ko ay malalaglag ang puso ko sa dibdib ko, at parang napulbos ang mga buto ng balikat ko. Bumagsak ako na hindi makakilos sa sahig at masakit ang buong katawan ko, na para bang lubusan na iyong nagkapira-piraso. Walang-tigil akong tumatawag sa Diyos para sa Kanyang proteksyon, at isang bagay lang ang nasa isip ko: Kahit na mamatay ako, hindi ako magiging isang Judas!

Nakikitang hindi ako nagsasalita, sinubukang gumamit ng kapitan ng kaunting panghihikayat: “Tinatanong namin sa’yo ang mga ito, pero ang totoo, alam na namin ang mga sagot. Tinitiyak lang namin. May ibang nagsumbong na sa iyo, kaya talaga bang sulit ang pag-ako ng pananagutan ng iba? Sa edad mo, bakit kailangan mong pagdaanan ang lahat ng pagdurusang ito? Kailangan ba talaga ito? Kung anong relihiyon lang naman iyan, hindi ba? Sabihin mo na sa amin ang nalalaman mo at pakakawalan ka namin agad-agad. Makakaiwas ka sa matinding hirap dahil doon.” Tapos ay nagsabi sila ng ilang kalapastanganan. Labis na nakagagalit sa aking marinig ang marurumi nilang salita at makita ang malulupit na ekspresyon sa mga mukha nila. Para makapag-aresto ng mas maraming kapatid at para makasamsam ng pera ng iglesia, nag-iba sila ng taktika para akitin ako. Napakalupit at napakakasuklam-suklam nila! Kung may nagsumbong man sa akin o wala, maninindigan pa rin ako, at talagang hindi ko pagtataksilan ang Diyos o ang ibang kapatid. Pagkatapos niyon, ginamit ng kapitan ang anak kong babae para pagbantaan ako. Tinitingnan ako nang may pekeng ngiti, sinabi niya, “Hindi ba’t nasa Beijing ang anak mong babae? Pwede namin siyang arestuhin at pahirapan sa mismong harapan mo. Kung hindi ka magsasalita, itatapon namin kayong dalawa sa kulungan ng mga lalake at hahayaang pagsamantalahan kayo ng mga lalaking iyon hanggang sa mamatay kayo. Magagawa ko iyon sa isang pitik lang ng daliri ko, at ginagawa ko ang sinasabi ko.” Alam kong kayang gawin ng Partido Komunista ang kahit na ano, at hindi ako natatakot mabugbog hanggang sa mamatay, pero hindi ko makakayanang isipin na itatapon kami ng anak ko sa isang kulungan ng mga lalake. Mas gugustuhin ko nang mamatay sa pambubugbog kaysa mayurakan sa ganoong paraan. Masyado itong nakatatakot isipin para sa akin, kaya’t agad akong tumawag sa Diyos, “Diyos ko, pakiusap, bantayan Mo po ang puso ko, at paano man nila ako pahirapan o hiyain, hindi po ako pwedeng maging isang Judas.” Pagkatapos ng panalangin ko, naalala ko si Daniel na itinapon sa yungib ng mga leon. Hindi kinain ng mga leon si Daniel dahil hindi pinahintulutan ng Diyos na saktan siya ng mga ito. Kailangan kong sumampalataya sa Diyos. Ang masasamang pulis na iyon ay nasa mga kamay rin ng Diyos, kaya’t wala silang anumang magagawa sa akin kung hindi iyon pinahintulutan ng Diyos. Dahil hindi pa rin ako nagsasalita, sinigawan ako ng isa sa kanila na nanggagalaiti, “Bubugbugin ka namin hanggang sa mamatay ka sa mismong araw na ito kung hindi ka magsasalita!” Habang sinasabi ito, umatras siya ng ilang hakbang, binilog ang kamao, diretsong sumugod sa akin nang may mabangis na ningning sa mga mata, at isinuntok ang kamao sa mismong dibdib ko. Bumagsak ako sa sahig nang una ang ulo at matagal-tagal na hindi nakahinga. Parang nadurog ang lahat ng lamang-loob at mga buto ko, at parang binunot ng mga plais ang puso ko. Hindi ako naglakas-loob na huminga nang masyadong malalim dahil sa sakit. Nasa sahig ang ulo ko at namawis ang buong katawan ko. Gusto kong mag-iiyak pero hindi ko magawa iyon—pakiramdam ko ay may nakabara sa lalamunan ko. Gusto kong umiyak, pero ayaw tumulo ng mga luha ko. Sa sandaling iyon, pakiramdam ko talaga ay mas mabuti pa ang kamatayan kaysa roon. Nanghina ako, pakiramdam ko ay naabot ko na ang pisikal na hangganan ko, at naisip ko na kung patuloy nila akong bubugbugin nang ganoon, mas makabubuti pang mamatay na lang at matapos na iyon. Tapos ay titigilan na nila ang pagtatanong at pagpapahirap sa akin, at makakalaya na ako. Pinag-isipan kong magsabi ng isang maliit na bagay sa kanila, pero alam ko na kapag pinagbigyan ko sila nang kaunti, sobra-sobra pa ang hihingin nila, at lalo lang nila akong tatanungin nang mas mabagsik. Hindi: Anuman ang mangyari, hindi ko pwedeng pagtaksilan ang mga kapatid at iparanas sa kanila ang ganoong klase ng pagpapahirap. Tahimik akong tumawag para sa proteksyon ng Diyos. Sa sandaling iyon ay malinaw na malinaw na pumasok sa isip ko ang isang siping mula sa mga salita Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Ipinaalala sa akin ng mga salita ng Diyos sa tamang oras na hindi palalagpasin ng Kanyang matuwid na disposisyon ang anumang paglabag ng tao. Nasusuklam ang Diyos, napopoot Siya roon sa mga nagtataksil sa Kanya, at ang ganoong klase ng tao ay magdaranas ng walang hanggang kaparusahan, sa katawan at kaluluwa. Sa lahat ng taon ng aking pananampalataya, natamasa ko nang husto ang pag-ibig ng Diyos at panustos ng Kanyang mga salita, at ngayon na panahon na para tumayo akong saksi para sa Diyos, hindi ba’t hindi naman makatarungan na pagtaksilan ko Siya para sakim akong makakapit sa buhay? Hindi ako magiging karapat-dapat na maging tao! Kaya’t sumumpa ako na kahit mangahulugan iyon ng kamatayan ko, hindi ako magiging isang Judas. Hindi ko pagtataksilan ang Diyos, bagkus ay talagang magbibigay ako ng patotoo!

Noon ay bigla akong sinipa ng masamang kapitan habang sumisigaw siya ng, “Tumayo ka! Huwag kang magpatay-patayan, bwisit!” Pero wala akong lakas para itayo ang sarili ko. Hinila akong patayo ng ilang pulis. Tuliro ako, blangko ang isip ko at umuugong ang ulo ko; napakasakit ng dibdib ko na natatakot akong huminga, at doble ang paningin ko sa paligid. Binabato pa rin nila ako ng mga tanong. Isang bugso ng galit ang bumalot sa akin at tinipon ko ang lahat ng lakas ko para sabihing, “Kung ganoon ay mamamatay na ako! Bugbugin niyo na lang ako hanggang sa mamatay ako!” Natahimik sila sa pagkabigla, bawat isa sa kanila ay nakatitig lang nang blangko sa akin. Alam kong ibinigay sa akin ng Diyos ang bugso ng lakas at lakas ng loob na iyon, at nagpasalamat ako sa Kanya sa aking puso. Ang una nilang plano ay palit-palitan nila akong tatanungin gamit ang pagpapahirap, pero pagkalipas ng alas singko ng hapon ay nakatanggap sila ng tawag mula sa Departamento ng Pampublikong Seguridad ng Probinsya na pinag-uulat sila tungkol sa resulta ng pagtatanong nila, kaya’t itinigil nila ang interogasyon. Sumasandal sa pader, paralisado akong naupo sa sahig, umiiyak sa pagpapasalamat sa Diyos. Ang pag-iingat sa akin ng Diyos ang nagpahintulot sa aking makatagal, kung hindi ay sa pisikal na kalagayan ko, matagal na akong namatay. Pagkatapos, umalis ang mga natitirang pulis maliban sa “maso” na pulis. Tiningnan niya ako at sinabing, “Tita, wala pa akong nasasaktang babae. Ikaw pa lang, at wala sa malalaki’t malalakas na lalaking iyon ang makakatagal sa tatlumpung suntok ko. Alam mo ba kung ilang beses na kitang nasuntok? Lagpas tatlumpung beses na. Wala sa hinagap ko na makakaya iyon ng babaeng nasa edad mo, at wala kang sinabi na kahit isang gusto naming malaman. Isang dekada na akong nasa pulisyang pangkrimen, at wala pa akong kasong nakukuwestyon na tulad mo.” Kinailangan kong magpasalamat sa Diyos nang marinig ko iyon. Ang hindi mamatay sa pambubugbog ay lubos na proteksyon ng Diyos.

Makalipas ang alas siete ng gabing iyon, ibinalik nila ako sa kulungan at binalaan ako, “Pagbalik mo roon ay hinding-hindi mo pwedeng sabihin kahit kanino na sinaktan ka namin. Kapag ginawa mo iyon, sa susunod na kuwestyunin ka namin ay magiging mas malala ang mangyayari.” Habang nagsasalita, kumuha sila ng tuwalya at pinunasan ang alikabok sa pantalon ko, inayos ang damit at buhok ko, at pagkatapos ay gumamit ng basang tuwalya para linisin ang mukha ko. Matapos akong ibalik sa selda, nagsinungaling sila sa mga guwardya, sinabi nilang masama ang pakiramdam ko dahil may umaatake akong sakit sa puso. Galit na galit ako. Talagang kasuklam-suklam sila at walang kahihiyan! Sa selda ko ay humiga ako sa kama ko, hindi makagalaw. Napakasakit ng anit ko na hindi ako naglakas-loob na hawakan ito at wala talaga akong naririnig sa kaliwang tainga ko. Masyadong maga ang bibig ko para ibuka at nangingitim ang mga pisngi ko. Punung-puno ng pasa ang buong katawan ko, ang mga hita ko, at may mga kitang-kitang asul na marka ng kamao sa dibdib ko. Nalinsad ang kaliwang balikat ko, kaya kinailangan ko iyong suportahan ng kanang kamay ko. Nakita sa isang pagsusuri kalaunan na maraming nabaling buto sa dibdib ko at mayroon din akong nabaluktot na gulugod. Natakot akong humiga nang patag at lalo na na umupo mula sa pagkakahiga; parang sinasaksak ng mga piraso ng salamin ang puso at dibdib ko sa paghinga ko nang malalim. Nababawasan nang kaunti ang sakit ng mabagal na pagbuga ng hangin. Nang makita ng doktor ng kulungan na nasa ganoon akong kalagayan, sinabihan niya ang mga presong magbabantay sa gabi na tingnan-tingnan ang ilong ko kada dalawang oras, para makita kung humihinga pa ako. Kapag pumapasok ang mga pulis ng bilangguan tuwing umaga, ang una nilang itinatanong ay kung namatay na ako o hindi pa. Dalawang magkasunod na araw akong hindi kumain o uminom at akala ng lahat ng nasa selda ay imposibleng mabuhay ako. Narinig kong mahinang-mahinang nag-uusap ang dalawang presong nagbabantay sa gabi. Sabi ng isa sa kanila, “Hindi nila siya ipinagagamot ni sinasabihan ang pamilya niya. Palagay ko’y naghihintay lang siya ritong mamatay.” Sabi ng isa, “Sinabi ng pulis ng bilangguan na ang mga mamamatay-tao, arsonista, at babaeng bayaran ay pwedeng magbayad lahat para makalaya, ang mga mananampalataya lang ng Makapangyarihang Diyos ang hindi makalalabas. Ilang araw na lang ang itatagal ng buhay niya.” Napakasama na marinig silang sinasabi ang mga bagay na tulad noon. “Talaga bang mamamatay ako rito sa ganitong paraan? Hindi ko pa rin nakikita ang maluwalhating araw ng Diyos. Kung mamamatay ako sa lugar na ito, hindi iyon malalaman ng mga kapatid, at pati na rin ng anak ko.” Napuno ako ng kalungkutan nang maisip ko ang anak ko, at hindi ko na mapigilang umiyak. Naroon sa bingit ng kamatayan, wala ako ni isang pamilya, ni isang kapatid na katabi. Habang lalo ko iyong iniisip ay mas nasasaktan ako, at ang tanging magagawa ko ay tumawag sa Diyos. Tapos ay narinig kong sinabi ng dalawang preso, “Paano kung mamatay nga talaga siya rito?” Na sinagot ng isa pa, “Kuhanin mo kung aling kobre kama ang pinakamarumi at pinakasira-sira, balutin siya niyon, tapos ay ihagis siya sa isang hukay at ilibing.” Talagang nanghina ang loob ko nang marinig ito. Hindi na ito kinakaya ng katawan ko, at idagdag pa ang matinding emosyonal na paghihirap at kalungkutan, lalo akong nakadama ng pananakit ng puso—pakiramdam ko ay mas mabuti pa ang kamatayan kaysa roon. Hindi ko alam kung ano ang sasabihin ko sa Diyos, kaya’t agad na lang akong tumawag sa Diyos, “Diyos ko, iligtas Mo po ako! Pakiusap tulungan Mo po ako! Bigyan Mo po ako ng pananampalataya at lakas ng loob para mapagtagumpayan ko po ito. O Diyos ko, hindi ko alam kung ano ang mangyayari pagkatapos nito, pero alam ko po na ang buhay at kamatayan ko ay nasa Iyong mga kamay.” Sa sandaling iyon ay biglang pumasok sa isip ko ang isang sipi mula sa mga salita ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Talagang lumakas ang loob ko, at pakiramdam ko ay nasa tabi ko ang Diyos Mismo, pinagagaan ang loob ko at hinihikayat akong magpatuloy. Naisip ko rin ang lahat ng banal sa mga kapanahunan na pinatay alang-alang sa pagpapalaganap ng ebanghelyo ng Diyos, at kahit sa kasalukuyan, napakaraming kapatid ang nagbuwis ng kanilang buhay para ipalaganap ang ebanghelyo ng kaharian ng Diyos. Ang mga kamatayan nila ay may kahulugan at kabuluhan, at inaalala sila ng Diyos. Inaresto ako dahil sa pananampalataya sa Diyos at paggawa ng tungkulin ko. Kahit na usigin ako hanggang sa mamatay ako, alang-alang iyon sa pagiging matuwid at isa iyong maluwalhating bagay. Kung mabuhay o mamatay man ako sa araw na iyon, tatayo akong saksi para sa Diyos, at kahit pa mamatay nga ako, hindi magiging walang kabuluhan ang buhay ko. Sa kaisipang ito ay naging kalmadong-kalmado ako, at hindi na masyadong malungkot o walang magawa. Muli akong nagdasal: “Diyos ko, nagbabadya po ang pangitain ng kamatayan sa aking harapan. Kung darating nga iyon, handa po akong magpasakop sa Iyong mga pagsasaayos. Kung malalagpasan ko ito, gagawin ko pa rin ang tungkulin ng isang nilikha para bigyang-lugod Ka. Ganap kong ibibigay sa Iyo ang aking sarili at magiging dedikado hanggang sa huli.” Nakaramdam ako ng kapayapaan pagkatapos ng panalanging iyon. Hindi na ako napigilan ng mga isipin tungkol sa kamatayan at humupa na rin ang sakit ng katawan ko. Nalagpasan ko ang isang araw sa ganoong paraan, tapos ay ang pangalawang araw, at pagkatapos ay ang pangatlo…. Hindi pa rin ako namamatay! Alam na alam ko sa kaibuturan ko na ang lahat ng ito ay biyaya at proteksyon ng Diyos.

Makalipas ang tatlong araw ay kinuha ako ng mga taong mula sa Pambansang Brigada ng Seguridad para sa karagdagang pagtatanong. Narinig kong tinatawag ng pulis ng bilangguan ang pangalan ko bago pa bumukas ang pinto ng selda. Napakalubha ng kalagayan ko noon, at sa sandaling marinig iyon ng mga preso, lahat sila ay nagsimulang maghiyawan, nagtatayuan at sabay-sabay na nagsisigawan, nagsasabi sila ng mga bagay na tulad ng, “Ganito na ang kalagayan niya pero kukuwestyunin niyo pa siya? Napakalulupit ninyo. Kinukuha ninyo siya para kuwestyunin gayong binugbog na siya hanggang sa magkaganito?” May kulang-kulang animnapung tao roon sa loob, at mahigit sa kalahati sa kanila ang nagsasalita para sa akin, galit na galit. Nagkagulo ang buong selda. Nang makita ito, nagpasya ang mga pulis na huwag na ako kuwestyunin. Naantig ako hanggang sa punto na naluha ako, labis na nagpapasalamat sa proteksyon ng Diyos. Kalaunan, kahit ang pinunong preso ay nagsabing, “Dalawang taon na akong nandito at ngayon lang ako nakakita ng ganoon.” Alam kong gumagawa ang Diyos nang lingid sa kaalaman ng tao para bantayan ako, nagsasaayos ng mga tao, mga pangyayari, at mga bagay para tulungan ako at pahintulutan akong makaiwas sa dagok na iyon. Nagpasalamat ako sa Diyos!

Sa ilang panahon, namimilipit sa sakit ang buong katawan ko na hindi ako makatulog sa gabi, kaya’t pinagninilayan ko ang mga salita ng Diyos. Minsan ay naisip ko ang isang awit na pinamagatang “Ang Pagmamahal ni Pedro sa Diyos” na tungkol sa pagdarasal ni Pedro sa Diyos noong nasa pinakamababang punto siya ng buhay niya: “O Diyos! Kahit anong panahon at saan mang dako, alam Mong lagi Kitang naaalaala. Kahit anong panahon at saan mang dako, batid Mong nais Kitang ibigin, ngunit ang aking tayog ay napakaliit, ako ay masyadong mahina at walang kapangyarihan, ang aking pag-ibig ay masyadong nalilimitahan, at ang aking katapatan sa Iyo ay masyadong maliit. Kung ihahambing sa Iyong pag-ibig, hindi ako nararapat para mabuhay. Nais ko lamang hilingin na ang aking buhay ay hindi mawalan ng kabuluhan, at hindi ko lamang masusuklian ang Iyong pag-ibig, kundi, higit pa rito, maaari kong ilaan sa Iyo ang lahat-lahat nang mayroon ako. Kung mapasasaya Kita, bilang isang nilalang, magkakaroon ako ng payapang isipan at hindi na hihiling nang higit pa. Bagama’t ako ay mahina at walang kapangyarihan ngayon, hindi ko malilimutan ang Iyong mga payo, at hindi ko malilimutan ang Iyong pag-ibig” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Labis na nakaaantig ang awiting iyon para sa akin. Sa buong karanasan ng walang awang pagpapahirap, sa tuwing magdarasal at sasandig ako sa Diyos kapag nanghihina at nasasaktan ako, binibigyang-liwanag at pinapatnubayan Niya ako ng Kanyang mga salita at nagbubukas Siya ng daan palabas para sa akin. Nanatili ang Diyos sa tabi ko, binabantayan at pinuprotektahan ako. Ipinakita sa akin ng pagdanas ng ganoong klase ng kapaligaran ang walang hanggang kapangyarihan at pamamahala ng Diyos, at pagkatapos ay lumago ang pananampalataya ko sa Diyos. Tunay ko ring nakita ang malademonyong diwa ng paglaban sa Diyos at pagwasak sa mga tao ng malaking pulang dragon—taos-puso ko itong tinanggihan at tinalikuran, at ibinaling ang puso ko sa Diyos. Iniligtas ako ng Diyos mula sa mga pwersa ni Satanas sa praktikal na mga paraan. Puno ng pagpapasalamat sa Diyos, ipinagdasal ko na mabuhay o mamatay man ako, nakahanda akong ibigay ang buong buhay ko sa Kanya at tanggapin kung anuman ang isaayos Niya. Kahit na mangahulugan iyon ng kamatayan ko, susunod ako sa Diyos hanggang sa pinakawakas! Mula sa sandaling iyon, nararamdaman ko sa kaibuturan ng aking puso na makakaya kong wala ang lahat—ang hindi ko makakaya ay ang mapalayo sa Diyos. Habang pinag-iisipan ko ang mga salita ng Diyos, nadarama kong napapalapit ang puso ko sa Kanya. Sa ilalim ng pag-aalaga at proteksyon ng Diyos, napakabilis na humupa ng pamamaga ng mga sugat ko, hindi na ganoon kasakit ang puso ko kapag humihinga ako, at pagkalipas ng isang linggo ay nakalalakad na ako sa pamamagitan ng pagkapit ko sa pader. Namangha ang lahat ng nasa kulungan, sinasabing, “Tingnan ninyo iyan, malamang ay sa tunay na Diyos siya sumasampalataya!” Alam kong ang lahat ng iyon ay dahil sa malakas na kapangyarihan ng Diyos, at ibinalik Niya ako mula sa bingit ng kamatayan at binigyan ng ikalawang buhay. Taos-puso akong nagpasalamat sa pagliligtas ng Diyos sa akin!

Makalipas ang apat na buwang pagkakakulong sa bilangguan, sinintensyahan ako ng Partido Komunista ng isang taon ng muling pagtuturo sa pamamagitan ng pagtatrabaho dahil sa paggambala sa kaayusan ng lipunan. Nang palabasin na ako, binalaan ako ng mga pulis, “Kung maaaresto ka dahil sa iba pang aktibidad ng relihiyon, mabigat ang sintensyang makukuha mo.” Pero hindi nila ako napigilan. Nagdasal ako sa Diyos sa aking puso, “Gaano man katinding paniniil o paghihirap ang harapin ko pagkatapos nito, susunod ako sa Iyo magpakailanman!”


36. Pakikinig sa Tinig ng Diyos at Pagsalubong sa Panginoon

Ni Louis, Timog Korea

Sabi ng Makapangyarihang Diyos: “Maraming taong walang pakialam sa sinasabi Ko, ngunit nais Ko pa ring sabihin sa bawat tinatawag na banal na sumusunod kay Jesus na, kapag nakita ng sarili ninyong mga mata si Jesus na bumababa mula sa langit sakay ng puting ulap, ito ang magiging pagpapakita sa publiko ng Araw ng katuwiran. Marahil ay magiging panahon iyon ng matinding katuwaan sa iyo, subalit dapat mong malaman na ang sandali na nasasaksihan mong bumababa si Jesus mula sa langit ay ang sandali rin ng pagbaba mo sa impiyerno para maparusahan. Iyon ang magiging panahon ng pagwawakas ng plano ng pamamahala ng Diyos at ito ay kung kailan ginagantimpalaan ng Diyos ang mabubuti at pinarurusahan ang masasama. Sapagkat magwawakas na ang paghatol ng Diyos bago pa makakita ng mga tanda ang tao, kung kailan mayroon lamang pagpapahayag ng katotohanan. Yaong mga tumatanggap sa katotohanan at hindi naghahanap ng mga tanda, at sa gayon ay napadalisay na, ay nakabalik na sa harap ng luklukan ng Diyos at nakapasok na sa yakap ng Lumikha. Yaon lamang mga nagpupumilit sa paniniwala na ‘Ang Jesus na hindi nakasakay sa puting ulap ay isang huwad na Cristo’ ang sasailalim sa walang-hanggang kaparusahan, sapagkat naniniwala lamang sila sa Jesus na nagpapakita ng mga tanda, ngunit hindi kinikilala ang Jesus na nagpapahayag ng matinding paghatol at nagpapalabas ng tunay na daan at buhay. Kaya nga maaari lamang silang harapin ni Jesus kapag hayagan Siyang nagbabalik sakay ng puting ulap” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Ipinahahayag ng mga salita ng Diyos na ang pinakamalaking pagkakamali ng mga nananalig sa pagsalubong sa Panginoon ay ang pagkapit sa mga salita ng Bibliya at paghihintay sa Kanyang bumalik sakay ng isang ulap gaya ng nasa imahinasyon nila. Kahit na narinig na nilang nagbalik na Siya, na nagpapahayag Siya ng mga katotohanan at gumagawa ng gawain ng paghatol sa mga huling araw, hindi sila nagsisiyasat o sumusubok na pakinggan ang tinig ng Diyos. Bunga nito, napapalampas nila ang kanilang pagkakataon na madala ng Panginoon sa kaharian ng langit. Kapag dumating ang araw na nakikita ng mga tao ang Panginoong Jesus na bumababa sakay ng ulap, nagawa na ang gawain ng paglilinis at pagliligtas sa sangkatauhan ng Diyos. Sila’y parurusahan, tatangis at magngangalit ang kanilang mga ngipin. Ang pagkapit sa kanilang sariling mga kuru-kuro at imahinasyon nang hindi hinahanap ang katotohanan o nakikinig sa tinig ng Diyos ay napakamapanganib! Dahil pinanghawakan ko ang ganitong klase ng mga kuru-kuro at imahinasyon, muntikan ko nang mapalampas ang pagkakataon kong masalubong ang Panginoon.

Isa akong dating mangangaral sa isang bahay-iglesia. Pagdating ng taong 1996, nakaramdam ako ng kahungkagan at hindi makakuha ng anumang panustos, kaya nagbiyahe ako nang madalas para makinig sa ibang mga sermon. Isang beses, narinig ko ang isang tao na nagsabi na pinatototohanan ng Kidlat ng Silanganan na nagbalik na sa katawang-tao ang Panginoong Jesus, na nagpapahayag Siya ng mga katotohanan at gumagawa ng gawain ng paghatol sa mga huling araw, at ang ilang kapatid ay sumali na sa Kidlat ng Silanganan. Nabigla talaga ako, at naisip ko, “Nagbalik na ang Panginoon? Paano iyon nangyari? Sabi sa Bibliya: ‘Kayong mga lalaking taga-Galilea, bakit kayo’y nakatayong nakatingala sa langit? Ang kaparehong Jesus na ito, na kinuha mula sa inyo patungong langit, ay paparitong gaya rin ng inyong nakitang pagparoon Niya sa langit’ (Mga Gawa 1:11). Ang Panginoon ay dapat bumalik bilang Kanyang muling nabuhay na espirituwal na katawan sakay ng ulap, na hayagang nagpapakita sa atin. Dahil hindi pa tayo nakakita ng ganoon, paano masasabi ninuman na nagbalik na Siya? Ang bahaging iyon tungkol sa gawain ng paghatol ng Diyos sa katawang-tao ay lalong hindi kapani-paniwala.” Kaya hindi ako nakinig o nagsiyasat sa mga sermon ng Kidlat ng Silanganan.

Isang araw, si Brother Weston, na mula sa aming simbahan, ay nag-anyaya ng dalawang ibang mangangaral. Sinabi niya na may kaliwanagan daw ng Banal na Espiritu ang mga sermon nila, at matututo kaming lahat. Nasabik ako kaya inimbita ko ang ibang mga kapatid. Sa pagtitipon, sina Sister Leila at Zoe ay iniugnay ang Bibliya sa pagbabahagi nila tungkol sa kahulugan ng gawain ng Diyos sa Kapanahunan ng Kautusan at Biyaya, at ang misteryo ng mga pangalan ng Diyos. Tinalakay nila kung paano tayo nabubuhay sa masamang siklo ng pagkakasala at pangungumpisal, kung paano tayo naging marumi at tiwali, at hindi marapat na makita ang Panginoon. Sinabi rin nila na nagpropesiya ang Bibliya na hahatulan at lilinisin ng Panginoon ang sangkatauhan sa pagbalik Niya sa mga huling araw para lutasin ang makasalanang kalikasan natin. Sa ganoong paraan lang tayo makakalaya sa kasalanan at magiging nararapat sa kaharian ng langit. Tulad ng sinabi ng Panginoong Jesus: “Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan” (Juan 16:12–13). “Sapagkat hindi Ako naparito upang humatol sa sanlibutan, kundi upang iligtas ang sanlibutan. Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw” (Juan 12:47–48). Lubos na nakapagbigay-liwanag ang pagbabahagi ng mga kapatid. Hindi pa ako nakarinig ng pagbabahaging gaya nito sa aking sampung taong pananampalataya. Kinailangan kong marinig ang iba pa, kaya inimbita ko sila sa bahay para magbahagi pa. Isang gabi, sinabi ni Leila ang mga salita ng Makapangyarihang Diyos, “Dumadagundong ang Pitong Kulog—Nagpopropesiya na ang Ebanghelyo ng Kaharian ay Lalaganap sa Buong Sansinukob.” Pinatotohanan niya na nagbalik na ang Panginoong Jesus bilang Makapangyarihang Diyos, Cristo ng mga huling araw. Partkular na nang narinig kong binanggit ng mga salita ng Diyos ang “kumikidlat mula sa Silangan patungong Kanluran,” napagtanto kong Kidlat ng Silanganan ito. Nabigla ako at nadismaya rin. Paano nangyari iyon? Noon lang ako nakarinig ng nakapagbibigay-liwanag na sermong gaya nito sa loob ng maraming taon. Natuwa ako, iniisip na nahanap ko na ang gawain ng Banal na Espiritu at nakamit na sa wakas ang pagtustos ng buhay na tubig. Hindi ko inakala kahit kailan na ito ang Kidlat ng Silanganan! Nasusulat sa Bibliya na babalik ang Panginoon na sakay ng ulap at upang diretso Niya tayong madala sa langit. Paano nila nasabing nagbalik na sa katawang-tao ang Panginoon? Ayoko nang makinig pa. Kung hahayaan ko silang iligaw ako, naisip kong mawawalan ng saysay ang maraming taon ko ng pananampalataya. Gusto ko na silang paalisin sa bahay ko. Pero gayunpaman, matapos ang dalawang linggo na kasama sila, nakita kong mabuting pagkatao talaga ang isinasabuhay nila. Panahon ng taglamig noon, napakaginaw, at pasado hatinggabi na. Naisip ko na sobrang hindi makatao kung paaalisin ko na lang sila basta. Talagang hindi ko alam kung ano ang dapat kong gawin. Nagtatalo nang husto ang loob ko—hindi ko alam kung ano ang kalooban ng Diyos. Nagdahilan ako para makabalik sa kwarto ko kung saan ay lumuhod ako sa harap ng Panginoon sa panalangin: “O Panginoon, talagang meron pong liwanag ang pagbabahagi ng mga sister na ito, pero takot akong mailigaw. Talagang naguguluhan po ako. Hindi ko po alam kung ano ang gagawin ko. Panginoon, gabayan Mo po ako.” Pagkatapos magdasal, naalala kong itinuro ng Panginoong Jesus na tratuhin ang mga tao nang may pagmamahal. Hindi naaayon sa kalooban ng Diyos kung basta ko na lang sila paaalisin. Kahit na hinayaan ko silang manatili, napakahirap para sa akin na harapin ang dalawang sister na iyon. Alam kong nakakapagbigay ng kaliwanagan ang pagbabahagi nila at galing ito sa gawain ng Banal na Espiritu, pero ang ibinahagi nila na nagbalik na ang Diyos sa katawang-tao ay lubos na salungat sa mga sarili kong kuru-kuro. Naisip ko na maaari ko silang tanungin at tingnan kung ano ang sasabihin nila. Kaya tinanong ko sila: “Pinatototohanan ninyo na nagbalik na ang Panginoong Jesus sa katawang-tao. Hindi ko talaga ito matatanggap. Malinaw na nasusulat sa Bibliya: ‘Kayong mga lalaking taga-Galilea, bakit kayo’y nakatayong nakatingala sa langit? Ang kaparehong Jesus na ito, na kinuha mula sa inyo patungong langit, ay paparitong gaya rin ng inyong nakitang pagparoon Niya sa langit’ (Mga Gawa 1:11). Ang espirituwal na katawan ng Panginoong Jesus ang umakyat sa langit pagkatapos ng muling pagkabuhay Niya, kaya ang espirituwal na katawan Niya dapat ang magbalik sakay ng ulap sa Kanyang pagbalik. Paano ninyo nasasabing nagbalik na Siya sa katawang-tao?”

Mapagpasensyang tumugon si Leila, “Maraming propesiya sa Bibliya tungkol sa pagbabalik sa katawang-tao ng Panginoon. Sinabi ng Panginoong Jesus: ‘Sapagkat gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). ‘Kayo rin ay magsihanda; sapagkat paririto ang Anak ng tao sa oras na hindi ninyo iniisip’ (Mateo 24:44). ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito’ (Lucas 17:24–25). Sa mga propesiya ng Panginoong Jesus tungkol sa Kanyang pagbabalik, binanggit Niya nang ilang ulit ang ‘ang Anak ng tao ay darating,’ ‘ang pagparito ng Anak ng tao,’ at ‘ang Anak ng tao sa Kanyang kaarawan.’ Ang ‘ang Anak ng tao’ ay Siyang isinilang bilang tao at may normal na pagkatao. Kung Siya ay nasa espirituwal na anyo, hindi Siya matatawag na Anak ng tao. Nasa anyong espiritu ang Diyos na Jehova, kaya hindi Siya pwedeng tawaging Anak ng tao. Espiritu ang mga anghel, kaya hindi sila maaaring tawaging Anak ng tao. Tinawag na Cristo ang Panginoong Jesus, ang Anak ng tao, dahil Siya ay Espiritu ng Diyos na nagkatawang-tao, at Siya ang Anak ng tao na mayroong normal na pagkatao. Kaya nang sinabi ng Panginoong Jesus na ‘ang pagparito ng Anak ng tao’ at ‘ang Anak ng tao’y darating,’ tumutukoy ito sa pagbabalik ng Panginoon sa katawang-tao sa mga huling araw.”

Tapos, sinabi ni Zoe, “Nagpropesiya ang Panginoong Jesus tungkol sa Kanyang pagbabalik: ‘Datapuwat kailangan muna Siyang magbata ng maraming bagay at itakwil ng lahing ito.’ Nagpakita na ang Diyos at isinasagawa ang Kanyang gawain sa katawang-tao bilang ang Anak ng tao sa mga huling araw. Tulad lamang ng Panginoong Jesucristo, sa panlabas, ang hitsura Niya ay tulad ng isang karaniwang anak ng tao. Hindi Siya nakikilala ng mga tao bilang Cristo at tinatrato lang Siya bilang karaniwang tao. Ang mga nasa mundo ng relihiyon at ang mga kabahagi ng rehimen ni Satanas ay partikular din na sumasama sa pagkondena at paglaban kay Cristo ng mga huling araw. Perpekto nitong tinutupad ang propesiya ng Panginoon: ‘Datapuwat kailangan muna Siyang magbata ng maraming bagay at itakwil ng lahing ito.’ Kung katulad ito ng mga ideya ng tao at dumating ang Panginoon sa mga huling araw sa Kanyang espirituwal na anyo, maluwalhating nagpapakita na sakay ng isang ulap at hayagang ipinapakita ang Kanyang sarili sa lahat ng mga tao, magpapatirapa ang lahat ng tao sa harap Niya, yuyuko at sasambahin Siya, at walang lalaban sa Kanya. Kung gayon, paano matutupad ang propesiyang ito?”

Tumulong ito sa akin na maunawaan na kung direktang nagpakita ang Panginoon sa mga huling araw sa espirituwal Niyang anyo, ang lahat ng nakakita sa Kanya ay bubuwal sa lupa, at walang sinuman ang magtatangkang lumaban sa Kanya. Kung ganoon ang propesiyang: “Datapuwat kailangan muna Siyang magbata ng maraming bagay at itakwil ng lahing ito,” ay hindi maaaring matupad. Naisip ko kung paanong pinatototohanan ng Kidlat ng Silanganan na nagbalik na ang Panginoong Jesus at ang mundo ng relihiyon at ang pamahalaang CCP ay ginagawa ang lahat para labanan at kondenahin ito. Hindi ba’t tinutupad nito ang propesiya ng Panginoon na tatanggihan Siya ng henerasyong ito? Posible kayang ang Makapangyarihang Diyos ay ang nagbalik na Panginoong Jesus? Ipinropesiya talaga sa Bibliya ang pagdating ng Anak ng tao, pero mayroon pa ring ilang bagay na hindi ko nauunawaan. Sinabi rin ng Panginoon: “Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya” (Pahayag 1:7). Napaisip ako kung paano matutupad ang propesiyang iyon kung totoong nagbalik ang Panginoon sa katawang-tao bilang ang Anak ng tao. Kaya sinabi ko sa kanila ang tungkol sa kalituhan ko.

Ibinigay ni Leila ang pagbabahaging ito: “Matapat ang Panginoon. Ang bawat salita Niya ay matutupad. Mangyayari ito sa tamang panahon. Napakaraming mga biblikal na propesiya patungkol sa pagbabalik ng Panginoon. Bukod sa pagdating Niya sakay ng ulap, may mga propesiya rin tungkol sa pagkakatawang-tao Niya at pagdating nang palihim. Halimbawa, sinabi ng Panginoon: ‘At pagkahating gabi ay may sumigaw, “Narito, ang kasintahang lalaki! Magsilabas kayo upang salubungin Siya”’ (Mateo 25:6). ‘Ngunit tungkol sa araw at oras na yaon walang makakaalam, kahit ang mga anghel sa langit, kahit ang Anak, kundi ang Ama lamang’ (Mateo 24:36). At may propesiya sa Pahayag: ‘Narito, Ako’y pumaparitong gaya ng magnanakaw’ (Pahayag 16:15). Sa mga propesiyang bumabanggit ng ‘gaya ng magnanakaw,’ ‘pagkahating gabi ay may sumigaw,’ at ‘walang makakaalam,’ ang tinutukoy Niya ay ang pagbabalik Niya nang palihim. Nagbabalik ang Panginoon sa dalawang magkaibang paraan sa mga huling araw. Palihim Siyang nagkakatawang-tao bilang ang Anak ng tao, at hayagan din Siyang dumarating sakay ng ulap. Ibig sabihin, una Siyang dumarating sa katawang-tao sa palihim na paraan upang magpahayag ng katotohanan at hatulan at linisin ang sangkatauhan, at gumawa ng isang grupo ng mananagumpay bago ang mga sakuna. Sa sandaling matapos ng Diyos sa katawang-tao ang Kanyang gawain ng pagliligtas sa sangkatauhan nang palihim, mangyayari na ang mga sakuna at gagantimpalaan Niya ang mabuti at parurusahan ang masama. Saka lang hayagang darating ang Diyos na sakay ng ulap, inihahayag ang Kanyang sarili sa lahat ng mga bansa at tao. Doon na lubos na matutupad ang propesiya ng hayagang pagdating ng Panginoon. Ang lahat ng tumatanggap sa gawain ng paghatol ng Makapangyarihang Diyos, na nalinis sa kanilang tiwaling disposisyon ang poprotektahan ng Diyos at ililigtas mula sa mga sakuna. Papasok sila sa kaharian ng Diyos. Pero ang mga tumatanggi sa gawain ng Makapangyarihang Diyos sa mga huling araw, na ginagawa ang lahat para labanan at kondenahin ito, ay parurusahan sa mga sakuna, tatangis at magngangalit ang kanilang mga ngipin. Ito ang tutupad sa propesiyang ito sa Pahayag: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7).” Tapos, binasa niya ang isang sipi ng mga salita ng Makapangyarihang Diyos para sa akin: “Maraming taong walang pakialam sa sinasabi Ko, ngunit nais Ko pa ring sabihin sa bawat tinatawag na banal na sumusunod kay Jesus na, kapag nakita ng sarili ninyong mga mata si Jesus na bumababa mula sa langit sakay ng puting ulap, ito ang magiging pagpapakita sa publiko ng Araw ng katuwiran. Marahil ay magiging panahon iyon ng matinding katuwaan sa iyo, subalit dapat mong malaman na ang sandali na nasasaksihan mong bumababa si Jesus mula sa langit ay ang sandali rin ng pagbaba mo sa impiyerno para maparusahan. Iyon ang magiging panahon ng pagwawakas ng plano ng pamamahala ng Diyos at ito ay kung kailan ginagantimpalaan ng Diyos ang mabubuti at pinarurusahan ang masasama. Sapagkat magwawakas na ang paghatol ng Diyos bago pa makakita ng mga tanda ang tao, kung kailan mayroon lamang pagpapahayag ng katotohanan. Yaong mga tumatanggap sa katotohanan at hindi naghahanap ng mga tanda, at sa gayon ay napadalisay na, ay nakabalik na sa harap ng luklukan ng Diyos at nakapasok na sa yakap ng Lumikha. Yaon lamang mga nagpupumilit sa paniniwala na ‘Ang Jesus na hindi nakasakay sa puting ulap ay isang huwad na Cristo’ ang sasailalim sa walang-hanggang kaparusahan, sapagkat naniniwala lamang sila sa Jesus na nagpapakita ng mga tanda, ngunit hindi kinikilala ang Jesus na nagpapahayag ng matinding paghatol at nagpapalabas ng tunay na daan at buhay. Kaya nga maaari lamang silang harapin ni Jesus kapag hayagan Siyang nagbabalik sakay ng puting ulap. Masyado silang sutil, masyadong tiwala sa kanilang sarili, masyadong mapagmataas. Paano gagantimpalaan ni Jesus ang gayong kababang-uri? Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagsumpa. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas, kundi isang taong sumusunod sa patnubay ng Banal na Espiritu at nananabik at naghahanap sa katotohanan; sa ganitong paraan lamang kayo makikinabang” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa).

Biglang namulat ang mga mata ko. Nakita kong may mga yugto ang pagbabalik ng Panginoon. Una, nagkakatawang-tao Siya, at nagsasalita at gumagawa nang palihim, at pagkatapos, dumarating Siya nang hayagan sakay ng ulap, nagpapakita sa lahat ng tao. Nakita kong nilimitahan ko ang pagdating ng Panginoon sa huling paraan lamang dahil sa mga kuru-kuro ko at mga haka-haka. Ang ideya na hindi siya maaaring dumating sa katawang-tao ay mali. Hindi ko ito dapat patuloy na igiit. Naisip ko ang mga salitang ito ng Panginoon Jesus: “Sapagkat ang bawat humihingi ay tumatanggap; at ang humahanap ay nakasusumpong; at ang tumutuktok ay pinagbubuksan” (Mateo 7:8). Ngayong nahaharap sa pagbabalik ng Panginoon, kailangan kong magkaroon ng may-takot-sa-Diyos na puso at seryosong nagsisiyasat dito para maabot ang kalooban ng Panginoon. Kung hindi, siguro ay aalisin ako ng Panginoon!

Tapos tinanong ko sila, “Yamang nagkakatawang-tao muna ang Panginoon para gumawa nang palihim sa Kanyang pagbabalik, papaano tayo nakakasiguro na ang Makapangyarihang Diyos ang Diyos na nagkatawang-tao, ang Cristo ng mga huling araw?” Napakasayang sumagot ni Leila, “Sa loob ng ilang libong taon, walang sinumang nakaunawa sa mga hiwaga, sa mga katotohanan kung ano ang pagkakatawang-tao at kung paano natin makikilala ang Diyos sa katawang-tao. Ibinunyag ngayon ng Makapangyarihang Diyos ang mga misteryo at katotohanang ito sa atin.” Tapos binasa niya ang ilang sipi ng mga salita ng Makapangyarihang Diyos sa akin: “Ang ‘pagkakatawang-tao’ ay ang pagpapakita ng Diyos sa katawang-tao; gumagawa ang Diyos sa gitna ng nilikhang sangkatauhan sa larawan ng katawang-tao. Kaya para magkatawang-tao ang Diyos, kailangan muna Siyang magkaroon ng katawang-tao, katawang-taong may normal na pagkatao; ito ang pinakapangunahing kinakailangan. Sa katunayan, ang implikasyon ng pagkakatawang-tao ng Diyos ay na ang Diyos ay buhay at gumagawa sa katawang-tao, na ang Diyos sa Kanyang pinakadiwa ay nagkatawang-tao, naging isang tao” (Ang Salita, Vol. I. Ang Pagpapakita at Gawain ng Diyos. Ang Diwa ng Katawang-taong Tinatahanan ng Diyos). “Ang pagkakatawang-tao ay nangangahulugan na ang Espiritu ng Diyos ay nagiging isang tao, ibig sabihin, ang Diyos ay nagiging tao; ang gawaing ginagawa ng tao ay ang gawain ng Espiritu, na nagiging totoo sa katawang-tao, ipinapahayag ng tao. Walang sinuman maliban sa laman ng Diyos ang makakatupad sa ministeryo ng nagkatawang-taong laman ng Diyos; ibig sabihin, tanging ang nagkatawang-taong laman ng Diyos, ang normal na pagkataong ito—at wala nang iba—ang maaaring magpahayag ng banal na gawain” (Ang Salita, Vol. I. Ang Pagpapakita at Gawain ng Diyos. Ang Diwa ng Katawang-taong Tinatahanan ng Diyos). “Tinatawag na Cristo ang Diyos na nagkatawang-tao, at si Cristo ay ang katawang-taong isinuot ng Espiritu ng Diyos. Hindi katulad ng sinumang tao sa laman ang katawang-taong ito. Ang kaibhang ito ay dahil hindi sa laman at dugo si Cristo; Siya ay ang pagkakatawang-tao ng Espiritu. Siya ay kapwa may normal na pagkatao at ganap na pagka-Diyos. Hindi taglay ng sinumang tao ang pagka-Diyos Niya. Ang normal na pagkatao Niya ang nagpapanatili sa lahat ng normal na gawain Niya sa katawang-tao, habang isinasakatuparan ng pagka-Diyos Niya ang gawain ng Diyos Mismo” (Ang Salita, Vol. I. Ang Pagpapakita at Gawain ng Diyos. Ang Diwa ni Cristo ay ang Pagsunod sa Kalooban ng Ama sa Langit). “Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pagpapahayag ng Diyos. Dahil ang Diyos ay naging tao, ilalahad Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban siya ng buhay, at ituro ang daan para sa kanya. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan itong matukoy batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang sagot ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspeto), sa halip na sa panlabas na anyo. Kung ang susuriin lamang ng tao ay ang Kanyang panlabas na anyo, at dahil dito ay hindi napansin ang Kanyang diwa, ipinapakita niyan na ang tao ay mangmang at walang alam” (Ang Salita, Vol. I. Ang Pagpapakita at Gawain ng Diyos. Paunang Salita).

Nagpatuloy si Leila sa kanyang pagbabahagi matapos basahin ang mga salita ng Makapangyarihang Diyos: “Si Cristo ay ang Diyos sa katawang-tao. Siya ang Espiritu ng Diyos na may katawan at naging isang karaniwang tao, gumagawa at bumibigkas ng salita kasama ng tao. Ang nagkatawang-taong Diyos ay kamukha ng isang karaniwang tao, hindi mataas o mahiwaga. Taglay Niya ang lahat ng katwiran, pag-iisip, at emosyon ng isang normal na tao. Siya ay kumakain, natutulog, at nagsusuot ng damit tulad ng isang karaniwang tao, at Siya ay naninirahang kasama ng mga tao at nakikipag-ugnayan sa kanila sa napakatotoong paraan. Pero bukod sa karaniwang pagkatao, nagtataglay rin Siya ng isang banal na diwa, na wala sa mga tao. Ito ang dahilan kaya kayang gawin ni Cristo ang sariling gawain ng Diyos. Kaya Niyang tapusin ang lumang panahon at magsimula ng bago. Ang diwa Niya ay ang katotohanan, ang daan, at ang buhay. Kaya Niyang ipahayag ang katotohanan, at gabayan at suportahan ang mga tao anumang lugar, anumang oras—kaya Niya tayong bigyan ng landas sa pagsasagawa. Nakakapagbunyag din si Cristo ng mga misteryo, nakakapagpahayag ng disposisyon ng Diyos, ng kung ano ang mayroon at kung ano Siya, at ng kanyang pagiging makapangyarihan at karunungan. Kayang tuparin ng mga salita ni Cristo ang lahat. Walang tao ang makakagawa nito. Katulad ang hitsura ng Panginoong Jesus sa isang karaniwang tao, pero meron Siyang banal na diwa. Ang pagpapakita at gawain Niya ang nagsimula ng Kapanahunan ng Biyaya at tumapos sa Kapanahunan ng Kautusan. Nagpahayag Siya ng katotohanan, nagbigay sa atin ng daan ng pagsisisi, at pinatawad ang ating mga kasalanan. Siya ay mapagparaya at mapagpasensya, at sinabihan tayo na magpatawad nang makapitongpung pitong beses. Ipinakita Niya ang maawaing disposisyon at ang mapagmahal na kabaitan ng Diyos. Nagpakita rin Siya ng maraming tanda at kababalaghan habang gumagawa Siya, gaya ng pagpapagaling sa bulag, pagpapalakad sa lumpo, pagpapakalma ng karagatan sa pamamagitan ng isang salita, pagpapabangon sa patay, pagpapakain ng 5,000 tao gamit ang limang tinapay at dalawang isda, at marami pang iba. Ganap nitong inihayag ang awtoridad at kapangyarihan ng Diyos. Ang gawain at mga salita ng Panginoong Jesus at ang disposisyong ipinahayag Niya ay sapat na katibayan na talagang Siya ang Diyos sa katawang-tao. Ang Diyos lang ang nakakapagpahayag ng katotohanan, may kakayahang tapusin ang lumang kapanahunan at nakakapagsimula ng bagong kapanahunan, nakakapagpahayag sa disposisyon ng Diyos at ang karunungan ng Kanyang gawain. Maliban kay Cristo, wala nang makakapagpahayag ng katotohanan, makapagpapahayag kung ano ang mayroon ang Diyos at kung ano ang Diyos, o makakukumpleto sa sariling gawain ng Diyos. Sa ganitong paraan natin matutukoy kung talagang ang Makapangyarihang Diyos ang Diyos sa katawang-tao, ang Cristo ng mga huling araw. Hindi ito batay sa Kanyang hitsura, kung sa anong uri ng pamilya Siya isinilang, ano ang katayuan Niya sa lipunan, o kung Siya ay may anumang kasikatan. Walang mahalaga sa mga ito. Ang pinakamahalaga ay ang paghahanap at pagsisiyasat sa gawain at mga salita ng Makapangyarihang Diyos, tinitingnan kung ipinapahayag Niya ang katotohanan at disposisyon ng Diyos, kung ginagawa Niya ang gawain ng Diyos para mailigtas ang sangkatauhan, kung gayon kahit na mukhang napakakaraniwan Niya at walang anumang partikular na katayuan o kapangyarihan, at sa kabila ng mga pagkondena at pagtanggi ng mga tao, Siya ang Diyos sa katawang-tao. Siya si Cristo.”

Sa pamamagitan ng pagbabahagi niya, mas naunawaan kong ang Diyos sa katawang-tao ay nakakapagpahayag ng katotohanan at nakakagawa ng gawain ng Diyos. Iyon lamang ang tanging batayan sa pagtukoy kung ang isang tao ay si Cristo. Ipinagpatuloy ni Zoe ang pagbabahagi: “Sa pagkumpirma kung ang Makapangyarihang Diyos ang Diyos sa katawang-tao, hindi tayo maaaring tumingin lang sa hitsura. Dapat tayong makatiyak mula sa mga salita Niya, sa Kanyang gawain, at sa disposisyong ipinapahayag Niya. Sa mga huling araw, ipinapahayag ng Makapangyarihang Diyos ang mga katotohanan at ginagawa ang gawain ng paghatol mula sa sambahayan ng Diyos sa pundasyon ng gawain ng pagtubos ng Panginoong Jesus. Tinapos Niya ang Kapanahunan ng Biyaya at sinimulan ang Kapanahunan ng Kaharian. Milyun-milyong salita na ang binigkas ng Makapangyarihang Diyos. Inilantad Niya ang misteryo ng anim na libong taong plano ng pamamahala ng Diyos, ang misteryo ng Kanyang tatlong yugto ng gawain, ang misteryo ng pagkakatawang-tao ng Diyos, at ang napapaloob na kuwento ng Bibliya. Inihayag Niya kung paano ginagawang tiwali ni Satanas ang sangkatauhan, kung paano sila inililigtas ng Diyos, kung paano ginagawa ng Diyos ang gawain ng paghatol at paglilinis ng mga tao sa mga huling araw, kung paano Niya pinaghihiwa-hiwalay ang mga tao ayon sa uri nila at itinatakda ang katapusan at hantungan ng mga tao, at iba pa. Ipinapahayag ng Makapangyarihang Diyos ang disposisyon Niyang higit sa lahat ay matuwid, hinahatulan at inilalantad ang satanikong kalikasan nating lumalaban sa Diyos at ang mga tiwali nating disposisyon. Ipinapakita Niya sa atin ang landas para maitakwil ang kasalanan at malinis rin.” Ibinahagi rin ni Zoe ang sarili niyang karanasan nang mahatulan at makastigo siya sa pamamagitan ng mga salita ng Diyos. Sabi niya, “Hindi ko nakita kung gaano ako kayabang, kamakasarili, at katuso hanggang sa hinatulan, kinastigo, sinubok, pinino, iwinasto at tinabasan ako gamit ang mga salita ng Diyos. Nanampalataya ako at ginugol ang aking sarili sa Diyos, pero nagkakasala pa rin ako at lumalaban sa Diyos sa lahat ng oras dahil sa aking satanikong kalikasan. Halimbawa, lagi kong gustung-gusto magpakitang-gilas at tingalain ng mga tao. Mapagmataas kong pinagagalitan ang iba at ipinagagawa sa kanila ang sinabi ko. Nagsinungaling ako at nanlinlang ng iba upang protektahan ang sarili kong reputasyon at katayuan. Bukod dito ay marami pang iba. Sa pamamagitan ng paghatol at pagkastigo ng mga salita ng Diyos, nakita ko na namumuhay ako batay sa aking satanikong disposisyon at ako ay lubos na walang wangis ng tao. Natanto ko rin na ang matuwid Niyang disposisyon ay hindi nagkukunsinti sa anumang pagkakasala at nagsimula akong magkaroon ng takot sa Kanya sa puso ko. Nagkaroon din ako ng pagsisisi at pagkamuhi sa sarili, at nagsimula akong magtuon sa pagsasagawa ng katotohanan para malutas ang aking satanikong disposisyon at tunay na nagsisi sa Diyos. Nagkaroon ng unti-unting pagbabago sa tiwaling disposisyon ko. Ang mga naisakatuparan ng gawain at mga salita ng Makapangyarihang Diyos ay sapat na para makasiguro tayo na Siya nga ang Diyos na nagkatawang-tao, na Siya ang Cristo ng mga huling araw.”

Naliwanagan ang puso ko dahil sa pagbabahagi ng mga sister. Nakita ko na ang susi sa pagkumpirma ng pagpapakita ng Anak ng tao, at ng pagkumpirma na Siya ang Cristo sa katawang-tao, ay ang makita kung naipapahayag Niya ang mga salita at disposisyon ng Diyos, at kung kaya Niyang isagawa ang pagtapos sa lumang kapanahunan at simulan ang panibago. Napakaraming katotohanan na ang ipinahayag ng Makapangyarihang Diyos at ginagawa Niya ang gawain ng paghatol at paglinis ng sangkatauhan. Sinimulan Niya ang Kapanahunan ng Kaharian at tinapos ang Kapanahunan ng Biyaya. Siguradong ang kahulugan niyon ay Siya si Cristo, ang nagbalik na Panginoon! Hindi ko naunawaan ang katotohanan noon. Bulag lang akong naghintay sa pagdating ng Panginoon na nasa espirituwal na anyo na sakay ng ulap at pagkatapos ay dadalhin ang mga nananalig paitaas sa kaharian ng langit, kaya hindi ako nag-abalang maghanap o magsiyasat nang narinig kong nagbalik na Siya. Muntik ko nang mapalagpas ang pagkakataon na muling makasama ang Panginoon. Napakahangal ko talaga!

Pagkatapos niyon, buong sigasig kong binasa ang mga salita ng Makapangyarihang Diyos. Marami akong nalamang katotohanan at misteryo na hindi ko naunawaan noon, at ganap na nakatiyak na ang Makapangyarihang Diyos ang nagbalik na Panginoong Jesus! Ibinahagi ko ang gawain ng Makapangyarihang Diyos sa mga huling araw sa mahigit na 100 kapatid na may kaugnayan sa akin. Nang mabasa nila ang mga salita Niya at narinig ang tinig Niya, naantig sila at nag-iyakan sa kaligayahan. Bumaling sila sa Makapangyarihang Diyos, at tinanggap ang gawain Niya sa mga huling araw, at dumalo sa piging ng Kordero!


37. Ang Nasa Likod ng Hindi Pagkakaroon ng Paninindigan

Ni Kelly, Timog Korea

Noong nakaraan, lubha akong walang kasanayan sa aking tungkulin. Sa tuwing gagawa ako ng video project, palagi ko itong binabagu-bago nang maraming beses. Seryosong nakaapekto ito sa pangkalahatang pagsulong ng gawain. Noong una, akala ko’y dahil ito sa kakulangan ko ng sariling mga opinyon—sa tuwing nagmumungkahi ang mga kapatid ko ng ilang rebisyon, hindi ko sinuri kung kailangan ang mga ito batay sa mga prinsipyo, at ginawa lamang ang anumang mga pagbabago na iminungkahi nila. Ang ilang mungkahi ay hindi masyadong makatwiran, na nagresulta sa paulit-ulit na paggawa. Kalaunan, matapos matabasan at maiwasto, at magnilay sa aking sarili ayon sa inihahayag ng salita ng Diyos, napagtanto kong may mga satanikong disposisyon at kasuklam-suklam na layunin sa likod ng kawalan ko ng paninindigan.

Iyon ay ilang buwan na ang nakalipas. Tapos, may ilang kapatid na mayabang at nag-aakalang mas matuwid sila kaysa sa iba, na laging iginigiit ang kanilang sariling mga pananaw at hindi matanggap ang mga mungkahi ng iba, na lubhang nakaapekto sa pagsulong ng gawain. Ilang beses nang nakipagbahaginan ang aming lider upang ilantad sila, ngunit hindi pa rin sila nagbago at tinanggal. Nang makita ko silang matanggal, lihim kong binalaan ang sarili ko, “Kapag bibigyan ako ng mga kapatid ng mga mungkahi sa hinaharap, hindi ko puwedeng igiit lang ang mga sarili kong pananaw.” Pagkatapos no’n, kapag nagbibigay ang lahat ng mga mungkahi para sa pagrerebisa ng isang video, halos lagi kong tinatanggap ang mga ito, kahit na ang ilan sa mga ito’y maliliit na isyu na hindi naman talaga kailangang baguhin. Sa totoo lang ay naisip ko na ang ilan sa mga mungkahing iyon ay hindi naaayon sa mga prinsipyo, at ang ilan ay napakawalang-saysay na isyu, pero nag-alala ako, “Kung hindi ko gagawin ang rebisyong ito, ano ang iisipin sa akin ng superbisor at mga kapatid ko? Iisipin ba nilang mayabang ako at hindi ko kayang tumanggap ng payo ng ibang tao? Kung bibigyan ko sila ng masamang impresyon na hindi ko kayang tumanggap ng katotohanan, napipinto na akong matanggal. At saka, hindi ako siguradung-sigurado sa mga opinyon ko. Kung mali ako at hindi gagawin ang kinakailangang pagbabago, kung matutuklasan ang problemang iyon pagkatapos ma-post online ang video, ako ang mananagot.” Matapos pag-isipan ito, upang makasiguro, tinanggap ko ang lahat ng mungkahi at gumawa ng bagong mga rebisyon. Minsan may iba’t ibang mungkahi para sa iisang isyu, kaya gumawa ako ng maraming bersyon at hiniling sa aking superbisor na magpasya kung alin ang pinakamaganda, o habang pinag-uusapan ng grupo namin ang gawain, tinalakay ko ito sa aking mga kapatid at sama-sama naming pinagdesisyunan. Naisip ko, “Ginawa ng aking superbisor at karamihan sa mga kapatid ang desisyong ito. Ito ang opinyon ng karamihan, kaya walang magiging malaking problema. Ito ang pinakasiguradong paraan. Kung may mangyayaring mali sa hinaharap, hindi lang ako ang may responsibilidad.” Minsan, nakatanggap ako ng maraming mungkahi, at hindi ako sigurado kung paano gagawin ang mga rebisyon, kaya hinanap ko ang superbisor at nagpatulong sa kanya na magdesisyon kung aling direksyon ang susundin. Minsan nakarinig ako ng napakaraming payo, at sa huli, hindi ko alam kung anong effect ang dapat ipresenta, na humantong sa hindi epektibong pagganap sa tungkulin. Sa mga talakayan sa trabaho, ang palagi kong paghingi ng tulong sa mga kapatid na magpasya ay kumuha ng oras sa kanilang mga tungkulin at nagpabagal sa pangkalahatang pagsulong ng gawain.

Minsan, gumagawa ako ng video background image. Kailangan nitong maipakita ang kalagayan ng pagdurusa ng mga taong namumuhay sa kasalanan, kaya ginawa kong may madilim na kulay na may backlighting ang larawan. Ang tingin ng ilang kapatid ay masyado itong madilim at hindi magandang tingnan, at iminungkahing paliwanagin ko nang kaunti ang larawan at magdagdag ng ilang effects ng liwanag at anino. Nag-alangan ako sa mga suhestiyong ito. Dahil sa tema, kapag sobrang maliwanag ang larawan, hindi ito babagay sa pangkalahatang kapaligiran ng mga taong namumuhay sa kadiliman, at ang pagdagdag ng liwanag ay lalabag sa mga obhetibong alituntunin, kaya sa tingin ko’y di-makatwiran ang mungkahi. Subalit naisip ko, dahil maraming tao ang nagmungkahi nito, kung hindi ko ito gagawin, at naapektuhan nito ang effect ng video matapos itong ma-post online, magiging pananagutan ko ito. Habang nahihirapan ako rito, nakita kong sumang-ayon din ang lider sa rebisyon, kaya nagsimula akong magkompromiso. Kung irerekomenda ko ang aking pananaw at hindi sasang-ayon sa rebisyon, iisipin ba ng lahat na iginigiit ko ang sarili kong pananaw? Iisipin ba nilang gumagawa lang ako ng palusot para hindi ito baguhin dahil matrabaho? Kaya nagpasya akong baguhin na lang ito. Kung may problema, hindi lang ako ang magiging responsable rito, dahil ginawa ko ang pagbabago batay sa mga suhestiyon ng lahat. Malinaw kong nadama na ang pagbabagong ito ay hindi angkop, pero gumugol pa rin ako ng maraming oras sa pagbago sa buong larawan. Nagulat ako nang, sa sandaling natapos ko ito, sinuri ito ng superbisor batay sa mga nauugnay na prinsipyo at sa totoo nitong epekto matapos ang rebisyon, na sinasabing hindi ito nakaayon sa mga obhetibong katunayan, at kailangan kong ibalik ito sa dati. Sinabi rin niya na labis akong nagpapaubaya sa aking mga tungkulin kamakailan, na wala akong mga opinyon tungkol sa mga mungkahi ng iba at hinahadlangan ko ang pagsulong ng gawain, at sinabihan niya akong magnilay sa aking sarili. Hindi ko mapakalma ang sarili ko sa loob ng mahabang panahon, at sobrang nalungkot at nakonsensya ako. Gumugol ako ng napakaraming oras sa pagbabago ng larawan, at ngayon kailangan kong ibalik iyon sa dati, na talagang nakaantala sa pagsulong ng gawain. Napagtanto ko na sa panahong ito, sa tuwing nahaharap ako sa iba’t ibang mungkahi, sa totoo lang ay may sarili akong mga opinyon, ngunit para maiwasang tawagin akong mayabang ng mga tao, hindi ako nagsalita noong nagkaroon ako ng mga opinyong iyon. Nang maharap ako sa pag-aalinlangan sa isang problema, hindi ko hinanap ang mga katotohanang prinsipyo, hinintay ko lang na gumawa ng huling pasya ang iba, laging ginagawa ang mga bagay ayon sa utos ng ibang tao. Ang pagsasagawa ng aking tungkulin sa ganitong paraan ay talagang napakapasibo, at naantala na nito ang gawain ng iglesia. Lumapit ako sa Diyos at nanalangin upang hilingin sa Kanya na gabayan ako sa pagninilay at pagkilala sa aking sarili.

Sa aking paghahanap at pagninilay-nilay, nabasa ko ang salita ng Diyos: “Ang mga maaaring gumanap ng tungkulin sa sambahayan ng Diyos ay dapat mga taong tumatanggap ng pasanin para sa gawain ng iglesia, tumatanggap ng responsabilidad, nagtataguyod sa mga katotohanang prinsipyo, at kayang magdusa at magbayad ng halaga. Kung nagkukulang ang isang tao sa mga aspetong ito, hindi siya akmang gumanap sa isang tungkulin, at hindi niya tinataglay ang mga kundisyon sa pagganap ng tungkulin. Maraming taong natatakot tumanggap ng responsabilidad na gumanap sa isang tungkulin. Ang kanilang takot ay naipapamalas sa tatlong pangunahing paraan. Ang una ay na pinipili nila ang mga tungkuling walang kaakibat na responsabilidad. Kung isinasaayos ng isang lider ng iglesia na gampanan nila ang isang tungkulin, tinatanong muna nila kung dapat ba silang tumanggap ng responsabilidad para doon: Kung magkagayon, hindi nila iyon tinatanggap. Kung hindi nila kailangang umako ng responsabilidad at maging responsable para doon, tinatanggap nila iyon nang may pag-aatubili, pero kailangan pa rin nilang tiyakin kung nakakapagod o malaking abala ang gawain, at sa kabila ng kanilang atubiling pagtanggap ng tungkulin, wala silang ganang gampanan iyon nang maayos, na mas gusto pa ring maging hindi maingat at walang interes. Libangan, walang trabaho, at walang pagod sa katawan—ito ang kanilang prinsipyo. Ang pangalawa ay na kapag nahihirapan sila o nagkakaproblema, ang unang ginagawa nila ay iulat iyon sa isang lider at ipaasikaso at ipalutas iyon sa lider, sa pag-asa na maging madali iyon sa kanila. Wala silang pakialam kung paano nilulutas ng lider ang isyu at hindi ito pinapansin—basta’t hindi sila mismo ang responsable, ayos ang lahat sa kanila. Katapatan ba sa Diyos ang gayong pagganap sa tungkulin? Ang tawag dito ay pagpapasa ng responsabilidad, pagpapabaya sa tungkulin, panloloko. Puro salita lamang ito; wala naman silang anumang tunay na ginagawa. Sinasabi nila sa kanilang sarili, ‘Kung ako ang lulutas sa bagay na ito, paano kung magkamali ako? Kapag siniyasat nila kung sino ang may kasalanan, hindi ba’t haharapin nila ako? Hindi ba sa akin muna babagsak ang responsabilidad para dito?’ Ito ang ipinag-aalala nila. Pero naniniwala ka ba na sinisiyasat ng Diyos ang lahat ng bagay? Lahat ay nagkakamali. Kung ang isang taong tama ang layunin ay walang karanasan at hindi pa nakapag-asikaso ng ganitong klaseng bagay dati, pero nagawa nila ang lahat ng makakaya nila, nakikita iyan ng Diyos. Dapat kang maniwala na sinusuring mabuti ng Diyos ang lahat ng bagay at ang puso ng tao. Kung ni hindi ito pinaniniwalaan ng isang tao, hindi ba isa siyang walang pananalig? Anong kabuluhan ang maaaring mayroon sa gayong tao na gumaganap sa tungkulin? Hindi naman talaga mahalaga kung ginagampanan nila ang tungkuling ito o hindi, tama ba? Natatakot silang umako ng responsabilidad at umiiwas sila sa responsabilidad. Kapag may nangyayari, ang una nilang ginagawa ay hindi ang mag-isip ng paraan para mapangasiwaan ang problema, sa halip, ang una nilang ginagawa ay ang tawagan at abisuhan ang lider. Siyempre, sinusubukan ng ilang tao na asikasuhin ang problema nang mag-isa habang inaabisuhan nila ang lider, pero hindi ito ginagawa ng ilang tao, at ang una nilang ginagawa ay ang tawagan ang lider, at pagkatapos ng tawag, pasibo lamang silang naghihintay, naghihintay ng mga tagubilin. Kapag inutusan sila ng lider na gumawa ng hakbang, gagawa sila ng hakbang; kung sasabihin ng lider na gawin nila ang isang bagay, gagawin nila ito. Kung walang sasabihin o ibibigay na mga tagubilin ang lider, wala rin silang gagawin at magpapaliban na lamang. Kung walang mag-uudyok sa kanila o mangangasiwa sa kanila, hindi rin sila gagawa ng anumang gawain. Sabihin mo sa Akin, gumagawa ba ng tungkulin ang gayong tao? Kahit na nagseserbisyo sila, wala naman silang katapatan! May isa pang paraan kung saan naipapamalas ang takot ng isang tao sa pagtanggap ng responsabilidad. Kapag ginagampanan nila ang kanilang tungkulin, ang ilang tao ay gumagawa lang ng kaunting mababaw at simpleng gawain, gawaing walang kaakibat na pagtanggap ng responsabilidad. Ang gawaing may kaakibat na mga paghihirap at pagtanggap ng responsabilidad ay ibinabato nila sa iba, at kung may mangyaring mali, ipinapasa nila ang sisi sa mga taong iyon at iniiwasang madamay sa gulo. Kapag nakikita ng mga lider ng iglesia na iresponsable sila, matiyagang nag-aalok ng tulong ang mga ito, o tinatabasan at iwinawasto sila ng mga ito, nang sa gayon ay magawa nilang tumanggap ng responsabilidad. Pero ayaw pa rin nilang gawin iyon, at iniisip nila, ‘Mahirap gampanan ang tungkuling ito. Kakailanganin kong managot kapag may nangyaring mali, at baka matanggal at mapalayas pa ako, at iyon na ang magiging katapusan ko.’ Anong uri ng saloobin ito? Kung wala silang pagpapahalaga sa responsabilidad sa pagganap ng kanilang tungkulin, paano nila magagampanan nang mabuti ang kanilang tungkulin? Ang mga hindi tunay na gumugugol ng kanilang sarili para sa Diyos ay hindi makakagampan nang maayos sa anumang tungkulin, at ang mga natatakot tumanggap ng responsabilidad ay maaantala lamang ang mga bagay-bagay kapag ginagampanan nila ang kanilang mga tungkulin. Ang gayong mga tao ay hindi mapagkakatiwalaan o maaasahan; ginagampanan lang nila ang kanilang tungkulin para makakain sila. Dapat bang palayasin ang ganitong ‘mga pulubi’? Dapat. Ayaw ng sambahayan ng Diyos sa gayong mga tao” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Inihayag ng salita ng Diyos ang aking kalagayan. Naalala ko ang pagganap ko sa aking mga tungkulin sa panahong ito. Nang makatanggap ako ng napakaraming mungkahi, napagtanto ko na ang ilan sa mga ito ay hindi angkop. Ang ilang rebisyon ay labag sa mga prinsipyo, at ang ilan ay hindi kailangan. Pero natakot akong kung hindi ako makikinig sa payo ng lahat at may mangyaring mali, ako lang ang dapat sisihin. Natakot din ako na ang pagkapit sa aking pananaw ay magbibigay sa mga tao ng masamang impresyon na ako ay mayabang at nag-aakalang mas matuwid kaysa sa iba, kaya pinagbigyan ko ang mga opinyon ng lahat, ginawa ang anumang pagbabagong iminungkahi ng iba, at paulit-ulit ko pang binago ang mga bagay-bagay at gumawa ng maraming bersyon, hinihintay na magdesisyon ang superbisor at mga kapatid ko. Hindi ko kailanman hinanap ang mga katotohanang prinsipyo o gumawa ng sarili kong mga desisyon sa takot na sisihin. Inisip ko na ang paggawa ng mga bagay sa ganitong paraan ay mas maingat, dahil kapag ang mga bagay ay isang desisyon ng grupo, mas malabong magkaproblema, at kahit may problema, hindi ako mag-iisa. Sa panlabas, lagi akong abala sa aking mga tungkulin, ngunit ang totoo, isinasaalang-alang ko ang sarili kong mga interes sa lahat ng bagay at pinag-iisipan ko kung paano protektahan ang sarili ko at iwasan ang responsibilidad. Hindi ba nanlilinlang ako sa ganito? Ang paggawa ng aking tungkulin sa ganitong paraan ay pag-aalok lang ng pagsisikap ko at pagsunod sa kung anong sinasabi sa’kin. Hindi ako kailanman naging masigasig, ni hindi ako umako ng responsibilidad sa tungkulin ko. Hindi ko talaga isinaalang-alang ang gawain ng iglesia at talagang hindi ako makatao. Iyong mga taos na gumaganap ng kanilang mga tungkulin ay isinasaalang-alang ang mga interes ng iglesia sa lahat ng bagay, at kapag nahaharap sa mga usaping hindi nila maintindihan, hinahanap nila ang kalooban ng Diyos, hinahanap ang mga katotohanang prinsipyo, at kaisang puso ng Diyos sa kanilang mga tungkulin. Pero ako? Ako ay ganap na hindi taos at hindi nag isip sa aking tungkulin. Para akong isang katulong, naghihintay lang na utusan akong gumawa ng isang bagay. Hindi ko kailanman sinikap na lutasin ang mga problema gamit ang katotohanan. Walang kinalaman sa Diyos o sa katotohanan ang pagganap ko sa tungkulin nang ganito, mababaw na iniraraos ko lamang ang gawain, ni hindi man lang kapantay ng isang taga-serbisyo.

Naalala ko ang isa pang sipi ng salita ng Diyos: “Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ipinapakita, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang masamang tao. Ano ang tingin ng Diyos sa masasamang tao? Para sa Diyos, ang mga iniisip at ipinapakita mong kilos ay hindi nagpapatotoo sa Kanya, ni ipinapahiya o tinatalo si Satanas; sa halip, nagbibigay ang mga ito ng kahihiyan sa Kanya, at puno ang mga ito ng mga marka ng kasiraan ng puri na idinulot mo sa Kanya. Hindi ka nagpapatotoo para sa Diyos, hindi mo ginugugol ang sarili mo para sa Diyos, ni ginagampanan ang mga responsabilidad at obligasyon mo sa Diyos; sa halip, kumikilos ka para sa iyong sariling kapakanan. Ano ang kahulugan ng ‘para sa iyong sariling kapakanan’? Sa tiyak na pananalita, ang ibig sabihin nito ay para sa kapakanan ni Satanas. Samakatuwid, sa bandang huli, sasabihin ng Diyos, ‘Magsilayo kayo sa Akin, kayong manggagawa ng katampalasanan.’ Sa mga mata ng Diyos, hindi ituturing na mabubuting gawa ang iyong mga ikinilos, ituturing ang mga ito na masasamang gawa. Hindi lamang mabibigong makamit ng mga ito ang pagsang-ayon ng Diyos—kokondenahin pa ang mga ito. Ano ang inaasahang makamit ng isang tao mula sa ganitong pananalig sa Diyos? Hindi ba mabibigo sa huli ang gayong paniniwala?” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos ay naunawaan ko na minamasdan Niya ang puso ng lahat. Hindi Niya tinitingnan kung gaano karaming trabaho ang ating ginagawa o gaano karaming pagdurusa ang ating tinitiis. Sa halip ay tinitingnan Niya kung ang mga layunin ng mga tao sa kanilang mga tungkulin ay para sa Diyos o para sa kanilang sarili at kung mayroon silang patotoo ng pagsasagawa ng katotohanan sa kanilang mga tungkulin. Kung ang mga tungkulin ay ginagampanan para lang bigyang-kasiyahan ang sarili, ito ay kabuktutan sa mata ng Diyos, at kinasusuklaman Niya ito. Sa pamamagitan ng salita ng Diyos, nakita ko na ang aking mga iniisip habang ginagampanan ang aking tungkulin ay para sa aking sarili. Upang maiwasang managot, inaayos ko ang mga bagay na hindi naman mahalaga, gaano man iyon katagal, gumagawa pa nga ako ng paulit-ulit na mga rebisyon nang walang pakialam sa mga pagkaantala sa pagsulong ng gawain. Nilabag ko ang sarili kong kalooban para gawin ang mga rebisyon batay sa mga mungkahing alam na alam kong hindi angkop, at bilang resulta, pumangit ang kalidad ng mga video. Naantala ko ang gawain, ngunit hindi ako kailanman nabahala o nakaramdam ng pagmamadali, ni hindi ko sinubukang pataasin ang kahusayan sa pamamagitan ng paghahanap sa mga katotohanang prinsipyo. Ang ginagawa ko lang sa tungkulin ko ay sumusunod sa proseso at iniraraos ang gawain, at inisip na basta matapos ko lang ang rebisyon at sumang-ayon ang lahat, ayos na ito. Ang aking iresponsableng pag-uugali ay hindi talaga pagganap ng aking tungkulin, at hindi ito pag-iipon ng mabubuting gawa. Ito ay kabuktutan. Para protektahan ang sarili kong mga interes, paulit-ulit kong hinadlangan ang gawain ng iglesia. Kumikilos lamang ako bilang lingkod ni Satanas at ginagambala ang gawain ng iglesia! Nang maisip ito, nakaramdam ako ng takot. Agad akong nanalangin sa Diyos, hinihiling ang Kanyang patnubay sa pagbabago ng aking saloobin sa aking tungkulin.

Pagkatapos no’n, nang makaharap ako ng lahat ng uri ng mungkahi sa aking tungkulin, lumapit muna ako sa Diyos para manalangin at maghanap, sinuri kung aling mga iminungkahing pagbabago ang kinakailangan at alin ang hindi, at isinaalang-alang kung paano pagbutihin ang aking kahusayan upang lumikha ng mas mabuting mga resulta. Para sa mga iminungkahing pagbabago na hindi kinakailangan, inilahad ko ang aking mga opinyon batay sa mga prinsipyong naunawaan ko, naghanap at nakipagbahaginan sa lahat, at may napagkasunduan. Dahil sa pagsasagawa nang ganito, naging mas mahusay ako sa aking tungkulin. Akala ko may kaunting pagbabago at pagpasok na ako sa aspetong ito, ngunit nang maharap sa mga bagay na maaaring may kaakibat na pagtanggap ng responsibilidad, bumalik ako sa mga dati kong gawi.

Minsan, gumawa ako ng video vignette, at lahat ay may iba’t ibang opinyon sa ilang detalye tungkol sa larawan. Pagkatapos naming mag-usap at magtalakay, hindi pa rin kami nakakapagpasya kung paano ito babaguhin, at medyo matagal kaming naantala. Sa totoo lang, alam ko na para sa isang vignette, hangga’t ito ay maganda at ang nilalaman ng larawan ay hindi lumalabag sa obhetibong katotohanan, hindi na kailangan pang mahinto sa ilang detalye. Subalit pagkatapos marinig ang napakaraming iba’t ibang mungkahi, hindi ko alam kung ano ang gagawin, “Kung babaguhin ko ang mga bagay batay sa sarili kong mga ideya, ano ang mangyayari kung may problema pagkatapos i-upload ang video? Kung gayon, magiging responsibilidad ko ito.” Natakot akong managot sa isang pagkakamali, kaya gumawa akong muli ng maraming bersyon batay sa mga mungkahi ng lahat at hinintay ang lahat na magbigay sa’kin ng pinal na desisyon. Kaso, sa huli, walang nagbigay sa akin ng malinaw na sagot. Habang tinitingnan ko ang mga araw na lumipas, nababalisa ako. Hindi ko ba inaantalang muli ang pag-usad ng paggawa ng video? Tinanong ko ang sarili ko, “Bakit ang hirap magdesisyon? Bakit parang nakagapos ang mga kamay ko at hindi ko makalas ang mga ito?” Kaya’t lumapit ako sa Diyos upang manalangin at maghanap, at hiniling sa Diyos na gabayan ako sa pagninilay at pagkilala sa aking sarili.

Kalaunan, nabasa ko ang salita ng Diyos: “Dapat isa kang taong matapat, dapat magkaroon ka ng pagpapahalaga sa responsibilidad kapag humaharap ka sa mga problema, at dapat makahanap ka ng mga paraan para hanapin ang katotohanan upang malutas ang mga problema. Huwag kang maging isang taong taksil. Kung iniiwasan mo ang responsibilidad at naghuhugas-kamay rito kapag lumilitaw ang mga problema, kahit ang mga hindi mananampalataya ay kokondenahin ka, bukod pa sa sambahayan ng Diyos! Ito ay kinokondena at isinusumpa ng Diyos at kinamumuhian at inaayawan ng mga hinirang ng Diyos ang gayong pag-uugali. Mahal ng Diyos ang mga taong matapat, pero kinapopootan naman ang mga taong mapanlinlang at madaya. Kung isa kang tusong tao at nagtatangkang manloko, hindi ba mapopoot ang Diyos sa iyo? Hahayaan ka lang ba ng sambahayan ng Diyos na makalusot? Sa malao’t madali, papapanagutin ka. Gusto ng Diyos ang mga taong matapat at ayaw naman Niya ng mga taong tuso. Dapat malinaw itong maunawaan ng lahat, at huwag nang malito at gumawa ng mga kahangalan. Ang panandaliang kamangmangan ay maaaring unawain, pero ang talagang pagtanggi na tanggapin ang katotohanan ay pagiging sutil. Marunong humawak ng responsabilidad ang mga taong matapat. Hindi nila isinasaalang-alang ang sarili nilang mga pakinabang at kawalan, iniingatan lamang nila ang gawain at mga interes ng sambahayan ng Diyos. Mayroon silang mababait at matatapat na puso na gaya ng mga mangkok ng malinaw na tubig na makikita mo ang ilalim sa isang sulyap. Wala rin silang itinatago sa kanilang mga kilos. Ang isang taong mapanlinlang ay laging nanloloko, laging ikinukubli ang mga bagay-bagay, pinagtatakpan, at binabalot nang husto ang sarili para walang sinumang makahalata sa kanya. Hindi naaaninagan ng mga tao ang iyong mga saloobin, pero kaya ng Diyos na makita ang pinakamalalalim na bagay sa iyong puso. Kung nakikita ng Diyos na hindi ka isang matapat na tao, na madaya ka, na hindi mo kailanman tinatanggap ang katotohanan, na lagi mo na lang sinusubukang linlangin Siya, at na hindi mo ibinibigay ang iyong puso sa Kanya, kung gayon ay hindi ka magugustuhan ng Diyos, kapopootan at tatalikuran ka Niya. Ang mga umuunlad sa mga hindi mananampalataya, na mga matatamis ang dila at mabilis mag-isip, anong uri sila ng mga tao? Malinaw ba ito sa inyo? Ano ang diwa nila? Masasabi na lahat sila ay pambihira ang pagiging mapanlamang, sobrang mapanlinlang at tuso nilang lahat, sila ang tunay na diyablong si Satanas. Maaari bang iligtas ng Diyos ang isang taong gaya nito? Wala nang higit pang kinapopootan ang Diyos kundi ang mga diyablo—mga taong mapanlinlang at tuso. Hinding-hindi ililigtas ng Diyos ang gayong mga tao, kaya anuman ang gawin ninyo, huwag kayong maging kagaya ng taong ito. Ang mga mabilis mag-isip at isinasaalang-alang ang lahat ng anggulo kapag nagsasalita sila, na kumpiyansa at nakakabilib at tinitingnan kung ano ang opinyon ng nakararami kapag inaasikaso nila ang mga bagay-bagay—sinasabi Ko sa iyo, pinakakinasusuklaman ng Diyos ang mga taong ito, hindi na maililigtas pa ang mga taong gaya nito. Kapag mapanlinlang at tuso ang mga tao, kahit gaano pa kagandang pakinggan ang sinasabi nila, mapanlinlang na kasinungalingan pa rin ang mga ito. Kapag mas gumagandang pakinggan ang kanilang mga salita, lalo silang nagiging ang diyablong si Satanas. Sila mismo ang klase ng mga tao na pinakakinamumuhian ng Diyos. Ano ang masasabi ninyo: Matatanggap ba ng mga taong mapanlinlang, magaling magsinungaling at madulas ang dila ang gawain ng Banal na Espiritu? Matatanggap ba nila ang pagtanglaw at pagbibigay-liwanag ng Banal na Espiritu? Hinding-hindi. Ano ang saloobin ng Diyos ukol sa mga taong mapanlinlang at tuso? Kinasusuklaman at tinatanggihan Niya ang mga ito, isinasantabi Niya sila at hindi pinapansin, itinuturing Niya sila bilang kauri ng mga hayop. Sa paningin ng Diyos, ang gayong mga tao ay nakabihis lamang ng anyong tao; sa kanilang diwa, kauri sila ng diyablong si Satanas, sila ay mga naglalakad na bangkay, at hindi sila kailanman ililigtas ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Inihayag ng salita ng Diyos ang aking kalagayan. Palagi akong urong-sulong kapag nahaharap sa iba’t ibang mungkahi, takot na akuin ang responsibilidad para sa mga pagkakamali, at palaging sinubukang protektahan ang aking sarili, dahil kontrolado ako ng mga satanikong lason gaya ng “Ang bawat tao para sa kanyang sarili, bahala na ang iba,” “Ang matitinong tao ay mahusay sa pag-iingat sa sarili, tanging hangad nila ay hindi magkamali,” at “Ang batas ay hindi maipatutupad kapag lahat ay lumalabag.” Kapag nahaharap sa mga mungkahi ng iba, may sarili akong mga opinyon, pero hindi ko inilahad ang mga ito at naghanap sa oras. Minsan kapag sa tingin ko hindi angkop ang mga mungkahi ng iba, matigas ang ulo ko pa ring ipinipilit na gawin ang mga iyon para protektahan ang sarili ko. Sa ganitong paraan, kapag nagkaroon ng mga problema, hindi ako mananagot sa mga ito at hindi ako maiwawasto. Sa panlabas, ako ay tila nakikinig sa payo ng ibang tao, at na kaya kong tanggapin at ipatupad ang mga suhestiyon, na nagpakita ng ilusyon na hindi ako mayabang at kaya kong tanggapin ang katotohanan. Ang totoo niyan, nasa likod nito ang sarili kong kasuklam-suklam na mga layunin. Naalala ko kung paano ako kumilos, at kung paanong sa bawat oras na maaari akong maging responsable para sa isang bagay, iningatan ko ang aking sarili. Minsan, kapag may mga problema ang iba at humihingi ng payo sa akin, sinusuri ko muna ang mga iniisip at opinyon nila, at kung ang mga ito ay sang-ayon sa akin, ginagamit ko ang mga ito bilang batayan at idinadagdag ko ang aking sariling payo, subalit kung ang kanilang mga opinyon ay naiiba, ayaw kong ibahagi ang sa akin, dahil takot akong magkamali at magkaproblema, kailangan kong managot, kaya nagsabi na lang ako ng isang bagay na malabo at basta-basta. Sa pamumuhay ayon sa mga satanikong pilosopiya sa buhay na ito, lalo akong naging tuso at mapanlinlang, hindi ko kailanman malinaw na mailahad ang aking sariling mga pananaw, wala akong mga prinsipyo o paninindigan, at nagsalita at kumilos ako sa mga paraang nakalito sa mga tao at ginawang malabo ang mga sarili kong pananaw. Inakala ko pa nga na matalinong gawin ito para hindi ko kakailanganing pasanin ang mga kalalabasan, hindi ako matatabasan at maiwawasto o matatanggal. Hindi ko alam na nililinlang at pinagbabalakan ko ang Diyos at ang aking mga kapatid, na ginagawa kong kasuklaman at kamuhian ako ng Diyos. Hindi inililigtas ng Diyos ang mga taong tulad nito. Maaaring nagawa kong linlangin ang aking mga kapatid, ngunit minasdan ng Diyos ang aking puso. Kung patuloy kong nilinlang ang Diyos nang ganito, naging iresponsable sa aking tungkulin, iniraos lamang ang gawain, at hindi tumuon sa paghahanap ng mga katotohanang prinsipyo, sa huli ay hinding-hindi ko makakamit ang anumang katotohanan, at maaalis pa rin ako. Nakita kong masyado akong matalino para sa sarili kong kapakanan. Napakaignorante ko talaga! Nang napagtanto ko ito, saka lang ako natakot. Gusto ko talagang magsisi sa Diyos. Hindi ako puwedeng magpatuloy nang ganito.

May nabasa akong dalawa pang sipi ng salita ng Diyos: “Sa sambahayan ng Diyos, dapat mong unawain ang prinsipyo ng bawat tungkulin na ginagampanan mo, kahit ano pa ito, at maisagawa ang katotohanan. Iyan ang kahulugan ng magkaroon ng prinsipyo. Kung hindi malinaw sa iyo ang isang bagay, kung hindi ka sigurado kung ano ang nararapat na gawin, hangarin na makipagbahaginan upang may mapagkasunduan. Sa sandaling mapagpasyahan na kung ano ang pinakamainam para sa gawain ng iglesia at sa mga kapatid, gawin mo iyon. Huwag magpatali sa mga tuntunin, huwag magpaliban, huwag maghintay, huwag maging isang tagamasid na walang ginagawa. Kung lagi kang isang tagamasid, at kahit kailan ay wala kang sariling opinyon, kung lagi ka na lang maghihintay hanggang sa ibang tao ang nakagawa ng desisyon bago ka gumawa ng anumang bagay at, kapag walang nagdesisyon, nagmamabagal at naghihintay lamang, ano ang kahihinatnan nito? Nahihinto ang bawat bahagi ng gawain, at wala tuloy natatapos. Dapat kang matutong hanapin ang katotohanan, o makakilos man lang ayon sa iyong konsiyensya at katwiran. Basta’t malinaw sa iyo ang angkop na paraan para gawin ang isang bagay, at iniisip ng ibang nakararami na ayos naman ang paraang iyon, dapat kang magsagawa sa gayong paraan. Huwag kang matakot na akuin ang responsabilidad para sa bagay na ito, o mapasama ang loob ng iba, o magkaroon ng masamang kahihinatnan. Kung walang anumang tunay na ginagawa ang isang tao, at lagi siyang may binabalak gawin, at takot siyang umako ng responsabilidad, at hindi nangangahas na itaguyod ang mga prinsipyo sa mga bagay na kanyang ginagawa, ipinapakita nito na siya ay partikular na mapanlinlang at tuso, at napakarami niyang masamang pakana. Napakasama namang maghangad na tamasahin ang biyaya at mga pagpapala ng Diyos gayong wala namang ginagawang totoo. Wala nang higit pang kinamumuhian ang Diyos kundi ang gayong mga tao na tuso at mahilig makipagsabwatan. Kahit ano pa ang iniisip mo, hindi mo isinasagawa ang katotohanan, wala kang katapatan, at laging sangkot ang mga pansarili mong isinasaalang-alang, at lagi kang may sariling mga kaisipan at ideya. Pinagmamasdan ng Diyos ang mga bagay na ito, alam ng Diyos—akala mo ba ay hindi alam ng Diyos? Kahangalang isipin ito! At kung hindi ka magsisisi kaagad, mawawala sa iyo ang gawain ng Diyos” (Pagbabahagi ng Diyos). “Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mahina ang kakayahan ko, mayroon akong matapat na puso.’ Gayunpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat silang magpasakop sa mga pagsasaayos ng Diyos, maging tapat sa tungkulin na dapat nilang gampanan, at magsikap na mapalugod ang kalooban ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang pagganap nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para palugurin ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa salita ng Diyos, nakita ko na mahal ng Diyos ang matatapat na tao. Hindi mahalaga kahit mangmang tayo at mababa ang kakayahan. Ang susi ay ang magkaroon ng tama at tapat na puso, huwag magpanggap, magsalita nang hayagan tungkol sa ating iniisip, maghanap at makipagbahaginan sa iba tungkol sa hindi natin naiintindihan, kumilos alinsunod sa mga prinsipyo at para sa kapakinabangan ng gawain ng iglesia, at maging tapat sa ating mga tungkulin. Gawin mo ito, at nasisiyahan ang Diyos. Minamasdan ng Diyos ang puso ng mga tao. Kung gagawin natin ang ating makakaya, kahit na minsan nagkakamali tayo dahil sa mababang kakayahan o hindi pagkakaintindi sa katotohanan, may mga aral pa ring matututunan. Hangga’t kaya nating tanggapin ang katotohanan, hanapin ang katotohanan, at ibuod ang mga problema sa oras, mas mababawasan ang ating paglihis sa paglipas ng panahon, at unti-unting makakabisado ang mga prinsipyo at magagampanan nang maayos ang ating mga tungkulin. Hindi kinokondena at pinapanagot ng iglesia ang mga tao sa isang pagkakamali. Nang naintindihan ko ito, mas gumaan ang pakiramdam ko.

Kalaunan, nagtapat at nakipagbahaginan ako sa isang sister tungkol sa kalagayan ko sa panahong ito, at matiyaga niya akong tinulungan. Sa pamamagitan ng magkasamang pagbabahaginan at paghahanap sa katotohanan, nabago ko ang maling pananaw na pinanghahawakan ko noon pa man. Dati, lagi akong nag-aalala na kung hindi ko tanggapin ang payo ng iba at mag-alok ng magkakaibang pananaw at opinyon, iisipin nila na mayabang ako at hindi tinanggap ang katotohanan. Sa totoo lang, dahil iyon sa hindi ko makita ang kaibahan ng pagmamataas at pagtataguyod ng mga prinsipyo. Ang pagtataguyod sa mga prinsipyo ay nangangahulugang, sa pamamagitan ng paghahanap ng katotohanan, pagtukoy ng mga pagsasagawa na naaayon sa mga prinsipyo at nagpoprotekta sa mga interes ng iglesia, at patuloy na pagtataguyod sa mga ito at hindi pagkikipagkompromiso kapag ang iba ay tumutol o naglabas ng mga isyu. Bagama’t sa panlabas ay tila katulad ito ng pagmamataas, ito ay pagtataguyod ng katotohanan at isang positibong bagay. Ang pagmamataas ay palaging pagkadama na nakahihigit ka kaysa sa iba, pinaniniwalaang tama ang sariling mga opinyon at ideya; kapag ang iba ay nagbigay ng iba’t ibang pananaw, may pagmamatigas sa sarili mong paraan nang hindi paghahanap o pagninilay-nilay; sinusunod lamang ang sariling paraan, at iginigiit na ang mali ay tama. Ang lahat ng opinyong ito ay nagmumula sa kanilang sariling paghuhusga, at walang batayan sa prinsipyo. Gayunpaman, hinihingi nila sa iba na pakinggan sila at gawin ang kanilang sinasabi. Ito ay isang satanikong disposisyon, isang pagpapamalas ng pagmamataas. Naalala ko ang mga kapatid na natanggal noon. Ang ilan sa kanila ay ipinilit ang kanilang sariling mga pananaw, hindi sineryoso ang mga mungkahi ng mga kapatid, hindi naghanap o nagnilay, palaging nakipagtalo para sa kanilang sariling ideya, at ayaw gumawa ng rebisyon at pagbutihin. Ang kanilang iginiit ay hindi kailanman naaayon sa mga prinsipyo, ito ay ang kanilang mga personal na kaisipan at kagustuhan lamang. Ito ang pagpapamalas ng pagmamataas. Kung ang isang tao ay kayang suriin at tukuyin, ayon sa mga prinsipyo, na ang mga mungkahi ng iba ay hindi naaangkop, at ipahayag ang sariling mga pananaw, hindi ito pagmamataas, ito ay pagseryoso sa mga bagay, at matapat na pag-ako ng responsibilidad para sa gawain. Kapag hindi lubos na nauunawaan ng isang tao ang problema, ang magpahayag ng kanyang pananaw sa paghahanap at pakikipagbahaginan sa iba ay hindi mayabang na pagpipilit ng kanyang sariling paraan, kundi paghahanap ng mga prinsipyo bago kumilos. Nang naunawaan ko ang aspetong ito ng katotohanan, nakadama ako ng malaking kaginhawahan.

Kalaunan, nang makatanggap ako ng maraming suhestiyon sa aking tungkulin, nanalangin ako sa Diyos ng katahimikan at hinanap ang nauugnay na mga katotohanang prinsipyo, at sinuri kung kailangan ang mga rebisyon batay sa mga prinsipyo. Nagkusa rin ako na makipag-usap at talakayin ang sarili kong mga ideya sa lahat. Minsan, nang natapos ko ang isang larawan na background ng video, sinabi ng lider ko na hindi nababagay ang kulay at inirekomendang palitan ko ito. Naisip ko, “Kung babaguhin ko ito batay sa mungkahing ito, magiging matinding rebisyon ito, at siguradong maaantala nito ang pag-upload ng video. Ito ay hindi talaga isang usapin ng prinsipyo, ito’y isang personal na kagustuhan lamang, kaya hindi na kailangang baguhin ito. Pero kung hindi ko gagawin, mararamdaman ba ng lider ko na ako’y mayabang, nag-aakalang mas matuwid kaysa sa iba, at hindi kayang tanggapin ang mga mungkahi ng ibang tao?” Nang magsimula na naman akong mag-alinlangan, nanalangin ako para hilingin sa Diyos na gabayan ako sa pagsasagawa ayon sa mga prinsipyo. Matapos kong magdasal, nakakita ako ng ilang sangguniang materyales, at pagkatapos ay nakipagtulungan sa aking lider at superbisor upang magkasama naming hanapin ang mga nauugnay na prinsipyo. Nakipagpalitan din ako ng sarili kong pagkaunawa at pananaw. Sumang-ayon ang lider at superbisor sa aking pananaw, at hindi nagtagal ay na-post na online ang video. Naging napakasaya ko at matiwasay.

Sa paggunita ko sa aking karanasan sa panahong ito, napagtanto ko na alang-alang sa pagprotekta sa aking sarili at pag-iwas sa responsibilidad, pinigilan ko ang aking sarili sa tungkulin kalakip ang lahat ng uri ng pag-aalala. Nakakapagod ang mamuhay sa ganoong paraan, at hindi ako masyadong mahusay. Subalit nang naunawaan ko ang kalooban ng Diyos at nagsagawa ayon sa mga katotohanang prinsipyo, madaling nalutas ang mga problema at pakiramdam ko’y mas madali at maluwag ang aking tungkulin. Tunay kong naranasan na sa pamumuhay ayon sa mga satanikong pilosopiya sa buhay, maaari lamang akong maging mas tuso at mapanlinlang, hindi karapat-dapat sa tiwala ng mga tao, at hindi nakalulugod sa Diyos. Sa pamamagitan lamang ng pagsasagawa sa katotohanan at pagtupad sa tungkulin ayon sa mga katotohanang prinsipyo maaaring magkaroon ng pagpapala ng Diyos ang isang tao. Sa ganitong paraan lamang maaaring maging matatag at matapat ang pakiramdam niya, at makahanap ng kagalakan at kapayapaan sa puso niya.


38. Pagharap sa Nakamamatay na Karamdaman ng Aking Anak

Ni Liang Xin, Tsina

Dalawang taon na ang nakakaraan nang biglang magkaroon ang anak ko ng matinding sakit sa baywang niya. Ipinasuri namin iyon, at sinabi ng doktor na nakakabahala ang mga resulta ng mga pagsusuri, na dapat kaming pumunta sa mas malaking panlalawigang ospital para sa karagdagang pagsusuri. Kinabahan ako nang sinabi niya iyon, at naisip kong may tsansa na may malubhang sakit ang anak ko. Pero naisip ko: “Mula nang maging mananampalataya, lagi akong nagsasakripisyo at gumagawa ng tungkulin ko para sa Diyos, at marami na akong pinagdusahan. Kahit nang naharap sa hibang na paniniil at pang-aaresto na isinagawa ng Partido Komunista, at pangungutya at paninirang-puri ng mga kaibigan at kamag-anak, hindi ako umatras kailanman, at nanatiling matatag sa aking tungkulin. Kung isasaalang-alang ang lahat ng sakripisyong ginawa ko para sa Diyos, dapat protektahan Niya ang anak ko sa anumang malubhang sakit.” Pero nagulat ako sa mga resulta. May kanser sa atay at liver cirrhosis ang anak ko. Sabi ng doktor mayroon na lang siyang tatlo hanggang anim na buwan para mabuhay. Hindi ko talaga inaasahan ang pagsusuring ito at naupo lang ako roon, paralisado. Talagang hindi ko matanggap ang realidad na ito. 37 pa lang siya—paano siya nagkaroon ng ganoon kalubhang sakit? Hawak-hawak ko ang mga resulta ng pagsusuri, at nanginginig ang mga kamay ko. Inisip ko kung mali ba yung diagnosis na ginawa ng doktor. Naupo ako sa gilid ng kama, nakatulala, at matagal bago ako natauhan. Tumulo ang mga luha sa mukha ko at naisip ko, “Napakabata pa niya—paano siya nagkaroon ng ganoon kalubhang sakit? Kanser sa atay at liver cirrhosis? Kahit isa lang sa mga iyon ay nakakamatay na, pero dalawa pa? Siya ang haligi ng pamilya namin. Anong gagawin naming lahat kung wala siya? Ang pinakamasakit na bagay na maaaring harapin ng isang tao sa buhay ay ang paglilibing ng kanyang anak.” Mas lalo akong nagiging miserable. Palagi akong nasa bingit ng pag-iyak at nabubuhay sa bawat araw na tulala. Talagang nasa kadiliman ako. Umusal ako ng panalangin, “Diyos ko, dahil sa lala ng karamdaman ng anak ko, talagang nagdurusa ako, at hindi ko ito kaya. Bigyang-liwanag Mo po ako na maunawaan ang Iyong kalooban.”

Isang araw, nabasa ko ito sa mga salita ng Diyos: “Habang sumasailalim sa mga pagsubok, normal sa mga tao ang manghina, o maging negatibo ang kalooban, o hindi malinawan ang kalooban ng Diyos o ang landas ng kanilang pagsasagawa. Ngunit ano’t anuman, kailangan mong magkaroon ng pananampalataya sa gawain ng Diyos, at huwag itanggi ang Diyos, gaya ni Job. Bagama’t mahina si Job at isinumpa ang araw ng kanyang sariling pagsilang, hindi niya itinanggi na lahat ng bagay sa buhay ng tao ay ipinagkaloob ni Jehova, at na si Jehova rin ang Siyang babawi sa lahat ng ito. Paano man siya sinubok, pinanatili niya ang pananampalatayang ito. … Ginagawa ng Diyos ang gawain ng pagpeperpekto sa mga tao, at hindi nila ito nakikita, hindi ito nadarama; sa gayong mga sitwasyon, kinakailangan ang iyong pananampalataya. Kinakailangan ang pananampalataya ng mga tao kapag may isang bagay na hindi nakikita ng mata lamang, at kinakailangan ang iyong pananampalataya kapag hindi mo mapakawalan ang iyong sariling mga kuru-kuro. Kapag hindi malinaw sa iyo ang gawain ng Diyos, ang kinakailangan mong gawin ay manampalataya at manindigan at tumayong saksi” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Mula sa pagbabasa ng mga salita ng Diyos, nakikita ko na ang pagkakaroon ng malubhang sakit ng anak ko ay isang uri ng pagsubok at pagsusuri sa akin, at kailangan kong umasa sa pananalig ko para malagpasan iyon. Naisip ko si Job, na ninakawan ng lahat ng kayamanan niya at mga alagang hayop, namatay ang lahat ng anak niya, at napuno siya ng mga pigsa. Kahit nahaharap sa ganoon kalaking pagsubok, nakahanda siyang isumpa ang sarili niya bago sisihin ang Diyos, at nagawa pa ring purihin ang pangalan ni Jehova. Nagbigay siya ng isang magandang patotoo para sa Diyos sa huli. Noong pinagdaraanan niya ang lahat ng ito, tinuya siya ng mga kaibigan niya, pinintasan siya ng asawa niya, at hinimok pa siyang talikuran na lang ang Diyos at mamatay. Sa panlabas, parang mga tao ang namimintas sa kanya, pero sa likod noon, si Satanas ang tumutukso kay Job gamit ang mga salita ng mga tao para itanggi at ipagkanulo ang Diyos. Pero hindi nahulog doon si Job, at tinuligsa niya pa nga ang asawa niya bilang isang babaeng hangal. Sa panahong ito, ang mga panlilinlang ni Satanas ang nasa likod ng mga pag-atake ng mga kaibigan at kamag-anak ko. Kailangan kong maging tulad ni Job at tumayong saksi para sa Diyos. Hindi ako puwedeng makinig sa walang katuturang sinasabi nila. Sa mga saloobing ito, medyo hindi na ako kasingmiserable at kasinghina na gaya ng dati.

Inoperahan ang anak ko matapos ang dalawang linggo at nagsimulang bumuti ang kanyang kalagayan. Naisip ko, “Baka naawa sa kanya ang Diyos dahil sa pananampalataya ko. Talagang umaasa ako na magpakita ang Diyos ng isang himala at pagagalingin ang sakit niya. Kung lubusan siyang gumaling, napakainam niyon!” Tapos bigla kong naisip ang siping ito ng mga salita ng Diyos: “Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso?” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Talagang tumatagos na inihayag ng mga salita ng Diyos ang aking mga maling pananaw sa pananalig at mga motibo para sa mga pagpapala. Talagang napahiya ako. Noong nanampalataya ako sa Panginoon, mga pagpapala at biyaya ang hinahangad ko, umaasang pagpapalain ang buo kong pamilya dahil sa pananalig ko. Simula nang tanggapin ko ang gawain ng Diyos sa mga huling araw, kahit na hindi ako kailanman garapalang nanalangin sa Diyos para hingin ang biyaya Niya, hindi ko naman hinangad ang katotohanan, at hindi ko tunay na naunawaan ang Diyos. Sa aking pananampalataya, pinanghawakan ko ang pananaw sa pagtatamo ng mga pagpapala na ako ay “magkakamit ng isandaang beses na kasingdami sa buhay na ito, at ng buhay na walang hanggan sa darating na kapanahunan.” Naisip kong dahil gumawa na ako ng mga sakripisyo para sa Diyos, kikilalanin at pagpapalain Niya ako, na dapat Niyang protektahan ang pamilya ko mula sa sakit at sakuna, gawing maayos ang mga buhay namin, at malaya sa anumang matitinding kasawian. Dahil dito, iniwan ko ang trabaho ko para gawin ang tungkulin ko, lubos na masaya at handang magtiis ng anumang pagdurusa. Pero nang masuring positibo sa kanser ang anak ko, naging palagi akong nakalubog sa kirot at pag-aalala, at nawalan ako ng gana sa tungkulin ko. Nagsagawa ako ng mabababaw na kalkulasyon ng kung gaano karami ang iginugol ko, gaano karami ang pinagdusahan ko, nakikipagdebate sa Diyos, sinisisi Siya dahil sa hindi pagprotekta sa anak ko. Ang sitwasyong hinarap ko, pati na ang mga salita ng paghahayag ng Diyos ang nagpakita sa akin na mali ang pananaw ko sa paghahanap ko sa aking pananalig. Hindi ko isinusuko ang mga bagay para sa pananalig ko upang hanapin ang katotohanan at alisin ang tiwaling disposisyon ko, sa halip, kapalit iyon ng mga biyaya at pagpapala ng Diyos. Nakikipagtransaksyon ako sa Diyos, ginagamit Siya at dinadaya Siya. Ang pananalig ko ay nakatutok sa paghahangad ng proteksyon ng Diyos para sa pamilya ko at pagpapanatiling ligtas namin at malayo sa panganib, malayo sa karamdaman at sakuna. Ano ang kaibahan ko sa mga relihiyosong taong iyon na naghahanap ng tinapay upang mabusog? Nakita ko kung gaano kanakaririmarim ang pananaw ko sa paghahangad. Sa napagtanto kong ito, pakiramdam ko napakalaki ng utang ko sa Diyos, at lumapit ako sa Kanya para manalangin, handa nang ilagay sa mga kamay Niya ang kalusugan ng anak ko, at magpasakop sa Kanyang mga pagsasaayos.

Matapos ang panahon ng gamutan, nagsimulang bumuti ang kondisyon ng anak ko, at bumuti rin nang bumuti ang lagay ng kanyang pag-iisip. Kumakain na siya nang normal at nakakagawa ng ilang magagaan na gawain. Sobrang saya ko, lalo na nang nakita ko siyang kumakanta at sumasayaw kasama ang anak niya, may hawak na mikropono, na mukhang napakalusog. Pakiramdam ko may mas malaking pag-asa para sa kanya, at naisip ko pa nga, “Mula sa pananaw ng isang tao, isang hatol ng kamatayan ang sakit niya at dapat may anim na buwan lang siya para mabuhay. Pero nakalagpas na iyon doon at maayos ang paggaling niya. Biyaya at proteksyon iyon ng Diyos. Kung magpapatuloy nang ganito ang mga bagay-bagay, tuluyan na siyang gagaling.” Pero hindi humantong ang lahat sa gaya ng inaakala ko. Biglang hindi na siya makakain ng anumang pagkain nang hindi nagsusuka, nagsimulang mamaga nang mamaga ang tiyan niya bawat araw, at mahirap para sa kanya ang maupo. Nagpasuri siya at bagaman hindi bumalik ang tumor, lumalala naman ang cirrhosis at nagkakaroon siya ng liver ascites. Pakiramdam ko papalapit na nang papalit sa kanya ang kamatayan, at nawalan na naman ako ng pag-asa. Naisip ko, “Malinaw na bumubuti na ang kondisyon ng anak ko, bakit lumalala na naman iyon? Isa siyang napakabuting anak at kasundo niya ang lahat. Mabubuting bagay ang sinasabi tungkol sa kanya ng mga kaibigan, kamag-anak, at kapitbahay. Kahit na hindi niya masyadong suportado ang pananampalataya ko, hindi niya rin ako hinahadlangan. Bakit siya magkakaroon ng nakamamatay na sakit? Sa buong panahon ko bilang isang mananampalataya, ibinabahagi ko ang ebanghelyo, aktibong ginagawa ang anumang kailangang gawin sa iglesia. Sa kabila ng paniniil at mga pang-aaresto ng Partido Komunista, at sa kabila ng pagtutol at paghadlang na hinaharap ko mula sa mga kamag-anak ko, hindi ako kailanman umaatras. Patuloy kong ginagawa ang tungkulin ko. Napakarami ko nang isinuko, kaya bakit ko kinakaharap ito? Ito ba ang nakuha kong kapalit ng lahat ng taon ko ng pagsasakripisyo?” Kahit na hindi ko ito sinabi, nagapi ako ng pakiramdam na ito na nagiging hindi matuwid ang Diyos. Naging pesimista ako, malungkot, at malabo ang isip sa lahat ng oras. Nawalan ako ng pag-asa. Labis akong nagdurusa at umiiyak sa lahat ng oras.

Sa aking pasakit, nanalangin ako sa Diyos, at hinanap ang Kanyang kalooban sa mga salita Niya. May isang sipi akong nabasa: “Ang katuwiran ay walang kinalaman sa pagiging makatarungan o makatwiran; hindi ito egalitaryanismo, o pagbibigay sa iyo ng nararapat sa iyo alinsunod sa gawaing natapos mo, o binabayaran ka para sa anumang gawaing natapos mo, o ibinibigay sa iyo ang nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang malaman ang matuwid na disposisyon ng Diyos. Ipagpalagay nang inalis ng Diyos si Job matapos siyang magpatotoo para sa Kanya: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanila ang sabihin na matuwid ang Diyos; gayunman, kung hindi nila nakikita na nakaayon ang bagay na iyon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung winasak ng Diyos si Job noon, hindi masasabi ng mga tao na Siya ay matuwid. Gayunpaman, sa totoo lang, kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Kailangan bang sabihin ng Diyos sa mga tao ang mga tuntuning inorden Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang silbi; paano man siya pakikitunguhan ng Diyos ay magiging angkop, at ang lahat ay pagsasaayos ng Diyos. … Ang pinakadiwa ng Diyos ay katuwiran. Bagama’t hindi madaling unawain ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao. Nang ibigay ng Diyos si Pedro kay Satanas, paano tumugon si Pedro? ‘Hindi maarok ng sangkatauhan ang Iyong ginagawa, ngunit lahat ng Iyong ginagawa ay kinapapalooban ng Iyong mabuting kalooban; mayroong katuwiran sa lahat ng iyon. Paanong hindi ko pupurihin ang Iyong karunungan at mga gawa?’ Dapat makita mo na ngayon na ang dahilan kaya hindi pinupuksa ng Diyos si Satanas sa panahon ng Kanyang pagliligtas sa tao ay para maaaring malinaw na makita ng mga tao kung paano sila nagawang tiwali ni Satanas at kung gaano sila nito nagawang tiwali, at kung paano sila dinadalisay at inililigtas ng Diyos. Sa huli, kapag naunawaan na ng mga tao ang katotohanan at malinaw nang nakita ang kasuklam-suklam na anyo ni Satanas, at namasdan ang napakalaking kasalanan ng pagtitiwali sa kanila ni Satanas, pupuksain ng Diyos si Satanas, ipapakita sa kanila ang Kanyang pagiging matuwid. Ang panahon ng pagpuksa ng Diyos kay Satanas ay puspos ng disposisyon at karunungan ng Diyos. Lahat ng ginagawa ng Diyos ay matuwid. Bagama’t maaaring hindi maarok ng mga tao ang katuwiran ng Diyos, hindi sila dapat manghusga nang basta-basta. Kung may ginagawa Siya na mukhang hindi patas para sa mga tao, o kung mayroon silang anumang mga kuru-kuro tungkol doon, at nagiging daan iyon para sabihin nilang hindi Siya matuwid, kung gayon ay masyado silang hindi makatwiran. Nakikita mo na nakakita si Pedro ng ilang bagay na hindi maunawaan, ngunit sigurado siya na naroon ang karunungan ng Diyos at na nasa mga bagay na iyon ang Kanyang kabutihang-loob. Hindi maaarok ng mga tao ang lahat ng bagay; may napakaraming bagay silang hindi nauunawaan. Sa gayon, hindi madaling malaman ang disposisyon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ipinakita sa akin ng mga salita ng Diyos na hindi gaya ng inakala ko ang Kanyang pagiging matuwid—ganap na patas at may pagkakapantay-pantay, at hindi iyon nangangahulugan na makukuha mo kung ano ang eksaktong ibinigay mo. Ang Diyos ang Panginoon ng Paglikha at matuwid ang Kanyang diwa, kaya kung magbigay man Siya o kumuha, makatanggap man tayo ng biyaya, o magdusa sa mga pagsubok, naglalaman ang lahat ng iyon ng Kanyang karunungan. Ang lahat ng iyon ay pahayag ng Kanyang matuwid na disposisyon. Sinunod ni Job ang daan ng Diyos, kinatatakutan ang Diyos at nilalayuan ang kasamaan buong buhay niya. Isa siyang perpektong tao sa mga mata ng Diyos, pero sinubok pa rin siya ng Diyos. Tumitibay sa bawat pagsubok ang pananalig at takot niya sa Diyos, at sa huli, isa siyang matunog na saksi para sa Diyos at ganap na napagtagumpayan si Satanas. Tapos nagpakita sa kanya ang Diyos at mas lalo pa siyang pinagpala. Inihayag noon ang matuwid na disposisyon ng Diyos. Naisip ko rin si Pablo. Marami siyang pinagdusahan at naglakbay nang malayo para ipalaganap ang ebanghelyo ng Panginoon, pero hindi siya nagkaroon ng tunay na pagpapasakop o takot sa Diyos. Gusto niya lang gamitin ang kanyang pagsisikap upang ipagpalit sa mga pagpapala ng Diyos. Matapos gumawa ng ilang gawain, sinabi niyang: “Nakipagbaka ako ng mabuting pakikipagbaka, natapos ko na ang aking takbo, iningatan ko ang pananampalataya: Buhat ngayon ay natataan sa akin ang putong ng katuwiran” (2 Timoteo 4:7–8). Puno ng kanyang mga ambisyon at hangarin ang pagdurusa at mga kontribusyon ni Pablo at transaksyonal ang mga iyon. Hindi nagbago ang kanyang disposisyon at nasa isang landas siya na laban sa Diyos. Pinarusahan siya ng Diyos sa huli. Nakikita natin mula rito na hindi tumitingin ang Diyos sa kung gaano karami ang mukhang ginagawa ng mga tao, kundi sa kung talaga bang nagmamahal at nagpapasakop sila sa Kanya, at kung nagbabago ba ang disposisyon nila sa buhay. Ang Diyos ay napakabanal at napakamatuwid. Akala ko babayaran ako para sa mga kontribusyon ko, na makakakuha ako ng kapantay sa kontribusyon ko. Isa iyong pantao at transaksyonal na pananaw na ganap na naiiba sa matuwid na disposisyon ng Diyos. Kahit na nakagawa na ako ng ilang sakripisyo at nakagawa na ako ng ilang mabubuting bagay bilang isang mananampalataya, mali naman ang pananaw ko sa paghahangad sa pananalig, at wala akong tunay na pagpapasakop sa Diyos. Sinisi at nilabanan ko pa rin ang Diyos nang magkasakit ang anak ko. Hindi nagbago ang disposisyon ko sa buhay, at isa pa rin akong taong lumalaban sa Diyos at nabibilang kay Satanas. Hindi talaga ako karapat-dapat sa mga pagpapala ng Diyos. Hindi ko naunawaan ang matuwid na disposisyon ng Diyos, at naisip ko na dahil nakailang sakripisyo na ako sa tungkulin ko, dapat protektahan at bantayan ng Diyos ang anak ko. Hindi ba ako sapilitang humihingi sa Diyos batay sa isang pantao at transaksyonal na pananaw? Naisip ko ang mga salitang ito ng Diyos: “May angkop na hantungan ang lahat. Natutukoy ang mga hantungang ito ayon sa diwa ng bawat tao, at ganap na walang kinalaman sa ibang mga tao. Ang buktot na pag-uugali ng isang bata ay hindi maililipat sa kanyang mga magulang, o hindi maibabahagi sa mga magulang ang pagkamatuwid ng isang bata. Hindi maililipat sa kanyang mga anak ang buktot na pag-uugali ng isang magulang, o hindi maibabahagi sa kanyang mga anak ang pagkamatuwid ng isang magulang. Pinapasan ng lahat ang kani-kaniyang mga kasalanan, at tinatamasa ng lahat ang kani-kaniyang mga pagpapala. Walang sinuman ang maaaring maging panghalili sa isa pang tao; ito ang pagiging matuwid” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Lagi kong inaakala na dahil nagsakripisyo ako ng mga bagay-bagay sa pananampalataya ko, dapat pagalingin ng Diyos ang anak ko. Kung hindi, makikita ko Siya bilang hindi matuwid. Isa iyong malaking kalokohan! Kahit gaano man ako nagdusa o gaano man kalaki ang halagang ibinayad ko, iyon ang tungkulin ko, at ang dapat kong gawin bilang isang nilalang. Walang talaga iyong kinalaman sa sakit, sa kapalaran o sa hantungan ng anak ko. Hindi ko dapat gamitin iyon bilang kalamangan para makipagnegosasyon, para makipagtawaran sa Diyos.

Isang araw, nakabasa ako ng isa pang sipi ng mga salita ng Diyos na tumulong sa aking maunawaan ang diwa ng mali kong pananaw. Sabi ng Makapangyarihang Diyos: “Kahit gaano pa karaming bagay ang mangyari sa kanya, ang uri ng tao na isang anticristo ay hindi kailanman sumusubok na harapin ang mga ito sa pamamagitan ng paghahanap sa katotohanan na nasa mga salita ng Diyos, lalong hindi nila sinusubukang makita ang mga bagay-bagay sa pamamagitan ng mga salita ng Diyos—ito ay dahil ganap silang hindi naniniwala na ang bawat linya ng mga salita ng Diyos ay katotohanan. Paano man ibinabahagi ng sambahayan ng Diyos ang katotohanan, nananatiling hindi nakikinig ang mga anticristo, at bunga nito ay wala silang tamang pag-iisip anuman ang sitwasyong kinakaharap nila; partikular na, pagdating sa kung paano nila hinaharap ang Diyos at ang katotohanan, matigas na tumatanggi ang mga anticristo na isantabi ang kanilang mga kuru-kuro. Ang Diyos na kanilang pinaniniwalaan ay ang Diyos na nagsasagawa ng mga tanda at kababalaghan, ang Diyos na higit sa karaniwan. Sinumang nakakagawa ng mga tanda at kababalaghan—si Bodhisattva man, si Buddha, o si Mazu—tinatawag nilang Diyos. … Sa isipan ng mga anticristo, dapat sambahin ang Diyos habang nagtatago sa likod ng isang altar, kinakain ang mga pagkaing inihahandog ng mga tao, nilalanghap ang insensong sinusunog nila, tumutulong kapag nasa kaguluhan sila, ipinapakitang walang hanggan ang kapangyarihan Niya at nagbibigay ng agarang tulong sa kanila sa saklaw ng kung ano ang naiintindihan nila, at tinutugunan ang kanilang mga pangangailangan, kapag humihingi ng tulong ang mga tao at taimtim sila sa kanilang mga pagdalangin. Para sa mga anticristo, ang diyos lamang na kagaya nito ang tunay na Diyos. Samantalang hinahamak naman ng mga anticristo ang lahat ng ginagawa ng Diyos sa kasalukuyan. At bakit ganoon? Kung pagbabatayan ang kalikasang diwa ng mga anticristo, ang kinakailangan nila ay hindi ang gawain ng pagdidilig, pagpapastol, at pagliligtas na ginagawa ng Lumikha sa mga nilalang ng Diyos, kundi ang kasaganaan at tagumpay sa lahat ng bagay, upang huwag maparusahan sa buhay na ito, at mapunta sa langit kapag namatay sila. Kinukumpirma ng kanilang pananaw at mga pangangailangan ang kanilang diwa ng paglaban sa katotohanan” (Ang Salita, Vol. IV. Paglalantad sa mga Anticristo. Ikalabinlimang Aytem (Unang Bahagi)). Bawat salita mula sa Diyos ay lubos na totoo. Sa pagninilay-nilay, napagtanto kong pakiramdam ko lagi, dapat akong gantimpalaan at pagpalain ng Diyos para sa mga sakripisyo at kontribusyon na nagawa ko sa aking pananampalataya, na dapat Niyang panatilihing ligtas ang pamilya ko, malayo sa sakuna at sakit. Kaya nang makita ko na malaki na ang ibinuti ng anak ko, naramdaman kong biyaya iyon ng Diyos, at laking pasalamat ko at puno ako ng papuri sa Diyos. Pero nang lumala na naman siya, gusto kong gumawa ng himala ang Diyos para mapagaling siya. Nang hindi ginawa ng Diyos ang gusto ko, napalitan ng hinanakit ang mga ngiti ko, galit sa Diyos sa hindi Niya pagsasaalang-alang sa lahat ng sakripisyo at kontribusyon ko para protektahan at pagalingin ang anak ko. Pinagsisihan ko pa nga ang lahat ng ibinigay at isinakripisyo ko. Umikot lang ang lahat ng lagay ng loob ko sa kung nakikinabang ba ako o nawawalan ng isang bagay. Sa pananampalataya ko, hindi ako sumamba at nagpasakop sa Diyos bilang ang Panginoon ng Paglikha, sa halip bilang isang “idolo” na magbibigay ng mga hinihingi ko at magpapala sa akin. Ano ang kaibahan noon sa mga hindi mananampalatayang sumasamba kay Buddha o Guan Yin? Hindi ako naging isang tunay na mananampalataya! Nagkatawang-tao ang Diyos at dalawang beses pumarito sa lupa, nagtitiis ng matinding kahihiyan, ng pagkondena, paglaban, paghihimagsik, at maling pagkaunawa ng mga tao. Ang lahat ng iyon ay para bigyan tayo ng mga salita Niya at katotohanan, para himukin tayong mabuhay ayon sa mga salita Niya at matakasan ang ating mga tiwaling disposisyon, at iligtas tayo sa huli. Nagbayad ang Diyos ng napakalaking halaga para iligtas ang sangkatauhan. Nagtamasa ako ng napakaraming biyaya ng Diyos sa mga taon ng pananampalataya ko, nakamit ang pagdidilig at panustos ng napakaraming katotohanan. Pero hindi ako naging totoo sa Diyos. Napakasakit at nakakadismaya iyon para sa Kanya! Nagsimula kong maramdaman na mas lalo akong nagkautang sa Diyos, at lumuhod ako sa harap Niya, habang bumubuhos sa mukha ko ang mga luha ng pagsisisi at pagkakonsiyensya. Nanalangin ako at nagsisi sa Diyos, sinasabing, “Diyos ko, naging isang mananampalataya ako sa loob ng maraming taon pero hindi ko hinangad ang katotohanan. Hindi ako nakatayong saksi para sa Iyo sa pagkakasakit ng anak ko, at binigo Kita. Diyos ko, gusto ko pong magsisi sa Iyo, at kung bubuti man ang anak ko o hindi, handa akong magpasakop sa Iyong paghahari at mga pagsasaayos. Pakiusap, bigyan Mo po ako ng pananalig.” Pakiramdam ko isang malaking pabigat ang iniangat mula sa akin matapos ang panalanging iyon at mas gumaan nang husto ang pakiramdam ko.

May nabasa akong isa pang sipi ng mga salita ng Diyos na nagbigay sa akin ng kaunti pang pagkaunawa sa Kanyang kalooban. Sinasabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay pinagpala o isinumpa. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang mapagpala ay kapag ang isang tao ay nagawang perpekto at nagtatamasa ng mga biyaya ng Diyos matapos magdanas ng paghatol. Ang maisumpa ay kapag ang disposisyon ng isang tao ay hindi nagbabago matapos silang magdanas ng pagkastigo at paghatol, iyon ay kapag hindi pa sila nagawang perpekto kundi pinarusahan. Ngunit napagpala man sila o naisumpa, dapat tuparin ng mga nilalang ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahanap sa Diyos. Hindi mo dapat gawin ang iyong tungkulin para lamang mapagpala, at hindi ka dapat tumangging kumilos dahil sa takot na maisumpa. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang pagkasuwail. Sa pamamagitan ng proseso ng paggawa ng kanyang tungkulin unti-unting nagbabago ang tao, at sa pamamagitan ng prosesong ito niya ipinamamalas ang kanyang katapatan. Sa gayon, kapag mas nagagawa mo ang iyong tungkulin, mas maraming katotohanan kang matatanggap, at magiging mas totoo ang iyong pagpapahayag” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Ipinakita sa akin ng mga salita ng Diyos na walang kinalaman ang paggawa ng tungkulin natin sa pagiging pinagpala o isinumpa. Kung nagtatamo man ng mga pagpapala o hindi ang isang tao sa kanyang pananampalataya, bilang mga nilalang, dapat gampanan ang tungkulin para suklian ang pagmamahal ng Diyos. Tama iyon at wasto. Para iyong mga magulang na nagpapalaki ng mga anak nila hanggang sa pagtanda—dapat maging magalang ang mga anak nila. Hindi dapat iyon maging tungkol sa pagmamana ng ari-arian, hindi dapat iyon may kondisyon. Iyon ang pinakamababang dapat gawin bilang tao. Pero hindi ko iniisip ang tungkol sa kung paano masusuklian ang pagmamahal ng Diyos sa aking tungkulin. Sa halip, ginusto kong gamitin ang tungkuling ibinigay sa akin ng Diyos bilang bentahe para makipagtawaran sa Kanya, humihiling ng biyaya at mga pagpapala mula sa Diyos para sa kaunting naibigay at naisakripisyo ko. Nang hindi natanggap iyon, sinisi ko ang Diyos. Wala akong konsiyensya, at talagang binigo ko ang Diyos. Lalo na nang magkasakit ang anak ko, puno ako ng mga kahilingan, at laging mali ang pagkakaunawa ko sa Diyos at sinisisi Siya. Talagang kinamuhian ko ang sarili ko dahil sa isiping ito. Naisip ko, “Kung bumuti man ang lagay ng anak ko o hindi, hindi ko na uli sisisihin ang Diyos kailanman.” Pagkatapos niyon mas lumala nang lumala ang kondisyon ng anak ko. Malinaw na humihina ang kalusugan niya sa bawat araw. Kahit na nasasaktan ako, at nagdurusa ako, hindi na ako sapilitang humihingi sa Diyos.

Isang araw nabasa ko ito sa mga salita ng Diyos: “Lubos nang naiplano ng Diyos ang simula, pagdating, haba ng buhay, ang katapusan ng lahat ng nilalang ng Diyos, gayundin ang kanilang misyon sa buhay at ang tungkuling ginagampanan nila sa buong sangkatauhan. Walang sinumang maaaring bumago sa mga bagay na ito; ito ang awtoridad ng Lumikha. Ang pagdating ng bawat nilalang, ang kanilang misyon sa buhay, kung kailan matatapos ang kanilang buhay—lahat ng batas na ito ay matagal na panahon nang inorden ng Diyos, tulad nang iorden ng Diyos ang orbit ng bawat bagay na selestiyal; aling orbit ang sinusundan ng mga bagay na ito, ilang taon, paano nag-oorbit ang mga ito, anong mga batas ang sinusunod ng mga ito—lahat ng ito ay inorden ng Diyos noong unang panahon, hindi nagbago sa loob ng libu-libo, sampu-sampung libo, at daan-daang libong taon. Ito ay inorden ng Diyos, at ito ang Kanyang awtoridad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Totoo iyon. Ang Diyos ang Panginoon ng Paglikha, at itinatakda Niya ang haba ng buhay natin. Kung gaano katagal tayong mabubuhay, gaano karami ang pagdurusa natin sa buong panahon ng ating mga buhay, at kung gaano karami ang pagpapala natin ay nasa mga kamay lahat ng Diyos. Hindi pahahabain ng Diyos ang haba ng buhay ng isang tao dahil lang sa gumawa siya ng mabubuting gawa sa mundong ito, at hindi Niya tatapusin nang maaga ang buhay niya dahil gumawa siya ng maraming kasamaan. Kung mabuti o masama man ang isang tao, ang haba ng buhay ng lahat ay itinatakda ng Diyos. Walang makakapagpabago noon. Matagal na panahon nang itinakda ng Diyos kung gaano kahaba ang magiging buhay ng anak ko. Matuwid ang anumang gawin Niya at kailangan ko lang magpasakop sa Kanyang pamamahala at mga pagsasaayos. Pinagaan ng pagkatanto sa mga bagay na ito ang kaunti sa pasakit ko. Alam kong anuman ang kahinatnan ng anak ko, kailangan kong gawin ang tungkulin ng isang nilalang at suklian ang pagmamahal ng Diyos.

Noong Marso ng taong ito, tuluyan na kaming nagpaalam sa anak ko. Salamat sa patnubay ng mga salita ng Diyos, nagawa kong harapin nang tama ang pagpanaw niya at bawas ang naging pagdurusa ko. Sa nakaraang dalawang taong ito, mula nang unang nagkasakit ang anak ko, kahit na matindi ang naging pagdurusa ko, sa pamamagitan ng paghahayag ng pasakit na ito at pagsubok, nagawa kong makita ang aking mga kasuklam-suklam na layon, katiwalian, at mga karumihan sa paghahangad ko ng mga pagpapala sa aking pananampalataya. Mas marami rin akong nalaman tungkol sa matuwid na disposisyon ng Diyos at hindi na gagawa ng mga di-makatwirang kahilingan sa Kanya. Nagagawa ko na ngayong magpasakop sa Kanyang mga pangangasiwa at pagsasaayos. Talagang ipinakita sa akin ng karanasang ito na anuman ang maaaring mangyari, at kahit na kung makita man ng mga tao ang isang bagay bilang masama o mabuti, basta’t nananalangin tayo sa Diyos at hinahanap ang katotohanan, maaari tayong makinabang at magtamo mula rito.


39. Desidido Ako sa Landas na Ito

Ni Han Chen, Tsina

Ilang taon na ang nakararaan, inaresto ako ng mga pulis dahil sa pangangaral ng ebanghelyo. Sinentensyahan ako ng Partido Komunista ng tatlong taon para sa “pag-oorganisa at paggamit ng isang kulto upang mapahina ang pagpapatupad ng batas.” Pagkalabas ko, akala ko’y sa wakas muli na akong makadadalo sa mga pagtitipon at maipagpapatuloy ang aking mga tungkulin. Hindi ko inakala na patuloy akong mamanmanan ng pulisya at lilimitahan ang kalayaan ko. Nang dalhin ako ng mga magulang ko sa istasyon ng pulisya para sa aking pagpapatala ng tirahan, mabagsik na sinabi sa akin ng opisyal na namamahala sa akin, “Dapat iulat mo sa akin kung gusto mong umalis sa lugar na ito, at bawal kang umalis sa lungsod na ito o mangibang bansa sa loob ng limang taon. Hindi ka rin puwedeng magpahayag ng iyong pananampalataya o dumalo sa mga pagtitipon. Kung malalaman kong nagpunta ka sa mga pagtitipong pangrelihiyon, ibabalik kita sa kulungan. At huwag mo isiping makakalabas ka pa!” Dahil sa takot na maaari akong maarestong muli, sinabihan ng mga magulang ko ang ate ko na bantayan ako para matiyak na hindi ko binabasa ang mga salita ng Diyos o kinokontak ang sinumang kapatid. Naihanap ako ng trabaho ng kapatid kong babae bilang isang sales clerk, at kung ginagabi ako sa labas, tinatawagan niya ako at tinatanong, “Nasaan ka? Ano’ng ginagawa mo?” Minsan, nang binabasa ko ang mga salita ng Diyos sa tablet ko, napansin ng kapatid ko at kinulit niya ako kung nagbabasa ba ako ng mga salita ng Diyos, at sinubukan pang hablutin ang tablet mula sa akin. Mabilis kong ibinulalas na nagbabasa ako ng nobela at hindi na niya ako ginulo. Matapos noon, kinailangan kong magtago sa ilalim ng kumot para magbasa ng mga salita ng Diyos kapag nakatulog na siya.

Isang araw, nahanap ng kapatid ko ang ilang salita ng Diyos na kinopya ko at kinuwestiyon niya ako, “Nananampalataya ka pa rin at dumadalo sa mga pagtitipon, ano?” Galit akong sumagot, “Ang magkaroon ng pananampalataya at pagsamba sa Diyos ay tama at nararapat. Pabayaan mo ako!” Pagkatapos ay nagmadali siyang tawagan ang panganay naming kapatid, na sumampal sa mukha ko pagkapasok na pagkapasok pa lang nito sa pinto, sinisigawan ako, “Ang lakas ng loob mong maniwala pa rin, ano? Mula nang makulong ka, araw-araw na umiyak si Mama. Halos mabulag na nga siya kakaiyak. Kung maibalik ka roon, isipin mo kung ano ang magagawa noon kay Mama! Hindi mo ba puwedeng isuko na lang iyang patungkol sa Diyos at pagpahingahin naman si Mama kahit minsan?” Halos hindi ko kinaya nang marinig ko siyang sabihin ito, at hindi ko mapigilan ang pag-agos ng mga luha sa mukha ko. Naging napakamapagmahal ng aking ina sa akin mula pa noong bata ako, at ngayong matanda na ako ay pinag-aalala ko siya sa akin. Kung maaaresto akong muli, makakaya pa kaya niya? Medyo nanghihina ako, kaya agad akong nanalangin sa Diyos, hinihiling sa Kanya na protektahan ang aking puso. Kalaunan, nakita ko ito sa mga salita ng Diyos: “Nilikha ng Diyos ang mundong ito at dinala ang tao, isang nabubuhay na nilalang na pinagkalooban Niya ng buhay. Sumunod, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanyang paglaki hanggang sa kanyang pagtanda” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Ang bawat paghinga ko ay nagmumula sa Diyos. Ang Diyos ang nagbantay at pumrotekta sa akin habang lumalaki ako. Ang sinumang mabait o matulungin sa akin ay isinaayos ng Diyos. Ang pamilya kung saan ako isinilang at ang uri ng magulang na mayroon ako ay pinagpasyahan at isinaayos din ng Diyos. Dapat akong magpasalamat sa Diyos at suklian ang Kanyang pagmamahal, na lumaki ako nang walang insidente, na nabuhay ako para makita ang ngayon. Kung itatatwa ko ang Diyos o pagtataksilan Siya dahil sa mga nadarama ko para sa pamilya ko, hindi ito makatwiran. Nag-alala ang Mama ko at sumasama ang lagay ng kalusugan niya. Hindi ba’t ang lahat ng ito ay dahil sa Partido Komunista? Kung hindi nila ako inaresto at inusig, hindi kailangang matakot ng mga magulang ko. Inuusig ako at sinasaktan ang pamilya ko ng Partido Komunista dahil gusto nito na pagtaksilan ko ang Diyos. Hindi ko pahihintulutang magtagumpay ang mga pakana nito! Nang maisip ko ito, nanumbalik ang aking paninindigan: Gaano pa man ako hadlangan ng pamilya ko, kailangan kong maniwala at sumunod sa Diyos! Pagkatapos noon, habang nagtatrabaho, dumadalo rin ako sa mga pagtitipon at nagbabahagi ng ebanghelyo.

Noong Pebrero 2017, naghahanda akong pumasok sa trabaho isang umaga nang makatanggap ako ng tawag. Sabi sa akin ng isang lalaking nagngangalang Chen, na isang hepe ng sangay mula sa Political and Legal Affairs Commission, “Magpunta ka rito ng susunod na dalawang araw para pumirma ng isang salaysay na nagsasabing hindi ka naniniwala sa Diyos. Ang lahat ng iba pang lokal na mananampalataya na naaresto at pinalaya ay pumirma na, ikaw na lang ang natitira.” Nagalit talaga ako nang marinig ko ito. Ang kaakibat lang ng pananampalataya ko ay pagdalo ko sa mga pagtitipon at pagbabasa ng mga salita ng Diyos, pero ikinulong nila ako dahil dito, pinahirapan ako, at sapilitan nilang sinubukan na i-brainwash ako. Ngayong nakalaya na ako, minamatyagan pa rin nila ako, sinusubukan pa akong puwersahin na pumirma sa isang papeles para talikuran ko ang pananampalataya ko. Gagawin nila ang kahit na ano para pagtaksilan ko ang Diyos. Kasuklam-suklam talaga sila at masama! Hindi ko mahahayaang magtagumpay ang panlilinlang ni Satanas. Pero pagkatapos ay naisip ko, “Kung sasabihin ko sa kanya na hindi ako pipirma, ibabalik ba ako sa kulungan ng Political and Legal Affairs Commission? Ayokong bumalik sa kulungan at mamuhay ng di-makataong buhay roon.” Nang maisip ko ito, sinabi ko sa kanya: “Abala ako sa trabaho sa susunod na dalawang araw at wala akong oras. Pupunta ako makalipas ang ilang araw.” Sa gulat ko, noong sumunod na umaga, pinadalhan ako ni Chief Chen ng text na nagsasabing: “Aprubado na ang health insurance card mo. Dumaan ka rito at kunin ito ngayong araw.” Naisip ko sa sarili ko: “Kahit kailan ay hindi ako nag-apply para sa health insurance card. Isa ba ito sa mga panlilinlang ni Satanas?” Naisip ko ang isang bagay na sinabi ng Diyos: “Dapat gising kayo at naghihintay sa lahat ng oras, at dapat kayong mas manalangin sa harapan Ko. Dapat ninyong makilala ang iba’t ibang balak at mga tusong pakana ni Satanas, makilala ang mga espiritu, makilala ang mga tao, at makayang makilatis ang lahat ng uri ng tao, pangyayari, at bagay” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 17). Ipinaalala sa akin ng mga salita ng Diyos na maraming panlilinlang si Satanas. Sa pagsasabi na lahat ng lokal na mananampalataya na naaresto at pagkatapos ay pinalaya ay pumirma na maliban sa akin, sinusubukan akong linlangin ni Chief Chen na pumunta. Dahil nabigo ang panlilinlang na iyon, ginamit niya ang health insurance card bilang pain. Talagang tuso siya. Nang mapag-isipan ang lahat ng ito, nagpasya akong hindi pumunta.

Pagkatapos noong sumunod na umaga, sumugod sa trabaho ko ang aking ama. Mukhang naliligalig, sinabi niya sa akin, “Kahapon, pinatawag ako ni Chief Chen sa opisina niya nang napakaaga. Sinabi niya sa akin na ang lungsod ay nagsasagawa ng isang espesyal na imbestigasyon kung nananampalataya ka pa rin o hindi. Kung pipirmahan mo ang papeles na ipinahahayag na hindi na, maaari ka nang mamuhay nang normal tulad ng lahat ng iba pa, at walang magmamatyag o maghahanap sa iyo. Pero kung hindi ka pipirma, dadalhin ka sa kulungan para ikaw ay baguhin. Makinig ka sa akin—isuko mo na ang pananampalataya mo at pumunta ka na lang at pumirma ng pangalan mo.” Nagalit at namuhi ako nang marinig ito. Sinabi ko sa aking ama, “Papa, alam mo na ang paniniwala sa Diyos ang tamang landas. Kaya paano ko matatalikuran ang pananampalataya ko dahil sa takot na mausig? Nagiging malubha na ngayon ang mga sakuna. Ang Makapangyarihang Diyos, ang Tagapagligtas, ay nagpapahayag ng katotohanan para iligtas ang mga tao mula sa kasalanan at mula sa mga sakuna. Ito ang tanging pagkakataon natin na maligtas. Kung hindi tayo maniniwala, tiyak na mamamatay tayo sa sakuna. Nihihibang na inaaresto at inuusig ng Partido Komunista ang mga mananampalataya, pinupuwersa silang pagtaksilan ang Diyos, para mapunta sila sa impiyerno kasama nito. Ang ibig sabihin ng pagpirma ng pangalan ko ay pagtataksil sa Diyos at magpapahamak sa akin sa huli! Hindi ko puwedeng pirmahan iyon.” Sinabi sa akin ng aking ama, na natatakot at ninenerbiyos, “Kung hindi ka pipirma, ibabalik ka sa kulungan ng pulisya. Gusto mo ba talagang magdusa na naman doon? Kahit na hindi mo isipin ang sarili mo, paano ang nakababatang kapatid mo? Pinupuntirya ng Partido Komunista ang buong pamilya ng isang mananampalataya. Tingnan mo ang ate mo. Nagtapos siya sa isang teachers college, pero bumagsak siya sa pagsisiyasat na pampulitika dahil sa pananampalataya mo at hindi makakuha ng trabaho sa isang magandang paaralang pang-elementarya. Magtatapos ang nakababata mong kapatid sa teachers college ngayong taon at maghahanap ng trabaho, kung hindi ka pipirma, hindi niya maipapasa ang pagsisiyasat na pampulitika at tiyak na hindi siya makakahanap ng magandang trabaho. Hindi mo ba sinisira ang kinabukasan niya? Makinig ka sa akin, magtiis ka na lang at pirmahan iyon. Hindi ka ba puwedeng palihim na lang na maniwala? Bakit ba napakatigas ng ulo mo?” Habang nakatingin sa hapis na mukha ng aking ama, na may luha sa kanyang mga mata, na napakabalisa na nanunuyo na ang kanyang bibig, talagang sumama ang pakiramdam ko at nagtatalo ang kalooban ko: “Kung pipirma ako, pagtataksilan ko ang Diyos, at mamamarkahan ako ng tatak ng hayop; ito ang marka ng pagdadala ng kahihiyan sa Diyos, at hindi Niya ako sasang-ayunan. Pero kung hindi ako pipirma, hindi maipapasa ng kapatid ko ang pagsisiyasat na pampulitika at maaapektuhan ang kinabukasan niya. Habambuhay na mamumuhi ang pamilya ko sa akin. At paano kung ibalik ako sa kulungan ng mga pulis at pahirapan ako kung hindi ako pumirma? Paano kung bugbugin nila ako hanggang sa ikamatay ko ito?” Ang pag-iisip tungkol sa lahat ng iyon ay parang kutsilyo na nakasaksak sa dibdib. Hindi ko alam ang dapat kong piliin. Sinabi ko sa aking ama, “Hayaan mo akong pag-isipan ito.” Pagkaalis niya, nanalangin ako sa Diyos nang lumuluha: “Diyos ko, nanghihina po ang puso ko, bigyan Mo po ako ng pananampalataya at lakas, at gabayan ako na panindigan ang patotoo ko.”

Matapos kong manalangin, natagpuan ko ang isang sipi ng mga salita ng Diyos: “Kapag hindi pa nailigtas ang mga tao, ang mga buhay nila ay madalas na ginugulo, at maaaring pinamamahalaan, ni Satanas. Sa madaling salita, ang mga tao na hindi pa naililigtas ay mga bilanggo ni Satanas, sila ay walang kalayaan, hindi pa sila binibitawan ni Satanas, sila ay hindi naaangkop at walang karapatan na sumamba sa Diyos, at sila ay labis na tinutugis at nilulusob nang matindi ni Satanas. Ang ganitong mga tao ay walang kaligayahan na masasabi, wala silang karapatan sa isang normal na pag-iral na masasabi, at higit pa rito, wala silang dangal na masasabi. Tanging kung ikaw ay maninindigan at makikipaglaban kay Satanas, gamit ang iyong pananampalataya at pagsunod sa Diyos, at takot sa Diyos, bilang iyong mga sandata na gagamitin para sa isang buhay-at-kamatayan na pakikipaglaban kay Satanas, kung saan sukdulan mong matatalo si Satanas na magiging dahilan ng pag-urong ng buntot nito at pagiging duwag sa tuwing makikita ka, upang tuluyan na nitong itigil ang mga paglusob at paratang laban sa iyo—saka ka lang maililigtas at magiging malaya. Kung ikaw ay determinadong lumaya nang lubusan mula kay Satanas, ngunit wala kang mga sandatang tutulong sa iyo upang talunin si Satanas, ikaw ay manganganib pa rin. Sa paglipas ng panahon, kapag ikaw ay lubhang napahirapan na ni Satanas na wala nang natitirang lakas sa iyo, ngunit hindi mo pa rin magawang magpatotoo, hindi pa rin tuluyang napapalaya ang iyong sarili sa mga paratang at paglusob ni Satanas laban sa iyo, magiging maliit lamang ang pag-asa na maililigtas ka. Sa huli, kapag ipinapahayag na ang konklusyon ng gawain ng Diyos, nasa mahigpit na pagkakahawak ka pa rin ni Satanas, kung saan hindi mo magawang palayain ang iyong sarili, at dahil dito hindi ka na kailanman magkakaroon ng pagkakataon o pag-asa. Kung gayon, ang ipinapahiwatig nito ay magiging ganap na mga bihag ni Satanas ang ganitong mga tao” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Iniisip ang mga salita ng Diyos, napagtanto ko na ang pag-uusig ng Partido Komunista at ang panghihimasok ng pamilya ko ay mga panunukso at pag-atake mula kay Satanas. Naisip ko noong tinukso ni Satanas si Job. Lahat ng pag-aari niya ay ninakaw sa kanya at nawala sa kanya maging ang mga anak niya. Napuno ng masasakit na pigsa ang kanyang katawan, inatake siya ng sarili niyang asawa at sinabi sa kanya na talikuran ang Diyos at mamatay, pero hindi nagreklamo si Job sa Diyos o itinatwa Siya. Pinuri pa nga Siya ni Job. Sabi nito: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Napagtagumpayan ni Job ang mga panunukso ni Satanas sa pamamagitan ng kanyang pananampalataya at takot sa Diyos. Matunog na nagpapatotoo sa Diyos, ipinahiya at tinalo niya si Satanas. Pagkatapos kong makalaya mula sa kulungan, ginamit ng Partido Komunista ang pamilya ko para subukang puwersahin akong pumirma ng papeles ng pagtalikod sa pananampalataya ko. Ito ay panunukso at pag-atake ni Satanas. Ginagamit ni Satanas ang pagmamahal ko sa pamilya ko at ang pag-aalala ko sa kinabukasan ng kapatid ko para pagtaksilan ko ang Diyos. Kung ipagtatanggol ko ang pamilya ko at ang mga interes ng laman sa pamamagitan ng pagtataksil sa Diyos, hindi ba ako magiging bihag ni Satanas? Alam kong hindi ako puwedeng mahulog sa mga panlilinlang ni Satanas, kundi dapat akong sumunod sa halimbawa ni Job, na tumayong saksi para sa Diyos at ipahiya si Satanas.

Kalaunan ay nabasa ko ang isang sipi ng mga salita ng Diyos: “Kahit gaano pa ‘kalakas’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot ng tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman naghari o kumontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang sumailalim sa kapamahalaan ng Diyos, kundi, higit pa rito ay kailangang sumunod sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos. Sa mga mata ng Diyos, mas mababa pa si Satanas sa mga liryo ng kabundukan, sa mga ibon na lumilipad sa himpapawid, sa mga isda sa karagatan, at sa mga uod sa lupa. Ang papel nito sa lahat ng bagay ay para pagsilbihan ang lahat ng bagay, at gumawa para sa sangkatauhan, at pagsilbihan ang gawain ng Diyos at ang Kanyang plano ng pamamahala. Kahit gaano pa kamalisyoso ang kalikasan nito, at gaano man kasama ang diwa nito, ang tanging bagay na magagawa nito ay ang tapat na gawin ang tungkulin nito: ang magsilbi sa Diyos, at maging panghambing ng Diyos. Ito ang diwa at kinatatayuan ni Satanas. Ang diwa nito ay hindi kaugnay sa buhay, hindi kaugnay sa kapangyarihan, hindi kaugnay sa awtoridad; laruan lamang ito sa mga kamay ng Diyos, isa lang makina na nagsisilbi sa Diyos!” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Ang pagbabasa nito ay nagbigay sa akin ng kaunting kabatiran sa awtoridad at kataas-taasang kapangyarihan ng Diyos. Gaano man kabangis si Satanas, isa lang siyang tauhan sa mga kamay ng Diyos, isang kasangkapan na nagseserbisyo sa Kanya. Inalala ko ang pagkaaresto at pagpapahirap sa akin sa mga kamay ng Partido Komunista. Noong mahina ang aking laman, pinatibay ng mga salita ng Diyos ang pananampalataya ko at inakay ako sa bawat isang paghihirap. Matapos akong mapalaya mula sa kulungan, nagpatuloy akong minanmanan ng Partido Komunista, at ang aking pamilya, na nadala sa mga sabi-sabi nito, ay binantayan din ako at hinadlangan ang pananampalataya ko. Pero sa pamamagitan ng patnubay ng mga salita ng Diyos, naunawaan ko ang ilang katotohanan, napagtagumpayan ko ang sunod-sunod na tukso, at napalakas ang determinasyon kong sumunod sa Diyos. Sa lahat ng iyon, nakita ko na isang kasangkapan lang si Satanas para maperpekto ng Diyos ang Kanyang hinirang na mga tao. Wala akong dapat katakutan. Pinaghaharian ng Diyos ang lahat—Siya ang namamahala sa tadhana ng lahat. Nasa mga kamay ng Diyos ang aking buhay at kamatayan. Kung makakahanap ba ng trabaho ang kapatid ko, kung anong klaseng hinaharap ang magkakaroon siya—ang mga bagay na ito ay itinakdang lahat ng Diyos. Hindi nga kayang kontrolin ng Partido Komunista ang sarili nitong kapalaran, kaya paano nito makokontrol ang buhay at kamatayan ko, at ang kinabukasan ng kapatid ko? Kahit pa isang araw ay muli akong maaresto at pahirapan ng pulisya, ito ay dahil hinayaan itong mangyari ng Diyos. Kailangan kong umasa sa Diyos at tumayong saksi. Kung pahahalagahan ko ang buhay ko, kung mababahala ako sa mga interes ng pamilya ko, at pipirmahan ang papeles na nagtataksil sa Diyos, magiging marka iyon ng kahihiyan. Kahit na mabuhay ako, magiging isa lang akong naglalakad na bangkay. Isinasaisip iyon, pinatatag ko ang aking sarili para malabanan ang anumang panunukso at pag-atakeng mula kay Satanas, at para manindigan sa aking patotoo at hiyain si Satanas!

Nang gabing iyon pagkauwi ko sa bahay, sinigawan ako ng ate ko: “Binigyan ka ng tatlong araw ng Political and Legal Affairs Commission. Bukas ang huling araw. Pipirma ka ba sa papeles o hindi? Tumatanda na sina Mama at Papa, palagi silang nag-aalala sa iyo. Halos hindi sila kumain o natulog sa buong tatlong taon na nasa kulungan ka. Nakalabas ka na ngayon, pero nabubuhay pa rin sila na ninenerbiyos. Ayos lang ba sa iyo na binibigo mo sila nang ganito? May konsiyensiya ka pa ba? Ikamamatay mo ba ang pagpirma sa papeles na iyon?” Napagtanto ko na si Satanas ito na inaatake akong muli sa pamamagitan ng pamilya ko. Naisip ko ang mga salita ng Diyos: “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga kamag-anak na hindi naniniwala. Gayunman, para sa Aking kapakanan, hindi ka rin dapat na sumuko sa kahit anong mga puwersa ng kadiliman. Manalig ka sa Aking karunungan upang makalakad sa perpektong daan; huwag hayaan ang mga pakikipagsabwatan ni Satanas na makapangyari. Ibuhos ang lahat ng iyong pagsisikap sa paglalagay ng iyong puso sa Aking harapan, at pagiginhawahin kita at bibigyan ka ng kapayapaan at kaligayahan. Huwag magsikap na maging isang bagay sa harap ng ibang mga tao; hindi ba’t mas mahalaga at matimbang ang bigyan Ako ng kasiyahan? Sa pagbibigay ng kasiyahan sa Akin, hindi ka ba higit na magkakaroon ng walang-hanggan at panghabambuhay na kapayapaan at kaligayahan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Binigyan ako ng lakas ng mga salita ng Diyos. Ang pananampalataya sa Diyos ang tamang landas, at kailangan kong patuloy na manampalataya sa Kanya at sundan Siya anuman ang mangyari. Iniligaw at ginipit ng Partido Komunista ang pamilya ko para ilayo ako sa aking pananampalataya. Malinaw na ipinakita nito sa akin ang mala-demonyong diwa ng pagkapoot sa katotohanan at pagiging kaaway ng Diyos ng Partido Komunista. Kinamuhian at tinanggihan ko ito mula sa aking puso. Kahit na walang anumang pagkaunawa o suporta mula sa pamilya ko, kailangan kong tumayong saksi at hiyain si Satanas. Nang maisip ko ito, sinabi ko sa ate ko: “Kung hindi makakain at makatulog nang maayos sina Mama at Papa, at kung palagi silang nag-aalala, hindi ba’t kasalanan itong lahat ng Partido? Tama at marapat na maniwala sa Diyos, maging mabuting tao, at sundan ang tamang landas. Pero hindi lang ako inaresto ng Partido, iniwan din nila tayo na walang magawa. Ang Partido ang may kasalanan!” Sa sandaling iyon, tumawag ang panganay kong kapatid, humihingi ng sagot: “Pipirma ka ba bukas o hindi? Dalawa lang ang pagpipilian mo. Ang pumirma ka sa papeles na nangangakong hindi ka naniniwala sa Diyos at makapagpatuloy na magtrabaho, kumita ng pera, at mamuhay ng magandang buhay, o ang hindi ka pumirma at hintaying itapon ka sa kulungan!” Matatag akong tumugon: “Kahit na kailanganin ko pang bumalik sa kulungan, hindi ko pipirmahan ang papeles na iyon!” Galit niya akong binabaan ng telepono, at ang isa ko pang kapatid ay hindi na lang ako pinansin.

Kalaunan ay inilipat ako sa labas ng bayan para magampanan ang aking mga tungkulin. Sa tuwing ginugunita ko ang buong karanasan na iyon, nakadarama ako ng katatagan sa puso ko. Pakiramdam ko’y ito ang pinakamabuting pagpili na ginawa ko, at hindi ko ito pagsisisihan kailanman.


40. Ang Kahihinatnan ng Hindi Pagsusumikap sa Aking Tungkulin

Ni Linda, Italya

Noong 2019, ipinamahala sa amin ni Sister Andrea ang paggawa ng art design sa iglesia. Noong una kong sinimulan ang tungkuling ito, marami akong prinsipyong hindi naunawaan, kaya matiyagang nagbahagi sa akin si Andrea at siya mismo ang gumawa ng halos lahat ng gawain. Kalaunan, nalaman kong dalawang taon niyang ginampanan ang tungkuling ito, at may ilang karanasan sa gawain, at sa lahat mula sa paglutas ng mga problema sa mga pagtitipon, hanggang sa pagbubuod ng gawain, mas malawak siyang mag-isip kaysa sa akin. Kapag nagtatanong ang mga kapatid, palagi siyang mayroong magagandang solusyon. Pakiramdam ko’y talagang malayung-malayo ako kumpara sa kanya. Naisip ko, “Gaano karaming pagdurusa ang kailangan kong pagdaanan at gaano kalaking halaga ang kailangan pagbayaran para maging tulad ni Andrea? Dahil mas marami siyang karanasan at mas maraming dinadalang pasanin, hahayaan ko siyang gawin ang karamihan ng gawain.”

Bago ang mga buod ng gawain, hiniling ni Andrea sa akin na pag-isipan nang maaga kung paano magbabahagi para lutasin ang mga problema, at naisip ko lang na, “Mahirap iyan. Bukod sa pagbubuod ng mga kasalukuyang problema sa aming tungkulin, kailangan kong maghanap ng mga nauugnay na salita ng Diyos at mga prinsipyong ibabahagi na tungkol sa solusyon. Wala akong gaanong karanasan, lalo na sa mga propesyunal na isyu. Para makapagbigay ng solusyon, kailangan kong magsikap na maghanap ng napakaraming impormasyon, at maghanap ng pagbabahagi tungkol sa hindi ko nauunawaan. Kakain iyon ng napakaraming oras at pagsisikap. Alam ni Andrea ang larangang ito, kaya kaya niyang gawin ang mga buod. Hahayaan ko na lang na siya ang gumawa sa mga iyon.” Hindi ko inisip ang tungkol sa mga buod ng gawain pagkatapos noon. Habang nagbubuod, noong tinanong ako ni Andrea kung ano ang mga ideya at iniisip ko, sinabi kong, “Hindi ako pamilyar sa larangan, kaya ikaw ang mas mahusay na makakagawa ng mga buod.” Minsan, kapag pinaplano niya ang direksyon namin sa pag-aaral, tatanungin niya ako kung gusto kong sumali, para ibigay ang payo ko at tulungan siyang iwasan ang mga posibleng maging problema. Naisip ko, “Palaging si Andrea ang responsable sa aming pag-aaral. Para sumali, kailangan kong pag-isipan ito, at pag-aralan nang husto ang mga bagay na hindi ko alam. Masyadong nakakapagod iyon! Hindi bale na, hindi ako sasali.” Kaya naman tinanggihan ko si Andrea.

Kalaunan, nag-aaral kami ng bagong pamamaraan sa pagdo-drawing. Habang pinag-aaralan namin ito, palagi kaming nagkakaroon ng maraming suliranin at problema, pero tinalakay at nilutas ni Andrea ang mga ito sa amin. Dahil hindi ko masyadong alam ang pamamaraang ito, nalilito pa rin ako matapos marinig ang mga bagay na dalawang beses nang ipinaliwanag, at naisip ko, “Lubhang nakakapagod ang pag-aaral ng mga bagong kasanayan sa larangang ito. Parang hindi na ako sasali sa pagkakataong ito. Anuman ang mangyari, nariyan si Andrea, pwede niya kaming tulungan na matuto.” Maya-maya, habang nag-aaral ako, hindi ako nakinig nang mabuti. Minsan, hindi ako nagsalita sa buong panahon ng pag-aaral; kung minsan naman, ibang bagay ang ginagawa ko. Nang tanungin ni Andrea kung may mga ideya at iniisip ako, palaging padalus-dalos akong sumasagot na wala. Dahan-dahan ay paunti nang paunti ang dinadala kong pasanin sa aking tungkulin at hindi ko na napapansin ang mga problema sa pagsubaybay ng gawain. Sa panahong iyon, pakiramdam ko’y araw-araw na hungkag ang puso ko, at mas lalo akong naging negatibo. Pakiramdam ko’y mababa ang kakayahan ko, at na hindi ko kaya ang tungkulin.

Isang araw, matapos talakayin ang gawain sa akin, sabi ni Andrea, “Matagal-tagal mo na itong tungkulin, pero sinasabi mo pa ring kulang ka sa karanasan o hindi nakakaintindi. Ayaw mo lang talagang magdala ng pasanin o magsumikap. Ang dahilan kung bakit may ilan akong magagandang ideya ay dahil madalas akong nagdarasal, umaasa sa Diyos, at naghahanap ng mga prinsipyo para maunawaan ang mga bagay-bagay. Lalo na pagdating sa mga usaping propesyunal na hindi natin nauunawaan, dapat tayong magkusa na mag-aral. Kung hindi, paano natin magagawa nang maayos ang ating tungkulin?” Tapos ay nagsalita siya kung paano siya umasa sa Diyos at naghanap ng mga solusyon kapag nakararanas ng mga suliranin. Gayunman, nang panahong iyon, hindi ko pa rin napagtanto ang aking problema. Sa halip, pakiramdam ko’y hindi naunawaan ni Andrea ang aking mga suliranin, kaya hindi ko isinapuso ang mga mungkahi niya, ni hindi ko rin pinagnilayan ang sarili ko.

Hindi nagtagal, itinalaga si Andrea sa ibang gawain. Talagang nalungkot ako nang umalis siya, dahil sa napakaraming kinakaharap na gawain, blangko ang isip ko. Naisip ko, “Mahigit isang taon ko nang pinamamahalaan ang gawaing ito, kaya paanong hindi ko pa rin kayang gawin ito?” Dito ko naalala ang sinabi sa akin ni Andrea. Hindi ba talaga ako nagdala ng pasanin sa aking tungkulin? Nagdasal ako sa Diyos para hilingin ang Kanyang patnubay para mapagnilayan at makilala ko ang aking sarili. Maya-maya, nabasa ko ang siping ito ng salita ng Diyos: “Madalas, hindi kayo makasagot kapag tinanong kayo tungkol sa mga isyu sa gawain. Ang ilan sa inyo ay nasangkot sa gawain, subalit hindi ninyo kailanman tinanong kung kumusta ang gawain o pinag-isipan nang mabuti ang tungkol dito. Dahil sa inyong kakayahan at kaalaman, dapat may nalalaman ka kahit papaano, sapagkat kayong lahat ay naging kabahagi sa gawaing ito. Kaya bakit walang sinasabi ang karamihan sa mga tao? Posibleng hindi talaga ninyo alam ang sasabihin—na hindi ninyo alam kung maayos ba ang takbo ng mga bagay-bagay o hindi. May dalawang dahilan para dito: Una ay lubos kayong walang pakialam, at hindi kayo kailanman nagkaroon ng malasakit sa mga bagay na ito, at itinuring lamang ang mga ito bilang gawaing dapat tapusin. At ang isa pa ay iresponsable kayo at ayaw ninyong magmalasakit sa ganitong mga bagay. Kung tunay kang nagmalasakit, at talagang nakisangkot, magkakaroon ka ng pananaw at perspektibo sa lahat ng bagay. Ang kawalan ng perspektibo o pananaw ay kadalasang bunga ng kawalan ng pakialam at kawalang-bahala, at ng hindi pag-ako ng anumang responsibilidad. Hindi ka masigasigga sa tungkuling ginagampanan mo, hindi ka humahawak ng anumang responsibilidad, hindi ka handang magbayad ng halaga o makisangkot. Hindi ka naglalaan ng kahit anong pagsusumikap, ni hindi ka handang gumugol ng mas maraming lakas; nais mo lamang maging tauhan, na walang ipinagkaiba sa kung paano nagtatrabaho ang isang hindi mananampalataya para sa kanyang amo. Ang ganitong paggampan sa tungkulin ay hindi gusto ng Diyos at hindi ito nakakalugod sa Kanya. Hindi nito makakamit ang Kanyang pagsang-ayon” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Tumpak na ibinunyag ng salita ng Diyos ang aking kalagayan. Noong makipag-partner at nakipag-usap ako tungkol sa gawain kay Andrea, hindi ako kailanman nagkaroon ng sarili kong mga pananaw at ideya. Palagi kong nararamdamang ito’y dahil sa hindi ko masyadong gamay ang larangan o ang gawain. Tanging pagkatapos basahin ang salita ng Diyos ko naunawaan na dahil ito sa kapabayaan at kawalan ko ng pananagutan. Nang gunitain ko ang panahon ng pagiging mag-partner namin ni Andrea, sa tuwing may propesyunal akong problema, hindi ako nag-aalala tungkol dito. Ginamit ko ang kawalan ko ng karanasan sa tungkulin at mahinang pag-unawa sa mga prinsipyo bilang dahilan para pabayaan ang problema at iwasan ito. Kapag tinatalakay ang gawain, tagapakinig lang ako. Hindi ko talaga ito pinag-iisipan nang mabuti. Palagi kong sinasabi sa harap ni Andrea na hindi ko nauunawaan, na hindi ko kaya, at mas may karanasan siya sa gawain, pero ang lahat ng ito ay mga palusot lamang. Ang totoong pakay ko ay makuha ang kanyang simpatya at pang-unawa, para gawin niya ang mas maraming gawain at patuloy kong matamasa ang aking paglilibang. Napakatuso ko at mapanlinlang! Isang taon na akong responsable sa tungkuling ito at may propesyunal akong pundasyon, kaya kung naging responsable ako at masigasig na nag-aral, mayroon sana akong sarili kong mga pananaw kapag tinatalakay ko ang gawain. Baka nga nakaya ko ang gawain nang ilipat si Andrea. Wala akong ibang ginawa at sa halip ay iresponsable ako sa tungkulin ko, na para bang nagtatrabaho lang ako para makakuha ng sweldo, nabubuhay araw-araw sa kakarampot na pagsusumikap o pag-aalala hangga’t maaari. Hindi ko kailanman inisip kung paano gawin ang mga bagay nang maayos, gawin ang lahat ng makakaya ko, at isagawa ang aking responsibilidad. Iniraraos ko lang ang tungkulin ko, ang tanging iniisip ay kung paano maiiwasan ang makamundong pagdurusa. Hindi ko isinaalang-alang ang ano pa mang kalooban ng Diyos. Paano ko masasabing may puwang sa puso ko ang Diyos? Paanong hindi ako kasusuklaman ng Diyos dahil sa aking pag-uugali sa aking tungkulin?

Pagkatapos noon, nabasa ko ang isa pang sipi ng salita ng Diyos: “Minsang sinabi ng Panginoong Jesus, ‘Sapagkat sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya’ (Mateo 13:12). Ano ang ibig sabihin ng mga salitang ito? Ibig sabihin nito ay kung ni hindi ka nagsasagawa o inilalaan ang sarili mo sa iyong sariling tungkulin o trabaho, babawiin ng Diyos ang mga dating sa iyo. Ano ang ibig sabihin ng ‘bawiin’? Ano ang mararamdaman ng mga tao roon? Maaaring nabibigo kang matamo kung ano sana ang itinutulot ng iyong kakayahan at mga kaloob na iyong matamo, at wala kang nararamdaman, at para ka lang isang hindi mananampalataya. Ganoon ang pakiramdam na bawiin ng Diyos ang lahat. Kung pabaya ka, at hindi nagbabayad ng halaga, at hindi ka sinsero sa iyong tungkulin, babawiin ng Diyos kung anong mayroon ka dati, babawiin Niya ang karapatan mong gampanan ang iyong tungkulin, hindi Niya ipagkakaloob sa iyo ang karapatang ito. Dahil binigyan ka ng Diyos ng mga kaloob at kakayahan, subalit hindi mo ginampanan nang maayos ang iyong tungkulin, hindi ginugol ang iyong sarili para sa Diyos, o nagbayad ng halaga, at hindi mo inilagay ang iyong puso rito, bukod sa hindi ka pagpapalain ng Diyos, babawiin din Niya kung ano ang dating mayroon ka. Nagbibigay ang Diyos ng mga kaloob sa mga tao, na nagbibigay sa kanila ng espesyal na mga kasanayan pati na ng talino at karunungan. Paano dapat gamitin ng mga tao ang mga bagay na ito? Kailangan mong ialay ang iyong espesyal na mga kasanayan, iyong mga kaloob, iyong talino at karunungan sa iyong tungkulin. Kailangan mong gamitin ang iyong puso at gamitin ang lahat ng nalalaman mo, lahat ng nauunawaan mo, at lahat ng makakamtan mo sa iyong tungkulin. Sa paggawa nito, pagpapalain ka. Ano ba ang ibig sabihin na pagpalain ng Diyos? Ano ang ipinaparamdam nito sa mga tao? Na sila ay binigyang-liwanag at pinatnubayan ng Diyos, at na mayroon silang landas kapag ginagampanan nila ang kanilang tungkulin. Para sa ibang tao, maaaring magmistulang hindi mo magagawa ang mga bagay-bagay gamitang iyong kakayahan at ang iyong mga natutunan—subalit kapag gumagawa ang Diyos at binibigyan ka ng kaliwanagan, hindi mo lamang mauunawaan at magagawa ang mga bagay na iyon, kundi magagawa mo pa ang mga iyon nang mabuti. Sa huli, mapapaisip ka pa sa sarili mo, ‘Hindi ako ganoon kahusay dati, pero ngayon ay mas higit na maraming magandang bagay sa loob ko—lahat ng ito ay positibo. Hindi ko kailanman inaral ang mga bagay na iyon, ngunit biglang naiintindihan ko na ang lahat ng ito ngayon. Paanong bigla na lang akong tumalino nang husto? Paanong napakarami ko nang kayang gawin ngayon?’ Hindi mo ito maipapaliwanag. Ito ang kaliwanagan at pagpapala ng Diyos; ganito pinagpapala ng Diyos ang mga tao. Kung hindi ninyo ito nararamdaman kapag ginagampanan ang inyong tungkulin o ginagawa ang inyong trabaho, hindi kayo pinagpala ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Matapos pagnilay-nilayan ang salita ng Diyos, naunawaan kong pinagpapala ng Diyos ang mga taong tapat at iyong mga taos-pusong gumugugol ng kanilang mga sarili para sa Kanya. Kapag mas nagsusumikap ang isang tao at sinusubukang pagbutihin ang kanyang tungkulin, mas lalo siyang bibigyang-liwanag ng Banal na Espiritu, at mas nagiging mahusay siya sa kanyang tungkulin. Kabaligtaran nito, kung gagawin mo ang tungkulin nang may panlilinlang, hindi nagsusumikap, at hindi nagbabayad ng halaga, hindi ka kailanman uusad o tatanggap ng anumang pakinabang mula sa iyong tungkulin, at baka mawala pa sa iyo ang pwede mo sanang makamit. Sa puntong iyon, binalikan ko ang isang karanasang sinabi sa akin ni Andrea. Ang totoo ay maraming gawain ang hindi niya naunawaan noong una, pero madalas niyang dinadala ang kanyang mga suliranin sa Diyos, at ipinagdarasal, hinahanap, at pinagninilayan niya ang mga ito nang husto, at ibinabahagi at ibinubuod sa iba ang mga ito, hindi namamalayang binigyang-liwanag siya ng Banal na Espiritu, at palaging nagkakaroon ng mga bagong ideya. Siya ay umunlad nang umunlad at patuloy na naging mas epektibo sa kanyang tungkulin. Gayunpaman, sinubukan kong panatilihin ang kasalukuyang sitwasyon, hindi naghangad ng pag-usad, sinubukang tamasahin ang paglilibang, at ayaw magdusa kailanman o magbayad ng halaga. Bilang resulta, hindi ko kailanman naabot ang aking potensyal. Gaya ng sinasabi ng mga salita ng Diyos: “Sinumang wala, pati ang nasa kanya ay aalisin sa kanya” (Mateo 13:12). Kinasusuklaman ng Diyos ang kabulagsakan at kapabayaan ko sa aking tungkulin. Napagtanto ko na kapag hindi ako nagsisi, tiyak na kamumuhian ako ng Diyos, at sa huli ay mawawalan na rin ako ng pagkakataon na gumawa ng tungkulin. Sa pag-iisip nito, natakot ako, kaya dali-dali akong nagdasal sa Diyos para magsisi at hilingin ang Kanyang patnubay sa paghahanap ng landas ng pagsasagawa.

Kalaunan, nabasa ko ang salita ng Diyos: “Paano mo dapat maunawaan ang mga tungkulin? Bilang isang bagay na ibinibigay ng Lumikha—ng Diyos—sa isang tao para gawin; ganito nalilikha ang mga tungkulin ng mga tao. Ang atas na ibinibigay ng Diyos sa iyo ay tungkulin mo, at ganap na likas at may katwiran na gampanan mo ang iyong tungkulin gaya ng hinihingi ng Diyos. Kung malinaw mong nakikita na ang tungkuling ito ay atas ng Diyos, at na ito ay pagmamahal ng Diyos at pagpapala ng Diyos para sa iyo, magagawa mong tanggapin ang iyong tungkulin nang may mapagmahal-sa-Diyos na puso, at magagawa mong isaisip ang kalooban ng Diyos habang ginagampanan mo ang iyong tungkulin, at magagawa mong mapagtagumpayan ang lahat ng paghihirap para mabigyang-kasiyahan ang Diyos. Hinding-hindi magagawa ng mga tunay na gumugugol ng kanilang sarili para sa Diyos na tanggihan ang atas ng Diyos; hindi nila kailanman magagawang tanggihan ang anumang tungkulin. Kahit ano pang tungkulin ang ipagkatiwala ng Diyos sa iyo, kahit ano pang mga paghihirap ang kaakibat nito, hindi mo ito dapat tanggihan, kundi tanggapin. Ito ang landas ng pagsasagawa, na isagawa ang katotohanan at ibigay ang iyong buong katapatan sa lahat ng bagay, upang mabigyang-kasiyahan ang Diyos. Ano ang pinagtutuunan dito? Iyon ay ang mga salitang ‘sa lahat ng bagay.’ Ang ‘lahat ng bagay’ ay hindi nangangahulugan ng mga bagay na gusto mo o kung saan ka mahusay, lalong hindi ang mga bagay na pamilyar ka. Kung minsan, ito ay mga bagay kung saan hindi ka mahusay, mga bagay na kailangan mong matutunan, mga bagay na mahirap, o mga bagay kung saan kailangan mong magdusa. Gayunpaman, anuman ito, basta’t ito ay ipinagkatiwala sa iyo ng Diyos, kailangan mo itong tanggapin mula sa Kanya, at matapos itong tanggapin, kailangan mong gampanan nang mabuti ang tungkuling ito, ibigay dito ang iyong buong katapatan at palugurin ang kalooban ng Diyos. Ito ang landas ng pagsasagawa” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos pagnilayan ang mga salitang ito ng Diyos, labis akong nagkaroon ng inspirasyon. Ang isang tungkulin ay isang atas mula sa Diyos, at bihasa man tayo rito o hindi, o simple man ito o kumplikado, nagmula ito sa Diyos, kaya kailangan nating maging responsable, at kailangan nating maging tapat sa abot ng ating makakaya. Matatanggap lang natin ang patnubay ng Diyos oras na gawin natin ang lahat ng makakaya natin at tuparin ang ating responsibilidad. Naalala ko ang lahat ng pagkakataong sumumpa ako sa harap ng Diyos na tapat kong gagawin ang aking tungkulin para suklian ang Kanyang pagmamahal. Ngayong medyo kumplikado at mahirap ang tungkulin, at kinailangan kong magdusa at magbayad ng halaga, iniraos ko lang ito at sinubukang iwasan ito. Nang mapagtanto ko ito, naramdaman kong may utang ako sa Diyos at hindi karapat-dapat tamasahin ang Kanyang pagmamahal. Hindi ako pwedeng magpatuloy nang gayon. Kailangan kong magsagawa nang ayon sa salita ng Diyos, tratuhin nang tapat ang aking mga tungkulin, at gampanan ang aking mga responsibilidad nang husto para maiwasang magkaroon ng mga pagsisisi sa hinaharap.

Kaya pagkatapos nito, nagkusa ako at sinimulan kong magsiyasat at maging pamilyar sa gawain na minsang hindi pamilyar sa akin, at nang maharap ako sa mga kumplikadong problema, hindi ko na sinubukang iwasan ang mga ito. Sa halip, nagkusa ako na talakayin at lutasin ang mga ito kasama ng aking mga kapatid at hinihiling sa kanilang turuan ako kapag hindi ko naiintindihan. Unti-unti, nagamay ko ang mga detalye, at nakapagbigay ng mga angkop na solusyon kapag may mga nakaharap na suliranin ang iba. Nang ibuod ko ang aming gawain, noong una, wala akong mga ideya at gusto ko pa ring iwasan ito, pero naalala ko ang nabasa ko sa salita ng Diyos, kaya sadya kong tinalikdan ang aking laman, at pinag-isipan ang mga problema na mayroon sa aming tungkulin, at gumawa para maghanap ng mga prinsipyo at impormasyon. Matapos magsagawa sa gayong paraan sa loob ng ilang panahon, malinaw kong naramdaman ang patnubay ng Diyos. Nang hindi ito napapansin, nagsimula na maunawaan ko ang maraming bagay na dati’y hindi ko naiintindihan o nakakalito sa akin, at nagkamit kami ng resulta tuwing ibinubuod namin ang gawain. Isinagawa ng mga kapatid kung ano ang ibinuod namin, at nagkaroon din ng pag-usad.

Akala ko, medyo nagbago na ang pag-uugali ko sa aking tungkulin, pero nang muli kong maranasan ang parehong sitwasyon, bumalik ako sa dating gawi.

Noong Setyembre 2021, dahil sa mga pangangailangan sa gawain, nakipagpartner ako kay Sister Rosie para diligan ang mga baguhan. Akala ko’y walang mga teknikal na problema ang tungkuling ito, kaya hindi masyadong masakit sa ulo, pero ang totoo, nang simulan kong gawin ito, nadiskubre kong hindi madali ang pagdidilig sa mga baguhan. Hindi ko lang kailangang makipag-usap sa wikang banyaga, kailangan ko ring magbahagi ng katotohanan para mabilis na lutasin ang kanilang mga kuru-kuro at pagkalito. Nakita kong napakahusay ni Rosie sa lahat ng aspeto ng gawain. Kaya niyang mabilis na maghanap ng nauugnay na katotohanan para lutasin ang mga problema ng mga baguhan, pero nakita ko na talagang hindi ako magaling rito. Hindi ko kayang magbahagi nang malinaw tungkol sa katotohanan o lutasin ang kanilang mga problema. Para maabot ang antas ni Rosie, kailangan kong mag-aral at sangkapan ang aking sarili sa loob ng mahabang panahon at magbayad ng malaking halaga. Naisip ko, “Hindi bale na, katuwang ko naman si Rosie ngayon, kaya hindi ko kailangang mag-alala.” Sa isiping ito, hindi ko masigasig na sinangkapan ang sarili ko ng mga katotohanan tungkol sa pagdidilig, at pagkatapos ng mga pagtitipon, hindi ko maagap na tinanong ang mga baguhan tungkol sa kanilang mga problema at paghihirap. Isang araw, napagnilayan kong dalawang buwan ko nang ginagawa ang tungkuling ito, pero hindi ko pa rin kayang magdilig ng baguhan nang mag-isa. Palagi akong nagpapalusot na hindi ko naiintindihan, pero ang totoo, hindi ako nagsikap na magbayad ng halaga. Hindi ko maiwasang tanungin ang aking sarili, “Bakit ba kapag nagkakaroon ako ng isang tungkulin na hindi ako mahusay, ginagamit ko ang ‘kawalan ng pagkaunawa’ at ‘kawalan ng kakayahan’ na palusot para mairaos lang ang tungkulin, at ayaw magbayad ng halaga?” Dinala ko ang aking kalagayan at pagkalito sa harap ng Diyos at nagdasal.

Isang araw, sa aking mga debosyonal, nabasa ko ang salita ng Diyos: “Kapag gumaganap ng tungkulin, laging pinipili ng mga tao ang magaan na trabaho, na hindi sila mapapagod, na hindi nila kailangang suungin ang pabagu-bagong panahon sa labas. Pagpili sa madadaling trabaho at pag-iwas sa mahihirap ang tawag dito, at pagpapamalas ito ng pagnanasa sa mga kaginhawahan ng laman. Ano pa? (Palaging pagrereklamo kapag ang kanilang tungkulin ay medyo mahirap, medyo nakakapagod, kapag may kaakibat itong pagbabayad ng halaga.) (Pagkahumaling sa pagkain at pananamit, at sa mga kalayawan ng laman.) Mga pagpapamalas lahat ito ng pagnanasa sa mga kaginhawahan ng laman. Kapag nakikita ng gayong tao na masyadong matrabaho o delikado ang isang gampanin, ipinapasa niya ito sa iba; magaan na trabaho lang ang mismong ginagawa niya, at nagdadahilan kung bakit hindi niya kayang gawin ang isang ito, sinasabing mahina ang kakayahan niya at wala siya ng mga pangunahing kasanayang kailangan, na ito ay masyadong mahirap para sa kanya—pero ang totoo, ito ay dahil nagnanasa siya ng mga kaginhawahan ng laman. … May pagkakataon ding laging nagrereklamo ang mga tao habang gumaganap sila ng kanilang tungkulin, na ayaw nilang magsikap, na sa sandaling may bakanteng oras sila, nagpapahinga sila, inaaksaya ang oras sa pagkukuwentuhan, o paglilibang at pag-aaliw. At kapag dumarami ang trabaho at naiistorbo nito ang nakagawian nilang gawin sa kanilang mga buhay, hindi nila ito ikinatutuwa at hindi nasisiyahan dito. Nagmamaktol at nagrereklamo sila, at sila ay nagiging pabaya at pabasta-basta sa pagganap sa kanilang tungkulin. Ito ay pagnanasa sa mga kaginhawahan ng laman, hindi ba? … Angkop bang gumanap ng tungkulin ang mga taong nagnanasa ng mga kaginhawahan ng laman? Banggitin mo ang tungkol sa pagtupad ng kanilang tungkulin, pag-usapan ang tungkol sa pagbabayad ng halaga at pagdanas ng paghihirap, at iling sila nang iling: Magkakaroon sila ng napakaraming problema, ang dami nilang mga reklamo, negatibo sila tungkol sa lahat ng bagay. Walang silbi ang gayong mga tao, wala silang karapatang gampanan ang kanilang tungkulin at dapat silang palayasin” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 2). “May kaunting kakayahan naman ang ilang huwad na lider, subalit hindi sila gumagawa ng praktikal na gawain, at nagnanasa sila ng mga kaginhawahan ng laman. Ang mga taong nagnanasa ng mga kaginhawahan ng laman ay walang gaanong ipinagkaiba sa mga baboy. Ginugugol ng mga baboy ang maghapon sa pagtulog at pagkain. Walang ginagawa ang mga ito. Gayunpaman, matapos ang isang taon ng pagsisipag na mapakain ang mga ito, kapag kinakain ng buong pamilya ang karne ng mga ito sa pagtatapos ng taon, masasabi na nagkaroon ng silbi ang mga ito. Kung inaalagaan din ang isang huwad na lider na gaya ng isang baboy, kumakain at umiinom nang libre tatlong beses bawat araw, tumataba at lumalakas, ngunit wala siyang ginagawang anumang praktikal na gawain at wala siyang silbi, hindi ba walang saysay na alagaan siya? Nagkaroon ba iyon ng anumang silbi? Magagamit lamang siya bilang isang hambingan sa gawain ng Diyos at dapat siyang palayasin. Talagang mas mabuti pang mag-alaga ng isang baboy kaysa isang huwad na lider. Ang mga huwad na lider ay maaaring may titulong ‘lider,’ maaaring nakaupo sila sa posisyong ito, at kumakaing mabuti nang tatlong beses kada araw, at tinatamasa ang maraming biyaya ng Diyos, at sa katapusan ng taon, tumaba na sila sa kakakain—ngunit kumusta naman ang naging takbo ng gawain? Tingnan mo ang lahat ng nagawa mo para sa iyong gawain ngayong taon: May nakita ka bang mga resulta sa ilang bahagi ng gawain ngayong taon? Anong praktikal na gawain ang ginawa mo? Hindi hinihingi ng sambahayan ng Diyos na gawin mo ang bawat trabaho nang perpekto, subalit dapat gawin mo nang mabuti ang mahalagang gawain—halimbawa, ang gawain ng ebanghelyo, o gawain sa AV, ang gawaing may kinalaman sa teksto, at iba pa. Dapat maging mabunga ang lahat ng ito. Sa normal na mga sitwasyon, makikita ang isang epekto—isang bunga—pagkaraan ng tatlo hanggang limang buwan; kung walang bunga pagkaraan ng isang taon, malaking problema ito. Pagkalipas ng isang taon, tingnan mo kung anong gawain na saklaw ng iyong responsibilidad ang naging pinakamatagumpay, kung saan nagsakripisyo ka nang matindi at nagdusa nang husto. Tingnan mo ang mga nagawa mo: Sa iyong puso, dapat may ideya ka man lang kung nagkaroon ka ba ng anumang mahahalagang nagawa mula sa isang taong pagtamasa mo sa biyaya ng Diyos. Ano nga ba talaga ang ginawa mo habang kinakain mo ang pagkain ng sambahayan ng Diyos at tinatamasa ang biyaya ng Diyos sa buong panahong ito? May nagawa ka bang anuman? Kung wala kang nagawa, pabigat ka lang, tunay ka ngang huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Habang pinagninilayan ko ang mga salitang ito ng Diyos, pakiramdam ko’y tumagos ang mga ito sa puso ko. Noon ko lang naintindihang palagi akong umaatras mula sa suliranin sa aking tungkulin at ginagamit ang aking “kawalan ng pagkaunawa” o “kawalan ng kakayahan” bilang mga palusot, dahil masyado akong tamad at labis na naghahangad ng makamundong kaginhawaan. Dati-rati, noong responsable pa ako sa tungkulin na kasama si Andrea, palagi kong pinipili ang mga madali at simpleng gampanin para sa sarili ko at ibinibigay sa kanya ang anumang bagay na wala akong kasanayan o nangangailangan ng masusing pag-iisip. Ngayon, sa pagdidilig ng mga baguhan kasama si Rosie, ayoko pa ring mag-alala o magbayad ng halaga. Pinagnilayan ko ang aking ikinilos, at napagtanto kong ang pangunahing dahilan nito ay dahil kinokontrol ako ng mga satanikong pilosopiya. Ang mga bagay tulad ng “Ang bawat tao para sa kanyang sarili, bahala na ang iba,” “Maigsi ang buhay, kaya magpakasaya habang kaya,” at “Bigyang-kasiyahan ang sarili habang buhay ka pa” ay talagang nag-ugat sa kaibuturan ng puso ko. Pakiramdam ko palagi, kailangang mabuhay ng mga tao para sa kanilang mga sarili, at kapag hindi tayo nagdurusa at meron tayong makamundong kaginhawaan, namumuhay tayo ayon sa gusto natin. Nang mapunta ako sa iglesia para gawin ang aking tungkulin, ganito pa rin ang pananaw ko. Kapag may mga tungkulin ako na hindi ako magaling, kapag naharap ako sa mga paghihirap na humingi sa akin na magbayad ng halaga, umaatras ako tulad ng isang pagong na ipinapasok ang ulo at inuuna ang makamundong kaginhawaan. Walang anumang isipin ang mga baboy o anumang ginagawa. Ang alam lang nila ay kumain, uminom, at matulog. Ganoon din ako, makamundong kaginhawaan lang ang inaalala. Napakabulgar ng buhay ko! Naisip ko kung paano noon bilang isang tagapangasiwa, at ngayon sa pagdidilig, naging mapagbigay-loob sa akin ang Diyos, pero hindi ko sinubukang umusad, o isaalang-alang man lang ang aking mga responsibilidad at tungkulin. Naging pabaya ako sa gawain ng iglesia at sa buhay kasama ng mga kapatid. Wala ako ni katiting na konsensya! Ayokong magdusa o magbayad ng halaga, sa halip ay ginagamit kong mga palusot ang “kawalan ko ng pagkaunawa” o “kawalang-kakayahan” ko para sa simpatya, at para isipin ng iba na kaya kong aminin ang mga kapintasan ko, para makatuwiran at tapat ang magiging tingin nila sa akin. Ang totoo, ginamit ko ang mga salitang ito para pagtakpan ang sarili kong katamaran at kapabayaan. Naging napakatuso ko at mapanlilang, at niloko ko ang lahat ng aking mga kapatid! Kahit na maloko ko man sila sa loob ng ilang panahon, nakikita ng Diyos ang lahat, at ang Diyos ay matuwid. Sinusubukan kong lokohin at linlangin ang Diyos, kaya paanong hindi ako kasusuklaman ng Diyos? Ito ang dahilan kung bakit hindi ko kailanman nakita ang patnubay ng Diyos sa aking mga tungkulin nang panahong iyon. Ang pagiging tuliro ko palagi at ang kawalan ng nakikitang progreso sa akin ay mga senyales ng kapahamakan!

Nagbasa ako ng salita ng Diyos: “Matapos tanggapin ang ipinagkatiwala sa kanya ng Diyos, nagsimula na si Noe na isagawa at isakatuparan ang pagbuo ng arka na sinabi ng Diyos na para bang ito ang pinakamahalagang bagay sa kanyang buhay, na hindi iniisip na magpaantala. Nagdaan ang mga araw, lumipas ang mga taon, araw-araw, taun-taon. Hindi kailanman pinuwersa ng Diyos si Noe, ngunit sa buong panahong ito, nagtiyaga si Noe sa mahalagang gawaing ipinagkatiwala sa kanya ng Diyos. Bawat salita at pariralang binigkas ng Diyos ay nakakintal sa puso ni Noe na parang mga salitang nakaukit sa tapyas na bato. Hindi alintana ang mga pagbabago sa mundo sa labas, ang pangungutya ng mga tao sa paligid niya, ang kaakibat na hirap, o ang mga paghihirap na dinanas niya, nagtiyaga siya, sa lahat ng ito, sa ipinagkatiwala sa kanya ng Diyos, nang hindi kailanman nawawalan ng pag-asa o nag-iisip na sumuko. Ang mga salita ng Diyos ay nakakintal sa puso ni Noe, at ang mga ito ang kanyang naging pang-araw-araw na realidad. Inihanda ni Noe ang mga materyales na kailangan sa pagbubuo ng arka, at ang anyo at mga detalye para sa arka na iniutos ng Diyos ay unti-unting nagkahugis sa bawat maingat na pukpok ng martilyo at pait ni Noe. Sa lahat ng paghangin at pag-ulan, at paano man siya kinutya o siniraan ng mga tao, nagpatuloy ang buhay ni Noe sa ganitong paraan, taun-taon. Lihim na minasdan ng Diyos ang bawat kilos ni Noe, nang hindi kailanman bumibigkas ng isa pang salita sa kanya, at naantig ni Noe ang Kanyang puso. Gayunman, hindi ito nalaman ni nadama ni Noe; mula simula hanggang wakas, binuo lamang niya ang arka, at tinipon ang bawat uri ng nabubuhay na nilalang, nang hindi natitinag ang katapatan sa mga salita ng Diyos. Sa puso ni Noe, walang mas dakilang tagubilin na dapat niyang sundin at isagawa: ang mga salita ng Diyos ang kanyang panghabambuhay na direksyon at mithiin. Kaya, anuman ang sinabi sa kanya ng Diyos, anuman ang ipinagawa sa kanya ng Diyos, ang iniutos sa kanyang gawin, ganap na tinanggap ito ni Noe, at ikinintal ito sa kanyang memorya, at tinanggap ito bilang kanyang mithiin sa buhay. Hindi lamang niya ito hindi kinalimutan, hindi lamang niya ito ipinako sa kanyang isipan, kundi ginawa niya itong realidad ng kanyang sariling buhay, ginagamit ang kanyang buhay para tanggapin, at isagawa, ang atas ng Diyos. At sa ganitong paraan, sa paisa-isang tabla, nabuo ang arka. Bawat galaw ni Noe, bawat araw niya, ay inilaan sa mga salita at utos ng Diyos. Maaaring hindi mukhang nagsagawa si Noe ng isang napakadakilang gawain, ngunit sa mga mata ng Diyos, lahat ng ginawa ni Noe, maging ang bawat hakbang na kanyang ginawa para may makamit, bawat kayod ng kanyang kamay—lahat ng iyon ay mahalaga, at nararapat gunitain, at nararapat tularan ng sangkatauhang ito. Sumunod si Noe sa ipinagkatiwala sa kanya ng Diyos. Hindi siya natinag sa kanyang paniniwala na ang bawat salitang binigkas ng Diyos ay katotohanan; wala siyang pagdududa rito. At bilang resulta, natapos ang arka, at ang bawat uri ng nabubuhay na nilalang ay nabuhay roon” (Ang Salita, Vol. IV. Paglalantad sa mga Anticristo. Ikalawang Ekskorsus). Habang pinagninilayan ko ang mga salita ng Diyos, sobra akong naantig. Naging masunurin at isinaalang-alang ni Noe ang Diyos. Nang sabihin ng Diyos kay Noe na gumawa ng arko, pinahalagahan ni Noe ang Kanyang iniatas at sinunod ang Kanyang mga hinihingi. Noong una, hindi niya alam kung paano gumawa ng arko, at talagang lubhang napakahirap nitong gawin. Sa bawat yugto, kailangan niyang magdusa at magbayad ng halaga, pero tapat si Noe sa iniatas ng Diyos. Para kumpletuhin ang iniatas ng Diyos, bukal sa loob siyang nagdusa, nagbayad ng halaga, at unti-unting ginawa ang arko. Nanindigan si Noe sa loob ng 120 taon at sa wakas ay nakumpleto ang iniatas ng Diyos. Kahit na labis na nagdusa si Noe para gawin ang arko at hindi nagtamasa ng makamundong kaginhawaan, isinakatuparan niya ang iniatas ng Diyos, at pinalugod Siya, at nakamit ang Kanyang pagsang-ayon. Kumpara sa saloobin ni Noe sa atas ng Diyos, nakita kong wala talaga akong pagkatao. Kapag ginagampanan ko ang tungkulin ko, hindi ako tapat, tamad ako at tuso, tanging makamundong kaginhawaan ang hinangad ko, at hindi talaga handang magdusa. Talagang isang kasuklam-suklam na buhay ang ipinamumuhay ko! Kapag patuloy akong maging ganito at hindi magbago, sa huli, mawawalan ako ng tungkulin, na pagsisisihan ko habambuhay.

Sa mga sumunod na araw, isinaayos ko ang oras ko, at bawat araw ay nagsikap akong sangkapan ang sarili ko ng mga kinakailangang katotohanan tungkol sa pagdidilig ng mga baguhan. Isang araw sa isang pagtitipon, nagbanggit ng problema ang mga kapatid sa gawain ng pagdidilig, at nang makarinig ako ng isang bagay na hindi ko naintindihan, gusto kong iwasan ito. Naisip kong hayaan silang pag-usapan ito nang sila-sila lang. Pero sa pagkakataong ito, bigla kong nabatid ang kagustuhan kong makaraos lang at magpabaya. Naisip ko ang seryoso at responsableng pag-uugali ni Noe pagdating sa kanyang atas, at pagkatapos ay mabilis kong itinama ang aking maling kalagayan. Nakinig ako nang mabuti kung paano sila nagbahagi sa katotohanan para lutasin ang problema. Sa huling pagbubuod, sinabi ko sa kanila ang aking payo. Nagulat ako nang sabihin nilang maganda ang payo ko. Nang diligan ko ang mga baguhan kasama si Rosie, nagkusa akong isagawa ang paglutas ng mga praktikal na suliranin ng mga baguhan, at kapag may mga problemang hindi ko kayang lutasin, agad kong hihingin ang tulong niya. Hindi nagtagal, kaya ko na ring diligan ang mga baguhan nang mag-isa. Kahit na marami pa rin akong mga pagkukulang at kapintasan, nararamdaman kong lumalago ang sarili ko at may nakakamit ako, at mas kampante ako. Ang pag-unawa at mga kapakinabangang natanggap ko ay ganap na epekto ng gawain ng Diyos. Salamat sa Diyos!


41. Kailangan ba ng Katayuan Para Maligtas?

Ni Yixun, Tsina

Sa loob ng maraming taon, ginagampanan ko ang tungkulin ko nang malayo sa tahanan, at ako ang responsable sa gawain ng iglesia. Bagama’t mayroon akong congenital heart disease, hindi ako nagkaroon ng anumang malalang problema sa kalusugan kailanman. Pero dahil may edad na ako nitong nakalipas na dalawang taon, iba na talaga ako kaysa dati sa pangangatawan at isipan. Pagod na pagod ang pakiramdam ko kinabukasan kapag napuyat ako nang kaunti sa gabi, nanghihina ang buong katawan, at masakit ang puso ko. Noong Agosto ng 2021, isinaalang-alang ng lider ang kalagayan ko at natakot na hindi na kayanin ng katawan ko ang malaking stress sa tungkulin bilang isang lider, kaya pinauwi niya ako para maingatan ko ang kalusugan ko at magawa ang anumang tungkuling kaya ko. Sumama talaga ang loob ko nang marinig ko ito. Naisip ko, “Mahalagang panahon ito para makaipon ng mabubuting gawa sa isang tungkulin. Dahil nalipat ako, at naging karaniwang mananampalataya na lang sa halip na isang lider, iilan na lang ang pagkakataon kong magsagawa, mas babagal ang pagkatuto ko ng katotohanan at pagpasok sa realidad, kaya liliit ang posibilidad na maligtas ako. Hindi na iyon parang pagiging isang lider, na laging lumulutas ng iba’t ibang isyu at paghihirap ng mga kapatid, mabilis na natututo at pumapasok sa mga katotohanan, na may mas malaking posibilidad na maligtas. Ginagamit ba ng Diyos ang sitwasyong ito para ilantad at alisin ako?” Lalong sumama ang loob ko nang maisip ko iyon, at hindi ko napigilang umiyak. Kalaunan, nagbahagi sa akin ang isang sister nang malaman niya ang kalagayan ko. Sabi niya sa akin, “Ang mabuting kalooban ng Diyos ay nakapaloob dito, at kapag hindi natin nauunawaan ang kalooban ng Diyos, kailangan muna nating magpasakop, magdasal, at maghanap pa, pero hindi tayo maaaring magkamali sa pag-unawa o magreklamo.” Ipinaalala sa akin ng kanyang pagbabahagi na ang sitwasyong ito ay hindi basta na lang nangyari, kundi dapat ay may katotohanan akong hanapin at pasukin, at na dapat akong magpasakop. Pero masama pa rin talaga ang loob ko. Nang magising ako sa gabi at maisip ko iyon, nagpabiling-biling lang ako sa paghiga, hindi ako makatulog, paulit-ulit kong iniisip na, “Naniniwala na ako sa lahat ng taong ito, at nang sumapit ang gawain ng Diyos sa mahalagang sandali nito, nawalan ako ng pagkakataong maglingkod bilang isang lider. Isa lang akong karaniwang mananampalataya. May pag-asa pa rin ba akong maligtas at magawang perpekto?” Gusto ko pa ring patuloy na maglingkod bilang isang lider, pero natakot ako na baka lumala ang karamdaman ko at maapektuhan ang gawain ng iglesia. Hindi maaaring sarili ko lang ang isipin ko at ilagay sa panganib ang gawain ng iglesia. Nang lalo ko itong isipin, lalo akong namroblema. Hindi ko alam kung paano ko dapat lampasan ito.

Sa aking mga debosyonal, nabasa ko ang ilan sa mga salita ng Diyos na naghayag kung paano pinangangasiwaan ng mga anticristo ang mga pagbabago sa kanilang tungkulin, at may kaunti akong naunawaan tungkol sa aking sarili. Sabi ng Diyos: “Kapag may ginagawang mga pag-aakma sa kanilang mga tungkulin, kahit papaano, dapat magpasakop ang mga tao, makinabang sa pagninilay sa kanilang sarili, pati na rin magkaroon ng tumpak na pagsusuri kung kuwalipikado ba ang pagganap nila sa kanilang mga tungkulin. Subalit hindi ganito para sa mga anticristo. Iba sila sa mga normal na tao, kahit ano pa ang mangyari sa kanila. Ano ang ipinagkaiba nila? Hindi sila sumusunod, hindi sila maagap na nakikipagtulungan, ni hindi sila naghahanap ng katotohanan kahit katiting. Sa halip, inaayawan nila ito, at tinututulan ito, sinusuri ito, pinagninilay-nilayan ito, at nagsasapantaha nang husto ukol dito: ‘Bakit hindi ako pinapayagang gawin ang tungkuling ito? Bakit ako inililipat sa isang hindi mahalagang tungkulin? Paraan ba ito para ibunyag ako at palayasin ako?’ Paulit-ulit nilang iniisip ang mga nangyari, walang tigil na sinusuri ito at pinag-iisipan itong mabuti. Kapag walang nangyari, ayos na ayos lang sila, pero kapag may nangyari nga, nagsisimulang maging maligalig ang kanilang puso, at napupuno ng mga katanungan ang kanilang isip. Maaaring sa hitsura nila ay mukhang mas mahusay sila kaysa sa iba sa pagninilay sa mga isyu, pero sa totoo lang, mas masama lang ang mga anticristo kaysa sa mga normal na tao. … Hindi kailanman sinusunod ng mga anticristo ang mga pagsasaayos ng sambahayan ng Diyos, at palagi nilang mahigpit na iniuugnay ang kanilang tungkulin, kasikatan, at katayuan sa mga inaasam nilang pagpapala at sa kanilang hantungan sa hinaharap, na para bang sa sandaling mawala ang kanilang reputasyon at katayuan, wala na silang pag-asang matamo ang mga pagpapala at gantimpala, at pakiramdam nila ay katulad ito ng mawalan ng buhay. Iniisip nila, ‘Kailangan kong mag-ingat, hindi ako dapat maging pabaya! Ang sambahayan ng Diyos, ang mga kapatid, ang mga lider at manggagawa, at maging ang Diyos ay hindi maaasahan. Hindi ko mapagkakatiwalaan ang sinuman sa kanila. Ang taong pinakamaaasahan mo at ang pinakakarapat-dapat mong pagkatiwalaan ay ang iyong sarili. Kung hindi ka nagpaplano para sa iyong sarili, sino ang mag-aasikaso sa iyo? Sino ang mag-iisip sa kinabukasan mo? Sino ang mag-iisip kung makatatanggap ka ba ng mga pagpapala o hindi? Kaya, kailangan kong magplano at magkalkula nang maingat para sa sarili kong kapakanan. Hindi ako pwedeng magkamali o maging pabaya kahit kaunti, kung hindi, ano ang gagawin ko kung may sumubok na manamantala sa akin?’ Kaya, nagiging mapagbantay sila laban sa mga lider at manggagawa ng sambahayan ng Diyos, natatakot na may makakilatis o makahalata sa kanila, at na pagkatapos ay matatanggal sila at masisira ang mga pinapangarap nilang pagpapala. Iniisip nila na dapat nilang panatilihin ang kanilang reputasyon at katayuan, dahil sa tingin nila ay ito lamang ang kanilang pag-asa sa pagkamit ng mga pagpapala. Itinuturing ng isang anticristo ang pagiging pinagpala na higit pa kaysa sa kalangitan mismo, higit pa kaysa sa buhay, mas mahalaga pa kaysa sa paghahangad ng katotohanan, pagbabago ng disposisyon, o personal na kaligtasan, at mas mahalaga pa kaysa sa maayos na paggawa sa kanilang tungkulin, at pagiging isang nilikha na nakaabot sa pamantayan. Iniisip niya na ang pagiging isang nilikha na nakaabot sa pamantayan, ang paggawa nang mabuti sa kanyang tungkulin at pagkaligtas ay pawang mumunting mga bagay na hindi na kailangang banggitin pa, samantalang ang pagtatamo ng mga pagpapala ay ang tanging bagay sa buong buhay niya na hindi kailanman malilimutan. Sa anumang masagupa niya, gaano man kalaki o kaliit, inuugnay niya ito sa pagiging pinagpala ng Diyos, at napakaingat at napakaalisto niya, at lagi siyang may nakahandang malulusutan para sa kanyang sarili. Kaya kapag binago nang kaunti ang kanyang tungkulin, kung promosyon ito, iisipin ng isang anticristo na may pag-asa siyang pagpalain. Kung ito ay demosyon, mula sa pagiging lider ng grupo pababa sa pagiging katuwang na lider ng grupo, o mula sa katuwang na lider ng grupo pababa sa pagiging karaniwang miyembro ng grupo, inaasahan nilang ito ay magiging isang malaking problema, at pakiramdam niya ay isa itong malaking problema at sa tingin niya ay maliit ang pag-asa niyang magtamo ng mga pagpapala. Anong uri ng pag-iisip ito? Tama bang pag-iisip ito? Talagang hindi. Katawa-tawa ang pananaw na ito!” (Ang Salita, Vol. IV. Paglalantad sa mga Anticristo. Ikalabindalawang Aytem). “Sa kanilang mga puso, palaging itinutumbas ng mga anticristo kung gaano kataas o kababa ang kanilang katayuan sa kung gaano kalaki o kaliit ang mga pagpapala nila. Kabilang man ito sa pamilya ng Diyos o sa iba pang grupo, para sa kanila, mahigpit na inilalarawan ang katayuan at klase ng mga tao, maging ang kanilang kahihinatnan sa huli; kung gaano kataas ang posisyon ng isang tao at kung gaanong kapangyarihan ang hawak niya sa sambahayan ng Diyos sa buhay na ito ay katumbas ng laki ng mga pagpapala, gantimpala at ng putong na tatanggapin niya sa kabilang buhay—tuwirang nakatali ang mga ito sa isa’t isa. Makatwiran ba ang gayong pananaw? Hindi ito kailanman sinabi ng Diyos, ni hindi Niya kailanman ipinangako ang anumang bagay na kagaya nito, pero ganito ang uri ng pag-iisip na uusbong sa kalooban ng isang anticristo. … Hindi ba ninyo masasabing may kaunting problema sa pag-iisip ang mga taong gaya ng mga anticristo? Sukdulan ba silang masasama? Kahit ano pa ang sabihin ng Diyos, hindi sila nakikinig, ni hindi nila ito tinatanggap. Inaakala nila na anuman ang iniisip at pinaniniwalaan nila ay tama, at dito, nasisiyahan sila, nagagalak at humahanga sa kanilang sarili. Hindi nila hinahanap ang katotohanan o sinisiyasat kung iyon nga ang sinasabi sa mga salita ng Diyos, o kung iyon ang ipinangako ng Diyos” (Ang Salita, Vol. IV. Paglalantad sa mga Anticristo. Ikalabindalawang Aytem). Ipinapakita ng mga salita ng Diyos na ang mga anticristo ay sumasampalataya lamang para sa mga pagpapala at gantimpala. Nilalagyan nila ng ranggo ang iba’t ibang tungkulin, lubhang inuugnay ang mataas o mababang katayuan sa mas marami o mas kaunting pagpapalang maaaring matanggap. Iniisip nila na kung walang katayuan, halos wala silang anumang pagkakataong maligtas, kaya sinisisi, hindi nauunawaan, at nilalabanan pa nila ang Diyos. Inaalala lang nila ang sarili nilang mga interes at kung maaari silang magtamo ng pagpapala o hindi, pero hindi sila naghahanap ng katotohanan o natututo ng mga aral kahit kailan. Bukod pa riyan, wala talaga silang anumang takot o pagpapasakop sa Diyos sa kanilang puso, kundi likas silang masasama at mapanlinlang. Batay sa ugali ko, tulad lang ako ng isang anticristo. Inuugnay ko ang aking katayuan sa laki ng aking mga pagpapala, at lagi kong iniisip na ang hindi pagiging lider ay nangangahulugan na wala akong katayuan at na wala akong pag-asang maligtas o makatanggap ng mga pagpapala. Dahil dito, hindi ko kayang maasikaso nang wasto kahit ang isang normal na pagbabago sa tungkulin at napakarami kong iniisip. Pero sa katunayan, isinasaayos ng iglesia ang tungkulin ng bawat tao ayon sa mga prinsipyo at sa kanilang aktuwal na sitwasyon. Mayroon akong mga problema sa kalusugan. Napakaraming kailangang asikasuhin ang mga lider, maraming stress, at hindi iyon makaya ng katawan ko. Magdurusa ang tungkulin ko. Makabubuti kapwa para sa akin at sa gawain ng iglesia ang isinasaayos ng iglesia na kaya kong gawin. Pero naghinala ako at nag-alinlangan. Ang una kong naisip sa hindi pagiging lider ay na maliit ang pag-asa kong maligtas. Nang maisip ko na hindi ako mapagpapala at maiiwan akong walang magandang hantungan, pakiramdam ko ay parang nawala ang tanging pag-asa ko sa pananampalataya. Bigla akong lubusang nawalan ng gana at medyo naging negatibo. Nakita ko na hindi ko ibinatay ang mga bagay-bagay sa mga katotohanang prinsipyo, kundi ibinatay ko ang mga iyon sa kung makikinabang ako mula sa mga iyon. Nang hindi natugunan ang sarili kong mga ambisyon at hangarin, inakala ko na ginagamit ng Diyos ang sitwasyong iyon para palayasin ako. Nakita ko na talagang mapanlinlang ako. Iniisip ko na ang Diyos ay tulad lang ng tiwaling sangkatauhan, hindi patas o hindi makatarungan. Inakala ko na sinukat Niya tayo at ipinasya ang ating mga kahihinatnan batay sa taas ng ating katayuan o tungkulin. Inakala ko na kung may katayuan ang mga tao, papaburan sila at ililigtas ng Diyos, pero kung hindi ay hindi Niya sila ililigtas. Hindi ba pagtatatwa iyon sa pagiging matuwid ng Diyos at paglapastangan sa Kanya? Pagkaraan ng maraming taon na iyon ng pananalig, nakita ko na hindi ko talaga naunawaan o sinunod ang Diyos. Kung hindi ako inilantad ng mga katunayan, hindi ko sana natanto kung gaano kamali ang aking pananaw tungkol sa paghahangad ko.

Nabasa ko kalaunan ang dalawang sipi ng mga salita ng Diyos na tumulong sa akin na makita ang aking maling pananaw. Sabi sa mga salita ng Diyos: “Hindi maliwanag sa maraming tao ang ibig sabihin ng maligtas. Naniniwala ang ilang tao na kung maraming taon na silang naniniwala sa Diyos, mas malamang na maligtas sila. Iniisip ng ilang tao na kung nauunawaan nila ang maraming espirituwal na doktrina, mas malamang na maligtas sila, o iniisip ng ilan na tiyak na maliligtas ang mga lider at manggagawa. Ang lahat ng ito ay mga kuru-kuro at imahinasyon ng tao. Ang susi ay dapat maunawaan ng mga tao ang ibig sabihin ng kaligtasan. Ang maligtas ay nangangahulugang, unang-una, na makalaya mula sa kasalanan, makalaya mula sa impluwensiya ni Satanas, at tunay na bumaling sa Diyos at sumunod sa Diyos. Ano ang dapat ninyong taglayin para makalaya mula sa kasalanan at mula sa impluwensiya ni Satanas? Ang katotohanan. Kung hangad ng mga taong matamo ang katotohanan, dapat silang masangkapan ng marami sa mga salita ng Diyos, dapat magawa nilang maranasan at maisagawa ang mga ito, nang sa gayon ay maunawaan nila ang katotohanan at makapasok sa realidad. Saka lamang sila maaaring maligtas. Kung maliligtas man o hindi ang isang tao ay walang kinalaman sa kung gaano katagal na siyang naniniwala sa Diyos, kung gaano karaming kaalaman ang mayroon siya, kung nagtataglay siya ng mga kaloob o kalakasan, o kung gaano siya nagdurusa. Ang tanging bagay na may direktang kaugnayan sa kaligtasan ay kung kaya bang matamo ng isang tao ang katotohanan o hindi. Kaya sa kasalukuyan, gaano karaming katotohanan ang tunay na naunawaan mo? At gaano karami sa mga salita ng Diyos ang isinabuhay mo? Sa lahat ng hinihingi ng Diyos, alin ang nakamit mo ang pagpasok? Sa mga taon ng paniniwala mo sa Diyos, gaano ka na nakapasok sa realidad ng salita ng Diyos? Kung hindi mo alam, o kung hindi mo nakamit ang pagpasok sa realidad ng anumang salita ng Diyos, kung gayon ay sa totoo lang, wala kang pag-asa sa kaligtasan. Imposibleng maligtas ka” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). “Pinagpapasyahan Ko ang hantungan ng bawat tao hindi batay sa gulang, katandaan, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan. Samakatuwid, lahat ng pinarurusahan ay pinarurusahan nang gayon para sa katuwiran ng Diyos at bilang ganti sa kanilang maraming masasamang gawa” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Naantig talaga ako sa mga siping ito. Nakita ko na walang kinalaman ang maligtas sa pagiging lider o pagkakaroon ng katayuan. Ang kaligtasan ay tungkol sa pagwawaksi ng mga disposisyon ni Satanas at pagpapasakop sa Diyos. Yaon lamang mga nagsasagawa ng katotohanan, nabago ang kanilang tiwaling disposisyon, nagpapasakop sa Diyos at namumuhay ayon sa Kanyang mga salita ang tunay na maliligtas. Anumang tungkulin ang ating ginagawa, basta’t maaari nating tanggapin ang katotohanan, nagtutuon sa pagninilay sa sarili kapag pinupungusan at iwinawasto tayo, alam natin ang ating mga katiwalian at pagkakamali sa pamamagitan ng mga salita ng Diyos, nagsisisi tayo at nagbabago, sa pamamagitan ng paghahangad na iyon ay maaari tayong magtamo ng katotohanan at maligtas. Gaano man kataas ang katayuan ng isang tao o gaano man siya nagdurusa, kung hindi siya naghahanap ng katotohanan, paaalisin siya. Tulad ni Pablo. Bagama’t napakataas ng kanyang katayuan at sikat na sikat siya, at maraming nagawa, lahat ng pagsisikap na ginugol niya sa gawaing kanyang ginawa ay para magtamo ng mga pagpapala at gantimpala. Hindi niya kailanman hinangad ang katotohanan o pagbabago ng disposisyon. Wala siyang anumang pagkaunawa sa kanyang sarili o sa Diyos sa huli. Lagi siyang nagpapatotoo tungkol sa kanyang sarili, at kung gaano siya nagdusa para sa Panginoon. Ipinagmalaki niya na “Hindi ako huli sa lubhang mga dakilang apostol” (2 Corinto 11:5), at walang kahihiyan pang ipinagyabang na “Natataan sa akin ang putong ng katuwiran” (2 Timoteo 4:8). Ang makayang bigkasin ang gayong erehiya na isa siyang buhay na Cristo, ay lumabag sa disposisyon ng Diyos at pinarusahan siya ng Diyos. Pero walang pakialam si Pedro tungkol sa paghahangad ng katayuan sa kanyang pananampalataya. Hinangad lang niyang makilala ang Diyos at magpasakop sa Kanya. Hinangad niyang isagawa at maranasan ang mga salita ng Diyos, malaman ang kanyang tiwaling disposisyon, at sa huli’y ipinako siya nang patiwarik para sa Diyos. Nagpasakop siya hanggang kamatayan, at minahal niya ang Diyos nang sukdulan. Ipinapakita nito sa atin na ang pagkakaroon ng mataas na katayuan at paggawa ng malaking tungkulin ay hindi isang kundisyon o pamantayan para maligtas. Ang isang taong may katayuan na hindi naghahanap ng katotohanan kundi madalas lumaban sa Diyos, na walang anumang tunay na patotoo tungkol sa pagsasabuhay ng mga salita ng Diyos, ay nakatakdang paalisin. Kahit walang mataas na katayuan ang isang tao, pero nasa tamang landas siya at naghahanap ng katotohanan, maaari pa rin siyang magtamo ng katotohanan at maligtas ng Diyos. Gumanda nang husto ang pakiramdam ko nang matanto ko iyon. Naging handa akong magpasakop sa mga pagsasaayos ng Diyos, at mahinahong tanggapin ang pagbabago sa tungkulin.

Nabasa ko ang isa pang sipi ng mga salita ng Diyos kalaunan na mas nagpaunawa sa akin ng kalooban ng Diyos. Sabi sa mga salita ng Diyos: “Lahat ay pantay-pantay sa harap ng katotohanan. Ang mga itinataas ng ranggo at nililinang ay hindi gaanong nakahihigit sa iba. Ang lahat ay naranasan ang gawain ng Diyos sa loob ng halos parehong panahon. Ang mga hindi pa naitataas ng ranggo o nalilinang ay dapat ding maghangad sa katotohanan habang ginagampanan nila ang kanilang mga tungkulin. Walang sinumang maaaring magkait sa iba ng karapatang hanapin ang katotohanan. Ang ilang tao ay mas masigasig sa paghahanap nila ng katotohanan at may kaunting kakayahan, kaya sila itinataas ng ranggo at nililinang. Ito ay dahil sa mga kinakailangan ng gawain ng sambahayan ng Diyos. Bakit may gayong mga prinsipyo ang sambahayan ng Diyos sa pagtataas ng ranggo at paggamit ng mga tao? Dahil may pagkakaiba-iba sa kakayahan at personalidad ng mga tao, at pumipili ang bawat tao ng magkakaibang landas, ito ay humahantong sa magkakaibang kahihinatnan sa pananalig ng mga tao sa Diyos. Iyong mga naghahangad sa katotohanan ay naliligtas at nagiging mga tao ng kaharian, habang iyong mga hindi talaga tinatanggap ang katotohanan, na hindi matapat sa kanilang tungkulin, ay itinitiwalag. Nililinang at ginagamit ng sambahayan ng Diyos ang mga tao batay sa kung hinahangad nila ang katotohanan, at sa kung matapat sila sa kanilang tungkulin. Mayroon bang pagkakaiba sa herarkiya ng iba’t ibang tao sa sambahayan ng Diyos? Sa ngayon, walang herarkiya sa katayuan, posisyon, halaga, o titulo ng iba’t ibang tao. Kahit man lang sa panahon na gumagawa ang Diyos para iligtas at gabayan ang mga tao, walang pagkakaiba ang ranggo, posisyon, halaga, o katayuan sa pagitan ng iba’t ibang tao. Ang tanging mga bagay na nagkakaiba ay nasa paghahati ng gawain at sa mga tungkuling ginagampanan. Mangyari pa, sa panahong ito, ang ilang tao, na hindi kasali, ay itinataas ng ranggo at nililinang, at gumaganap ng ilang espesyal na trabaho, samantalang ang ilang tao ay hindi nakakatanggap ng gayong mga oportunidad dahil sa iba’t ibang kadahilanan tulad ng mga problema sa kanilang kakayahan o sitwasyon sa pamilya. Ngunit hindi ba inililigtas ng Diyos ang mga hindi pa nakatanggap ng gayong mga oportunidad? Hindi iyon ganoon. Mas mababa ba ang kanilang halaga at posisyon kaysa sa iba? Hindi. Lahat ay pantay-pantay sa harap ng katotohanan, lahat ay may oportunidad na hanapin at makamit ang katotohanan, at tinatrato ng Diyos ang lahat nang patas at makatwiran” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Ipinakita sa akin ng mga salita ng Diyos na sa Kanyang sambahayan, walang mataas o mababang katayuan para sa mga tungkulin dito. Lahat ay tumatanggap ng magkakaibang tungkulin ayon sa pangangailangan ng gawain, pero ang totoo ay pantay-pantay ang lahat sa harap ng katotohanan. Saanman tayo nagsasagawa ng isang tungkulin, may katayuan man tayo o wala, tinutustusan ng mga salita ng Diyos ang bawat isa sa atin. Wala Siyang kinikilingang sinuman dahil sa kanilang katayuan. Isinasaayos ng Diyos ang lahat ng uri ng sitwasyon at kaganapan para sa lahat batay sa kanilang mga pangangailangan, upang maranasan nila ang Kanyang gawain at makapasok sila sa katotohanang realidad. Hindi Niya kailanman inaalisan ang sinuman sa atin ng ating pagkakataong magsagawa at makapasok sa katotohanan. Pantay-pantay ang tingin ng Diyos sa lahat. Ang pagtatamo ng katotohanan o maligtas ng Diyos ay hindi tinutukoy batay sa ating tungkulin, kundi sa ating sariling paghahangad. Hindi nito sinasabi na kung maglilingkod tayo bilang lider, partikular tayong bibiyayaan o bibigyang-liwanag ng Diyos, at na kung tayo ay mga karaniwang mananampalataya, babalewalain Niya tayo. Binibigyang-liwanag at tinutustusan ng Diyos ang mga tao batay sa kanilang paghahangad at saloobin sa katotohanan. Makikita natin ang Kanyang pagiging matuwid dito. Bagama’t ang mga tao ay may magkakaibang tungkulin at nakakaranas ng iba’t ibang bagay, ang mayabang at mapanlinlang na mga tiwaling disposisyong ibinubunyag nila ay magkakatulad na lahat. Basta’t handa silang maghanap at magsagawa ng katotohanan, at iwaksi ang kanilang tiwaling disposisyon, maaari silang maligtas ng Diyos. Sa kabilang banda, kung hindi hinahangad ng isang tao ang katotohanan, hindi hinahanap o isinasagawa ang katotohanan sa harap ng mga problema, anumang tungkulin ang ginagawa nila o ilan ang pagkakataon nilang magsanay, hindi nila kailanman matatamo ang katotohanan sa huli at hindi sila maliligtas ng Diyos. Tulad ko, pagkaraan ng mga taon na iyon ng pagka-lider, sa lahat ng katayuan at pagkakataon kong magsanay, gaano karaming katotohanan talaga ang aking natamo? Naisip ko kung paano ako iniwan ng pagbabago sa aking tungkulin na negatibo, may maling pagkaunawa, at nagrereklamo. Hindi ako naging masunurin sa Diyos kahit kaunti at ni wala akong anumang katotohanang realidad. Isang perpektong halimbawa ako. Gayunpaman, patuloy kong inisip nang may kahangalan na kaya kong magtamo ng kaligtasan sa pamamagitan ng katayuan. Lubos nang nilamon ng katayuan ang aking isipan. Bagama’t hindi kailanman naging lider ang ilang kapatid, patuloy nilang hinahangad ang katotohanan, may pasanin sa kanilang tungkulin, nakatuon sa paghahanap ng katotohanan sa kanilang tungkulin kapag may nangyayari, at nagsasagawa ng mga katotohanang alam nila. Ang katiwaliang ipinapakita nila ay unti-unting naglalaho at mas lalo silang nagpapasakop sa Diyos. Mayroon silang tunay na patotoo sa pagsasabuhay ng mga salita ng Diyos. Natatamo nito ang pagsang-ayon at pagtanggap ng Diyos. Ipinaalala sa akin niyan ang isang bagay na sinabi ng Diyos: “Kung tapat kang naghahanap, handa Akong ibigay sa iyo nang buong-buo ang daan ng buhay, upang maging tulad ka ng isang isda na naibalik sa tubig. Kung hindi ka tapat na naghahanap, babawiin Ko itong lahat. Hindi Ako handang ibigay ang mga salitang nagmumula sa Aking bibig sa mga yaong ganid sa kaginhawahan, na katulad lamang ng mga baboy at aso!” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). Minsan ding sinabi ng Panginoong Jesus: “Sapagkat ang bawat mayroon ay bibigyan, at siya’y magkakaroon ng kasaganaan: nguni’t ang wala, pati pa ang nasa kanya ay aalisin sa kanya” (Mateo 25:29). Ang Diyos ay patas at matuwid sa sangkatauhan at walang kinikilingang sinumang tao. Karaniwang mananampalataya man o lider ang isang tao, basta’t hinahanap niya ang katotohanan, maglalaan ang Diyos ng kaliwanagan at pamumuno. Ang mahalaga ay kung may determinasyon ang isang tao na hanapin at isagawa ang katotohanan. Ang pag-unawa rito ay talagang nagbigay-liwanag sa akin. Dati-rati, lagi akong nag-aalala na baka hindi ako magkaroon ng maraming pagkakataong magsagawa kung hindi ako isang lider, at sa gayon ay kakaunti ang pag-asa kong maligtas. Naisip ko pa nga na gusto akong paalisin ng Diyos, na hindi na Niya ako ililigtas. Mga maling pagkaunawa ko ang mga iyon tungkol sa Diyos, at kalapastanganan ito. Wala akong pagkaunawa sa matatapat na layunin ng Diyos. Nang isipin ko talagang mabuti iyon, sa buong panahon na iyon ng pananampalataya ay kontrolado ako ng aking mga maling pananaw, ginagawa ko lang ang aking tungkulin para mapagpala, iniisip na mayroon akong dakilang hangarin. Nalinlang ako sa sarili kong huwad na imahe, at hindi ko pinagnilayan ang aking sarili o hindi ko talaga kilala ang sarili ko. Ang pagbabagong ito sa aking tungkulin ay nagbunyag sa aking maling pananaw sa paghahanap, at sa wakas ay nagawa kong lumapit sa harap ng Diyos para pagnilayan at kilalanin ang aking sarili. Nagtamo ako ng kaunting pagkaunawa sa aking tiwaling disposisyon at mga problema sa aking pananaw, at nakita ko ang matuwid na disposisyon ng Diyos. Natutunan ko rin kung sino ang inililigtas ng Diyos at kung sino ang inaalis ng Diyos, at nagtamo ako ng kaunting pagpapasakop sa Diyos. Ang sitwasyong ito talaga ang proteksyon at pagliligtas ng Diyos sa akin.

Nabasa ko ang isa pang sipi ng mga salita ng Diyos kalaunan na tumulong sa akin na makita ang landas ng pagpasok na dapat kong tahakin. Sabi ng mga salita ng Diyos: “Bilang isang nilalang ng Diyos, dapat hangaring gampanan ng tao ang tungkulin ng isang nilalang ng Diyos, at hangaring mahalin ang Diyos nang hindi pumipili ng iba pa, sapagkat ang Diyos ay karapat-dapat sa pagmamahal ng tao. Yaong mga naghahangad na mahalin ang Diyos ay hindi dapat maghangad ng anumang personal na mga pakinabang o hangarin yaong personal nilang inaasam; ito ang pinakatamang paraan ng paghahangad. Kung hinahangad mo ang katotohanan, kung isinasagawa mo ang katotohanan, at kung nagtatamo ka ng pagbabago sa iyong disposisyon, tama ang landas na iyong tinatahak. … Kung gagawin kang perpekto o aalisin ay depende sa iyong sariling paghahangad, na ibig ding sabihin ay ang tagumpay o kabiguan ay depende sa landas na tinatahak ng tao” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Nakakita ako ng landas ng pagsasagawa sa mga salita ng Diyos. Isa akong nilalang, kaya anuman ang isaayos ng Diyos, kailangan kong magpasakop sa Kanyang tuntunin at mga pagsasaayos. Hindi ako maaaring manampalataya at tumupad ng tungkulin para lamang sa mga pagpapala at gantimpala. Maliligtas man ako o hindi sa huli, pagpapalain man ako o hindi, hangga’t nabubuhay ako, dapat kong hanapin ang katotohanan at kaalaman tungkol sa Diyos. Kahit tanggihan ako at paalisin ng Diyos sa huli, iyon ang Kanyang pagiging matuwid. Matapos kong maunawaan ang kalooban ng Diyos, hindi na ako lubhang apektado kung anong tungkulin ang ginampanan ko. Nagawa kong tanggapin nang mahinahon ang mga pagbabago sa aking tungkulin.

Sa pamamagitan ng inilantad ng sitwasyong ito, nalaman ko ang ilang bagay tungkol sa aking mga maling pananaw sa aking pananampalataya. Natutunan ko rin na kung maliligtas ba ang isang tao ay hindi nakasalalay sa kanilang katayuan o kung gaano karaming gawain ang kanilang nagawa. Ang mahalaga ay kung nagtamo ba siya ng katotohanan at isa siyang taong nagpapasakop sa Diyos, at kung may nabago sa kanilang disposisyon sa buhay. Mula noon, ninais ko na lang na panatilihin ang aking mga paa na nakatapak sa lupa at gawin nang maayos ang aking tungkulin para malugod ang Diyos.


42. Mga Pakinabang na Nakamit sa Pamamagitan ng Paghihirap

Ni Robinsón, Venezuela

Sa pagtatapos ng 2019, ibinahagi sa’kin ng isang kamag-anak ang ebanghelyo ng Makapangyarihang Diyos sa mga huling araw. Nakita ko na ang mga salita ng Makapangyarihang Diyos ay may awtoridad, at na ang mga iyon ang katotohanan. Nadama ko na ito ang tinig ng Diyos kaya masaya kong tinanggap ang bagong gawain ng Diyos. Nagbabasa ako ng salita ng Diyos araw-araw at ayokong lumiban sa kahit isang pagtitipon. Kung minsan, nagkakaroon ng mga problema sa internet o sa suplay ng kuryente kung nasaan ako, at hindi ako nakadadalo sa mga online na pagtitipon. Sumasama talaga ang loob ko, pero agad kong binabasa ang mga detalye ng pagtitipon pagkatapos, at tapos ay ipinadadala ko sa grupo ang pagkaunawa ko sa salita ng Diyos, nakikipagniig sa mga kapatid, at ginagawa ang tungkulin ko sa abot ng aking makakaya.

Pagkaraan ng ilang panahon, napili ako bilang lider ng iglesia. Nung una, kahati ko sa responsibilidad ng gawain ng iglesia ang dalawa pang lider, kaya hindi ako masyadong nahihirapan o namomroblema. Hindi nagtagal, napili akong mangasiwa sa gawain ng ilang iglesia. Nung simula, ayokong gawin ang tungkuling ito. Dahil pakiramdam ko’y hindi pa ako matagal na nakapagsasagawa bilang lider, at na marami pa akong pagkukulang at mga bagay na hindi ko nauunawaan, kaya nag-alala ako nang husto na hindi ko magagawa nang mabuti ang tungkuling ito. Kalaunan, nabasa ko ang salita ng Diyos: “Iilang mensahe lang ang narinig ni Noe, at noong panahong iyon ay hindi nagpahayag ng maraming salita ang Diyos, kung kaya walang dudang maraming katotohanan ang hindi naunawaan ni Noe. Hindi niya naiintindihan ang makabagong siyensya o makabagong kaalaman. Isa siyang napakaordinaryong tao, isang hindi kapansin-pansing miyembro ng sangkatauhan. Subalit sa isang aspeto, hindi siya katulad ng sinupaman: Marunong siyang makinig sa mga salita ng Diyos, marunong siyang tumalima at sumunod sa mga salita ng Diyos, alam niya kung ano ang katayuan ng tao, at nagawa niyang tunay na maniwala at sumunod sa mga salita ng Diyos—wala nang iba. Ang mga simpleng prinsipyong ito ay sapat na para tulutan si Noe na isakatuparan ang lahat ng ipinagkatiwala sa kanya ng Diyos, at nagtiyaga siya rito hindi lamang sa loob ng ilang buwan, ni ilang taon, ni ilang dekada, kundi sa loob ng mahigit isang siglo. Hindi ba kagila-gilalas ang numerong ito? Sino ang ibang makakagawa nito maliban kay Noe? (Walang iba.) At bakit wala? Sinasabi ng ilang tao na ito ay dahil sa hindi pagkaunawa sa katotohanan—ngunit hindi iyan alinsunod sa katunayan. Ilang katotohanan ang naunawaan ni Noe? Bakit nakaya ni Noe ang lahat ng ito? Nabasa na ng mga mananampalataya ngayon ang marami sa mga salita ng Diyos, nauunawaan nila ang ilang katotohanan—kaya bakit hindi nila ito makayang gawin? Sinasabi ng iba na ito ay dahil sa mga tiwaling disposisyon ng mga tao—ngunit wala bang tiwaling disposisyon si Noe? Bakit nagawa ito ni Noe, pero hindi ng mga tao ngayon? (Dahil ang mga tao sa kasalukuyan ay hindi naniniwala sa mga salita ng Diyos, hindi nila itinuturing ni sinusunod ang mga iyon bilang katotohanan.) At bakit hindi nila maituring na katotohanan ang mga salita ng Diyos? Bakit hindi nila kayang sumunod sa mga salita ng Diyos? (Wala silang may-takot-sa-Diyos na puso.) Kaya kapag walang pagkaunawa ang mga tao sa katotohanan, at hindi pa nila naririnig ang maraming katotohanan, paano sila magkakaroon ng may-takot-sa-Diyos na puso? (Dapat magkaroon ang isang tao ng pagkatao at konsiyensiya.) Tama iyan. Sa pagkatao ng mga tao, kailangan ay mayroon ng dalawa sa pinakamahahalagang bagay sa lahat: Ang una ay konsiyensiya, at ang pangalawa ay ang katinuan ng normal na pagkatao. Ang pagkakaroon ng konsiyensiya at katinuan ng normal na pagkatao ang pinakamababang pamantayan sa pagiging isang tao; ito ang pinakamababa at pinakapangunahing pamantayan sa pagsukat sa isang tao. Ngunit wala nito ang mga tao sa kasalukuyan, kaya nga gaano man karaming katotohanan ang naririnig at nauunawaan nila, hindi nila magawang magkaroon ng may-takot-sa-Diyos na puso. Kaya ano ang naiiba sa diwa ng mga tao sa kasalukuyan kumpara kay Noe? (Wala silang pagkatao.) At ano ang diwa ng kawalan ng pagkatao na ito? (Mga hayop at demonyo.) Hindi magandang pakinggan ang ‘mga hayop at demonyo,’ pero naaayon ito sa mga katunayan; ang isang mas magalang na paraan ng pagsasabi niyon ay na wala silang pagkatao. Ang mga taong walang pagkatao at katinuan ay hindi mga tao, masahol pa nga sila sa mga hayop. Kaya nakumpleto ni Noe ang atas ng Diyos ay dahil nang marinig ni Noe ang mga salita ng Diyos, nagawa niyang isaisip ang mga iyon; para sa kanya, ang atas ng Diyos ay isang panghabambuhay na gawain, matibay ang kanyang pananampalataya, hindi nagbago ang kanyang kahandaan sa loob ng isandaang taon. Iyon ay dahil mayroon siyang may-takot-sa-Diyos na puso, isa siyang tunay na tao, at malakas ang pakiramdam niya na ipinagkatiwala ng Diyos ang pagbubuo ng arka sa kanya. Ang mga taong may pagkatao at katinuan na katulad ni Noe ay bihirang-bihira, napakahirap makatagpo ng gayong tao” (Ang Salita, Vol. IV. Paglalantad sa mga Anticristo. Ikalawang Ekskorsus). Hindi pa kailanman nakarinig si Noe ng anumang malalalim na mensahe at hindi niya naunawaan ang maraming katotohanan, pero may puso siyang may takot at sumusunod sa Diyos. Nang sabihin ng Diyos kay Noe na lilipulin Niya ang sangkatauhan sa pamamagitan ng isang baha at na gagawa si Noe ng isang arko, walang pag-aalinlangan na sumang-ayon si Noe. Alam ni Noe na ang atas na ibinigay sa kanya ng Diyos ay hindi madali, dahil ang paggawa ng arko ay mangangailangan ng pagputol ng mga puno at paggawa ng eksaktong mga sukat, pero kahit lubhang malaki at mahirap ang proyekto, hindi umatras si Noe, dahil alam niya na atas ito ng Diyos sa kanya. Sa pagninilay-nilay sa mga salita ng Diyos, natanto ko na hindi ko taglay ang pagkatao o pag-unawa ni Noe. Nang ipamahala sa akin ng lider ang gawain ng ilang iglesia, wala akong pananampalataya sa Diyos at umasa lang ako sa sarili kong mga abilidad. Pakiramdam ko’y limitado ang mga kakayahan ko sa trabaho, na hindi pa ako matagal na nagsasagawa bilang lider ng iglesia at marami akong pagkukulang. Nag-alala ako na hindi ako magiging mahusay, kaya ayokong tanggapin ang tungkuling ito. Hindi ko taglay ang pananampalataya ni Noe sa Diyos, at wala rin akong pusong may takot at sumusunod sa Diyos, lalong hindi ko taglay ang pagkatao o pag-unawa na taglay ni Noe. Nang mapagtanto ko ito, hindi na ako nag-alala, at handa na akong sundin at tanggapin ang tungkuling ito gaya ng pagtanggap ni Noe ng sa kanya.

Gayunpaman, nang simulan ko na ang gawain, naharap ako sa isang bagong problema. Nalaman kong marami akong trabahong dapat gawin. Halimbawa, kailangan kong maunawaan ang kalagayan ng mga kapatid sa loob ng iglesia, suportahan ang mga hindi normal na nagtitipon, alamin ang mga paghihirap ng mga tao sa tungkulin at magbahagi para malutas ang mga ito, at tulungan ang mga tao na matutuhan kung paano gawin ang kanilang mga tungkulin, at iba pa. Lahat ng ito ay mga responsibilidad na kailangan kong pasanin. Kapag nahaharap sa mga problemang ito, hindi ko alam kung saan magsisimula, hindi ko alam kung paano gagawin nang mabuti ang gawaing ito, at sobra akong mamomroblema. Dahil sa mga paghihirap na ito, naging negatibo ako, at gusto ko na lang sabihin sa lider na sa tingin ko’y hindi ako karapat-dapat sa tungkuling ito dahil wala akong karanasan at masyado akong nahihirapan dito. Kalaunan, nalaman ng lider ang tungkol sa kalagayan ko at pinadalhan niya ako ng isang sipi ng salita ng Diyos para tulungan ako. Binasa ko ang salita ng Diyos: “Noong isinugo ng Diyos si Moises para akayin ang mga Israelita palabas ng Ehipto, ano ang naging reaksyon ni Moises na binigyan siya ng Diyos ng ganitong atas? (Sinabi niyang hindi siya mahusay magsalita, kundi ay pautal-utal magsalita.) Mayroon siyang kaunting pangamba, na hindi siya mahusay magsalita, kundi ay pautal-utal magsalita. Pero nilabanan ba niya ang atas ng Diyos? Paano niya ito hinarap? Nagpatirapa siya. Ano ang ibig sabihin ng magpatirapa? Ibig sabihin nito ay magpasakop at tumanggap. Nagpatirapa siya nang lubos sa harap ng Diyos, walang pakialam sa kanyang personal na mga kagustuhan, at wala siyang binanggit na anumang mga paghihirap na maaaring naranasan niya. Anuman ang ipagawa ng Diyos sa kanya, gagawin niya ito agad-agad. Paano niya nagawang tanggapin ang atas ng Diyos kahit pa naramdaman niyang wala naman siyang magagawa? Dahil may tunay siyang pagtitiwala sa loob niya. Nagkaroon na siya ng ilang karanasan sa kataas-taasang kapangyarihan ng Diyos sa lahat ng bagay at usapin, at sa apatnapung taon na naranasan niya sa kaparangan, nalaman niya na makapangyarihan ang kataas-taasang kapangyarihan ng Diyos. Kaya, tinanggap niya ang atas ng Diyos nang may pananabik, at humayo siya para gawin ang iniatas ng Diyos sa kanya nang walang ibang salita pa tungkol dito. Ano ang ibig sabihing humayo siya? Nangangahulugan ito na nagkaroon siya ng tunay na pagtitiwala sa Diyos, at tunay na pag-asa sa Kanya, at tunay na pagpapasakop sa Kanya. Hindi siya nagpakaduwag, at hindi siya nagpasya nang sarili niya o sinubukang tumanggi. Sa halip, ganap siyang nagtiwala, at humayo siya para gawin ang iniatas ng Diyos sa kanya, na puno ng pagtitiwala. Pinaniwalaan niya ito: ‘Kung iniatas ito ng Diyos, matutupad ito kung gayon gaya ng sinasabi ng Diyos. Ѕinabi sa akin ng Diyos na ilabas ko ang mga Israelita mula sa Ehipto, kaya hahayo ako. Dahil ito ang iniatas ng Diyos, gagawa Siya, at bibigyan Niya ako ng lakas. Kailangan ko lang makipagtulungan.’ Ito ang naging kabatiran ni Moises. … Hindi mainam ang mga sitwasyon noong panahong iyon para sa mga Israelita o kay Moises. Sa perspektiba ng tao, ang akayin ang mga Israelita palabas ng Ehipto ay talaga namang isang imposibleng gampanin, dahil nasa hangganan ng Ehipto ang Dagat na Pula, at ang tawirin iyon ay magiging isang napakalaking hamon. Talaga nga bang hindi alam ni Moises kung gaano kahirap tuparin ang atas na ito? Sa kanyang puso, alam niya, pero sinabi lang niya na pautal-utal siyang magsalita, na walang makikinig sa kanyang mga salita. Sa puso niya, hindi niya tinanggihan ang atas ng Diyos. Nang sabihin ng Diyos kay Moises na akayin niya ang mga Israelita palabas ng Ehipto, nagpatirapa siya at tinanggap ito. Bakit hindi niya binanggit ang mga paghihirap? Ito ba ay dahil, matapos ang apatnapung taon sa kaparangan, hindi niya alam ang mga panganib sa mundo ng mga tao, o kung anong kalagayan ng mga bagay-bagay Ehipto, o ang kasalukuyang kinasasadlakan ng mga Israelita? Hindi ba niya nakikita nang malinaw ang mga bagay na iyon? Ganoon ba ang nangyayari? Talagang hindi. Si Moises ay matalino at maalam. Alam niyang lahat ang mga bagay na iyon, dahil personal niyang napagdaanan at naranasan ang mga ito sa mundo ng mga tao, at hindi niya malilimutan ang mga ito kailanman. Alam na alam na niya ang mga bagay na iyon. Kung gayon, alam ba niya kung gaano kahirap ang atas na ibinigay ng Diyos sa kanya? (Oo.) Kung alam niya, paano niya nagawang tanggapin ang atas na iyon? Nagtiwala siya sa Diyos. Sa tanang buhay niyang puno ng karanasan, naniwala siya sa walang hanggang kapangyarihan ng Diyos, kaya tinanggap niya ang atas na ito ng Diyos nang may pusong puno ng pagtitiwala at nang walang bahagya mang alinlangan. … Sabihin mo sa Akin, sa kanyang apatnapung taon sa kaparangan, nagawa ba ni Moises na maranasan na, sa Diyos, walang bagay na mahirap, at na nasa kamay ng Diyos ang tao? Naranasan niya iyon nang husto—iyon ang pinakatunay niyang karanasan. Sa apatnapung taon niya sa kaparangan, napakaraming bagay na nagdulot ng matinding panganib sa kanya, at hindi niya alam kung makaliligtas ba siya sa mga iyon. Araw-araw, nanlaban na sana siya para sa kanyang buhay at nanalangin sa Diyos para sa proteksyon. Iyon ang naging tangi niyang hiling. Sa apatnapung taong iyon, ang pinakamalalim niyang naranasan ay ang kataas-taasang kapangyarihan at proteksyon ng Diyos. Kalaunan, nang tinatanggap na niya ang atas ng Diyos, maaaring ang una niyang naramdaman ay: ‘Walang bagay na mahirap sa Diyos. Kung sinasabi ng Diyos na magagawa ito, tiyak na magagawa ito. Dahil ibinigay sa akin ng Diyos ang ganitong atas, titiyakin Niyang matutupad ito—Siya mismo ang gagawa nito, hindi ang sinumang tao.’ Bago kumilos, ang tao ay dapat magplano at maghanda nang mas maaga. Dapat muna niyang asikasuhin ang mga bagay na dapat mauna. Dapat bang gawin ng Diyos ang mga bagay na ito bago Siya kumilos? Hindi Niya kailangang gawin ang mga ito. Ang bawat nilikha, gaano man kamaimpluwensiya, gaano man kahusay o kamakapangyarihan, gaano man kawalang kontrol, ay nasa kamay ng Diyos. Si Moises ay mayroong pagtitiwala, kaalaman, at karanasan ukol dito, kaya wala ni katiting na alinlangan o takot sa kanyang puso. Kaya naman, ang pagtitiwala niya sa Diyos ay talaga namang tunay at dalisay. Masasabi na napuspos siya ng pagtitiwala” (Ang Salita, Vol. III. Ang mga Diskurso ni Cristo ng mga Huling Araw. Sa Tunay na Pagsunod Lamang Maaaring Magkaroon ng Tunay na Pananampalataya ang Isang Tao). Nang mabasa ko ang salita ng Diyos, napagtanto ko na isa akong duwag na hindi nagtitiwala sa Diyos at na wala akong pananampalataya sa Diyos. Tinawag ng Diyos si Moises para pangunahan ang mga Israelita palabas ng Ehipto upang hindi na sila maging alipin. Walang hukbo si Moises para labanan ang Paraon, at napakahirap tapusin ng atas na ito, pero nagawa ni Moises na sundin ang salita ng Diyos, at naniwala siya na personal na aakayin ng Diyos ang Kanyang mga tao palabas ng Ehipto. Muling nagbabalik-tanaw sa sarili ko, nakita kong napakaraming trabaho ang hindi ko kayang gawin, kaya ginusto kong isantabi ang tungkuling ito dahil pakiramdam ko’y masyado akong nagigipit, na pabigat sa akin ang tungkuling ito, at na hindi ko ito matatapos. Hindi ako nagtiwala sa Diyos, at wala akong pananampalataya sa Diyos. Nananalig lang ako sa sarili kong limitadong abilidad. Akala ko na ang kakayahan kong gawin nang mabuti ang gawain ko ay may kinalaman sa kakayahan at karanasan ko. Hindi ako nanalig na ang gawain ay ginagawang lahat ng Diyos at sumusuporta lang tayo. Naging mayabang talaga ako. Nagampanan ko ang tungkuling iyon dahil sa pahintulot ng Diyos. Ang lahat ay pinamamahalaan at isinasaayos ng Diyos. Kailangan kong magkaroon ng pananampalataya para makipagtulungan nang praktikal. Mula ngayon, hindi ko na pwedeng tanggihan ang tungkuling ito. Naniniwala ako na hangga’t umaasa ako sa Diyos at bumabaling sa Kanya, gagabayan at tutulungan Niya ako, tutulutan akong maunawaan ang katotohanan at lahat ng uri ng prinsipyo sa paggawa ng mga tungkulin sa gitna ng lahat ng uri ng paghihirap, at unti-unti kong magagawa nang maayos ang aking tungkulin. Natutunan ko rin na ang pagkakaroon ng pagkakataong magawa ang tungkuling ito ay pagbibigay sa akin ng Diyos ng pagkakataong makapagsagawa, at sa pamamagitan nito ay pinatitibay ang aking pananampalataya at pinalalakas ang aking mga kahinaan, upang maisabalikat ko ang mas mabibigat na pasanin at magawa ang responsabilidad ko, na pagbibigay sa akin ng Diyos ng pabor.

Simula ng magkaroon ng mga problema sa tubig, kuryente, internet, at ekonomiya sa Venezuela sa mga nagdaang taon, kailangan naming magsumikap nang higit sa nakagawian para suportahan ang mga pamilya namin. Aalis kami ng ama ko para mangisda tuwing alas-tres ng madaling-araw, at mga alas tres o alas kwatro pa kami ng hapon makababalik. Pagod na pagod ako sa paglutang sa dagat buong araw, pero pag-uwi ko, ayokong magpahinga dahil napakarami ko pang hindi kayang gawin sa tungkulin, at kailangan kong gumugol ng mas maraming oras sa pag-aaral, pagsasangkap sa sarili ko, at pagbawi sa mga pagkukulang ko para magampanan ko nang tama ang tungkulin ko. Kung hindi ko gagampanan nang maayos ang tungkulin ko, mabibigo ko ang Diyos. Naisip ko ang mga banal noong Kapanahunan ng Biyaya. Sumunod sila sa Panginoong Jesus, ipinalaganap ang ebanghelyo, ginawa ang kanilang mga tungkulin, dumanas ng maraming paghihirap at panganib, at labis na nagdusa. Paano man lang maikukumpara ang kaunting pagdurusa ko? Kaya, ang unang ginagawa ko pagkauwi ko araw-araw ay kunin ang cellphone ko at tingnan kung anong gawain at mga pagtatalaga ang nandun. Nagpapadala rin ako ng mga mensahe sa mga kapatid, tinatanong sila kung nagkakaroon sila ng anumang paghihirap. Kung may sinumang hindi alam kung paano gampanan ang kanyang tungkulin, tinutulungan ko siya at sinasabi sa kanya kung ano ang natutuhan ko habang ginagawa ang tungkulin ko. Sa pagganap ng tungkulin ko, nagsimula akong matuto na umasa sa Diyos, at kapag nagdaraan ang mga kapatid ko sa mga paghihirap, nananalangin ako sa Diyos na gabayan ako, at tulutan akong mahanap ang mga salita ng Diyos na makatutulong sa kanila. Matapos ibahagi ang mga salita ng Diyos at bahaginan sila tungkol sa karanasan at pagkaunawa ko, medyo nagbabago ang mga kalagayan nila. Sa pagtulong sa mga kapatid, naging mas malinaw pa ang pag-unawa ko sa katotohanan kaysa dati. Sa pagdanas nito, nakita ko na sa kahit anong paghihirap, basta’t buong-puso tayong umaasa sa Diyos, palagi Niya tayong gagabayan. Bagamat araw-araw ay tumitindi ang mga paghihirap, hindi na ako gaanong mahina gaya nung una. Pero hindi nagtagal, naharap ako sa isa pang malaking problema. Dahil sa mahinang internet sa kinaroroonan ko, hindi ko magawang regular na makipagtipon o makipag-usap sa aking mga kapatid, at hindi ko magampanan ang tungkulin ko. Alam kong hindi ko kontrolado ang problemang ito, kaya nanalangin ako sa Diyos nang matagal, hinihiling sa Kanya na gabayan ako sa bagay na ito. Pagkatapos magdasal, unti-unti akong kumalma. Tapos ay nabasa ko ang salita ng Diyos: “Kapag lugmok na lugmok ka sa iyong pinamahirap na panahon, kapag hindi mo masyadong nararamdaman ang Diyos, kapag nakakaramdam ka ng labis na sakit at pag-iisa, kapag pakiramdam mo ay tila ba malayo ka sa Diyos, ano ang isang bagay na talagang dapat mong gawin nang higit sa lahat? Tumawag ka sa Diyos. Ang pagtawag sa Diyos ay nagbibigay sa iyo ng lakas. Ang pagtawag sa Diyos ay nagpaparamdam sa iyo ng pag-iral Niya. Ang pagtawag sa Diyos ay nagpaparamdam sa iyo ng kataas-taasang kapangyarihan ng Diyos. Kapag tumatawag ka sa Diyos, nananalangin sa Diyos, at ipinauubaya mo ang iyong buhay sa mga kamay ng Diyos, mararamdaman mo na nasa tabi mo ang Diyos at na hindi ka Niya inabandona. Kapag nararamdaman mong hindi ka Niya inabandona, kapag tunay mong nararamdaman na Siya ay nasa tabi mo, lalago ba ang iyong tiwala? Kung ikaw ay may tunay na pagtitiwala, hihina ba ito at maglalaho sa paglipas ng panahon? Talagang hindi” (Ang Salita, Vol. III. Ang mga Diskurso ni Cristo ng mga Huling Araw. Sa Tunay na Pagsunod Lamang Maaaring Magkaroon ng Tunay na Pananampalataya ang Isang Tao). Kapag nahihirapan ka, tumawag ka sa Diyos sa puso mo, at magkakaroon ka ng pananampalataya at lakas. Limitado ang mga kakayahan ng mga tao. Hindi natin kayang makita ang mga bagay na lagpas sa naaabot ng paningin natin, kaya lagi tayong natatakot sa mga paghihirap na lumilitaw sa harap natin. Ang Diyos ang namamahala sa lahat ng bagay, at hangga’t taos-puso tayong sumasandig sa Diyos, gagabayan tayo ng Diyos at tutulungan tayong magampanan ang ating mga tungkulin. Binigyan ako ng pananampalataya at lakas ng salita ng Diyos. Hindi ako pwedeng mabigong gawin ang tungkulin ko sa harap ng maraming paghihirap. Kailangan kong magdasal at sumandig sa Diyos para malampasan ang mga paghihirap na ito, at lalo pang magsumikap sa pagganap ng aking tungkulin. Kaya nagsimula akong lumabas sa kalye para maghanap ng mas malakas na koneksyon sa internet na magbibigay-daan sa akin na makapagtipon nang normal. Minsan kapag nagho-host ako ng pagtitipon, lumalabas ako sa kalye nang mga 8 p.m., at umuuwi lamang bandang alas-diyes y media o alas-onse kapag natapos na ang pagtitipon. Takot na takot ako sa daan pauwi dahil nakatira ako sa isang mapanganib na lugar, at natatakot ako na baka may magnakaw ng cellphone ko, kapag nagkaganoon ay hindi ako makapagpapatuloy sa pakikipagtipon o pagganap sa tungkulin ko. Madalas akong manalangin sa Diyos, hinihiling sa Kanya na bigyan ako ng lakas na magpatuloy sa gitna ng paghihirap. Hindi nagtagal, nakatanggap ako ng mensahe. Nalaman ng isa sa mga brother ang sitwasyon ko at nagkusa siyang padalhan ako ng mensahe: “Brother, alam kong nahihirapan ka ngayon, at na lumalabas ka sa mga lansangan sa dis-oras ng gabi para gawin ang tungkulin mo. Lubhang mapanganib ito. Mayroon akong bisikleta, at pwede ko itong ipahiram sa iyo kapag kailangan mo ito. Magiging mas madali para sa iyo na lumibot.” Napuno ako ng labis na pasasalamat sa Diyos. Marami akong natutuhan sa mga paghihirap na ito, at natutuhan ko ring umasa sa Diyos. Napagtanto ko na ang Diyos ang may kataas-taasang kapangyarihan sa lahat ng bagay, at na ang Diyos ang nagsasaayos ng mga kapaligiran para sa lahat. Nakita ko talaga ang mga pagkilos ng Diyos, at mas matibay na ang pananampalataya ko sa Diyos ngayon. Kapag dumaranas ang iba ng mga paghihirap na gaya ng mga naranasan ko, nagbabahagi ako sa kanila ng salita ng Diyos, at nagbabahagi ako ng ilan sa sarili kong karanasan para tulungan sila at bigyan sila ng pananampalataya sa Diyos.

Pagkauwi ko mula sa pangingisda araw-araw, nananatili ako sa bahay at nagbabasa ng salita ng Diyos, at kapag oras na para magtipon, nagbibisikleta ako sa mga kalye para maghanap ng lugar na may malakas na internet. Sa tuwing nananalangin ako sa Diyos, nananalangin ako na gabayan ako ng Diyos sa paggawa nang mas mabuti sa tungkulin ko. Hindi na ako nag-aalala sa mahirap kong sitwasyon. Nais ko lang gawin nang mabuti ang tungkulin ko ayon sa kalooban at mga hinihingi ng Diyos. Kahit pa kailanganin kong humarap sa maraming suliranin, handa akong sumunod sa kataas-taasang kapangyarihan at mga pagsasaayos ng Diyos, para maranasan ang kapaligiran na isinaayos ng Diyos para sa’kin, at hangaring palugurin ang puso ng Diyos. Pagkalipas ng ilang panahon, tinulungan ako ng mga kapatid na makahanap ng angkop na tahanan na may mas malakas na internet. Lubos akong nagpapasalamat sa Makapangyarihang Diyos dahil dito, mas nagagawa ko nang mabuti ang tungkulin ko, at sa ilalim ng patnubay ng Diyos, malaki ang naging pag-usad ng tungkulin ko. Pagkatapos niyon, sinabi ulit sa akin ng lider na magiging responsable ako sa mas marami pang gawain, na mas bibigat pa ang pasanin ko, na mas darami pa ang gawain, at na kakailanganin kong alagaan at tulungan ang mas marami pang kapatid. Pero wala na akong anumang mga pag-aalala o reklamo. Hangga’t patuloy akong nagtitiwala at sumasandig sa Diyos, gagabayan ako ng Diyos at tutulungan akong magawa nang tama ang tungkulin ko.

Kalaunan, nagbasa pa ako ng mga salita ng Diyos: “Kapag mas isinasaisip mo ang kalooban ng Diyos, mas bibigat ang iyong pasanin, at kapag mas mabigat ang iyong pasanin, mas yayaman ang iyong karanasan. Kapag isinasaisip mo ang kalooban ng Diyos, bibigyan ka ng Diyos ng isang pasanin, at pagkatapos ay liliwanagan ka tungkol sa mga gawaing naipagkatiwala Niya sa iyo. Kapag ibinigay ng Diyos ang pasaning ito sa iyo, papansinin mo ang lahat ng nauugnay na katotohanan habang kumakain at umiinom ka ng mga salita ng Diyos. Kung mayroon kang pasanin na may kaugnayan sa kalagayan sa buhay ng iyong mga kapatid, ito ay isang pasanin na naipagkatiwala sa iyo ng Diyos, at palagi mong dadalhin ang pasaning ito sa iyong mga dalangin sa araw-araw. Ang ginagawa ng Diyos ay naipagkatiwala na sa iyo, at handa kang isakatuparan yaong nais gawin ng Diyos; ito ang ibig sabihin ng dalhin na parang iyo ang pasanin ng Diyos” (Ang Salita, Vol. I. Ang Pagpapakita at Gawain ng Diyos. Isaisip ang Kalooban ng Diyos para Makamit ang Pagiging Perpekto). “Sa maraming pagkakataon, ang mga pagsubok ng Diyos ay mga pasaning ibinibigay Niya sa mga tao. Gaano man kabigat ang pasaning ipinagkaloob sa iyo ng Diyos, iyon ang bigat ng pasaning dapat mong isagawa, sapagkat nauunawaan ka ng Diyos, at alam Niya na kakayanin mo iyon. Ang pasaning bigay sa iyo ng Diyos ay hindi hihigit sa iyong tayog o sa mga limitasyon ng iyong pagtitiis, kaya walang duda na makakayanan mong tiisin iyon. Anumang uri ng pasanin ang ibinibigay sa iyo ng Diyos, anumang uri ng pagsubok, tandaan mo ang isang bagay: Nauunawaan mo man o hindi ang kalooban ng Diyos at binibigyang-liwanag at tinatanglawan ka man o hindi ng Banal na Espiritu pagkatapos mong manalangin, dinidisiplina o binabalaan ka man ng Diyos sa pagsubok na ito o hindi, hindi mahalaga kung hindi mo ito nauunawaan. Basta’t hindi ka nagpapaliban sa pagganap sa iyong tungkulin at tapat mong natutupad ang iyong tungkulin, malulugod ang Diyos, at maninindigan ka sa iyong patotoo” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pagbabasa Lamang ng mga Salita ng Diyos at Pagninilay Tungkol sa Katotohanan Magkakaroon ng Daan Pasulong). Sa pagbabasa ng salita ng Diyos, naunawaan ko na hindi tayo bibigyan ng Diyos ng mga dalahin na hindi natin kayang pasanin, na alam ng Diyos ang mga tayog natin at kung ano ang kaya nating gawin. Habang mas handa tayong sundin ang kalooban ng Diyos at mas higit ang pasanin natin sa mga tungkulin natin, mas yumayaman ang ating mga karanasan at mas lumalalim ang ating pag-unawa sa Diyos. Matapos pagdaanan ang mga paghihirap na ito, nauunawaan ko na ngayon na sa mga oras ng paghihirap, mas makikilala ko ang sarili ko at ang mga kilos ng Diyos, at na magkakaroon ako ng higit na pananampalataya sa Diyos. Nung kasisimula ko pa lang gawin ang tungkuling ito, wala akong pananampalataya, hindi ko alam kung paano magdasal at umasa sa Diyos, at hindi ako humihingi ng patnubay sa Kanya. Sinisikap ko lang na umasa sa sarili kong mga talento para gawin ang tungkulin ko. Matapos basahin ang salita ng Diyos at maunawaan ang Kanyang kalooban, nagkaroon ako ng pananampalataya at nagsikap ako sa tungkulin ko. Madalas akong nagdarasal at sumasandig sa Diyos, at naghahanap ako at nakikipagniig sa mga lider, nagkakaroon ng kamalayan sa mga prinsipyong nauugnay sa paggawa ng aking tungkulin, pati na sa ilang landas at kurso kung pa’no gampanan ang gawain ng iglesia. Matapos danasin ang mga bagay na ito, wala na ako sa negatibong kalagayan, at hindi ko na nararamdaman na hindi ko kayang gawin nang maayos ang tungkulin ko. Kapag nangyayari sa akin ang mga bagay-bagay araw-araw, natututo akong hanapin ang katotohanan, isakatuparan nang tama ang aking tungkulin nang may kasipagan, at kapag dumaranas ako ng mga paghihirap, nananalangin ako sa Diyos, at ginagabayan at tinutulungan ako ng Diyos na malampasan ang lahat ng sitwasyon at paghihirap na ito. Hindi ko na rin nararamdaman na napakalaki ng mga problema o alalahanin ko. Kung hindi ko pinagdaanan ang mga paghihirap na ito, hindi sana ako mabibigyang-liwanag ng Diyos, hindi sana ako magkakaroon ng mga pagkakatanto at pakinabang na ito ito, lalong hindi ako magkakaroon ng tunay na karanasan. Kung ganoon, hindi ko magagawa nang tama ang tungkulin ko. Nauunawaan ko na ngayon ang salita ng Diyos na nagsasabing: “Kapag mas isinasaisip mo ang kalooban ng Diyos, mas bibigat ang iyong pasanin, at kapag mas mabigat ang iyong pasanin, mas yayaman ang iyong karanasan” (Ang Salita, Vol. I. Ang Pagpapakita at Gawain ng Diyos. Isaisip ang Kalooban ng Diyos para Makamit ang Pagiging Perpekto). Sabik akong magdala ng mas maraming pasanin para masuklian ang pagmamahal ng Diyos.

Sa panahon ngayon, maraming suliranin ang Venezuela sa ekonomiya, serbisyong pampubliko, at internet. Bagamat minsan ay nakararamdam ako ng pamomroblema, natutuhan ko nang asahan at hanapin ang Diyos, at sumampalataya sa Kanya. Kung hindi ko naranasan ang mga paghihirap na ito, hindi ko mauunawaan ang kahalagahan ng paggawa ng aking tungkulin o kung paano hanapin ang Diyos sa gitna ng paghihirap. Salamat sa Diyos sa pagtutulot sa aking makamit ang mga pakinabang at matamo ang kaalamang ito.


43. Pagkatapos ng Pagpanaw ng Aking Asawa

Ni Zhanqi, Tsina

Magkasunod naming tinanggap ng asawa ko ang gawain ng Diyos sa mga huling araw noong taglagas ng 2007. Sa pamamagitan ng pagbabasa ng mga salita ng Diyos, natiyak ko na ang Makapangyarihang Diyos ang tunay na Diyos, na nagkatawang-tao upang iligtas ang sangkatauhan mula sa mga sakuna. Naisip kong isang napakagandang pagpapala ang makatanggap ng pagliligtas ng Diyos sa aming pagtanda, at na ito ay pambihirang oportunidad sa buhay na hindi namin pwedeng palampasin. Pareho kaming umako agad ng tungkulin matapos tanggapin ang ebanghelyo. Ibinabahagi ko ang ebanghelyo at dinidiligan ang mga baguhan, at nagho-host ang asawa ko sa bahay. Masayang lumipas ang mga araw namin. Hindi nagtagal, kusang gumaling ang kondisyon sa tiyan ng asawa ko, ang kanyang bronchitis, at ang iba pa niyang karamdaman. Biniyayaan at pinagpala kami ng Diyos. Tumibay ang pananalig namin sa Diyos, at mas nagkaroon ako ng motibasyon sa pagbabahagi ng ebanghelyo. Noong 2012, inaresto ako at dinala sa istasyon ng pulis sa bayan noong ibinabahagi ko ang ebanghelyo. Nang makalaya na ako, maya’t maya pa rin kaming nililigalig ng mga pulis dahil sa aming pananalig. Binantaan din nila kami na kung patuloy kaming mananalig, maaapektuhan ang mga oportunidad ng aming mga anak at apo sa hinaharap. Naniwala ang manugang namin sa mga kasinungalingan ng CCP tungkol sa aming pananalig, at pinalayas niya kami ng asawa ko noong pagdiriwang ng Chinese New Year. Wala kaming mapuntahan, at naging miserable at mahina kami. Inalo at pinalakas namin ang loob ng isa’t isa, sinasabing: “Ito ay pagpipino ng Diyos, at ito ay paghihirap na dapat nating tiisin. Hindi tayo pwedeng masiraan ng loob. Kaya natin kahit wala ang anumang bagay, pero hindi tayo mabubuhay kung wala ang Diyos.” Pagkatapos niyon, tumira kami sa isang abandonadong bahay, kung saan gumampan kami ng tungkulin ng pagho-host. Walong taon kaming nanatili roon, at bagamat sira-sirang lugar na iyon, hindi kami kailanman naabala sa aming pananampalataya at pagkain at pag-inom ng mga salita ng Diyos, malaya ang puso namin.

Noong Setyembre 2022, umatake ang pananakit sa dibdib ng asawa ko nang mga ilang beses sa isang araw. Padalas din nang padalas ang sakit. Sa mga pagtitipon, hindi man lang siya makaluhod para magdasal. Minsan, sumasakit ang dibdib niya habang naghihilamos siya. Kapag sumasakit talaga, tumatayo lang siya sa isang lugar, at saka niya tinatapos ang paghihilamos kapag wala na ang sakit. Nakakabalisa para sa akin na makitang lumalala araw-araw ang kondisyon ng asawa ko, pero naisip ko na mananampalataya kami, kaya’t taglay namin ang pangangalaga at proteksyon ng Diyos. Makapangyarihan ang Diyos, kaya Niyang buhayin ang patay, at walang bagay na hindi Niya magagawa. Dati nang maraming karamdaman ang asawa ko, pero matapos manalig, tuluyan siyang gumaling, kaya, hindi dapat ikabahala ang maliit na problemang ito sa kalusugan. Hindi ko ito masyadong inisip at inalo ko siya, sinabi kong: “Huwag kang matakot—may Diyos tayo. Poprotektahan Niya tayo.” Napansin ko kalaunan na mas tumindi ang sakit na nararamdaman ng asawa ko, at hindi na nakakatulong ang pag-inom ng mas maraming gamot. Naisip ko kung paanong praktikal na gumagawa ang Diyos, at pinoprotektahan Niya ang mga tao, ngunit kailangan nating praktikal na makipagtulungan. Dinala ko ang asawa ko sa ospital. Nakita sa mga test na may damage lahat ang kanyang atay, kidney, at baga. Dinala siya agad ng doktor sa ICU, sinasabi nitong nanganganib ang buhay niya, at na dapat akong pumirma sa notice of critical condition. Natigilan ako nang makita ko ang notice na iyon, at muntik na akong mag-collapse. Hindi ko lang talaga matanggap ang realidad na iyon. Hindi ako naglakas-loob na maniwala. Paanong nangyari ang ganoong bagay? Mananampalataya kami na may proteksyon ng Diyos, kaya hindi iyon dapat mangyari sa amin. Nakiusap ako sa doktor, hinihimok siyang mag-isip ng paraan para magamot ang sakit ng asawa ko, na gumamit ng anumang gamot na maaaring gumana. Sinabi ng doktor na wala siyang anumang magagarantiya. Lalo akong nasaktan nang marinig ko iyon sa kanya. Naisip kong hindi ako makakaasa sa doktor, kaya’t sumandal ako sa Diyos. Pagbalik ko sa ward, tumawag ako sa Diyos sa panalangin: “Diyos ko! May malubhang sakit ang asawa ko at hindi alam ng doktor ang gagawin. Ikaw na po ang bahala sa kanya. Ikaw ang makapangyarihang doktor na kaya pa ngang buhayin ang mga patay. Walang imposible sa Iyo. Hindi Kita sisisihin kahit pa hindi siya gumaling.” Alam kong hindi gumagawa ngayon ng supernatural na gawain ang Diyos, pero naisip ko ang mga patotoo ng ilang kapatid na batay sa karanasan. Nagkasakit sila nang malubha, pagkatapos ay sumandal sila sa Diyos, at mahimala silang gumaling. Umaasa pa rin ako na may himalang mangyayari sa asawa ko, na bubuti ang kanyang kondisyon. Pero sa gulat ko, noong umaga ng ikatlong araw, hindi na siya makapagsalita man lang, at hindi niya maimulat ang mga mata niya. Nakita ko na bukod sa hindi bumuti ang kondisyon niya, palala pa ito nang palala. Lubhang nadurog ang puso ko, at paulit-ulit akong tumawag sa Diyos sa puso ko, “Diyos ko! Talagang hindi maayos ang lagay ng asawa ko. Isa siyang tunay na mananampalataya na sumusunod sa Iyo nang mahigit 10 taon na. Nagdusa siya at inapi dahil sa kanyang pananalig, kaya’t pakiusap, maghimala Ka at pagalingin siya. Kaya Mo siyang pagalingin, sa gayon ay magiging mas kapani-paniwala ang aming pag-eebanghelyo at pagpapatotoo.” Pero nagulat ako nang, sa ikaapat na araw, nalagutan siya ng hininga. Tuluyan akong nawalan ng pag-asa. Hindi ko mailarawan ang sakit na naramdaman ko; napaluha ako, at hindi ko maiwasang sisihin ang Diyos: “Diyos ko, ano’t anuman, isang mananampalataya ang asawa ko. Nagdusa at nagsikap siya para sundin Ka, at ni minsan ay hindi Ka niya sinisi kahit gaano kalubha ang kanyang sakit. Bakit hindi Mo siya prinotektahan? Ngayong wala na siya, mag-isa na lang ako at walang malalapitan. Paano ako magpapatuloy sa buhay? Pare-pareho lang kaming namamatay, mananampalataya man kami o hindi, tama? Tumatanda na rin ako, at darating din ang araw ko sa malao’t madali. May pag-asa ba ang isang mananampalataya?” Pagkatapos niyon, inisip ko na wala na itong pag-asa, at ni ayaw ko nang magbasa ng mga salita ng Diyos. Kakaunting salita lamang ang mga panalangin ko—wala akong gaanong masabi. Sa tuwing naiisip ko kung paano kami umasa sa isa’t isa, at iyong mga nakakaantig na sandali namin sa mahihirap na panahon, kumakain at umiinom ng mga salita ng Diyos, nagbabahaginan, at pinapalakas ang loob ng isa’t isa, hindi ko talaga mapigilan ang mga luha ko. Ang asawa ko ang madalas na nag-aalaga sa akin, at ngayong wala na siya, walang sinuman ang nag-aaruga sa akin. Kinakaharap ko ang lahat ng uri ng suliranin, at pakiramdam ko ay nag-iisa lang talaga ako. Ano pa ang saysay ng buhay kung napakasakit naman nito? Ginusto kong mamatay at nang matapos na ito. Puno ng pasakit at paghihirap ang buhay ko sa mga araw na iyon. Hindi ako makakain o makatulog. Parang may mabigat na bato sa dibdib ko. Pahina nang pahina ang kalusugan ko. Tumaas ang presyon ng dugo ko at talagang bumagal ang tibok ng puso ko; dinala ako sa ospital. Saka ko lang napagtanto na magiging napakamapanganib na magpatuloy nang ganoon, kaya’t nagdasal ako: “Diyos ko! Nahihirapan at nalulungkot ako dahil wala na ang asawa ko. Wala na akong lakas para magpatuloy, at nais kong mamatay. Alam kong hindi naaayon sa kalooban Mo ang mga iniisip ko, pero hindi ko pa rin matalikdan ang sarili ko. Pakiusap, bigyan Mo po ako ng pananalig, para makapanindigan ako at hindi malugmok sa pagsubok na ito.”

Isang gabi, matutulog na sana ako nang biglang pumasok sa isip ko ang ilang salita ng Diyos. “Ano ang diwa ng iyong pagmamahal sa Diyos? Kung mahal mo Ako, hindi mo Ako ipagkakanulo.” Napagtanto ko na ito ang pagbibigay ng liwanag at patnubay ng Diyos, kaya mabilis akong naghanap sa mga salita ng Diyos. Sabi ng Makapangyarihang Diyos: “Tulad ng Aking sinabi, marami ang sumusunod sa Akin ngunit kakaunti ang tunay na nagmamahal sa Akin. Marahil ay sasabihin ng ilan, ‘Magsasakripisyo ba ako nang malaki kung hindi Kita mahal? Susunod ba ako sa Iyo hanggang sa puntong ito kung hindi Kita mahal?’ Tiyak na marami kang dahilan, at tiyak na napakalaki ng iyong pagmamahal, ngunit ano ang pinakadiwa ng iyong pagmamahal para sa Akin? Ang ‘pagmamahal,’ ayon sa tawag dito, ay tumutukoy sa isang damdaming dalisay at walang dungis, kung saan ginagamit mo ang iyong puso para magmahal, makaramdam, at maging maalalahanin. Sa pagmamahal walang mga kundisyon, walang mga balakid, at walang distansya. Sa pagmamahal walang paghihinala, walang panlilinlang, at walang katusuhan. Sa pagmamahal walang humihingi ng kapalit at walang karumihan. Kung nagmamahal ka, hindi ka manlilinlang, magrereklamo, magtataksil, susuway, maniningil, o maghahangad na magtamo ng isang bagay o ng isang partikular na halaga. Kung nagmamahal ka, masaya mong ilalaan ang iyong sarili, masaya mong titiisin ang hirap, makakasundo mo Ako, tatalikdan mo ang lahat ng mayroon ka para sa Akin, tatalikdan mo ang iyong pamilya, ang iyong kinabukasan, ang iyong kabataan, at ang iyong pag-aasawa. Kung hindi, ang iyong pagmamahal ay hindi talaga pagmamahal, kundi panlilinlang at pagtataksil! Anong klaseng pagmamahal ang sa iyo? Tunay na pagmamahal ba iyon? O huwad? Gaano na ang natalikdan mo? Gaano na ang iyong naisakripisyo? Gaanong pagmamahal na ang natanggap Ko mula sa iyo? Alam mo ba? Ang inyong puso ay puno ng kasamaan, pagtataksil, at panlilinlang—at yamang ganoon, gaano sa pagmamahal ninyo ang marumi? Iniisip ninyo na sapat na ang natalikdan ninyo para sa Akin; iniisip ninyo na sapat na ang pagmamahal ninyo sa Akin. Kung gayo’y bakit palaging suwail at mapanlinlang ang inyong mga salita at kilos? Sumusunod kayo sa Akin, subalit hindi ninyo kinikilala ang Aking salita. Itinuturing bang pagmamahal ito? Sumusunod kayo sa Akin, subalit isinasantabi naman ninyo Ako. Itinuturing bang pagmamahal ito? Sumusunod kayo sa Akin, subalit hindi kayo nagtitiwala sa Akin. Itinuturing bang pagmamahal ito? Sumusunod kayo sa Akin, subalit hindi ninyo tinatanggap ang Aking pag-iral. Itinuturing ba ng pagmamahal ito? Sumusunod kayo sa Akin, subalit hindi ninyo Ako tinatrato nang angkop sa Akin, at pinahihirapan ninyo Ako palagi. Itinuturing bang pagmamahal ito? Sumusunod kayo sa Akin, subalit sinusubukan ninyong lokohin at linlangin Ako sa lahat ng bagay. Itinuturing bang pagmamahal ito? Pinaglilingkuran ninyo Ako, subalit hindi kayo nangangamba sa Akin. Itinuturing bang pagmamahal ito? Sinasalungat ninyo Ako sa lahat ng aspeto at sa lahat ng bagay. Itinuturing bang pagmamahal ang lahat ng ito? Totoo, malaki na ang naialay ninyo, subalit hindi ninyo naisagawa kailanman ang ipinagagawa Ko sa inyo. Maituturing bang pagmamahal ito? Ang maingat na pagbubuod ay nagpapakita na wala ni katiting na pahiwatig ng pagmamahal sa Akin sa inyong kalooban. Pagkaraan ng napakaraming taon ng gawain at lahat ng maraming salitang naibigay Ko, gaano karami ba talaga ang inyong natamo? Hindi ba ito karapat-dapat sa isang maingat na pagbabalik-tanaw? Pinapayuhan Ko kayo: Ang mga tinatawag Ko ay hindi ang mga hindi naging tiwali kailanman; bagkus, ang mga hinihirang Ko ay ang mga tunay na nagmamahal sa Akin. Samakatuwid, kailangan kayong maging maingat sa inyong mga salita at gawa, at suriin ang inyong mga intensyon at saloobin upang ang mga iyon ay hindi umabot sa paglabag. Sa panahon ng mga huling araw, gawin ang lahat ng inyong makakaya para ialay ang inyong pagmamahal sa Aking harapan, kung hindi ay hindi mawawala ang galit Ko sa inyo!” (Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang). Hinuhusgahan ng Diyos ang puso ko sa bawat katanungan, nahiya ako sa sarili ko at hindi ako makasagot. Habang nagbabasa, hindi ko mapigilang mapaluha sa pagsisisi. Hiningi iyon lahat sa akin ng Diyos, pero wala akong tinupad kahit isa. Hindi tunay ang pagmamahal ko sa Diyos, huwad ito, hindi dalisay at may hinihinging kapalit. Pero inakala ko pa rin na mahal ko ang Diyos. Wala talaga akong katiting na pagkakilala sa sarili. Kadalasan, kapag nahaharap ako sa paghihirap o sakit at taglay ko ang pangangalaga at proteksyon ng Diyos, o kapag pakiramdam ko ay may pag-asa akong maligtas at makapasok sa kaharian, nagpapasalamat ako sa Diyos, at masiglang-masigla ako. Kapag mahirap at masakit ang manalig, tulad ng maaresto ng malaking pulang dragon, maapi at matanggihan ng mga anak ko, makutya at masiraan ng mga kamag-anak at kapitbahay, kinakaya ko ang lahat ng paghihirap na iyon. Mas gugustuhin ko pang lisanin ang aking tahanan at manlimos, at magpalaboy-laboy kaysa ipagkanulo ang Diyos. Inakala kong ibig sabihin nito ay may tunay akong pagmamahal at pagpapasakop sa Diyos, at sa huli ay maliligtas ako ng Diyos at mananatili. Pero nang may totoong mangyari at nang labis akong masaktan sa pagkamatay ng asawa ko, at ako ay naging mag-isa, malungkot, nasasaktan, at walang maaasahan, at nang masira din ang pangarap kong makapasok sa kaharian kasama ang aking asawa, lubusan akong nalantad. Bukod sa sinisi ko ang Diyos sa hindi pagprotekta sa asawa ko, kinuwestiyon ko rin Siya, at ginusto kong mamatay para komprontahin Siya. Wala akong pagsunod. Wala akong katiting na pagmamahal sa Diyos. Dalawang beses nagkatawang-tao ang Diyos para iligtas ang sangkatauhan, nagdurusa ng lahat ng uri ng pasakit, nagpapahayag ng katotohanan para diligan at akayin tayo nang ilang taon, nagbabayad ng malaking halaga para maunawaan natin ang katotohanan. Gaano man ako naging suwail at mapanlaban, naging matiyaga, mapagparaya, at maawain sa akin ang Diyos nang paulit-ulit, binibigyan ako ng pagkakataong magsisi. Sa gitna ng panganib at paghihirap, maraming beses kaming binantayan ng Diyos, inilalayo kami sa panganib. Kapag nagiging mahina at negatibo ako, sinusuportahan at tinutustusan ako ng mga salita ng Diyos, binibigyan ako ng lakas, at pinatitibay ang loob ko. Hakbang-hakbang Niya akong sinusuportahan hanggang ngayon. Napakapraktikal ng pagmamahal ng Diyos, at napakatotoo. Wala itong dungis at walang mga kondisyon. Pero ang pagmamahal ko sa Diyos ay napakarumi at may hinihinging kapalit. Palagi kong ipinagsisigawan kung paanong dapat maghari ang mga salita ng Diyos sa puso ko, pero sa sandaling namatay ang asawa ko, ang tanging inisip ko ay ang asawa ko. Hinigitan ng pagmamahal ko sa aking asawa ang pagmamahal ko sa Diyos—walang naging puwang ang Diyos sa puso ko. Nakita ko na ang diumano’y pagmamahal ko ay isang bukambibig lamang, isang doktrina. Niloloko at nililinlang ko ang Diyos. Hindi nito makayanan ang isang pagsubok—ganap itong huwad! Nang matanto ito, pinagsisihan ko ang pagiging sobrang suwail at walang konsiyensiya. Lumapit ako sa Diyos para magdasal at magsisi. “Diyos ko! Pagkatapos mabasa ang mga salita Mo, pakiramdam ko ay may pagkakautang ako sa Iyo. Sa loob ng ilang taon na sinundan Kita, diniligan, inakay, sinuportahan at tinustusan Mo ako, nagbabayad ng napakalaking halaga. Ang pagmamahal Mo sa akin ay tunay na tunay, pero ang pagmamahal ko sa Iyo ay kasabihan lamang, sa salita lamang. Huwad lahat ito; ito ay panlilinlang. Hindi ako karapat-dapat na humarap sa Iyo. Ayaw ko nang saktan Ka. Anumang paghihirap o sitwasyon ang maranasan ko sa hinaharap, gaano man maging kahirap ang mga bagay-bagay, hindi na Kita sisisihin. Handa na akong magpasakop sa Iyong mga pangangasiwa at pagsasaayos.” Sa mga sumunod na araw, huminahon ako, kumain at uminom ng mga salita ng Diyos, nanood ng mga video, at nakinig ng mga himno, at pagkatapos, hindi na ako gaanong nasasaktan gaya ng dati.

Isang araw, nakahanap ako ng isang sipi ng mga salita ng Diyos at noon ko lang napagtanto na ang dahilan kung bakit hindi ko mabitiwan ang pagkamatay ng asawa ko at nagkimkim ako ng paninisi at mga maling pagkaunawa sa Diyos, ay dahil mali ang mga pananaw ko tungkol sa paghahangad. Sabi ng mga salita ng Diyos: “Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Napagtanto ko sa pagbabasa ng mga salita ng Diyos na ang pananalig ko ay hindi para maghangad ng katotohanan, kundi ito ay para mapagpala, para makinabang, at maging payapa. Nakikipagtransaksyon ako sa Diyos. Simula nang tanggapin namin ng asawa ko ang bagong gawain ng Diyos, inakala ko na may pananalig kami, sumusunod sa Diyos, at kaya naming magdusa at magbayad ng halaga para sa Kanya, kaya sisiguraduhin Niya ang aming kapayapaan at kalusugan, at kapag natapos na ang gawain Niya, magkasama kaming makakapasok sa kaharian at magtatamasa ng mga pagpapala. Naging aktibo kami agad sa tungkulin nang maging mananampalataya kami, para makapagtamo ng magandang hantungan. Nakita ko na di-inaasahang gumaling ang mangilan-ngilang malubhang problema sa kalusugan ng asawa ko. Pinagpala at biniyayaan kami ng Diyos. Mas lalo akong nagkaroon ng motibasyon, at kahit nagdusa kami sa pag-aresto ng malaking pulang dragon at sa pang-aapi ng aming pamilya, at pinalayas sa bahay ng mga anak namin, ni minsan ay hindi namin tinalikdan ang aming pananampalataya kahit gaano pa ito kahirap, determinado kaming sundin ang Diyos hanggang sa wakas. Inakala ko na paninindigan ito sa patotoo namin at pagiging tapat sa Diyos, at na sa huli, maliligtas kami at mananatili. Ang pagkakasakit ng asawa ko ay hindi umayon sa aking mga kuru-kuro, at iginiit ko sa Diyos na maghimala at pagalingin ang aking asawa. Ginamit ko ang dati kong pagdurusa at pagkaapi bilang kapital para makipagkasundo sa Diyos, para maghain ng mga kondisyon. Sa pagkamatay ng asawa ko, nasira ang pangarap ko na magkasama kaming papasok sa kaharian at magtatamasa ng mga pagpapala. Agad na nagbago ang saloobin ko, iginigiit na malaman kung bakit hindi pinrotektahan ng Diyos ang asawa ko. Ginusto ko pa ngang mamatay para komprontahin ang Diyos, kuwestiyunin ang Kanyang katuwiran, at naramdaman kong wala namang kabuluhan ang manalig. Nakita ko na sa aking pananampalataya, katulad lang ako ng mga nasa relihiyon, iginigiit na ganap na ibigay ang kanilang mga kahilingan. Lahat ito ay para magkamit ng mga pagpapala at kapayapaan. Kapag pinagpapala ako, nagpapasalamat ako at pinupuri ko ang Diyos at ang Kanyang katuwiran. Kapag hindi ako pinagpapala, sinisisi ko ang Diyos, nakikipagtalo sa Kanya at nagrereklamo. Sa pananalig ko, ang tanging gusto ko ay magkamit ng biyaya at mga pagpapala mula sa Diyos, habang sinasabing mahal ko ang Diyos at nagpapasakop ako sa Kanya. Hindi ba’t panlilinlang at pakikipaglaro iyon sa Kanya? Ipinagkaloob ng Diyos ang buhay ko at ang lahat ng mayroon ako. Isinaayos din ng Diyos ang pag-aasawa ko. Binigyan ako ng Diyos ng napakalaking biyaya at mga pagpapala, ngunit hindi pa rin ako nasiyahan. Ganap akong nagbago at nagreklamo nang may nangyaring hindi ko gusto. Nasaan ang konsiyensiya ko? Tao pa ba ako? Masahol pa ako kaysa sa aso! Kayang bantayan ng aso ang bahay ng amo nito at maging tapat dito, pero bilang mananampalataya at tagasunod ng Diyos, tinanggap ko ang labis na pagdidilig at pagpapastol ng Diyos, tinamasa ang sagana Niyang biyaya, ngunit ayaw kong suklian ang pagmamahal ng Diyos, nanlilinlang at nakikipagtawaran pa nga ako sa Kanya. Wala man lang akong pagkatao! Nakita kong nananalig lamang ako para sa mga pagpapala, hindi para makamit ang katotohanan, mabago ang buhay disposisyon ko, o mamuhay nang makabuluhan. Matapos ang lahat ng taong iyon ng pananalig, hindi ko pa rin taglay ang kahit katiting na katotohanang realidad. Sa bawat pagkakataon, nangangatwiran ako sa Diyos at naglalatag ng mga kondisyon, puno ng labis na hangarin. Pero umasa pa rin ako na makakapasok ako sa kaharian at magtatamasa ng mga pagpapala nito. Nangangarap ako nang gising! Nag-iilusyon ako! Kung hindi dahil sa paglalantad ng sitwasyong iyon, hindi ko pa rin makikilala ang sarili ko, at hindi ko makikita kung gaano ako kawalang konsiyensiya at katwiran. Noon, lagi kong inaakala na bilang isang matagal nang mananampalataya, nagdarasal at nagbabasa ng mga salita ng Diyos araw-araw, hindi kailanman umaatras sa harap ng pang-aapi, ay isa akong taong may tayog, at tapat ako sa Diyos, kaya kapag dumating na ang oras, siguradong maliligtas ako at makakapasok sa kaharian. Subalit natutunan ko na kung gusto kong maligtas, ang susi ay isagawa ang katotohanan at isabuhay ang katotohanang realidad. Kung hindi ko binago ang paghahangad ko ng pagkamit ng mga pagpapala, pwede akong maniwala hanggang sa huli, pero kung walang disposisyonal na pagbabago, mapapalayas ako, wawasakin ako ng Diyos.

Nang makita ko ang mga kapatid kalaunan, nagbahagi sila ng ilang sipi ng mga salita ng Diyos na tumukoy sa kalagayan ko. Sabi ng Makapangyarihang Diyos: “Kung ang kapanganakan ng isang tao ay itinadhana ng nakaraan niyang buhay, samakatuwid ang kamatayan niya ang nagmamarka sa katapusan ng tadhanang iyon. Kung ang kapanganakan ng isang tao ay simula ng kanyang misyon sa buhay na ito, samakatuwid ang kamatayan niya ang nagmamarka sa katapusan ng misyong iyon. Yamang ang Lumikha ang nagtadhana ng isang itinakdang hanay ng mga pangyayari para sa kapanganakan ng isang tao, hindi man sabihin ay Siya rin ang nagsaayos ng isang itinakdang hanay ng mga pangyayari para sa kamatayan nito. Sa madaling salita, walang sinuman ang ipinanganak na nagkataon lang, walang kamatayan ang biglaan, at kapwa ang kapanganakan at kamatayan ay marapat na konektado sa nakaraan at kasalukuyang buhay ng isang tao. Ang mga pangyayari sa kapanganakan at kamatayan niya ay kapwa itinadhana ng Lumikha; ito ang tadhana ng isang tao, ang kapalaran ng isang tao. Dahil marami ang paliwanag tungkol sa kapanganakan ng isang tao, totoo rin na likas na magaganap ang kamatayan ng tao sa ilalim ng espesyal na hanay ng magkakaibang pangyayari. Ito ang dahilan kaya may magkakaibang haba ng buhay ang mga tao at magkakaibang paraan at mga oras ang kanilang mga kamatayan. May ilang tao na malakas at malusog ngunit namamatay nang maaga; ang mga iba ay mahina at sakitin ngunit nabubuhay hanggang sa tumanda at namamatay nang mapayapa. Ang ilan ay namamatay sa di-natural na mga sanhi, ang iba ay sa natural na paraan. Natatapos ng ilan ang kanilang mga buhay nang malayo sa tahanan, ang iba ay ipinipikit ang kanilang mga mata sa huling pagkakataon sa piling ng kanilang mga mahal sa buhay. Ang ilang tao ay namamatay sa himpapawid, ang iba ay sa ilalim ng lupa. Ang ilan ay lumulubog sa ilalim ng tubig, ang iba ay namamatay sa mga sakuna. Ang ilan ay namamatay sa umaga, ang iba ay sa gabi. … Ang lahat ay nagnanais ng isang tanyag na kapanganakan, isang maningning na buhay, at isang maluwalhating kamatayan, subalit walang sinuman ang makakawala sa sarili niyang tadhana, walang sinuman ang maaaring makatakas sa kataas-taasang kapangyarihan ng Lumikha. Ito ang kapalaran ng tao. Maaaring gawin ng tao ang lahat ng uri ng mga plano para sa kanyang kinabukasan, subalit walang sinuman ang maaaring makapagplano ng paraan at panahon ng kanyang kapanganakan at ng kanyang pag-alis mula sa mundo. Bagaman ginagawa ng mga tao ang lahat ng kanilang makakaya upang iwasan at pigilan ang pagdating ng kamatayan, gayunpaman, tahimik na lumalapit ang kamatayan nang hindi nila nalalaman. Walang sinuman ang nakakaalam kung kailan o kung paano sila mamamatay, lalong hindi nila alam kung saan ito magaganap. Malinaw na hindi ang sangkatauhan ang humahawak ng kapangyarihan ng buhay at kamatayan, hindi isang nilalang sa natural na mundo, kundi ang Lumikha, na ang awtoridad ay natatangi. Ang buhay at kamatayan ng sangkatauhan ay hindi bunga ng ilang batas ng mundong natural, ngunit bunga ng kataas-taasang kapangyarihan ng awtoridad ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Sa buhay na ito, limitado lang ang oras ng mga tao mula sa pagkaunawa sa mga bagay-bagay hanggang sa pagkakaroon ng ganitong oportunidad, pagtaglay ng ganitong kakayahan, at pagtugon sa mga kondisyon na makipagdiyalogo sa Lumikha, nang sa gayon ay marating ang tunay na pagkaunawa, pagkakilala, at pagkatakot sa Lumikha, at matahak ang daan ng pagkatakot sa Diyos at pag-iwas sa kasamaan. Kung gusto mo ngayon na kuhanin ka kaagad ng Diyos, hindi ka nagiging responsable sa sarili mong buhay. Para maging responsable, dapat pagsikapan mo pang sangkapan ang iyong sarili ng katotohanan, lalo pang magnilay-nilay sa iyong sarili kapag may mga nangyayari sa iyo, at bumawi agad sa sarili mong mga pagkukulang. Dapat isagawa mo ang katotohanan, kumilos nang alinsunod sa mga prinsipyo, pumasok sa katotohanang realidad, kilalanin pa ang Diyos, magawang alamin at unawain ang kalooban ng Diyos, at huwag mamuhay nang walang kabuluhan. Dapat mong malaman kung nasaan ang Lumikha, kung ano ba ang kalooban ng Lumikha, at kung paano ipinapahayag ng Lumikha ang kagalakan, galit, kalungkutan, at kaligayahan—kahit na hindi mo kayang magtamo ng mas malalim na kamalayan o kompletong kaalaman, dapat magtaglay ka man lang ng saligang pagkaunawa ukol sa Diyos, huwag pagtaksilan ang Diyos kailanman, maging kaayon man lang ng Diyos, magpakita ng pagsaalang-alang sa Diyos, maghandog man lang ng kaaliwan sa Diyos, at gawin kung ano ang nararapat at kung ano ang kaya ng isang nilikha. Hindi madaling bagay ang mga ito. Sa proseso ng pagtupad ng kanilang mga tungkulin, unti-unting makikilala ng mga tao ang kanilang sarili, at sa gayon ay makikilala rin nila ang Diyos. Ang prosesong ito ay isa talagang interaksyon sa pagitan ng Lumikha at ng mga nilikha, at isa itong prosesong dapat gunitain sa buong buhay ng isang tao. Ang prosesong ito ay isang bagay na dapat maging kasiya-siya sa mga tao, sa halip na maging isang masakit at mahirap na proseso. Samakatuwid, dapat pahalagahan ng mga tao ang mga araw at gabi, mga taon at buwan na ginugol nila sa pagtupad ng kanilang mga tungkulin. Dapat nilang pahalagahan ang yugtong ito ng buhay, at hindi dapat ituring ito bilang isang pasakit o pabigat. Dapat nilang pakanamnamin at tamuhin ang mga kaalamang matututunan nila mula sa pagdanas sa yugtong ito ng kanilang buhay. Pagkatapos, magtatamo sila ng pagkaunawa sa katotohanan at maisasabuhay nila ang wangis ng isang tao, magtataglay ng may-takot-sa-Diyos na puso, at mababawasan nang mababawasan ang kasamaang ginagawa nila. Marami-rami ka nang nauunawaan sa katotohanan, hindi ka gumagawa ng mga bagay na nagdudulot ng hinagpis o pagkayamot sa Diyos. Kapag humaharap ka sa Diyos, nararamdaman mong hindi na napopoot ang Diyos sa iyo. Napakaganda nito! Sa sandaling matamo na ito ng isang tao, hindi ba’t magiging payapa siya kahit na mamatay pa siya? Kaya, ano ang problema sa mga taong iyon na nagmamakaawa nang mamatay ngayon? Gusto lang nilang makatakas at ayaw nilang magdusa. Gusto na lang nilang matapos na kaagad ang buhay na ito, para makaparoon na sila at makapag-ulat sa Diyos. Gusto mo nang mag-ulat sa Diyos, pero ayaw pa ng Diyos sa iyo. Bakit ka mag-uulat sa Diyos nang hindi ka pa Niya ipinapatawag? Huwag kang mag-uulat sa Kanya nang hindi mo pa oras. Hindi ito isang mabuting bagay. Kung isasabuhay mo ang isang makahulugan at makabuluhang buhay at kinuha ka ng Diyos, napakagandang bagay niyon!” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Matapos basahin ang dalawang sipi ng mga salita ng Diyos, lubos na sumigla ang puso ko. Dati, inakala ko na dahil matagal nang mananampalataya ang asawa ko, at hindi niya sinisi ang Diyos kahit hanggang sa kamatayan, hindi siya dapat hinayaan ng Diyos na mamatay nang masyadong maaga. Dapat hinayaan siya ng Diyos na mabuhay para magkasama kaming makapasok sa kaharian at magkaroon ng magandang hantungan at kalalabasan. Ito ang dahilan kaya hindi ko matanggap ang pagkamatay niya at ang puso ko ay puno ng paninisi at maling pagkaunawa sa Diyos. Ipinakita sa akin ng mga salita ng Diyos na hindi ginagarantiya ng pananalig na hindi mamamatay ang isang tao. Ang pagkasilang, pagtanda, sakit at kamatayan ay mga bagay na hindi maiiwasan ng sinuman. Pauna nang itinakda ng Diyos kung hanggang kailan mabubuhay ang mga tao. Ang pagkasilang at pagkamatay ng asawa ko ay naapektuhan ng kanyang mga nakaraan at kasalukuyang buhay, at isinaayos ng Diyos ang lahat ng iyon bago pa man siya isinilang. Ang oras ng kanyang kapanganakan, ang takbo ng kanyang buhay, ang misyon niya sa buhay, hanggang kailan siya mabubuhay, at kailan siya mamamatay—wala sa mga ito ang nagkataon lamang. Madalas sabihin ng mga tao na itinatakda ng Langit ang kapalaran natin. Isa itong panuntunan ng langit, at walang makakasira nito. Nang magtapos na ang buhay ng asawa ko, natural siyang pumanaw, at walang makapagbabago niyon. Inakala ko dati na dahil namatay ang asawa ko, hindi na siya maliligtas. Pero ngayon, alam ko na kung mamamatay man ang isang tao, wala itong kinalaman sa kanyang kaligtasan. Ang susi sa kanyang kaligtasan ay kung hinahangad niya ang katotohanan, kung isinasabuhay niya ang realidad ng mga salita ng Diyos. Ang mga sumusunod sa Diyos, at naghahangad at nagkakamit sa katotohanan ang maliligtas ang kaluluwa pagkatapos ng kamatayan. Tulad na lamang nina Abraham, Job, at Pedro—namatay ang katawan nilang lahat, pero naligtas ang kaluluwa nila pagkatapos nilang mamatay, at nagkaroon sila ng magandang kinalabasan at hantungan. Ang ilang mananampalataya ay walang tunay na pananalig at katulad lang ng mga walang pananampalataya. Kahit nabubuhay sila, hindi sila maliligtas. Matagal na panahong nanampalataya sa Diyos ang asawa ko, at hindi ko alam kung totoo o huwad ang pananalig niya. Paano man isinaayos ng Diyos ang kinalabasan ng asawa ko, ipadala man siya ng Diyos sa impiyerno o sa langit, ang Diyos ay matuwid, at hindi gagawa ang Diyos ng anumang mali. Bilang nilikha, dapat akong magpasakop sa mga pangangasiwa at pagsasaayos ng Diyos. Kailangan kong magkaroon ng ganoong uri ng katwiran. Wala akong kalinawan noon at hindi ako handang magpasakop sa pamumuno at mga pagsasaayos ng Diyos. Nang mamatay ang asawa ko, ginusto kong mamatay rin at tapusin na ito. Pero napagtanto ko ngayon na inorden ng Diyos ang pagkamatay ng asawa ko, at pinahintulutan Niya ito. Isa pa, ang kagustuhang mamatay ay pagsuway sa Diyos, hindi ito pagpapasakop sa Kanya; ito ay paghihimagsik laban sa Kanya. Nasaktan at naging miserable ako sa pagkamatay ng asawa ko, pero nasa likod nito ang mabuting kalooban ng Diyos. Inilantad nito ang aking katiwalian, at nagawang linisin ang motibasyon kong makipagtawaran sa Diyos para sa mga pagpapala. Tinulungan din ako nitong malaman ang matuwid na disposisyon ng Diyos. Iyon ang pagmamahal at pagliligtas ng Diyos. Tinulutan ako ng Diyos na tumanda nang ganito. Dapat pahalagahan ko ang oras na ito at masigasig na hangarin ang katotohanan sa kapaligirang isinaayos ng Diyos, para maunawaan ang aking katiwalian at ang gawain ng Diyos, para magpasakop at sumamba sa Diyos, at huminto sa paghihimagsik at pananakit sa Kanya. Anumang gawin ng Diyos sa hinaharap, anumang kapaligiran ang isaayos Niya, dapat akong makinig sa Kanya, mamuhay nang tama, ipalaganap ang ebanghelyo at magpatotoo sa Diyos, mamuhay para gawin ang tungkulin ng isang nilikha, at magpasakop sa pamumuno at mga pagsasaayos ng Diyos. Hindi ko pwedeng biguin ang Kanyang mabubuting layunin. Kailangan ko nang iwaksi ang pag-iisip na tapusin na ang buhay ko. Kaya taimtim akong nagdasal sa Diyos, “Diyos ko! Ayaw ko ng biyaya o mga pagpapala. Wala akong katotohanan, kaya wala na akong ibang hinihingi kundi ang katotohanan lamang. Mayroon akong tiwaling, satanikong disposisyon at kailangan ko ang Iyong paghatol at pagkastigo sa akin para maituwid ako at hindi mapariwara.” Sa pagkaunawang ito, naging mas magaan ang pakiramdam ng buong katawan ko. Nakakakain at nakakatulog ulit ako nang mabuti. Dahil sa masasamang sitwasyon, hindi ako makapagtipon kasama ang mga kapatid, pero regular pa rin akong nagdedebosyonal at kumakain at umiinom ng mga salita ng Diyos. Diniligan at tinustusan ako ng mga salita ng Diyos, at naging mahinahon, payapa, at malaya ang pakiramdam ko. Unti-unti ring nakabawi ang kalusugan ko. Sinabi ng ibang taga-nayon na mukha raw akong masigla, hindi tulad ng isang lalaking nasa edad 70 na. Pinasalamatan at pinuri ko ang Diyos sa puso ko!

Nabasa ko ang isa pang sipi ng mga salita ng Diyos kalaunan na tumulong sa akin na mas maunawaan ang katiwalian ko. Sabi ng Makapangyarihang Diyos: “Kahit gaano pa karaming bagay ang mangyari sa kanya, ang uri ng tao na isang anticristo ay hindi kailanman sumusubok na harapin ang mga ito sa pamamagitan ng paghahanap sa katotohanan na nasa mga salita ng Diyos, lalong hindi nila sinusubukang makita ang mga bagay-bagay sa pamamagitan ng mga salita ng Diyos—ito ay dahil ganap silang hindi naniniwala na ang bawat linya ng mga salita ng Diyos ay katotohanan. Paano man ibinabahagi ng sambahayan ng Diyos ang katotohanan, nananatiling hindi nakikinig ang mga anticristo, at bunga nito ay wala silang tamang pag-iisip anuman ang sitwasyong kinakaharap nila; partikular na, pagdating sa kung paano nila hinaharap ang Diyos at ang katotohanan, matigas na tumatanggi ang mga anticristo na isantabi ang kanilang mga kuru-kuro. Ang Diyos na kanilang pinaniniwalaan ay ang Diyos na nagsasagawa ng mga tanda at kababalaghan, ang Diyos na higit sa karaniwan. Sinumang nakakagawa ng mga tanda at kababalaghan—si Bodhisattva man, si Buddha, o si Mazu—tinatawag nilang Diyos. … Sa isipan ng mga anticristo, dapat sambahin ang Diyos habang nagtatago sa likod ng isang altar, kinakain ang mga pagkaing inihahandog ng mga tao, nilalanghap ang insensong sinusunog nila, tumutulong kapag nasa kaguluhan sila, ipinapakitang walang hanggan ang kapangyarihan Niya at nagbibigay ng agarang tulong sa kanila sa saklaw ng kung ano ang naiintindihan nila, at tinutugunan ang kanilang mga pangangailangan, kapag humihingi ng tulong ang mga tao at taimtim sila sa kanilang mga pagdalangin. Para sa mga anticristo, ang diyos lamang na kagaya nito ang tunay na Diyos. Samantalang hinahamak naman ng mga anticristo ang lahat ng ginagawa ng Diyos sa kasalukuyan. At bakit ganoon? Kung pagbabatayan ang kalikasang diwa ng mga anticristo, ang kinakailangan nila ay hindi ang gawain ng pagdidilig, pagpapastol, at pagliligtas na ginagawa ng Lumikha sa mga nilalang ng Diyos, kundi ang kasaganaan at tagumpay sa lahat ng bagay, upang huwag maparusahan sa buhay na ito, at mapunta sa langit kapag namatay sila. Kinukumpirma ng kanilang pananaw at mga pangangailangan ang kanilang diwa ng paglaban sa katotohanan” (Ang Salita, Vol. IV. Paglalantad sa mga Anticristo. Ikalabinlimang Aytem (Unang Bahagi)). Inilalantad ng Diyos ang pagkapoot ng mga anticristo sa katotohanan. Gaano man katagal na silang kumakain at umiinom ng mga salita ng Diyos, hindi nila kailanman tinitingnan ang anumang bagay nang ayon sa mga salita ng Diyos. Nananalig sila sa Diyos pero hindi nila hinahangad ang katotohanan; gusto lang nila ng mga himala. Palagi nilang hinihingi na lutasin ng Diyos sa puso nila ang kanilang mga problema at ibigay ang gusto nila, na umayon ang lahat sa gusto nila sa buhay na ito at na mamuhay sila magpakailanman sa susunod na buhay. Ang pananalig nila ay ganap na para sa mga pagpapala. Ang perspektiba ko sa pananalig ay kapareho mismo ng sa mga anticristo. Sinasamba ko ang Diyos na para bang isa Siyang idolo. Kadalasan, kapag nahihirapan kami o may problema sa kalusugan, nagdarasal ako, hinihiling sa Diyos na bantayan kami at lutasin ang aming mga problema. Inakala ko na dapat ibigay ng Diyos ang anumang kailangan namin, na dapat Niyang tugunan ang bawat hinihingi namin. Ito ang Diyos sa isipan ko noon. Sa pagsasamantala sa Diyos para matugunan ang aking mga hinihingi, hindi ba’t panlilinlang at paglalapastangan iyon sa Kanya? At hindi na ito ang Kapanahunan ng Biyaya, kaya hindi ginagawa ng Diyos ang gawain ng pagpapagaling ng mga may sakit at pagpapalayas ng mga demonyo. Ang gawain Niya ngayon ay paghatol at pagkastigo. Ito ay para lutasin ang mga tiwaling disposisyon ng sangkatauhan, para iligtas tayo mula sa impluwensiya ni Satanas. Pero hindi ko minahal ang katotohanan o pinahalagahan ang gawain ng Diyos. Palagi lang akong humihingi ng biyaya at mga pagpapala mula sa Diyos. Sa diwa, isa akong walang pananampalataya. Maraming taon na akong nananampalataya sa Diyos, tinatamasa ang pagdidilig at pagtustos ng mga salita ng Diyos, at ang pangangalaga at proteksyon ng Diyos, pero hindi ko hinangad ang katotohanan o sinubukang suklian ang pagmamahal ng Diyos. May mga hinihingi pa nga ako sa Diyos na hindi makatwiran. Ang paghahangad kong iyon ay pagiging isang kaaway ng Diyos, at tiyak na mapaparusahan ako ng Diyos. Natakot ako nang mapagtanto ito. Ayaw kong magpatuloy sa maling landas na iyon, bagkus ay nais kong magtapat at magsisi.

Kalaunan, sa pamamagitan ng pagbabasa tungkol sa karanasan ni Job, mas marami akong nakamit. Natutunan ko kung paano harapin at pagdaanan ang mga pagsubok. Marami pa akong nabasa sa mga salita ng Diyos: “Si Job ay hindi nakipagpalitan sa Diyos, at hindi humiling o humingi sa Diyos. Ang kanyang pagpupuri sa pangalan ng Diyos ay dahil sa dakilang kapangyarihan at awtoridad ng Diyos sa pamumuno sa lahat ng bagay, at hindi nakasalalay sa kung siya ay nagkamit ng pagpapala o hinagupit ng kalamidad. Naniwala siya na kung magbibigay man ng pagpapala ang Diyos sa mga tao o kaya ay magdudulot ng kapahamakan sa kanila, ang kapangyarihan at awtoridad ng Diyos ay hindi magbabago, at dahil dito, anuman ang kalagayan ng isang tao, ang pangalan ng Diyos ay dapat na purihin. Dahil sa kataas-taasang kapangyarihan ng Diyos, pinagpala ang tao, at kapag dumating ang sakuna sa tao, ito ay dahil din sa kataas-taasang kapangyarihan ng Diyos. Ang kapangyarihan at awtoridad ng Diyos ay namamahala at nagsasaayos ng lahat tungkol sa tao; ang pabago-bagong kapalaran ng tao ay pagpapamalas ng kapangyarihan at awtoridad ng Diyos, at kung anuman ang pananaw ng tao, ang pangalan ng Diyos ay dapat na papurihan. Ito ang naranasan at nalaman ni Job sa mga taon ng kanyang buhay. Ang lahat ng mga inisip at ikinilos ni Job ay umabot sa mga tainga ng Diyos, at dumating sa harap ng Diyos, at itinuring na mahalaga ng Diyos. Itinangi ng Diyos ang kaalamang ito ni Job, at pinahalagahan Niya si Job sa pagkakaroon ng ganitong puso. Ang pusong ito ay palaging naghihintay sa utos ng Diyos, at sa lahat ng lugar, at kahit ano pa ang oras o lugar, tinanggap nito ang anumang dumating sa kanya. Walang hiniling si Job sa Diyos. Ang hiningi niya sa sarili niya ay ang maghintay, tumanggap, humarap at sumunod sa lahat ng pagsasaayos na nanggaling sa Diyos; naniwala si Job na ito ang kanyang tungkulin, at ito mismo ang nais ng Diyos. Hindi kailanman nakita ni Job ang Diyos, at hindi rin niya narinig ang Diyos na nagsalita ng anumang salita, nagbigay ng anumang utos, nagbigay ng anumang aral, o nagbigay ng tagubilin sa kanya tungkol sa kahit na ano. Sa kasalukuyang pananalita, upang magtaglay siya ng ganoong kaalaman at saloobin sa Diyos kahit na ang Diyos ay walang naibigay sa kanya na kaliwanagan, patnubay, o anumang kaloob patungkol sa katotohanan—ito ay mahalaga, at ang pagpapakita niya ng mga ganitong bagay ay sapat na para sa Diyos, at ang kanyang patotoo ay pinuri at itinangi ng Diyos. Hindi kailanman nakita ni Job ang Diyos o kaya ay narinig Siya na personal na nagbigay ng anumang aral sa kanya, ngunit sa Diyos, ang kanyang puso at siya mismo ay higit na mas mahalaga kaysa sa mga tao, na nasa harap ng Diyos, ay kaya lamang magsalita ng malalalim na teorya, na kaya lamang magmalaki, at magsalita tungkol sa pag-aalay ng mga handog, ngunit hindi kailanman nagkaroon ng tunay na kaalaman tungkol sa Diyos, at hindi kailanman tunay na natakot sa Diyos. Dahil ang puso ni Job ay dalisay, at hindi lingid sa Diyos, at ang kanyang pagkatao ay tapat at mabait, at mahal niya ang katarungan at ang lahat ng positibo. Tanging ang tao na kagaya nito na may taglay na ganitong uri ng puso at pagkatao ang nakasunod sa daan ng Diyos, at kayang magkaroon ng takot sa Diyos at lumayo sa kasamaan. Ang ganitong tao ay maaaring makakita sa kataas-taasang kapangyarihan ng Diyos, maaaring makakita sa Kanyang awtoridad at kapangyarihan, at nagawang makamit ang pagsunod sa Kanyang kataas-taasang kapangyarihan at mga pagsasaayos. Tanging ang taong ganito lamang ang maaaring tunay na makapagbigay ng papuri sa pangalan ng Diyos. Ito ay dahil sa hindi siya tumingin kung siya man ay pagpapalain ng Diyos o padadalhan ng kapahamakan, dahil alam niya na ang lahat ay pinamamahalaan ng kamay ng Diyos, at para sa tao, ang pag-aalala ay isang tanda ng kahangalan, kamangmangan, at kawalan sa katwiran, ng pag-aalinlangan sa katunayan ng kataas-taasang kapangyarihan ng Diyos sa lahat ng bagay, at ng kawalan ng takot sa Diyos. Ang kaalaman ni Job ang siya mismong ninais ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Nakita ko sa mga salita ng Diyos na naniwala si Job na ang lahat ng bagay, lahat ng usapin ay pinamumunuan ng Diyos. Pinagpala man siya o nagdusa sa kalamidad, lahat ay nagmula sa Diyos. Noong siya ay sinubok, kinuha ang kayamanan ng kanyang pamilya at ang lahat ng kanyang anak, at napuno siya ng pigsa, hindi pa rin siya nagreklamo, kundi pinuri ang ngalan ng Diyos, sinasabing, “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Walang mga transaksyon o hinihingi sa pananalig ni Job. Pinuri niya ang kapangyarihan ng Diyos dahil naniwala siya sa kataas-taasang kapangyarihan ng Diyos. Naniniwala siya na ang lahat ng ginagawa ng Diyos ay mabuti. Likas na matapat at mabait si Job, kaya’t napahiya ako at nakonsiyensiya. Kung ikukumpara kay Job, napakalaki ng kakulangan ko. Nalaman lamang ni Job ang tungkol sa Diyos mula sa kanyang narinig; hindi niya naranasan ang pagdidilig at pagtustos ng mga salita ng Diyos, pero sa harap ng mga pagsubok, hindi niya sinisi ang Diyos. Pinagpala man siya o nahaharap sa sakuna, kaya niyang tanggapin ito mula sa Diyos at magpasakop. Kung ikukumpara ko ang sarili ko roon, kumain at uminom ako ng maraming salita ng Diyos pero hindi ko sinuklian ang pagmamahal ng Diyos. Nang makuha ko ang biyaya at mga pagpapala ng Diyos, naniwala ako sa Kanyang kapangyarihan at awtoridad. Nang magkasakit ang asawa ko at mamatay, pinagdudahan ko ang kapangyarihan at awtoridad ng Diyos. Hindi ako nagpapasakop sa Diyos. Nakikipagtalo rin ako sa Kanya. Walang puwang ang Diyos sa puso ko, at hindi ako naniwala sa pamumuno at mga pagsasaayos ng Diyos. Nakita ko na ang pagpuri ko sa awtoridad at kapangyarihan ng Diyos ay batay sa pagsusuri ko sa sarili kong mga pagpapala at mga kalamidad. Hindi ko magawang magpasakop sa pamumuno at mga pagsasaayos ng Diyos nang walang kondisyon. Kapag mayroong paghihirap, nakikipagtalo ako sa Diyos, lumalaban at nagrereklamo pa nga. Kung ikukumpara kay Job, wala akong kahit katiting na pagkatao o katwiran. Kasuklam-suklam at kamuhi-muhi ito sa Diyos. Ayaw ko nang saktan Siya. Nanumpa ako na kahit anong sitwasyon ang isaayos ng Diyos kalaunan, pagpalain man ako o dumanas ng kasawian, susundin ko ang halimbawa ni Job at hinding-hindi na ako makikipagkasundo sa Diyos, ganap na magpapasakop sa Kanyang pamumuno at mga pagsasaayos. Kahit na hindi ko makakamit ang katotohanan at mapapalayas ako sa huli, hindi ako magrereklamo. Pagkaraan ng ilang panahon, hindi na gaanong mapanganib ang sitwasyon ko at nakakadalo na akong muli sa mga pagtitipon. Nakakakain at nakakainom ako ng mga salita ng Diyos kasama ang mga kapatid at namumuhay ng buhay-iglesia. Nagsaayos din ang iglesia ng tungkulin para sa akin. Talagang masaya ako ngayon.

Ibinunyag ng pagkamatay ng asawa ko ang sarili kong paghihimagsik. Ipinakita sa akin ng paghatol at paghahayag ng mga salita ng Diyos ang kasuklam-suklam kong paghahangad sa mga pagpapala sa aking pananalig. Itinigil ko na ang pagsisikap sa maling landas na iyon. Isa pa, naunawaan ko na namatay ang asawa ko dahil hanggang doon na lang ang buhay niya. Napawi ang kirot na nararamdaman ko sa pagharap nang tama sa usaping iyon. Ang kailangan kong gawin ngayon ay masigasig na hangarin ang katotohanan at baguhin ang disposisyon ko. Pagpalain man ako o dumanas ng kasawian, dapat akong makinig sa mga salita ng Diyos, at magpasakop sa Kanyang pamumuno at mga pagsasaayos.


44. Isang Sikretong Interogasyon sa Hotel

Ni Song Ping, Tsina

Isang araw noong Pebrero 2013, nagkasundo kami ng isang sister na pumunta sa isang pagtitipon. Bandang alas dos ng hapon, habang hinihintay ko siya malapit sa isang tindahan ng sapatos, may nakita akong lalaking titingin-tingin sa akin habang may kausap sa telepono, at kinutuban ako na may mali. Nang papaalis na ako, narinig ko ang, “Huwag kang gagalaw!” Nakakita ako ng apat o limang taong sumusugod sa akin, at naisip kong, “Naku po, mga pulis ito!” Sinubukan kong tumakbo, pero naabutan ako ng dalawang lalaki, pinadapa nila ako sa sahig, at pagkatapos ay itinulak papasok sa isang sasakyan, kung saan nakita ko ang tatlo pang sister na inaaresto kasama ko.

Dinala kami ng mga pulis sa istasyon ng pulis at inutusan kaming tumayo sa tabi ng mga pader ng bakuran. Kabadong-kabado ako. Taimtim akong nanalangin sa Diyos, at naisip ko ang mga salita ng Diyos: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Tunay nga, kapag nasa tabi ko ang Diyos, ano ang dapat kong katakutan? Kailangan kong sumandig sa Diyos para maranasan ang kapaligirang ito. Unti-unti, nagawa kong pakalmahin ang sarili ko. Pagkatapos niyon, pinuwersa ako ng isang babaeng pulis na maghubad para kapkapan, at sinadya akong patalungkuin nang nakabukaka. Napahiya at nagalit ako.

Noong sumunod na gabi, dinala ako ng mga pulis sa isang anim na palapag na hotel. Inupahan nila ang tatlong itaas na palapag ng hotel at ginawa ang mga iyong isang sikretong sentro ng interogasyon para magkulong at magpahirap ng mga mananampalataya ng Diyos. Nang makarating ako sa ikaanim na palapag, nakita ko ang mahigit dalawampung kapatid na nakatayo sa isang hanay, at nagulat ako: Napakaraming tao ang naaresto! Mukhang sabay-sabay silang inaresto ng Partido Komunsta. Hindi ko alam kung paano kami tatratuhin ng mga pulis, kaya’t tahimik akong nagdasal sa Diyos, hinihiling sa Diyos na protektahan kami upang makapanindigan kami. Pagkatapos ay pinaghiwa-hiwalay kami ng mga pulis para sa interogasyon.

Alas singko ng umaga noong ikatlong araw, pumasok ang isang matabang pulis at sinabi sa isang naninitang tono, “Ang lalaking kinukwestyon ko ay isang lider, at matigas siya. Alas dos o alas tres na natapos ang interogasyon.” Nagmamalaki niyang iniarte habang nagpapatuloy, “Una, sinipa ko siya nang malakas sa mukha, at pagkatapos ay sinipa ko siya nang malakas sa kabilang panig ng mukha niya, at pagkatapos, paulit-ulit ko siyang sinampal gamit ang dalawang kamay.” Iwinagwag niya ang mga kamay niya at ipinagpatuloy ang galit na pagrereklamo, “Napakalakas ng paghampas ko sa kanya na nanakit ang mga kamay ko, kaya’t kumuha ako ng kalahating bote ng mineral na tubig at hinampas ang mukha niya hanggang sa hindi ko na maigalaw ang mga braso ko. Nasira ang porma ng buong mukha niya. Talagang hindi na siya makilala.” Kinilabutan ako sa pagkukuwento ng pulis. Kumakabog ang puso ko, at galit na galit talaga ako, “Napakalupit ng mga pulis na ito, kung bubugbugin nila ako katulad ng pambubugbog nila sa brother ko, makakayanan ko kaya ito?” Hindi na ako nangahas na isipin pa iyon. Agad akong nagdasal sa Diyos para hilingin sa Kanyang protektahan ang brother na binugbog, at protektahan din ako, upang magkaroon kami ng lakas ng loob sa pagdanas ng kapaligirang ito.

Noong umaga ng ikaapat na araw, dinala ako ng mga pulis sa istasyon ng pulis. Tinanong ako ng isang pulis na Wu ang apelyido kung ano ang posisyon ko sa iglesia. Sinabi kong isa akong pangkaraniwang mananampalataya. Bigla siyang tumayo at nagsabing, “Palagay ko’y hindi ka magsasabi ng totoo kung hindi ka makakaramdam ng kaunting sakit!” Inutusan niya akong iunat ang mga braso ko, tumalungko, tumayo, at pagkatapos ay ulitin ang galaw na iyon. Matapos itong gawin nang matagal, sa sobrang pagod ko ay tumatagaktak na ang pawis ko, at masakit na ang mga binti ko. Natumba ako sa sahig. Umismid siya at nagsabing, “Alam mo ba? Gaano man kalakas ang mga tao, dito, kailangan nilang yumukod sa akin. Isa ka bang lider? Sino ang taong nakatataas sa iyo?” Nang hindi ako magsalita, inutusan niya akong tumalungko. Matapos lang tumalungko ng ilang minuto, nagsimula nang manginig ang mga binti ko, maga ang mga iyon, at hindi nagtagal, natumba ako. Pinatayo niya ako at ipinatuloy niya sa akin ang pagtalungko, at inulit ko iyon nang mahigit walong daang beses. Naninindak na sinabi ng isang pulis, “Tingnan mo kung gaano ka kapawis. Kaawa-awa ang itsura mo. Bakit ka nagdurusa nang ganito? Nasaan ang Diyos na ito? Kung sasabihin mo sa amin ang nalalaman mo, hindi mo na kakailanganing magdusa. Kung hindi, magdudusa ka nang higit pa sa inaakala mo.” Habang pinakikinggan ang mga salita ng pulis, nasuklam ako. Lumingon ako sa kanya at sinabing wala akong nalalaman. Ipinosas nila ang mga kamay ko sa likuran ko sa tiger bench. Matapos lang maposasan nang sandali, nakadama ako ng paninikip ng dibdib at hirap sa paghinga. Halos hindi na ako makahinga. Sinabi ko sa kanilang tanggalin ang mga posas, at pagkalipas ng matagal na oras, sa wakas ay binuksan na nila ang mga iyon. Kalaunan, pumasok ang isang pulis at nagsabing, “Subukan mong unawain ang sitwasyon mo. Umamin na ang lahat. Walang silbi ang maupo rito at magtiis nang mag-isa, hindi ba? Sabihin mo na sa akin ngayon kung ano ang nalalaman mo at hahayaan ka naming umalis.” Tapos ay naglabas siya ng ilang litrato at inutusan akong kilalanin ang mga tao sa mga iyon. Sabi niya, “Naaresto ang lahat ng mga taong ito, at sinabi nilang kilala ka nila. Kilala mo ba sila? Anu-ano ang mga trabaho nila sa iglesia?” Naisip ko, “Kung talagang inamin ng mga kapatid na kilala nila ako, pero sinabi kong hindi ko sila kilala, tiyak na hindi ako paaalisin ng mga pulis. Pero kung sasabihin kong kilala ko sila, ipagkakanulo ko ang mga kapatid ko. Dahil doon ay magiging isa akong Judas na nagtataksil sa Diyos. Ano ang dapat kong gawin?” Sa oras na ito, naalala ko ang isang sipi ng salita ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas, na pinangangalagaan ang pasukan ng Aking sambahayan para sa Akin … upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Napagtanto ko na isa ito sa mga pandaraya ni Satanas. Maaaring ginagamit ng mga pulis ang pamamaraang ito para linlangin ako at pagtaksilin ako sa mga kapatid ko, at pagtaksilin ako sa Diyos. Hindi ako pwedeng mabiktima nito. Kahit pa inamin ng mga kapatid ko na kilala nila ako, hindi ko pa rin sila pwedeng ipagkanulo. Iniisip ito, sinabi kong hindi ko sila kilala.

Nakita ng pulis na Wu ang apelido na hindi ako naloko at galit nitong sinabing, “Gusto kong makita kung gaano ka talaga katigas!” Tapos ay inutusan niya akong tumayo at ipinosas ang mga kamay ko sa mga metal na rehas na nakatakip sa bintana ng pasilyo. Nakabitin ang katawan ko sa hangin, at napakasakit ng mga pulso ko, at samantala, tiningnan ako ng mga pulis at tinawanan. Pagkaraan ng ilang sandali, ibinaba nila ako at sinabihang ipagpatuloy ang pagtalungko. Noong gabing iyon, ibinalik ako ng mga pulis sa hotel. Kinaumagahan, sinabi ng pulis na Wu ang apelyido, “Simula sa araw na ito, ipoposas kita sa bintana. Kung hindi mo sasabihin ang totoo, ni hindi ka makakakain.” Pagkatapos niyon, ipinosas nila ang isa sa mga kamay ko sa mga bakal na rehas. Paminsan-minsan ay pumupunta sila para tanungin ako tungkol sa mga detalye ng iglesia ko. Nang makita ng isa sa mga pulis na hindi pa rin ako nagsasalita, sinampal niya ako nang malakas gamit ang isang folder, at sadyang binuksan ang pinto para marinig ko ang mga tunog ng pagpapahirap sa mga ibang sister. Naririnig ang mga sigaw nila ng paghihirap, nalungkot ako at labis na nagalit.

Makalipas ang apat na araw, kinuha ng isang pulis na Mu ang apelyido ang kwaderno ko, itinuro ang mga numero doon, at itinanong sa akin kung ang mga iyon ay numero ng cell phone ng mga kapatid ko. Nang hindi ako sumagot, malakas niyang isinigaw, “Kahit na wala kang sabihing kahit ano, sapat na ang kwadernong ito para masentensyahan ka!” Naglabas siya ng litrato, itinuro ang taong nandoon, at itinanong sa akin kung ito ang lider ng iglesia. Pagkatapos ay naglabas siya ng tatlong litrato ng mga bahay-tuluyan para sa iglesia, at pagkatapos ay inutusan akong tukuyin ang mga iyon. Alam ko ang lahat ng mga bahay na ito, pero sinabi kong hindi ko alam ang mga iyon. Idinagdag niya, “Isasakay ka namin sa kotse at dadalhin ka roon. Kailangan mo lang ituro sa amin ang lokasyon. At isisikreto namin ito para sa iyo, walang makakaalam na ikaw ang nagbigay ng impormasyon.” Nakikitang hindi pa rin ako nagsasalita, sinabi niya sa pulis na katabi niya, “Hubaran mo siya, ibitin mo siya nang nakaharap sa bintana, para makita ng mga nagdaraan. Tapos, kuhanan mo siya ng litrato at i-post mo iyon sa Internet, sabihin mong isa siyang Judas, at sabihin mong sinabi niya sa atin ang lahat.” Pagkatapos noon, lumapit siya para hubarin ang mga damit ko. Takot na takot ako. Kung gagawin talaga niya ito at ilalagay ang litrato ko sa Internet, makikita iyon ng mga kamag-anak at kaibigan ko. Paano ako makakapamuhay pagkatapos niyon? Nagmakaawa ako sa kanyang huwag hubarin ang mga damit ko, pero umismid siya at nagsabing, “Ano? Natatakot ka ba?” Tapos ay naghagalpakan silang lahat ng tawa. Nakikita ang kampante nilang mga itsura, napagtanto kong isa pa ito sa mga pandaraya ni Satanas, kaya’t agad akong kumalma at dumaing sa Diyos. Sa oras na ito, naalala ko ang isang awit ng salita ng Diyos na pinamagatang “Dapat Mong Iwan ang Lahat para sa Katotohanan”: “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Binigyan ako ng mga salita ng Diyos ng kumpyansa at lakas. Sumampalataya ako sa Diyos at sinunod ang tamang landas sa buhay. Ang mapahirapan at mapahiya dahil sa paniniwala ko sa Diyos ay hindi dapat ikahiya. Inuusig ako dahil sa pagiging matuwid, at pinahintulutan ito ng Diyos. Kung susuko ako kay Satanas at pagtataksilan ang Diyos para protektahan ang reputasyon ko, iyon ang magiging pinakanakahihiyang bagay na magagawa ko, at talagang mawawalan ako ng dignidad bilang tao. Napoot ako sa sarili ko sa kawalan ko ng paninindigan at pagmamakaawa kay Satanas, sa gayon ay ginagawa ang sarili kong katatawanan ni Satanas. Sumumpa ako sa sarili ko na paano man ako ipahiya ng masasamang pulis na ito, kahit pa talagang hubarin nila ang mga damit ko, hinding-hindi ako yuyukod sa kanila at magmamakaawa, at hinding-hindi ako magiging isang Judas. Nang makita ng mga pulis na hindi na ako natatakot, sa sobrang galit nila ay ipinosas nila ang parehong kamay ko sa mga bakal na rehas. Sumigaw ang isang babaeng pulis, “Hindi ba’t huhubaran ninyo siya? Hubarin ninyo lahat, para makita ninyo ang lahat.” Humagalpak sa tawa ang grupo ng mga pulis na parang mga demonyong galing sa impiyerno. Noong oras na iyon, nakabitin ang mga paa ko, at nasa mga pulso ko ang bigat ko, na nananakit na para bang mababali na ang mga ito. Taimtim akong nagdasal sa Diyos sa aking puso, hinihiling sa Kanyang bigyan ako ng lakas ng loob at lakas upang matagalan ko ang pagpapahirap ng mga pulis at hindi ako makipagkompromiso kay Satanas. Makalipas ang mahigit kalahating oras, ibinaba ako ng mga pulis. Manhid at walang pakiramdam ang mga paa ko, at sa sandaling sumayad sa sahig ang mga paa ko ay natumba ako. Malupit na sinabi ng isang pulis, “Pag-isipan mo ang sitwasyon mo. Kung hindi ka pa rin magsasalita, marami pa kaming pamamaraan para pakitunguhan ka.” Pagkatapos noon, umalis na sila.

Makalipas ang dalawang araw, pumasok ang isang matabang pulis. Sa sandaling makapasok siya, sinabi niya sa dalawang pulis na nagbabantay sa akin, “Alam ba ninyo kung bakit hindi ninyo masira ang loob ng babaeng ito? Dahil masyado kayong malambot, at hindi kayo gumagamit ng tamang mga pamamaraan. Ngayong araw, tuturuan ko kayo ng ilang pamamaraan, at ipakikita ko sa inyo kung paano ko ito ginagawa!” Pinatalungko niya ako, at pagkatapos ay pintalungko nang bahagya, at pagkatapos ay ipinaulit iyon sa akin hanggang sa puntong naubos na ang lahat ng lakas ko at natumba. Pagkatapos ay sinabi niya sa dalawang pulis na tig-isang hawakan ang mga braso ko, itulak ako pababa at iangat ako, at paulit-ulit na ipagpatuloy ang pagpapahirap nang ganito sa akin. Tinitingnan ang mababangis nilang ekspresyon, alam kong susunod na darating ang mas matinding pagpapahirap. Naisip ko ang hamak kong itsura noong yumukod at nagmakaawa ako kay Satanas dalawang araw ang nakararaan dala ng takot ko sa kahihiyan, kaya’t nagpasya ako na sa araw na ito, sasandig ako sa Diyos at magpapatotoo sa Kanya sa harap ni Satanas. Nagdasal ako sa Diyos sa aking puso, “Diyos ko, hindi ko po alam kung ano pang ibang pamamaraan ang gagamitin ng mga pulis para pahirapan ako, pero nais ko pong magbigay ng isang matibay at matunog na patotoo sa Iyo, kaya’t hinihiling ko po na bigyan Mo po ako ng lakas ng loob at lakas.” Pagkalipas lang ng ilang sandali, labis na silang napagod at pinagpawisan na hindi na nila ako maiangat. Sa sandaling bitiwan nila ako, mabigat akong bumagsak sa sahig. Inutusan nila akong tumayo at tumalungko nang paulit-ulit. Umismid ang matabang pulis at nagsabing, “Mukhang init na init siya. Buhusan niyo siya ng kaunting malamig na tubig. Sigurado akong magugustuhan niya iyon.” Tapos ay binuhusan nila ako ng malamig na tubig hanggang sa basang-basa na ako. Pero ang nakamamangha ay nakadama ako ng mainit na singaw na umaahon sa akin, at hindi ako gininaw kahit kaunti. Alam ko na proteksyon ito ng Diyos sa akin. Tuluy-tuloy kong pinasalamatan ang Diyos sa aking puso, at naramdaman kong lumago ang pananampalataya ko sa Diyos.

Tapos ay kinaladkad ako pataas ng dalawang pulis at ipinosas ang kaliwang kamay ko sa mga bakal na rehas. May pinsala na ang pulso ko sa pagkakabitin ko noong nakaraan, kaya’t nang iposas ako sa pagkakataong ito, mas lalo pa itong sumakit. Tumawa ang mga pulis nang makita nilang nasasaktan ako, at ayaw kong makita nila ang kahinaan ko, kaya’t tiniis ko ang sakit nang hindi nag-iingay. Para mabawasan ang sakit, pinaghirapan kong tumayo nang nakatingkayad. Naaabot pa rin ng isang daliri ng paa ko ang sahig, pero bahagya lang, pero nang makita ito ng isang pulis, idiniin niya ang paa niya sa sakong ko, sandaling ibinitin niya ang katawan ko, at pagkatapos ay iniurong ang paa niya, na nagdudulot ng marahas na paghatak sa kamay ko na labis na nananakit. Nakikitang tahimik pa rin ako, tinalian ng mga pulis ng lubid ang isa sa mga paa ko, hinila pataas ang lubid para ibitin ang katawan ko sa hangin, at pagkatapos ay biglang binitiwan ang lubid. Paulit-ulit nila iyong ginawa. Ganoon-ganoon lang, gumewang-gewang ang katawan ko nang pakabi-kabila, at ang pakiramdam noon ay parang may kutsilyong humihiwa sa pulso ko. Habang nagpapatuloy ito, agad akong nagdasal sa Diyos sa aking puso. Kalaunan, nagdala ang matabang pulis ng isang ratan na upuan. Tig-isang hinawakan ng dalawang pulis ang mga binti ko, ipinatong ang mga iyon sa itaas ng sandalan ng upuan, at pagkatapos ay hinablot palayo ang upuan. Lahat ng bigat ko ay bumagsak sa pulso ko. Halos hindi ko makayanan ang sakit. Makalipas ang tatlumpu o apatnapung minuto, ibinaba ng mga pulis ang kaliwang kamay ko, ipinosas ang kanang kamay ko sa mga bakal na rehas, at ipinagpatuloy ang pagpapahirap. Nagsimula akong kapusin ng hininga, at naisip ko, “Hindi ko alam kung gaano pa ako katagal pahihirapan ng mga pulis. Kung pananatilihin nila akong nakabitin nang ganito, mapipinsala ang mga kamay ko, at kung mapipinsala na talaga ang mga kamay ko, paano ako mabubuhay sa hinaharap?” Nang mas inisip ako, lalong naging miserable ang pakiramdam ko, hanggang sa nahirapan na rin akong huminga. Pakiramdam ko ay hindi ko na ito makakayanan, kaya’t taimtim akong nagdasal sa Diyos, “Diyos ko, masyado na pong mahina ang laman ko. Hindi ko na po kayang magtiis. Pakiusap, bigyan Mo po ako ng lakas, upang makapanindigan ako at maipahiya ko si Satanas.” Noong sandaling iyon, naalala ko ang isang sipi ng mga salita ng Diyos: “Habang nasa daan patungong Jerusalem, si Jesus ay nagdurusa, na para bang isang kutsilyo ang pinipilipit sa Kanyang puso, subalit wala Siya ni bahagya mang intensyon na hindi tuparin ang Kanyang salita; palaging mayroong isang makapangyarihang puwersang humihimok sa Kanya pasulong sa kung saan Siya ipapako sa krus. Sa huli, Siya ay ipinako sa krus at naging wangis ng makasalanang laman, tinatapos ang gawain ng pagtubos sa sangkatauhan. Nakawala Siya sa mga gapos ng kamatayan at ng Hades. Sa harap Niya, ang mortalidad, impiyerno, at Hades ay nawalan ng kapangyarihan, at nalupig Niya” (Ang Salita, Vol. I. Ang Pagpapakita at Gawain ng Diyos. Paano Maglingkod na Kaayon ng Kalooban ng Diyos). Binigyan ako ng salita ng Diyos ng lakas. Para tubusin ang sangkatauhan, ang Panginoong Jesus ay ipinako sa krus at nagdanas ng matinding kahihiyan at sakit, gayunman ay ginawa Niya iyon nang hindi nag-aalinlangan. Napakalaki ng pagmamahal ng Diyos para sa mga tao, at dito, nagpakita na Siya ng halimbawa para sa atin. Pero nang harapin ko ang pagpapahirap ng mga pulis, hindi ko inisip kung paano tatayong saksi. Sa halip, inisip ko ang sarili kong katawan. Napakamakasarili ko at kasuklam-suklam! Iniisip ito, nakonsensya at nahiya ako. Sa pagkakataong ito, determinado ako na mapapalugod ko ang Diyos. Ang pag-iisip sa pagmamahal ng Diyos ay nagbigay sa akin ng inspirasyon at lakas ng loob para labanan si Satanas hanggang sa huli. Sa oras na ito, nakita ng isa sa mga pulis na nakapikit ako at sinabi nitong, “Nagdadasal siya sa Diyos nila, at nagkakaroon siya ng bugso ng lakas sa tuwing ginagawa niya iyon.” Tinusok ng isa pa ang mga talukap ng mata ko gamit ang isang manipis na bakal na patpat. Habang tinutusok niya ang mga mata ko, sinabi niya, “Dumilat ka. Hindi ka pwedeng magdasal sa Diyos mo.” Nang makita niyang tahimik pa rin ako, sinampal niya ang mukha ko ng sinturon nang tatlo o apat na beses, pero wala akong naramdamang kahit anong sakit. Pagkalipas ng mahigit kalahating oras, sabi ng isang pulis, “Iposas niyo siya nang mas mataas, para hindi niya maabot ang sahig. Tingnan natin kung paano niya magugustuhan iyon.” Tapos, iniangat ako ng dalawang pulis, pero nang buksan na ng isa pa ang posas at isasara na ang mga iyon sa isang mas mataas na rehas, biglang nasira ang mga posas at hindi maisara. Sumubok sila ng isa pang pares, pero hindi pa rin gumana ang mga iyon. Alam kong proteksyon ito ng Diyos, at pinasalamatan ko ang Diyos sa aking puso. Masyado nang pagod ang mga pulis para hawakan pa ako, kaya’t bumitaw na sila, at bigla akong nahulog sa sahig. Halos dalawang oras nila akong pinahirapan, at sa sobrang pagod ko ay humiga ako roon nang hindi gumagalaw. Sa pagbabaliktanaw sa buong proseso ng pagpapahirap sa akin ng mga pulis, malinaw kong nakita ang kasuklam-suklam at masamang kalikasan ng mga pulis. Naramdaman ko rin ang malasakit ng Diyos sa akin, at lalo akong nagkaroon ng kumpiyansa sa Diyos. Hindi nagtagal, dumating ang isang pulis at sinipa ako nang ilang beses. Nakikitang hindi pa rin ako gumagalaw, nagpahid siya ng isang buong bote ng malamig na pamahid sa mga mata ko, pero wala akong naramdaman. Nakita ng pulis na hindi ako tumutugon at umalis. Alam kong proteksyon ito ng Diyos sa akin.

Bandang alas siete ng gabi, pumasok ang isang pulis. Nang makita niyang basang-basa ako at nanginginig sa lamig, pinagalitan niya ang ibang mga pulis. Nagbabait-baitan, inutusan niya ang mga ito na magdala ng mga tuyong damit para ipampalit ko, at pagkatapos ay binigyan niya ako ng isang mangkok ng noodles, pagkatapos noon ay sinubukan niyang bilugin ang ulo ko. Sabi niya, “Napakalayo mo sa bahay mo, at ngayon ay hindi ka pwedeng bumalik. Hindi ba nangungulila sa’yo ang mga anak mo? Anong ginagawa mo’t sumasampalataya ka sa Diyos nang ganyan kabata? Nabalitaan kong isa kang lider, kaya sabihin mo na lang sa amin ang gusto naming malaman, at ipinapangako kong pakakawalan ka namin. Makakauwi ka na at makakasama mo ang pamilya mo.” Sa sandaling marinig ko ito, napagtanto kong sinusubukan niya akong linlangin para pagkatiwalaan ko siya at sabihin ko sa kanya ang impormasyon tungkol sa iglesia. Sabi ko, “Nasabi ko na sa inyo ang lahat ng nalalaman ko. Wala na akong ibang nalalaman.” Bigla niyang hinampas ang mesa, tumayo siya, at malupit na sinabing, “Huwag mong isiping wala kaming pwedeng gawin sa’yo kapag hindi ka nagsalita! Inutusan kami ng sentral na pamahalaan na lubusang lipulin ang mga mananampalataya ng Makapangyarihang Diyos. Aalisin namin ang samahan ninyo. Kung hindi ka magsisimulang makipagtulungan, masesentensyahan ka.” Tapos ay umalis na siya. Noong oras na ito, sinabi ng pulis na Wu ang apelyido, “Gawin mo na lang ang matalinong bagay at ibigay sa amin ang impormasyong gusto namin. Sa ganoong paraan ay hindi mo na kailangang magdusa nang sobra.” Naisip ko, “Hindi titigil ang mga pulis kung hindi nila makukuha ang impormasyong gusto nila. Kung hindi ko makakayanan ang pagpapahirap at magiging isa akong Judas, magiging pagtataksil iyon sa Diyos, kaya’t mas mabuti pang magpakamatay na lang ako.” Nakakaisip akong magpakamatay. Sa sandaling iyon, napagtanto kong mali ang kalagayan ko, kaya’t tahimik akong nagdasal sa Diyos, “Diyos ko! Mahina po ang laman ko, at gusto kong makatakas sa sitwasyong ito sa pamamagitan ng pagkamatay. Masyado akong mahina, at masyadong mababa ang tayog ko. Pakiusap, bigyan Mo po ako ng kaliwanagan at patnubayan Mo po ako, at ibigay Mo po sa akin ang lakas ng loob at lakas para manindigan.” Pagkatapos kong magdasal, bigla kong napagtanto na may mga file ako ng salita ng Diyos sa MP5 player ko. Sabi ko sa batang pulis, “Ibigay mo sa akin ang MP5 ko. May gusto akong ipakita sa’yo roon.” Akala niya ay aamin na ako, kaya’t inabot niya iyon sa akin. Binuksan ko ang MP5 player, kung saan nakita ko ang isang sipi ng mga salita ng Diyos: “Yaong mga tinutukoy ng Diyos na mga ‘mananagumpay’ ay yaong mga nagagawa pang tumayong saksi at mapanatili ang kanilang tiwala at katapatan sa Diyos kapag nasa ilalim sila ng impluwensya ni Satanas at nilulusob ni Satanas, ibig sabihin, kapag nasa gitna sila ng mga puwersa ng kadiliman. Kung nagagawa mo pa ring magpanatili ng isang dalisay na puso sa harap ng Diyos at ng tunay na pagmamahal para sa Diyos anuman ang mangyari, ikaw ay tumatayong saksi sa harap ng Diyos, at ito ang tinutukoy ng Diyos na pagiging isang ‘mananagumpay’” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos). Mula sa mga salita ng Diyos, naunawaan ko ang kalooban ng Diyos. Kapag nakahaharap ako ng pag-uusig at kapighatian, ang gusto ng Diyos ay ang pananampalataya at katapatan ko. Gusto ng Diyos na matagumpay akong magpatotoo habang nasa ilalim ng pagsalakay ni Satanas. Pinahirapan ako nang ganito ng masasamang pulis na ito para pwersahin akong magtaksil sa Diyos. Kung magpapakamatay ako, mawawala ang patotoo ko, pagiging biktima iyon ng mga pandaraya ni Satanas, at pagkabigong tumbasan ang pagsisikap na iginugol ng Diyos para sa akin—masyado niyong masasaktan ang Diyos. Hindi ako pwedeng mamatay, kailangan ko pang mabuhay, maging malakas, manindigan at magbigay-lugod sa Diyos. Nang maisip ko ito, nakaramdam ako ng kalakasan. Lumuhod ako at nag-alay ng dasal ng pasasalamat sa Diyos. Gulat na sinabi ng batang pulis, “Matapang ka rin, nangangahas na lumuhod at magdasal dito!” Binalewala ko siya. Pagkatapos kong magdasal, tinanong niya ako, “Nakapagdesisyon ka na ba? Kapag napag-isipan mo na iyon nang mabuti, sabihin mo sa akin kung ano ang nalalaman mo.” May paninidigan kong sinabi, “Nasabi ko na ang lahat ng kailangan kong sabihin. Wala na akong ibang sasabihin.” Sa sobrang galit ng pulis na Wu ang apelyido ay kinuha niya ang mga posas at ipinosas ang isa sa mga kamay ko sa mga bakal na rehas. Sinabi ng batang pulis, “Talagang makapangyarihan ang panalangin. Parang nagiging ibang-ibang tao siya dahil doon. Wala siyang kinatatakutan, at walang sinasabi.” Nang marinig ko iyon, nagpasalamat ako sa Diyos mula sa kaibuturan ng aking puso, at lalong lumakas ang loob ko na kaya kong manindigan.

Kinaumagahan, nang makita ng mga pulis na wala sa mga taktika nila ang gumana sa akin, sinabi nila, “Magmula sa araw na ito, ipoposas ka namin sa bintana araw-araw, at hindi ka namin pakakainin, paiinumin, o patutulugin. Tingnan natin kung ilang araw ang itatagal mo.” Tahimik akong nanalangin sa Diyos, “Diyos ko, naniniwala po ako na ang buhay at kamatayan ko ay nasa Iyong mga kamay. Pakiusap po, protektahan Mo po ako. Kahit pa mamatay ako, maninindigan at magpapatotoo po ako para sa Iyo!” Pagkatapos niyon, naghalinhinan ang mga pulis sa pagbabantay sa akin, at maingay nila akong ginigising kapag nakikita nilang nakakatulog ako. Noong ikatlong araw, isang lalaki sa tapat ng kalsada ang nakapansin na nakaposas ako sa bintana at sinigawan niya ako, “Dinukot ka ba ng kung sino? Kung ganoon nga, kumaway ka sa akin, at tatawagan ko ang 110 para sa’yo.” Naisip ko, “Ikinulong ako rito ng mga pulis. Sa palagay mo ba ay gumagawa ang mga pulis ng mabuti para sa mga pangkaraniwang tao? Ang mga pulis ng Partido Komunista ay isang pangkat lang ng mga halimaw na demonyo.” Makalipas ang ilan pang araw, parami nang paraming tao sa ibaba ang nakapansin na nakaposas ako sa bintana. Tumuturo sila sa akin at nag-uusap-usap, kaya’t inilipat ako ng mga pulis sa katapat na kwarto.

Isang gabi, bandang Marso 20, dinala ako sa isang espesyal na tanggapan ng imbestigasyon. Doon, isinailalim ako ng tatlong pulis sa brainwashing hanggang sa pasado alas kwatro ng umaga, nang sabihin sa akin ng isang pulis na Liu ang apelyido na, “Dumami na ngayon sa ilang milyong tao ang Ang Iglesia ng Makapangyarihang Diyos, at direkta nitong inilalagay sa panganib ang mga interes ng Partido Komunista. Kung hindi namin ito pipigilin, sino ang makikinig sa Partido Komunista? Personal na iniutos ni Pangulong Xi na ganap na lipulin ang ‘Kidlat ng Silanganan,’ at na tumanggap ang mga sumasampalataya sa Makapangyarihang Diyos ng muling pagtuturo, upang isuko nila ang mga paniniwala nila at tanggapin nila ang pagtuturo at pamumuno ng Partido. Kung tatanggi sila, masesentensyahan sila na makulong, at walang makikialam kung bugbugin sila hanggang sa mamatay.” Nagpatuloy siya, “Sa ngayon, ang buong probinsya at ang buong bansa ay nag-aaresto ng mga miyembro ng Ang Iglesia ng Makapangyarihang Diyos. Paglaon, malilipol ito. Kung sa tingin mo ay pwede mong ipagpatuloy ang pagsampalataya sa Makapangyarihang Diyos, sinasabi ko sa’yo ngayon na imposible iyon!” Sabi ko, “Kaming mga mananampalataya ng Diyos ay pumupunta lang sa mga pagtitipon, nagbabasa ng salita ng Diyos, naghahangad ng pagbabago ng disposisyon para maging matatapat na tao, at sumusunod sa tamang landas sa buhay. Paano namin mapipinsala ang mga interes ng Partido Komunista? Kung hindi ka naniniwala sa akin, basahin mo ang mga salita ng Makapangyarihang Diyos at malalaman mo. Napakaraming libro ng salita ng Makapangyarihang Diyos ang kinumpiska ninyo, kaya’t bakit hindi ninyo buklatin ang isa sa mga iyon at tingnan ito?” Malakas na sinabi ng isang pulis, “Huwag mong sabihin sa amin ang tungkol sa paniniwala sa Diyos! Hindi kami naniniwala rito, naniniwala lang kami sa Partido Komunista at kay Pangulong Xi.” Tapos ay pinagbantaan niya ako, “Pag-isipan mo itong mabuti. Kapag sinabi mo sa amin ang gusto naming malaman, ipinapangako kong hindi ka namin sesentensyahang makulong. Pauuwiin ka namin agad-agad. Kung hindi mo pa rin naiintindihan ang sitwasyon mo, ipadadala kita sa ospital ng mga may sakit sa isip. Iiniksyunan ka ng doktor araw-araw, para mawala ka sa tamang pag-iisip. Mamumuhay ka kasama ng lahat ng klase ng taong may sakit sa pag-iisip, tapos ay bubugbugin at pagagalitan ka nila araw-araw. Tingnan natin kung hanggang kailan ka makatatagal doon.” Matapos na marinig ito, takot na takot ako. Kung dadalhin ako sa ospital ng mga may sakit sa isip, araw-araw kong makakasama ang mga taong may sakit sa pag-iisip. Sa pamumuhay kasama ng ganoong mga tao, kahit ang isang normal na tao ay mababaliw. Nang makita ng mga pulis na tahimik ako, pinagbantaan nila ako ulit, “Bumalik ka at pag-isipan mo ito. Isulat mo ang lahat ng dapat naming malaman. Base sa ebidensyang mayroon kami, pwede ka naming sentensyahan ng hindi bababa sa tatlo hanggang pitong taon.”

Doon sa hotel, habang pinag-iisipan ang sinabi ng mga pulis, hindi talaga ako makatulog. Ang maisip na hinahabol at binubugbog ako ng mga may sakit sa pag-iisip, at ang imahe ng aking sarili na nababaliw at nagtatatakbo sa kalsada nang nakahubad ay nagdulot sa aking pagpawisan ng malamig at mapabangon sa kama. Umiyak at nagdasal ako sa Diyos, “Diyos ko! Natatakot po akong mabaliw. Pakiusap, tulungan Mo po ako, akayin Mo po ako, at pakalmahin Mo po ako. Ano mang klase ng sitwasyon ang hinaharap ko, hinding-hindi Kita pagtataksilan.” Pagkatapos kong magdasal, naisip ko ang isang sipi ng mga salita ng Diyos: “Kapag handang isakripisyo ng mga tao ang kanilang mga buhay, ang lahat ng bagay ay nagiging walang halaga, at walang makagagapi sa kanila. Ano ang maaaring maging higit na mahalaga kaysa buhay? Sa ganitong paraan nawawalan si Satanas ng kakayahang gumawa pa sa mga tao, walang anumang magagawa ito sa tao” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 36). Habang pinagninilayan ko ang salita ng Diyos, unti-unti akong kumalma. Kung handa akong ibuwis ang aking buhay, anong pagdurusa ang hindi ko kayang tiisin? Ang aking buhay at kamatayan ay nasa mga kamay ng Diyos, at hindi ako magkakaroon ng sakit sa pag-iisip nang wala ang pahintulot ng Diyos. Nang magbukang-liwayway, naglabas ako ng panulat at papel, at nagsulat ng isang linya, “Matataas na pader at malalaking bakuran, habangbuhay na nabubulok sa kulungan.” Nang makita iyon ng pulis, nagbago ang mukha niya. Sa sobrang galit niya ay ibinagsak niya ang pinto at umalis siya.

Pagkalipas ng mahigit isang buwan, ipinadala ako sa kulungan. Dahil wala pa ring resulta ang interogasyon, sininstensyahan nila ako ng anim na buwan ng pagmamanman sa bahay, at binalaan akong, “Isa ka na ngayong akusado sa krimen, at wala kang kalayaan kahit saan. Kapag sumampalataya ka pa ulit sa Diyos, masesentensyahan ka kapag nahuli ka namin.” Tumatawag ang mga pulis sa bahay ko paminsan-minsan, at pumunta ang mga tao mula sa Kagawaran ng Gawaing Panrelihiyon sa bahay ko para kuwestyunin ako tungkol sa paniniwala ko sa Diyos. Hindi ako nangahas na makipag-ugnayan sa mga kapatid ko, at hindi ko pwedeng isabuhay ang buhay-iglesia. Dahil sa pagpapahirap ng mga pulis ay hindi ko maibaluktot ang mga daliri sa parehong kamay ko, at sa sobrang sakit ng mga pulso ko ay hindi ko maigalaw ang mga iyon. Ni wala akong lakas para humawak ng suklay, at hanggang ngayon ay wala akong kahit kaunting lakas sa mga pulso ko.

Matapos maaresto, mausig, at mapahirapan ng Partido Komunista, malinaw kong nakita ang malupit, masama, at lumalaban sa Langit na kalikasan nito. Malinaw ko ring nakita na si Satanas iyon, na lumalaban sa Diyos at pumipinsala sa mga tao. Kasabay nito, nakita ko na makapangyarihan at matalino ang Diyos, at naramdaman ko ang proteksyon at malasakit ng Diyos sa akin. Ang mga salita ng Diyos ang umakay sa akin, paunti-unti, para magtagumpay ako laban kay Satanas, at manindigan. Salamat sa Diyos!


45. Paglisan sa Ospital ng mga Baliw

Ni Xiaocao, Tsina

Noong Enero 2012 ay tinanggap ko ang ebanghelyo ng Makapangyarihang Diyos sa mga huling araw. Matapos manalig, ang iniinda kong malubhang lumbar muscle strain at naninigas na balikat dahil sa labis na pagtatrabaho sa negosyo ko ay himalang bumuti. Tuwang-tuwa ang asawa at anak ko—dati, sobrang sakit ng mga braso ko na halos hindi ko maiangat ang mga ito, kahit ang pagsusuklay ng buhok o pagbibihis ay naging mahirap, at walang nagagawa ang gamot. Nang makitang bumuti ang lagay ko, talagang suportado nila ang pananampalataya ko. Pero makalipas ang ilang buwan, nakita ng asawa ko ang ilang kasinungalingan na ipinakalat ng Partido Komunista online upang dungisan, atakihin at kondenahin ang Ang Iglesia ng Makapangyarihang Diyos, at mula noon ay nagsimula siyang tutulan ang pananampalataya ko. Sabi niya, “Ang gobyerno ay kontra sa Diyos mong ito. Kapag naaresto ka dahil dito, maaaring maapektuhan nito ang karera ng ating anak. Dapat mo na itong isuko.” Isang beses, noong kauuwi ko lang mula sa pagbabahagi ng ebanghelyo, sinabi niya nang may bakas ng galit sa kanyang mukha, “Ipinatawag ako ng Brigada ng Pambansang Seguridad at tinanong kung isa kang mananampalataya, at kung oo, kailangan mong ibigay ang iyong mga libro tungkol sa Diyos. Sinabihan din nila akong kilalanin ang mga tao mula sa isang bungkos ng litrato. Tiyak na maaaresto ka kapag ipinagpatuloy mo ang paniniwala.” Sumagot ako, “Ang pananalig sa Diyos ang tamang landas sa buhay, at wala akong anumang ilegal na ginawa. Wala silang karapatan!” Sabi niya, “Napakawalang-muwang mo! Pinag-iinitan nga ng CCP kayong mga mananampalataya. Kung patuloy kang maniniwala, pwede ka nilang arestuhin at bugbugin, at makikita mo kung gaano sila kalupit. Hindi ka na pwede pang maniwala!” Sa pagtutol ng asawa ko sa pananalig ko, tiyak na mas magiging mahirap na tahakin ang landas na ito. Nagdasal ako sa Diyos sa aking puso at hiniling sa Kanyang gabayan ako sa tatahaking landas. Nagpasya rin ako na gaano man ako pigilan ng asawa ko, hindi ko kailanman isusuko ang aking pananampalataya.

Isang araw noong Disyembre 2012, inaresto ako at ikinulong dahil isinumbong ako ng isang masamang tao dahil sa pangangaral ng ebanghelyo. Noong araw na pinakawalan nila ako, binalaan ako ng isang pulis, “Pagkauwi mo, mas mabuting isuko mo na ang pananalig mo. Kung hindi, tiyak na sesentensyahan ka kapag nahuli ka!” Makalipas ang humigit-kumulang kalahating oras, dumating ang asawa ko para sunduin ako na mukha talagang masama ang loob, na hindi maipinta ang mukha. Dumeretso siya sa opisina ng mga pulis. Hindi ko alam kung anong pinag-uusapan nila roon. Nang makarating kami sa bahay, nakita ko ang aking kapatid na lalaki, kapatid na babae, at bayaw na nakatayo lahat sa bakuran. Isang panlalawigang lider ang kapatid kong lalaki, at nakita na niya ang lahat ng uri ng kasinungalingan ng Partido Komunista online na kinokondena at nilalapastangan ang Iglesia. Sinubukan niya akong himukin na isuko ang pananalig ko, at sinabing kung hindi ko ito isusuko ay madadamay ang anak ko, at madadamay rin siya at hahantong sa pagkawala ng kanyang posisyon bilang isang opisyal. Alam kong tiyak na naroon sila para subukan akong pilitin na isuko ang aking pananampalataya, kaya mabilisan akong nagdasal, hinihiling sa Diyos na protektahan ako mula sa mga panggugulong ito. Ngiting-ngiti na sinabi sa akin ng kapatid kong lalaki, “Dapat mong isuko na ang mga bagay-bagay na ito tungkol sa Diyos. Manatili ka sa bahay at magpakabait ka. Ang pag-aalaga nang mabuti sa pamilyang ito ang pinakamabuting magagawa mo. May magandang trabaho ang anak mo, at malalagay iyon sa alanganin kapag ipinagpatuloy mo ito. Habambuhay ka niyang kamumuhian.” Tapos sinigawan ako ng bayaw ko, na kumukumpas-kumpas, “Pananampalataya sa Diyos? Nasaan ang Diyos? Hindi ako naniniwala sa Kanya pero mayroon akong isang ganap na magandang buhay!” Tapos galit na sinabi ng asawa ko, “Hindi madali para sa anak natin na makakuha ng magandang trabaho, na mamukod-tangi. Paano kung mawalan siya ng trabaho dahil sa pananampalataya mo?” Lumapit ang kapatid kong babae at hinimok ako, “Dapat mo nang bitiwan ito. Napakabait sa iyo ng asawa mo at may magandang trabaho ang anak mo. Dapat sapat na iyon. Alagaan mo na lang nang mabuti ang pamilya mo.” Nang marinig ko ang lahat ng ito, naisip ko, “Nagsumikap kami nang husto ng asawa ko para kumita ng sapat na pera para sa edukasyon ng anak namin, at ngayon nakahanap na siya ng magandang kabuhayan, na hindi madaling gawin. Ginagamit ng CCP ang trabaho ng anak ko para takutin akong ipagkanulo ang Diyos, at kung talagang mawalan nga siya ng trabaho dahil dito, hindi ba’t buong buhay niya akong kamumuhian?” Pero kung isusuko ko ang pananampalataya ko, pagkakanulo iyon sa Diyos! Bilang isang mananampalataya ay may natutuhan akong kaunting katotohanan, at alam kong ang pagsamba sa Diyos bilang isang nilikha ay ganap na likas at may katwiran, at ang tamang landas na dapat tahakin. Pinagaling ng Diyos ang mga dinaramdam ko. Dahil tinamasa ko ang napakaraming pagpapalang ipinagkaloob ng Diyos, hindi ako pwedeng sobrang mawalan ng konsensya. Kaya, tahimik akong nagdasal sa Diyos sa aking puso, “Diyos ko, sinusubukan akong pwersahin ng pamilya ko na isuko ang pananampalataya ko, at ang sama ng loob ko. Pakiusap, bigyan Mo ako ng pananampalataya at lakas.” Tapos naalala ko ang mga salitang ito mula sa Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Nakita kong ang totoo, ang nasa likod ng pagkakampihan ng pamilya ko laban sa akin ay si Satanas na tinutukso at inaatake ako. Nalinlang na ng mga sabi-sabi at kasinungalingan ng Partido ang pamilya ko at ginagamit nila ang trabaho ng anak ko para takutin ako nang sa gayon ay ipagkanulo ko ang Diyos. Hindi ako maaaring mahulog sa panlilinlang ni Satanas, at kailangan kong tumayong saksi para sa Diyos. Anumang trabaho ang mayroon ang anak ko ay ganap na pinangasiwaan at isinaayos ng Diyos. Walang sinuman ang makakapagbago noon. Kaya sinabi ko, “Tama at wasto ang pagkakaroon ng pananampalataya, at ito ang tamang landas sa buhay. Wala akong nilalabag na anumang batas. Ang pag-aresto sa akin ng Partido Komunista at pagdamay sa inyo rito ay sariling kasamaan ng Partido. Hindi niyo ako dapat inaapi kasabay nito o hinahadlangan ang pananampalataya ko. Alam ninyong lahat na bago ako naniwala sa Diyos, napakalubha ng mga dinaramdam ko na ni hindi ko maalagaan ang sarili ko. Lubos akong gumaling matapos magkaroon ng pananampalataya, at ito ay dahil lahat sa biyaya ng Diyos. Kung pagtataksilan ko ang Diyos, may konsensya man lang ba ako? Hindi lamang ako nakabawi mula sa mga dinaramdam ko nang magkaroon ako ng pananampalataya, kundi naunawaan ko rin ang napakaraming katotohanan, napuspos ang puso ko at nakaranas ako ng sobrang kagalakan. Lahat ng ito ay kamangha-manghang bagay. Pero hindi ninyo nauunawaan, at pumapanig kayo sa Partido Komunista, kumokontra sa aking pananampalataya. Nalilito lang kayo, at hindi ninyo alam ang tama sa mali! Gaano man kayo katutol, ako ay hindi susuko sa aking landas ng pananampalataya.” Inis na inis na dinuro ako ng asawa ko, sinasabing “Wala ka nang pag-asa!” Tapos nagpalitan sila ng tingin ng kapatid ko at magkasamang pumunta sa likod-bahay. Naguluhan ako. Ano kaya ang patagong pinag-uusapan nila? Hindi nagtagal, bumalik ang kapatid kong lalaki at tiningnan ang kapatid kong babae, tapos may palihim na ngiti na sinabing, “Tara, hanap tayo ng makakain!” Lumapit sa akin ang kapatid kong babae at ang manugang niya at tig-isa sa gilid na hinila nila ako sa kamay palapit sa sasakyan. Pakiramdam ko, may kung anong mali. Inalis ko ang mga kamay nila at sinabi kong ayokong sumama, pero itinulak lang nila ako papasok ng sasakyan. Huminto ang sasakyan makalipas ang mga kalahating oras ng pagmamaneho, at sa gulat ko, nakita kong nasa isang mental hospital kami. Bumaba ng sasakyan ang kapatid ko at ang asawa ko. Gusto kong tumakbo, pero nakulong ako sa loob. Nakita kong naglalakad sila patungo sa opisina ng ospital at nagalit at nasuklam ako. Hindi ako makapaniwalang dinala nila ako sa lugar na tulad nito. Napakawalang-puso nila. Mga mahal sa buhay kuno! Ginunita ko kung paanong, noong tinagpo ako ng asawa ko sa himpilan ng mga pulis, saglit na mag-isa siyang nakipag-usap sa pulis, at kung paanong nagpapalitan ng makakahulugang tingin ang pamilya ko noong sinabi nilang lalabas kami para kumain. Napagtanto kong malamang na isa itong plano na binuo ng mga pulis. Ginagawa nila ito para ipagkanulo ko ang Diyos. Sobrang sama ng loob ko, na nangingilid ang mga luha ko. Nanggagalaiti kong sinabi sa kapatid kong babae, “Dinala niyo ako rito para pahirapan ako, dahil lang naniniwala ako sa Diyos. Kayo ang mga baliw! Ang ginagawa ninyo ay lumalabag sa Langit at katwiran. Kakarmahin din kayo!” Nang sandaling iyon, dalawang attendant ang lumabas ng ospital, dala-dala ang mga pangpigil na ilalagay sa akin. Nakatayo lang doon ang asawa ko at kapatid kong lalaki, nakatingin sa akin at tikom ang bibig. Namimighati ako at puno ng kawalan ng pag-asa. Ni sa hinagap ay hindi ko kailanman naisip na para lang protektahan ang mga sarili nilang interes, para iwasang madamay, ang kapatid kong lalaki at ang asawa ko ay makikinig talaga sa mga kasinungalingan ng Partido Komunista at ilalagay ako sa isang mental hospital kung saan pahihirapan ako. Ni walang pakialam kung mabuhay man ako o mamatay, gayong ganap namang maayos ang kalagayan ko. Hindi sila anumang uri ng mahal sa buhay—sila ay mga demonyo! Nang maisip ko iyon, hindi ko na napigilan ang mga luha ko. Ni ayaw ko silang tingnan. Napopoot kong sinabi sa mga attendant, “Walang mali sa akin! Nilinlang nila ako sa pagsama rito at ginagamot na parang isang baliw na pasyente dahil lang naniniwala ako sa Diyos. Ni hindi niyo man lang tiningnan ito. Bakit niyo ako pinipigilan?” Pero ganap nila akong hindi pinansin. Ipinasok nila ako bilang isang pasyenteng lubhang nasiraan ng bait at ikinulong ako sa Ward 1.

Lahat ng pasilyo, pinto, at bintana sa Ward 1 ay may bakal na rehas na nakakabit sa ibabaw ng mga ito. Nasa 40 o 50 talampakang parisukat ang kwarto ko at walang kalaman-laman ito. May isang higaan na pang-isahan lang na may maruming kumot na may mga bakas ng ihi. May mapanghi ring amoy. May isang unisex na palikuran sa pasilyo na palaging nakakandado. Kailangan kong maghanap ng attendant sa tuwing gusto kong gumamit ng palikuran, at kapag sila ay abala, hindi nila bubuksan ang pinto. Kailangan ko lang pigilin ito. Palaging puno ng taghoy ng mga baliw na pasyente ang ospital. Minsan, sila ay kakanta o iiyak, o magsisimulang sumigaw, “Palabasin niyo ako! Palabasin niyo ako!” Walang tigil din nilang hahampasin ang mga rehas. Para bang puno ng tumataghoy na multo at umaalulong na lobo ang buong lugar. Nanginginig ako sa takot dahil dito, “Anong klaseng lugar ito para sa mga tao? Sa sandaling pinalaya ako ng mga pulis, dinala ako ng sarili kong pamilya para pahirapan sa ospital ng mga baliw. Lalo lang itong lumala. Paano ako mabubuhay nang ganito? Kung hindi dahil sa pang-uusig ng CCP, hindi ako itatrato nang ganito ng pamilya ko.” Mas sumasama ang loob ko kapag lalo ko itong iniisip, at nagsimula akong umiyak nang may paghihinagpis. Habang umiiyak ako, naalala ko tayong mga kapatid sa mga pagtitipon, umaawit ng mga himno at pinupuri ang Diyos. Gustong-gusto kong basahin ang mga salita ng Diyos at gawin ang aking tungkulin kasama ng mga kapatid, pero hindi ako makaalis, at hindi ko alam kung gaano ako katagal na mananatili rito. Kailan matatapos ang paghihirap ko? Nagdasal ako sa Diyos, “O Diyos, nakakulong ako kasama ang mga baliw na pasyente. Napakamiserable ko. Diyos ko, hindi ko alam kung paano malalampasan ito. Pakiusap, gabayan Mo ako.” Matapos kong magdasal, naalala ko ang isang sipi ng mga salita ng Diyos: “Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng paghihirap na ito ginagawa ng Diyos ang isang yugto ng Kanyang gawain, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Naunawaan ko na sa Tsina, ang mga mananampalataya ay dapat sumailalim sa maraming pang-uusig ng CCP, dahil mortal na kaaway ng Diyos ang Partido, at hindi nito hahayaang magkaroon ng pananampalataya ang mga tao at sundan ang Diyos. Hibang na inaaresto at inuusig ng Partido ang mga mananampalataya, at nagpapakalat ng lahat ng uri ng tsismis at kasinungalingan, at kinokondena ang Ang Iglesia ng Makapangyarihang Diyos, para linlangin yaong mga hindi alam ang katotohanan. Idinadamay nito ang mga miyembro ng pamilya ng mga mananampalataya, sinisira ang kanilang mga trabaho at mga inaasam na karera, pumupukaw ng galit sa mga mananampalataya sa kanilang pamilya, at ginagamit ang pamilya nila para pilitin ang mga mananampalataya na ipagkanulo ang Diyos. Napakasama ng Partido! Kahit na nagdulot ng matinding pasakit sa akin ang pagdanas ng ganitong uri ng pang-uusig mula sa Partido, nagbigay-daan ito upang matukoy ko ang masamang diwa ng Partido Komunista, at pagsubok din ito ng Diyos sa pananalig ko. Kailangan kong kong sumandal sa Diyos at tumayong saksi sa Diyos. Nang maisip ito, nagdasal ako sa Diyos, hinihiling sa Kanya na manatili sa tabi ko at protektahan ako mula sa panggugulo ni Satanas at ng masasamang espiritu. Habang lalo akong inaapi ng malaking pulang dragon, lalong lumalaki ang pananalig ko sa Diyos.

Nang sumunod na araw, nagdala ng gamot ang attendant para inumin ko. Nanggagalaiti kong sinabi sa kanya, “Walang mali sa akin. Normal na normal ako, at hindi ko iinumin ito!” Iginiit ko na hindi ko ito iinumin. Sa ikatlong araw, isang taong lubhang nasiraan ng bait ang na-admit, at inilipat ako sa Ward 3 dahil walang reserbang higaan sa Ward 1. Hindi masyadong kontrolado ang ward na iyon—pwede akong lumabas ng kwarto para sa mga aktibidad. Nakita kong ang pantalon ng ilang pasyente ay punit na punit na nakikita na ang kanilang pigi, nanggigitata ang kanilang mga mukha at leeg, at ang kanilang buhok ay para nang pugad ng ibon. Ang iba ay sobrang nanlilimahid na sa dumi ang damit na mukha itong nagmamantika—talagang kasuka-suka ito. May dalawa akong cellmate sa ward na iyon. Ang isa ay malamlam ang mata at walang ekspresyon at minsan ay basta na lang bumubulong sa kanyang sarili. Ang isa pa ay walang-tigil na pabalik-balik na maglalakad sa pasilyo tuwing umaga, na naninigarilyo. Talagang natatakot ako sa kanila. Natatakot ako na baka sa isa sa kanilang mga sumpong ay saktan nila ako o sabunutan kapag hindi ako nakatingin, o sakalin nila ako hanggang mamatay habang natutulog ako, kaya kailanman ay hindi ako nakatulog nang mahimbing sa gabi. Tuwi-tuwina, paulit-ulit akong tahimik na nagdarasal sa Diyos, hinihiling sa Kanyang protektahan ako. Iyon lang ang tanging paraan para sapat na kumalma ako upang makatulog nang kaunti. Isang attendant ang araw-araw pumupunta at isa-isa kaming binibigyan ng aming gamot. Binabantayan niya kami, kaya kailangan ko itong inumin. Minsan, kapag hindi siya nakatingin ay itinatapon ko ito. Nakita ito ng isa pang pasyente at sinabi sa akin, “Hindi mo pwedeng gawin iyan. Isang beses na akong nahuli ng attendant na itinatapon ang gamot. Dalawang beses niya akong sinampal, tapos ay kumuha ng plastik na tubo at ipinasok iyon sa ilong ko, at pinwersa ang gamot sa pamamagitan noon. Napakasakit nun.” Hindi ko alam kung isinumbong ako ng babaeng iyon sa attendant tungkol sa pagtatapon ko ng gamot ko, pero mas binantayan ng mga kawani ng ospital ang pag-inom ng gamot ng mga pasyente pagkatapos nun. Tumatayo ang mga attendant araw-araw sa isang parisukat na mesa na dalawang pulgada ang taas para bantayan kami, ipinabubuka ang aming bibig at gumagamit ng flashlight para suriin kung nilunok namin ang gamot. Wala akong magawa kundi ang inumin ang mga gamot.

Makalipas ang ilang araw, dumating ang direktor ng ospital para siyasatin ang mga kwarto, at walang anu-anong tinanong ako, “Ang malaking sakuna ba ay mangyayari sa ika-21?” Naisip kong talagang hindi pangkaraniwan ito, at sinabing, “Tanging ang Diyos lang ang makapagsasabi kung kailan darating ang sakuna.” Ang sagot niya ay, “Mukhang talagang hindi maayos ang kalagayan mo. Kailangan nating taasan ang iyong dosage.” Pagkatapos nun, kailangan ko nang uminom ng dalawang gamot sa halip na isa. Galit na galit ako. Hindi naman talaga alam ng direktor kung may mali sa akin, basta lang niya dinoble ang dosage ko. Wala siyang malasakit sa buhay ng tao. Ang ospital ay isang lugar dapat para gamutin ang mga karamdaman, pero naging lugar ito kung saan maaaring usigin ng Partido Komunista ang mga Kristiyano. Sadya nila akong pinipinsala dahil lang sa pananampalataya ko. Lubos kong kinamumuhian ang Partido.

Sampung araw pagkatapos kong inumin ang gamot, nag-umpisa akong talagang manghina, at kahit paglalakad ay mahirap. Naisip ko kung paanong ilang araw ko pa lang iniinom ang gamot at ganito na ang lagay ko. Nag-alala ako na kung ipagpapatuloy kong inumin ito, magkakasakit ako kahit na wala naman talaga akong sakit. At sa pakikisalamuha sa mga baliw na pasyenteng iyon araw-araw, miserable at nalulumbay, pakiramdam ko ay malapit na akong masiraan ng bait mula sa pagpapahirap. Palagi akong nagdarasal sa Diyos habang nasa kapaligirang iyon, hinihiling na gabayan Niya ako at bigyan ako ng pananalig. Naalala ko, isang beses matapos kong magdasal, naisip ko ang Panginoong Jesus na pinalabas si Lazaro mula sa kanyang libingan. Apat na araw na siyang patay, at ang kanyang katawan ay masangsang na ang amoy, pero binuhay siyang muli ng Diyos gamit ang ilang salita. Makapangyarihan ang Diyos. Pinangangasiwaan Niya ang kapalaran ng sangkatauhan. Hindi ba’t ang buhay ko ay nasa mga kamay rin ng Diyos? Naisip ko ang isang bagay na sinabi ng Diyos: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Kung mabaliw man ako dahil sa mga gamot na iyon o kung kailan ako makakalabas ay nasa mga kamay lahat ng Diyos. Kailangan kong malagpasan ito gamit ang pananampalataya ko at sa pamamagitan ng pagsandal sa Diyos. Ang isiping ito ay binigyan ako ng pananalig at hindi na ako masyadong natakot.

Isang gabi makalipas ang dalawang linggo, naisip kong tawagan ang pamilya ko para tingnan kung makakalabas ako nang mas maaga. Kinabukasan ng umaga, nagmaneho papunta sa ospital ang asawa ko. Sinabi ko sa kanya na hindi ito isang lugar na akma para sa mga tao, na ang pananatili roon nang matagal ay makakasira ng bait ng isang matinong tao, at dapat niya akong ilabas doon. Tinawagan niya ang kapatid ko para pag-usapan ito, at naririnig ko ang sinasabi ng kapatid ko sa telepono, “Dapat niyang isuko ang pananalig niya! Papirmahin mo muna siya ng isang garantiya na isusuko na niya ang kanyang pananampalataya, at pagkatapos makakalabas na siya. Mamatay na lang siya riyan kung pananatilihin niya ang kanyang pananampalataya.” Hindi ko kailanman naisip na magsasabi ng ganoon ang kapatid ko. Talagang nakakakilabot. Anong klaseng kapamilya ito? Isa lamang itong diyablo! Nang makitang walang intensyon ang asawa ko na ilabas ako roon, naisip ko, “Kung iiwan niya lang ako rito at pababayaan ako, hindi kailanman makakalaya, paano ko isasagawa ang pananampalataya ko?” Kaya nagkunwari akong sumasang-ayon. Pagkatapos niya akong iuwi sa bahay, palagi niya akong sinusundan kahit saan araw-araw. Hindi niya ako pinapayagang dumalo sa mga pagtitipon o magbasa ng mga salita ng Diyos. Minsan, habang nagpapahinga ako sa hapon, pupuntahan niya pa ako para tingnan kung nagbabasa ako ng mga salita ng Diyos. Ang nagagawa ko lang ay lihim na magbasa ng mga salita ng Diyos gamit ang MP5 player ko kapag hindi niya napapansin. Tapos isang umaga, nahuli niya ako noong china-charge ko ito. Kinuha niya ito at galit na galit na sinigawan ako, “Paano mo nagagawang maniwala pa rin? Kapag nahuli ka at nakulong, at nawalan ng trabaho ang anak natin dahil sa iyo, paano mo siya mahaharap? Bawal ka nang sumunod sa Diyos!” Habang sinasabi niya ito, malakas niya akong itinulak at may kalabog na tumama ang ulo ko sa gilid ng kama. Naisip ko: Naniniwala lang ako sa Diyos. Wala akong ginagawang mali, pero ganito niya ako tinatrato. Hindi lang niya ako ipinasok sa institusyon, kundi pinagbubuhatan na rin niya ako ng kamay ngayon, at hindi ako pinapayagang basahin ang mga salita ng Diyos. Pasama nang pasama ang pakiramdam ko kaya nagdasal ako sa Diyos, “O Diyos! Masyado akong pinupuwersa ng asawa ko, at mahina ako. Hindi ko alam kung paano mananatili sa landas na ito. Pakiusap, gabayan Mo ako!” Matapos kong magdasal, naisip ko ang mga salita ng Diyos: “Sa ngayon, karamihan sa mga tao ay walang gayong kaalaman. Naniniwala sila na ang pagdurusa ay walang halaga, tinatalikuran sila ng mundo, puro problema ang buhay nila sa tahanan, hindi sila minamahal ng Diyos, at ang kanilang hinaharap ay malabo. Ang pagdurusa ng ilang tao ay umaabot sa isang sukdulan, at ang kanilang mga iniisip ay nagiging tungkol sa kamatayan. Hindi ito tunay na pagmamahal sa Diyos; ang gayong mga tao ay mga duwag, wala silang pagtitiyaga, sila ay mahihina at walang lakas! Nasasabik ang Diyos na mahalin Siya ng tao, ngunit kapag lalo Siyang minamahal ng tao, lalong tumitindi ang pagdurusa ng tao, at kapag lalo Siyang minamahal ng tao, lalong tumitindi ang mga pagsubok ng tao. … Kaya, sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Sa pamamagitan ng pagninilay sa mga salita ng Diyos, naging malinaw sa akin na kahit na nagdudulot ng pagdurusa sa akin ang pamumuwersa at pagtitiis na hinaharap ko, kung wala ang pagbubunyag ng mga sitwasyong ito ay hindi ko makikita ang tunay kong tayog, ni hindi ako magkakaroon ng tunay na pananalig. May halaga ang pagdanas sa mga paghihirap na ito. Ngunit hindi ko naunawaan ang kalooban ng Diyos, at dahil hindi ko matiis ang pagdurusa ay naging negatibo at mahina ako. Nakita ko kung gaano ako kaduwag. Ang paghahayag ng mga katunayan ay hinayaan din akong makita ang ilang bagay nang malinaw. Ang pilitin akong talikuran ang pananalig ko sa Diyos, walang pakialam ang asawa ko kung mabuhay man ako o mamatay, personal akong dinala sa institusyon ng mga baliw, at ngayon sinasaktan pa ako—talagang nakita ko na isa siyang nasusuklam sa Diyos, at laban sa Diyos na demonyo. Naalala ko ang sinabi ng Diyos: “Hindi magkatugma ang mga mananampalataya at ang mga di-mananampalataya; bagkus ay magkasalungat sila sa isa’t isa” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Kami ng asawa ko ay dalawang magkaibang uri ng tao sa dalawang magkaibang landas. Patuloy kong susundan ang Diyos gaano man ako pagmalupitan ng asawa ko. Hindi na niya ako mapipigilan. Kaya sinabi ko sa kanya, “Magdiborsyo na tayo. Ikaw ay nasa makamundong landas, naghahabol ng pera, at ako ay nasa landas ng pananampalataya. Nasa magkaibang landas tayo at wala tayong anumang pagkakapareho. Natatakot ka para sa ating anak, kaya dapat tayong magdiborsyo. Tapos hindi na makakaapekto sa inyong dalawa ang pananampalataya ko. Hindi ko kailangan ang anuman sa mga ari-arian natin. Isang silid lang ang kailangan ko, isang tirahan. Basta’t masusundan ko ang Diyos, magiging ayos ako.” Sabi niya, “Alam kong isa kang mabuting babae. Ayoko ng diborsyo.” Sabi ko sa kanya, “Kung ayaw mo ng diborsyo, ibigay mo sa akin ang kalayaan ko. Isa akong mananampalataya, at hindi mo ako maaaring hadlangan.” Sabi niya, “Pwede mong makuha ang iyong kalayaan, pero kailangan mo munang pumirma ng isang kasunduan sa akin na titigil ka sa paniniwala sa Makapangyarihang Diyos!” Sinabi kong, “Kailangan kong panatilihin ang pananampalataya ko—hindi ko pwedeng pirmahan ang kasunduang iyan.” Wala siyang nasabi. Pagkatapos nun, nang makitang hindi niya ako mapipigilan sa paniniwala, hindi na niya ako masyadong pinigilan sa pagsasagawa ng pananampalataya ko. Nagawa kong mamuhay ng isang buhay ng iglesia at normal na gawin ang tungkulin ko.

Lumipas ang ilang panahon. Tapos, isang gabi, pinuntahan ko ang isang sister na nakatira sa malapit para pag-usapan ang pagdidilig ng mga bagong miyembro. Dumating ang anak ko pagkaupong-pagkaupo namin at galit na galit na sinabi sa sister, “Ikaw ang nagpasampalataya sa mama ko!” Tapos ay tinangka niyang suntukin ito. Nagmamadali ko siyang niyakap para pigilan siya. Sasabog sa galit na kinaladkad niya ako pabalik ng bahay at nanggagalaiting sinabing, “Kailangan mo nang isuko ito. Tingnan mo kung anong sinasabi nila tungkol sa Iglesia mo online!” Tapos ay inulit niya ang ilan sa mapanirang kasinungalingan ng Partido Komunista na sinisiraan ang Ang Iglesia ng Makapangyarihang Diyos. Pagkatapos nun, sumigaw siya, “Papa, tawagan mo ang mental hospital at ibalik natin siya roon!” Pakiramdam ko ay parang sasabog ang ulo ko nang marinig kong sabihin niya iyon. Hindi ko kailanman naisip na ipapadala ng anak ko ang sarili niyang ina sa mental hospital, alang-alang lang sa kanyang trabaho. Ang lupit nito! Naririnig kong tinatawagan ng asawa ko ang institusyon, at sa telepono ay narinig kong sinabi nilang puno na sila. Ibinaba ng asawa ko ang telepono at sinabing, “Tawagan natin ang mga pulis at hayaan na sila na lang ang kumuha sa kanya.” Sumagot ang anak ko, “Hindi siya pwedeng makulong doon. Kung ikulong na lang kaya natin siya doon sa madilim na silid kung saan dati nating pinaparami ang mga kuneho?” Tapos pilit nila akong dinala sa silid na iyon, ikinandado ang bakal na tarangkahan at umalis. Ang makitang nalinlang ng Partido ang anak at asawa ko na maging napakalupit sa akin ay talagang nakapanginginig, at lalo kong kinasusuklaman ang Partido Komunista mula sa kaibuturan ng aking puso. Naisip ko ang mga salita ng Diyos: “Sa loob ng libu-libong taon, ito ang naging lupain ng karumihan. Hindi matitiis ang karumihan nito, napakalungkot dito, naglipana ang mga multo sa buong paligid, nanlalansi at nanlilinlang, nagpaparatang nang walang batayan, walang-awa at malupit, niyuyurakan ang bayang ito ng mga multo at iniiwan itong nagkalat ang mga patay na katawan; ang amoy ng pagkabulok ay bumabalot sa lupain at kumakalat sa hangin, at ito ay mahigpit na binabantayan. Sino ang makakakita sa mundo sa kabila ng himpapawid? Mahigpit na ginagapos ng demonyo ang buong katawan ng tao, tinatakpan nito ang pareho niyang mga mata, at siniselyuhan nang mahigpit ang kanyang mga labi. Nagwala na ang hari ng mga diyablo sa loob ng ilang libong taon, magpahanggang sa ngayon, kung kailan patuloy pa rin nitong mahigpit na binabantayan ang bayan ng mga multo, na para bang ito ay di-mapapasok na palasyo ng mga demonyo…. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Inaaresto at inuusig ng Partido ang mga Kristiyano, pinapakalat ang lahat ng uri ng tsismis at paninira tungkol sa Ang Iglesia ng Makapangyarihang Diyos at idinadamay ang mga miyembro ng kanilang pamilya. Kaya ang pamilya ko ay nailigaw ng Partido at nakiayon sa pamimigil nito sa pananalig ko, personal pa akong dinala sa isang mental hospital kung saan pinahirapan ako, at ngayon ikinukulong naman nila ako. Nauwi sa ganito ang isang lubos na masayang pamilya. Ang Partido ang tunay na pasimuno at kinamumuhian ko ang diyablong ito mula sa kaibuturan ng aking puso. Hindi nagtagal, kumuha ng upuan ang anak ko, pumunta at naupo sa labas ng bakal na tarangkahan at sinabing, “Ma, dapat mo nang itigil ang paniniwala sa Diyos. Nagsikap ka nang husto noong nagnenegosyo ka at hindi madali ang pagpopondo sa edukasyon ko. Ngayon, nagtatrabaho na ako at may kaunti akong pera. Kung magbayad kaya ako para magbiyahe ka?” Noong sinabi niya ito, napagtanto ko na isa itong panlalansi mula kay Satanas, kaya sinabi ko sa kanya, “Bago ako maging isang mananampalataya, gusto ko lang kumita ng pera. Isa itong mahirap at nakakapagod na paraan para mabuhay. Ngayong nahanap ko na ang Diyos at naunawaan ang ilang katotohanan, mas malaya at masaya ang buhay ko. Hindi niyo ba ako pwedeng hayaan na dalawa? Pananatilihin ko ang pananampalataya ko kahit tanggihan mo ako bilang iyong ina at idiborsyo ako ng iyong ama. Hindi ako susuko sa landas na ito.” Hindi siya sumagot, sa halip ay umalis na lang. Talagang nagpapasalamat ako sa Diyos sa pagpapalakas ng pananampalataya ko, at talagang matatag at payapa ang pakiramdam ko. Sinimulan kong awitin ang himnong ito. “Makapangyarihang Diyos na tunay, Iyo ang puso ko. Makokontrol lang ng pagkakakulong ang aking katawan. Hindi nito mapipigil ang mga yapak ko sa pagsunod sa Iyo. Masakit na pagdurusa, isang baku-bakong daan, sa gabay ng Iyong mga salita, walang takot sa aking puso, kasama ang Iyong pagmamahal, busog ang aking puso” (Sundan ang Kordero at Kumanta ng mga Bagong Awitin, Isang Pasyang Walang Pagsisisi). Sa pagkanta sa himnong ito, nararamdaman kong nasa tabi ko ang Diyos. Kahit na nakaupo ako sa maliit at madilim na silid na iyon kung saan wala akong nakikitang kahit na ano sa paligid ko, hindi miserable ang pakiramdam ko. Kinabukasan ng umaga, hindi inaasahang binuksan ng anak ko ang tarangkahan at pinalabas ako, at sinabing, “Mama, hindi ka na namin pakikialaman. Pwede mo nang gawin kung anong gusto mo.” Noong sinabi niya iyon, alam kong napahiya at natalo na si Satanas, at nagpasalamat ako sa Diyos.

Ang pagdaan sa pang-aaresto ng Partido Komunista at pagmamalupit ng pamilya ko ay tinulungan akong ganap na makita ang mala-demonyo at laban sa Diyos na diwa ng Partido. Inaaresto at inuusig nito ang mga mananampalataya at nagpapakalat ng lahat ng uri ng sabi-sabi at kasinungalingan para linlangin ang mga tao, na humahantong sa pagdanas ng mga mananampalataya ng pamumuwersa at paghadlang ng kanilang pamilya. Ito ang utak sa pagsira sa pamilya ng mga Kristiyano. Para sa sarili nilang mga interes, nakiayon sa Partido ang asawa at anak ko, pinipigil ang pananampalataya ko, at personal pa akong ipinadala sa institusyon nang walang pakialam kung mabuhay man ako o mamatay. Ganap kong nakita na ang kanilang diwa ay diwa ng paglaban sa Diyos, at hindi ko na hahayaang pigilan nila ulit ako. Ipinakita sa akin ng karanasang ito na tanging Diyos lang ang nagmamahal sa atin, at tanging Diyos lang ang makapagliligtas sa atin. Noong sobrang miserable ako at walang magawa, ginamit ng Diyos ang Kanyang mga salita para liwanagan ako, para paginhawahin ako at palakasin ang loob ko, at gabayan ako sa mahihirap na araw na iyon. Ngayon, personal ko nang naranasan na ang pagmamahal lang ng Diyos ang totoo. Handa akong sundan ang Diyos at gawin nang maayos ang aking tungkulin, at hindi ko ito pagsisisihan kailanman.


46. Ang Pagpapatotoo sa Diyos ay Tunay na Paggawa ng Tungkulin

Ni Judy, Timog Korea

Kamakailan, napanood ko ang ilang video ng mga patotoong batay sa karanasan ng mga baguhan, at naantig talaga ako. Kahit na dalawa o tatlong taon pa lang silang nananalig, nakakapagbahagi na sila ng kanilang mga patotoong batay sa karanasan. Hiyang-hiya talaga ako, at nagsimula akong magnilay kung bakit kahit na maraming taon na akong nananalig, hindi pa rin ako makapagpatotoo sa Diyos. Isang araw, nakita ko ang isang sipi ng mga salita ng Diyos: “Ang naranasan at nakita ninyo ay higit pa sa mga santo at propeta mula sa lahat ng kapanahunan, ngunit kaya ba ninyong magbigay ng patotoo na higit pa sa mga salita ng mga dating santo at propetang ito? Ang ipinagkaloob Ko sa inyo ngayon ay higit pa kay Moises at higit pa kay David, kung kaya’t hinihiling Ko na ang inyong patotoo ay malampasan ang kay Moises at ang inyong mga salita ay maging higit pa kay David. Sandaang beses ang Aking ibinibigay sa inyo—kaya’t hinihiling Ko rin sa inyo na katumbas noon ang ibalik sa Akin. Dapat ninyong malaman na Ako ang nagkakaloob ng buhay sa sangkatauhan, at kayo ang tumatanggap ng buhay mula sa Akin at dapat magpatotoo sa Akin. Ito ang inyong tungkulin na Aking ipinapadala sa inyo at nararapat ninyong gawin para sa Akin. Ipinagkaloob Ko na sa inyo ang lahat ng Aking kaluwalhatian, ipinagkaloob Ko sa inyo ang buhay na hindi kailanman natanggap ng hinirang na bayan, ang mga Israelita. Kung tutuusin, dapat kayong magpatotoo sa Akin at italaga ang inyong kabataan at ialay ang inyong buhay sa Akin. Ang sinumang pagkalooban Ko ng Aking kaluwalhatian ay dapat na magpatotoo sa Akin at mag-alay ng kanilang buhay para sa Akin. Matagal Ko na itong naitadhana. Mapalad kayo na ipinagkakaloob Ko ang Aking kaluwalhatian sa inyo, at ang inyong tungkulin ay magpatotoo sa Aking kaluwalhatian. Kung maniniwala kayo sa Akin upang magtamo lamang ng mga pagpapala, walang gaanong magiging kabuluhan ang Aking gawain, at hindi ninyo maisasakatuparan ang inyong tungkulin. … Ang natanggap ninyo ay hindi lamang ang Aking katotohanan, ang Aking daan, at ang Aking buhay, kundi isang pangitain at pahayag na higit pa kaysa kay Juan. Naunawaan ninyo ang higit na maraming misteryo, at nasaksihan na rin ang Aking tunay na mukha; higit pa ang natanggap ninyo sa Aking paghatol at higit pa ang nalalaman ninyo tungkol sa Aking matuwid na disposisyon. Kung kaya, kahit na ipinanganak kayo sa mga huling araw, ang inyong pang-unawa ay sa nauna at nakalipas, at naranasan na rin ninyo ang mga bagay sa kasalukuyan, at ang lahat ng ito ay personal Kong ginawa. Hindi labis ang hinihingi Ko sa inyo, sapagkat napakarami Ko nang naibigay sa inyo, at marami na ang nakita ninyo sa Akin. Samakatuwid, hinihiling Ko sa inyong magpatotoo para sa Akin sa mga banal ng mga nagdaang kapanahunan, at ito lamang ang nais ng Aking puso” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Matapos mabasa ang salita ng Diyos, labis akong natuwa, pero nakonsensya rin talaga ako. Natuwa ako dahil masuwerte ako na maranasan ang gawain ng Diyos at matamasa ang pagtutustos ng mga salita ng Diyos, pero nakonsensya ako dahil kahit na maraming taon na akong nananalig sa Diyos at labis ko nang natamasa ang biyaya ng Diyos, wala akong patotoo sa Diyos. Naisip ko kung paanong sa mga huling araw, malayang ibinigay ng Diyos sa atin ang maraming katotohanan, ibinubunyag at hinahatulan ang ating katiwalian, pinaaalalahanan tayo, hinihikayat tayo, pinalalakas ang loob natin, at pinagiginhawa tayo, pero dahil hindi natin hinahanap ang katotohanan, at mahina ang kakayahan nating makaintindi, ang Diyos ay detalyadong nagbabahagi sa atin tungkol sa lahat ng aspeto ng katotohanan, nagbibigay sa atin ng mga halimbawa at analohiya, at ipinapaliwanag ito sa atin nang masinsinan para matiyak na mauunawaan natin ito. Labis nang nagsikap at nagbayad ng halaga ang Diyos para sa atin, at ginagawa Niya ito dahil gusto Niyang maunawaan natin ang katotohanan at makilala natin Siya, maalis natin sa ating sarili ang ating tiwaling disposisyon, at magbago at magsisi talaga tayo. Ito ang patotoong gusto ng Diyos. Tatlumpung taon na mula nang sinimulan Niya ang Kanyang gawain. Napakarami na Niyang ginawa at ipinahayag na katotohanan, at gusto Niyang makita ang ating patotoo. Kahit pa mababaw ito, tinatanggap Niya ito kung totoo ito. Umaasa ang Diyos na maibabahagi natin ang mga pakinabang at kaalaman na naranasan natin sa Kanyang gawain at makapagsusulat tayo ng mga artikulo ng patotoo dahil ito ang bunga ng gawain ng Diyos at ang sagisag ng Kanyang pagsisikap. Tapos, naisip ko ang sarili ko. Kahit na napakarami nang ibinigay ng Diyos sa akin, hindi ko sinubukang isipin kung aling mga aspeto ng katotohanan ang nauunawaan ko at kung aling katotohanang realidad ang napasok ko na, dahil sa doktrinal ko lang nauunawaan ang karamihan sa salita ng Diyos, pero hindi ko ito seryosong pinagnilayan, isinagawa, o naranasan. Kaya, pagdating sa pagpapatotoo sa Diyos at pagsusulat ng mga artikulo ng patotoo, natakot ako at nahiya, at napakaliit lang ng ginawa ko para dito. Ang maisip na kahit maraming taon na akong nananalig, ay hindi pa rin ako makapagsulat ng tungkol sa karanasan ko, at na wala akong patotoo, ay nagpabalisa sa akin nang husto.

Minsan, tinanong ako ng isang sister kung gusto kong isagawa ang pagsusulat ng mga patotoong batay sa karanasan. Sumang-ayon ako noong panahong iyon, pero nagsulat lang ako nang kaunti at pagkatapos ay isinantabi ito. Kahit na hindi ako namahala ng maraming gawain, pakiramdam ko palagi ay napakaabala ko at wala akong oras na magsulat. Kaya, bawat araw ay ipinagpapaliban ko ang pagsusulat ng mga artikulo. Kalaunan, gumawa ako ng iskedyul ng pagsusulat, pero kapag dumarating ang oras, abala pa rin ako sa ibang mga bagay sa tungkulin ko, kaya hindi ko mapakalma ang sarili ko para magsulat. Nagkaroon ako ng iba’t ibang dahilan at palusot. Minsan, sinasabi ko na mababa lang ang pinag-aralan ko, o na hindi mahusay ang kakayahan ko, kaya hindi ako magaling magsulat. Sa ibang pagkakataon, sinasabi kong abala ako at walang panahon, kaya saka ko na ito gagawin. Minsan, ang tingin ko pa nga ay hindi naman masyadong mahalaga ang pagsusulat ng mga artikulo, at ang pinakamahalaga ay ang pag-aasikaso ng pang-araw-araw na gawain ko, dahil kapag ipinagpaliban ko ito, tatabasan ako at iwawasto, o, tatanggalin ako kung malala ito. Wala namang pumuna sa akin sa hindi ko pagsusulat ng mga patotoong batay sa karanasan. Nang isipin ko ito nang ganito, lalo kong hindi sineryoso ang pagsusulat ng mga artikulo, at hindi ko ito itinuring na isang mahalagang bahagi ng tungkulin ko. Sa ganitong paraan, nakulong ako sa kalagayang ito na pagiging mapagmatigas at suwail, at naging napakapasibo sa usapin ng pagsusulat ng mga patotoong batay sa karanasan.

Isang araw, nabasa ko ang isang sipi ng mga salita ng Diyos, at nagbago nang kaunti ang pananaw ko. Sabi ng mga salita ng Diyos: “Batid mo na ba talaga ngayon kung bakit ka naniniwala sa Akin? Alam mo na ba talaga ang layunin at kabuluhan ng Aking gawain? Batid mo na ba talaga ang iyong tungkulin? Batid mo na ba talaga ang Aking patotoo? Kung naniniwala ka lamang sa Akin, ngunit walang bakas ng Aking kaluwalhatian o patotoo sa iyo, matagal na kitang inalis kung gayon. Para sa mga nakakaalam ng lahat ng bagay, sila’y lalo pang mga tinik sa Aking mata, at sa Aking tahanan, mga hadlang lamang sila sa Aking daan, sila ay mga panirang damo na dapat ay ganap na matahip palayo sa Aking gawain, wala silang silbi, wala silang halaga, at matagal Ko na silang kinasusuklaman. Madalas bumabagsak ang Aking poot sa lahat ng walang patotoo, at hindi kailanman lumilihis sa kanila ang Aking pamalo. Matagal Ko na silang ibinigay sa mga kamay ng masama; at wala na sa kanila ang Aking mga pagpapala. Kapag dumating ang araw, ang kanilang pagkastigo ay magiging mas mabigat pa kaysa sa pagkastigo sa mga hangal na babae. Ngayon, ginagampanan Ko lang ang gawaing tungkulin Kong gampanan; pagbubungkus-bungkusin ko ang mga trigo, kasama ng mga panirang damo. Ito ang Aking gawain ngayon. Itatahip ang mga panirang damo sa panahon ng Aking pagtatahip, pagkatapos ang mga butil ng trigo ay iipunin sa kamalig, at ang mga panirang damo na natahip na ay itatapon sa apoy upang sunugin hanggang maging alabok. Ang Aking gawain ngayon ay igapos lang ang lahat ng tao sa mga bigkis, iyon ay, upang ganap na lupigin sila. Saka Ko sisimulan ang magtahip upang ibunyag ang katapusan ng lahat ng tao. Kung kaya’t dapat mo nang malaman kung paano mo Ako dapat bigyang-kaluguran ngayon, at kung paano mo dapat itakda sa tamang landas ang iyong pananampalataya sa Akin. Ang nais Ko ay ang iyong katapatan at pagkamasunurin ngayon, ang iyong pag-ibig at patotoo ngayon. Kahit na hindi mo pa alam sa sandaling ito kung ano ang patotoo o kung ano ang pag-ibig, dapat mong ibigay sa Akin ang iyong lahat-lahat, at ibigay sa Akin ang tanging kayamanan na mayroon ka: ang iyong katapatan at pagkamasunurin. Dapat mong malaman na ang patotoo ng Aking paggapi kay Satanas ay nasa katapatan at pagkamasunurin ng tao, gayundin ang patotoo sa Aking ganap na paglupig sa tao. Ang tungkulin ng iyong pananampalataya sa Akin ay ang magpatotoo sa Akin, maging tapat sa Akin lamang, at maging masunurin hanggang sa huli” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Malinaw na ipinahayag sa sipi na ang mga nananalig sa Diyos ay dapat magpatotoo sa Diyos at na ito ay tungkulin ng isang tao. Kapag hindi makapagpatotoo ang mga nananalig sa Diyos, kamumuhian sila ng Diyos. Nadama ko ang poot ng Diyos nang mabasa ko ang mga linyang ito ng salita ng Diyos: “Kung naniniwala ka lamang sa Akin, ngunit walang bakas ng Aking kaluwalhatian o patotoo sa iyo, matagal na kitang inalis kung gayon. Para sa mga nakakaalam ng lahat ng bagay, sila’y lalo pang mga tinik sa Aking mata, at sa Aking tahanan, mga hadlang lamang sila sa Aking daan, sila ay mga panirang damo na dapat ay ganap na matahip palayo sa Aking gawain,” at “Madalas bumabagsak ang Aking poot sa lahat ng walang patotoo, at hindi kailanman lumilihis sa kanila ang Aking pamalo. Matagal Ko na silang ibinigay sa mga kamay ng masama; at wala na sa kanila ang Aking mga pagpapala. Kapag dumating ang araw, ang kanilang pagkastigo ay magiging mas mabigat pa kaysa sa pagkastigo sa mga hangal na babae.” Matapos manalig sa Diyos sa loob ng maraming taon, matapos mabasa ang napakaraming salita ng Diyos, mapakinggan ang hindi mabilang na mga sermon at pagbabahagi, maranasan ang pagtatabas, pagwawasto, mga dagok, at kabiguan, at maranasan ang pagbibigay-liwanag, paggabay, at pagdidisiplina ng Banal na Espiritu, hindi pa rin ako makapagpatotoo sa Diyos. Mayroon akong kaunting karanasan at kaalaman, pero ayaw kong magsikap sa pagsusulat. Buong araw akong nag-aasikaso ng mga panlabas na bagay, pero hindi ako nagtuon sa paghahanap sa katotohanan para malutas ang mga tiwali kong disposisyon, at hindi ako naghangad na umunlad sa katotohanan. Mula sa karaniwan kong nararanasan, nagtamo ako ng kaunting kaalaman at liwanag, pero hindi ako nagnilay at nagtamo ng kalinawan para makapagtamo ako ng tunay na pagkaunawa, at paglipas ng panahon, nawala sa akin ang natamo ko, at nabaon ang kaliwanagan ng Banal na Espiritu. Ginunita ko noong isinasagawa ko ang pagdidilig ng mga baguhan noon. Ni hindi ako makapagbahagi nang maayos tungkol sa katotohanan ng pagpapatotoo sa gawain ng Diyos. Medyo mababaw ang mga bagay na ibinahagi ko, at hindi ko maunawaan ang mga pangunahing punto. Kalaunan, noong nangangaral ako ng ebanghelyo, hindi ko rin maunawaan ang mga pangunahing punto para masuri ang mga kuru-kurong panrelihiyon o mga kamalian ng mga anticristo nang malinaw o sa nakakakumbinsing paraan. Sa bawat aspeto ng katotohanan, bahagya lang ang nauunawaan ko, at hindi ako makapagbahagi nang malinaw. Sa mga pagtitipon, kapag nagbabahagi tungkol sa mga problema sa pagpasok sa buhay, madalas na nahihikayat ko lamang ang mga tao gamit ang mabababaw na kasabihan, o nagbibigay ako ng ilang walang kabuluhang teorya at mabababaw na pagkaunawa. Hindi ko malutas ang ugat ng mga problema, at hindi epektibo ang patotoo ko sa Diyos. Ang pagkaunawa ko sa anumang aspeto ng katotohanan ay mga titik at doktrina lamang, nang walang mga katotohanang realidad. Nakita ko na maraming taon na akong nananalig sa Diyos pero hindi ako makapagpatotoo sa Diyos. Medyo nagsikap lang ako at gumawa ng ilang gawain, pero hindi ko talaga tinanggap ang paghatol at pagkastigo ng mga salita ng Diyos, at hindi rin ako nagkaroon ng anumang patotoo sa pagkaunawa ko sa katotohanan at pagbabago ng aking disposisyon sa buhay. Naalala ko nang sinabi ng Diyos na ang ganitong mga tao ay “tinik sa Kanyang mata,” “mga hadlang,” at “mga panirang damo na dapat ay ganap na matahip.” Hindi humuhupa ang poot ng Diyos sa ganitong mga tao. Nang maisip ko ito ay naging miserable ako. Maraming taon na akong nananalig sa Diyos pero wala akong natutunan. Pakiramdam ko ay wala akong silbi, at isang malaking kahihiyan. Ang Diyos ay partikular na namumuhi sa ganitong mga tao, hindi Niya sila kinukunsinti, at galit na galit Siya sa kanila. Kahit na ginagawa ng ganitong mga tao ang mga tungkulin nila, dahil hindi nila hinahanap ang katotohanan, hindi sila makatatanggap ng gawain ng Banal na Espiritu, at sa huli, wala silang patotoo ng pagbabago ng disposisyon, at hindi maliligtas ng Diyos. Nang makita ko ang saloobin ng Diyos sa ganitong mga tao, lubos na napabulaanan ang aking mga kuru-kuro. Inisip ko noon na kung ginawa ko ang gawaing ipinagkatiwala sa akin ng iglesia, kung hindi ako gagawa ng masama, hindi gagawa ng malalaking pagkakamali sa tungkulin ko, at hindi gagawa ng matitinding paglabag, at hindi ako aalisin, ito ay tila ba ligtas na ako, at may pag-asa na akong maligtas. Nakita ko ngayon na hindi ito tugma sa mga hinihingi ng Diyos. Ito ay sarili ko lang na kuru-kuro at pangangarap nang gising. Ang pananalig sa Diyos ay hindi lamang pagtatrabaho nang husto sa tungkulin mo, pagsunod sa ilang patakaran, at hindi paggawa ng hayagang kasamaan. Kung maraming taon ka nang nananalig sa Diyos pero wala ka pa ring patotoo, papalayasin ka sa huli. Naisip ko ang mga salita ng Diyos: “Kung dumating ang isang araw na hindi mo mapatotohanan ang lahat ng nakita mo ngayon, nawalan ka na ng silbi bilang isang nilalang, at mawawalan na ng anumang kahulugan ang iyong buhay. Hindi ka magiging karapat-dapat na maging tao. Masasabi pa na hindi ka magiging tao! Napakalaki ng nagawa Kong gawain sa inyo, ngunit dahil wala kang natututuhan sa kasalukuyan, wala kang kamalayan sa anuman, at hindi ka epektibo sa iyong mga pagsusumikap, kapag panahon na para palawakin Ko ang Aking gawain, tititig ka lamang sa kawalan, walang imik at lubos na walang-silbi. Hindi ka ba nito gagawing makasalanan habampanahon? Pagdating ng panahong iyon, hindi mo ba madarama ang pinakamatinding pagsisisi?” (Ang Salita, Vol. I. Ang Pagpapakita at Gawain ng Diyos. Ano ang Pagkaunawa Mo sa Diyos?). Nahiya ako dahil sa mga salita ng Diyos, at kasabay nito ay lubos akong nabalisa. Pakiramdam ko ay hindi ako pwedeng magpatuloy nang ganoon, at kailangan kong isagawa ang pagsusulat ng mga artikulo upang magpatotoo sa Diyos.

Nang magsulat na talaga ako, mayroon pa ring ilang paghihirap at balakid. Noong una, hindi ko maiayos ang karanasan ko, at hindi ko alam kung saan magsisimula, saka may iba pang gawain na mas apurahan, kaya ibang mga bagay ang inasikaso ko. Pagkatapos noon, binigyan ko pa rin ng mga palusot ang sarili ko. Naisip ko na kaya ng iba na magsulat ng isang buong artikulo ng patotoo sa loob ng kalahating araw, pero hindi ko ito kaya kung walang tahimik na kapaligiran at sapat na oras, at na tila hindi sapat ang kakayahan ko upang magsulat ng mga artikulo, kaya tumigil ako ulit sa pagsusulat. Nagsimula akong mag-isip-isip tungkol dito pagkatapos niyon. Bakit ba napakapasibo ko pagdating sa pagsusulat ng mga artikulo ng patotoo? Bakit ako sumang-ayon na sumulat, pero hindi ako gumawa ng kahit na ano? Isang araw, nakita ko ang isang sipi ng mga salita ng Diyos at nagkaroon ako ng kaunting pagkaunawa sa sarili ko. Sabi ng Diyos: “Paano mo malalaman at makikilala ang isang satanikong disposisyon? Batay sa mga bagay na hilig gawin ni Satanas, pati na rin sa mga pamamaraan at panlilinlang na ginagamit nito sa paggawa ng mga bagay-bagay, makikita ng isang tao na hindi nito kailanman gusto ang mga positibong bagay, na kasamaan ang gusto nito, at na palagi nitong iniisip na may kakayahan ito at na nakokontrol nito ang lahat ng bagay. Ito ang mapagmataas na kalikasan ni Satanas. Iyon ang dahilan kung bakit walang-prinsipyong itinatatwa, nilalabanan, at sinasalungat ni Satanas ang Diyos. Si Satanas ang kinatawan at pinagmumulan ng lahat ng negatibong bagay at lahat ng masasamang bagay. Kung malinaw mo itong nakikita, mayroon kang pagkakilala sa mga satanikong disposisyon. Hindi isang simpleng bagay para sa mga tao na tanggapin ang katotohanan at isagawa ang katotohanan, dahil silang lahat ay may mga satanikong disposisyon, at lahat sila ay napipigilan at nagagapos ng kanilang mga satanikong disposisyon. Halimbawa, kinikilala ng ilang tao na mabuting maging isang matapat na tao, at naiinggit sila at nagseselos kapag nakikita nilang ang iba ay matapat, nagsasabi ng totoo, at nagsasalita nang simple at bukas ang puso, ngunit kung hihilingin mo sa kanila na sila mismo ay maging matatapat na tao, nahihirapan sila. Sadyang wala silang kakayahang magsalita ng mga tapat na salita at gumawa ng mga tapat na bagay. Hindi ba’t isa itong satanikong disposisyon? Nagsasabi sila ng mga bagay na masarap pakinggan, pero hindi naman nila isinasagawa ang mga ito. Ito ay pagkayamot sa katotohanan. Ang mga nayayamot sa katotohanan ay nahihirapang tanggapin ang katotohanan at wala silang paraan para makapasok sa mga katotohanang realidad. Ang pinakanakikitang kalagayan ng mga taong nayayamot sa katotohanan ay na hindi sila interesado sa katotohanan at sa mga positibong bagay, nasusuklam at namumuhi pa nga sila sa mga ito, at gustong-gusto nilang sumunod sa mga kalakaran. Hindi nila tinatanggap sa kanilang puso ang mga bagay na minamahal ng Diyos at ang mga hinihingi ng Diyos na gawin ng mga tao. Sa halip, wala silang pakialam at wala silang interes sa mga ito, at madalas pa ngang kinamumuhian ng ilang tao ang mga pamantayan at prinsipyong hinihingi ng Diyos sa mga tao. Ayaw nila sa mga positibong bagay, at palagi silang nakadarama sa puso nila ng paglaban, pagtutol, at labis na pagkasuklam sa mga ito. Ito ang pangunahing pagpapamalas ng pagkayamot sa katotohanan. Sa buhay-iglesia, ang pagbabasa ng salita ng Diyos, pagdarasal, pagbabahaginan sa katotohanan, pagganap sa mga tungkulin, at paglutas ng mga problema gamit ang katotohanan ay pawang mga positibong bagay. Kasiya-siya ang mga ito para sa Diyos, pero ang ilang tao ay nasusuklam sa mga positibong bagay na ito, walang pakialam sa mga ito, at walang interes sa mga ito. Ang pinakanakapopoot na bahagi ay na may mapangutya silang saloobin sa mga positibong tao, gaya ng matatapat na tao, mga naghahangad sa katotohanan, mga matapat na gumaganap ng kanilang mga tungkulin, at mga pumoprotekta sa gawain ng sambahayan ng Diyos. Palagi nilang sinusubukang batikusin at ibukod ang mga taong ito. Kung matuklasan nilang may mga pagkukulang o paghahayag ng katiwalian ang mga ito, sinusunggaban nila ito, gumagawa sila ng malaking gulo tungkol dito, at palagi nilang hinahamak ang mga ito dahil dito. Anong uri ng disposisyon ito? Bakit sila galit na galit sa mga positibong tao? Bakit nila labis na kinagigiliwan at pinagbibigyan ang masasamang tao, ang mga walang pananampalataya, at ang mga anticristo, at bakit sila madalas na nagloloko kasama ang gayong mga tao? Pagdating sa mga may kinalaman sa mga negatibo at masasamang bagay, nasasabik at natutuwa sila, pero pagdating sa mga positibong bagay, nagsisimulang lumitaw sa kanilang saloobin ang paglaban; sa partikular, kapag naririnig nilang nagbabahagi ng katotohanan ang mga tao o lumulutas ng mga problema gamit ang katotohanan, may pagkainip at kawalang-kasiyahan sa kanilang puso, at naglalabas sila ng mga hinanakit. Hindi ba’t pagkayamot sa katotohanan ang disposisyong ito? Hindi ba’t paghahayag ito ng isang tiwaling disposisyon? Maraming taong nananalig sa Diyos ang gustong gumawa ng gawain para sa Kanya at masiglang magpakaabala para sa Kanya, at pagdating sa paggamit ng kanilang mga kaloob at kalakasan, pagbibigay-layaw sa kanilang mga kagustuhan at pagpapakitang-gilas, hindi sila nauubusan ng enerhiya. Pero kung hihilingin mo sa kanila na isagawa ang katotohanan at kumilos nang ayon sa mga katotohanang prinsipyo, nawawalan sila ng enerhiya, at nawawalan sila ng sigla. Kapag hindi sila pinapayagang magpakitang-gilas, nawawalan sila ng gana at nasisiraan ng loob. Bakit sila may enerhiya para sa pagpapakitang-gilas? At bakit sila walang enerhiya para sa pagsasagawa ng katotohanan? Ano ang problema rito? Gusto ng lahat ng tao na maging natatangi; nagnanasa silang lahat ng hungkag na kaluwalhatian. Ang lahat ay may hindi maubos-ubos na enerhiya pagdating sa pananalig sa Diyos alang-alang sa pagtatamo ng mga pagpapala at gantimpala, kaya bakit sila nawawalan ng gana, bakit sila nasisiraan ng loob pagdating sa pagsasagawa ng katotohanan at pagtalikod sa laman? Bakit ito nangyayari? Pinatutunayan nito na may karumihan ang puso ng mga tao. Nananalig sila sa Diyos para lang magtamo ng mga pagpapala—sa madaling salita, ginagawa nila ito para makapasok sa kaharian ng langit. Kapag walang hahangaring mga pagpapala o pakinabang, nawawalan ng gana at nasisiraan ng loob ang mga tao, at wala silang kasigla-sigla. Ang lahat ng ito ay bunga ng isang tiwaling disposisyon na nayayamot sa katotohanan. Kapag nakokontrol ng disposisyong ito, ayaw ng mga taong piliin ang landas ng paghahangad sa katotohanan, tinatahak nila ang sarili nilang daan, at pinipili nila ang maling landas—alam na alam naman nilang maling hangarin ang katanyagan, pakinabang, at katayuan pero hindi pa rin nila kayang mabuhay nang wala ang mga ito o na isantabi ang mga ito, at hinahangad pa rin nila ang mga ito, tinatahak ang landas ni Satanas. Sa ganitong sitwasyon, hindi ang Diyos ang sinusunod nila, kundi si Satanas. Ang lahat ng ginagawa nila ay pagseserbisyo kay Satanas, at sila ay mga alipin ni Satanas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Noon, hindi ako nagsisikap na magsulat ng mga artikulo. Medyo nakonsensya lang ako pansamantala rito at walang masyadong pakialam tungkol dito. Hindi ko inisip na malaki itong problema. Sa pamamagitan lamang ng paghahayag ng salita ng Diyos ko nakita na pagkayamot ito sa katotohanan, isang uri ng satanikong disposisyon. Ang pagsusulat ng mga artikulo ay nangangailangan ng karanasan at kaalaman, at kailangan din ng oras para mag-isip. Dapat nating pakalmahin ang ating sarili, pagnilayan ang salita ng Diyos, hanapin ang katotohanan, at pagnilayan ang ating sarili. Kaya noong hiningi sa akin na hanapin ang katotohanan, pagnilayan ang salita ng Diyos, at sumulat ng mga artikulo, tumanggi ako at lumaban ako sa puso ko. Marami nang ibinahagi ang Diyos kung paano magpatotoo sa Kanya, at lahat ng kapatid ay isinasagawa ang pagsusulat ng pagpapatotoo batay sa karanasan, pero wala akong pakialam, at nagpalusot pa ako para maiwasan ito. Masyado akong mapagmatigas! Tinanggihan at inayawan ko ang mga bagay-bagay na may kinalaman sa katotohanan, at hindi ako handang pagsikapan ang mga ito. Sa mga panlabas na bagay, sa mga gawain na walang kinalaman sa katotohanan, masigasig na masigasig ako at handa. Ito ay dahil ang paggawa ng mga bagay na iyon ay isang personal kong kalakasan; madaling gawin iyon para sa akin, at pagkatapos ay malinaw na nakikita ng mga kapatid ang mga bunga ng aking pagsisikap. Hindi ako pupungusan o iwawasto, o tatanggalin. Mapapanatili ko ang aking reputasyon. Ang ugali kong iyon talaga ay ang pagiging sawa na sa katotohanan—ito ay isang satanikong disposisyon. Ang totoo, ang proseso ng pagsusulat ng artikulo ay proseso ng paghahanap ng katotohanan. Ang paghahanap ng katotohanan para malutas ang mga problema ang pinakamakapagbubunyag ng saloobin ng mga tao sa katotohanan. Maraming taon na akong nananalig sa Diyos, kaya kong talikdan ang mga bagay-bagay at gumugol para magampanan ang tungkulin ko, at kaya kong magsabi ng maraming salita at doktrina, ngunit hindi ako interesado sa katotohanan at hindi ko ito hinangad o pinahalagahan, at wala rin akong tunay na pagsunod sa Diyos. Namumuhay pa rin ako ayon sa aking satanikong disposisyon at nilalabanan ko pa rin ang Diyos. Nang mapagnilayan ko ito, natanto ko na malala ang problema ko. Pagkaraan ng maraming taon ng pananalig sa Diyos, walang naging tunay na pagbabago sa saloobin ko sa Diyos at sa katotohanan. Nabibilang pa rin ako kay Satanas, nayayamot sa katotohanan, nilalabanan ang Diyos, at hindi talaga nagbago ang disposisyon ko. Kung magpapatuloy ito, kahit pa gaano katagal na akong nananalig o gaano na ako nagsikap, hindi ko kailanman mauunawaan ang katotohanan o malulutas ang aking mga tiwaling disposisyon. Kahit pa maniwala ako hanggang sa wakas, hindi ako kailanman maliligtas. Sa sandaling ito, medyo natakot ako, kaya nagdasal ako sa Diyos para magsisi: “Diyos ko, hindi ko po minamahal ang katotohanan, at nayayamot ako rito. Nasisiyahan lang akong magsikap at gumawa sa aking tungkulin. Nakikita ko na po ngayon kung gaano ako kalunus-lunos sa aking pananalig. Ayaw ko na pong magpatuloy nang ganito. Gusto ko na po sanang bumaling sa Iyo, at magsikap na hanapin ang katotohanan.”

Kalaunan, bilang tugon sa mga reklamo ko na mababa ang aking pinag-aralan at hindi mahusay ang aking kakayahan, nagpadala ang isang sister ng isang sipi ng mga salita ng Diyos na kapaki-pakinabang talaga sa akin. Sabi ng Diyos: “Nagdudulot ng mga pakinabang at totoong karanasan ang pagdanas ng paghatol at pagkastigo ng mga salita ng Diyos—kaya dapat kang magpatotoo sa Diyos. Kapag nagpapatotoo para sa Diyos, dapat pangunahin kang magsalita tungkol sa kung paano hinahatulan at kinakastigo ng Diyos ang mga tao, at kung anong mga pagsubok ang ginagamit Niya para pinuhin ang mga tao at baguhin ang kanilang mga disposisyon. Dapat din kayong magsalita tungkol sa kung gaano nang katiwalian ang naibunyag sa inyong karanasan, kung gaano na kayo nagdusa, kung gaano karaming bagay ang ginawa ninyo upang labanan ang Diyos, at kung paano kayo nalupig kalaunan ng Diyos. Magsalita kung gaano karaming tunay na kaalaman tungkol sa gawain ng Diyos ang mayroon kayo, at kung paano kayo dapat magpatotoo para sa Diyos at suklian Siya para sa Kanyang pag-ibig. Dapat ninyong lagyan ng diwa ang ganitong uri ng wika, habang inilalagay ito sa isang payak na paraan. Huwag pag-usapan ang mga walang kabuluhang teorya. Magsalita kayo nang mas praktikal; magsalita kayo nang mula sa puso. Ganito ninyo dapat danasin ang mga bagay-bagay. Huwag ninyong sangkapan ang inyong mga sarili ng mga tila malalim at hungkag na teorya para magpakitang-gilas; sa paggawa nito ay nagmumukha kayong mapagmataas at walang-katuturan. Dapat ay magsalita kayo nang higit tungkol sa mga tunay na bagay mula sa aktuwal ninyong karanasan, at mas magsalita nang mula sa puso; ito ay pinakakapaki-pakinabang sa iba, at pinakanararapat na makita nila. Dati, kayo ay mga taong labis na sumasalungat sa Diyos, mga pinakamalabong magpasakop sa Diyos, ngunit ngayon kayo ay nalupig—huwag ninyong kalilimutan iyan. Dapat pagbulay-bulayan at pag-isipan ang mga usaping ito nang higit pa. Sa sandaling maunawaan ng mga tao ang mga ito nang malinaw, malalaman nila kung paano magpatotoo, kung hindi, baka makagawa sila ng mga kilos na kahiya-hiya at walang-katuturan, na hindi nagpapatotoo para sa Diyos, kundi sa halip ay nagdadala ng kahihiyan sa Diyos. Kung walang tunay na mga karanasan at pagkaunawa sa katotohanan, imposible na makapagpatotoo para sa Diyos. Ang mga taong magulo at lito ang pananampalataya sa Diyos ay hindi kailanman makapagpapatotoo para sa Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Pagkatapos basahin ang mga salita ng Diyos, naunawaan ko na ang tunay na patotoo tungkol sa Diyos ay ang magpatotoo sa mga salita ng Diyos at sa gawain ng Diyos, magbahagi tungkol sa naranasan mong paghatol, pagkastigo, mga pagsubok, at pagpipino ng salita ng Diyos, magbahagi tungkol sa katiwaliang ipinapakita mo, at magbahagi kung anong kaalaman ang natamo mo tungkol sa sarili mo sa pamamagitan ng kung ano ang inihahayag ng salita ng Diyos, at kung paano ka nagsagawa at pumasok dito, upang makita ng iba ang matuwid na disposisyon ng Diyos at malaman ang gawain ng Diyos at pagmamahal ng Diyos. Sa pagpapatotoo sa Diyos, hindi mahalaga kung gaano kahusay ang isang tao sa pagsasalita tungkol sa malalalim na teorya. Ang tanging mahalaga ay ang magsalita ka nang tapat at taos-puso. Nang matanto ko ito, tila naging mas maliwanag nang kaunti ang puso ko. Totoo rin ito sa pagsusulat ng mga patotoong batay sa karanasan. Hindi mahalaga ang taas ng pinag-aralan mo o estilo mo sa pagsusulat. Ang mahalaga ay kung kaya mong magsikap para hanapin ang katotohanan, kung hinahanap mo ang katotohanan para lutasin ang katiwalian at mga problema mo, kung nararanasan mo ang paghatol at pagkastigo ng Diyos, sinusuri at kinikilala mo ang sarili mo batay sa salita ng Diyos, malinaw mong nakikita ang diwa ng mga problema, at tunay kang nagsisisi at nagbabago. Kapag mayroon ka ng mga bagay na ito, ang mga artikulong isusulat mo ay magiging maganda. Wala itong kinalaman sa taas ng pinag-aralan mo. Ang kailangan mo lang gawin ay isulat ang praktikal na karanasan at kaalaman sa wika ng pang-araw-araw na buhay. Kailangan mo lang isulat ang nararanasan at nauunawaan mo. Kung isinusulat mo ang tunay mong pagkaunawa at ang mga nadarama mo gamit ang sarili mong mga salita, kung ano man ang kapaki-pakinabang sa iba, may patotoo ka na. Dati, palagi kong iniisip na mababa ang pinag-aralan ko at hindi mahusay ang kakayahan ko, at ginamit ko ito na palusot para hindi sumulat ng mga artikulo, na para bang ang pagsusulat ng mga ito ay nangangailangan ng mataas na antas ng kaalaman o kakayahan, pero ngayon, nakikita ko nang mali ang pananaw na ito. Hindi ako dapat namuhay sa ganitong kalagayan. Dapat akong magtuon sa paghahanap sa katotohanan, pagsasagawa at pagdanas ng mga salita ng Diyos, at pagsusulat ng mga artikulo tungkol sa kung ano ang naranasan at natamo ko para mapatotohanan ang Diyos. Ito ay tungkulin ko.

Sa isang pagtitipon, nakita ko ang isang sipi ng mga salita ng Diyos, na nakatulong sa akin na balikatin ang pasanin sa paghahanap sa katotohanan at pagsusulat ng mga artikulo ng pagpapatotoo. Sabi ng mga salita ng Diyos: “Ano ang sanhi ng paglitaw ng kategorya ng mga tao na mga pinuno at manggagawa? Paano sila lumitaw? Sa malaking antas, kailangan sila para sa gawain ng Diyos; sa mas maliit na antas, kailangan sila para sa gawain ng iglesia, kailangan sila ng hinirang na mga tao ng Diyos. … Ang kaibahan sa pagitan ng mga lider at manggagawa at ng iba pang mga taong hinirang ng Diyos ay ang isang natatanging katangian lamang sa mga tungkuling ginagampanan nila. Pangunahing nakikita ang natatanging katangiang ito sa kanilang mga tungkulin ng pamumuno. Halimbawa, gaano man karami ang mga tao na nasa isang iglesia, ang lider ang pinuno. Ano ang ginagampanang papel ng lider na ito sa mga miyembro? Pinamumunuan niya ang lahat ng hinirang sa iglesia. Ano ang epekto niya sa buong iglesia? Kung tumahak ang lider na ito sa maling landas, susundan ng mga taong hinirang ng Diyos sa iglesia ang lider tungo sa maling landas, na magkakaroon ng malaking epekto sa kanilang lahat. Halimbawa si Pablo. Pinamunuan niya ang marami sa mga iglesiang itinatag niya at ang mga taong hinirang ng Diyos. Noong naligaw si Pablo, naligaw rin ang mga iglesia at ang mga taong hinirang ng Diyos na pinamunuan niya. Kaya, kapag naliligaw ang mga lider, hindi lang sila ang naaapektuhan, kundi ang mga iglesia at ang mga taong hinirang ng Diyos na pinamumunuan nila ay naaapektuhan din. Kung ang isang lider ay isang tamang tao, na lumalakad sa tamang landas at hinahangad at isinasagawa ang katotohanan, ang mga taong pinamumunuan niya ay maayos na kakain at iinom ng mga salita ng Diyos at maayos na hahangarin ang katotohanan, at, kasabay nito, ang karanasan sa buhay at pagsulong ng lider ay makikita ng iba, at makakaapekto sa iba. Kaya, ano ang tamang landas na dapat lakaran ng isang lider? Ito ang kakayahang pangunahan ang iba tungo sa pagkaunawa ng katotohanan at sa pagpasok sa katotohanan, at akayin ang iba sa harapan ng Diyos. Ano ang maling landas? Ito ay ang paghahangad sa katayuan, kasikatan, at pakinabang, ang madalas na pagpapakitang-gilas ng sarili at pagpapatotoo sa sarili, hindi kailanman nagpapatotoo sa Diyos. Ano ang epekto nito sa mga taong hinirang ng Diyos? (Inihaharap ang mga ito sa kanilang sarili.) Maliligaw sila papalayo sa Diyos at hahantong sa ilalim ng kontrol ng lider na ito. Kung pinangungunahan mo ang mga tao upang lumapit sa harapan mo, kung gayon pinangungunahan mo sila upang lumapit sa harapan ng tiwaling sangkatauhan, at pinapangunahan mo sila upang lumapit sa harapan ni Satanas, hindi sa Diyos. Tanging ang pangunguna sa mga tao upang humarap sa katotohanan ang siyang pangunguna sa kanila upang lumapit sa harapan ng Diyos. Ang mga lider at manggagawa, kung tumatahak man sila sa tamang landas o sa maling landas, ay may direktang impluwensiya sa hinirang na mga tao ng Diyos” (Ang Salita, Vol. IV. Paglalantad sa mga Anticristo. Unang Aytem: Sinisikap Nilang Kumbinsihin ang mga Tao). Matapos mabasa ang mga salita ng Diyos, naging mas malinaw sa akin ang mga responsibilidad at tungkulin ko. Kasabay nito, nadama ko na mayroon akong napakabigat na responsibilidad. Sinasabi sa atin ng Diyos na ang landas na nilalakaran ng mga lider at manggagawa at ang hinahangad nila ay hindi lamang nakaaapekto sa sarili nila, kundi pati sa mga kapatid na pinamumunuan nila. Kapag hinahanap ng mga lider at manggagawa ang katotohanan at sila ay mga tamang tao, patuloy silang makasusulong sa katotohanan, sa pang-araw-araw na buhay, kaya nilang pagnilayan kung anong mga maling pananaw ang mayroon sila o kung anong mga tiwaling disposisyon ang ipinamumuhay nila, uunawain nila ang diwa ng mga problema batay sa mga salita ng Diyos, at pagkatapos ay malalaman nila kung anong mga prinsipyo ang papasukin nila. Kapag tumatahak sa tamang landas ang mga lider at manggagawa, babalikatin nila ang pasanin ng pagpasok sa buhay ng kanilang mga kapatid at magtutuon sila sa paghahanap ng katotohanan para malutas ang mga problema, para ang mga taong pinamumunuan nila ay makakapasok din sa direksyong ito. Kung ang mga lider at manggagawa ay pabaya, hindi naghahanap ng katotohanan, ginugugol ang buong oras nila para magtamo ng kasikatan at katayuan, at hindi interesado sa paghahanap ng katotohanan, at hindi makapagbahagi tungkol sa katotohanan para malutas ang mga problema, at kung inaabala lang nila ang kanilang sarili sa mga panlabas na bagay sa kanilang tungkulin, o nagsasabi sila ng mga salita at doktrina para itaas at gawing katangi-tangi ang kanilang sarili, at hindi nila kayang magbahagi tungkol sa katotohanan upang magpatotoo sa Diyos, kung gayon ay tinatahak nila ang landas ng paglaban sa Diyos, at sa maling direksyon nila inaakay ang mga tao. Ang ganitong mga tao ay walang malay na tinatahak ang sarili nilang landas at inaakay ang iba papunta sa landas ng paggawa ng serbisyo, na landas ng paglaban sa Diyos ni Pablo. Salungat ito sa layunin ng Diyos na gumawa at iligtas ang mga tao. Binigyan ako ng iglesia ng pagkakataong isagawa ang pagiging isang lider hindi para magawa ko ang panlabas na gawain, hindi para makapaglingkod ako at makapagtrabaho, at hindi upang hangarin ko ang reputasyon at katayuan. Dapat kong gampanan ang papel ng isang lider, at akayin ang mga kapatid sa pagkain at pag-inom ng mga salita ng Diyos, paghahanap ng katotohanan para malutas ang mga problema sa kanilang tungkulin, at unti-unting magawang maunawaan ang katotohanan at makapasok sa mga realidad ng salita ng Diyos. Ito ang aking tungkulin. Kaya, nadama ko na mahalaga na magtuon sa paghahangad na matamo ang katotohanan at paglutas sa aking tiwaling disposisyon. Sa puntong ito, mayroon akong napakababaw na pagkaunawa sa katotohanan, at wala akong mga katotohanang realidad, kaya matututo lang ako kapag naranasan ko ito. Hangga’t tama ang aking puso at landas, matatanggap ko ang patnubay ng Diyos.

Sa sumunod na panahon, pinagnilayan ko kung anong mga problema ang nalutas ko sa pamamagitan ng tunay na paghahanap sa katotohanan sa loob ng mga taon ko ng pananalig sa Diyos at sa kung anong mga tiwaling disposisyon ang nalutas ko na. Sa paggawa nito, nalaman kong lito ako at hindi ko masyadong nauunawaan ang maraming tanong. Hindi ko tunay na nauunawaan ang katotohanan at nakikita ang diwa ng mga problema, o nahahanap ang mga prinsipyo sa pagsasagawa, at hindi ko rin kailanman epektibong nalutas ang mga problema. Pagkatapos noon, sinubukan kong sumulat tungkol sa mga karanasan na medyo mayroon akong mabuting pagkaunawa, at habang nagsusulat ako, nagnilay ako. Nagnilay ako sa tuwing may oras ako. Nang matapos ko sa wakas ang pagsusulat ng artikulo, nakadama ako ng labis na kasiyahan, katiyakan, at ginhawa. Sa proseso ng pagsusulat sa artikulo, sa pamamagitan ng paghahanap sa katotohanan, likas kong nasimulang makita nang mas malinaw ang kalagayan ko at ang diwa ng mga problema ko, naging mas praktikal at konkreto ang kaalaman ko sa katotohanan, at naging mas malinaw ang landas ko ng pagsasagawa. Nakita kong ang pagsusulat ng mga artikulo ng patotoo ay labis na nakakatulong sa pag-unawa ng sarili kong kalagayan at sa paghahanap sa katotohanan para malutas ang mga problema. Ito ay isang landas para sa pagpasok sa buhay, at ang pinakamagandang paraan para hanapin at maunawaan ang katotohanan.

Kalaunan, narinig ko na marami, kabilang pati ang mga lider at manggagawa, ang hindi nagtutuon sa pagsusulat ng mga artikulo, at hindi rin sila nagsisikap sa aspetong ito. Palaging sinasabi ng ilan na abala sila sa gawain at walang oras para magsulat ng mga artikulo. Naisip ko, “Hindi ba’t ito mismo ang kalagayan ko noon? Mali rin ang pananaw ko noon, at nagdadahilan ako para hindi sumulat. Kung makakaya kong gamitin ang sarili kong proseso kung paano ko nalutas ang kalagayan ko at kung paano ko nabago ang pananaw ko at susulat ako ng artikulo tungkol dito, hindi ba’t malulutas niyon ang mga problema ng ilan sa aking mga kapatid?” Nang matanto ko ito, nadama ko na mayroon na ako ngayong pasaning dapat balikatin, at nagpasyang magsulat ng isang artikulo tungkol dito. Bagama’t napakababaw at may pagkiling ang pagkaunawa ko, alam kong tungkulin kong isulat ang artikulong ito, kaya kailangan kong isagawa ang pagsusulat ng tungkol sa lahat ng nauunawaan ko. Karaniwan, kapag nakikipagkita o nakikipag-chat ako sa mga kapatid, nakikipagbahaginan ako sa kanila tungkol sa paksang ito, at iniisip ko ang paksang ito kapag may libre akong oras. Sa debosyonal ko sa umaga, kumakain at umiinom ako ng salita ng Diyos tungkol sa paksa. Makalipas ang kaunting panahon, nakikita ko na nang mas malinaw ang isyu, at noong nagsulat ako tungkol dito, naging labis na itong mas madali. Pagkatapos kong gumawa ng outline, ipinahayag ko ang bawat antas ng kahulugan ayon sa sarili kong pagkaunawa, at isinulat ko ang mga naiisip at karanasan ko gamit ang sarili kong mga salita. Hindi na ito ganoon kahirap, at habang pinagninilayan ko ang mga bagay-bagay habang nagsusulat ako, nakikita ko na nang mas malinaw ang problema, pati na ang mga kaugnay na aspeto ng katotohanan. Naramdaman ko talaga na habang mas sinisikap nating hanapin ang katotohanan at habang mas nagsusulat tayo ng mga artikulo, at ginagamit ang pagsusulat ng mga artikulo bilang paraan upang hanapin ang katotohanan at lutasin ang mga problema, mas nakatatanggap tayo ng kaliwanagan at patnubay ng Diyos at mas pinagpapala tayo. Naisip ko ang salita ng Diyos: “Kapag mas isinasaisip mo ang kalooban ng Diyos, mas bibigat ang iyong pasanin, at kapag mas mabigat ang iyong pasanin, mas yayaman ang iyong karanasan. Kapag isinasaisip mo ang kalooban ng Diyos, bibigyan ka ng Diyos ng isang pasanin, at pagkatapos ay liliwanagan ka tungkol sa mga gawaing naipagkatiwala Niya sa iyo. Kapag ibinigay ng Diyos ang pasaning ito sa iyo, papansinin mo ang lahat ng nauugnay na katotohanan habang kumakain at umiinom ka ng mga salita ng Diyos. Kung mayroon kang pasanin na may kaugnayan sa kalagayan sa buhay ng iyong mga kapatid, ito ay isang pasanin na naipagkatiwala sa iyo ng Diyos, at palagi mong dadalhin ang pasaning ito sa iyong mga dalangin sa araw-araw. Ang ginagawa ng Diyos ay naipagkatiwala na sa iyo, at handa kang isakatuparan yaong nais gawin ng Diyos; ito ang ibig sabihin ng dalhin na parang iyo ang pasanin ng Diyos. Sa puntong ito, sa iyong pagkain at pag-inom ng mga salita ng Diyos, magtutuon ka sa ganitong klase ng mga isyu, at iisipin mo, paano ko lulutasin ang mga problemang ito? Paano ko mabibigyan ng kakayahan ang aking mga kapatid na magkamit ng paglaya at makasumpong ng espirituwal na kasiyahan? Magtutuon ka rin sa paglutas ng mga problemang ito habang nakikibahagi, at habang kumakain at umiinom ng mga salita ng Diyos, magtutuon ka sa pagkain at pag-inom ng mga salitang nauugnay sa mga isyung ito. Magdadala ka rin ng isang pasanin habang kumakain at umiinom ng Kanyang mga salita. Kapag naunawaan mo na ang mga hinihingi ng Diyos, magkakaroon ka ng mas malinaw na ideya tungkol sa landas na tatahakin. Ito ang kaliwanagan at pagpapalinaw ng Banal na Espiritu na dulot ng iyong pasanin, at ito rin ang patnubay na ipinagkaloob ng Diyos sa iyo. Bakit Ko sinasabi ito? Kung wala kang pasanin, hindi ka magbibigay-pansin habang kumakain at umiinom ng mga salita ng Diyos; kapag ikaw ay kumakain at umiinom ng mga salita ng Diyos habang nagdadala ng isang pasanin, mauunawaan mo ang diwa ng mga ito, mahahanap ang iyong daan, at isasaisip ang kalooban ng Diyos. Samakatuwid, sa iyong mga dalangin, dapat mong hilingin na dagdagan ng Diyos ang iyong mga pasanin at ipagkatiwala sa iyo ang mas mabibigat na gawain, para sa hinaharap, maaari kang magkaroon ng iba pang landas ng pagsasagawa; para ang iyong pagkain at pag-inom ng mga salita ng Diyos ay magkaroon ng mas matinding epekto; para maunawaan mo ang diwa ng Kanyang mga salita; at para mas makayanan mong maantig ng Banal na Espiritu” (Ang Salita, Vol. I. Ang Pagpapakita at Gawain ng Diyos. Isaisip ang Kalooban ng Diyos para Makamit ang Pagiging Perpekto). Ipinatanto sa akin ng salita ng Diyos na kapag binabalikat natin ang mga pasanin ng ating sariling pagpasok sa buhay at ang mga problema sa iglesia, nagagawa nating mas magsikap sa paghahanap sa katotohanan para malutas ang mga problema, matapat na kumain, uminom, at isagawa ang salita ng Diyos. Pagkatapos ay mas mabilis tayong makapapasok sa katotohanang realidad. Habang nasa prosesong ito, habang tayo ay nagdadala ng mga pasanin, naghahangad, at naghahanap, maaari nating matamo ang kaliwanagan at patnubay ng Diyos, unti-unting mapalalim ang ating pagkaunawa sa katotohanan, makita ang mga bagay at tao nang mas malinaw at mas detalyado, at matamo ang mas konkreto at praktikal na pagkaunawa sa katotohanan. Kung hindi tayo magsisikap na hanapin ang katotohanan o isagawa ang pagsulat ng mga artikulo, kahit pa magtamo tayo ng kaunting kaliwanagan tungkol sa salita ng Diyos, mababaw at bahagya lang ito na pagkaunawa na palaging tila malabo, tulad ng mga hugis sa maulap na hamog, at ipinapakita nito na wala tayong tunay na kaalaman. Sa pamamagitan lamang ng pagsusulat ng ating kaalaman at karanasan, puspusang pagninilay at pag-unawa sa mga isyu batay sa salita ng Diyos, at pagtataas ng ating pandamang kaalaman para maging medyo tumpak, makatotohanan, at kongkreto, saka magbubunga sa wakas ang ating pagkaunawa. Ang pagsusulat ng mga artikulo ay isang proseso ng pagkakaroon ng kalinawan sa mga bagay-bagay, ng pag-unawa sa katotohanan at paglutas ng mga problema. Habang mas nagsusulat tayo, mas nagtatamo tayo.

Ngayon, hindi ko na inaayawan ang pagsusulat ng mga artikulo. Ito ay isang bagay na nasisiyahan akong gawin, dahil sa proseso ng pagsusulat, nakikita ko ang sarili kong mga tiwaling disposisyon nang mas malinaw, at ang mga pananaw at ideolohiya ko ay nagbabago rin habang mas nauunawaan ko ang salita ng Diyos. Ito ay isang tunay na pakinabang, at isang bagay na pinakamahalaga at makabuluhan. Dati, palagi kong nadarama na matrabaho at talagang mahirap ang pagsusulat ng mga artikulo, at mas pipiliin kong gumawa ng panlabas na gawain kaysa ang sumulat ng mga artikulo tungkol sa aking mga karanasan. Napakasuwail at napakamapagmatigas ko noon. Nadama ko pa nga na maaantala ng pagsusulat ng mga artikulo ang gawain ko, pero ang totoo ay maling-mali at kakatwa ang pananaw na ito. Hindi naaantala ng pagsusulat ng mga artikulo ang gawain ni paano man. Sa halip, nag-uudyok ito sa iyo na hanapin ang katotohanan para malutas ang mga problema at ginagawa kang mas may kakayahang maging epektibo sa tungkulin mo. Ngayon, sa tuwing may oras ako, sinusubukan kong pakalmahin ang sarili ko at pag-isipan ang kalagayan ko. Handa rin akong magsikap na pagnilayan ang mga problemang hindi ko makita nang malinaw o malutas. Unti-unti akong nagsimulang bumalikat ng pasanin para sa pagpasok ko sa buhay. Nadama ko rin na marami akong kalagayan na kailangang malutas sa pamamagitan ng paghahanap ng katotohanan, at unti-unti akong nagkaroon ng pananabik sa salita ng Diyos. Lahat ng ito ay dahil sa biyaya ng Diyos. Salamat sa Diyos!


47. Nagdudulot Lamang ng Pasakit ang Pagsisinungaling

Ni Kenneth, Timog Korea

Isang araw ng Mayo 2021, naghahanda kaming kunan noon ang isang video ni Brother Luka na kumakanta ng solo, at inaasikaso ko ang ilaw sa entablado. Noong una ay ingat na ingat ako, at walang anumang problema sa unang ilang kuha, kaya unti-unti akong napanatag nang kaunti. Halos patapos na kaming mag-shoot nang sabihin ng direktor na gusto niyang subukang mag-shoot ulit nang dalawa pang magkaibang kuha. Hindi ako nakikinig noon, kaya nang magsimula kaming mag-shoot binabantayan ko pa rin ang isa pang monitor, at hindi ko napansin hanggang sa umalis si Luka mula sa naiilawang lugar. Nagmadali akong i-adjust ang ilaw, pero hindi naging sapat ang bilis ko, kaya nawawala sa ilaw ang ulo ni Luka tapos ay bumalik ulit. Hindi magamit ang kuha. Karaniwan kapag may prblema kami sa entablado, kailangan naming hilingin sa direktor kaagad na mag-shoot pang minsan, pero hinawakan ko lang ang walkie-talkie, at natakot akong magsalita. Hindi ako makapagsalita sa takot at talagang nagtalo ang kalooban ko. Inisip ko kung paanong hindi lang ang direktor ang naroon, kundi marami pang ibang kapatid. Kung sasabihin ko sa kanila na nakagawa ako ng malaking pagkakamali, ano ang iisipin ng lahat sa akin? Sasabihin ba nila na naging pabaya ako sa aking tungkulin? Masyadong nakakahiya iyon! Pero hindi ko ginagawa ang tungkulin ko kung wala akong sasabihin. Magkakaroon iyon ng direktang epekto sa kalidad ng video kung ginamit ang footage sa editing. Habang nahihirapan ako kung magsasalita ako o hindi, narinig kong sinabi ng direktor, “Ayos na tayo sa isang ito, gawin na natin ang susunod.” Nakita ko na pinatay na ng kapatid na kumukuha ng video ang kagamitan niya at naghihintay, kaya nagsimula akong pangatwiranan iyon sa sarili ko, na iniisip na, “Tapos nang makunan ang lahat, kung magsasalita pa ako, kailangang buksan ulit ng lahat ang kagamitan nila at malaking abala iyon. Hindi na ako dapat magsabi ng anuman, unang kuha pa lang naman iyon sa dalawang shot, at baka nga hindi pa iyon gamitin. Bukod pa riyan, kung hindi iyon titingnang mabuti ng mga tao malamang naman na hindi pa nila makita ang problema.” Patuloy kong pinag-isipan iyon, pero kalaunan ay ipinasya kong manahimik. Pagkatapos ng shooting lalo akong nakonsensya, na iniisip: “Hindi ba ako sadyang nanlilinlang? Kaya kong linlangin ang mga tao, pero kaya ko bang linlangin ang Diyos?” Kaya hinanap ko ang direktor at sinabi sa kanya ang pagkakamali ko. Sabi niya, “Tapos na tayong mag-shoot at nakaligpit na ang lahat. Ano pa ang silbi ng pagsasabi nito sa akin ngayon? Bakit hindi mo sinabi sa akin kanina? Kung sinabi mo, hindi sana tayo natagalang i-shoot ulit iyon.” Nang makita ko ang pagkadismaya sa mukha ng direktor, lalong sumama ang pakiramdam ko at gusto kong sampalin ang sarili ko. Bakit ba hirap na hirap akong aminin sa harap ng lahat na nagkamali ako? Bakit hirap na hirap akong maging matapat? Nasasaktan, lumapit ako sa Diyos at nagdasal: “Diyos ko, nagkamali ako sa pagganap sa aking tungkulin, at hindi ako nagkaroon ng lakas ng loob na aminin iyon sa harap ng lahat dahil natakot ako na baka punahin at hamakin nila ako. Ngayon, labis akong nakokonsensya. Gabayan Mo sana akong makilala ang sarili ko.”

Tapos niyon, nakita ko na ang sabi sa salita ng Diyos ay: “Sabihin nang pipili ka sa pagitan ng dalawang daan. Ang isa ay ang daan ng pagiging isang matapat na tao, na sabihin ang katotohanan at sabihin kung ano ang nasa puso mo, na ibahagi ang iyong puso sa iba, o na aminin ang iyong mga pagkakamali at pagsasabi ng mga bagay na totoo, ipakita sa iba ang iyong pangit na katiwalian at magdulot ng kahihiyan sa iyong sarili. Iyong isa naman ay ang daan ng pagiging martir para sa Diyos at pagpasok sa kaharian ng langit kapag namatay ka. Alin ang pipiliin mo? Maaaring sabihin ng ilan, ‘Pinipili kong ialay ang aking buhay para sa Diyos. Nakahanda akong mamatay para sa Kanya; pagkatapos mamatay, makukuha ko ang aking gantimpala, at makakapasok ako sa kaharian ng langit.’ Ang ihandog ang buhay para sa Diyos ay magagawa sa iisang malakas na buhos ng lakas, ng mga may kahandaang gawin ito. Pero maisasakatuparan ba ang pagsasagawa ng katotohanan at pagiging matapat na tao sa gayong buhos ng lakas? Hindi, maging sa dalawang buhos ng lakas. Kung mayroon kang kahandaan kapag ginagawa ang isang bagay, magagawa mo itong mabuti sa isang buhos ng lakas; pero hindi ka ganap na nagiging matapat sa isang pagkakataon lang ng pagsasabi ng katotohanan nang walang kasinungalingan. Ang pagiging isang matapat na tao ay may kasamang pagbabago ng disposisyon, nangangailangan ito ng sampu o dalawampung taong karanasan. Dapat mong iwaksi ang mapanlinlang mong disposisyon ng pagsisinungaling at panlilinlang bago mo maabot ang batayang pamantayan sa pagiging isang matapat na tao. Hindi ba’t mahirap ito para sa lahat? Isa itong napakalaking hamon. Gusto ng Diyos ngayon na magawang perpekto at makamit ang isang grupo ng mga tao, at lahat ng naghahangad ng katotohanan ay dapat tumanggap ng paghatol at pagkastigo, mga pagsubok at pagpipino, ang layon nito ay para lutasin ang kanilang mapanlinlang na disposisyon at gawin silang matatapat na tao, mga taong nagpapasakop sa Diyos. Hindi ito isang bagay na makakamit sa iisang buhos ng lakas; kailangan nito ng tunay na pananampalataya, at dapat dumanas ang isang tao ng maraming pagsubok at matinding pagpipino bago niya makamit ito. Kung hiningi sa iyo ng Diyos ngayon na maging matapat na tao at na magsabi ka ng totoo, isang bagay na may kinalaman sa mga katunayan, at sa iyong hinaharap at kapalaran, na ang mga kahihinatnan marahil ay hindi makabubuti sa iyo, na hindi ka na titingalain ng iba, at pakiramdam mo ay masisira ang iyong reputasyon—sa gayong mga sitwasyon, magagawa mo bang maging prangka, at magsabi ng totoo? Magagawa mo pa rin bang maging matapat? Iyon ang pinakamahirap gawin, mas mahirap kaysa isuko ang buhay mo. Maaari mong sabihing, ‘Hindi Mo ako mauutusang sabihin ang katotohanan. Mas gugustuhin ko pang mamatay para sa Diyos kaysa sabihin ang katotohanan. Ayaw ko talagang maging isang matapat na tao. Mas gugustuhin ko pang mamatay kaysa hamakin ako ng lahat at isipin na isa akong ordinaryong tao.’ Anong ipinapakita nito na pinakapinahahalagahan ng mga tao? Ang pinakapinahahalagahan ng mga tao ay ang kanilang katayuan at reputasyon—mga bagay na kontrolado ng kanilang mga satanikong disposisyon. Pumapangalawa lamang ang buhay. Kung pipilitin sila ng sitwasyon, magsisikap silang magkalakas ng loob na ihandog ang kanilang buhay, pero hindi madaling isuko ang katayuan at reputasyon. Para sa mga taong nananalig sa Diyos, ang paghahandog ng kanilang buhay ay hindi ang pinakamahalaga; hinihingi ng Diyos na tanggapin ng mga tao ang katotohanan, at tunay na maging matatapat na tao na sinasabi kung ano man ang nasa puso nila, nagbubukas at nagtatapat sa lahat. Madali bang gawin ito? (Hindi.) Sa katunayan, hindi hinihingi sa iyo ng Diyos na isakripisyo mo ang buhay mo. Hindi ba’t bigay sa iyo ng Diyos ang buhay mo? Ano ang pakinabang ng buhay mo sa Diyos? Hindi ito gusto ng Diyos. Ang gusto Niya ay magsalita ka nang tapat, sabihin mo kung sino ka at ano ang nilalaman ng puso mo. Masasabi mo ba ang mga bagay na ito? Dito, nagiging mahirap ang gawain, at maaari mong sabihing, ‘Pagtrabahuhin Mo ako, at magkakaroon ako ng lakas na gawin iyon. Sabihan Mo akong isakripisyo ang lahat ng pag-aari ko, at magagawa ko ito. Madali kong matatalikdan ang aking mga magulang, anak, asawa, at propesyon. Ngunit ang pagsasabi ng nasa puso ko, pagsasalita nang tapat—iyan ang isang bagay na hindi ko magagawa.’ Bakit hindi mo magagawa iyon? Dahil kapag ginawa mo iyon, sinumang nakakakilala sa iyo o pamilyar sa iyo ay mag-iiba ang tingin sa iyo. Hindi ka na nila titingalain. Mapapahiya ka na at ganap na mahahamak, at maglalaho ang iyong integridad at dignidad. Mawawala ang matayog na katayuan at reputasyon mo sa puso ng iba. Kaya nga, sa gayong sitwasyon, anuman ang mangyari, hindi mo sasabihin ang totoo. Kapag nakakaharap ito ng mga tao, may pagtatalo sa puso nila, at kapag lumipas na ang pagtatalong iyon, sa huli ay nakakaraos ang ilan sa kanilang mga paghihirap samantalang ang iba ay hindi, at mananatili silang kontrolado pa rin ng kanilang mga tiwaling satanikong disposisyon at ng kanilang sariling katayuan, reputasyon, at tinatawag na dangal. Mahirap ito, hindi ba? Hindi isang dakilang tagumpay ang magsalita lamang nang tapat at magsabi ng katotohanan, subalit napakaraming matatapang na bayani, napakaraming tao na ang sumumpa na ilalaan at gugugulin ang kanilang buhay para sa Diyos, at napakaraming nagsabi ng magagandang bagay sa Diyos ang nahihirapang gawin iyon” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Inilarawan ng mga salita ng Diyos ang tunay kong kalagayan. Labis kong pinahalagahan ang karangalan at katayuan. Wala akong masabi ni isang salita para aminin ang aking pagkakamali, sa takot na magmukha akong masama sa harap ng lahat. Natakot ako na baka sabihin ng lahat na hindi ko ginagawa ang trabaho ko kung kaya kong gumawa ng gayon kasimpleng pagkakamali. Kahiya-hiya. Para maprotektahan ang aking imahe at katayuan, pinagtakpan ko ang aking pagkakamali, iniisip na kung wala akong sasabihing anuman, walang makakaalam at hindi nila ako pupunahin dahil dito. Sa gayon ay mananatiling malinis ang aking dignidad at imahe. Kahit nakonsensya ako at hindi napanatag, nakakita pa rin ako ng dahilan para panatagin ang sarili ko: “Isang kuha lang naman, baka nga hindi pa nila gamitin ito.” Hindi ba ako nagsisinungaling sa sarili ko at sa iba? Sa ideyang ito labis akong nagsisi at nalungkot sa panlilinlang ko sa aking mga kapatid para lang hindi ako mapahiya at maprotektahan ko ang aking katayuan. Nagdasal ako sa Diyos, “Diyos ko, hindi ko inamin ang pagkakamali ko dahil ayaw kong mapahiya at gusto kong manatili sa aking katayuan. Alam ko na hindi iyon naaayon sa kalooban Mo, pero parang inakay ako ng diyablo at hindi ko natakasan ang aking tiwaling disposisyon. Diyos ko, gabayan Mo sana ako para makalaya ako sa mga hadlang at gapos ng aking tiwaling disposisyon.”

Tapos ay nabasa ko ang dalawang sipi ng salita ng Diyos na nagbigay sa akin ng ilang landas ng pagsasagawa. Sabi ng Diyos: “Matatapat na tao lang ang maaaring magkaroon ng bahagi sa kaharian ng langit. Kung hindi ka magsisikap na maging matapat na tao, at kung hindi ka dumaranas at nagsasagawa sa direksyon ng paghahanap sa katotohanan, kung hindi mo ilalantad ang sarili mong kapangitan, at kung hindi mo ilalantad ang iyong sarili, hinding-hindi mo matatanggap ang gawain ng Banal na Espiritu at matatamo ang pagsang-ayon ng Diyos. Anuman ang ginagawa mo o anumang tungkulin ang ginagampanan mo, dapat mayroon kang matapat na saloobin. Kung wala kang matapat na saloobin, hindi mo magagampanan nang mabuti ang tungkulin mo. Kung palagi mong ginagampanan ang iyong tungkulin sa paraang pabaya at wala sa loob, at nabibigo kang gawin nang mahusay ang isang bagay, dapat mong pagnilayan ang iyong sarili, maunawaan ang iyong sarili, at magtapat upang masuri ang iyong sarili. Pagkatapos ay dapat mong hanapin ang mga katotohanang prinsipyo at sikaping mas paghusayan sa susunod, sa halip na maging pabaya at wala sa loob. Kung hindi mo sisikaping mapalugod ang Diyos nang may pusong matapat, at lagi mong inaasam na mapalugod ang sarili mong laman, o ang sarili mong pride, makagagawa ka ba nang mahusay? Magagampanan mo ba nang maayos ang iyong tungkulin? Siguradong hindi” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Tapat). “Kung, matapos makagawa ng pagkakamali, matatrato mo ito nang tama, at mapapayagan mo ang lahat ng iba pa na pag-usapan ito, na pinahihintulutan ang kanilang komentaryo at pagkilatis dito, at kaya mong magtapat tungkol dito at suriin ito, ano ang magiging opinyon ng lahat sa iyo? Sasabihin nila na isa kang matapat na tao, dahil bukas ang puso mo sa Diyos. Sa pamamagitan ng iyong mga kilos at pag-uugali, makikita nila ang nasa puso mo. Ngunit kung susubukan mong magkunwari at linlangin ang lahat, liliit ang tingin sa iyo ng mga tao, at sasabihin nila na hangal ka at hindi matalino. Kung hindi mo susubukang magkunwari o pangatwiranan ang sarili mo, kung kaya mong aminin ang iyong mga pagkakamali, sasabihin ng lahat na tapat ka at matalino. At ano ang ikinatalino mo? Ang lahat ng tao ay nagkakamali. Ang lahat ng tao ay may mga pagkukulang at kapintasan. At ang totoo, lahat ng tao ay may magkakaparehong tiwaling disposisyon. Huwag mong isipin na mas marangal, perpekto, at mabait ka kaysa sa iba; lubos na pagiging hindi makatwiran iyan. Sa sandaling malinaw na sa iyo ang mga tiwaling disposisyon ng mga tao at ang diwa at totoong hitsura ng kanilang katiwalian, hindi mo na susubukang pagtakpan ang sarili mong mga pagkakamali, ni hindi mo isusumbat ang pagkakamali ng ibang tao sa kanila—mahaharap mo nang tama ang dalawang ito. Saka ka lamang magkakaroon ng kabatiran at hindi gagawa ng mga kahangalan, na siyang ikatatalino mo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Natutunan ko mula sa salita ng Diyos na lahat ay nagkakamali habang gumaganap sa kanilang tungkulin. Normal iyan. Hindi natin dapat pagtakpan ang mga bagay na ito, ang mali ay mali, magkusang aminin ang ating mga pagkakamali, at magtapat sa iba tungkol sa ating katiwalian at mga pagkukulang. Hindi tayo dapat mag-alala tungkol sa pagkapahiya at pagpapanatili ng katayuan, kundi sa halip ay maging matatapat na tao tayo ayon sa utos ng Diyos. Ito lang ang paraan para mamuhay nang marangal at may dignidad, at matamo ang pagsang-ayon at mga pagpapala ng Diyos. Pero masyado kong pinahalagahan ang iniisip ng ibang tao sa akin habang ginagawa ko ang aking tungkulin, gusto ko palaging mapanatili ang aking katayuan at reputasyon. Dahil dito, gusto ko palaging pagtakpan ang anumang mga pagkakamaling nagawa ko at takot akong malaman iyon ng iba. Wala akong lakas ng loob na sabihin ang buong katotohanan kahit na nakonsensya ako. Ni hindi ko inisip ang pinsalang magagawa nito sa gawain ng iglesia. Hindi ko pinangalagaan ang gawain ng iglesia habang isinasagawa ko ang aking mga tungkulin, at hindi ako naging matapat ni bahagya. Paano ko magagawa nang tama ang tungkulin ko kung nagpatuloy ako nang ganito? Labis akong nakonsensya nang matanto ko ito at gusto kong itama ang kalagayan kung saan ako gumaganap ng aking mga tungkulin.

Tapos niyon, kapag nagkamali ako paminsan-minsan sa pag-shoot at nagtalo ang kalooban ko kung sasabihin ko iyon o hindi, alam ko na sinusubukan ko lang ulit na protektahan ang aking katayuan at imahe sa paningin ng iba. Nagdarasal ako sa Diyos at hinihiling ko sa Kanya na gabayan akong isagawa ang katotohanan at maging matapat na tao, upang makaya kong aminin ang aking pagkakamali sa harap ng lahat. Nang gawin ko iyon, hindi ako sinisi ng mga kapatid at natatanggap nang angkop ang aking pagkakamali. Naging mas makatotohanan ako, at nadama ko ang kapayapaan at kagalakang nagmumula sa pagsasagawa ng katotohanan.

Isang araw, gumawa kami ng isa pang solo video. Bago kami nagsimulang mag-shoot, itinanong ng direktor kung handa na ang mga ilaw. Akala ko nasuri ko na ang mga iyon, kaya tiwala kong sinabing, “Ayos na ang lahat, puwede na tayong magsimula!” Pero pagkatapos ng isang kuha, bigla kong natanto na nalimutan kong buksan ang dalawang ilaw. Nataranta ako. Gusto kong magsalita pero nag-alangan ako, na iniisip na, “Tiwala ko nang tiniyak sa lahat na handa na ang lahat bago nag-shoot, kaya kung aaminin ko ngayon na nagkamali ako, ano ang iisipin nila sa akin? Mawawalan ba sila ng tiwala sa akin? Ang makalimot na buksan ang mga ilaw ay pagkakamali ng isang baguhan. Paano ko maipapakita ulit ang mukha ko kung aminin ko iyon? Iisipin ba ng mga kapatid na wala akong silbi, na nagkamali ako sa gayon kasimpleng gawain?” Nagtalo ang kalooban ko, at pakiramdam ko napakahirap ng sitwasyon ko. Gusto kong aminin ang pagkakamali ko, pero nakagawa na kami ng ilang kuha. Kung sasabihin kong may problema sa ilaw ngayon, pupunahin ba ako ng lahat kung bakit ngayon ko lang sinabi iyon sa halip na sabihin ko iyon kaagad? Matapos mag-isip nang husto, may naisip akong solusyon: Puwede kong hintaying makatapos kami sa shooting at pagkatapos ay kausapin nang sarilinan ang brother na nag-eedit ng video at hilingin sa kanya na i-adjust ang lighting. Sa gayon, hindi ko na kailangang aminin ang pagkakamali ko sa harap ng lahat. Hindi makakaapekto sa kalidad ng video ang solusyong ito at hindi ako mapapahiya at mapapanatili ko rin ang katayuan ko. Kaya pagkatapos naming mag-shooting, pinuntahan ko ang brother na nag-eedit at pinagmukha ko itong hindi mahalaga, na sinasabing: “Nagkaproblema ako sa ilaw sa unang kuha, pero ikinumpara kong mabuti iyon sa iba pa at hindi gaanong halata ang pagkakaiba. Maliit na pagkakaiba lang sa tingkad. Maganda sana kung makakatulong kang i-adjust iyon.” Naniwala siya sa sinabi ko at sinabing tutulong siyang i-adjust iyon. Nakonsensya ako kaagad nang lumabas ang mga salitang iyon sa bibig ko dahil totoong malaki ang pagkakaibang nagawa kung bukas ang mga ilaw, pero sinabi ko na bahagya lang ang pagkakaiba. Hindi ba nakatingin ako nang diretso sa mata ng brother ko at nagsisinungaling? Sa huli ay inabot siya ng mahigit tatlong oras para maitama ang ilaw sa kuha. Maaga pa kinabukasan, nag-text sa akin ang direktor at nagtanong, “Hindi mo ba napansin na may gayon kalaking problema sa ilaw kahapon?” Hindi ko inasahan na malalaman iyon ng direktor nang napakabilis, at sandaling hindi ko alam kung ano ang sasabihin, kaya nakahanap ako ng ilang dahilan para ipaliwanag ang sarili ko. Sabi niya, “Nangyari na ito dati, nakakita ka ng mali sa mismong oras pero wala kang sinabing anuman. Nakakaantala ito sa ating gawain. Kailangan mo talagang pagnilayan ang nagawa mo.” Labis akong nakonsensya nang sabihin niya iyon. Kinasuklaman ko na kontrolado ako at gapos ng aking tiwaling disposisyon at nabigo na naman akong isagawa ang katotohanan. Lumuhod ako at nagdasal: “Diyos ko, masyado kong pinahahalagahan ang karangalan at katayuan ko. Sa pagkakataong ito, hindi lang ako hindi nagsalita tungkol sa pagkakamali ko, kundi pinagsikapan ko pang pagtakpan iyon. Napakatuso ko talaga! Diyos ko, gusto kong magsisi. Gabayan Mo sana ako at iligtas.”

Tapos ay nabasa ko ang siping ito mula sa salita ng Diyos: “Ang pagkatao ng mga anticristo ay hindi matapat, ibig sabihin ay hindi sila nagpapakatotoo kahit kaunti. Lahat ng sinasabi at ginagawa nila ay may karumihan at nagtataglay ng sarili nilang mga layunin at mithiin, at nakatago sa lahat ng ito ang kanilang mga hindi masabi at napakasamang panlalansi at pagsasabwatan. Kaya naman ang mga salita at kilos ng mga anticristo ay lubos na kontaminado at punong-puno ng kawalang-katotohanan. Gaano man sila magsalita, imposibleng malaman kung alin sa kanilang mga sinasabi ang totoo, alin ang hindi totoo, kung alin ang tama, at alin ang mali. Dahil hindi sila matapat, ang kanilang isipan ay lubhang kumplikado, puno ng mga mapanlinlang na pakana at sagana sa mga panlalansi. Wala silang sinasabi nang prangkahan. Hindi nila sinasabi na ang isa ay isa, ang dalawa ay dalawa, ang oo ay oo, at ang hindi ay hindi. Sa halip, sa lahat ng bagay, paliguy-ligoy sila at pinag-iisipang mabuti nang ilang beses ang mga bagay-bagay sa kanilang isipan, pinag-aaralan ang mga kahihinatnan, tinitimbang ang mga pakinabang at desbentaha mula sa bawat anggulo. Pagkatapos, minamanipula nila ang mga bagay-bagay sa kanilang pananalita kaya lahat ng sinasabi nila ay medyo masalimuot sa pandinig. Ang matatapat na tao ay hindi nauunawaan kailanman ang kanilang sinasabi at madali nilang malinlang at maloko ang mga ito, at sinumang nakikipag-usap at nakikipag-ugnayan sa gayong mga tao ay napapagod at nahihirapan. Hindi nila sinasabi kailanman na ang isa ay isa at ang dalawa ay dalawa, hindi nila sinasabi kailanman ang kanilang iniisip, at hindi nila inilalarawan kailanman ang mga bagay-bagay sa kung ano talaga ang mga ito. Lahat ng sinasabi nila ay hindi maarok, at ang mga layunin at intensyon ng kanilang mga kilos ay napakakumplikado. Kung malantad ang kanilang pagkukunwari—kung mahalata sila ng ibang mga tao, at mabisto sila—agad silang nagtatahi ng isa pang kasinungalingan para makalusot. Ang ganitong uri ng tao ay madalas magsinungaling, at matapos magsinungaling, kailangan nilang magsinungaling ulit para suportahan ang kasinungalingan. Nililinlang nila ang iba para itago ang kanilang mga layunin, at nag-iimbento sila ng lahat ng uri ng pagdadahilan at pangangatwiran para suportahan ang kanilang mga kasinungalingan, kaya hirap na hirap ang mga tao na masabi kung ano ang totoo at ano ang hindi, at hindi alam ng mga tao kung kailan sila nagsasabi ng totoo, lalo nang hindi alam ng mga ito kung kailan sila nagsisinungaling. Kapag nagsisinungaling sila, hindi sila namumula o kumukurap, na para bang nagsasabi sila ng totoo. Hindi ba ibig sabihin nito ay naging likas na sa kanila ang pagsisinungaling? Halimbawa, minsan tila sa tingin ay mabuti ang mga anticristo sa iba, isinasaalang-alang nila ang iba, at mabait silang magsalita, na nakalulugod at nakaaantig na marinig. Subalit kahit na ganito sila magsalita, walang sinumang makapagsasabi kung sila ba ay taos, at palaging kailangang maghintay hanggang sa mangyari ang mga bagay-bagay pagkaraan ng ilang araw upang malantad kung taos ba sila. Palaging nagsasalita nang may partikular na mga layunin ang mga anticristo, at walang sinumang makaisip kung ano ba talaga ang hinahangad nila. Nakagawian nang magsinungaling ng gayong mga tao, hindi nila iniisip ang mga kahihinatnan ng anuman sa kanilang mga kasinungalingan. Basta’t nakikinabang sila sa kanilang kasinungalingan at nagagawa nitong linlangin ang iba, basta’t nakakamtan nito ang kanilang mga mithiin, wala silang pakialam kung ano ang mga kahihinatnan. Sa sandaling mailantad sila, patuloy silang magtatago, magsisinungaling, manlalansi. Ang prinsipyo at pamamaraan ng mga taong ito sa pakikipag-ugnayan sa iba ay nilalansi nila ang mga tao gamit ang mga kasinungalingan. Doble-kara sila at nagsasalita para masiyahan ang kanilang tagapakinig; ginagampanan nila ang anumang papel na hinihingi ng sitwasyon. Madulas sila at madaya, puno ng mga kasinungalingan ang kanilang bibig, at hindi sila mapagkakatiwalaan. Sinuman ang nakikipag-ugnayan sandali sa kanila ay nalilinlang o naguguluhan at hindi makatanggap ng panustos, tulong, o magandang halimbawa. Pangit man o maganda ang mga salitang namumutawi sa bibig ng gayong mga tao, o makatwiran o kakatwa, o naaayon o di-naaayon sa pagkamakatao, o magaspang o sibilisado, ang mga iyon ay talagang pawang walang-katotohanan, hindi totoo, at kasinungalingan” (Ang Salita, Vol. IV. Paglalantad sa mga Anticristo. Ikaapat na Ekskorsus). Inilalantad ng salita ng Diyos ang mapanloko at tusong kalikasan ng mga anticristo. Hindi sila matapat sa kanilang mga salita at kilos. Wala kang maririnig ni isang salita ng katotohanan mula sa kanila. Para hindi sila malantad, patuloy sila sa walang-kahihiyang pagsisinungaling para itago ang kanilang kasuklam-suklam na mga motibo. Sukdulan ang kasamaan ng mga anticristo. Pakiramdam ko ay ako ang tinutukoy ng mga salita ng Diyos. Ako ang naging dahilan ng pagkakamali dahil naging pabaya ako sa pagsusuri habang nagsu-shooting, at hindi ko inamin iyon, dahil natakot ako na baka hamakin ako ng aking mga kapatid. Nag-isip ako nang husto para makahanap ng paraan na mapagtakpan iyon. Kinausap ko nang sarilinan ang brother na nag-eedit para ipaayos sa kanya ang problema at nilansi ko siya, sadyang nagsinungaling ako sa kanya na hindi halata ang isyung iyon, para isipin niya na hindi iyon malaking bagay. Napakamapanloko ko. Hindi ba kasingsama lang ng sa isang anticristo ang disposisyon ko? Gusto ng Diyos ang matatapat na tao, pero napakamapanloko ko. Paanong hindi masusuklam at maiinis dito ang Diyos? Naalala kong sinabi ng Panginoong Jesus: “Ang magiging pananalita ninyo ay, ‘Oo, oo; Hindi, hindi’: sapagkat ang humigit pa rito ay buhat sa masama” (Mateo 5:37). “Kayo’y sa inyong amang diyablo, at ang mga nasa ng inyong ama ay inyong gagawin. Siya’y isang mamamatay-tao buhat pa no’ng una, at hindi nananatili sa katotohanan, sapagkat walang katotohanan sa kanya. Kapag nagsasalita siya ng kasinungalingan, ay nagsasalita siya ng sa sarili niya: sapagkat siya’y isang sinungaling, at ama nito” (Juan 8:44). Sinasabi ng Diyos na ang mga kasinungalingan ay nagmumula roon sa masama, mula sa diyablo, at na ang mga laging nagsisinungaling ay mga diyablo. Sa palagian kong pagsisinungaling, at dagdagan ng iba pang mga kasinungalingan para pagtakpan ang mga nauna, hindi ba tulad lang ako ni Satanas? Ang sinabi ko ay may elemento ng kademonyohan, mapanlinlang ito, at nakagambala sa gawain ng iglesia. Nalutas sana ang pagkakamaling iyon na nagawa ko sa shooting sa isang matapat na pag-amin, at naiwasan ang maraming di-kailangang problema. Pero para hindi mapahiya at manatili sa katayuan, matapos itong pag-isipan nang husto hindi ako makapagsabi ng isang matapat na salita. Paulit-ulit akong nagsinungaling para pagtakpan iyon, na nililinlang ang aking mga kapatid at kinailangang gumugol ng mahigit tatlong oras ang brother na nag-eedit para ayusin ang mga pagkakamali ko. Hindi ko isinasaalang-alang ang trabaho ng ibang mga tao o kung ano ang mga kahihinatnan kung ginamit ang may mga maling kuha sa final video. Masyado akong naging makasarili at kasuklam-suklam. Nakita ko na nagpakontrol ako sa aking tiwaling disposisyon at na lahat ng ginawa ko ay nakakasakit sa akin at sa iba. Talagang nakakasuka iyon sa mga tao, at kinasuklaman iyon ng Diyos. Napuno ako ng pagsisisi at galit sa sarili. Nagdasal ako sa Diyos na gusto kong tumigil sa pagpapahalaga sa hindi pagkapahiya at pananatili sa katayuan, at maging isang simple, bukas at matapat na tao.

Nakita ko na sinasabi sa salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi nakagapos o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa mga salita ng Diyos, nahanap ko ang mga landas ng pagsasagawa ng katotohanan: kailangan kong matutong magtapat, buksan ang puso ko sa Diyos, at hindi maging hindi matapat, mapanloko o mapanlinlang para protektahan ang aking imahe. Kailangan kong maging tapat sa aking mga kapatid tungkol sa aking katiwalian, mga pagkukulang at pagkakamali, at mga lihim kong motibo. Iyan ang pinakamahalagang hakbang sa pagpasok sa katotohanan. Ang makamit iyan ang tanging paraan para unti-unting makalaya sa gapos at pagkontrol ng tiwaling disposisyon ng isang tao at mamuhay na may tunay na wangis ng tao. Hindi maaaring patuloy akong kumilos dahil sa pagsisikap na hindi mapahiya at manatili sa katayuan. Kailangan kong tanggapin ang pagsusuri ng Diyos at ang pangangasiwa ng aking mga kapatid. Kaya, sinabi ko sa lahat ang buong katotohanan tungkol sa aking mga pagkakamali at sa katiwaliang nahayag habang nangyayari iyon. Gumawa rin ako ng ilang bagay para parusahan ang sarili ko, para matiyak na hindi ako makalimot. Ang karanasang ito ay nagbigay sa akin ng kamalayan tungkol sa aking mapanlokong disposisyon at isinumpa ko na magbabago ako.

Isang araw pagkatapos ng shooting, saglit na nagawi ako ng tingin sa isang detalye sa screen ng isa pang kamera, at lumakad palayo ang isang mang-aawit sa naiilawang lugar. Nang matanto ko iyon, nakakanta na siya ng ilang linya. Nagkaroon kami ng mahigit sampung segundong footage na hindi magagamit dahil sa problema sa ilaw. Naisip ko, “Paano ko nagawang muli ang pagkakamaling iyon? Madalas akong magkamali nang husto nitong huli. Ano ang iisipin ng mga tao kung aminin ko iyon? Sasabihin ba nila na hindi ko sineseryoso ang tungkulin ko?” Habang nag-aalinlangan akong magsalita, bigla kong natanto na sinisikap ko na namang hindi mapahiya at manatili sa katayuan ko. Naalala ko ang kasiraang nagawa ko sa gawain ng iglesia noong nakaraan dahil ginusto kong protektahan ang sarili ko at hindi sabihin ang totoo. Naisip ko rin kung gaano kahiya-hiya ang mga pagsisikap kong itago ang aking mga pagkakamali, at ang lahat ng sakit at pagdurusang nadama ko dahil sa pagsisinungaling. Natanto ko na hindi ko kayang linlangin at dayain ang iba, na kailangan kong talikdan ang sarili ko at isagawa ang katotohanan. Kaya tumigil ako sa pag-aalinlangan, at sinabi ko sa direktor ang nangyari.

Pagkatapos niyon, nagsimula akong sadyang magsanay na maging matapat na tao habang gumaganap sa aking mga tungkulin, maagap na aminin ang aking mga pagkakamali at hindi mahumaling sa katayuan at dangal. Nagawa kong sadyang protektahan ang gawain ng iglesia. Kahit kung minsan ay kinailangan kong harapin ang mapagsabihan at mapayuhan ng aking mga kapatid matapos umamin sa mga pagkakamali, at mapahiya rin na kaakibat niyon, ang pagsasagawa ng katotohanan ay humadlang na makasira ang aking mga pagkakamali sa gawain ng iglesia. Naging partikular na matino ako at panatag dahil dito. Tunay kong naranasan kung gaano kasakit ang magsinungaling at manlinlang para protektahan ang sarili kong katayuan at reputasyon. Ang pagsasagawa ng katotohanan at pagiging matapat na tao ang tanging paraan para maging isang taong marangal at may dignidad at namumuhay nang hayagan sa liwanag. Salamat sa Diyos!


48. Labinsiyam na Taon ng Dugo at Luha

Ni Wang Yufeng, Tsina

Isa akong mananampalataya sa Panginoon mula noong bata pa ako, kasama ang aking mga magulang. Noong nasa lampas 30 anyos na ako, namatay ang asawa ko dahil sa sakit, at naiwan akong mag-isa na magpalaki ng dalawang anak na lalaki at isang babae. Salamat sa biyaya ng Panginoon, naging matagumpay ang mga anak ko sa kanilang mga karera at naging napakamariwasa, na may masasayang pamilya. Tapos, noong 1999, tinanggap namin ng buong pamilya ko ang gawain ng Makapangyarihang Diyos sa mga huling araw, at nagsimula kaming masigasig na ipalaganap at patotohanan ang ebanghelyo ng kaharian. Pero, isang biglaang pag-aresto ang sumira sa mapayapang buhay ng aming pamilya.

Isang gabi noong Hunyo 2002, nalaman kong pumunta ang mga pulis sa pinagtatrabahuhan ng panganay kong anak na lalaki para arestuhin siya, pero nakatakas siya sa sandaling hindi nakabantay ang mga pulis. Hinahanap nila siya kung saan-saan. Nabalisa ako at napuno ng pangamba nang marinig ko ang balitang ito. Madadakip ba nila siya? Kung talagang maaaresto siya, tiyak na pahihirapan nila siya at talagang sisirain siya. Naging isang masayang pamilya kami na ang lahat ng aming pangangailangan ay natutugunan. Ang mga anak ko ay pawang mga mananampalataya at aktibo sa kanilang mga tungkulin—napakaganda noon! Pero ngayon ay hinahabol ng mga pulis ang anak ko, nawalan siya ng trabaho at hindi nangahas na umuwi. Nagkahiwalay ang pamilya namin. Hindi ko alam kung ano ang gagawin namin. Lalo akong nalungkot habang mas iniisip ko ito, kaya lumapit ako sa Diyos sa panalangin, humihiling sa Kanya na bantayan ang anak ko at gabayan ako na maunawaan ang Kanyang kalooban. Naalala ko ang isang bagay na sinabi ng Diyos pagkatapos magdasal: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Mula sa mga salita ng Diyos, nalaman ko na ang pagkakaroon ng pananampalataya at pagsunod sa Diyos ay hindi isang madaling daan—lahat ay kailangang dumaan sa paghihirap at mga pagsubok. Ang mga pulis na tumutugis sa anak ko ay isang bagay na pinahihintulutan ng Diyos na mangyari. Ginagamit Niya ang ganitong uri ng masakit na sitwasyon para gawing perpekto ang aming pananampalataya at pagmamahal—ang pagdurusa na ito ay isang pagpapala mula sa Diyos. Mas kumalma ako nang isipin ko ito nang gano’n, at nagdasal ako, handang ipaubaya ang anak ko sa mga kamay ng Diyos at magpasakop sa Kanyang paghahari at mga pagsasaayos.

Kalaunan, nang malaman ng pulisya na nag-iimprenta ang anak kong lalaki ng mga aklat ng mga salita ng Diyos sa iglesia, inilista nila siya bilang isang kriminal na pinaghahanap ng bansa at pinakilos ang malaking bilang ng mga pulis para hanapin siya, nagbabala na sila ay nakasisiguro at determinadong madakip siya. Labis akong nabalisa at nag-alala sa balitang ito—paano siya makakatakas sa pagkaaresto kung ginawa siyang isang pangunahing target ng Partido Komunista? Nabalitaan ko kamakailan ang tungkol sa isang brother na inaresto at pagkatapos ay binugbog ng mga pulis hanggang mamatay. Sa labis na pagkamuhi ng Partido Komunista sa mga mananampalataya, hindi ba’t talagang pahihirapan nila ang anak ko kapag napasakamay nila siya? Lalo akong natakot habang mas iniisip ko ito, nabubuhay araw-araw nang ninenerbiyos. Hindi ako makalunok ng pagkain o makatulog, at nagsisimulang kumabog ang puso ko tuwing nakakarinig ng sirena ng sasakyan ng pulis. Noong panahong iyon, labis ang pagkabalisa ko, at masama rin ang pisikal na kalusugan ko. Makalipas ang ilang araw, dalawang beses na tumawag ang mga pulis sa bahay namin para tanungin kung nasaan ang anak ko at may pagbabanta at pananakot na sinabing, “Kung hindi niyo siya ibibigay, pagkakanlong iyon sa isang kriminal at wala ni isang miyembro ng inyong pamilya ang makakatakas!” Natakot talaga ako nang marinig ko iyon at hindi ko alam kung kailan maaaring magpakita ang mga pulis para halughugin ang bahay namin at posibleng arestuhin ako, ang aking nakababatang anak na lalaki at ang kanyang asawa. Lalo pa akong nag-alala kung kailan nila madadakip ang panganay kong anak. Paulit-ulit akong nagdasal sa Diyos, humihiling sa Kanya na bigyan ako ng pananalig at lakas, at humihiling sa Kanya na bantayan ang panganay kong anak na lalaki para manatili siyang matatag. Naisip ko ang isang bagay mula sa mga salita ng Diyos: “Hindi ka dapat matakot sa ganito at ganyan; gaano man karaming hirap at panganib ang maaari mong harapin, kaya mong manatiling hindi natitinag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin…. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; sa suporta Ko, sino ang makakahadlang sa daan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Pinatatag ng mga salita ng Diyos ang aking pananampalataya—ang Diyos ay makapangyarihan sa lahat at ang lahat ng bagay ay nasa mga kamay Niya, kaya hindi ba ang kapalaran ng bawat isa sa aming pamilya ay nasa mga kamay rin Niya? Kung walang pahintulot ng Diyos, walang magagawa ang kapulisan sa amin. Ang mga alalahanin ko tungkol sa pag-aresto sa mga miyembro ng aming pamilya, at ang pamumuhay ko sa walang humpay na takot ay nangangahulugang wala akong tunay na pananampalataya sa Diyos. Mas naging kalmado ang pakiramdam ko sa patnubay ng mga salita ng Diyos. Kapag nasa tabi ko ang Diyos, wala akong dapat ikatakot—handa akong ipaubaya ang buong pamilya namin sa mga kamay Niya, at napagpasyahan ko na kahit na arestuhin ako, hinding-hindi ko pagtataksilan ang mga kapatid, hinding-hindi ko ipagkakanulo ang Diyos!

Pagkalipas ng ilang buwan, nang hindi pa rin nahanap ng pulisya ang anak ko, nagsimula silang magbanta na aarestuhin ang buong pamilya namin. Ang nakababata kong anak na lalaki, ang kanyang asawa, at ako ay wala nang pagpipilian kundi ang umalis sa bahay namin at magtago. Lubos akong naligalig bago umalis, iniisip na ang panganay kong anak ay nagtatago at hindi ko alam kung nasaan siya, at ngayong kailangan na naming lisanin ang aming tahanan, ganap na napaghiwalay ng CCP ang isang lubos na masayang pamilya. Sobrang miserable ko noon. Ano ang mali sa pagkakaroon ng pananampalataya at pagsamba sa Diyos? Determinado ang Partido Komunista na puwersahin kami hanggang sa punto ng kapahamakan. Talagang ayaw nilang iwanan ng anumang paraan ang mga mananampalataya para patuloy na mamuhay—sobrang nakakasuklam ang Partido Komunista! Nabiyuda ako sa edad kong lampas 30 at nagsumikap na palakihin ang tatlong anak nang mag-isa. Walang humpay akong nagtrabaho halos buong buhay ko at sa wakas ay naging matagumpay ako. Hindi ko akalain na, sa aking katandaan, mapipilitan akong magtago mula sa Partido Komunista. Sa pag-alis sa ganoong paraan, hindi ba’t sasamsamin lang ng Partido ang lahat ng aming ari-arian at ang bahay namin? Tapos paano kami makakaraos? Talagang masakit para sa’kin ang mga isiping ito. Lumapit ako sa Diyos at nagdasal, “O Diyos! Hindi ko mapakawalan ang mga ari-arian namin sa puso ko, at nag-aalala ako kung paano ako makakaraos mula ngayon. Pakiusap gabayan Mo po ako na maunawaan ang Iyong kalooban.” Pagkatapos magdasal, naalala ko ang isang sipi mula sa Panginoong Jesus: “Sinuman sa inyo na hindi tumanggi sa lahat niyang tinatangkilik, ay di maaaring maging alagad Ko” (Lucas 14:33). Nagawa ng mga disipulo ng Panginoong Jesus na isuko ang lahat ng mayroon sila para sumunod sa Kanya. Naisip ko si Mateo—siya ay isang tagasingil ng buwis, ngunit nang tawagin siya ng Panginoong Jesus, isinuko niya ang lahat ng kanyang ari-arian at isinakripisyo ang lahat ng mayroon siya para sumunod sa Panginoon. At nang tawagin ng Panginoon si Pedro, tinalikuran niya ang kanyang trabaho bilang mangingisda para sumunod sa Kanya. Pero sa harap ng pang-aapi ng Partido Komunista, hindi ko man lang mabitawan ang ilang ari-arian. Wala talaga akong pananalig. Ang mga ibon sa himpapawid ay hindi nagpupunla o nag-aani, pero nagmamalasakit ang Diyos sa mga ito—at paano naman tayong mga tao? Ang isiping ito ay nakatulong na mapagaan ang mga alalahanin ko. Sa mga huling araw, nagkatawang-tao ang Diyos at nagpapahayag ng mga katotohanan para dalisayin at iligtas tayo. Napakapalad ko na makasunod sa Diyos at makamit ang katotohanan at buhay—sulit na sulit ang kaunting pagdurusa! Ang katotohanan ay isang walang kasinghalagang kayamanan na hindi nabibili ng anumang dami ng materyal na pag-aari, at alam kong sulit ang anumang dami ng paghihirap sa hinaharap.

Pagkatapos naming umalis ng bahay, nalaman ng kapulisan na ako at ang buong pamilya ko ay mga mananampalataya sa Makapangyarihang Diyos at inilunsad nila ang malawakang paghahanap sa amin sa buong lungsod. Palipat-lipat kami ng lugar sa pagsisikap na matakasan ang pag-aresto, kung minsan ay lumilipat pagkatapos ng wala pang isang buwan sa isang lugar. Sa bawat lipat, pagod na pagod ako at masakit ang likod ko. Dahil sa takot na mahanap ng mga pulis, kailangan naming manatili sa mga ganoong uri ng pribadong maliliit na bahay na may isang palapag. Sa taglamig, napakaginaw sa bahay kaya nagyeyelo ang tubig, at kahit na panatilihing nakabukas ang kalan nang buong linggo, hindi pa rin mainit ang bahay. Nagkabitak-bitak ang balat sa mga kamay ko sa lamig at anumang dampi sa tubig ay talagang masakit. Ang huling lugar na aming nilipatan ay isang maliit na kubo para sa pagpaparami ng mga bagong silang na sisiw sa isang nayon na madilim at mahalumigmig, puno ng mga insekto. Nakakasuka kaya hindi ako makakain. Ginugunita ko ang mga araw namin sa bahay, sa isang magandang apartment na mainit at komportable. Ang ikumpara iyon sa aming kasalukuyang kalagayan ay talagang nagpamiserable sa akin. Hindi ko alam noon kung kailan matatapos ang mga araw na iyon. Nang matantong wala ako sa tamang kalagayan, agad akong lumapit sa Diyos sa panalangin, humihiling sa Kanya na bigyang-liwanag ako at gabayan akong maunawaan ang Kanyang kalooban. Isang bagay mula sa mga salita ng Diyos ang naisip ko pagkatapos magdasal: “Isa kang nilalang—mangyari pa ay dapat mong sambahin ang Diyos at mamuhay nang makahulugan. Kung hindi mo sasambahin ang Diyos kundi mamumuhay ka ayon sa iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. … Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Ang mga salita ng Diyos ay talagang nagpatibay ng loob ko. Naisip ko si Satanas na tinutukso si Job—nawala kay Job ang lahat ng ari-arian ng kanyang pamilya at ang mga anak niya ay nadaganan hanggang sa mamatay. Siya mismo ay nabalot ng pigsa ang buong katawan. Sa kabila ng ganoon katinding pagdurusa, pinuri pa rin niya ang pangalan ng Diyos at nagbigay ng matunog na patotoo para sa Diyos. Sinang-ayunan ng Diyos si Job at pinagpala siya. Ang hangarin ni Pedro ay mahalin at makilala ang Diyos. Dumaan siya sa daan-daang pagsubok nang hindi nawawalan ng pananalig, at sa huli ay ipinako nang patiwarik para sa Diyos. Nagawa niyang magpasakop hanggang sa kamatayan, nagbigay ng magandang patotoo at nagsabuhay ng isang napakamakabuluhang buhay. Pero ako, hindi ko man lang kayang tumayo ng ilang beses at magdusa nang kaunti. Wala akong tunay na pagpapasakop sa Diyos! Ang paghihirap na tiniis ko noong panahong iyon ay lahat dahil lahat sa pag-uusig ng malaking pulang dragon. Sa halip na kamuhian ang malaking pulang dragon, nagiging negatibo ako at nagmamaktol—sobra akong di-makatwiran! Ang pagtugis ng malaking pulang dragon ay nagdulot sa akin ng partikular na tindi ng pagdurusa, pero nagkamit ako ng pagkaunawa sa diwa nito, malinaw na nakita ang mala-demonyong diwa nito ng pagkapoot at pagsalungat sa Diyos. Tayo ay nilikha ng Diyos, kaya ang pagsamba sa Kanya ay tama at nararapat. Ito ay pagtahak sa tamang landas sa buhay, at ang pagpapalaganap ng ebanghelyo ay para tulungan ang lahat na marinig ang tinig ng Diyos at tanggapin ang katotohanan, at pagkatapos ay maliligtas sila. Pero inaapi tayo ng Partido Komunista at hinahadlangan tayo palagi, pinupwersa pa ngang ihiwalay ang isang ina sa kanyang mga anak. Talagang nakita ko na ito ay isang masamang partido at isang mahigpit na kalaban ng Diyos—kinamumuhian ko ito at isinusumpa ito mula sa kaibuturan ng aking puso. Kung hindi ko naranasan ang pasakit na iyon, kung nagpatuloy lamang na mamuhay nang payapa sa bahay, hindi ko makikita ang diwa ng malaking pulang dragon, at hindi ko ito matatalikdan at matatanggihan mula sa puso. Nagdurusa ako nang kaunti sa pagsunod sa Diyos sa puntong iyon, pero nakakamit ko ang katotohanan at buhay—napakamakahulugan ng pagdurusang iyon. Ang Diyos ay nagkatawang-tao, pumarito upang gumawa sa bansa ng malaking pulang dragon, inusig at tinugis ng Partido Komunista, nang walang mapagpahingahan. Ang paghihirap na dinanas Niya ay hindi masusukat. Ngayon ang pamilya namin ay sumusunod sa Diyos at inuusig ng Partido Komunista at kailangang magtago, na pakikibahagi sa paghihirap ni Cristo. Ito ay pagtataas ng Diyos! Tahimik kong ipinasya na kahit gaano pa ako magdusa, susunod ako sa Diyos hanggang sa wakas.

Kalaunan, ang anak kong babae ay nasubaybayan at nasundan ng mga pulis habang nagbabahagi ng ebanghelyo. Nagawa niya silang iwala sa pamamagitan ng pagpasok sa isang malaking merkado at pagpapalit ng kanyang damit. Napilitan siyang tumakas sa lugar pagkatapos no’n. Hindi namin namalayang isang buong taon nang hiwa-hiwalay ang pamilya namin, nagtatago. Palagi kong iniisip kung anong uri ng mga kalagayan ang maaaring nararanasan ng aking panganay na anak na lalaki at ng aking anak na babae, palaging nag-aalala na maaaresto sila. Halos hindi ako makakain o makatulog, at lumala ang hika ko. Nagsimula akong madaling maligalig at madalas na malalim ang iniisip. Ang nakababata kong anak na lalaki ay hindi natiis na makita akong ganoon, kaya nagpasya siyang mangahas na bumalik sa bahay at tingnan kung ano na ang nangyayari. Pagkaalis niya, nandoon lang ako naghihintay, umaasa…. Nang medyo makalipas na ang alas-siyete ng gabi at hindi ko pa siya nakikitang bumalik, nagsimula akong mabalisa. Nagtataka ako: Nasaan siya? Nadakip na ba siya ng mga pulis? Hindi, pagkatapos ng mahigit isang taon, hindi maaaring sinusubaybayan pa rin nila ang bahay namin? Pero buong gabi akong naghintay at hindi pa rin siya bumabalik. Nakasiguro akong may nangyari, dahil tiyak na wala siyang ibang mapupuntahan. Kung talagang naaresto siya, hindi ko alam kung anong uri ng kakila-kilabot na paraan ang gagamitin ng mga pulis para pahirapan siya. Baka mapilayan pa siya ng mga pambubugbog nila. Kapag naiisip ko ito, hindi ko napipigilan ang pagtulo ng mga luha ko. Hindi ako makakain o makatulog nang ilang araw, umuupo lang ako sa kama ko, tulalang nakatitig sa labas. Sobrang sakit ng nararamdaman ko—parang may kutsilyong tumarak sa puso ko. Walang makakapagsabi kung patay o buhay ang panganay kong anak na lalaki, hindi ko alam kung ang anak kong babae ay nasa panganib o wala, at ngayon kung ang nakababata kong anak na lalaki ay naaresto, ano na lang ang gagawin ko? Sa aking pasakit at kawalan ng magagawa, lumapit ako sa Diyos para magdasal, at pagkatapos ay sumagi sa isip ko ang mga salita Niyang ito: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling hinaharap, kung makokontrol mo ang iyong sariling kapalaran, isa ka pa rin bang nilikha?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Habang iniisip ito, nakikita ko na ang kapalaran ng mga tao ay nasa kamay lahat ng Diyos, kaya gaano man tayo nagdurusa at anuman ang mga sitwasyong maaari nating makaharap ay pauna nang itinakda lahat ng Diyos. Walang anumang halaga ng pag-aalala mula sa’kin ang makakatulong. Nagdasal ako sa puso ko, handang ipaubaya ang mga anak ko sa mga kamay ng Diyos. Kalaunan, nalaman ng aking manugang na babae mula sa isang sister sa iglesia na ang aking nakababatang anak na lalaki ay inaresto ng mga pulis na nagbabantay sa bahay namin. Dinala siya ng mga pulis sa istasyon, binubugbog at sinisigawan, nagpupumilit malaman kung nasaan kami. Wala siyang sinabing kahit ano, kaya iligal siyang ikinulong ng mga pulis sa loob ng 15 araw bago siya tuluyang pinalaya. Pinakawalan na lang siya. Mukhang pinagsisihan ng mga pulis ang paglaya niya at kaya nagsimulang hanapin siya ulit. Sa takot na maakay sila papunta sa amin, hindi na nangahas bumalik ng bahay ang anak ko, kundi nanatili na lang na nagtago sa labas. Nagalit ako nang mabalitaan ko ito. Hindi pa kami nakakauwi sa loob ng mahigit isang taon, pero sinusubukan pa rin ng mga pulis na sundan kami, na subaybayan kami, ginagawa ang lahat para madakip kami. Gusto nila kaming lipulin. Napakasama ng malaking pulang dragon! Habang lalo akong inaapi nito, mas lalo kong nakikita ang mala-demonyong mukha nito, at mas nagiging determinado akong manalig at sumunod sa Diyos.

Hindi nagtagal, nakaalis sa lugar ang nakababata kong anak na lalaki sa tulong ng mga kapatid. Hindi nagtagal pagkatapos no’n, nakarating kami ng manugang ko sa ibang probinsya. Para sa aming kaligtasan, wala siyang nagawa kundi ang magtago nang hiwalay sa akin. Ang isipin kung paanong ang aming buong pamilya ay pinaghiwa-hiwalay ng Partido Komunista ay napakasakit para sa akin. Lalo na kapag nakikita ko ang ibang tao na masyadong maasikaso at maalalahanin sa mga magulang nila, lalo akong nangungulila sa mga anak ko. Nasa bingit ako ng pagbagsak. Lumapit ako sa harapan ng Diyos para maghanap, at naisip ang siping ito ng Kanyang mga salita: “Ang landas kung saan ginagabayan tayo ng Diyos ay hindi diretso, bagkus ay isang paliku-likong daan na puno ng mga lubak; sinasabi ng Diyos, bukod dito, na habang mas mabato ang landas, mas maibubunyag nito ang ating mga pusong mapagmahal. Gayunman ay wala ni isa man sa atin ang makapagbubukas ng gayong landas. Sa Aking karanasan, lumakad na Ako sa maraming mabato, mapanganib na mga landas at dumanas na Ako ng matinding pagdurusa; may mga sandali na lubos Akong namimighati hanggang sa punto na gusto Kong maghumiyaw, ngunit nilakaran Ko na ang landas na ito hanggang sa ngayon. Naniniwala Ako na ito ang landas na pinangungunahan ng Diyos, kaya tinitiis Ko ang pagpapahirap ng lahat ng pagdurusa at nagpapatuloy na sumulong. Sapagkat ito ang naitalaga na ng Diyos, kaya sinong makatatakas dito? Hindi Ko hinihingi na makatanggap ng anumang mga pagpapala; ang hinihingi Ko lang ay makaya Kong lumakad sa landas na dapat Kong lakaran ayon sa kalooban ng Diyos. Hindi Ko hinahangad na gayahin ang iba, na lumakad sa landas na kanilang nilalakaran; ang hinahangad Ko lang ay nawa matupad Ko ang Aking debosyon na lumakad sa itinalaga sa Aking landas hanggang sa katapusan. … Kung gaano man ang dapat ipagdusa ng isang indibidwal at kung gaano man kalayo ang dapat nilang lakarin sa kanilang landas ay itinakda ng Diyos, at walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … 6). Sa pagninilay sa mga salita ng Diyos, nakikita ko na gaano man karaming pagdurusa ang maaaring maranasan ng isang tao, gaano man karaming landas ang kailangan nilang tahakin ay nauna nang itinakda ng Diyos. Kapag mas mabagyo ang landas na aking tinatahak, mas maipapakita nito ang tunay kong tayog. Ang mga anak ko ay nasa tabi ko lahat noon at mayroon kaming napakapayapa at nagkakaisang pamilya. Napakapursigido ko sa paghahanap ko noon. Pero ngayon dahil sa pang-aapi at pagtutugis ng malaking pulang dragon, at ang mga anak ko ay nagtatago, miserable ako, nalulumbay, at puro reklamo. Ang pang-aapi at paghihirap na iyon ang naglantad sa akin. Noon ko lang natanto na ang tanging dahilan kung bakit ako nagkaroon ng pananampalataya ay para pagpalain at biyayaan ng Diyos, para magpakasasa sa mga kasiyahan ng laman. Hindi talaga ito para hanapin ang katotohanan o magpasakop sa Diyos. Paano iyon naging tunay na pananampalataya? Kung ang mga ganoong uri ng mahihirap na sitwasyon ay hindi ako inilantad sa ganoong paraan, hinding-hindi ko makikita ang mga mali kong pananaw sa paghahanap sa aking pananampalataya. Hindi ako magtatamo ng ganoong pagkaunawa sa isang mapayapang kapaligiran. Sa wakas nakita ko na ang biyaya ay isang pagpapala mula sa Diyos, ngunit higit pa rito, ang paghihirap at mga pagsubok ay pagpapala ng Diyos. Alam kong gaano man kahirap ang aking landas sa hinaharap, kailangan kong malampasan ito sa pamamagitan ng pagsandal sa Diyos—kailangan kong magpasakop sa paghahari at mga pagsasaayos ng Diyos. Patuloy akong regular na nagbabasa ng mga salita ng Diyos kasama ang ibang mga sister, at nakikipagtipon at nakikipagbahaginan tungkol sa mga salita ng Diyos. Unti-unting bumuti ang pakiramdam ko.

Lumipas ang ilang panahon, at ang Partido Komunista ay nagsimula ulit na manghuli at mang-aresto ng mga mananampalataya sa lahat ng lugar, nagpapadala ng mga tagamanman, tagasumbong, at “nakapulang manggas na mga espiya” kahit saan. Hindi ako taga-roon, at ako ay isang pangunahing target. Noong panahong iyon, natatakot akong maaresto, at palagi akong natatakot na aarestuhin nila ang mga anak ko. Hindi ako makatulog sa gabi, at kung minsan, binabangungot pa ako. Nananaginip ako na pinapahirapan ng mga pulis ang mga anak ko. Dahil sa napakatagal na pamumuhay sa pagkabalisa at takot, sa sobrang depresyon, nagkaroon ako ng hyperthyroidism at pumayat ako hanggang sa naging buto’t balat na lang. Medyo mahina ang tibok ng puso ko at nakakapagod talaga para sa’kin ang maglakad. Nahihirapan pa nga akong bumangon sa kama. Naisip ko noong nasa bahay pa ako. Sa tuwing nagkakasakit ako, naroon lahat ang mga anak ko para sa akin, nag-aalaga sa akin, at ang aking munting apo ay sumisigaw ng, “Lola! Lola!” Napakagiliw ng lahat. Pero lahat kami ay sapilitang pinaghiwalay ng Partido Komunista, hindi ko makita ang mga anak ko, at hindi ko alam kung nasaan sila. Mas lalo akong nalungkot habang mas iniisip ko iyon. Habang nahihirapang bumangon, lumuhod na lang ako sa aking kama, umiiyak sa sakit at nagdarasal sa Diyos, “Diyos ko! Nahihirapan talaga ako ngayon! Nasa bingit na ako. O Diyos, pakiusap bigyan Mo ako ng paninindigan at pananalig na tanggapin ang paghihirap na ito, para makatayo ako nang matatag.” Nabasa ko ito sa mga salita ng Diyos pagkatapos ng aking dasal: “Sa yugtong ito ng gawain ay hinihingi sa atin ang lubusang pananampalataya at pag-ibig. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng sangkatauhan, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay masunurin hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Nakita ko mula sa mga salita ng Diyos na ang Kanyang gawain sa mga huling araw ay ang gawing perpekto ang pananampalataya ng mga tao. Kapag nakakaranas tayo ng karamdaman, nasa loob nito ang mabubuting layunin ng Diyos; dapat nating hanapin ang katotohanan at tularan ang halimbawa ng pananalig ni Job. Hinarap ni Job ang napakalaking mga pagsubok at nagkaroon ng mga pigsa sa buong katawan niya, at nang hindi na niya ito makayanan, umupo siya sa abo at kinamot ang sarili niya gamit ang isang biyak na palayok. Nang himukin si Job ng asawa niya na talikuran ang kanyang pananampalataya sa Diyos, sinabi niyang, “Tatanggap ba tayo ng mabuti sa kamay ng Diyos, at hindi tayo tatanggap ng masama?” (Job 2:10). Si Job ay walang anumang uri ng maling pagkaunawa o paninisi sa Diyos—nagpatuloy siyang panatilihin ang kanyang pananampalataya. Pero ako, sinisi ko ang Diyos sa sandaling nagkaroon ako ng hyperthyroidism. Nakita ko kung gaano kaliit ang pananalig ko sa Diyos, at kung paanong hindi ko naunawaan ang kalooban ng Diyos. Para iligtas tayo, ang Diyos ay nagkatawang-tao at pumarito sa lupa, pinapasan ang napakalaking kahihiyan, tinitiis ang pang-aapi at panunupil ng Partido Komunista at ang pagtanggi ng mundo ng relihiyon. Isinakripisyo ng Diyos ang lahat para iligtas ang sangkatauhan, pero naging negatibo ako dahil lang sa kaunting pagdurusa, at sinisi ko pa ang Diyos. Malaki ang pagkakautang ko sa Diyos. Tapos naisip ko ang mga banal sa nakalipas na mga panahon na inusig at minartir para sa Diyos. Nagpatotoo sila para sa Diyos gamit ang mismong buhay nila—wala nang mas marangal pa kaysa roon. Kahit na ang buong pamilya namin ay inuusig ng Partido Komunista, nagkaroon kami ng pagkakataon na magpatotoo para sa Diyos. Ito ang pagtataas ng Diyos. Batay sa sarili naming karumihan at katiwalian, batay sa aming identidad, hindi kami karapat-dapat na magbigay ng patotoo para sa Diyos. Nang maunawaan ko na ang kalooban ng Diyos, hindi na masyadong masama ang pakiramdam ko. Nalaman ng isang sister ang tungkol sa problema ko sa kalusugan at kumuha ng ilang gamot para sa akin sa ospital, at dinala ito para sa akin. Unti-unting bumuti ang pakiramdam ko araw-araw. Tunay akong nagpapasalamat sa Diyos!

Ilang taon akong nagtatago, at para maiwasan ang paghahanap at pang-aaresto ng mga pulis, nagtago ako sa mga kahon at mga bodega ng patatas, at sa pamamagitan ng mahimalang proteksyon ng Diyos, naiwasan ko ang sunud-sunod na mapanganib na sitwasyon. Noong Disyembre 2008, iniulat ako dahil sa pagpapalaganap ng ebanghelyo. Lubhang tensiyonado ang sitwasyon—nagdala ng mga pulis ang mga relihiyosong pari para arestuhin kami. Pinaghahanap ako, kaya kung talagang huhulihin nila ako, tiyak na hindi ako basta pakakawalan ng mga pulis. Agad akong dinala ng mga kapatid sa isang lihim at maliit na nayon, at dinalhan ako ni Sister Li Xinyu ng ilang pagkain at iba pang pangangailangan. Pero pagkaraan ng ilang buwan, biglang tumigil si Xinyu sa pagpunta—hindi ko alam kung bakit. Nagsunog sila ng pinatuyong dumi ng baka para sa init sa lugar na iyon. Noong Disyembre ay malamig, at 20 degrees below zero ito. Gumagamit ako ng mas kaunting dumi ng baka kapag mukhang masusunog na ito. Ang lamig talaga sa loob at may hamog na nagyeyelo sa mga dingding. At kapag ako ay bumabangon sa umaga, natatakpan ang ulo ko ng hamog na nagyeyelo. Umasa akong magpapakita si Xinyu sa lalong madaling panahon, pero naghintay ako nang naghintay, at hindi siya kailanman nagpakita. Sa sobrang lamig ay paulit-ulit akong nagplakad-lakad sa bahay. Iniisip ko na isa akong estranghero sa lugar na iyon. Ni hindi ako nangahas na lumabas para bumili ng panggatong at hindi ko mahanap ang ibang mga kapatid. Ang lugar na iyon ay natatakpan ng niyebe at walang paraan para lumabas ako upang makakuha ng panggatong. Kung hindi darating si Xinyu, ano ang magagawa ko? Mamamatay na lang ba ako sa lamig doon? Iniwan akong nanlalamig at walang magawa ng isiping iyon. Nagdasal at tumawag ako sa Diyos sa puso ko nang paulit-ulit. Tapos naisip ko ang propetang si Elias—noong siya ay nasa ilang na walang makain o mainom, inutusan ng Diyos ang mga uwak na dalhan siya ng tinapay at karne para pakainin siya. Hindi ba isa itong bagay na ginawa ng Diyos Mismo noong unang panahon? Paanong wala akong pananalig sa Diyos noong nahaharap ako sa ganoong sitwasyon? Nabasa ko ito sa mga salita ng Diyos: “Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi…. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng paghihirap na ito ginagawa ng Diyos ang isang yugto ng Kanyang gawain, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao. Sa pamamagitan ng pagdurusa ng mga tao, sa pamamagitan ng kanilang kakayahan, at sa pamamagitan ng lahat ng satanikong disposisyon ng mga tao ng maruming lupaing ito ginagawa ng Diyos ang Kanyang gawain ng pagdadalisay at paglupig, upang, mula rito, magkamit Siya ng kaluwalhatian, at makamit Niya yaong mga magpapatotoo sa Kanyang mga gawa. Ganyan ang buong kabuluhan ng lahat ng sakripisyong ginawa ng Diyos para sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Ang pagbabasa nito ay agad na nagbigay-liwanag sa akin. Sa mga huling araw, ginagamit ng Diyos ang malaking pulang dragon bilang isang tagapagsilbi sa Kanyang gawain ng pagkumpleto ng isang grupo ng mga mananagumpay. Isa akong tiwaling tao, kaya ang pagkakaroon ng pagkakataong maranasan ang gawain ng Diyos, magpatotoo para sa Diyos sa ilalim ng pang-aapi at pang-aaresto ng malaking pulang dragon ay isang karangalan mula sa Diyos, at ito ay katumbas ng anumang tindi ng pagdurusa! Nang matanto iyon, nagdasal ako sa Diyos, na handang magpasakop sa Kanyang paghahari at mga pagsasaayos. Kahit na mamatay ako sa lamig doon, hindi ako magrereklamo. Sa sandaling nagpasakop ako, isang sister ang nagpakita nang hindi inaasahan. Nalaman ko na sinusubaybayan ng mga pulis si Xinyu, kaya hindi siya nakabalik, natatakot na madawit ako. Nakita ng sister na iyon kung gaano kalamig ang lugar at isinama ako para tumuloy sa tahanan niya. Sinabi niya sa akin na ang asawa niya ay hindi isang mananampalataya at hindi nagtrabaho nang maraming taon. Determinado itong lumabas para magtrabaho ngayon at hindi na nagpapigil. Imposibleng makakapunta ako roon kung nasa bahay ang asawa niya—ito talaga ang Diyos na nagbukas ng landas para sa akin! Nang marinig ko ang sinabi niya, sa sobrang tuwa ko ay tumulo ang luha sa mga mata ko. Nakita ko na nagsaayos na ang Diyos ng mga bagay-bagay para sa akin—wala lang talaga akong pananalig, kaya naging negatibo ako at mahina nang magkaroon ako ng ilang suliranin. Ang pag-ibig ng Diyos ay tunay at totoo kong naranasan ito.

Noong 2014, pinalakas ng Partido Komunista ang pag-uusig nito laban sa Ang Iglesia ng Makapangyarihang Diyos, pinapakilos ang mga armadong pulis nito para malupit na arestuhin ang mga Kristiyano sa buong bansa. Nagsimula akong mag-alala ulit para sa mga anak ko, at hindi ko alam kung ano ang kalagayan nila noong panahong iyon. Tapos isang araw habang nanonood ng video kasama ang mga sister, biglang may nagflash na eksena na parang nandoon ang panganay kong anak. Halos hindi ko mapaniwalaan ang mga mata ko—kinusot ko ang mga mata ko at muling tinitigan ang video, takot akong may makaligtaan. Hindi nagtagal, lumitaw muli ang anak ko, at sa pagkakataong ito ay malinaw ang kuha. Nasisiguro akong siya iyon. Napatili ako, “Oh wow!” at tapos sumigaw ng, “Anak ko, anak ko! Nakaalis siya ng bansa!” Pagkatapos na pagkatapos no’n, may isa pang eksena ang nag-flash kung saan nakita ko ang nakababata kong anak na lalaki. Sa sobrang tuwa ko ay napatalon ako sa kinauupuan ko. Kailan sila umalis ng Tsina? Talagang makapangyarihan sa lahat ang Diyos! Patuloy akong nanood at nakita ko rin ang aking manugang. Lahat sila ay umalis ng bansa at hindi ko na kailangang mag-alala tungkol sa kanilang kaligtasan. Labis akong naantig na nanlabo ang paningin ko dahil sa mga luha, at tahimik akong nagpapasalamat sa Diyos nang paulit-ulit. Masaya ring pinupuri ng mga sister ang pagiging makapangyarihan sa lahat ng Diyos. Ang aking dalawang anak na lalaki at ang aking manugang na babae ay pawang pinaghahanap ng Partido Komunista, ngunit nakatakas sila sa ibang bansa, mula mismo sa ilalim ng pagbabantay ng Partido—ito ang awtoridad at kapangyarihan ng Diyos. Dati, lagi akong nag-aalala para sa kaligtasan ng mga anak ko, pero noong araw na iyon ay nakita ko na gaano man kalupit si Satanas, nasa ilalim pa rin ito ng kontrol ng Diyos. Kung hindi ito pinahihintulutan ng Diyos, hindi tayo masusunggaban ni Satanas. Ang pagkaunawa nito ay nagpatibay ng aking pananalig sa Diyos.

Pagkatapos ng 16 na taon ng pagtatago, noong 2018, ang anak kong babae ay nangahas umuwi para alamin kung ano na ang nangyayari, at nagdala siya ng masaklap na balita—ang aking 12-taong-gulang na apo ay hindi nakayanan ang pag-uusig ng malaking pulang dragon, at nagpakamatay. Matapos makatakas ang aking panganay na anak na lalaki, ang mga pulis ay patuloy palang pumupunta sa bahay ko at sa paaralan, nagbabanta at nananakot sa apo ko, sinusubukang pilitin siyang ibunyag ang kinaroroonan ng kanyang ama, sinasabing ikukulong nila siya habambuhay kung hindi niya sasabihin sa kanila. Natakot siya, kaya nagsimula siyang magkaroon ng bangungot parati. Hinimok din ng pulisya ang kanyang mga guro na ipatakwil at ipaapi siya sa mga kaklase niya. Natakot siya sa kanyang mga guro at kaklase, at mas natakot na makita ang mga pulis na hindi tumitigil sa pagtatanong at pamamahiya sa kanya. Pagkatapos ng apat na taong takot sa ilalim ng pang-aapi at pananakot ng mga pulis, talagang hindi na kinaya ng apo ko sa huli. Nagbigti siya, nagpakamatay sa bahay. Parang lumobo ang ulo ko nang marinig ko ang balita at muntik na akong mawalan ng malay. Ilang sandali akong hindi nakabawi. Ang Partido Komunista, ang matandang demonyo, ay hindi lamang pinaghiwa-hiwalay ang buong pamilya namin, pati ang maliit kong apo ay hindi pinalagpas. Siya ay 12 taong gulang pa lamang, nasa edad na punong-puno ng saya at paglaki, pero tinulak siya sa kamatayan ng Partido Komunista. Lubos akong nagdalamhati, at puno ng galit para sa mala-demonyong Partido Komunista. Nang makita ng aking anak na babae kung gaano kasakit ang nararamdaman ko, binasa niya ang siping ito ng mga salita ng Diyos para sa akin: “Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal din? Paano nito maaaring papurihan at ipagsaya ang pagdating ng Diyos? Ang mga sunud-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nandarambong sila at nanloloob, nawalan na silang lubusan ng budhi, wala silang konsensya, at tinutukso nila ang mga walang-muwang upang mawalan ng katwiran. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan! … Ngayon na ang oras: Matagal nang tinipon ng tao ang lahat ng kanyang lakas, nailaan na niya ang lahat ng kanyang pagsisikap at binayaran ang bawat halaga para dito, upang punitin ang kahindik-hindik na mukha ng demonyong ito at tulutan ang mga tao, na nabulag na, at nagtiis na ng bawat uri ng pagdurusa at paghihirap, na bumangon mula sa kanilang pasakit at talikuran ang masama at matandang diyablong ito” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Ang Partido Komunista ay kaaway ng Diyos—ito ay isang demonyo na sumasalungat sa Diyos at kumakain ng mga tao. Gustong-gusto nitong hulihin ang lahat ng mananampalataya at ganap na wasakin ang gawain ng Diyos—sabik na sabik itong kontrolin ang buong sangkatauhan magpakailanman. Ang Diyos ay gumagawa sa mga huling araw para iligtas ang sangkatauhan, at ang Partido Komunista ay galit na galit na sinusubukang pigilan iyon, na gambalain iyon. Desperado itong tuluyang lipulin ang lahat ng mananampalataya—hindi man lang nila pakakawalan ang isang 12-anyos na bata. Inusig nila kami hanggang sa hindi na makauwi ang aming pamilya, na nagkawatak-watak kami at namatay ang apo ko. Napakasama ng Partido Komunista, napakamapanira at walang pagsasaalang-alang sa buhay ng tao. Ito ang prinsipe ng mga demonyo na papatay ng mga tao nang hindi kumukurap. Kinamumuhian ko ito mula sa kaibuturan ng aking puso, at habang patuloy akong inuusig nito sa ganitong paraan, mas determinado akong sumunod sa Diyos at ipahiya ang matandang diyablo na ito.

Tinutugis pa rin ng Partido Komunista ang pamilya namin, hanggang ngayon. Sa pagbabalik-tanaw sa 19 na taong buhay ng pagtatago, ang mga salita ng Diyos ay gumagabay at nagbibigay-liwanag sa akin, nagkakaloob sa akin ng pananalig at lakas, umaakay sa akin hanggang sa kasalukuyan. Kung wala ang proteksyon ng Diyos, kung wala ang mga salita ng Diyos na gumagabay sa akin at nagtutustos sa’kin, baka matagal ko nang nilisan ang mundong ito, na namatay na sana ako o nabaliw. Ang Partido Komunista ay galit na galit na tinutugis kami sa lahat ng posibleng paraan, dahil lang kami ay mga nananalig sa Diyos, iniwan akong hindi na makauwi at pinaghiwa-hiwalay ang pamilya ko. Napakamalisyoso ng Partido Komunista—ito ay isang demonyong napopoot sa Diyos, laban sa Diyos. Tinatalikdan ko ito at tinatanggihan mula sa kaibuturan ng puso ko! Ang maging mapalad na mabuhay hanggang sa araw na ito ay ganap na dahil sa pagmamalasakit at proteksyon ng Diyos. Ang Diyos lamang ang tunay na nagmamahal sa mga tao, at ang Diyos lamang ang tunay na makapagliligtas sa mga tao. Nakita ko kung gaano kakaibig-ibig ang Diyos, at gaano man kabigat, gaano man maging mahirap ang mga bagay-bagay, susunod ako sa Diyos hanggang sa pinakahuli, gagawin ko ang tungkulin ko, at susuklian ang pagmamahal ng Diyos! Salamat sa Diyos!


49. Ang mga Araw na Iyon ng Pakikipaglaban para sa Reputasyon at Pakinabang

Ni Zhao Fan, Tsina

Tinanggap ko ang responsibilidad para sa gawain ng pagdidilig sa iglesia noong Hunyo, 2020. Dahil naapektuhan ng kakulangan ng mga tagapagdilig ang aming gawain, talagang nabalisa ako. Naisip ko na kung hindi ko mapunan ang kakulangan, baka isipin ng mga lider na hindi ako gumawa ng praktikal na gawain. Habang nag-aalala ako tungkol doon, binigyan ako ng isang lider ng isang kandidato, na sinasabi na kayang gawin ni Sister Xiaodan, na kalilipat pa lang, ang pagdidilig. Tuwang-tuwa ako at talagang napanatag ang isip ko dahil doon. Agad akong nagtakda ng miting namin ni Xiaodan para isaayos na magdilig siya ng mga baguhan.

Para masanay ang sister at mabilis na mapahusay ang aming gawaing pagdidilig, nakahanap ako ng ilang tao para tulungan siyang maging pamilyar sa mga sitwasyon ng mga baguhan. Hindi nagtagal, nagpadala ng mensahe ang lider na kailangan ni Sister Zhou Nuo, na responsable sa paggawa ng video, si Xiaodan para tumulong sa paggawa ng mga video, at pumayag si Xiaodan. Natigilan ako nang makita ko ito: Inasikaso ko ang lahat, mula sa pagkontak sa kanya hanggang sa pagsasaayos ng kanyang mga tungkulin, at gusto ko siyang sanayin kaagad para mapahusay ang gawain namin, pero walang pakundangang sumabad si Zhou Nuo sa kalagitnaan. Naisip ko na kung umalis si Xiaodan kakailanganin kong humanap ng iba para tumulong, at kung wala akong makuhang tao na aangkop, hindi madidiligan ang mga baguhan. Ano ang iisipin ng mga lider sa akin kung mangyari ito? Mawawalan ba ng kabuluhan ang dati kong pagsasanay kay Xiaodan? Hindi maaari ito. Gusto kong humanap ng paraan para hindi siya mawala. Kaya tumugon ako kaagad sa lider, at sinabi ko na kailangang-kailangan namin ng mga tagapagdilig, at dapat naming suriin ang pagtatalaga ng mga tao batay sa mga pangangailangan ng gawain at mga kalakasan ng mga tao. Bukod pa riyan, binigyang-diin ko na nakagawa na ng pagdididilig si Xiaodan dati, kaya gusto kong kausapin ng lider si Zhou Nuo tungkol sa pagpapahintulot kay Xiaodan na ipagpatuloy ang gawain ng pagdidilig. Nakatanggap ako ng tugon makalipas ang dalawang araw na may pundasyon si Xiaodan sa paggawa ng video. Interesado rin siya roon, kaya sa kabuuan, mas bagay siya sa paggawa ng video. Nadismaya talaga ako at naisip ko na hindi sana naisip ni Xiaodan na gawin iyon kung hindi siya nahilingan ni Zhou Nuo. Pero tapos na iyon, kaya kailangan kong maghanap ng iba, at kaagad, kung hindi ay maaapektuhan ang gawain namin at tiyak na sasabihin ng lider na hindi ako gumagawa ng praktikal na gawain. Nirepaso ko ang iba pang mga miyembro ng iglesia at nakakita ako ng ilang sister na may mahusay na kakayahan na mabubuting nagsisiyasat, at babagay sa tungkulin. Sa kanila, si Sister Yang Mingyi ang mabait at madaling kausapin, at gusto siyang makahalubilo ng mga baguhan. Bagay siya sa posisyon. Masaya talaga ako, at sinimulan kong sanayin ang mga sister na iyon na nakatuon lalo na kay Mingyi. Naisip ko na kailangan ko talagang subaybayan ito at linangin siya sa lalong madaling panahon para makita ng lahat na may kakayahan ako.

Bagama’t may ilang sister pa akong natagpuan na nagsasagawa ng gawain ng pagdidilig, gusto ko pa ring bumalik si Xiaodan. Sa isang pagtitipon isang araw, nagtanong ang isa pang lider tungkol kay Xiaodan at lihim akong nasaktan at naisip ko sa sarili ko: “Kailangan kong sabihin sa kanya ang pagsasaayos na ginawa ni Zhou Nuo para gumawa ng mga video si Xiaodan para harapin niya si Zhou Nuo at tulungan akong bawiin si Xiaodan. Sa gayon ay may makakatulong na ako sa pagdidilig at mas mahusay kaming makakagawa.” Kaya sinabi ko sa lider na ito ang lahat tungkol sa pagpapagawa ni Zhou Nuo ng mga video kay Xiaodan at binigyang-diin ko na ako ang unang nagsanay sa kanya, pero inagaw siya ni Zhou Nuo sa akin. Hindi inaasahan, sinabi niya, “Ang iglesia ay iisang yunit at hindi maaaring hatiin. Saanman siya ipadala, para iyon sa ating gawain, at kailangan ng mas maraming tao sa paggawa ng video, kaya hindi tayo dapat magtalo-talo. Dahil naitalaga roon si Xiaodan, kailangan nating magpasakop.” Nadismaya akong makita na hindi panig sa akin ang lider.

Kalaunan, dalawa sa bagong-linang na mga sister ang natutong makapagdilig sa mga baguhan nang sarilinan sa huli, kaya masaya ako at pakiramdam ko hindi nasayang ang pagsisikap ko at na kapag nalaman ng mga lider ang tungkol sa gawain, magmumukha akong magaling sa paningin nila. Pero sa gulat ko, isang araw ay sinabi sa akin ng kapareha kong si Sister Li Xiangzhen, na gusto ni Zhou Nuo si Mingyi para sa paggawa ng video. Nainis ako, at sinabi ko: “Sinanay ko na si Mingyi, kaya bakit siya pinagagawa ni Zhou Nuo ng mga video? Una niyang kinuha si Xiaodan, at ngayo’y si Mingyi naman. Kinukuha niya ang lahat ng pinaghirapan ko na at walang iniiwan sa akin. Balewala ba ang lahat ng pagsisikap ko?” Gulung-gulo ang isip ko, at pagalit kong sinagot si Xiangzhen, “Hindi mo ba puwedeng sabihin kay Zhou Nuo na gumagawa na ng pagdidilig si Mingyi, at na dapat siyang maghanap ng iba?” Napahiya, sinabi ni Xiangzhen, “Talagang mahalaga pareho ang paggawa ng video at pagdidilig, at mas mahirap makahanap ng mga tao para sa gawaing gumawa ng video. Dapat ay talakayin pa natin kung paano dapat isaayos ang paparating na gawain.” Naisip ko sa sarili ko: “Talakayin pa ang ano? Kinukuha ni Zhou Nuo ang mga taong gusto ko. Ni hindi ko mapanatili ang mga sinasanay ko, kaya ano ang iisipin sa akin ng lahat? Hindi maaari ito. Ano’t anuman, sa pagkakataong ito kailangan kong kausapin ang pamunuan tungkol dito at pagpasyahin sila, kung hindi ay talagang nakakahiya ito.”

Susulatan ko sana sila pagkauwing-pagkauwi ko, pero hindi ko lang alam kung ano ang isusulat ko. Naisip ko, “Huwag na lang. Dapat akong magtakda ng oras para direktang makausap si Mingyi at hilingan siyang patuloy na gawin ang pagdidilig, para hindi siya mawala sa akin.” Nang susulat na ako kay Mingyi, nablangko nang husto ang isip ko at hindi ko alam ang sasabihin. Talagang hindi ako napakali at ginunita ko ang lahat ng nangyari. Bakit galit na galit ako nang malipat kay Zhou Nuo ang mga sinasanay ko at gusto ko pang magreklamo sa pamunuan? Bakit desidido akong bawiin si Mingyi? Kaya nagdasal ako sa Diyos at sinimulan kong pakalmahin ang sarili ko, at pagkatapos ay binasa ko ang isang sipi ng mga salita ng Diyos: “Sa sambahayan ng Diyos, ang lahat ng naghahangad sa katotohanan ay nagkakaisa sa harap ng Diyos, hindi watak-watak. Pinagsisikapan nilang lahat ang iisang layunin: ang tuparin ang kanilang tungkulin, gawin ang gawaing itinatalaga sa kanila, kumilos ayon sa mga katotohanang prinsipyo, gawin ang hinihingi ng Diyos, at mapalugod ang Kanyang kalooban. Kung ang iyong layunin ay hindi para dito, kundi para sa sarili mong kapakanan, para mapalugod ang mga makasarili mong ninanasa, iyan ay pagpapamalas ng isang tiwali at satanikong disposisyon. Sa sambahayan ng Diyos, ang mga tungkulin ay ginagawa ayon sa mga katotohanang prinsipyo, samantalang ang mga kilos ng mga hindi mananampalataya ay pinamamahalaan ng kanilang mga satanikong disposisyon. Ito ay dalawang landas na labis na magkaiba. Ang mga hindi mananampalataya ay sinusunod ang sarili nilang payo, ang bawat isa ay may sarili niyang mga layunin at plano, ang lahat ay nabubuhay para sa sarili nilang mga interes. Ito ang dahilan kung bakit nag-aagawan silang lahat para sa sarili nilang kapakanan at ayaw nilang isuko ang kahit kapiraso ng kanilang pakinabang. Nahahati sila, hindi nagkakaisa, dahil hindi iisa ang kanilang layunin. Magkatulad ang intensiyon at kalikasang nasa likod ng kanilang ginagawa. Lahat sila ay para sa kanilang sarili lamang ang ginagawa. Walang katotohanang naghahari sa ganyan; ang naghahari at namumuno sa ganyan ay isang tiwali at satanikong disposisyon. Kinokontrol sila ng kanilang tiwali at satanikong disposisyon at hindi nila matulungan ang sarili nila, kaya’t lumulubog sila nang lumulubog sa kasalanan. Sa sambahayan ng Diyos, kung ang mga prinsipyo, pamamaraan, motibasyon, at panimulang punto ng inyong mga kilos ay hindi naiiba sa mga hindi mananampalataya, kung kayo ay pinaglaruan, kinontrol, at minanipula rin ng isang tiwali at satanikong disposisyon, at kung ang panimulang punto ng inyong mga kilos ay ang sarili ninyong mga interes, reputasyon, pagpapahalaga sa sarili, at katayuan, ang pagganap ninyo sa inyong tungkulin ay hindi maiiba sa paraan kung paano ginagawa ng mga hindi mananampalataya ang mga bagay-bagay” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos ay pinagnilayan ko kung paano ako kumikilos kamakailan. Hindi ba ako nakikipaglaban sa iba para sa sarili kong karangalan at katayuan? Nang malaman ko na darating si Xiaodan sa aming iglesia, ang una kong naisip ay na matapos siyang masanay, mapapaganda ang mga resulta ng trabaho ng grupo at sa gayo’y mapapatunayan ko ang aking mga kagalingan, makukuha ko ang pagsang-ayon ng mga lider. Kaya nagsikap ako nang husto sa pagsasanay sa kanya. Nang malaman ko na isinaayos na ni Zhou Nuo na malipat siya sa paggawa ng video, natakot akong maaapektuhan ang aming gawain kung hindi ako makahanap ng isa pang magaling na kandidato, sa gayo’y hindi magiging maganda ang tingin sa akin ng pamunuan at matatanggal ako sa posisyon. Nagkaroon ako ng pagkiling laban kay Zhou Nuo at sinubukan kong hikayatin ang pamunuan na ibalik sa akin si Xiaodan. Pagkatapos ay nagalit ako nang mabalitaan ko na malilipat si Mingyi, at ginusto ko pa ngang magreklamo sa pamunuan at bawiin siya, lahat para mapanatili ang reputasyon ko at katayuan. Kumikilos ako na parang isang hindi mananampalataya, nakikipaglaban para sa aking reputasyon at katayuan, namumuhay nang masama na katulad ni Satanas. Ang sambahayan ng Diyos ay naglilinang ng mga tao para magamit ng mga kapatid ang kanilang mga kalakasan at magawa ang kanilang bahagi sa pagpapalaganap ng ebanghelyo. Pero tinrato ko ang paglilinang ng mga tao para ipakita ang aking reputasyon at katayuan, na nakikipagpaligsahan sa iba para protektahan ang sarili kong karangalan at katayuan. Hindi iyon normal na pagkatao! Kinailangan kong tanungin ang sarili ko kung bakit lagi akong nakikipaglaban sa ibang tao para sa aking karangalan at katayuan. Sa aking paghahanap, nabasa ko ito sa mga salita ng Diyos: “Kapag nakikipagkumpitensya ang mga anticristo para sa mga posisyon sa pamumuno sa iglesia at sa katanyagan sa gitna ng mga taong hinirang ng Diyos, gumagamit sila ng lahat ng paraang kaya nila para atakihin ang iba at itaas ang kanilang sarili. Hindi nila iniisip kung gaano nila maaaring masira nang husto ang gawain ng sambahayan ng Diyos at ang pagpasok sa buhay ng mga taong hinirang ng Diyos. Ang iniisip lamang nila ay kung mapapalugod ba ang kanilang mga ambisyon at pagnanasa, at kung magiging tiyak ba ang sarili nilang katayuan at reputasyon. Ang kanilang papel sa mga iglesia at sa gitna ng mga taong hinirang ng Diyos ay bilang mga demonyo, bilang masasama, bilang mga kampon ni Satanas. Hinding-hindi sila mga taong tunay na naniniwala sa Diyos, ni hindi sila mga tagasunod ng Diyos, lalong hindi sila mga taong nagmamahal at tumatanggap sa katotohanan. Kapag hindi pa nakakamtan ang kanilang mga layunin at mithiin, hinding-hindi nila pinagninilayan ang kanilang sarili, hinding-hindi nila pinagninilayan kung ang kanilang mga motibo at layon ay nakaayon sa katotohanan, hinding-hindi nila sinasaliksik kung paano tahakin ang landas ng paghahangad ng katotohanan para makamit ang kaligtasan. Hindi sila nananalig sa Diyos at pumipili ng landas na dapat nilang tahakin nang may masunuring kalagayan ng isipan; sa halip, nag-iisip sila nang husto: Paano ba makukuha ang posisyon ng lider o manggagawa? Paano ba makikipagkumpitensya sa mga lider at manggagawa ng iglesia? Paano ba lilinlangin at kokontrolin ang mga taong hinirang ng Diyos, at gagawing tau-tauhan lamang si Cristo? Paano ba makakakuha ng lugar para sa kanilang sarili sa iglesia? Paano ba nila matitiyak na matatag ang posisyon nila sa iglesia, paano magkakamit ng katayuan, paano nila hindi tutulutang mabigo ang kanilang sarili sa pakikipaglaban nila para magkamit ng katayuan, at paano makakamit sa huli ang kanilang layon na kontrolin ang mga hinirang ng Diyos at magtatag ng sarili nilang kaharian? Ito ang mga bagay na pinoproblema ng mga anticristo, araw at gabi” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). “Pinag-iisipang mabuti ng mga anticristo kung paano tatratuhin ang mga katotohanang prinsipyo, ang mga atas ng Diyos, at ang gawain ng sambahayan ng Diyos, o kung paano haharapin ang mga bagay na kaharap nila. Hindi nila isinasaalang-alang kung paano tuparin ang kalooban ng Diyos, kung paano iingatang huwag mapinsala ang mga interes ng sambahayan ng Diyos, kung paano mapapalugod ang Diyos, o kung paano makikinabang ang mga kapatid; hindi ang mga ito ang isinasaalang-alang nila. Ano ang isinasaalang-alang ng mga anticristo? Kung maaapektuhan ba ang sarili nilang katayuan at reputasyon, at kung bababa ba ang kanilang katanyagan. Kung ang paggawa ng isang bagay ayon sa mga katotohanang prinsipyo ay kapaki-pakinabang sa gawain ng iglesia at sa mga kapatid, subalit magdurusa naman ang sarili nilang reputasyon at mapagtatanto sa maraming tao ang kanilang tunay na tayog at malalaman kung anong uri ng kalikasang diwa ang mayroon sila, kung gayon, tiyak na hindi sila kikilos alinsunod sa mga katotohanang prinsipyo. Kung ang paggawa ng praktikal na gawain ay magiging sanhi para maging mataas ang tingin sa kanila, tingalain sila at hangaan sila ng mas maraming tao, tulutan silang magkaroon ng mas higit pang katanyagan, o magkaroon ng awtoridad ang kanilang mga salita at mas maraming tao pa ang magpasakop sa kanila, kung gayon ay pipiliin nilang gawin ito sa ganoong paraan; kung hindi naman, hinding-hindi nila pipiliin na isantabi ang sarili nilang mga interes para ikonsidera ang mga interes ng sambahayan ng Diyos o ng mga kapatid. Ganito ang kalikasang diwa ng mga anticristo. Hindi ba makasarili at napakasama nito? Sa anumang sitwasyon, itinuturing ng mga anticristo na pinakamahalaga ang kanilang katayuan at reputasyon. Walang sinumang maaaring makipagkumpitensya sa kanila” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng salita ng Diyos na ang mga anticristo ay lubhang makasarili, inuuna ang sarili nilang mga interes nang higit sa lahat. Kung may sinumang nakakaapekto sa kanilang reputasyon at katayuan, mag-iisip sila nang husto para awayin sila, nang hindi iniisip kung ano ang magiging kapaki-pakinabang sa iglesia at sa mga kapatid. Pinagnilayan ko ang sarili ko at napagtanto ko na kumikilos ako na tulad ng isang anticristo. Gusto kong isaayos sina Xiaodan at Mingyi na magdilig ng mga baguhan, ginagamit sila para mapahusay ang paggawa ko ng gawain at matamo ang pagsang-ayon ng mga lider. Nang ilipat sila ni Zhou Nuo, nag-alala ako na baka maapektuhan ang mga resulta ng aking gawain, at sa gayo’y manganib ang aking reputasyon at katayuan, kaya nga ginusto kong makipagpaligsahan sa kanya upang mabawi ang dalawang sister, nang hindi iniisip na baka makapinsala ang pag-uugali ko sa mga interes ng iglesia. Inisip ko lang ang sarili kong reputasyon at katayuan. Masyadong makasarili iyon, lubos na hindi makatao at hindi makatwiran. Walang pribadong nagmamay-ari sa mga kapatid. Ang kanilang kakayahan at mga kalakasan ay pawang itinakda ng Diyos, at ibinigay sa kanila para sa Kanyang sariling gawain. Walang, “Akin ito, iyo iyon” o “Kung sino ang nauna, siyang unang pagsisilbihan.” Dapat pumunta ang mga tao kung saan sila kailangan sa iglesia. Malinaw na tama iyan. Makatwiran at wasto na sinusunod ni Zhou Nuo ang mga prinsipyo at sinasanay ang mga tao para sa iglesia batay sa kanilang mga kalakasan. Pero naisip ko na dahil nagpasya na akong sanayin muna ang dalawang sister na iyon, hindi sila dapat galawin ng sinuman. Nagkunwari pa akong nagsasanay ng mga tao para sa iglesia, na ginagamit ang mga kapatid na parang mga personal na katulong ko, ginagamit sila para matupad ang sarili kong mga ambisyon at hangarin na hangaan ako ng mga tao. Nang maapektuhan ng mga kilos ni Zhou Nuo ang reputasyon ko at katayuan, sinubukan kong gumamit ng mga taktika para hadlangan siya, at nagbuga ako ng sama ng loob. Hindi ba katulad lang iyon ng mga lider ng simbahan na nagsasabing “Ito ay aking mga tupa, at walang sinumang makakaagaw sa mga ito”? Ginagawa ng mga pastor at elder ang lahat ng magagawa nila para labanan at kondenahin ang gawain ng Diyos sa mga huling araw upang protektahan ang kanilang katayuan at mapanatili ang kanilang pamumuhay, na pinipigilan ang mga mananampalataya na imbestigahan ang tunay na daan, pinanananatiling kontrolado nila nang mahigpit ang mga miyembro ng kongregasyon. Gusto kong panatilihing kontrolado ko ang mga nasanay ko para sang-ayunan ako ng mga lider at igalang ako ng mga miyembro ng iglesia, na tinatrato sila na parang sarili kong personal na pag-aari, at hindi ko sila hinahayaang malipat. Ano ang ipinagkaiba ko sa mga lider na iyon ng simbahan? Hindi ba nasa landas ako ng anticristo laban sa Diyos? Pinagpawisan ako nang malamig nang mapagtanto ko ito. Nakita ko kung gaano ako kasakim at kasuklam-suklam, na hindi ko man lang itinataguyod ang mga interes ng iglesia, kundi ang sariling katayuan ko lang. Nabulag ako ng aking pagnanasa sa reputasyon at katayuan—napakadelikado. Naisip ko ang mga anticristo na itiniwalag dahil hinangad nila ang reputasyon at katayuan nang walang pagsisisi at gumawa ng napakaraming kasamaan sa huli. Kung nanatili ako sa landas na iyon, alam ko na gayon din ang mangyayari sa akin sa huli.

Nabasa ko ang siping ito ng mga salita ng Diyos: “Kapag palagi kang may pagnanasa at hangaring makipagkumpitensya para sa katayuan, kailangan mong matanto kung anong masasamang bagay ang kahahantungan ng ganitong uri ng kalagayan kung hindi ito malutas. Kaya huwag magsayang ng oras sa paghahanap sa katotohanan, alisin ang hangarin mong makipagkumpitensya para sa katayuan bago pa ito lumaki at lumala, at palitan ito ng pagsasagawa ng katotohanan. Kapag isinasagawa mo ang katotohanan, mababawasan ang iyong hangaring makipagkumpitensya para sa katayuan, at hindi ka manggugulo sa gawain ng iglesia. Sa ganitong paraan, maaalala at pupurihin ng Diyos ang iyong mga ginawa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Ang salita ng Diyos ay nagbigay sa akin ng landas ng pagsasagawa. Noong nakikipaglaban ako para sa personal kong mga interes, kinailangan kong magdasal kaagad sa Diyos at talikdan ang sarili ko, na bitiwan ang sarili kong mga hangarin, hanapin ang mga katotohanang prinsipyo, at sundin ang mga ito. Sa katunayan, saanman itinalaga sina Xiaodan at Mingyi, iyon ay para linangin ang mga tao para sa iglesia, at ang pinakalayunin ay palabasin ang mga kalakasan ng bawat isa sa kanila upang magampanan nila ang kanilang mga tungkulin nang maayos hangga’t maaari at magpatotoo sila sa Diyos. Dapat akong maging masaya, hindi makipagtalo para sa sarili kong reputasyon at katayuan. At ang paglilinang sa iglesia ay may prinsipyo. Ginagawa ito batay sa mga pangangailangan ng gawain ng iglesia, at ayon sa indibiduwal na mga kalakasan ng mga tao. Ang kaangkupan ng mga tao para sa anumang tungkulin ay dapat timbangin batay sa kanilang mga kalakasan. Kung maraming talento ang isang tao, dapat siyang ilagay sa mga tungkulin alinsunod sa kung saan siya higit na kailangan, aling tungkulin ang nangangailangan ng mas maraming tao, aling trabaho ang kailangan ng apurahang pagtutulungan, at aling tungkulin din ang handa siyang tuparin. Iilan lang ang taong may mga kalakasan sa paggawa ng video. Pero para sa pagdidilig, ang mga taong may dalisay na pagkaunawa na nauunawaan ang mga katotohanan na may kinalaman sa mga pangitain ng gawain ng Diyos, na mapagmahal at matiyaga, ay magagawa iyon nang maayos. Mas marami kaming kandidato para sa gawain ng pagdidilig kaysa sa paggawa ng video. Si Xiaodan ay nagkaroon na ng karanasan sa pag-eedit ng larawan, kaya mayroon siyang ilang kasanayan sa paggawa ng video. Nagustuhan din niya ang paggawa ng mga video, kaya makatwirang ilagay siya sa tungkuling iyon. Kahit na nawala sa akin sina Xiaodan at Mingyi, makakahanap pa rin ako ng ibang mga kapatid na lilinangin sa loob ng iglesia. Kailangan lang ng kaunti pang oras at pagsisikap. Nagdasal ako sa Diyos matapos kong maunawaan ang lahat ng iyon. Handa akong itama ang aking mga motibo, sundin ang mga prinsipyo sa aking tungkulin, at itigil ang pakikibaka ko kay Zhou Nuo para sa sarili kong karangalan at katayuan.

Nagpadala ng mensahe si Zhou Nuo pagkaraan ng dalawang araw na nagsasabing naglipat ng dalawang tao ang isa pang iglesia para sa kanya, kaya puwede na niyang hayaang makabalik sina Xiaodan at Mingyi. Sinabi niya na maaari silang muling italaga sa iba pang mga tungkulin ayon sa kanilang mga kalakasan. Nang marinig ko ang balitang ito, lubos akong napahiya. Pagkatapos niyon, isinaayos kong makabalik ang dalawang sister na iyon sa pagdidilig ng mga baguhan. Hindi nagtagal, nabalitaan ko na isasaayos ng lider ng iglesia si Mingyi para gumuhit ng mga larawan. Naisip ko sa sarili ko, “Napakahusay ni Mingyi sa pagdidilig, kaya bakit siya ipadadala sa tungkuling iyon? Kung ililipat siya, hindi ba masasayang ang pagsisikap ko sa pagsasanay sa kanya? Kailangan ko siyang makausap at hilingan na manatili sa pagdidilig.” Nang lumabas ang mga kaisipang ito, napagtanto ko na nakikipaglaban akong muli para sa reputasyon at katayuan, kaya agad akong nagdasal sa harap ng Diyos, na hinihiling sa Kanya na gabayan ako upang matalikdan ko ang sarili ko at unahin ko ang mga interes ng iglesia. Saanman ipinadala si Mingyi, tiyak na para iyon sa kinakailangan ng iglesia. Hindi ako maaaring magtrabaho para sa reputasyon at katayuan, kundi dapat akong magpasakop. Mas napanatag ang loob ko nang pag-isipan ko iyon sa gayong paraan. Nakita ko ang lider na iyon kalaunan at sinabi niya na mahusay si Mingyi sa pagguhit ng mga larawan, kaya batay sa mga prinsipyo, mas nababagay ito sa tungkuling iyon. Hindi ako nagalit o nadismaya nang marinig ko iyon, kundi napangiti ako at sinabi ko, “Salamat sa Diyos! Dati-rati, alam ko na makikipaglaban ako para sa reputasyon ko at katayuan, pero sa pamamagitan ng inihayag sa mga salita ng Diyos, napagtanto ko kung gaano ako naging makasarili, paano iyon kinasusuklaman ng Diyos, at alam ko na anumang pagsasaayos ang gawin ng iglesia, ginawa iyon batay sa mga prinsipyo. Mahusay si Mingyi sa pagguhit ng mga larawan, kaya ang paglalagay sa kanya sa tungkuling iyon ay ayon sa mga prinsipyo, at ayos lang iyon sa akin.” Napangiti ang lider matapos akong marinig na sabihin iyon.

Ang karanasang ito ay talagang nagpakita sa akin na ang pagsasaalang-alang sa mga interes ng iglesia at ng mga kapatid sa halip na makipaglaban para sa reputasyon ko at katayuan ay nagpapadama sa akin ng kapanatagan, at kapayapaan sa puso ko. Salamat sa Diyos!


50. Isang Mapait na Leksyon Mula sa Pagsunod sa Tao sa Halip na sa Diyos

Ni Theresa, Germany

Noong una akong maging lider ng iglesia, talagang masaya akong makita na si Callie ang mangangasiwa sa gawain ko. Narinig ko na ang kanyang pagbabahagi sa mga pagtitipon noon at nadama kong mayroon talaga siyang mahusay na pagkaunawa sa mga salita ng Diyos, na malinaw ang pagbabahagi niya at mahusay siyang magsalita tungkol sa kaalaman sa sarili. Sinabi rin ng iba pang mga kapatid na may mahusay siyang kakayahan at na hinangad niya ang katotohanan. Isa pa, naging lider siya sa buong panahong nakilala ko siya, kaya talagang hinangaan ko siya; pakiramdam ko ay hinangad niya ang katotohanan at taglay ang katotohanang realidad, na sa lahat ng kanyang ginagawa, malamang na sinisikap niyang kumilos alinsunod sa mga prinsipyo. Kaya basta’t si Callie ang nagsasaayos ng gampanin para sa akin, inaasikaso ko kaagad iyon. Pero kalaunan, matapos makipagtulungan sa kanya nang ilang panahon, nalaman ko na hindi siya nakagawa ng praktikal na gawain, at karaniwang hindi nagbabahagi sa amin ng katotohanan o nagtatanong sa amin tungkol sa aming mga kalagayan o anumang mga paghihirap sa aming gawain. Kapag may nagbabanggit ng mga isyu sa kanya, mapanghamak lang niyang sinasabi na walang kakayahan si kuwan o may mayabang na disposisyon at hindi sumusunod si kuwan. Kung hindi niya nilulutas ang isyu sa pamamagitan ng pagsaway sa kanila, binabago na lang niya ang kanilang tungkulin. Nadama tuloy ng marami sa mga kapatid na napipigilan sila dahil sa kanya. Naramdaman ko na mukhang may ilang problema siya, pero inisip ko na lang na baka na-stress siya sa sobrang pagiging abala sa kanyang tungkulin, at hindi ko na iyon pinag-isipan pa. Dahil tiningala at hinangaan ko siya, at hindi ko hinanap ang katotohanan sa aking mga kilos, bago ko pa namalayan ay gumagawa na ako ng kasamaan kasama niya.

Minsan ay bigla na lang nakipagkita sa akin si Callie at sinabing may napakahalagang bagay akong kailangang asikasuhin kaagad—na sinabi na ng ilang kapatid sa nakatataas na lider na may isang sister sa iglesia namin na nagbabahagi ng ebanghelyo nang walang prinsipyo. Sabi sa akin ni Callie, “Humayo ka muna at harapin mo siya, at suriin ang kanyang likas na pag-uugali, at pagkatapos ay baguhin mo ang kanyang tungkulin.” Iniisip ko na natututo pa lang ang sister na iyon kung paano ibahagi ang ebanghelyo, kaya ang dahilan kaya lumitaw ang problemang ito ay dahil may ilang prinsipyo na hindi pa niya nauunawaan. Hindi tama na bigla na lang siyang tanggalin—hindi ba dapat muna natin siyang bahaginan at tulungan? Pero dahil alam ko kung gaano katagal nang naging lider si Callie, naisip ko na siguradong mas tumpak ang pananaw niya sa mga bagay-bagay, kaya tinanggal ko ang sister na iyon, gaya ng sabi ni Callie. May isa pang pagkakataon na kinailangan ng isang grupo ng pagtitipon na pumili ng lider ng grupo, at sinabi sa akin ni Callie na hindi puwedeng maging kandidato si Joan dahil medyo may panganib sa seguridad nito. Ayaw tanggapin ni Joan ang pagsasaayos na ito at ipinahayag ang kanyang kawalang-kasiyahan sa isang pagtitipon kalaunan. Nang malaman iyon ni Callie, hindi man lang siya nagbahagi kay Joan tungkol sa katotohanan, sinabi lang niya na wala itong mabuting disposisyon at pinakiusapan akong kolektahin agad ang mga pagsusuri dito ng mga kapatid. Kalaunan, sinabi ni Callie na hindi ito palalagpasin ni Joan at hinahanapan nito ng mali ang mga lider at manggagawa, at hindi nagnilay-nilay sa sarili o nagkaroon ng kamalayan sa sarili. Kaya batay sa kanyang pag-uugali, dapat siyang pagbawalang dumalo sa mga pagtitipon at gumugol ng oras sa pagninilay-nilay sa bahay. Noong panahong iyon, naramdaman ko rin na medyo mayabang si Joan, pero hindi ko sinuri kung ganoon ba talaga ang ugali niya sa lahat ng oras, lalong hindi ko siya binahaginan at tinulungan. Nakiayon lang ako sa sinabi ni Callie at pinagbawalan ko siyang dumalo sa mga pagtitipon. May isa pang pagkakataon kalaunan nang biglang tawagan ako at ang ilang iba pang lider ng iglesia ni Callie at ng mga kapareha niya para basahan kami ng isang pagsusuri kay Adalyn, na siyang nangangasiwa sa pangkalahatang gawain. Sinabi niya na si Adalyn ay isang anticristo at hiniling sa amin na ibahagi ang aming opinyon, kung sumasang-ayon ba kami na itiwalag siya. Medyo nabigla ako nang marinig iyon. Nagkaroon kami ng ilang pakikipag-ugnayan ni Adalyn, at mukhang umaako talaga siya ng pasanin sa kanyang tungkulin—paano siya naging isang anticristo? Sinabi ni Callie at ng mga kapartner niya na napakayabang ni Adalyn at lahat ng ginagawa nito ay para magtamo ng kapangyarihan. Hindi nito isinapuso ang sarili nitong gawain, kundi laging nagbabahagi tungkol sa katotohanan sa mga kapatid mula sa ibang mga iglesia para lutasin ang kanilang mga isyu. Sinabi ni Callie na sinusubukan lang nitong kumbinsihin ang mga tao, at na ginagawa nito iyon para linlangin ang mga tao at magkaroon ng puwang sa puso ng mga tao, at iba pa. Nang marinig ko mula sa mga pagsusuri na madalas makipagbahaginan si Adalyn para malutas ang mga problema, naisip ko sa sarili ko, “Mukhang normal naman iyon para sa akin. Paano siya naging anticristo dahil doon?” Subalit, naisip ko na ilang beses ko lang nakasama si Adalyn, samantalang madalas siyang nakakaugnayan ni Callie at ng kanyang mga katrabaho sa kanilang mga tungkulin. Malamang na mas mahusay silang umunawa kaysa sa akin, at dahil nauunawaan ni Callie ang katotohanan, at mas tumpak ang kanyang pananaw sa mga bagay-bagay, bukod pa sa natalakay at natukoy na niya ito sa ilang katrabaho, tiyak na tama ito. Kaya, kahit hindi ako gumawa ng anumang paghahanap, nagpahayag ako ng suporta sa pagtitiwalag kay Adalyn.

Tapos isang araw bigla kong nabalitaan na natanggal si Callie at ang ilang iba pang katrabaho. Talagang nagulat ako rito at hindi ko alam kung bakit nangyari ito. Hindi nagtagal, dumating ang isang nakatataas na lider para kausapin ako, na sinasabi na isinumbong din ako ng ilang kapatid. Sinabi rin niya na ang pagbabawal kay Joan na dumalo sa mga pagtitipon ay hindi naaayon sa mga prinsipyo, na ito ay pang-aapi kay Joan. Hiniling sa akin ng lider na ibalik siya sa iglesia at ibahagi sa iba ang nangyari. Nagulat ako na malamang mali kong napangasiwaan ang mga bagay-bagay tungkol kay Joan, dahil iyon ang pinagkasunduan na ni Callie at ng iba pa. Paano iyon naging mali? Kung gayon, hindi ba’t paggambala at panggugulo iyon sa gawain ng iglesia? Hindi ko akalain na magiging abala ako sa aking tungkulin araw-araw, pero sa huli ay magdudulot ng paggambala. Natakot ako, nabalisa, at talagang hindi ako naging komportable. Nanalangin ako sa Diyos, “Diyos ko! Hindi ko talaga ito inasahan at hindi ko alam kung ano ang Iyong kalooban dito. Gabayan Mo sana akong matutunan ang anumang aral na maaari kong matutunan.” Wala talaga akong anumang kamalayan sa sarili ko noong panahong iyon, pero, pagkatapos ng lahat, tinrato ko nang walang prinsipyo si Joan. Hindi iyon makatarungan at napakasakit niyon para sa kanya. Kaya kinabukasan, humingi ako ng tawad kay Joan at ibinalik ko siya sa iglesia. Inamin ko rin ang pagkakamali ko sa iba pang mga kapatid. Sabi sa akin ng isang brother, na labis na nadismaya, “Isa kang lider ng iglesia, pero hindi ka lang nabigong protektahan ang mga kapatid, nakiayon ka pa kay Callie sa paggawa ng masama. Nakakasira ang tinatahak mong landas at kakaladkarin mo kaming lahat pababa sa impiyerno kasama mo. Hindi na kita pwedeng pagkatiwalaan.” Tumagos sa puso ko ang sinabi niya at talagang nakakabagabag iyon, pero alam ko na nagmula sa Diyos ang sitwasyong iyon, kaya dapat akong magpasakop doon.

Kaya nga, kinalma ko ang sarili ko at nagnilay-nilay ako: Bakit ko sinunod si Callie sa paggawa ng masama—nasaan ba talaga ang problema? Nabasa ko ang isang sipi ng mga salita ng Diyos kalaunan na medyo nagmulat sa mga mata ko. Sabi sa mga salita ng Diyos: “Hindi ang pagpapakumbaba ni Cristo ang hinahangaan mo, kundi ang mga huwad na pastol na may bantog na katayuan. Hindi mo minamahal ang pagiging kaibig-ibig o ang karunungan ni Cristo, kundi iyong mahahalay na nakalublob sa karumihan ng mundo. Tinatawanan mo ang pasakit ni Cristo na walang lugar na mapagpapahingahan ng Kanyang ulo, ngunit hinahangaan mo ang mga bangkay na naghahanap ng mga alay at namumuhay sa kabuktutan. Hindi ka handang magdusa sa tabi ni Cristo, ngunit masayang inihahagis ang sarili sa mga bisig ng mga walang habas na anticristo, kahit na tinutustusan ka lamang nila ng laman, mga salita, at kontrol. Kahit ngayon, bumabaling pa rin sa kanila ang puso mo, tungo sa kanilang reputasyon, sa kanilang katayuan, sa kanilang impluwensya. Gayunpaman patuloy kang nagtataglay ng saloobin na nahihirapan kang paniwalaan ang gawain ni Cristo at mabigat sa kalooban mong tanggapin ito. Ito ang dahilan kung bakit sinasabi Kong kulang ka sa pananampalataya upang kilalanin si Cristo. Ang dahilan kung bakit ka sumunod sa Kanya hanggang ngayon ay dahil lamang wala kang ibang pagpipilian. Nangingibabaw sa puso mo magpakailanman ang isang serye ng matatayog na imahe; hindi mo makakalimutan ang kanilang bawat salita at gawa, ni ang kanilang maimpluwensiyang mga salita at mga kamay. Sa mga puso ninyo, sila ay kataas-taasan at mga bayani magpakailanman. Ngunit hindi ganito para sa Cristo ng kasalukuyan. Wala Siyang halaga sa puso mo magpakailanman, at hindi karapat-dapat sa katakutan magpakailanman. Sapagkat napakakaraniwan Niya, may lubhang napakaliit na impluwensya, at malayo sa pagiging napakatayog” (Ang Salita, Vol. I. Ang Pagpapakita at Gawain ng Diyos. Isa Ka bang Tunay na Mananampalataya sa Diyos?). Tinulungan akong makita ng inihayag ng mga salita ng Diyos na bagamat isa akong mananampalataya, walang puwang ang Diyos sa puso ko. Ang sinamba ko ay katayuan at kapangyarihan, isang matayog na imahe at isang taong magaling magsalita. Noong una kong makita na matalino at magaling magsalita si Callie, na mahusay siyang nakakapagbahagi at matagal nang naging lider, nagkamali ako ng paniniwala na naunawaan niya ang katotohanan at taglay niya ang katotohanang realidad, kaya anuman ang ginawa niya ay tiyak naaayon lang sa mga prinsipyo. Iyon ang dahilan kung bakit, nang isaayos niyang gawin ko ang isang bagay, humayo lang ako at ginawa ko ang sinabi niya nang hindi nagdadalawang-isip, o hinahanap man lang ang mga katotohanang prinsipyo. Lalong hindi ko kailanman naisip na kilatisin siya. Sa panlabas, binabasa ko ang mga salita ng Diyos araw-araw at ginagawa ang aking tungkulin mula umaga hanggang gabi, pero ang mga prinsipyong ginamit ko sa aking tungkulin at ang pamantayan ko sa pagsusuri sa mga bagay-bagay ay hindi nakabatay sa mga salita ng Diyos. Sa halip, nakinig ako kay Callie sa lahat ng bagay at ginawa ko ang anumang sinabi niya. Katulad noong pangasiwaan ko ang usapin ng sister na iyon na nagbabahagi ng ebanghelyo: May pakiramdam ako noon na hindi tamang deretsahan siyang tanggalin, pero dahil iyon ang pagsasaayos ni Callie, kinalimutan ko ang sarili ko at pikit-mata ko siyang sinunod. At hindi ko rin hinanap ang mga katotohanang prinsipyo sa usapin tungkol kay Joan, kundi ginawa ko lang ang gusto ni Callie, ipinagbawal siya sa mga pagtitipon. Pagkatapos ay naroon ang usapin ng pagboto sa pagtitiwalag kay Adalyn. Nang marinig kong sinabi ni Callie na isang anticristo si Adalyn, kahit walang katuturan iyon para sa akin at tila may problema, naisip ko na may pagkakilala si Callie at may mas mahusay na kabatiran sa mga tao at bagay-bagay kaysa sa akin. Isang bagay rin iyon na sama-sama nilang napagpasyahan ng iba pang mga katrabaho sa pamamagitan ng pagbabahaginan, kaya hindi ko naisip na maaaring mali sila. Gumawa ako ng masama kasama ni Callie kahit sa isang napakalaking bagay na tulad ng pagtitiwalag sa isang tao; pumayag akong patalsikin si Adalyn sa iglesia, na halos sumira sa pagkakataon niyang maligtas. Huli na nang malaman ko na may diwa ng pagiging matuwid si Adalyn, at nailantad at naisumbong niya ang masasamang gawa ni Callie at ng grupo nito. Hindi lang ayaw nilang tanggapin iyon, kundi palihim pa nila siyang ginantihan at pinatalsik. Hindi ko sinasadyang parusahan si Adalyn tulad ng ginawa nila, pero hindi ko rin hinanap ang katotohanan. Nanindigan ako na tuluyang nakatulong kay Callie at sa iba pa na gantihan at ipahamak si Adalyn. Nakibahagi ako sa kanilang kasamaan. Sa aking pananampalataya, walang puwang sa puso ko ang Diyos o ang Kanyang mga salita; sinamba ko lang ang talento, karanasan, kapangyarihan, at katayuan. Nakinig ako sa sinumang may katayuan at awtoridad, na umaaligid sa kanila na parang isang alipores. Hindi talaga ako isang tunay na mananampalataya. Ang Diyos ay isang Diyos na napopoot sa kasamaan, at nananalig ako sa Diyos ngunit sumasamba at sumusunod sa isang tao, nagagawa pang sumunod sa kanya sa paggawa ng masama at paglaban sa Diyos. Sa puntong iyon ay natanto ko na malubhang problema ko ito, at kung hindi ako magsisisi, tiyak na tatanggihan at palalayasin ako ng Diyos. Nalaman ko kalaunan na hindi gumagawa ng praktikal na gawain si Callie at ang mga taong kasama niya sa trabaho, na padalus-dalos sila at mapandikta, at basta-bastang inaapi at pinagsalitaan ng masakit ang iba. Walang pakundangan nilang binago ang mga pagsusuri ng mga kapatid, dinagdagan ang mga ito, nagtahi-tahi ng ebidensya, sa pagsisikap na itiwalag si Adalyn, na naglantad at nagsumbong ng tungkol sa kanila. Kinontrol nila ang mga halalan sa pamamagitan ng mga palihim na manipulasyon, at itinaas ng ranggo at tinanggal ang mga tao ayon sa gusto nila. Nakagawa sila ng napakalaking kasamaan; natukoy na sila ay mga anticristo at permanenteng itiniwalag mula sa iglesia. Pagkatapos ay hiningan ng lider ang iba pang mga kapatid ng kanilang mga opinyon kung ano ang dapat gawin sa akin. Batay sa kung paano ako kumilos sa aking tungkulin at sa motibo ng aking mga kilos, sinabi nila na nailigaw ako at pumayag silang bigyan ako ng pagkakataong magsisi at hayaan akong manatili sa iglesia at patuloy na gumawa ng tungkulin. Nagpasalamat talaga ako. Kumikilos ako nang hindi hinahanap ang katotohanan, na umaayon sa mga anticristo sa kanilang kasamaan, pero hindi ako pinatalsik ng iglesia. Binigyan pa rin ako ng pagkakataong magsisi. Nagpapasalamat talaga ako sa Diyos sa Kanyang awa.

Kalaunan ay nabasa ko ang ilan sa mga salita ng Diyos na nagbigay sa akin ng kaunting pagkakilala sa diwa ni Callie at ng kanyang grupo. Sabi sa mga salita ng Diyos: “Ano ang pangunahing layunin ng isang anticristo kapag binabatikos at inihihiwalay niya ang isang hindi sumasang-ayon? Hangad niyang gumawa ng sitwasyon sa iglesia kung saan walang tinig na kokontra sa kanya, kung saan ang kanyang kapangyarihan, ang kanyang pagka-lider, at ang kanyang mga salita ang siya lamang masusunod. Dapat siyang pakinggan ng lahat, at kahit may pagkakaiba sila ng opinyon, hindi nila dapat ipahayag iyon, kundi hayaan iyong mabulok sa kanilang puso. Lahat ng nangangahas na hayagang sumalungat sa kanya ay nagiging kaaway ng anticristong iyon, at iisip siya ng anumang paraan para mapahirap niya ang mga bagay-bagay para sa kanila, at hindi siya makapaghintay na mapaalis sila. Ito ang isa sa mga paraan na inaatake at ibinubukod ng mga anticristo ang isang hindi sumasang-ayon para mapatatag ang kanilang katayuan at maprotektahan ang kanilang kapangyarihan. Iniisip nila, ‘Mabuti para sa iyo na magkaroon ng ibang mga opinyon, subalit hindi ka maaaring mag-ikut-ikot na nagsasalita tungkol sa mga ito gaya ng gusto mo, at lalong huwag mong ikompromiso ang aking kapangyarihan at katayuan. Kung mayroon kang bagay na sasabihin, maaari mo itong sabihin sa akin nang sarilinan. Kung sasabihin mo ito sa harapan ng lahat at mapahiya ako, paghiling ito na huwag kitang pansinin at kakailanganin kong harapin ka.’ Anong uri ng disposisyon ito? Hindi pinahihintulutan ng mga anticristo ang iba na malayang makapagsalita. Kung mayroon silang opinyon—tungkol man ito sa anticristo o sa anumang bagay—kailangan nila itong kimkimin sa sarili nila; kailangan nilang isaalang-alang ang reputasyon ng anticristo. Kung hindi, ituturing silang kaaway ng anticristo, at babatikusin at ihihiwalay sila. Anong uri ng kalikasan ito? Ito ang kalikasan ng isang anticristo. At bakit nila ginagawa ito? Hindi nila hinahayaan ang iglesia na magkaroon ng anumang mga alternatibong opinyon, hindi nila pinapayagan ang sinumang hindi sumasang-ayon sa kanila sa loob ng iglesia, hindi nila hinahayaan ang mga taong hinirang ng Diyos na hayagang ibahagi ang katotohanan at tukuyin ang mga tao. Ang labis nilang kinatatakutan ay ang malantad at matukoy ng mga tao; palagi nilang sinisikap na patatagin ang kanilang kapangyarihan at ang katayuan nila sa puso ng mga tao, na sa pakiramdam nila ay hindi dapat mayanig. Hinding-hindi nila maaaring palampasin ang anumang nagbabanta o nakakaapekto sa kanilang pagpapahalaga sa sarili, reputasyon, o katayuan at halaga bilang isang lider. Hindi ba nito ipinapakita ang mapanirang kalikasan ng mga anticristo? Dahil hindi sila kuntento sa kapangyarihang taglay na nila, pinalalakas at pinatitibay nila ito at hinahangad nila ang walang hanggang pananakop. Hindi lamang nila gustong kontrolin ang pag-uugali ng iba, kundi maging ang mga puso ng mga ito” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Ang pagbabasa ng mga salita ng Diyos ay nagbigay sa akin ng kaunting pagkaunawa sa masasamang disposisyon ng mga anticristo. Sa pagnanais na masiguro ang kanilang sariling mga posisyon, itinuturing nilang mga kaaway ang mga taong may pagkakilala sa kanila, na nakapagbibigay sa kanila ng mga mungkahi at nailalantad sila, at hindi sila titigil sa pag-atake at pang-aapi sa mga ito. Naglalagay pa sila ng mga huwad na akusasyon ng lahat ng uri ng mga kamalian sa mga ito upang maalis sila sa iglesia para makamit ang layon nilang huwag pakawalan ang kanilang kapangyarihan sa iglesia. Ito ang pinakatuso at pinakamasamang aspeto ng mga anticristo. Nakikita ko na ang mga anticristo ay may masamang pagkatao, malulupit na disposisyon, at talagang nasusuklam sa katotohanan at lahat ng positibong bagay. Si Callie at ang iba pa ay kumikilos katulad mismo ng inilalarawan ng Diyos. Nang magkaroon ng pagkakilala ang ilang kapatid, pagkatapos ay binigyan sila ng mga mungkahi o isinumbong sila, hindi lamang sila nabigong tanggapin ito mula sa Diyos at pagnilayan ang kanilang sarili, kundi walang pakundangan nilang pinigilan at pinatalsik ang mga kapatid. Napansin ni Adalyn na nilalabag nila ang mga prinsipyo sa kanilang mga kilos, kaya isinumbong niya sila at inilantad, pagkatapos niyon ay sinimulan nila siyang pigilan, at naghahanda ng mga materyales para mapatalsik siya sa iglesia. Ngunit hindi sapat ang kanilang ebidensya at hindi iyon inaprubahan ng iglesia. Hindi sila sumuko, bagkus sa pagsisikap na mapaalis si Adalyn ay in-edit pa nila ang mga pagsusuri ng iba tungkol sa kanya, na dinaragdagan ng mga kuwento at binabaluktot ang mga katunayan, sinasabing ang pagbabahaginan at pagtulong ni Adalyn sa iba ay pagiging anticristo nito na nanliligaw sa mga tao. Binansagan siya nila ng kung anu-ano at basta-bastang kinondena; hindi sila tumigil hangga’t hindi nila napaalis si Adalyn sa iglesia. Ang mga anticristo na ito ay katulad lang ng malaking pulang dragon, inaapi at inaatake ang sinumang hindi sumasang-ayon sa kanila, pinararatangan sila at ipinapahamak para lamang patatagin ang sarili nilang mga posisyon. Hindi nila pinahihintulutan ang anumang iba pang mga opinyon sa iglesiang pinamumunuan nila, at pinaparusahan nila ang sinumang nagmumungkahi sa kanila. At dahil si Carson, isa pang miyembro ng iglesia, ay madalas magmungkahi ng mga bagay-bagay sa kanila at pinupuna ang mga isyu nila, palihim nila siyang nilabanan, at pinabukod siya at pinagnilay sa kanyang sarili, at hindi siya pinayagang gumawa ng tungkulin. Galit na galit, sinabi pa nila na kahit nakabukod siya sa bahay, hindi pa rin sila makakalimot, at iginiit nilang paalisin siya sa iglesia, at hindi tumigil hangga’t hindi sila nagtatagumpay. May isa pang lider ng iglesia na nagdusa sa kanilang pagpaparusa at pang-aapi dahil iba ang opinyon nito tungkol sa pagpapaalis kay Carson—tinanggal nila siya sa kanyang tungkulin.

Nakita ko kung gaano talaga kasama si Callie at ang kanyang grupo ng mga anticristo, na kaya nilang gawin ang lahat ng uri ng hindi makataong bagay para saktan ang mga kapatid upang mapanatili nila ang kanilang posisyon. Ni hindi sila tao. Tinanong ko ang sarili ko: Paano ko nagawang purihin at sundin ang gayon kasamang anticristo sa paggawa ng kasamaan kasama siya? Bakit bilang isang mananampalataya, sumasamba at sumusunod pa rin ako sa isang tao? Bakit ko iniidolo ang isang anticristo na gumagawa ng napakaraming kasamaan? Kalaunan sa pamamagitan ng panalangin at paghahanap, nagtamo ako ng kaunting pagkaunawa sa ugat ng aking kabiguan. Nabasa ko ito sa mga salita ng Diyos: “Nagagawa ng ilang tao na magtiis ng mga paghihirap, magsakripisyo, magpakita ng mabuting asal, maging medyo kagalang-galang, at magalak sa paghanga ng iba. Masasabi ba ninyo na maituturing na pagsasagawa ng katotohanan ang ganitong klase ng ipinapakitang pag-uugali? Matutukoy kaya ng isang tao na napapalugod ng gayong mga tao ang kalooban ng Diyos? Bakit paulit-ulit na nakakakita ang mga tao ng gayong mga indibiduwal at iniisip nila na napapalugod nila ang Diyos, na tumatahak sila sa landas ng pagsasagawa ng katotohanan, at sinusundan ang daan ng Diyos? Bakit ganito ang iniisip ng ilang tao? Isa lamang ang paliwanag para dito. Ano ang paliwanag na iyon? Na para sa napakaraming tao, ang ilang katanungan—tulad ng ano ang ibig sabihin ng isagawa ang katotohanan, ano ang ibig sabihin ng palugurin ang Diyos, at ano ang ibig sabihin ng tunay na taglayin ang katotohanang realidad—ay hindi gaanong malinaw. Sa gayon, may ilang tao na madalas malinlang ng mga tao na sa tingin ay mukhang espirituwal, marangal, matayog, at dakila. Tungkol naman sa mga taong mahusay bumigkas ng mga salita at doktrina, at ang pananalita at mga kilos ay tila karapat-dapat sa paghanga, yaong mga nalilinlang ng mga ito ay hindi natingnan kailanman ang diwa ng kanilang mga kilos, ang mga prinsipyo sa likod ng kanilang mga gawa, o kung ano ang kanilang mga mithiin. Bukod pa riyan, hindi nila natingnan kailanman kung tunay na nagpapasakop sa Diyos ang mga taong ito, ni hindi nila natukoy kailanman kung tunay na may takot sa Diyos ang mga taong ito o wala at umiiwas sila sa kasamaan o hindi. Hindi nila nahiwatigan kailanman ang pagkataong diwa ng mga taong ito. Sa halip, simula sa unang hakbang ng pagkilala sa kanila, unti-unti na nilang hinangaan at iginalang ang mga taong ito, at sa huli, naging mga idolo nila ang mga taong ito. Bukod pa riyan, sa isipan ng ilang tao, ang mga idolong sinasamba nila—at pinaniniwalaan nila na kayang iwan ang kanilang pamilya at trabaho, at tila paimbabaw na nagagawang magsakripisyo—ang mga tunay na nagpapalugod sa Diyos at talagang magtatamo ng magagandang kahihinatnan at hantungan. Sa kanilang isipan, ang mga idolong ito ang mga taong pinupuri ng Diyos” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). “Iisa lamang ang ugat na dahilan kaya nagiging gayon kamangmang ang mga kilos at pananaw ng mga tao, o isang panig lamang ang mga opinyon at gawi nila—at ngayon ay sasabihin Ko sa inyo ang tungkol dito: Ang dahilan nito ay na, bagama’t maaaring sinusunod ng mga tao ang Diyos, nagdarasal sila sa Kanya araw-araw, at binabasa nila ang Kanyang mga pagbigkas araw-araw, hindi nila talaga nauunawaan ang kalooban ng Diyos. Narito ang ugat ng problema. Kung may nakaunawa sa puso ng Diyos, at nakaalam kung ano ang gusto Niya, ano ang kinasusuklaman Niya, ano ang nais Niya, ano ang inaayawan Niya, anong klaseng tao ang minamahal Niya, anong klaseng tao ang inaayawan Niya, anong klaseng pamantayan ang ginagamit Niya kapag may hinihingi Siya sa mga tao, at anong klaseng pamamaraan ang ginagamit Niya para gawin silang perpekto, maaari pa rin kayang magkaroon ang taong iyon ng sarili nilang mga opinyon? Maaari kayang basta humayo ang mga tao at sambahin nila ang ibang tao? Maaari kayang maging idolo nila ang isang ordinaryong tao? Ang mga taong nakauunawa sa kalooban ng Diyos ay magtataglay ng medyo mas makatwirang pananaw kaysa riyan. Hindi nila basta iidolohin ang isang taong natiwali, ni hindi sila maniniwala, habang tumatahak sa landas ng pagsasagawa ng katotohanan, na ang pikit-matang pagsunod sa isang simpleng panuntunan o mga prinsipyo ay katumbas ng pagsasagawa ng katotohanan” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). “Ang mga lider at manggagawa, anuman ang kanilang ranggo, ay mga karaniwang tao pa rin. Kung itinuturing mo sila bilang mga direktang nakatataas sa iyo, kung sa pakiramdam mo ay nakalalamang sila kaysa sa iyo, na mas magaling sila kaysa sa iyo, at na dapat ka nilang pamunuan, na lagi silang nakatataas sa lahat ng iba pa, mali ka—isa iyong kahibangan. At anong mga kahihinatnan ang idudulot sa iyo ng kahibangang ito? Magiging dahilan ito para sukatin mo ang iyong mga lider laban sa mga hinihingi na hindi naaayon sa realidad, at hindi mo magagawang tratuhin nang tama ang mga problema at pagkukulang na mayroon sila; kasabay nito, nang hindi namamalayan, maaakit ka rin nang lubusan sa kanilang pambihirang katangian, mga kaloob, at mga talento, kaya bago mo pa malaman, sinasamba mo na sila, at sila na ang iyong Diyos. Ang landas na iyon, mula pa nang nagsisimula na silang maging huwaran mo, pakay ng pagsamba mo, hanggang sa maging isa ka sa kanilang mga tagasunod, ang aakay sa iyo palayo sa Diyos nang hindi mo namamalayan. At kahit habang unti-unti kang lumalayo sa Diyos, maniniwala ka pa rin na sumusunod ka sa Diyos, na ikaw ay nasa Kanyang sambahayan, na ikaw ay nasa Kanyang presensya, samantalang ang totoo, natangay ka na pala palayo ng mga kampon ni Satanas, ng mga anticristo. Ni hindi mo ito mararamdaman. Isa itong lubhang mapanganib na kalagayan” (Ang Salita, Vol. IV. Paglalantad sa mga Anticristo. Ikaanim na Aytem). Inilantad ng mga salita ng Diyos ang mali kong pag-iisip. Sinuri ko kung hinahangad ng mga tao ang katotohanan o hindi batay lamang sa ipinapakita nilang pag-uugali, ngunit hindi ko kinilala ang kanilang kalikasang diwa, o tiningnan ang kanilang mga layon at motibasyon sa likod ng kanilang mga kilos. Naisip ko na kung nagagawang magsakripisyo ng isang tao, gumugol ng kanyang sarili, magbahagi tungkol sa kanyang pagkaunawa sa mga salita ng Diyos, at magpahayag ng labis na kamalayan sa sarili, na parang isang napaka-espirituwal na tao, isa siyang taong naghahangad ng katotohanan at taglay ang katotohanang realidad. Kaya nang makita ko sa mga pakikipag-ugnayan ko kay Callie na magaling siya sa pagbabahagi at mahusay magsalita, at labis na makabuluhan ang pagkaunawang ibinabahagi niya sa mga pagtitipon, inakala ko na hinangad niya ang katotohanan at taglay ang katotohanang realidad. Ang mas kalunus-lunos pa, nagkamali ako ng paniniwala na ang pagiging isang lider sa buong panahong iyon ay nangangahulugan na hinahangad niya ang katotohanan. Dahil sa lahat ng huwad na pananaw na ito, nauwi ako mula sa hindi pagkakilala sa kanya, tapos humanga at sumamba sa kanya, hanggang sa huli ay nakisama pa sa kanya sa paggawa ng masama. Hindi ko siya sinuri o sinubukang kilalanin ang kanyang diwa ayon sa mga salita ng Diyos, bagkus ay sumunod ako sa sarili kong mga kuru-kuro at imahinasyon. Bagamat isa akong mananampalataya, sumamba at sumunod ako sa isang hamak na tao. Nasundan ko ang isang anticristo, na gumagawa ng napakaraming kasamaan. Napakamanhid at napakahangal ko! Nang magpahayag ako ng suporta sa pagtitiwalag kay Adalyn sa iglesia, hindi naman iyon parang wala talaga akong kaalam-alam. Mayroon akong ilang hinala, pero hindi ko sinunod ang patnubay ng Banal na Espiritu at hinanap ang katotohanan. Sa halip, sumunod ako sa mga kuru-kuro at imahinasyon, iniisip na nauunawaan ng mga lider at manggagawa ang katotohanan at taglay ang katotohanang realidad, at na nakikita nila nang tumpak ang mga isyu. Kaya kahit hindi ko sinubukang gumamit ng anumang pagkakilala, pikit-mata akong nakisama kay Callie at pumayag na patalsikin si Adalyn. Sa gayon kalaking usapin na direktang nagsasangkot kung makakamit ng isang tao ang kaligtasan o hindi, ang hindi tamang pagpaalis sa isang tao ay maaaring makasira sa pagkakataon nilang maligtas—isa iyong karumal-dumal na kasalanan! Binalewala ko ang buhay niya, na bigla-bigla akong sumang-ayon na itiwalag siya. Isa siyang tunay na mananampalataya, pero muntik ko na siyang ipatanggal sa iglesia. Napakalaking paglabag niyon! Hindi lang ako sa kanya may utang na loob, kundi nagkasala ako sa Diyos. Hindi ko sinadyang gumawa ng masama at parusahan si Adalyn, pero sa simpleng pagsang-ayon, ipinahamak ko siya kasama ng anticristong si Callie—ako ang kasabwat ng anticristo. Bagamat pagpapahayag lang iyon ng paninindigan, ibinunyag niyon ang lubhang kasamaang likas sa akin, at na lubos akong walang pagmamahal sa iba. Ang mga kapatid na tulad ni Adalyn, na may diwa ng pagiging matuwid at kakayahang itaguyod ang gawain ng iglesia ay dapat tumanggap ng proteksyon, dahil inililigtas ng Diyos ang mga naghahangad ng katotohanan at may diwa ng pagiging matuwid. Pero kumikilos ako bilang kampon ni Satanas, na sumasang-ayon sa pagtitiwalag sa kanya. Sa pagkilos nang ganoon, pumanig ako sa mga demonyong anticristong iyon, na lumalaban sa Diyos. Bilang lider ng iglesia, dapat sana ay itinataguyod ko ang mga interes ng iglesia sa lahat ng bagay, at pinoprotektahan ang mga kapatid mula sa pamiminsala ng mga anticristo at masasamang tao. Pero walang-pakundangan ko silang sinundan sa paggawa ng masama, na inaapi ang mga tao at pinatatalsik sila. Nakapinsala iyon sa mga kapatid. Nakakatakot para sa akin na makitang nakagawa ako ng gauon kasasamang bagay. Hindi ako naghanap sa katotohanan ni nagkaroon ng may-takot-sa-Diyos na puso; ganap akong walang kamalayan sa paggawa ng gayon kalaking kasamaan, iniisip pa nga na itinataguyod ko ang gawain ng iglesia. Labis akong naguluhan at naging kasuklam-suklam! Tulad lang iyon ng sinabi ng brother na iyon, na ako ay nasa landas ng pagkawasak at kakaladkarin ko ang iba pababa sa impiyerno kasama ko. Batay sa aking pag-uugali, ang pagtanggal at pagpapaalis sa akin sa iglesia ay hindi magiging kalabisan, pero binigyan ako ng Diyos ng pagkakataong magsisi, na nagpahintulot sa akin na patuloy na gumawa ng tungkulin sa iglesia. Talagang nagpasalamat ako sa awa at pagliligtas ng Diyos sa akin. Kasabay niyon, tunay ko ring naunawaan na ang pagtutuon sa mga panlabas na kaloob at kakayahan, pikit-matang paghanga sa isang lider, pagsamba sa kapangyarihan, at hindi paghahanap ng katotohanan sa harap ng mga problema ay talagang mapanganib. Maaari akong mailigaw at magamit ng mga anticristo at masasamang tao anumang oras. Sa diwa, sa pamamagitan ng pagsamba at pagsunod sa isang tao, sumusunod ako kay Satanas at nagiging isang kaaway ng Diyos. Kung hindi pa rin ako magsisisi, tatanggihan at palalayasin ako ng Diyos. Nang lalo kong pag-isipan ito, lalo kong nadama na ang kabiguan kong ito ay hindi lang pagbubunyag ng ilang katiwalian o pagkakamali—isa itong matinding kasamaan, at muntik na akong magpakamatay.

Nabasa ko ang iba pang mga salita ng Diyos kalaunan na nagpakita sa akin ng tamang pakikitungo sa mga lider at manggagawa. Sabi sa mga salita ng Diyos: “Kapag ang isang tao ay napili ng mga kapatid na maging lider, o itinaas ng ranggo ng sambahayan ng Diyos para gawin ang isang gawain o gampanan ang isang tungkulin, hindi ito nangangahulugan na mayroon siyang espesyal na katayuan o pagkakakilanlan o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay nagpapasakop sa Diyos, at hindi Siya pagtataksilan. Natural na hindi rin ito nangangahulugan na kilala niya ang Diyos, at may takot siya sa Diyos. Sa katunayan, hindi niya natamo ang anuman dito; ang pagtaas ng ranggo at paglilinang ay pagtataas lamang ng ranggo at paglilinang sa pinakatuwirang paraan, at hindi katumbas nito na itinadhana at pinatunayan na siya ng Diyos. Ang pagtaas ng kanyang ranggo at paglilinang sa kanya ay nangangahulugan lamang na itinaas na siya ng ranggo, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan. Samakatuwid, kapag itinaas ng ranggo at nilinang ang isang tao sa iglesia para maging lider, itinataas lamang siya ng ranggo at nililinang sa literal na paraan; hindi ito nangangahulugan na karapat-dapat na siyang lider, o mahusay na lider, na kaya na niyang gawin ang gawain ng isang lider, at kayang gawin ang tunay na gawain—hindi ganoon. Hindi malinaw na nakikita ng karamihan sa mga tao ang tungkol sa mga bagay na ito, at tinitingala nila ang mga itinaas ng ranggong ito na umaasa sa kanilang mga imahinasyon, pero isa itong pagkakamali. Kahit ilang taon pa sila maaaring nanalig, taglay nga ba talaga ng mga itinaas ng ranggo ang katotohanang realidad? Maaaring hindi. Nagawa ba nilang isakatuparan ang mga pagsasaayos ng gawain ng sambahayan ng Diyos? Maaaring hindi. Alam ba nila ang kanilang responsibilidad? Taglay ba nila ang pananagutan? Kaya ba nilang magpasakop sa Diyos? Kapag may nakaharap silang isang isyu, nagagawa ba nilang hanapin ang katotohanan? Walang nakakaalam sa lahat ng ito. Mayroon bang may-takot-sa-Diyos na puso ang mga taong ito? At gaano kalaki ang may-takot-sa-Diyos na puso nila? Malamang bang sundin nila ang sarili nilang kalooban kapag gumagawa sila ng mga bagay-bagay? Magagawa ba nilang hanapin ang Diyos? Sa panahon na ginagampanan nila ang gawain ng mga lider, madalas ba silang humaharap sa Diyos para alamin ang kalooban ng Diyos? Nagagabayan ba nila ang mga tao sa pagpasok sa katotohanang realidad? Tiyak na wala silang kakayahan sa gayong mga bagay agad-agad. Hindi pa sila nakatanggap ng pagsasanay at napakakaunti ng kanilang karanasan, kaya wala silang kakayahan sa mga bagay na ito. Ito ang dahilan kung bakit ang pagtataas ng ranggo at paglinang sa isang tao ay hindi nangangahulugang nauunawaan na niya ang katotohanan, ni hindi nito sinasabi na kaya na niyang gampanan ang kanyang tungkulin nang maayos. … Ano ang saysay ng pagsasabi Ko nito? Para sabihin sa lahat na dapat nilang harapin nang tama ang iba’t ibang uri ng mga taong may talento na itinaas ang ranggo at nilinang sa sambahayan ng Diyos, at hindi sila dapat maging malupit sa kanilang mga hinihingi sa mga taong ito. Natural, dapat ay maging makatotohanan din ang mga tao sa kanilang opinyon tungkol sa kanila. Kahangalan ang magbigay ng sobrang pagpapahalaga o pagpipitagan sa kanila, ni hindi makatao o makatotohanan ang maging lubhang mabagsik sa inyong mga hinihingi sa kanila. Kaya ano ang pinakamakatwirang paraan ng pakikitungo sa kanila? Ang isipin na sila ay mga ordinaryong tao at, kapag may problemang kailangang saliksikin, makipagbahaginan sa kanila at matuto mula sa mga kalakasan ng isa’t isa at punan ang isa’t isa. Dagdag pa rito, responsibilidad ng lahat na subaybayan kung gumagawa ba ang mga lider at manggagawa ng totoong gawain, kung ginagamit ba nila ang katotohanan upang lumutas ng mga problema; ito ang mga pamantayan at prinsipyo sa pagsukat kung ang isang lider o manggagawa ba ay kuwalipikado. Kung ang isang lider o manggagawa ay kayang harapin at lutasin ang mga pangkalahatang problema, may kakayahan siya. Ngunit kung hindi man lamang niya maasikaso at maayos ang mga ordinaryong problema, hindi siya angkop na maging lider o manggagawa, at dapat tanggalin kaagad. Pumili ng iba, at huwag antalahin ang gawain ng sambahayan ng Diyos. Ang pag-antala sa gawain ng sambahayan ng Diyos ay pananakit sa inyong sarili at sa iba, hindi ito makakabuti kahit kanino” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Natutunan ko mula sa mga salita ng Diyos na ang isang taong inihalal bilang lider o manggagawa, o itinaas ng ranggo para gumawa ng ilang trabaho ay hindi nangangahulugan na nasa kanila ang katotohanang realidad, na sila ay tapat sa Diyos o may takot sa Kanya. Kung hindi nila hinahangad ang katotohanan, magiging isa silang huwad na lider o anticristo, at ilalantad at palalayasin. Ang mga lider at manggagawa ay may mas maraming pagkakataong magsagawa, at umako ng higit na pasanin upang maranasan ang gawain ng Diyos. Pero walang isa man sa kanila ang nagawang perpekto—mayroon silang mga tiwaling disposisyon tulad ng iba, kaya bago nila makamit ang katotohanan at matamo ang pagbabago ng disposisyon, maaari silang maging mapanlinlang sa kanilang trabaho at sumalungat sa mga prinsipyo. Kailangang dumaan silang lahat sa paghatol at paghahayag ng Diyos, na mapungusan at maiwasto, at mapangasiwaan ng iba. Kung kumikilos nga ang mga lider at manggagawa nang naaayon sa mga katotohanang prinsipyo at itinataguyod nila ang gawain ng iglesia, dapat silang suportahan ng mga taong hinirang ng Diyos at tulungan sila sa kanilang gawain. Kung lumalabag sila sa mga prinsipyo, tumatahak sa maling landas, at hindi gumagawa ng praktikal na gawain, kailangan silang iwasto at ilantad, para malaman kung nagagawa nilang tanggapin ang katotohanan, magsisi at magbago. Kung kaya nilang magsisi at magbago, nangangahulugan iyon na sila ay mga tamang tao at kaya nilang tumanggap ng katotohanan. Pero kung hindi, kung pinagsasalitaan nila ng masakit at inaapi nila ang iba, hindi sila mga tamang tao at kailangan silang isumbong at ilantad. Ang ganitong pagtrato lamang sa mga lider at manggagawa ayon sa mga katotohanang prinsipyo ang nakaayon sa kalooban ng Diyos. Pero dati, hindi ko tinitingnan ang mga bagay-bagay batay sa mga salita ng Diyos. Wala akong anumang pagkakilala kay Callie at sa iba, kundi pikit-mata ko silang sinamba, na humantong sa pagsunod ko sa mga anticristo sa paggawa ng hindi-maitutuwid na kasamaan. Ang pagbabasa ng mga salita ng Diyos ay nagbigay sa akin ng isang landas ng pagsasagawa, at mula noon ay ginusto kong pagtuunan ang paghahanap sa mga katotohanang prinsipyo sa lahat ng bagay, tingnan ang mga bagay-bagay at mga tao ayon sa mga salita ng Diyos, tumigil sa aking labis na kahangalan at kamangmangan at sa pikit-matang pagsunod sa iba na tulad ng dati.

Napansin ko kalaunan na nang magbahagi sa amin ang isang nakatataas na lider tungkol sa halalan ng mga lider ng iglesia, talagang hindi siya makapaghintay na matapos ang lahat nang hindi nakatuon sa pagbabahagi sa mga katotohanang prinsipyo. Minsan nang magbahagi siya sa isang pagtitipon tungkol sa pagbabago ng tungkulin ng isang tao, nang matapos siya sa kanyang pagbabahagi, kalahati lang ng mga miyembro ng iglesia ang nakarating, at pagkatapos ay ipinalahad niya sa amin ang aming opinyon. Dahil hindi narinig ng kalahati ng mga tao ang una niyang pagbabahagi at hindi nila alam ang nauugnay na mga katotohanang prinsipyo, hindi nila alam kung paano sasabihin ang panig nila. Hindi nakapagpatuloy ang pagtitipon at talagang hindi komportable sa pakiramdam. Nakita ko na hindi niya inaakay ang mga kapatid sa pagpasok sa mga katotohanang prinsipyo, kundi nagmadali siyang pangasiwaan at tapusin ang usapin. Naalala ko ang karanasan ko nang mailigaw ako ng isang anticristo at ang mga kinahihinatnan ng pikit-matang pagsunod sa kanya. Ayaw kong basta-basta na lang sumama sa isang tao bago ako makakuha ng kalinawan sa mga prinsipyo. Kaya, hiningi ko ang tulong ng ilang sister tungkol sa bagay na iyon. Sinabi ng isa sa kanila na pinangasiwaan ng lider na ito ang mga halalan sa iba pang mga iglesia sa ganito ring paraan, na hindi sumusunod sa mga prinsipyo. Inakala ko na dahil naisakatuparan ng lider na ito ang gawain nang hindi nakukuha ang suporta ng iba, ang ibig sabihin niyon ay may isyu sa kanya. Bilang isang lider, ang pagkabigo niyang gabayan kami sa pagpasok sa katotohanan ay makakaapekto sa buong iglesia, kaya dapat kong ipaalam ang mga problemang ito sa kanya. Pero nag-alala ako na baka sawayin niya ako kapag nagmungkahi ako sa kanya. Gayunpaman, habang iniisip ko kung paano ako nakagawa ng kasamaan kasama ang mga anticristo noon, natakot ako na pikit-matang sumunod na muli sa isang tao, at mabigong itaguyod ang mga interes ng iglesia. Talagang nagtalo ang kalooban ko. Kaya lumapit ako sa Diyos at nanalangin, naghahanap ng landas ng pagsasagawa. Nakita ko ito sa mga salita ng Diyos pagkatapos niyon: “Ano ang saloobing dapat taglayin ng mga tao pagdating sa kung paano tratuhin ang isang pinuno o manggagawa? Kung tama at alinsunod sa katotohanan ang ginagawa ng isang pinuno o manggagawa, maaari mo siyang sundin; kung mali at hindi alinsunod sa katotohanan ang ginagawa niya, hindi mo siya dapat sundin at maaari mo siyang ibunyag, at labanan siya at magbigay ng ibang opinyon. Kung hindi siya nakakagawa ng praktikal na gawain o gumagawa siya ng masasamang gawa na nagsasanhi ng kaguluhan sa gawain ng iglesia, at nabunyag na isang huwad na lider, isang huwad na manggagawa o isang anticristo, maaari mo siyang kilatisin, ilantad at iulat” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahanap ng Katotohanan). Nagbigay sa akin ang mga salita ng Diyos ng mga prinsipyong dapat isagawa. Kung ang isang lider o manggagawa ay kumikilos nang hindi tama, maaari mo silang bahaginan ng katotohanan dahil sa pagmamahal, para tulungan sila—naaayon ito sa kalooban ng Diyos. Nang maisip ko ang mga kabiguan ko noon, naging malinaw sa akin na isa itong pagkakataon na maisagawa ko ang katotohanan. Dapat akong kumilos alinsunod sa salita ng Diyos, at hindi pigilan ang mga mungkahi ko dahil lang sa takot akong apihin. At kaya, nakipag-ugnayan ako sa lider na iyon at sinabi ko sa kanya ang lahat tungkol sa mga problemang napansin ko sa kanyang trabaho noong panahong iyon; tinanggap niya ang lahat ng iyon. Sa isang pagtitipon makalipas ang ilang araw, narinig kong ibinahagi niya na nakatanggap siya ng ilang payo at tulong mula sa mga miyembro ng iglesia para sa kanyang tungkulin, at sa pamamagitan ng pagninilay-nilay sa sarili ay nakita niya na nagkaproblema kamakailan sa landas na kanyang tinatahak at sa kanyang gawain. Ang mga isyu at pagkakamaling tinukoy ko sa kanya ay bahagi ng kanyang pagninilay-nilay, at mula roon ay hinangad niyang maunawaan ang mga prinsipyo, at nalaman niya kung paano pangasiwaan at harapin ang mga katulad na problema. Tuwang-tuwa talaga ako at nagpasalamat ako sa Diyos sa paggabay sa akin na isagawa ang katotohanan. Nakaramdam ako ng labis na kapayapaan sa puso ko.

Natanto ko sa mga karanasang ito na bilang isang mananampalataya na hindi nagpahalaga sa paghahanap ng katotohanan, kundi pikit-matang inidolo at sinunod ang ibang mga tao, posibleng makagawa ako ng masama at lumaban sa Diyos anumang oras. Nakita ko rin ang karunungan ng Diyos; hinahayaan Niya ang mga anticristo na lumitaw sa iglesia upang magkaroon tayo ng pagkakilala, maitaboy natin ang mga puwersa ni Satanas, at hindi na tayo mailigaw at makontrol ng mga anticristo. Kapag nakakakilala na tayo ng mga anticristo at huminto na tayo sa walang-saysay na pagsamba sa kanila, tapos na ang paglilingkod ng mga anticristong iyon at maaari na silang paalisin sa iglesia. Bagamat nakaranas ako ng ilang kabiguan at nagkamali, at na makirot para sa akin ang isipin iyon, sa pamamagitan ng mga maling hakbang na ito ay nagawa kong baguhin ang aking maling pag-iisip at mga pananaw, na nagbigay-daan sa akin na huminto sa pikit-matang pagsamba at pagsunod sa ibang mga tao. Nagawa kong hanapin ang mga katotohanang prinsipyo kapag may nangyaring mga bagay-bagay at hinangad kong maging isang taong tunay na sumusunod sa Diyos. Ang pagkakamit ng lahat ng ito ay dahil lahat sa patnubay ng Diyos. Nagpapasalamat ako sa Diyos!


51. Sinalubong Ko ang Pagbabalik ng Panginoon!

Ni Li Deming, Tsina

Ang pamilya ko ay apat na henerasyon nang Katoliko, at noong huling bahagi ng 70s, naging isang lugar ng pagtitipon ang bahay namin, at parehong nagsilbing mga diyakono ng simbahan ang tatay at tito ko. Bawat mahalagang kapistahan, isinasakay ako ng matatanda sa bisikleta papunta sa isang lugar na mga 20 milya ang layo para ipagdiwang ang kapistahan. Naaalala ko na madalas sabihin sa amin ng pari sa Misa: “Sumapit na sa atin ang mga huling araw, kailangan nating maging alisto sa lahat ng oras, panatilihing malinis ang ating kaluluwa, at huwag gumawa ng anumang mabibigat na kasalanan, dahil maaaring bumabang muli ang Panginoon sakay ng ulap at dalhin tayo sa langit anumang sandali.” Noon, lahat ng taga-parokya, bata at matanda, ay nag-aalab sa sigla, nagrorosaryo, dumadalo sa Misa, at gumagawa ng mabubuting gawa, na nananabik araw-araw sa pagbabalik ng Panginoon.

Parehong namatay ang tatay at tito ko noong unang bahagi ng 90s at inako ko ang papel ng diyakono. Ginabayan ko ang mga taga-parokya sa pagrorosaryo, sa mga serbisyo, at nagbasa ako ng mga Banal na Kasulatan at nagbigay ng mga sermon. Tapos noong tagsibol ng 1999, binigyan ako ng pari namin ng isang polyeto tungkol sa ebanghelyo mula sa Hong Kong at sinabihan ako na pakilusin kaagad ang lahat sa magandang balita na nalalapit na ang pagbabalik ng Panginoon. Pinulong ko ang lahat, at pinakiusapan silang magrosaryo tatlong beses sa isang araw. Ipinaliwanag ko sa kanila ang mga tanda ng pagparito ng Panginoon na ipinropesiya sa Bibliya. Sabi ko, “Mga kapanalig, pabalik na ang Panginoon sa lalong madaling panahon. Sinabi ng Panginoong Jesus: ‘At sa gayo’y lilitaw ang tanda ng Anak ng tao sa langit: at kaya magsisitaghoy ang lahat ng mga angkan sa lupa, at makikita nila ang Anak ng tao na napaparitong nasa mga ulap ng langit na may kapangyarihan at dakilang kaluwalhatian’ (Mateo 24:30). Kapag pumarito ang Panginoon isang malaking tanda ang lilitaw sa langit. Makikita ng sariling mga mata nating lahat ang Panginoon na bumababa sakay ng ulap, na may kinang at kamahalan, para iakyat tayo sa langit. Ilang maikling buwan na lang ang natitira bago sumapit ang taong 2000. Hindi natin maaaring ipagpaliban ang pagbabahagi ng ebanghelyo sa mga kaibigan, kamag-anak, at kakilalang hindi nananalig. Ang pagliligtas sa mas maraming kaluluwa ay magiging malaking kapurihan para sa atin sa mga mata ng Panginoon.” Napukaw ang lahat nang marinig ito, at nagsimula silang lahat na talakayin kung paano sila kailangang tumigil sa pag-iimbot sa mga makamundong bagay at magbahagi ng ebanghelyo sa mas maraming kaibigan at kapamilya. Mabilis na sumapit ang Nobyembre, at unti-unti kong napansin na tila medyo kakaiba ang asawa ko kaysa rati. Nagpupunta siya sa bahay ni Sister Tian Xiao sa barangay namin para magbasa ng Banal na Kasulatan gabi-gabi pagkatapos maghapunan, at ilang araw na kaming hindi nakapag-orasyon. Medyo naguluhan ako, at inisip ko kung sumapi na ba siya sa ibang denominasyon. Isang hapon, tinanong ako ng asawa ko, “Maraming taon na tayo ngayong mananampalataya. Umaasa ka ba sa pagbabalik ng Panginoon?” Walang anumang pag-aatubili, sinabi ko, “Kailangan mo pa bang itanong iyan? Siyempre naman!” Tapos ay napakataimtim niyang sinabi sa akin, “May magandang balita ako sa iyo. Nagkatawang-tao nang muli ang Panginoon at nagbalik, at binuksan Niya na ang scroll na nabanggit sa Pahayag.” Medyo nabigla ako. Nagtaas ako ng boses at sinabi ko sa kanya, “Ano ba ang pinagsasasabi mo? Tiyak na paparito ang Panginoong Jesus sakay ng mga ulap pagbalik Niya. Imposibleng bumalik Siya nang nasa katawang-tao.” Tapos ay sinabi ng asawa ko, “Ni hindi mo pa nga ito nasisiyasat. Paano mo pikit-matang masasabi na hindi Siya maaaring bumalik nang nasa katawang-tao? Sa nakalipas na mga taon ng ating pananampalataya, hindi ba tayo umaasang sumalubong sa pagbabalik ng Panginoon? Sa paggawa ng bulag na palagay na ito batay sa iyong mga haka-haka, baka makalampas ang pagkakataon mong madala. Palagay ko dapat kang huminahon at talagang siyasatin ito.” Pero wala siyang sinabi na talagang naging malinaw sa akin. Tapos nito nag-alala ako na baka nailigaw na siya ng landas, kaya patuloy kong binanggit sa kanya ang mga propesiya tungkol sa ikalawang pagparito ng Panginoon, at sabi ko, “Matapos ipako sa krus ang Panginoong Jesus at pagkatapos ay mabuhay na mag-uli, umakyat ang Kanyang maluwalhating katawan sa langit sakay ng ulap. Pagbalik Niya, magpapakita Siya sa anyong espiritu, na pumaparito sakay ng mga ulap nang buong kaluwalhatian. Paano Siya babalik nang nasa katawang-tao? Sabi sa Bibliya: ‘Narito, Siya’y pumaparitong nasasa mga alapaap; at makikita Siya ng bawat mata’ (Pahayag 1:7). ‘Pagkatapos na pagkatapos ng kapighatian sa mga araw na iyon ay magdidilim ang araw, at ang buwan ay hindi magbibigay ng liwanag nito, at mangalalaglag ang mga bituin mula sa langit, at yayanig ang mga kapangyarihan ng mga langit: At sa gayo’y lilitaw ang tanda ng Anak ng tao sa langit: at kaya magsisitaghoy ang lahat ng mga angkan sa lupa, at makikita nila ang Anak ng tao na napaparitong nasa mga ulap ng langit na may kapangyarihan at dakilang kaluwalhatian’ (Mateo 24:29–30). Nakikita natin dito na pagbalik Niya ay didilim ang araw at mawawalan ng liwanag ang buwan. Babagsak ang mga bituin mula sa langit at bababa ang Panginoon sakay ng ulap. Pero sa ngayon, wala talaga ni isa sa mga tandang ito ang nagpakita na. Paano mo nasasabi na naparito na Siya?” Tapos ay sumagot siya nang napakahinahon, “Ang mga propesiya ng Panginoon ay pawang mga nakatagong hiwaga. Kung literal nating ipaliliwanag ang mga iyon nang pikit-mata, batay sa ating mga haka-haka at imahinasyon, malamang na magkamali tayo sa pag-unawa sa Kanyang mga salita. Isipin na lang natin ang mga Pariseo. Sinunod nila ang literal na kahulugan ng mga Banal na Kasulatan at ang sarili nilang mga haka-haka, na iniisip na isisilang ang Mesiyas sa isang maharlikang palasyo at magkakaroon ng kapangyarihan, pero hindi isinilang ang Panginoong Jesus sa isang palasyo. Isinilang Siya sa isang sabsaban bilang anak ng karpintero, at bukod pa riyan ay hindi Siya naging kahit anong uri ng pinuno. Nakita ng mga Pariseo na hindi talaga tumugma ang pagsilang at gawain ng Panginoong Jesus sa kanilang mga haka-haka, kaya talagang tumanggi silang tanggapin na Siya ang pagparito ng Mesiyas, at kinondena at nilabanan nila Siya. Hindi natin maaaring ulitin ang pagkakamali ng mga Pariseo!” Nainis ako nang sabihin niya iyon, na iniisip na “Ano’t anuman, ako ang diyakono ng simbahan at mas edukado ako kaysa sa kanya, pero ayaw lang niyang makinig sa akin, at sinasabi pa niya na pikit-mata kong binibigyan ng maling kahulugan ang mga propesiya ng Panginoon.” Nagdilim ang mukha ko at malupit kong sinabi ko sa kanya, “Paulit-ulit ko nang sinabi sa iyo, pero ayaw mong makinig. Talagang nalinlang ka na! Kailangan mong tumigil sa kapupunta sa mga pagtitipong iyon.” Pero determinado niyang sinabing, “Nakapagsiyasat na ako nang malinaw, at nasa nagbalik na Panginoon ang pananampalataya ko. Kung hindi ka naniniwala, nasa sa iyo na iyon, pero huwag mo akong hadlangan.” Nainis ako at nagalit nang marinig kong sabihin niya iyon. Sa pagsisikap na iligtas siya, tinawagan ko ang ilan pang diyakono ng simbahan para subukang pigilan siya. Buong tiwalang sinabi sa kanya ng isa sa mga diyakono, “Katolisismo lang ang tamang relihiyon. Pagbalik ng Panginoon, lahat ng iba pang denominasyon ay babalik sa Katolisismo. Ito ang Unyon ng Kristiyanismo. Siguradong alam mo ang tungkol dito, dahil pareho tayong mula sa mahabang angkan ng mga Katoliko.” Pero mariing sabi ng asawa ko, “Mayroon bang anumang batayan sa salita ng Banal na Espiritu na babalik ang lahat ng denominasyon sa Simbahang Katoliko pagbalik ng Panginoon? Sinabi ba iyan ng Panginoong Jesus kahit kailan? Gusto ba ng mga miyembro ng mga simbahang Protestante at Eastern Orthodox na muling makiisa sa Simbahang Katoliko? Ipinropesiya sa Bibliya noong unang panahon: ‘At ito’y mangyayari sa mga huling araw, na ang bundok ng bahay ni Jehova ay matatatag sa taluktok ng mga bundok, at magiging mataas sa mga burol; at lahat ng bansa ay magsisiparoon doon’ (Isaias 2:2). Dito ay tumutukoy ang ‘mga bundok’ sa iba’t ibang denominasyon. Kapag ginawa ng Panginoon ang gawaing muling pag-iisa, hindi iyon pagbabalik ng Protestantismo sa Katolisismo o ang kabaligtaran nito, sa halip, ito ay pagpunta ng mga tunay na mananampalataya mula sa lahat ng denominasyon sa harap ng luklukan ng Diyos. Sa pagiging isa ng lahat ng relihiyon sa ganitong paraan, malinaw na makikita ang pagiging matuwid ng Panginoon at lahat ng tao ay lubos na makukumbinsi.” Nang marinig ko siyang sabihin ito, parang napakabago at nagbigay-liwanag ang lahat ng ito sa akin. Hindi rin nakapagsalita ang mga diyakono, at mariin lang na sinabi ng isa sa kanila, “Isa ka lang taga-parokya—sa tingin mo ba mas marami kang alam kaysa sa isang pari? Anuman ang sabihin mo, sa huli, lahat ng denominasyon ay babalik sa Katolisismo. Ang mga tumatalikod sa Katolisismo ay nagtaksil sa Diyos, hindi sila maliligtas, at hindi mapupunta sa langit ang kanilang kaluluwa. Nailigaw ka na ng landas. Pinapayuhan kita na mangumpisal kaagad. Hindi pa huli ang lahat para bumalik.” Matatag siyang sumagot, “Hindi ako nailigaw ng landas. Narinig ko ang mga salita ng Banal na Espiritu sa mga iglesia at sinusundan ko ang mga yapak ng Kordero. Tinanggap ko na ang bagong gawain ng Diyos. Mananatili ako sa landas na ito, at walang makakahadlang sa akin.” Noong una ay ginusto kong pigilan siya ng dalawang diyakonong iyon, pero hindi ko kailanman inakala na hindi lang nila siya hindi makukumbinsi, kundi wala silang masasabi sa kanyang maririing sagot. Pagkatapos niyon, lalo pang lumakas ang pananampalataya ng asawa ko. Sinabi niya na noong una ay parang medyo napipigilan siya sa akin at atubili siya, pero nang subukan ng mga diyakono na gambalain siya, malinaw niyang nakita na hindi nila naunawaan ang katotohanan, talagang mayayabang sila, at ayaw nilang mapagpakumbabang maghanap. Hindi na niya nadama na napipigilan siya at patuloy siyang dumalo sa mga pagtitipon bawat araw.

Naisip ko sa sarili ko: “Hindi siya masyadong edukado, at hindi niya gaanong alam ang Bibliya, kaya bakit hindi makaimik ang dalawang diyakonong iyon sa kanyang mga argumento? Anong klaseng mga sermon ang pinakikinggan niya na napakagaling?” Matagal kong pinagtakhan ang pagbabago ng asawa ko. Inisip kong mabuti ang nasabi niya, at pakiramdam ko’y may katotohanan iyon. Talaga kayang nagmula sa Banal na Espiritu ang kanyang pinaniwalaan? Naisip ko na imposible iyon. Kung nagmula nga iyon sa Panginoon, dapat ay alam ng mga pari natin ang lahat ng iyon, kaya bakit hindi ko pa sila narinig na banggitin iyon? Pinuntahan ko ang bayaw ko para kausapin siya tungkol doon. Isa rin siyang diyakono ng simbahan. Pero sa gulat ko, bago ko pa man natapos ang sasabihin ko, pagalit niyang sinabing, “Hindi posibleng bumalik ang Panginoon sa katawang-tao! May lumitaw nang isang iglesiang tinatawag na Kidlat ng Silanganan. Sinasabi nila na nagbalik na ang Panginoon sa katawang-tao at na tinatawag Siyang Makapangyarihang Diyos. Talagang mataas ang mga turo nila at ninakaw na nila ang marami sa ating masusugid na mananampalataya. Mahigit isang dosena na ang nailigaw mula pa lang sa ating simbahan, at may isa pa ngang pari. Ayaw nilang bumalik anuman ang sabihin namin. Huwag kayong makinig sa ipinapangaral nila, anuman ang mangyari.” Habang nakikinig ako sa bayaw ko, natanto ko na matagal nang nakikinig ang asawa ko sa mga sermon ng Kidlat ng Silanganan. Mula sa bahay ng bayaw ko, dumiretso ako sa bahay ng isa pang diyakono at ipinasabi ko sa kanya sa ibang parokyano na lumayo ang mga ito sa Kidlat ng Silanganan. Kasabay noon ay nagsimula akong maging mas mausisa pa at palaban ang damdamin ko tungkol doon. Naisip ko, “Ano ba talaga ang gustong sabihin ng Kidlat ng Silanganan? Bakit napakarami nang mananampalatayang nagpunta sa kanila? Paano nila nakakayang iligaw ng landas kahit ang mga pari? Gaano man kaganda ang kanilang mga sermon, kaya ba talagang lagpasan ng mga iyon ang mga katotohanang alam namin na mga Katoliko? Kung may pagkakataon ako, gusto kong makita kung ano talaga ang ipinapangaral nila.”

Sinimulan kong higit na basahin ang Bibliya para maging mas handa akong pabulaanan ang sinuman mula sa Kidlat ng Silanganan. Naghanap ako ng mga propesiyang may kaugnayan sa pagbabalik ng Panginoon, at paulit-ulit kong binasa ang mga iyon. Nabasa ko na sinabi ng Panginoong Jesus: “Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin” (Juan 10:27). Habang binabasa ko ang mga salita ng Panginoon naisip ko: “Oo nga, maririnig ng mga tupa ng Panginoon ang Kanyang tinig. Napakarami nang masusugid na mananampalataya ang tumanggap sa Kidlat ng Silanganan matapos marinig ang kanilang ipinapangaral, at tumangging bumalik. Kitang-kita iyon! Matatagal na silang Katoliko na may kabatiran at matatag na pundasyon sa pananampalataya. Tiyak na nagsiyasat na sila bago nila tinanggap ang Kidlat ng Silanganan. Taglay nga kaya ng aklat na kanilang binabasa ang katotohanan, na iyon ang tinig ng Diyos? At kung hindi ko ito siniyasat, paano ko malalaman kung nagmula talaga sa Diyos o hindi ang kanilang ipinapangaral? Titingnan ko muna kung tungkol saan ang lahat ng iyon, at pagkatapos kung may katotohanan doon at naaayon iyon sa Bibliya, patuloy akong magsisiyasat. Kung hindi iyon naaayon sa pananampalataya ng Katoliko, maaari ko pa ring tanggihan iyon.”

Tapos isang umaga pagkatapos na pagkatapos ng agahan, natuklasan ko na umalis ulit ang asawa ko. Alam ko na nagpunta siya ulit sa bahay ni Tian Xiao. Naisip ko sa sarili ko, “Talaga sigurong nakakaakit ang mga sermon na ito kung araw-araw siyang nagpupunta sa mga pagtitipon! Gusto kong makita kung ano talaga ang sinasabi nila.” Nang makarating ako sa bahay ni Tian Xiao, hindi lang ilang iba pang taga-parokya ang nakita ko, kundi pati si Brother Wang Mingyi. Inanyayahan niya akong sumali sa pagtitipon. Umupo ako para makinig at tahimik na nagdasal sa Panginoon, na hinihiling na bantayan Niya ang puso ko, na bigyan Niya ako ng pagkakilala para hindi ako mailigaw ng landas. Sabi ni Mingyi, “May tatlong bahagi ang Bibliya: ang Lumang Tipan, ang Bagong Tipan, at Pahayag. Nakatala sa bawat bahagi ang gawain ng Diyos sa ibang kapanahunan. Nakatala sa Lumang Tipan ang Kanyang gawain sa Kapanahunan ng Kautusan, nang ibigay ng Diyos ang Sampung Utos sa pamamagitan ni Moises pati na ng Kanyang mga kautusan at batas upang malaman ng mga tao kung ano ang kasalanan at kung paano mamuhay sa lupa. Nakatala sa Bagong Tipan ang Kanyang gawain sa Kapanahunan ng Biyaya, nang ipako ang Panginoong Jesus sa krus bilang isang walang-hanggang handog para sa kasalanan para sa sangkatauhan, na tumutubos sa tao mula sa kasalanan, humahadlang na makondena sila at maparusahan sa ilalim ng batas dahil sa kanilang mga kasalanan. Ipinropesiya sa Pahayag ang gawain ng Diyos sa mga huling araw, ang gawain ng Kapanahunan ng Kaharian, kung kailan magkakatawang-tao ang Diyos at lihim na paparito, na nagpapahayag ng mga katotohanan para hatulan at linisin ang sangkatauhan, para ganap tayong mapalaya mula sa mga gapos ng kasalanan. Isa itong napakalaking kaligtasan para sa lahat ng naghahanap ng katotohanan.” Sinabi rin niya, “Sa katunayan, matagal nang ipinropesiya ng Diyos na paparito Siya na nagkatawang-tao sa mga huling araw. Maraming propesiya sa Bibliya tungkol dito. Sabi ng Panginoon: ‘Kayo rin naman ay magsipaghanda: sapagkat sa oras na hindi ninyo iniisip, ang Anak ng tao ay darating’ (Lucas 12:40), at nariyan ang propesiya sa Pahayag: ‘Narito, Ako’y pumaparitong gaya ng magnanakaw’ (Pahayag 16:15). Dito, ang ‘hindi ninyo iniisip’ at ‘gaya ng magnanakaw’ ay tungkol sa lihim na pagparito ng ‘ang Anak ng tao’ kung kailan hindi ito inaasahan ng mga tao. ‘Ang Anak ng tao’ ay tumutukoy sa pagkakatawang-tao ng Diyos. Tulad na lang ng Panginoong Jesus—ang Diyos na nagkatawang-tao sa mga huling araw ay isinilang sa tao, isinilang sa isang pamilya ng mga karaniwang tao. Kamukha lang Siya ng isang karaniwang tao, pero mayroon Siyang Banal na Espiritu sa loob, at ang Kanyang diwa ay banal. Siya ang pagkakatawang-tao ng Diyos Mismo. Kung ito ang Espiritu ng Diyos hindi Siya maaaring tawaging Anak ng tao, tulad lang ng ang Diyos na si Jehova ay hindi maaaring tawaging Anak ng Tao dahil Siya ang Espiritu.” Medyo nainis akong marinig si Mingyi na patuloy na nagpapatotoo na nagbalik na ang Diyos sa katawang-tao, at ayaw ko nang marinig ang iba pa. Tumayo ako at pinabulaanan ko siya, na sinasabing, “Hindi ko matatanggap ang sinasabi mo tungkol sa pagbabalik ng Panginoong Jesus sa katawang-tao. Ipinopropesiya sa Bibliya: ‘Kayong mga lalaking taga-Galilea, bakit kayo’y nakatayong nakatingala sa langit? Ang kaparehong Jesus na ito, na kinuha mula sa inyo patungong langit, ay paparitong gaya rin ng inyong nakitang pagparoon Niya sa langit’ (Mga Gawa 1:11). Madalas sabihin sa amin ng mga pari na ang Panginoon ay umakyat sa langit sakay ng ulap nang nasa anyong espiritu, kaya pagbalik Niya, dapat ay nasa anyong espiritu Siya, na bumababa sakay ng ulap nang buong kaluwalhatian. Ang Panginoong Jesus ay ipinako sa krus para sa atin, na pasan-pasan ang hindi-maisip na pagdurusa. Hindi Siya babalik sa katawang-tao.” Bilang tugon, mahinahon akong hinikayat ni Mingyi, “Brother, maupo tayo at magbahaginan pa tungkol dito. Ang mga salita ng Diyos ang katotohanan at makakalutas sa lahat ng ating pagdududa.” Walang pakundangan ang ipinakita kong ugali kay Mingyi, pero mapagpasensya pa rin niya akong sinikap na payuhan, kaya para hindi siya mapahiya, wala na akong nagawa kundi maupo. Pero takot pa rin akong mailigaw ng landas, at naisip ko sa sarili ko, “Mahusay magsalita si Mingyi, hindi ko siya kayang higitan sa kaalaman ko sa Bibliya. Kung makakapagpatuloy akong makinig at hindi ko masasabi kung inililigaw ako ng landas, ano ang dapat kong gawin? Natakot akong hindi maligtas at makapasok sa kaharian ng langit. Hindi maaaring mangyari iyon. Hindi na ako maaaring makinig sa kanya. Kailangan kong umuwi at pag-aralan muna talaga ang Bibliya.” Kaya, nakahanap ako ng idadahilan at umalis na ako.

Nang makauwi na ako, naisip ko ang ideya ng pagbabalik ng Panginoon sa katawang-tao, at lubos akong nabagabag. “Siguro puwedeng mailigaw ng landas ang asawa ko, pero mukhang imposibleng mailigaw ang lahat ng iba pang matatapat na mananampalatayang iyon! Kung talagang nagbalik na ang Panginoon sa katawang-tao at hindi ko iyon siniyasat, maaaring mawalan ako ng pagkakataong salubungin ang Panginoon. Pero kung ang Kidlat ng Silanganan ay hindi ang tunay na daan at napunta ako sa maling landas sa huli, magiging kataksilan iyon sa Panginoon at hindi maliligtas ang kaluluwa ko.” Sa loob ng ilang panahon, hindi ko alam ang dapat kong gawin, walang lasa ang kinakain ko, at pabiling-biling ako sa higaan dahil hindi ako makatulog. Sa aking kalungkutan lumuhod ako sa harap ng isang imahe ng Sagrado de Corazon at nagdasal, “Panginoong Jesus, hindi ko alam kung ang Kidlat ng Silanganan ay talagang ang Iyong pagbabalik o hindi. Bigyan Mo sana ako ng pagkakilala at huwag Mong hayaang maligaw ako at tumahak sa maling landas. Diyos ko, gabayan Mo sana ang anak Mo.”

Pagkatapos niyon, sinimulan kong basahin ang lahat ng uri ng mga talata tungkol sa pagbabalik ng Panginoon, at sa patnubay ng Banal na Espiritu, natagpuan ko ang ilang propesiya tungkol sa lihim na pagparito ng Panginoon, at natuklasan ko ang isang hiwaga. Natanto ko na maraming talatang bumabanggit na yaong mga sumasalubong sa lihim na pagparito ng Panginoon ay dadalo sa piging na kasama Siya, at na sila’y pagpapalain. Halimbawa, “At pagkahating gabi ay may sumigaw, ‘Narito, ang kasintahang lalaki! Magsilabas kayo upang salubungin Siya.’ Nang magkagayo’y nagsipagbangong lahat ang mga dalagang yaon, at inayos ang kanilang mga ilawan. … dumating ang kasintahang lalaki; at ang mga naghanda ay nagsipasok na kasama Niya sa piging ng kasalan: at inilapat ang pintuan” (Mateo 25:6–7, 10). “Narito, Ako’y pumaparitong gaya ng magnanakaw. Mapalad siyang nag-aabang, at nakasuot ang kanyang mga damit, kung hindi ay baka siya’y lumakad na hubad, at makikita nila ang kanyang kahihiyan” (Pahayag 16:15). “At kayo mismo’y magsitulad sa mga taong naghihintay sa kanilang panginoon sa kanyang pagbabalik mula sa kasalan; na kapag siya’y dumarating at tumutuktok, pinagbubuksan nila siya kaagad. Mapapalad ang mga alipin na kapag dumating ang panginoon ay madaratnan niyang nagbabantay: katotohanang sinasabi ko sa inyo, ‘na siya’y magbibigkis sa sarili, at sila’y pauupuin para sa karne, at lalapit at paglilingkuran niya sila. At kung siya’y dumating sa ikalawang pagbabantay, o sa ikatlo, at masumpungan sila sa gayon, ay mapapalad ang mga aliping iyon’” (Lucas 12:36–38). “Pagmasdan, Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko” (Pahayag 3:20). Paulit-ulit kong pinagnilayan at ipinagdasal ang mga talatang ito. Nakita ko na ang mga salitang ito, “pagkahating gabi ay may sumigaw,” “gaya ng magnanakaw,” “dumating sa ikalawang pagbabantay,” at “dumating sa ikatlong pagbabantay,” ay tungkol lahat sa pagbaba nang lihim ng Panginoon kung kailan walang kamalayan ang mga tao tungkol doon. Ang sinasabi ng mga taong iyon tungkol sa lihim na pagbaba ng Panginoon para iligtas ang sangkatauhan ay talagang alinsunod sa Bibliya at sa salita ng Panginoon! Kung puwede akong sumalubong sa lihim na pagparito ng Panginoon, hindi ba ako magiging isa sa mga pinagpala? Ang kaliwanagang bigay ng Banal na Espiritu ang nagtulot sa akin na matuklasan ang hiwaga ng pagparito ng Panginoon. Puspos ng pasasalamat sa Panginoon ang puso ko na hindi kayang sambitin. Patuloy kong sinaliksik ang Bibliya. Ito ang sinabi ng Panginoong Jesus: “Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito” (Lucas 17:24–25). Dati-rati, pinaniwalaan ko na babalik ang Panginoong Jesus sa anyong espiritu, pero malinaw na sinabi ng Panginoon, “Kailangan muna Siyang magbata ng maraming bagay at itakwil ng lahing ito.” Kung nagbalik ang Panginoon sa anyong espiritu, manginginig sa takot ang mga tao kapag nakita Siya at magpapatirapa sa lupa, kung magkagayon, paano Siya magdurusa o tatanggihan ng mga tao? Ang pagkakatawang-tao lang ng Diyos bilang Anak ng tao ang magdurusa at tatanggihan. Puwede kaya na tama ang patotoo ng Kidlat ng Silanganan, at na ang Panginoon ay nagkatawang-tao na at nagbalik bilang Anak ng tao? Pero naalala ko ang Pahayag 1:17 na nagsasabing: “Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya.” Ayon sa talatang ito, babalik ang Panginoon nang buong kaluwalhatian sakay ng mga ulap para iakyat tayo, at makikita Siya ng lahat. Kung lihim na bumaba ang Panginoon nang nasa katawang-tao, paano maaaring ipaliwanag ang talatang iyon sa Bibliya? Hindi ba magkasalungat ang mga propesiya tungkol sa lihim na pagparito at pagparito na sakay ng mga ulap? Hindi ko ito maintindihan.

Sa isang kisap-mata, sumapit ang Bagong Taon para sa taong 2000, pero hindi natupad ang inasam-asam kong pagbaba ng Panginoon sakay ng ulap. Alam kong halos lahat ng tanda ng pagbabalik ng Panginoon ay natupad na. Nagsimula akong magduda sa ideya na bababa ulit ang Panginoon sakay ng ulap bago sumapit ang bagong milenyo. Sa puso ko, mas lalo kong nagugustuhan ang ideya na lihim Siyang paparito. Patuloy akong naghanap ng mga propesiya tungkol dito. Nagdasal din ako sa Panginoong Jesus, “Panginoon, sumapit na ang milenyo, pero hindi pa Kita nakikitang bumababa sakay ng ulap. Dismayado ako at nasasaktan. Ngayon’y ang Kidlat ng Silanganan lang ang nagpapatotoo na nagbalik Ka na. Panginoong Jesus, talaga bang nagbalik Ka na? Liwanagan Mo sana ako upang makilala ko ang Iyong gawain.” Sa pagkakataong ito gusto ko talagang mas marinig ang iba pang ibabahagi ni Mingyi dahil iniisip ko na kung ang Kidlat ng Silanganan talaga ang pagbabalik ng Panginoon, paaalisin ako sa pamamagitan ng gawain ng Diyos kung hindi ko ito tatanggapin. Nang lalo ko itong maisip, lalo akong nabalisa. May isang araw noong Enero na hindi talaga ako mapakali. Sinabi ko sa asawa ko na gusto kong marinig ang sasabihin ni Mingyi. Matapos ko siyang makausap, sinabi ko sa kanya, “Nitong huli ay nasa bahay lang ako’t nagbabasa ng napakaraming sipi ng Banal na Kasulatan at pakiramdam ko’y tumutugma sa mga propesiya ang sinabi mo. Ngayon’y matatanggap ko na ang ideya na lihim na paparito ang Panginoon bilang Anak ng tao, pero may ganito ring propesiya: ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7). Sinasabi rito na paparito ang Panginoon nang buong kaluwalhatian sakay ng mga ulap. Hindi ba sinasalungat niyan ang lihim na pagparito ng Panginoon? Ang Panginoon ay tapat, at walang dudang matutupad na lahat ang Kanyang mga salita. Siguradong may hiwaga sa loob nito.”

Binasahan niya ako ng ilang sipi ng mga salita ng Makapangyarihang Diyos, matiyagang nagbahagi sa akin, at naunawaan ko ang hiwaga.

Sabi ng Makapangyarihang Diyos: “Lahat sa buong sansinukob na nakakaalam sa pagliligtas ni Jesus na Tagapagligtas ay matagal nang desperadong nananabik na biglang dumating si Jesucristo upang tuparin ang sinabi ni Jesus habang nasa lupa: ‘Babalik Ako tulad ng Aking paglisan.’ Naniniwala ang tao na, kasunod ng pagkapako sa krus at pagkabuhay na mag-uli, bumalik si Jesus sa langit sakay ng isang puting ulap upang umupo sa Kanyang lugar sa kanang kamay ng Kataas-taasan. Sa gayon ding paraan, bababang muli si Jesus sakay ng isang puting ulap (ang ulap na ito ay tumutukoy sa ulap na sinakyan ni Jesus nang bumalik Siya sa langit), sa mga taong matagal nang desperadong nananabik sa Kanya sa loob ng libu-libong taon, at na tataglayin Niya ang imahe at pananamit ng mga Hudyo. Matapos magpakita sa tao, pagkakalooban Niya sila ng pagkain, at pabubukalin ang tubig na buhay para sa kanila, at mamumuhay Siya sa piling ng tao, puspos ng biyaya at puspos ng pagmamahal, buhay at tunay. Ang lahat ng gayong kuru-kuro ang pinaniniwalaan ng mga tao. Subalit hindi ito ginawa ni Jesus na Tagapagligtas; ginawa Niya ang kabaligtaran ng inakala ng tao. Hindi Siya dumating sa mga naghangad sa Kanyang pagbalik, at hindi Siya nagpakita sa lahat ng tao habang nakasakay sa puting ulap. Dumating na Siya, ngunit hindi alam ng tao, at nananatili silang walang alam. Naghihintay lamang ang tao sa Kanya nang walang layon, nang hindi namamalayan na bumaba na Siya sakay ng isang ‘puting ulap’ (ang ulap na Kanyang Espiritu, Kanyang mga salita, Kanyang buong disposisyon at lahat ng kung ano Siya), at ngayon ay kasama ng isang grupo ng mga mananagumpay na Kanyang gagawin sa mga huling araw” (Ang Salita, Vol. I. Ang Pagpapakita at Gawain ng Diyos. Nakabalik Na ang Tagapagligtas Sakay ng Isang “Puting Ulap”).

“Maraming taong walang pakialam sa sinasabi Ko, ngunit nais Ko pa ring sabihin sa bawat tinatawag na banal na sumusunod kay Jesus na, kapag nakita ng sarili ninyong mga mata si Jesus na bumababa mula sa langit sakay ng puting ulap, ito ang magiging pagpapakita sa publiko ng Araw ng katuwiran. Marahil ay magiging panahon iyon ng matinding katuwaan sa iyo, subalit dapat mong malaman na ang sandali na nasasaksihan mong bumababa si Jesus mula sa langit ay ang sandali rin ng pagbaba mo sa impiyerno para maparusahan. Iyon ang magiging panahon ng pagwawakas ng plano ng pamamahala ng Diyos at ito ay kung kailan ginagantimpalaan ng Diyos ang mabubuti at pinarurusahan ang masasama. Sapagkat magwawakas na ang paghatol ng Diyos bago pa makakita ng mga tanda ang tao, kung kailan mayroon lamang pagpapahayag ng katotohanan. Yaong mga tumatanggap sa katotohanan at hindi naghahanap ng mga tanda, at sa gayon ay napadalisay na, ay nakabalik na sa harap ng luklukan ng Diyos at nakapasok na sa yakap ng Lumikha. Yaon lamang mga nagpupumilit sa paniniwala na ‘Ang Jesus na hindi nakasakay sa puting ulap ay isang huwad na Cristo’ ang sasailalim sa walang-hanggang kaparusahan, sapagkat naniniwala lamang sila sa Jesus na nagpapakita ng mga tanda, ngunit hindi kinikilala ang Jesus na nagpapahayag ng matinding paghatol at nagpapalabas ng tunay na daan at buhay. Kaya nga maaari lamang silang harapin ni Jesus kapag hayagan Siyang nagbabalik sakay ng puting ulap. Masyado silang sutil, masyadong tiwala sa kanilang sarili, masyadong mapagmataas. Paano gagantimpalaan ni Jesus ang gayong kababang-uri? Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagsumpa. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas, kundi isang taong sumusunod sa patnubay ng Banal na Espiritu at nananabik at naghahanap sa katotohanan; sa ganitong paraan lamang kayo makikinabang” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa).

Matapos basahin ang mga salita ng Diyos, ibinahagi ni Mingyi, “May dalawang yugto sa pagbabalik ng Diyos sa mga huling araw. Una, magkakatawang-tao Siya bilang Anak ng tao at lihim na paparito. Magpapahayag Siya ng mga katotohanan at gagawa ng gawain ng paghatol at paglilinis, at sa huli ay gagawing mga mananagumpay ang isang grupo ng mga tao. Pagkatapos ay matatapos ang gawain ng lihim na pagkakatawang-tao ng Diyos. Pagkatapos ay magpapaulan Siya ng matitinding kalamidad, gagantimpalaan ang mabubuti at parurusahan ang masasama. Kapag nagwakas na ang matitinding kalamidad, bababa ang Diyos sakay ng ulap, magpapakita sa lahat ng tao sa lahat ng bansa. Lubos na tinutupad nito ang propesiya ng Panginoon: ‘At sa gayo’y lilitaw ang tanda ng Anak ng tao sa langit: at kaya magsisitaghoy ang lahat ng mga angkan sa lupa, at makikita nila ang Anak ng tao na napaparitong nasa mga ulap ng langit na may kapangyarihan at dakilang kaluwalhatian’ (Mateo 24:30). Sa isipan ng mga tao, dapat maging panahon ng malaking kasayahan ang pagbaba ng Panginoon sakay ng ulap para sa lahat ng tao sa lahat ng bansa, kaya bakit Niya sinabi na magkakaroon ng mga hiyaw ng paghihirap? Iyon ay dahil makikita nila na ang Makapangyarihang Diyos, na nilabanan nila, ay totoong ang nagbalik na Panginoong Jesus. Pero pagsapit niyon, tapos na ang gawain ng Diyos na iligtas ang sangkatauhan. Dahil palagi nilang tinatanggihan ang kahit ano maliban sa ‘pagparito ng Panginoong Jesus sakay ng puting ulap,’ lumampas ang pagkakataon nilang salubungin ang Panginoon at maligtas. Ang tanging magagawa nila ay umiyak at magngalit ang kanilang mga ngipin, at maparusahan. Nakikita natin na ang lihim na pagbabalik ng Diyos na nagkatawang-tao para gumawa ay hindi lang para sa kaligtasan ng tao, kundi para ilantad at paalisin din ang mga tao. Naririnig ng mga tupa ng Diyos ang Kanyang tinig, at lahat ng nakaririnig sa Kanyang tinig at tumatanggap sa Kanya sa panahong gumagawa Siya nang lihim sa katawang-tao ay lalapit sa harap ng luklukan ng Diyos. Ang mga taong ito ang mga tupa ng Diyos, sila ay matatalinong dalaga, at nagbabasa ng salita ng Diyos araw-araw, hahatulan sila sa harap ng luklukan ni Cristo. Ang mga tao na maalis sa kanilang sarili ang katiwalian at malilinis sa pamamagitan ng paghatol at pagkastigo ng Diyos ay tatanggap ng proteksyon ng Diyos sa pamamagitan ng mga kalamidad at makakaligtas. Pero ang masasama at mga puwersa ng kasamaan na hindi nakikinig sa tinig ng Diyos at lumalaban sa Diyos ay ilalantad at paaalisin sa pamamagitan ng gawain ng Diyos na nagkatawang-tao at sa huli ay parurusahan sa malalaking kalamidad. Ang lihim na paggawa ng Diyos ay inihihiwalay ang mga kambing sa mga tupa, ang trigo sa mga panirang damo, ang matatalinong dalaga sa mga hangal na dalaga, ang mga tunay na mananampalataya sa mga huwad, ang mga lingkod ng kabutihan sa mga lingkod ng kasamaan—lahat ng ito ay ibinubunyag. Lahat ay isasaayos nang hindi sinasadya ayon sa kanilang uri. Ito ang karunungan ng gawain ng Diyos.” Ang marinig ang pagbabahaging ito mula sa kanya ay talagang biglang nagmulat sa aking mga mata. Nakita ko na ganito matutupad ang mga propesiya sa Bibliya tungkol sa pagbabalik ng Panginoon, at nakikita ko ang awtoridad ng Diyos sa loob ng mga salita ng Makapangyarihang Diyos. Ang diwang iyon ng hindi-malalabag na pagiging matuwid ng Diyos ay nagpanginig sa akin sa takot. Alam ko na kung kumapit ako sa haka-haka na babalik ang Panginoon sakay ng mga ulap at hindi ko tinanggap ang mga katotohanang ipinahayag ng Diyos na nagkatawang-tao, mawawalan ako ng pagkakataong maligtas! Sa loob-loob ko ay nagalak ako na napakasuwerte ko na nagkusa akong hanapin ang tunay na daan, kaya hindi ako tinalikuran at pinaalis ng Panginoon. Noong araw na iyon, may natutuhan ako tungkol sa hiwaga ng pagbabalik ng Panginoon mula sa pagbabasa lang ng ilang sipi ng mga salita ng Makapangyarihang Diyos. Kaya pala napakaraming mananampalataya ang tumangging bumalik matapos tanggapin ang Makapangyarihang Diyos.

Nasabik akong liwanagin pa ang aking pagkalito, kaya patuloy pa akong nagtanong kay Mingyi. Sabi ko, “Nagpakita ang Panginoong Jesus sa Kanyang mga disipulo sa loob ng 40 araw matapos Siyang mabuhay na mag-uli, tapos ay umakyat Siya sa langit sa Kanyang nabuhay na mag-uling espirituwal na katawan. Akala natin palagi ay kapag bumalik ang Panginoon para hatulan ang mundo sa mga huling araw, magpapakita Siya sa anyong espiritu, na nakaupo sa isang malaking puting luklukan, maharlika at kamangha-mangha, hinahatulan ang lahat ng tao, kaya yaong mga may malalaking kasalanan ay pupunta sa impiyerno, samantalang yaong mga nakagawa ng mabuting gawain ay pupunta sa langit. Pero nagpapatotoo ka na pumaparito ang Panginoon sa katawang-tao para isagawa ang Kanyang gawain ng paghatol sa mga huling araw. May batayan ba ito sa Bibliya?” Sabi niya, “May mga propesiya sa Bibliya tungkol sa pagkakatawang-tao ng Diyos bilang Anak ng tao sa mga huling araw para isagawa ang gawain ng paghatol. Halimbawa, ‘Sapagkat gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). ‘Ang Ama’y hindi humahatol sa kanino mang tao, kundi ipinagkaloob Niya sa Anak ang buong paghatol’ (Juan 5:22). ‘At binigyan Siya ng awtoridad na humatol, sapagkat Siya’y Anak ng tao’ (Juan 5:27). ‘Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:48). ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). ‘Sapagkat dumating na ang panahon ng pasimula ng paghuhukom sa bahay ng Diyos’ (1 Pedro 4:17). Ang mga pagbanggit sa ‘sa Anak,’ at ‘ang Anak ng tao’ ay tumutukoy lahat sa Diyos sa Kanyang anyong nagkatawang-tao. Sa mga huling araw, magkakatawang-tao ang Espiritu ng Diyos bilang Anak ng tao at magpapahayag ng mga katotohanan para gawin ang Kanyang gawain ng paghatol, at ito ay paghatol simula sa sambahayan ng Diyos. Ibig sabihin, nagpapahayag ng mga katotohanan ang Cristo ng mga huling araw at nagsasagawa ng Kanyang gawain ng paghatol sa mga taong tumatanggap sa Kanyang gawain ng paghatol, para linisin at iligtas sila, na inaakay silang pumasok sa lahat ng katotohanan. Ito ang gawaing isinasagawa nang palihim ng nagkatawang-taong Diyos. Tungkol naman sa mga lumalaban sa Diyos, deretsahan Niya silang kokondenahin at pupuksain, gamit ang mga kalamidad para iwasto sila. Ipinapahayag ng Cristo ng mga huling araw, ang Makapangyarihang Diyos, ang lahat ng katotohanan na naglilinis at nagliligtas sa tao, na ginagawa ang gawain ng paghatol simula sa sambahayan ng Diyos. Ganap nitong tinutupad ang mga propesiya tungkol sa pagbabalik ng Panginoon sa mga huling araw.” Mas naliwanagan pa ako nang marinig ko ito. Tapos niyon, nagbasa pa si Mingyi ng ilang sipi ng salita ng Makapangyarihang Diyos at ibinahagi sa akin kung bakit hindi ginagawa ng Diyos ang Kanyang gawain ng paghatol sa mga huling araw sa anyong espiritu, kundi ay personal itong isinasagawa sa katawang-tao.

Sabi ng Makapangyarihang Diyos: “Ang pagliligtas ng Diyos sa tao ay hindi direktang ginagawa gamit ang pamamaraan ng Espiritu at pagkakakilanlan ng Espiritu, sapagkat ang Kanyang Espiritu ay hindi maaaring mahawakan o makita ng tao, at hindi Siya maaaring malapitan ng tao. Kung sinubukan Niyang direktang iligtas ang tao sa paraan ng Espiritu, hindi magagawa ng tao na tanggapin ang Kanyang pagliligtas. Kung hindi isinuot ng Diyos ang panlabas na anyo ng isang nilalang na tao, hindi magkakaroon ang tao ng paraan para tanggapin ang kaligtasang ito. Sapagkat walang paraan ang tao upang makalapit sa Kanya, katulad ng walang nakalapit sa ulap ni Jehova. Personal Niyang magagawa ang salita sa lahat ng sumusunod sa Kanya sa pamamagitan lamang ng pagiging isang nilikhang tao, ibig sabihin, sa pamamagitan ng paglalagay ng Kanyang salita sa Kanyang magiging katawang-tao. Sa ganitong paraan lamang maaaring personal na makita at marinig ng tao ang Kanyang salita, at higit pa rito, taglayin ang Kanyang salita, at nang sa gayon ay lubusang mailigtas. Kung ang Diyos ay hindi naging katawang-tao, walang nagtataglay ng laman at dugo ang makakatanggap ng ganoon kadakilang kaligtasan, at wala rin kahit isang tao ang maliligtas. Kung ang Espiritu ng Diyos ay gumawa nang direkta sa gitna ng sangkatauhan, ang buong sangkatauhan ay babagsak o di kaya ay ganap na mabibihag ni Satanas dahil hindi kaya ng tao na makalapit sa Diyos. Ang unang pagkakatawang-tao ay upang tubusin ang tao mula sa kasalanan sa pamamagitan ng katawang-tao ni Jesus, na ang ibig sabihin ay iniligtas Niya ang tao mula sa krus, ngunit ang tiwaling satanikong disposisyon ng tao ay nanatili pa rin sa loob ng tao. Ang ikalawang pagkakatawang-tao ay hindi na upang magsilbing handog para sa kasalanan kundi upang lubos na iligtas ang mga taong tinubos mula sa kasalanan. Ito ay ginagawa upang ang mga pinatawad na ay mailigtas mula sa kanilang mga kasalanan at gawing lubos na malinis, at sa pagkakamit ng pagbabago sa disposisyon ay makakawala sila sa impluwensya ng kadiliman ni Satanas at makakabalik sa harap ng trono ng Diyos. Tanging sa paraang ito maaaring lubos na mapabanal ang tao” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4).

“Kung ang Espiritu ng Diyos ay direktang nagsalita sa tao, ang buong sangkatauhan ay magpapasakop sa tinig, babagsak na walang mga salita ng pagbubunyag, tulad ng kung paanong si Pablo ay bumagsak sa lupa sa gitna ng liwanag habang siya ay papunta sa Damasco. Kung ang Diyos ay nagpatuloy na gumawa sa ganitong paraan, hindi kailanman magagawa ng tao na makilala ang kanyang sariling katiwalian sa pamamagitan ng paghatol ng salita at nang sa gayon ay makamit ang kaligtasan. Tanging sa pamamagitan ng pagkakatawang-tao maihahatid ng Diyos nang personal ang Kanyang mga salita sa mga tainga ng lahat ng tao upang ang lahat ng may mga tainga ay marinig ang Kanyang mga salita at makatanggap ng Kanyang gawain ng paghatol sa pamamagitan ng salita. Ang resultang ito ay nakamit sa pamamagitan lamang ng Kanyang salita, sa halip na sa pagpapamalas ng Espiritu upang takutin ang tao para magpasakop. Sa pamamagitan lamang ng praktikal at higit sa karaniwang gawaing ito maaaring lubusang maibunyag ang lumang disposisyon ng tao, na malalim na naitago sa loob ng maraming taon, upang makilala ito ng tao at mabago ito. Lahat ng ito ang praktikal na gawain ng Diyos na nagkatawang-tao, kung saan nakakamit Niya ang mga resulta ng paghatol sa tao ng salita sa pamamagitan ng pagsasalita at pagsasagawa ng paghatol sa isang praktikal na paraan. Ito ang awtoridad ng Diyos na nagkatawang-tao at ang kabuluhan ng pagkakatawang-tao ng Diyos” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4).

Tapos ay ibinahagi niya sa akin, “Makikita natin mula sa mga salita ng Diyos na noong unang magkatawang-tao ang Diyos, ipinako Siya sa krus bilang handog para sa kasalananan para akuin ang mga kasalanan ng tao, kaya kapag naniwala na tayo sa Panginoon, pinatatawad ang ating mga kasalanan. Pero ang ugat ng ating kasalanan, ang ating pagiging likas na makasalanan ay nasa atin pa ring kalooban. Patuloy tayong nagkakasala at naglalantad ng ating tiwaling disposisyon tulad ng kayabangan, kabuktutan, at kasamaan. Nagsisinungaling tayo at nandaraya, naiinggit tayo, at napopoot. Sa harap ng kalamidad, o kapag may paghihirap sa ating pamilya, madalas nating sisihin at husgahan ang Diyos, at tinatanggihan pa Siya. Iyan ay isang katotohanang hindi maikakaila. Ang Diyos ay banal, kaya sinumang hindi malinis ay hindi Siya mamamasdan. Napakarumi at napakatiwali natin, at nagkakasala at lumalaban tayo sa Diyos, kaya paano tayo magiging karapat-dapat na pumasok sa kaharian ng Diyos? Kapag nagbalik ang Panginoong Jesus sa mga huling araw, ipapahayag Niya ang mga katotohanan at gagawin ang gawain ng paghatol para linisin at baguhin ang tao upang lubos na maiwaksi ng mga tao ang kanilang kasalanan at katiwalian, maligtas ng Diyos, at makapasok sa kaharian ng Diyos. Ang Kanyang paghatol sa mga huling araw ay para dalisayin at iligtas ang sangkatauhan. Samakatuwid ay angkop na angkop ang Kanyang gawain sa katawang-tao. Kung hahatulan ng Espiritu ng Diyos ang mga tao, hindi sila malilinis o maliligtas. Iyon ay dahil ang mga tao ay mortal, may katawan, at nagawa tayong lahat na tiwali ni Satanas, kaya puno tayo ng mga satanikong disposisyon, karumihan, at katiwalian. Hindi tayo kailanman makakalapit sa Espiritu ng Diyos. Kung ang Kanyang Espiritu ang deretsahang humatol sa atin, mawawasak lang tayo dahil sa ating pagkasuwail at paglaban. Ang tuwirang pakikipag-usap ng Espiritu ng Diyos sa tao ay magiging parang kulog at kidlat. Hindi lang natin ito hindi mauunawaan, kundi masisindak pa tayo rito. Hindi makakamit ng gayong uri ng gawain ng paghatol sa sangkatauhan ang hinahangad na mga layunin. Bibigyan kita ng isang halimbawa: Isipin mo na nasugatan ang isang munting ibon at gusto natin itong tulungan, pero takot ito sa atin at ayaw tayong palapitin, dahil ibang-iba ito sa atin, at hindi nito maunawaan ang sinasabi natin at hindi nauunawaan ang ating mga intensyon. Pero kung magiging munting ibon tayo, at lumapit tayo para tumulong, hindi ito matatakot o lalaban sa atin. Sa gayon ding paraan, para mas mailigtas tayo, na mga taong lubhang nagawang tiwali, naging tao ang Diyos at nakasuot ng panlabas na anyo ng isang karaniwang tao. Nagpapahayag Siya ng mga katotohanan, nagsasalita sa isang wikang nauunawaan ng mga tao, at naglalantad ng ating katiwalian at pagkasuwail, pati na ang ating pagiging likas na makasalanan na lumalaban sa Diyos, nagpapakita ng Kanyang matuwid na disposisyon sa atin, upang makita natin na totoong-totoo ang Diyos. Sa gayon ay napakalinaw Niya ring maibabahagi sa atin ang Kanyang kalooban at mga hinihingi, at ang mga katotohanang dapat isagawa at pasukin ng mga tao, na nagpapakita sa atin ng landas para mabago ang ating mga disposisyon at malinis. Ang paggawa ng Diyos ng Kanyang gawain sa katawang-tao ay mas mailalantad ang ating mga haka-haka at pagkasuwail. Nang unang magkatawang-tao ang Diyos at naparito para gumawa, alam na alam ng mga Pariseo na ang gawain at mga salita ng Panginoong Jesus ay may awtoridad at makapangyarihan, pero nakita nila na hindi Siya mukhang isang dakilang tao, na Siya ay anak ng isang karpintero, at na ang sinabi at ginawa Niya ay hindi tugma sa kanilang mga haka-haka at mga imahinasyon, kaya tumanggi silang tingnan man lang ito, at nilabanan at kinondena lang nila Siya, at pinigilan ang iba na siyasatin ang gawain ng Diyos. Sa huli, ipinapako nila ang Panginoong Jesus sa krus. Sa mga huling araw, muling nagkatawang-tao ang Diyos para gawin ang Kanyang gawain ng paghatol, at dahil hindi naaayon sa mga haka-haka ng mga tao ang Kanyang pagiging tao para mangusap at gawin ang Kanyang gawain, nililimitahan natin ang Diyos dahil sa ating kayabangan, paghusga sa Kanya, at paglaban sa Kanyang gawain. Lalo na ang mga pari ng mundo ng mga relihiyon, mabangis nilang nilalabanan, kinokondena, at nilalapastangan ang Diyos. Kung hindi nagkatawang-tao ang Diyos para gawin ang gawaing ito, kundi pumarito ang Kanyang Espiritu para gawin ang gawain ng paghatol, sino ang mangangahas na bastusin Siya? Maibubunyag ba niyan ang katiwalian ng mga tao? Diyos lang na nasa katawang-tao ang makapagbubunyag ng lahat ng ating pagkasuwail, katiwalian, at mga haka-haka tungkol sa Diyos. Mapapansin ng mga nagmamahal sa katotohanan ang kanilang mga tiwaling disposisyon at satanikong kalikasan ng pagsuway at pagkasuwail laban sa Diyos sa pamamagitan ng Kanyang paghatol at mga paghahayag. Nagagawa nilang magsisi at kamuhian ang kanilang sarili, at sa huli ay nalulupig sila at nalilinis sa pamamagitan ng Kanyang mga salita, at inaakay sila ng Diyos patungo sa Kanyang kaharian. Pero yaong mga kumakapit sa kanilang mga haka-haka at mga imahinasyon, na tumatanggi at lumalaban sa Diyos, na ayaw tanggapin ang katotohanan, pero pilit na nilalabanan ang Diyos, ay ibubunyag ng Diyos bilang mga ligaw na damo. Sila ang mga kampon ng kasamaan at mga anticristong ibinunyag ng gawain ng Diyos sa mga huling araw. Hindi lang sila hindi maliligtas, kundi isusumpa pa sila at parurusahan ng Diyos, katulad lang ng mga Pariseo. Kaya, ang pagparito ng Diyos na nagkatawang-tao para gawin ang Kanyang gawain ng paghatol sa mga huling araw ay lubhang nakakatulong sa pagliligtas sa tiwaling sangkatauhan.”

Talagang nagbigay-liwanag sa akin ang pagbabahagi ni Mingyi. Naisip ko ang Kapanahunan ng Kautusan. Nang magpakita ang Diyos na si Jehova at mangusap sa mga Israelita sa Bundok ng Sinai, narinig nilang lahat ang tinig ng Diyos na parang kulog at napuno sila ng takot. Sabi nila kay Moises, “Magsalita ka sa amin, at aming didinggin: subalit huwag magsalita ang Diyos sa amin, baka kami ay mamatay” (Exodo 20:19). Ang Diyos ay banal, at tayo’y mga tiwaling tao. Hindi talaga tayo maaaring magkaroon ng direktang ugnayan sa Espiritu ng Diyos. Naalala ko rin noong una kong marinig ang balita na nagbalik na ang Panginoon sa katawang-tao. Puno ako ng mga haka-haka at pagtutol, at labis-labis ang kayabangan ko. Pikit-mata kong ipinalagay at hinusgahan, nang hindi nagtatanong o nagsisiyasat, na hindi posibleng bumalik ang Panginoon sa katawang-tao. Isinara ko ang simbahan, pinigilan ang iba na siyasatin ang tunay na daan, at sinubukang pigilan ang asawa ko sa pagdalo sa mga pagtitipon. Paano naiba ang mga kilos ko sa mga Pariseo, noong labanan nila ang Panginoong Jesus? Naging napakayabang ko at napakasuwail. Kung ginawa ng Espiritu ng Diyos ang gawain ng paghatol, napuksa na sana ako, sa gayo’y paano ako magkakaroon ng pagkakataong matamo ang pagliligtas ng Diyos? Ang pagsasagawa ng Diyos na nagkatawang-tao ng gawain ng paghatol ay talagang Kanyang pagliligtas sa tao! Talagang kailangang isagawa ng Diyos na nagkatawang-tao ang Kanyang gawain sa mga huling araw!

Ilang beses pang nagbahagi sa akin si Mingyi pagkatapos niyon at nagbasa ako ng maraming salita ng Makapangyarihang Diyos. Mula sa Kanyang mga salita, nalaman ko ang kuwento sa loob at kahulugan sa likod ng tatlong yugto ng gawain para iligtas ang sangkatauhan, ang mga hiwaga ng mga pagkakatawang-tao ng Diyos, at ang mga hiwaga ng Kanyang mga pangalan, ang katotohanan sa loob ng Bibliya, paano marinig ang Kanyang tinig, paano makilala ang tunay na Cristo mula sa mga huwad, anong uring mga tao ang inililigtas ng Diyos, at anong uring mga tao ang Kanyang pinaaalis, at iba pa. Nang lalo kong basahin ang mga salita ng Makapangyarihang Diyos, lalo kong naunawaan ang Kanyang gawain at Kanyang kalooban. Naunawaan ko ang napakaraming hiwaga ng Bibliya na hindi ko naunawaan dati, napakaraming bagay ang naging malinaw na hindi ko naintindihan kahit kailan. Lubos na nagpasigla ito sa akin. Natiyak ko sa puso ko na ang mga salita ng Makapangyarihang Diyos ang katotohanan, ang tinig ng Diyos, at na ang Makapangyarihang Diyos ang kaisa-isang tunay na Diyos na nagpakita! Ito ay dahil ang Diyos lang ang maaaring magpahayag ng mga katotohanan, magbunyag ng mga hiwaga, at magbigay sa atin ng walang-katapusang katotohanan at buhay. Ang Makapangyarihang Diyos nga ang nagbalik na Panginoon! Dati-rati ay nakakapit ako sa mga literal na salita ng Bibliya, at nilimitahan ko ang Diyos batay sa aking mga haka-haka at imahinasyon. Hindi ko siniyasat ang bagong gawain ng Diyos, kundi matigas kong tinanggihan ang nagbalik na Panginoon. Muntik na akong maging isang Pariseo na lumalaban sa Diyos, at malampasan ng pagkakataong salubungin ang nagbalik na Panginoon at makapasok sa langit. Kung hindi ako ginabayan at iniligtas ng Diyos sa oras, siguradong nasira na sana ako ng aking mga haka-haka. Salamat sa awa at pagliligtas ng Diyos at makakasalubong ako sa Kanyang pagbabalik at makakadalo sa piging ng Kanyang kasal. Salamat sa Makapangyarihang Diyos!


52. Pagtalikod sa Aking Dominanteng Pamamaraan

Ni Kylie, France

Noong nakaraang taon, inatasan akong magdilig sa mga baguhan. Noong una, mag-isa akong namamahala sa dalawang iglesia. Kalaunan, sa kung anong dahilan, isinaayos ng lider na magkasama kami ni Sister Lillian na mangangasiwa sa isa lang sa mga iglesia. Nang makita ko ang gayong pagsasaayos, medyo nainis ako. “Dati-rati’y mag-isa akong namamahala sa dalawang iglesia, ngayo’y isa lang ang pinamamahalaan ko, pero binibigyan nila ako ng partner. Kailangan ba talaga iyon? Anumang mga tagumpay ay tiyak na ituturing na nakamtan ng dalawang tao, at hindi ako magiging sikat at walang titingala sa akin. Kung ako mismo ang humawak dito, makikita ng mga kapatid na may kakayahan akong gumawa ng marami nang mag-isa. Tiyak na makikita nila na mahusay ako sa gawaing iyon, na ako ang kailangang-kailangang sandigan ng tungkuling iyon. Lubhang kahanga-hanga iyon. Bukod diyan, kapag may partner, hindi magiging akin ang huling salita, kaya hindi ba kalahati lang ang kapangyarihan ko kung ganoon? Kailangan kong hingin ang opinyon ng partner ko sa lahat ng bagay, at magmumukha akong walang kakayahan.” Ang pag-iisip nang ganoon ay talagang naging dahilan para labanan ko ang pagsasaayos na iyon at inisip ko kung nagkamali ba ang lider, o kung mababa ang tingin niya sa akin. Alam ko na lahat ng iba pang iglesia ay may dalawang taong namamahala, pero pakiramdam ko’y ako ang partikular na may kakayahan, kaya hindi ako dapat tratuhin na kapareho ng iba. Talagang hindi ko isinaalang-alang si Lillian, at ni hindi ko nga sinabi sa kanya ang maraming bagay na ginawa ko.

Minsan, kinailangang pagsamahin ang dalawang grupo dahil kulang ang mga miyembro sa alinmang grupo. Naisip ko na kaya kong gawin ang gayon kasimpleng bagay nang mag-isa. Nakahawak na ako dati ng lahat ng bagay na iyon nang mag-isa, kaya hindi na kailangang talakayin iyon kay Lillian, at sumige ako at pinagsama ko sila. Nang magtanong si Lillian, tiwala kong sinabi sa kanya na naayos ko na iyon. Sa isa pang pagkakataon, nais ng lider na tingnan namin kung sino sa mga baguhan ang maaaring linangin para magbahagi ng ebanghelyo, kaya direkta lang akong bumuo ng isang grupo ng magagaling na mapagpipilian. Noong pinag-aaralan nila ang mga prinsipyo para sa pagbabahagi ng ebanghelyo, napansin ko na ang isa sa kanila ay abala sa kanyang trabaho. Inilipat ko siya mula sa grupong iyon nang hindi ito tinatalakay kaninuman, at hindi siya hinayaang makilahok sa pagbabahagi ng ebanghelyo. Nang malaman iyon ng brother na namamahala sa gawaing pang-ebanghelyo, iwinasto niya ako, na sinasabing diktador ako at wala sa katwiran, na nagdedesisyon ako nang hindi isinasali ang partner ko. Sa panahong iyon sinabi ko na lang na tama siya, pero sa kalooban ko ay hindi ako naniniwala na ganoon kalubha ang katiwalian ko.

Matapos mangyari nang maraming beses ang gayong mga bagay, isang araw ay hinarap ako ni Lillian at sinabing, “Magkapartner tayo. Kahit kaya mong gawing mag-isa ang mga bagay-bagay, dapat mo akong sabihan para alam ko rin kung paano umuusad ang ating gawain. Tuwing may nangyayari kay Reese, lagi niyang sinisikap na talakayin ang mga bagay-bagay sa partner niya. Magkasama nilang pinag-uusapan ang lahat ng bagay.” Naisip ko, “Kung sinabihan kita, susundin mo lang ang payo ko, kaya kailangan ba talaga nating pagdaanan ang pormalidad na iyon? Laging nagtatanong si Reese dahil hindi niya alam kung paano gawin ang isang bagay. Bakit pa ako mag-aabala kung kaya ko naman? Ang pagkakaroon ng partner ay malaking abala, dahil kailangan kitang kausapin tungkol sa lahat ng bagay. Magmimistula akong tauhan na nag-uulat sa nakatataas, at magmumukha akong walang kakayahan.” Kalaunan, ilang beses pa niyang binanggit ito sa akin, pero patuloy kong ginawa ang mga bagay na tulad ng dati. Kung minsa’y tinatanong niya ako tungkol sa partikular na mga bagay sa aming mga tungkulin, pero sinusupladahan ko siya, iniisip na nagtatanong siya tungkol sa mga bagay na katatalakay pa lang namin. Sa mga talakayan namin tungkol sa gawain, kung minsa’y naririnig ko si Lillian na paulit-ulit na bumubuntong-hininga, at naisip ko kung nahihigpitan siya sa akin. Medyo nakonsiyensya nga ako. Pero naisip ko na wala naman akong ginawa sa kanya, kaya hindi ko iyon sineryoso. Isang araw tinanong niya ako kung kaya kong pamahalaang mag-isa ang iglesia. Sa panahong iyon hindi ko natanto kung bakit niya itinanong sa akin iyon, at inisip ko kung malilipat ba siya. Naisip ko na ayos iyon, at hindi ko na kakailanganing iulat sa kanya ang mga bagay-bagay, at puwede nang ako ang mamamahala. Kaya, sinabi ko na lang na kaya ko. Nang marinig niya iyon, hindi umimik si Lillian. Kalaunan, nalaman ko na talagang pakiramdam niya ay hinihigpitan ko siya, na parang wala siyang magagawang anuman, at gusto pa nga niyang magbitiw. Noong panahong iyon, inamin ko lang na hindi naging maganda ang saloobin ko sa kanya, pero hindi ko pinagnilayan ang sarili ko.

Inutusan ng lider si Lillian na ituon ang ilan sa kanyang mga pagsisikap sa ibang proyekto, kaya ako ang naging responsable sa mas maraming gawain ng iglesia. Lihim akong natuwa, iniisip na sa wakas ay puwede ko nang ipagpasikat ang aking mga kasanayan at ako na ang lubos na masusunod. Pero hindi talaga ganoon ang nangyari sa mga bagay-bagay. Malinaw na lalong humirap ang tungkulin ko, at kapag nagkakaproblema ang mga kapatid sa kanilang mga tungkulin, hindi ko makita ang diwa noon, kaya hindi ko malutas ang pinakaugat niyon. Hindi nagtagal, mas lalong dumami ang mga baguhang hindi nagular na nagtitipon, at sinabi sa akin ng lider na pinakamasahol ang pagganap ko sa gawain. Maraming beses ding tinukoy ni Lillian ang aking mga problema, na sinasabing mapagsarili ako at hindi kumokonsulta sa iba, at hindi ko hinahanap ang katotohanan sa mga bagay-bagay. Talagang matigas ang ulo ko sa panahong iyon, at hindi ko iyon tinanggap ni hindi ko pinagnilayan ang sarili ko. Mas lalong lumala ang kalagayan ko pagkatapos niyon, at laging magulo ang isipan ko. Isang araw, sinabi ng lider na gusto niya akong makausap, at nagtakda ng pulong kasama ang isa pang sister. Nabalitaan ko na hindi maganda ang pag-uugali ng sister na iyon, kaya ipinakahulugan ko iyan na naniwala ang lider na kapareho ko lang siya. Nang maisip ko ito, medyo natakot ako. Ganoon ba talaga kaseryoso ang problema ko? Matatanggal ba ako? Maayos ang lahat noong namamahala ako sa dalawang iglesia, at ngayong iisa na lang, na ginagawa ang gawaing pamilyar sa akin, na nagawa ko na dati, bakit hindi naging maayos ang paggawa ko? Tiyak na may mali sa akin. Lumapit ako sa Diyos sa panalangin, na hinihiling sa Kanya na gabayan ako sa pagninilay at pag-unawa sa aking isyu.

Pagkatapos isang araw, nabasa ko ang siping ito ng mga salita ng Diyos: “Kapag may dalawang taong nananagot sa isang bagay, at ang isa sa kanila ay may diwa ng isang anticristo, ano ang naipapakita ng taong ito? Anuman ito, siya at siya lamang ang nagpapatakbo ng mga bagay-bagay, ang nagtatanong, ang nag-aayos ng mga bagay-bagay, at ang nakakaisip ng solusyon. At kadalasan, inililingid niya ang mga bagay-bagay sa kanyang kasama. Ano ang turing niya sa kanyang kasama? Hindi bilang kanyang katuwang, kundi palamuti lamang. Sa paningin ng anticristo, hindi talaga niya itinuturing na kapareha ang mga kapareha niya. Sa tuwing may problema, pinag-iisipan itong mabuti ng anticristo, at sa sandaling napagdesisyunan na niya kung ano ang gagawin, ipinapaalam niya sa lahat na ganito ito dapat gawin, at walang sinumang pinapayagang kuwestyunin ito. Ano ang diwa ng kanyang pakikipagtulungan sa iba? Ang pinakabatayan ay para mapasakanya ang huling salita, hindi kailanman tinatalakay ang mga problema sa sinumang iba pa, inaako ang lahat ng responsabilidad para sa gawain, at ginagawang palamuti lamang ang kanyang mga kapareha. Lagi siyang kumikilos nang mag-isa at hindi nakikipagtulungan kahit kanino. Hinding-hindi niya tinatalakay o binabanggit ang kanyang gawain sa sinumang iba pa, madalas siyang magdesisyon nang mag-isa at humarap sa mga isyu nang mag-isa, at sa maraming bagay, nalalaman lang ng ibang mga tao kung paano natapos o naasikaso ang mga bagay-bagay kapag tapos na iyong gawin. Sinasabi ng ibang mga tao sa kanya, ‘Kailangang talakayin ang lahat ng problema nang kasama kami. Kailan mo hinarap ang taong iyon? Paano mo siya inasikaso? Paanong hindi namin nalaman ang tungkol dito?’ Hindi siya nagbibigay ng paliwanag ni nagbibigay ng anumang pansin; para sa kanya, wala talagang silbi ang kanyang mga kapareha, at mga palamuti lamang o pampaganda. Kapag may nangyayari, pinag-iisipan niya ito, nagpapasya siya, at kumikilos batay sa kung ano ang tingin niya ay mabuti. Kahit gaano pa karaming tao ang nasa paligid niya, para bang wala roon ang mga taong iyon. Para sa anticristo, wala silang ipinagkaiba sa hangin. Sa ganitong kaso, may bagay bang totoo sa kanyang pakikipagtambal sa iba? Wala talaga, iniraraos lang niya ang gawain at nagkukunwari. Sinasabi sa kanya ng iba, ‘Bakit hindi ka nakikipagbahaginan sa iba kapag may nakakaharap kang problema?’ Sumasagot siya ng, ‘Ano ba ang alam nila? Ako ang lider ng grupo, ako ang siyang magdedesisyon.’ Sinasabi naman ng iba, ‘At bakit hindi ka nakipagbahaginan sa iyong kasama?’ Tugon niya, ‘Sinabi ko sa kanya pero wala siyang opinyon.’ Ginagamit niyang mga dahilan ang kawalan ng opinyon ng ibang tao o ang kawalan ng mga ito ng kakayahang mag-isip para sa kanilang sarili upang pagtakpan ang katunayan na umaasta siya na siya mismo ang batas. At hindi ito nasusundan ng bahagya mang pagsisiyasat sa sarili. Magiging imposible para sa ganitong uri ng tao na matanggap ang katotohanan. Isa itong problema sa kalikasan ng anticristo” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Tumpak na inilarawan ng mga salita ng Diyos ang kalagayan ko. Bawat salita ay parang tuwiran akong inilalantad ng Diyos. Nakita ko rin sa wakas na ang laging pagnanais na mapasaakin ang huling salita sa lahat ng bagay, pagtrato kay Lillian na parang wala siya roon, at hindi pagkonsulta sa kanya na may palusot na kaya kong gawin iyon, ay pagiging diktador at pagtahak sa landas ng isang anticristo. Nang gunitain ko iyon, noon ko pa pala ginagawa nang ganoon ang tungkulin ko. Nang dumating ang panahon para pagsamahin ang dalawang grupo, ginawa ko iyon nang hindi tinatalakay ang mga bagay-bagay kay Lillian, ni hindi ko pa nga sinabi sa kanya na gagawin ko na iyon. Nang makita kong abala ang isang baguhan sa trabaho niya, hindi ko tinalakay ang pinakamainam na paraan ng pagkilos sa kanya, kundi basta pinatalsik ko lang siya sa grupo at inalisan siya ng tungkulin. Nang magtanong si Lillian tungkol sa pag-usad ng ilang proyekto at sa mga bagong mananampalataya, sa halip na matiyagang tumugon, nainis ako at lumaban, na iniisip na parang pag-uulat iyon sa isang nakatataas, na para bang nakakababa ako sa kanya, kaya binalewala ko siya. Gusto ko laging akin ang huling salita, gusto ko mayroon akong awtoridad. Naging diktador ako at wala sa katwiran sa tungkulin ko, at ayaw kong makipagtulungan kaninuman, at pinigilan ko si Lillian. Paano naging paggawa iyon ng aking tungkulin? Paggambala iyon sa gawain ng iglesia at pagkilos bilang isang kampon ni Satanas!

Kalaunan, nakita ko ang isa pang sipi ng mga salita ng Diyos: “Bagamat may mga katuwang ang mga lider at manggagawa, at may katuwang ang lahat ng gumaganap ng anumang tungkulin, naniniwala ang mga anticristo na mahusay ang kanilang kakayahan at mas magaling sila kaysa sa mga ordinaryong tao, kaya hindi karapat-dapat ang mga ordinaryong tao na maging mga katuwang nila, at mas mabababa lahat ang mga ito kumpara sa kanila. Ito ang dahilan kung bakit gusto ng mga anticristo na sila ang nasusunod at ayaw nilang tinatalakay ang mga bagay-bagay sa iba. Iniisip nilang magmumukha silang hangal at walang kakayahan kapag ginawa nila iyon. Anong uri ng pananaw ito? Anong uri ng disposisyon ito? Isa ba itong mapagmataas na disposisyon? Iniisip nila na ang makipagtulungan at talakayin sa iba ang mga bagay-bagay, ang magtanong sa mga ito at maghanap ng mga kasagutan mula sa mga ito, ay nakakawala ng dignidad at nakakababa ng pagkatao, na ikasisira ng kanilang respeto sa sarili. Kaya, upang maprotektahan ang kanilang respeto sa sarili, hindi nila pinapayagang makita ng iba ang anumang bagay na ginagawa nila, ni hindi nila sinasabi sa iba ang tungkol dito, at lalong hindi nila ito tinatalakay sa mga ito. Iniisip nila na ang makipagtalakayan sa iba ay nagpapakita na wala silang kakayahan; na ang laging paghingi ng mga opinyon ng ibang tao ay nangangahulugang sila ay mangmang at walang kakayahang mag-isip para sa kanilang sarili; na ang magtrabahong kasama ng iba sa pagtapos ng gampanin o pag-aayos ng ilang problema ay pagmumukhain silang walang kuwenta. Hindi ba’t ito ang mayabang at kakatwa nilang pag-iisip? Hindi ba’t ito ang kanilang tiwaling disposisyon? Masyadong halata ang taglay nilang kayabangan at pagmamatuwid sa sarili; ganap na nawalan na sila ng normal na katwiran ng tao, at medyo hindi na matino ang kanilang pag-iisip. Lagi nilang iniisip na may mga abilidad sila, na kaya nilang tapusin ang mga bagay-bagay nang sila lang, at hindi nila kailangang makipag-ugnayan sa iba. Dahil may gayong mga tiwaling disposisyon sila, hindi nila makamit ang matiwasay na pakikipagtulungan. Naniniwala sila na ang magtrabahong kasama ang iba ay magpapahina at maghahati-hati ng kanilang kapangyarihan, na kapag may kahati silang iba sa gawain, nababawasan ang sarili nilang kapangyarihan at hindi nila napagpapasyahan ang lahat ng bagay nang sila lang, ibig sabihin ay wala silang totoong kapangyarihan, na para sa kanila ay isang matinding kawalan. Kaya, kahit ano pang mangyari sa kanila, kung naniniwala silang nauunawaan nila at alam nila kung paano ito pangasiwaan, hindi na nila ito tatalakayin pa sa iba, nanaisin nilang panatilihin ang kontrol nila rito. Mas gugustuhin nilang makagawa ng mga pagkakamali kaysa ipaalam sa ibang tao, mas gugustuhin nilang maging mali kaysa ibahagi ang kapangyarihan sa sinuman, at mas gugustuhin nilang matanggal sa puwesto kaysa hayaan ang ibang tao na makialam sa kanilang gawain. Ganito ang isang anticristo. Mas pipiliin pa nilang pinsalain ang mga interes ng sambahayan ng Diyos, mas pipiliin pang isugal ang mga interes ng sambahayan ng Diyos, kaysa ibahagi ang kanilang kapangyarihan sa sinuman. Iniisip nila na kapag may ginagawa silang isang bahagi ng gawain o may inaasikasong ilang bagay, hindi ito ang pagganap ng isang tungkulin, bagkus ay isang pagkakataon na makapagpakitang-gilas at mamukod-tangi sa iba, at isang pagkakataon na makagamit ng kapangyarihan. Kaya naman, bagamat sinasabi nilang makikipagtulungan sila nang maayos sa iba at na tatalakayin nila ang mga lumilitaw na isyu nang kasama ang iba, ang totoo, sa kaibuturan ng kanilang puso, hindi sila handang bitiwan ang kanilang kapangyarihan o katayuan. Iniisip nila na hangga’t nauunawaan nila ang ilang doktrina at may kakayahang gawin ito nang mag-isa, hindi nila kailangang makipagtulungan sa sinuman; iniisip nilang dapat itong isagawa at makumpleto nang mag-isa, at na ito lamang ang dahilan ng kanilang kahusayan. Tama ba ang ganitong pananaw? Hindi nila alam na kapag lumalabag sila sa mga prinsipyo, hindi nila natutupad ang kanilang mga tungkulin, kaya hindi nila naisasakatuparan ang atas ng Diyos, at sila ay nagseserbisyo lamang. Sa halip na hanapin ang mga katotohanang prinsipyo kapag ginagampanan ang kanilang tungkulin, gumagamit sila ng kapangyarihan ayon sa kanilang mga saloobin at layunin, nagpapakitang-gilas, at ipinaparada ang kanilang sarili. Kahit sino pa ang kanilang katuwang o kahit ano pa ang kanilang ginagawa, hindi nila kailanman gustong talakayin ang mga bagay-bagay, gusto nilang palaging kumikilos nang mag-isa, at gusto nilang sila lagi ang nasusunod. Malinaw na pinaglalaruan nila ang kapangyarihan at ginagamit ang kapangyarihan para gawin ang mga bagay-bagay. Lahat ng anticristo ay gustung-gusto ng kapangyarihan, at kapag may katayuan sila, gusto nila ng higit pang kapangyarihan. Kapag may taglay silang kapangyarihan, malamang na gamitin ng mga anticristo ang kanilang katayuan upang makagpakitang-gilas, at ibida ang kanilang sarili, upang tingalain sila ng iba at makamit nila ang kanilang mithiing mamukod-tangi mula sa karamihan. Kaya nahuhumaling ang mga anticristo sa kapangyarihan at katayuan, at hinding-hindi nila ito bibitiwan kailanman” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Nang mabasa ko ito, pinagnilayan ko na kaya ako masyadong dominante at ayaw kong makipagtulungan sa iba ay dahil nag-aalala ako na kung mas maraming taong sangkot sa gawain ng iglesia, baka mahati-hati ang kapangyarihan ko at hindi lang ako ang mamahala, masunod, o hangaan ng iba. Tinanggap ko na dati ang responsibilidad para sa gawain ng iglesia, at inakala kong may karanasan na ako, may talino para dito, at may kakayahan. Sinamantala ko ito at naging mayabang ako, na iniisip na espesyal akong tao at nakakataas sa iba. Gusto ni Lillian na talakayin ko sa kanya ang mga bagay-bagay bago gumawa ng anuman, pero pakiramdam ko magmumukha akong walang kakayahan kapag ginawa ko iyon, kaya ginagawa ko lang ang mga bagay-bagay nang mag-isa. Paminsan-minsa’y iniisip ko kung dapat ko siyang konsultahin, pero para makapagpasikat at hangaan ako ng iba, nakaisip ako ng isang dahilan, na iniisip na wala siyang maibabahaging mga opinyon, at kahit tinalakay ko pa iyon sa kanya, sasang-ayon lang naman siya sa akin. Ginamit kong dahilan ito para hindi ako makipagtulungan kay Lillian. Naisaayos na ng iglesia na pagtulungan naming dalawa ang gawain ng iglesia. May karapatan siyang makibahagi sa bawat proyekto, na malaman ang mga detalye at pag-usad nito, pero binalewala ko siya para gawin ang mga bagay-bagay nang mag-isa, na inaalisan siya ng karapatang malaman ang mga bagay-bagay at magsalita, ginagawa lang siyang isang tau-tauhan. Inilagay ko sa sarili kong mga kamay ang lahat ng gawain nang hindi siya hinahayaang makilahok. Hindi ba’t ang diwa ng paggawa ko nito ay katulad ng sa isang anticristo na nagtatayo ng sarili niyang imperyo? Naisip ko ang diktadura ng malaking pulang dragon at ang sukdulang pagkontrol nito, kaya kailangang makinig dito ang mga tao nang walang tanung-tanong. Ako naman, gusto kong ako ang namamahala sa lahat ng ginawa ko, na nagdodomina at ayaw talakayin ang mga bagay-bagay sa iba. Naging diktador ako sa iglesia at ako ang may panghuling kontrol. Paano ako naiba sa malaking pulang dragon? Nang lalo kong isipin ito, lalo kong natanto kung gaano kalubha ang problema ko sa pagtangging makipagtulungan sa iba, at medyo natakot ako. Si Cristo at ang katotohanan ang may kapangyarihan sa iglesia. Anuman ang mangyari, dapat nating hanapin ang katotohanan at gawin ang mga bagay ayon sa prinsipyo. Pero gusto kong akin palagi ang huling salita sa iglesiang pinamahalaan ko. Hindi ba gusto ko lang maghari-harian? Hindi ko isinaalang-alang kung paano isagawa ang katotohanan at protektahan ang mga interes ng iglesia, sa halip ay isinaalang-alang ko lang kung mabibigyang-kasiyahan ba ang aking mga personal na hangarin. Sa huli naging magulo nang lubusan ang gawain ng iglesia dahil sa akin, at nanggambala at naging balakid lang ako sa daan. Biyaya ng Diyos kaya nagagawa ko ang tungkuling iyon. Ang kalooban ng Diyos ay na hangarin ko talaga ang katotohanan, makipagtulungan akong mabuti sa mga kapatid at diligan ko ang mga bagong mananampalataya para mabilis silang maging matatag sa tunay na daan. Pero itinuring ko itong isang pagkakataon para magpasikat, gamitin ang aking kapangyarihan, at hikayatin ang iba na tingalain ako. Naghari-harian ako palagi, na ipinapasikat ang aking mga kasanayan. Hindi lang ito naging hadlang sa gawain ng iglesia, nakasakit pa ito sa mga kapatid at nakapinsala sa sarili kong buhay.

Nakita ko ang isang video ng pagbasa ng mga salita ng Diyos na nagpabago sa aking mga maling pananaw. Sabi ng Makapangyarihang Diyos: “Ang maayos na pagtutulungan ay kinasasangkutan ng maraming bagay. Kahit paano, ang isa sa maraming bagay na ito ay ang tulutan ang iba na magsalita at magbigay ng ibang mga mungkahi. Kung tunay kang makatwiran, anumang uri ng gawain ang ginagawa mo, kailangan mo munang matutuhang hanapin ang mga katotohanang prinsipyo, at dapat ka ring magkusang hingin ang mga opinyon ng iba. Basta’t sineseryoso mo ang bawat mungkahi, at pagkatapos ay sama-sama ninyong nilulutas ang mga problema, talagang makapagtutulungan kayo nang maayos. Sa ganitong paraan, daranas ka ng mas kaunting paghihirap sa iyong tungkulin. Anumang mga problema ang lumitaw, magiging madaling lutasin at harapin ang mga iyon. Ito ang epekto ng maayos na pagtutulungan. Kung minsan ay may mga pagtatalo tungkol sa mga walang kuwentang bagay, ngunit basta’t hindi nito naaapektuhan ang gawain, hindi magiging problema ang mga iyon. Gayunman, sa mahahalaga at malalaking bagay na kinasasangkutan ng gawain ng iglesia, kailangan ninyong magkasundo at hanapin ang katotohanan para malutas ang mga iyon. Bilang isang lider o isang manggagawa, kung lagi mong iniisip na mataas ka kaysa sa iba, at nagpapakasaya sa iyong tungkulin tulad ng ilang opisyal ng gobyerno, laging nagpapakasasa sa mga pakinabang ng iyong posisyon, laging gumagawa ng sarili mong mga plano, laging iniisip at tinatamasa ang sarili mong katanyagan at katayuan, laging nagpapatakbo ng sarili mong operasyon, at laging naghahangad na magtamo ng mas mataas na katayuan, na mapamahalaan at makontrol ang mas maraming tao, at mapalawak ang saklaw ng iyong kapangyarihan, problema ito. Mapanganib na tratuhin ang isang mahalagang tungkulin bilang isang pagkakataong tamasahin ang iyong posisyon na para bang isa kang opisyal ng gobyerno. Kung lagi kang kikilos nang ganito, na ayaw mong makatrabaho ang iba, ayaw mong bawasan ang iyong kapangyarihan at ipamahagi iyon sa iba, ayaw mong magkaroon ng higit na kapangyarihan ang iba, na maagaw ang katanyagan, kung gusto mo lamang tamasahing mag-isa ang kapangyarihan, isa kang anticristo. Ngunit kung madalas mong hinahanap ang katotohanan, isinasantabi ang laman, tinatalikdan ang sarili mong mga motibasyon at plano, at nagagawa mong kusang makipagtulungan sa iba, buksan ang puso mo para sumangguni at maghanap sa iba, makinig nang mabuti sa mga ideya at mungkahi ng iba, at tumanggap ng payo na tama at naaayon sa katotohanan, kanino man iyon manggaling, nagsasagawa ka sa isang matalino at tamang paraan, at nagagawa mong iwasang tumahak sa maling landas, na proteksyon para sa iyo. Dapat mong talikuran ang mga titulo ng pagiging lider, talikuran ang maruming hangin ng katayuan, tratuhin ang sarili mo bilang isang ordinaryong tao, tumayo na kapantay ng iba, at maging responsable sa iyong tungkulin. Kung lagi mong tatratuhin ang iyong tungkulin bilang isang opisyal na titulo at katayuan, o bilang isang uri ng pagkilala, at iisipin mo na naroon ang iba para pagsilbihan ka sa iyong posisyon, problema ito, at hahamakin at kasusuklaman ka ng Diyos. Kung naniniwala ka na kapantay ka ng iba, mayroon ka lamang kaunti pang atas at responsabilidad mula sa Diyos, kung matututo kang ipantay ang sarili mo sa kanila, at makakapagpakumbaba pa para tanungin kung ano ang iniisip ng ibang mga tao, at kung kaya mong pakinggan nang taimtim, masinsinan, at mabuti ang sinasabi nila, makakapagtrabaho ka nang maayos kasama ang iba. Ano ang epektong makakamtan ng maayos na pagtutulungang ito? Malaki ang epekto. Magkakamit ka ng mga bagay na hindi mo pa nakakamit dati, iyon ay ang liwanag ng katotohanan at mga realidad ng buhay; matutuklasan mo ang mabubuting katangian ng iba at matututo ka mula sa kanilang mga kalakasan. Mayroon pang iba: Ang tingin mo sa ibang mga tao ay walang alam, mahina ang utak, hangal, mas mababa sa iyo, ngunit kapag nakinig ka sa kanilang mga opinyon, o nagtapat sa iyo ang ibang mga tao, matutuklasan mo nang hindi sinasadya na walang sinumang kasing-ordinaryo na tulad ng iniisip mo, na lahat ay maaaring magbigay ng ibang mga kaisipan at ideya, at na lahat ay may mga bagay na maituturo sa iyo. Kung matututo kang makipagtulungan nang maayos, higit pa sa pagtulong lamang sa iyo na matuto mula sa mga kalakasan ng iba, maaaring ilantad nito ang iyong kayabangan at pagmamagaling, at pigilan kang isipin na matalino ka. Kapag hindi mo na itinuturing na mas matalino ka at mas magaling kaysa sa lahat ng iba pa, titigil ka na sa sobrang pagpapahalaga sa sarili at pagpuri sa iyong sarili. At mapoprotektahan ka niyan, hindi ba? Iyan ang aral na dapat mong matutuhan at mapakinabangan sa pakikipagtulungan sa iba” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Nang makita ko ito, natanto ko na kaya ayaw kong makipagtulungan kay Lillian—at kaya ako takot na hatiin ang aking kapangyarihan—ay dahil hindi ko itinuring ang tungkuling ibinigay sa akin ng Diyos bilang aking responsibilidad. Sa halip, itinuring ko ito na opisyal kong puwesto, na para bang ito ang aking posisyon at korona. Tumanggi akong makipagtulungan sa iba, at inisip ko na mas mahalaga ako kaysa sa iba, na nagnanais na mamukod-tangi nang mag-isa. Maling landas iyon. Ang totoo, ang inilantad ng panahong iyon ay na mababaw ang pagkaunawa ko sa katotohanan at ang diskarte ko sa mga problema. Hindi ko rin itinuring ang aming gawain sa kabuuan nito, at halos wala akong ginawang praktikal na gawain. Ang pagtulong sa mga kapatid sa kanilang mga problema sa pagpasok sa buhay ay isang pakikibaka, at maraming gawaing hindi ko kayang gawing mag-isa. Kinailangan ko roon ang ibang tao para makatulong sa trabaho, masabihan ng mga bagay-bagay, at mahingan ng feedback, upang matuto mula sa kanilang mga kalakasan para mapalakas ang sarili kong mga kahinaan. Naisip ko ang Diyos na nagkatawang-tao na nagpapahayag ng napakaraming katotohanan para sa kaligtasan ng sangkatauhan, pero hindi Siya nagpapakita ng kahit bahagyang kayabangan. Nakikinig Siya sa mga mungkahi ng mga tao sa maraming bagay at hindi nagpapasikat kailanman. Lagi Siyang tahimik na nagpapahayag ng mga katotohanan para diligan at tustusan ang sangkatauhan. Ang diwa ng Diyos ay napakabait at kaibig-ibig. Pero nagawa na akong tiwali ni Satanas, puno ng mga satanikong disposisyon, at hindi nakaunawa sa katotohanan. Marami akong hindi maunawaan. Pero magkagayunman ay inisip ko pa rin na mas mahalaga ako kaysa sa iba, na iniisip na espesyal ako, na kaya kong gawin ang santambak na gawain nang mag-isa at walang partner, na wala man lang isinasaalang-alang na iba pa. Napakayabang ko at wala sa katwiran. Sa katunayan, ang pagtalakay sa mga bagay-bagay at higit na pagbabahaginan sa ating tungkulin ay makatwiran at matalino, hindi isang pagpapakita ng kawalang-kakayahan. Pagkakamit ito ng mga bagay mula sa iba na hindi natin nakikita o nauunawaan, at pag-iwas sa maling landas dahil sa ating kapalaluan. Ito lang ang paraan para magawa nang maayos ang isang tungkulin at matamo ang proteksyon ng Diyos. Ngayo’y naunawaan ko na ang kalooban ng Diyos. Ang pagtalakay sa mga bagay-bagay, pakikipagtulungan, at pagpapalakas ng kahinaan ng bawat isa ang tanging paraan para magawa nang maayos ang isang tungkulin at mapalugod ang Diyos.

Kalaunan, nakita ko ang isa pang sipi ng mga salita ng Diyos, na naging dahilan para makahanap ako ng landas na susundan. Sabi sa mga salita ng Diyos: “Kapag nakikipagtulungan kayo sa iba upang tuparin ang inyong mga tungkulin, nagagawa ba ninyong maging bukas sa magkakaibang opinyon? Nahahayaan ba ninyong magsalita ang ibang mga tao? (Oo, medyo. Dati-rati, sa maraming pagkakataon ay hindi ako nakikinig sa mga mungkahi ng mga kapatid at iginigiit kong gawin ang mga bagay-bagay sa sarili kong paraan. Kalaunan, nang napatunayan ng mga totoong pangyayari na mali ako, saka ko lamang nakita na karamihan sa kanilang mga mungkahi ay tama, na ang resolusyong pinagtalakayan ng lahat ang talagang angkop, at na sa pag-asa sa sarili kong mga pananaw, hindi ko malinaw na nakita ang mga bagay-bagay at na may mga kakulangan ako. Matapos itong maranasan, natanto ko kung gaano kahalaga ang pagtutulungan nang maayos.) At ano ang maaari mong makita mula rito? Matapos itong maranasan, nakinabang ba kayo nang kaunti, at naunawaan ba ninyo ang katotohanan? Palagay niyo ba may taong perpekto? Gaano man kalakas ang mga tao, o gaano man sila kahusay at katalino, hindi pa rin sila perpekto. Dapat itong tanggapin ng mga tao, totoo ito at ito ang saloobin na dapat mayroon ang mga tao upang wastong maharap ang kanilang sariling mga kagalingan at kalakasan o mga kamalian; ito ang pangangatwirang dapat taglayin ng mga tao. Sa gayong pangangatwiran, maaari mong harapin nang wasto ang iyong sariling mga kalakasan at kahinaan pati na ang sa iba, at ito ang magbibigay sa iyo ng kakayahang makipagtulungan nang maayos sa kanila. Kung naunawaan mo ang aspetong ito ng katotohanan at makakapasok ka sa aspetong ito ng katotohanang realidad, makakaya mong makisama nang maayos sa iyong mga kapatid, na humuhugot ng lakas sa kanilang magagandang katangian upang mapunan ang anumang mga kahinaang mayroon ka. Sa ganitong paraan, anumang tungkulin ang iyong ginagampanan o anuman ang iyong ginagawa, lagi kang magiging mas mahusay roon at pagpapalain ka ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Totoo iyan. Gaano ka man kagaling at kahusay, hindi ka perpektong tao. Lahat ng tao ay may mga kalakasan at kahinaan, at dapat silang diskartehan nang maayos. Dapat tayong matutong makinig sa mga mungkahi ng iba at magpalakas sa bawat isa. Sa pagkakaroon lamang ng gayong mabuting pang-unawa tayo maaaring makipagtulungan nang maayos sa iba. Dati-rati, binibigyan ko lang ng pansin ang pagdidilig sa mga bagong mananampalataya, habang si Lillian ang gumagawa ng gawaing pang-ebanghelyo. Kung pinamahalaan ko ang lahat ng gawaing iyon, walang paraan para mapamahalaan o magawa ko iyon nang maayos. At ang aking pananaw ay limitado sa maraming bagay sa aking tungkulin. Padalus-dalos ako. Tuwing tatanungin ako ng aming lider tungkol sa trabaho ko, marami siyang tinutukoy na pagkakamali at bagay na hindi nagawa nang tama. Natanto ko na hindi ko talaga magagampanan nang maayos ang aking tungkulin nang walang kapartner. Hindi ko kailanman naunawaan iyon noon, at hindi ko kilala ang sarili ko. Mayabang ako, gusto kong ako palagi ang namamahala, at hindi ko kayang makipagtulungan sa iba. Nakaantala ito sa gawain ng iglesia. Nang matanto ko ito, nakonsiyensya ako nang husto, kaya tahimik akong nanalangin sa Diyos, na sinasabi na ayaw ko nang mamuhay sa katiwalian, at handa na akong makipagtulungan nang maayos kay Lillian sa aking tungkulin.

Sa pagsasama namin sa trabaho pagkatapos niyon, nakita ko na maraming kalakasan si Lillian. Mas may konsiderasyon siya kaysa sa akin at hinahanap niya ang mga katotohanang prinsipyo kapag may lumilitaw na mga isyu. Detalyado siya sa kanyang pagbabahagi tungkol sa katotohanan. Hindi pa ako natatagalan sa pagiging lider, kaya malabo pa ang ideya ko kung paano pamahalaan ang gawain ng iglesia. Pagdating sa mga detalye kung paano gawin ang gawain at kung paano ibahagi ang katotohanan para malutas ang mga problema, medyo hindi iyon malinaw sa akin. Hindi ko siya napantayan sa ganoong mga paraan. At mas mapagmahal siya kaysa sa akin; sa pagtulong sa mga baguhan, paulit-ulit siyang nagbabahagi. Kapag inakala ko na nakagawa na siya ng mahusay na trabaho, sinasabi niya na kailangan pa niyang pagbutihin. Naisip ko kung paano ako hindi nakipagtulungan sa kanya, bagkus ay tinrato ko siya na isang kalabisan. Naging negatibo siya paminsan-minsan, pero mabilis siyang nakakabawi at patuloy na aktibong ginagawa ang kanyang tungkulin. Kahit binabalewala ko siya, paulit-ulit siyang nagtatanong. Siya ay mapagmahal at matiyaga, at tunay niyang inako ang pananagutan para sa kanyang tungkulin. Lahat ng ito ay mga katangiang wala sa akin. Ang pangit talaga ng pakiramdam ko nang matanto ko iyon. Nakita ko kung gaano nasaktan ng aking tiwaling disposisyon si Lillian at ang gawain ng iglesia. Kung naging masigasig lang akong makipagtulungan sa kanya sa simula pa lang, na tinatalakay ang lahat ng bagay sa kanya, hindi sananagkagayon ang mga bagay-bagay. Punung-puno ako ng panghihinayang, at lumapit ako sa Diyos at nanalangin, “Diyos ko, nakikita ko ang aking katiwalian at mga kapintasan, at nauunawaan ko na ngayon ang Iyong kalooban. Makikipagtulungan na ako kay Lillian simula ngayon at isasabuhay ang wangis ng tao.”

Sa pakikipagtulungan ko kay Lillian pagkatapos niyon, tiniyak kong tanungin siya ng mga bagay na gaya ng, “Okey ba ito sa tingin mo? May iba ka pa bang mga mungkahi?” Minsan habang tinatalakay namin ang aming gawain, kinumusta niya sa akin ang pagdidilig sa mga baguhan. Naisip ko sa sarili ko, “Katatapos lang nating pag-usapan iyon dalawang araw pa lang ang nakararaan, bakit uulitin na naman? Kung may problema, kaya kong lutasin iyon.” Gusto kong balewalain siyang muli. Pagkatapos ay natanto ko na muling lumilitaw ang dati kong problema, na gusto kong ako ang mamahala. Mabilis akong nanalangin, na hinihiling sa Diyos na gabayan ako para hindi ako kumilos dahil sa aking tiwaling disposisyon. Pagkatapos kong manalangin naisip ko ang lahat ng kabiguang pinagdaanan ko, kung paano ako naging diktador at dominante, na laging gustong gawin ang mga bagay sa sarili kong paraan at magpasikat. Pagpapahayag ni Satanas ang lahat ng iyon. Kinailangan kong talikdan ang sarili ko at isagawa ang mga salita ng Diyos, at makipagtulungan sa kanya. Kaya taimtim kong ibinahagi sa kanya ang lahat ng alam ko tungkol sa trabaho ko, at nang matapos ako, ibinahagi ni Lillian ang kanyang sariling mga kaisipan. May natutuhan akong ilang bagay mula sa kanyang pagbabahagi at nadama ko na napakagandang paraan iyon sa paggawa ng tungkulin.

Pagkatapos niyon, kapag may nakaharap akong mga problema sa aking tungkulin, hinahanap ko siya para talakayin ang mga iyon, at magkasama naming hinahanap ang katotohanan at pinagbabahaginan ang mga isyung ito. Pagkaraan ng ilang panahon nito, bumuti ang aking kalagayan at bumuti ang pagganap ko sa aking tungkulin. Malaki ang pasasalamat ko sa Diyos. At nakita ko na matatanggap ko lamang ang patnubay ng Diyos sa pamamagitan ng pagtalikod sa sarili ko sa aking tungkulin, pakikipagtulungan nang maayos sa iba at pagpuno sa mga kakulangan ng isa’t isa.


53. Ang Aking Malubak na Karanasan sa Pagpapalaganap ng Ebanghelyo

Ni Anna, Myanmar

Ako ay taga-Myanmar. Tinanggap ko ang gawain ng Makapangyarihang Diyos ng mga huling araw noong 2019. Natutunan ko mula sa pagbabasa ng mga salita ng Diyos na ginagawa ng Diyos ang Kanyang gawain ng paghatol sa mga huling araw upang ganap na iligtas ang tao mula sa impluwensya ni Satanas, na nagdadala sa atin sa isang magandang hantungan. Lubos akong nagpapasalamat sa pagliligtas ng Diyos. Mula noon, ipinapalaganap ko na ang ebanghelyo sa iglesia. Sa isang pagtitipon, nabasa namin ang isang sipi ng mga salita ng Diyos: “Ang huling gawain Ko ay hindi lamang alang-alang sa pagpaparusa sa tao, kundi alang-alang din sa pag-aayos ng patutunguhan ng tao. Bukod dito, ito ay upang kilalanin ng lahat ng mga tao ang mga gawa at mga kilos Ko. Nais Kong makita ng bawat isang tao na tama ang lahat ng nagawa Ko na, at na ang lahat ng nagawa Ko na ay pagpapahayag ng disposisyon Ko. Hindi kagagawan ng tao, lalong hindi ng kalikasan, ang nagluwal sa sangkatauhan, kundi Ako, na nag-aaruga sa lahat ng nabubuhay na nilalang sa sangnilikha. Kung wala ang pag-iral Ko, mapapahamak lamang ang sangkatauhan at pagdurusahan ang hagupit ng kapahamakan. Walang tao ang kailanman ay makikitang muli ang napakarikit na araw at buwan, o ang luntiang mundo; makakatagpo lamang ng sangkatauhan ang napakalamig na gabi at ang walang tinag na lambak ng anino ng kamatayan. Ako lamang ang kaligtasan ng sangkatauhan. Ako lamang ang pag-asa ng sangkatauhan at, higit pa rito, Ako ang Siya kung saan nakasalalay ang pag-iral ng lahat ng sangkatauhan. Kung wala Ako, agad na hihinto ang sangkatauhan. Kung wala Ako, magdurusa ng kapahamakan at yuyurakan ng lahat ng uri ng mga multo ang sangkatauhan, bagaman walang nagbibigay ng pansin sa Akin. Nakagawa na Ako ng gawaing walang ibang sinumang makagagawa, at umaasa lamang na mababayaran Ako ng tao ng ilang mabubuting gawa. Bagaman iilan lamang ang nagagawang makabayad sa Akin, tatapusin Ko pa rin ang paglalakbay Ko sa mundo ng tao at sisimulan ang susunod na hakbang ng naglaladlad na gawain Ko, sapagkat ang lahat ng nagmamadaling paroo’t parito Ko sa gitna ng tao nitong maraming taon ay naging mabunga, at napakanasisiyahan Ako. Ang pinahahalagahan Ko ay hindi ang bilang ng mga tao, kundi ang mabubuti nilang gawa. Gayunman, umaasa Akong naghahanda kayo ng sapat na mabubuting gawa para sa patutunguhan ninyo. Kung gayon ay malulugod Ako; kung hindi, wala sa inyong makatatakas sa sakunang sasapitin ninyo. Magmumula sa Akin ang sakuna at mangyari pa ay isinasaayos Ko. Kung hindi kayo lilitaw bilang mabuti sa paningin Ko, hindi ninyo matatakasang pagdusahan ang sakuna” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Labis akong nabuhayan ng loob sa pagbabasa ng mga salita ng Diyos. Dahil parami nang parami ang mga sakuna, at maraming tao na nananabik sa pagpapakita ng Diyos ang hindi pa nakarinig sa Kanyang tinig o nakatanggap sa Kanyang pagliligtas sa mga huling araw, nabalisa ako at pakiramdam ko ay kailangan kong mag-apura. Kaya’t nagdasal ako, hinihiling sa Diyos na gabayan ako para ipalaganap ang Kanyang ebanghelyo sa mga huling araw sa mas maraming tao.

Noong unang bahagi ng Hulyo 2022, sumama ako sa ilang kapatid sa isang nayon para ipalaganap ang ebanghelyo. Naiulat at naaresto ang isang brother dahil sa pangangaral doon, at sa tuwing nanggagaling ang pinuno ng nayon mula sa pulong ng pamprobinsyang gobyerno, sinasabihan niya ang mga residente na bawal silang maging relihiyoso. Kung matutuklasan ang sinumang mananampalataya, pagmumultahin sila ng malaking pera o aarestuhin pa nga. Kaya, walang nangahas na makinig sa ipinangangaral namin. Gusto nilang kausapin muna namin ang pinuno ng nayon bago nila ito siyasatin. Isa akong dayuhan. Ang lahat ng mga kasama kong nagpapalaganap ng ebanghelyo ay mula sa mga kalapit na nayon at hindi namin kilala ang pinuno ng nayon. Ayaw rin kaming samahan ng mga tagaroon para makipagkita sa pinuno. Hindi ko alam kung paano lulutasin ang mga suliraning ito, at nanganganib kaming maiulat at maaresto anumang oras. Nagdasal ako, hinihiling sa Diyos na ituro sa amin ang daan. Nabasa namin ang isang sipi ng mga salita ng Diyos sa isang pagtitipon: “Dapat kang maniwala na ang lahat ng bagay ay nasa mga kamay ng Diyos, at na nakikipagtulungan lang ang mga tao. Kung ikaw ay sinsero, makikita ito ng Diyos, at magbubukas Siya ng daan para sa iyo sa bawat sitwasyon. Walang paghihirap ang hindi kayang lampasan; dapat mayroon ka nitong pananalig. Samakatuwid, kapag tinutupad ninyo ang inyong mga tungkulin, hindi kailangang magkaroon ng anumang pag-aalinlangan. Hangga’t ibinibigay mo ang lahat mo, nang buong-puso mo, hindi ka bibigyan ng Diyos ng mga paghihirap, ni hindi ka Niya bibigyan ng higit pa sa makakaya mo” (Ang Salita, Vol. III. Ang mga Diskurso ni Cristo ng mga Huling Araw. Sa Pananalig sa Diyos, ang Pinakamahalaga ay Isagawa at Danasin ang Kanyang mga Salita). Binigyan ako ng mga salita ng Diyos ng pananalig at lakas. Makakausap ko man ang pinuno ng nayon, o mauulat at maaaresto ako ay lahat nasa mga kamay ng Diyos. Ang pagpapalawig ng ebanghelyo ay utos ng Diyos, isang bagay na nais ng Diyos na makumpleto. Bagamat sinupil ito ng gobyerno at hinadlangan ng pinuno ng nayon, hindi nila mapipigilan ang pagpapalawig ng ebanghelyo ng kaharian ng Diyos. Hindi nila mapipigilan ang mga tupa ng Diyos na bumalik sa Kanya. Hangga’t ibinibigay natin ang lahat ng mayroon tayo sa ating gawain, alam kong ipapakita ng Diyos ang daan at magbubukas Siya ng landas para sa atin. Sa sandaling naunawaan na namin ang kalooban ng Diyos, lahat kami ay nagkaroon na ng kumpiyansa na ibahagi ang ebanghelyo. May isang brother pala sa kalapit na nayon na kamag-anak ng pinuno. Sasamahan daw niya kami kinabukasan para makipagkita sa pinuno. Nang gabing iyon ay bumalik kami sa nayon at nangaral kami sa ilang lokal na may mabuting pagkatao. Habang nagbabahagi kami, hindi inaasahang dumating ang deputy chief, ang lider ng pulutong, at ang treasurer, pagkatapos ay umalis din sila matapos makinig saglit. Sabi ng isang residente, “Pumunta sila para tingnan kung ipinangangaral ninyo ang ebanghelyo. Hindi na kami dapat makinig. Kausapin niyo muna ang pinuno ng nayon, at makikinig pa kami kung papayag siya.” Wala kaming nagawa kundi umalis. Pagkauwi sa bahay, medyo nalungkot ako. Alam ng deputy chief na ibinabahagi namin ang ebanghelyo. Kung hahadlang siya, talagang hindi sisiyasatin ng mga taganayon ang tunay na daan. Isa pa, noong naaresto ang brother na iyon noon, ito ay dahil sa pag-uulat ng treasurer. Dahil nag-aalala rin ako na maaresto, ayaw kong makipag-usap sa pinuno ng nayon. Nalaman ng superbisor ang kalagayan ko at nagbahagi siya sa akin, “Kapag nahaharap sa ganoong sitwasyon, hindi tayo pwedeng umatras. Kailangan nating gamitin ang pagkakataong iyon upang kausapin ang pinuno ng nayon at ibahagi ang ebanghelyo sa kanila. Hangga’t tinutupad natin ang ating mga responsibilidad, tanggapin man nila ang ebanghelyo o hindi, magiging malinis ang ating konsensya.” Nang sandaling iyon, naisip ko ang isang sipi ng mga salita ng Diyos na nabasa ko noon: “Sa pagpapalaganap ng ebanghelyo, dapat tuparin ng mga tao ang kanilang responsabilidad at makitungo nang masigasig sa bawat potensyal na tatanggap ng ebanghelyo. Inililigtas ng Diyos ang tao sa abot ng makakaya, at dapat isaisip ng mga tao ang kalooban ng Diyos, hindi nila dapat lagpasan nang walang ingat ang sinumang naghahanap at nagsisiyasat sa tunay na daan. … Hangga’t handa siyang siyasatin ang tunay na daan at kayang hanapin ang katotohanan, dapat mong gawin ang lahat ng iyong makakaya para mabasahan pa siya ng mga salita ng Diyos at mabahaginan pa siya ng katotohanan, at mapatotohanan ang gawain ng Diyos at malutas ang kanyang mga kuru-kuro at tanong, upang mahikayat mo siya at madala sa harapan ng Diyos. Ito ang naaayon sa mga prinsipyo ng pagpapalaganap ng ebanghelyo. Kaya paano siya mahihikayat? Kung, sa proseso ng pakikipag-usap mo sa kanya, natitiyak mo na may mahusay na kakayahan at mabuting pagkatao ang taong ito, kailangan mong gawin ang lahat ng makakaya mo para tuparin ang iyong responsabilidad; kailangan mong magbayad ng partikular na halaga, at gumamit ng partikular na mga kaparaanan, at hindi mahalaga kung anong mga kaparaanan ang ginagamit mo ginagamit mo ang mga ito para mahikayat siya. Sa kabuuan, upang mahikayat siya, kailangan mong tuparin ang iyong responsabilidad, at gumamit ng pagmamahal, at gawin ang lahat ng makakaya mo para matamo siya. Kailangan mong magbahagi tungkol sa lahat ng katotohanang nauunawaan mo at gawin ang lahat ng bagay na dapat mong gawin. Kahit hindi mahikayat ang taong ito, magiging malinis ang konsiyensiya mo. Nagawa mo na ang lahat ng makakaya mo” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Sinasabi sa atin ng mga salita ng Diyos na kapag nangangaral, kailangan nating gampanan ang ating responsibilidad para magkaroon tayo ng malinis na konsensya. Hangga’t angkop sa mga prinsipyo ang taong pinangangaralan, dapat nating ibahagi ang ebanghelyo sa kanya sa anumang posibleng paraan. Interesado ang mga taganayon na siyasatin ang tunay na daan. Dahil lamang sa paniniil ng gobyerno kaya sila natakot na pagmumultahin o aarestuhin sila, at kaya ayaw nilang makinig. Dapat kong tuparin ang aking responsibilidad at higit na magbahagi sa mga salita ng Diyos, lutasin ang kanilang mga isyu at paghihirap. Kung mabuting tao ang pinuno ng nayon, at handa siyang makinig sa mga salita ng Diyos, dapat kong subukan ang lahat para makapangaral sa kanya. Iyon ang tunay na pagtupad sa aking responsibilidad. Pero kung hindi ko ibabahagi ang ebanghelyo dahil sa takot na maiulat at maaresto, magkakautang ako sa Diyos. Sa sandaling naunawaan ko ang kalooban ng Diyos, nagkaroon ako ng kumpiyansa na makipag-usap sa pinuno, at mangaral sa mga taganayon.

Kinabukasan, dinala kami ng brother na iyon sa tahanan ng pinuno. Naroon din ang deputy chief at ang treasurer. Ibinahagi namin kung paano isinasakatuparan ng Diyos ang tatlong yugto ng Kanyang gawain para iligtas ang sangkatauhan, at sinabi namin sa kanila na tayo ay nasa mga huling araw na ngayon, at na ang Makapangyarihang Diyos ang pagdating ng Tagapagligtas. Nagpapahayag Siya ng mga katotohanan at ginagawa ang gawain ng paghatol para dalisayin at iligtas ang tao. Kailangan nating tanggapin ang Kanyang paghatol at paglilinis para maprotektahan tayo ng Diyos sa gitna ng mga sakuna, at makapasok sa Kanyang kaharian. Naging interesado ang pinuno ng nayon at ginusto niyang magsiyasat. Ngunit parehong masama ang ugali ng deputy chief at ng treasurer. Sabi nila, “Nakikinig kami sa gobyerno. Hindi nila pinahihintulutan ang mga pananalig sa relihiyon, kaya hindi kami pwedeng manalig. Kung hindi, aarestuhin kami.” Nang makitang matatag talaga sila sa kanilang paninindigan, nagdasal ako sa Diyos, ipinagkakatiwala sila sa Diyos at hinihiling sa Kanya na manguna. Pagkatapos, binasa ko sa kanila ang isang sipi ng mga salita ng Makapangyarihang Diyos: “Marahil ang iyong bayan ay kasalukuyang umuunlad, ngunit kung pinapayagan mo ang iyong mga tao na lumihis papalayo sa Diyos, matatagpuan ang iyong bayan na unti-unting pinagkakaitan ng mga pagpapala ng Diyos. Ang sibilisasyon ng iyong bayan ay lalong tatapak-tapakan, at hindi magtatagal ang mga tao ay titindig laban sa Diyos at susumpain ang Langit. Kung kaya’t, lingid sa kaalaman ng tao, ang kapalaran ng isang bayan ay mauuwi sa pagkawasak. Ang Diyos ay magbabangon ng mga makapangyarihang bayan upang harapin ang mga bayang naisumpa ng Diyos, at maaaring alisin pa nga ang mga ito sa ibabaw ng lupa. Ang pagbangon at pagbagsak ng isang bayan o bansa ay batay sa kung ang mga tagapamahala nito ay sumasamba sa Diyos, at kung inaakay nila ang kanilang mga tao na maging mas malapit sa Diyos at sambahin Siya” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang Namumuno sa Kapalaran ng Buong Sangkatauhan). Pagkatapos, nagbahagi ako, “Hindi pinahihintulutan ng gobyerno ang pananampalataya ngayon, at sinasalungat pa nga nito ang Diyos. Nakikinig kayo sa kanila at ayaw ninyong manalig. Sino ba talaga ang makapagliligtas sa mga tao—ang Diyos ba, o ang gobyerno? Palala nang palala ngayon ang pandemya. Mayaman man o mahirap, mataas man o mababa ang katayuan, ang mga tao ay mga hamak lamang sa harap ng sakuna. Walang sinuman ang makapagliligtas sa atin mula sa kapangyarihan ni Satanas, o makapagpoprotekta sa atin sa mga sakuna. Ang Diyos lamang ang makapagliligtas sa atin! Ang Diyos ay nagkatawang-tao sa mga huling araw, nagpapahayag ng mga katotohanan at gumagawa para iligtas ang tao. Isa itong bibihirang pagkakataon. Kayong lahat ang namamahala sa nayong ito. Kung hindi ninyo aakayin ang mga taganayon sa pagsamba sa Diyos, at sa halip ay sasalungatin Siya, sila ay masisira ninyong lahat.” Pagkatapos ay sinabi ng pinuno ng nayon, “Naniniwala ako na ang kapalaran ng mga tao ay nasa mga kamay ng Diyos, at gusto kong gabayan ang mga taganayon na manalig sa Diyos.” Sabi ng treasurer, “Alam kong mabuti ang pagkakaroon ng pananampalataya, pero huhulihin kami ng gobyerno kung hindi kami susunod sa kanila. Wala kaming magagawa.” Binasa ko sa kanila ang isa pang sipi ng mga salita ng Diyos: “Nagtitiwala kami na walang bansa o kapangyarihan ang maaaring pumigil sa kung ano ang nais ng Diyos na makamit. Ang mga humahadlang sa gawain ng Diyos, lumalaban sa salita ng Diyos at nanggugulo at sumisira sa plano ng Diyos ay parurusahan ng Diyos sa huli. Siya na lumalabag sa gawain ng Diyos ay ipadadala sa impiyerno; anumang bayan na sumusuway sa gawain ng Diyos ay wawasakin; anumang bansa na tumututol sa gawain ng Diyos ay mabubura sa daigdig na ito, at titigil sa pag-iral. Hinihikayat Ko ang mga tao ng lahat ng bansa, lahat ng bayan, at maging lahat ng industriya na makinig sa tinig ng Diyos, masdan ang gawain ng Diyos at bigyang-pansin ang kapalaran ng sangkatauhan, upang magawa ang Diyos na pinakabanal, pinaka-kagalang-galang, pinakamataas, at tanging pag-uukulan ng pagsamba ng sangkatauhan, at magbigay-daan sa buong sangkatauhan upang mamuhay sa ilalim ng pagpapala ng Diyos, tulad ng mga inapo ni Abraham na namuhay sa ilalim ng pangako ni Jehova, at tulad nina Adan at Eba, na orihinal na ginawa ng Diyos, na namuhay sa Hardin ng Eden” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang Namumuno sa Kapalaran ng Buong Sangkatauhan). Nagbahagi ako, “Hindi kinukunsinti ng disposisyon ng Diyos ang pagkakasala ng tao. Paparusahan Niya ang lahat ng sumasalungat sa Kanyang gawain. Iyon ang matuwid na disposisyon ng Diyos, at walang makakatakas dito. Patuloy na dumarami ang mga sakuna. Ito ang paalaala at babala ng Diyos sa sangkatauhan, at isa ring parusa. Halimbawa, ang gobyerno sa katimugang bahagi ng Wa State sa Myanmar na madalas nang-aaresto ng mga mananampalataya, at hindi pinahihintulutan ang pagtanggap sa gawain ng Makapangyarihang Diyos. Ito ay malubhang paglaban sa Diyos. Nitong Hunyo ay bumaha roon, at maraming bahay ang naanod. Hindi magiging mahalaga kung mapasama man natin ang loob ng iba, ngunit magiging malubha ang mga kahihinatnan ng paglaban sa Diyos. Lahat tayo ay nakagawa na ng mga bagay na laban sa Diyos noon, pero hangga’t nagsisisi tayo sa Diyos, at ginagabayan natin ang mga taganayon na siyasatin ang tunay na daan at bumaling sa Diyos, kaaawaan at patatawarin tayo ng Diyos.” Matapos kong magbahagi, tila hindi na masyadong mapagmatigas ang saloobin ng treasurer. Sumang-ayon ang pinuno at ang iba pa na hayaan kaming ibahagi ang ebanghelyo sa mga taganayon. Kinabukasan ng umaga, pinatawag namin ang mga taganayon at nagpatotoo sa kanila tungkol sa gawain ng Diyos sa mga huling araw. Pagkatapos ng mahigit 10 araw ng pagbabahagi, mahigit 40 katao sa nayon, kabilang na ang pinuno at ang deputy chief, ang tumanggap sa gawain ng Makapangyarihang Diyos. Nananabik sila sa mga salita ng Diyos, masigasig na nakibahagi sa mga pagtitipon, at aktibong hinikayat ang iba na makinig sa mga sermon. Kalaunan, sa sama-samang pagtutulungan at pagsisikap ng mga kapatid, tinanggap ng mga tao sa maraming nayon ang gawain ng Makapangyarihang Diyos.

Habang parami nang parami ang mga taong tumatanggap sa ebanghelyo ng Diyos sa mga huling araw, lalong tumitindi ang pang-aapi ng gobyerno. Ilang beses akong naiulat dahil sa pagpapalaganap ng ebanghelyo. Alam ng karamihan sa aking mga kababayan na nananalig ako sa Makapangyarihang Diyos, at hinahanap ako ng mga pulis kahit saan. Dahil wala ako sa bahay, pinuntahan nila ang bahay ng mga magulang ko, pagkatapos ay inaresto at ikinulong ang aking ina na hindi mananampalataya. Galit na galit ako. Tama at wasto ang aking pananampalataya, at ang pagbabahagi ng ebanghelyo ang tama ring gawin. Tinutugis ako ng gobyerno kahit saan dahil sa aking pananampalataya at pag-eebanghelyo, at sinabi nilang hindi nila pakakawalan ang aking ina hangga’t hindi nila ako nahuhuli. Lubhang napakasama niyon! Hindi ako naiintindihan ng pamilya ko, sinasabi nila na ang pananampalataya ko ang dahilan sa pagkaaresto ng aking ina. Tinawagan nila ako at inakusahan ako na walang puso. Sinabi pa sa akin ng aking kapatid na lalaki at babae na dapat sumuko na lang ako sa mga pulis. Naging miserable ako, at talagang nag-alala ako na magdurusa ang nanay ko. Ipinagpatuloy ko ang pagbabahagi ng ebanghelyo, pero hindi na kasing-aktibo tulad ng dati. Sa aking pasakit, nagdasal ako sa Diyos, “O Diyos, napakaliit ng tayog ko. Naaresto ang nanay ko at hindi nakakaunawa ang pamilya ko—talagang miserable ako. Pakiusap, bigyan Mo po ako ng pananalig para makatayo ako nang matatag.” Binasa ko ang mga salita ng Diyos pagkatapos magdasal: “Wala ni isa mang tao sa inyo ang protektado ng batas—sa halip, kayo ay pinaghihigpitan ng batas. Ang mas malaking problema pa ay hindi kayo nauunawaan ng mga tao: Mga kamag-anak man ninyo, mga magulang, mga kaibigan, o mga kasamahan, walang isa man sa kanila ang nakakaunawa sa inyo. Kapag kayo ay pinabayaan ng Diyos, imposibleng patuloy kayong mamuhay sa lupa, ngunit magkagayon man, hindi kaya ng mga tao na mapalayo sa Diyos, na siyang kabuluhan ng paglupig ng Diyos sa mga tao, at siyang kaluwalhatian ng Diyos” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Talagang naantig ako ng mga salita ng Diyos. Bilang mga mananampalataya, ang pagbabahagi ng ebanghelyo at pagtahak sa tamang landas sa buhay ang pinakamatuwid na bagay sa mundong ito. Pero bukod sa walang legal na proteksyon ang mga mananampalataya sa mga bansang laban sa Diyos, kinokondena at inaaresto rin sila, at nadadawit pa nga maging ang mga kapamilya nila. Sabi ng gobyerno, maaaring mapatawad ang mga drug trafficker at mamamatay-tao; ang mga mananampalataya lamang ang hindi mapapatawad. At saka, kapag nahuli ang isang mananampalataya, pinagmumulta sila, ikinukulong, o ipinapasa sa isang opisyal bilang isang trabahante. Hindi man lang tinatrato bilang tao ang mga mananampalataya. Isa itong napakadilim at napakasamang bansa. Ito ang makabagong-panahong Sodoma, sumasalungat ito sa Diyos. Bilang isang mananampalataya, ang pagsunod sa Diyos ngayon ay nangangahulugan na mauusig ka, pero mula sa mga salita ng Diyos ay nakita ko ang kalooban Niya. Ginagamit ng Diyos ang mga paghihirap na iyon para gawing perpekto ang iyong pananampalataya, habang tinutulutan din kaming magkaroon ng pagkakilala sa masamang diwa ng gobyerno na sumasalungat sa Diyos para matanggihan at matalikdan ko si Satanas, at tunay na bumaling sa Diyos. Hindi na ako gaanong nasasaktan nang maunawaan ko na ang kalooban ng Diyos. Nadama kong handa na akong umasa sa Diyos at patuloy na ibahagi ang ebanghelyo.

Kalaunan, tinipon ko ang mga bagong mananampalataya at binahaginan sila ng mga salita ng Diyos para tulungan silang malaman ang gawain ng Diyos at maunawaan ang Kanyang kalooban. Sama-sama kaming nakinig sa isang himno ng mga salita ng Diyos, “Ang Panahong Nawala ay Hindi na Kailanman Darating Muli”: “Gising, mga lalaking kapatid! Gising, mga babaeng kapatid! Hindi maaantala ang Aking araw; ang oras ay buhay, at ang samantalahin ang panahon ay nakapagliligtas ng buhay! Hindi na malayo ang oras! Kung hindi kayo makapasa sa pagsusulit sa pagpasok sa kolehiyo, maaari kayong mag-aral at kumuha muli ng pagsusulit kahit ilang ulit ninyo naisin. Gayunman, ang Aking araw ay hindi na maaantala. Tandaan! Tandaan! Hinihimok Ko kayo sa pamamagitan ng mabubuting salitang ito. Nagaganap ang katapusan ng mundo sa harap mismo ng inyong mga mata, at matuling nagsisilapit ang malalaking sakuna. Ano ang mas mahalaga: ang buhay ninyo, o ang inyong pagtulog, ang pagkain, inumin, at kasuotan? Dumating na ang oras para timbangin ninyo ang mga bagay na ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 30). Pagkatapos pakinggan ang himno, nagbahagi ako, “Sinasabi ng ilang tao na mananalig sila kapag bumagsak na ang mga puwersa ni Satanas, at wala nang paniniil, pero matatapos na noon ang gawain ng Diyos na iligtas ang sangkatauhan, at tuluyan na tayong mawawalan ng pagkakataon sa pagliligtas ng Diyos. Kung nagpapapigil tayo sa gobyerno at wala tayong lakas ng loob na manalig kapag pinagbabawalan tayo nito, maaari bang ang gobyerno na lang ang magliligtas sa atin? Syempre hindi. Ang Diyos lamang ang makapagliligtas sa atin. Kung makikinig tayo sa kanila at hindi mananalig, mawawala sa atin ang pagliligtas ng Diyos sa mga huling araw. Kapag natapos na ang gawain ng Diyos, mawawasak tayo kasama ni Satanas. Nagdusa tayo sa panunupil at pang-aaresto ng gobyerno dahil sa ating pananampalataya, pero may halaga ang paghihirap na ito. Kailangan nating magbayad ng halaga kung gusto nating matanggap ang pagliligtas ng Diyos. At naghahari ang Diyos sa lahat ng bagay, kaya maaresto man tayo o hindi ay nakasalalay lahat sa mga kamay Niya. Kung maaaresto tayo, ito ay may pahintulot ng Diyos. Dapat tayong magpasakop sa Kanya at matuto ng ating leksyon.” Pagkatapos ay nagbasa pa ako ng mga salita ng Makapangyarihang Diyos: “Yaong mga tinutukoy ng Diyos na mga ‘mananagumpay’ ay yaong mga nagagawa pang tumayong saksi at mapanatili ang kanilang tiwala at katapatan sa Diyos kapag nasa ilalim sila ng impluwensya ni Satanas at nilulusob ni Satanas, ibig sabihin, kapag nasa gitna sila ng mga puwersa ng kadiliman. Kung nagagawa mo pa ring magpanatili ng isang dalisay na puso sa harap ng Diyos at ng tunay na pagmamahal para sa Diyos anuman ang mangyari, ikaw ay tumatayong saksi sa harap ng Diyos, at ito ang tinutukoy ng Diyos na pagiging isang ‘mananagumpay’” (Ang Salita, Vol. I. Ang Pagpapakita at Gawain ng Diyos. Dapat Mong Panatilihin ang Iyong Katapatan sa Diyos). “Dapat makita mo na ngayon na ang dahilan kaya hindi pinupuksa ng Diyos si Satanas sa panahon ng Kanyang pagliligtas sa tao ay para maaaring malinaw na makita ng mga tao kung paano sila nagawang tiwali ni Satanas at kung gaano sila nito nagawang tiwali, at kung paano sila dinadalisay at inililigtas ng Diyos. Sa huli, kapag naunawaan na ng mga tao ang katotohanan at malinaw nang nakita ang kasuklam-suklam na anyo ni Satanas, at namasdan ang napakalaking kasalanan ng pagtitiwali sa kanila ni Satanas, pupuksain ng Diyos si Satanas, ipapakita sa kanila ang Kanyang pagiging matuwid” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nagbahagi ako, “Pinahihintulutan ng Diyos ang paniniil at pang-aaresto ng gobyerno. Sinusubukan nito kung tunay tayong nananalig sa Diyos, kung mayroon tayong pananampalataya o wala. Sa pamamagitan ng ganitong uri ng paniniil at paghihirap, kung mapapanatili natin ang ating pananalig, at hindi tayo uurong sa pagkanegatibo o hindi natin ipagkakanulo ang Diyos, at sa halip ay patuloy na susundin ang Diyos, magtitipon at ibabahagi ang ebanghelyo, iyon ay pagkakaroon ng patotoo, at mapapahiya at matatalo si Satanas. May halaga ang paghihirap na iyon. Bakit hindi na lang lipulin ng Diyos si Satanas ngayon? Ito ay para gamitin si Satanas bilang daan upang gawing perpekto ang isang grupo ng mananagumpay habang tinuturuan din tayong makilala ang mabuti sa masama. Makikita natin kung paano gumagawa ang Diyos para iligtas ang mga tao, at kung paano ginagawang tiwali at sinasaktan ni Satanas ang mga tao. Pagkatapos, isang araw, kapag nilipol na ng Diyos si Satanas, makikita natin kung gaano katuwid ang Diyos. Kung lilipulin agad ng Diyos si Satanas, hindi tayo magkakaroon ng pagkakilala kay Satanas, at hindi natin ito kapopootan at tatalikdan. Katulad ng mga rehimen ni Satanas na laban sa Diyos, at ng mga diyablong iyon na nagpapatakbo ng gobyerno—magaling talaga sila sa pagpapanggap at panlilinlang. Kapag mukha silang gumagawa ng ilang mabubuting bagay, ito ay para lamang sambahin sila ng mga tao. Nagpakita na ang Makapangyarihang Diyos at gumagawa sa mga huling araw upang iligtas ang sangkatauhan. Inilantad Niya ang malademonyong diwa ng mga rehimeng iyon na sumasalungat sa Diyos. Itinatatwa at kinokondena ng mga ito ang Makapangyarihang Diyos, at inaaresto, pinagmumulta, hinahatulan at ikinukulong ang Kanyang mga mananampalataya. Katulad lang sila ng diyablong si Satanas, na humihimok sa mga tao na sambahin ito, at hindi tinutulutan ang mga tao na manalig at sumunod sa Diyos. Sa huli, lahat sila ay mapupunta sa impiyerno at mapaparusahan kasama nito.” Pagkatapos ng pagbabahagi, nagkaroon ng pagkakilala at pananampalataya ang mga baguhan, at lahat ay aktibong nakibahagi sa pagtitipon. Natuwa talaga ako.

Pagkatapos niyon, sinama ng mga bagong mananampalataya ang ilan sa kanilang mga mahal sa buhay para makinig sa mga sermon. Makalipas ang ilang araw, mahigit 80 tao mula sa nayong iyon ang tumanggap sa gawain ng Makapangyarihang Diyos sa mga huling araw. Nakita kong napatupad ang karunungan ng Diyos batay sa panlilinlang ni Satanas. Ginamit ni Satanas ang lahat ng uri ng panlilinlang para pigilan ang gawain ng ebanghelyo, para mabigo kami at manlumo, pero binigyan kami ng mga salita ng Diyos ng pananalig at lakas. Ibinuhos namin ang lahat sa pagbabahagi ng ebanghelyo, at nakita namin ang patnubay ng Diyos. Talagang nagpapasalamat ako sa Diyos. Nakita ko na walang sinumang tao ang makakapigil sa nais tapusin ng Diyos, at nagkaroon ako ng higit na pananalig sa pagbabahagi ng ebanghelyo.

Noong Setyembre 2022, dinala kami ng isang bagong mananampalataya sa nayon ng kanyang mga magulang para ipangaral ang ebanghelyo, kung saan mahigit 40 tao ang interesado sa tunay na daan. Talagang masaya ako, at nagsimulang magbahagi ng patotoo sa kanila sa gawain ng Diyos sa mga huling araw. Pagkatapos ay nakatanggap ako ng balita na ipinakita ng mga opisyal ng pangrehiyong gobyerno ang litrato ko sa kanilang pulong, sinasabing wanted daw ako, at sinabi sa mga tao na isumbong ako kapag nakita nila akong nangangaral ng ebanghelyo. Pinahihinto rin ng mga pulis ang mga sasakyan gamit ang mga harang sa daan, hinahanap ako. Naisip ko, dahil pinaghahahanap ako ng mga pulis kahit saan, kapag nahuli nila ako isang araw, malamang ay papatayin nila ako. Dapat ba akong magpatuloy sa pagbabahagi ng ebanghelyo? Kung hihinto ako, paano naman ang mga taganayon na nasa gitna ng pagsisiyasat sa gawain ng Diyos? Hindi nila maririnig ang tinig ng Diyos at matatanggap ang Kanyang bagong gawain. Hindi ko matutupad ang aking responsibilidad. Gusto akong paalisin ng mga kapatid, bilang pagsasaalang-alang sa aking seguridad. Natakot ako, kaya umalis na lang ako. Talagang nakonsensya ako pagkatapos niyon. Gusto kong bumalik at patuloy na ipangaral ang ebanghelyo sa mga taganayon. Kaya nagdasal ako sa Diyos, “Diyos ko, hinahanap ako ng mga pulis kung saan-saan, at natatakot ako. Pero alam ko na kung maaresto man ako o hindi ay ganap na nasa mga kamay Mo. Gusto ko pong ipagkatiwala sa Iyo ang lahat. Pakiusap, gabayan Mo po ako para magkaroon ako ng pananalig na ipagpatuloy ang pangangaral at magpatotoo sa Iyo.” May nabasa ako sa mga salita ng Diyos kalaunan: “Alam mo ba ang pasaning nasa iyong mga balikat, ang iyong atas, at ang iyong responsabilidad? Nasaan ang iyong pakiramdam ng makasaysayang misyon? Paano ka magsisilbi nang sapat bilang isang panginoon sa susunod na kapanahunan? Mayroon ka bang matibay na paninindigan ng pagiging panginoon? Paano mo ipaliliwanag ang panginoon ng lahat ng bagay? Ito ba talaga ang panginoon ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pagsulong ng susunod na yugto ng gawain? Ilang tao ang naghihintay sa iyo na maging pastol nila? Mabigat ba ang iyong gawain? Sila ay dukha, kaawa-awa, bulag, at nalilito, dumaraing sa kadiliman—nasaan ang daan? Lubha silang nananabik sa liwanag, tulad ng isang bulalakaw, upang biglang bumulusok at itaboy ang mga puwersa ng kadiliman na nang-api sa tao sa loob ng maraming taon. Sino ang makakaalam kung gaano sila sabik na umaasa, at gaano sila nananabik, araw at gabi, para dito? Kahit sa isang araw na nagdaraan ang kumikinang na liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagluha? Grabe ang kasawian ng marurupok na espiritung ito na hindi kailanman napagkalooban ng kapahingahan, at matagal nang patuloy na nakatali sa kalagayang ito ng walang-awang mga gapos at malamig na kasaysayan. At sino na ang nakarinig sa ingay ng kanilang pagdaing? Sino na ang nakakita sa kanilang kaawa-awang kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdaranas ng gayong paghihirap? Kunsabagay, ang sangkatauhan ang kapus-palad na mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masamang nilalang ang sangkatauhan? Nalimutan mo na ba na isa ka sa mga biktima? Hindi ka ba handang patuloy na mabuhay, dala ng iyong pagmamahal sa Diyos, upang iligtas ang mga natirang buhay na ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang laman at dugo? Kapag nasabi at nagawa na ang lahat, paano mo bibigyang-kahulugan ang pagkakasangkapan ng Diyos sa iyo upang maipamuhay mo ang iyong pambihirang buhay? Talaga bang mayroon kang matibay na pasya at tiwala na ipamuhay ang makabuluhang buhay ng isang taong madasalin at mapaglingkod sa Diyos?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). Talagang nagbibigay-inspirasyon ang mga salita ng Diyos, pero nakonsensya rin ako. Napakaraming tao ang hindi pa rin nakatanggap sa pagliligtas ng Diyos sa mga huling araw, at namumuhay sa ilalim ng kapangyarihan ni Satanas. Wala silang magawa at miserable sila. Nalulungkot ang Diyos at nag-aapura para sa kanila. Ang ilan sa kanila ay nagtatrabaho nang maraming oras para kumita, namumuhay nang mahirap at nakakapagod na buhay, at hungkag at miserable pa rin ang nararamdaman ng ilan kahit na matapos kumita ng pera kahit papaano. Hindi nila alam ang halaga ng buhay ng tao at wala silang makitang direksyon. May ilang tao na gustong hanapin ang tunay na daan, pero masyado silang natatakot, dahil sa paniniil at pang-aaresto ng gobyerno. Nangangahulugan iyon na kailangan nating ibahagi ang mga salita ng Diyos sa kanila, magpatotoo sa gawain ng Diyos, at gamitin ang mga salita ng Diyos para lutasin ang kanilang mga problema, para makita nila ang katotohanan, liwanag at pag-asa sa mga salita ng Diyos, at matanggap ang pagliligtas ng Diyos. Isa pa, lumalala na ang mga sakuna sa panahon ngayon, at marami pa rin ang hindi nakarinig sa tinig ng Diyos. Wala silang mapupuntahan sa panahon ng sakuna. Responsibilidad ko na ibahagi ang ebanghelyo sa mga taong ito. Ayaw ng Diyos na mapahamak sa mga sakuna ang sinumang nais Niyang iligtas. Kung titigil ako sa pagpapalaganap ng ebanghelyo para sa sarili kong seguridad, hindi ko magagawa ang aking tungkulin. Magiging napakalaki ng utang ko sa Diyos, at hindi ako magiging karapat-dapat na tawaging parte ng Kanyang pamilya. Naisip ko kung paanong katulad ako noon ng mga taganayong iyon, namumuhay sa ilalim ng kontrol ni Satanas nang walang anumang layon o hangarin. Binigyang-inspirasyon ng Diyos ang mga kapatid na ibahagi sa akin ang ebanghelyo nang paulit-ulit, hanggang sa wakas ay narinig ko ang tinig ng Diyos at natanggap ang Kanyang pagliligtas sa mga huling araw. Iyon ay pagmamahal at habag ng Diyos para sa akin. Kailangan kong isaalang-alang ang kalooban ng Diyos, at gawin ang lahat ng aking makakaya para magpatotoo sa gawain ng Diyos at suklian ang Kanyang pagmamahal. Kinabukasan, bumalik ako sa nayong iyon para patuloy na ibahagi ang ebanghelyo. Pero makalipas lang ang ilang araw, umalis na ang baguhang naghatid sa amin doon dahil may kailangan siyang asikasuhin nang apurahan. Medyo nag-alala ako. Maaaresto ba ako kung walang proteksyon ng isang tagaroon? Pero kung hihinto ako sa pagpapalaganap ng ebanghelyo, maaantala ang pagtanggap sa gawain ng Makapangyarihang Diyos ng mga nagsisiyasat sa tunay na daan. Sa nakalipas na ilang araw, palihim silang umaakyat sa mga burol para pakinggan kaming mangaral, sa pagsisikap nilang maghanap at magsiyasat. Sobra silang nananabik dito. Kung tatakas ako dahil sa takot na maaresto, at ayaw ko nang mangaral, magkakautang ako sa kanila, at masasaktan ko ang Diyos. Kaya, isa-isa akong nakipagkita sa mga nagsisiyasat sa tunay na daan at binasa ko sa kanila ang mga salita ng Makapangyarihang Diyos. Sa huli, tinanggap ng bawat isa sa kanila ang gawain ng Makapangyarihang Diyos. Pagkatapos niyon, isinama nila ang iba para makinig sa mga sermon namin. Parami nang parami ang tumanggap sa bagong gawain ng Diyos matapos marinig ang mga salita ng Makapangyarihang Diyos. Nang makita ang patnubay ng Diyos, lubos akong nagpapasalamat sa Kanya. Madalas na nagpapatrolya sa gabi ang milisya ng nayon, na nakalilimita sa aming mga pagtitipon. Kaya, nagbahagi ako sa mga salita ng Diyos sa mga bagong mananampalataya para tulungan silang maunawaan ang mga panlilinlang ni Satanas at matutong magtipon nang palihim. Nang matutunan nila iyon, hindi na sila naaapektuhan ng gobyerno. Umaakyat silang lahat sa mga burol o sa mga taniman ng gulay para magtipon sa gabi. Mas nagkaroon ako ng lakas sa pangangaral nang makita ko iyon.

Naalala ko, minsan sinabi sa akin ng isang sister na inaresto ng gobyerno ang ilang taong napangaralan ko dahil sa pakikinig sa aming mga sermon. Pinuntahan ako sa bahay ng mga pamilya nilang hindi mananampalataya, sinasabing papatayin nila ako. Sinabi sa akin ng sister na mag-ingat. Nakakatakot iyon para sa akin. Kung nasa bahay lang ako noon, baka kung ano na ang ginawa nila sa akin. Kung patuloy kong ipapalaganap ang ebanghelyo roon at mahuli nila ako, siguradong hindi nila ako basta-bastang pakakawalan. Ginusto kong umalis sa lugar na iyon at huwag nang magbahagi ng ebanghelyo roon. Pero talagang nalulungkot ako kapag naiisip kong umalis. Pagkatapos ay naalala ko ang mga salitang ito mula sa Diyos: “Alam mong ang lahat ng bagay sa iyong kapaligiran ay naroon dahil sa Aking pahintulot, Ako ang nagsasaayos nitong lahat. Tingnan ito nang malinaw at bigyang-kasiyahan ang Aking puso sa kapaligirang ibinigay Ko na sa iyo. Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Nakikita ko mula sa mga salita ng Diyos na nahaharap ako sa sitwasyong ito nang may pahintulot ng Diyos. Dahil ibinabahagi ko ang ebanghelyo, nagpapatotoo sa gawain ng Diyos, siguradong hindi titigil si Satanas para hadlangan ako, para guluhin ang aking pag-iisip, para matakot ako nang husto na ipalaganap ang ebanghelyo. Iyon ang masamang intensyon ni Satanas. Kung titigil ako sa pagpapalaganap ng ebanghelyo dahil sa takot, kakapit sa aking buhay at laman, hindi ba’t mahuhulog ako sa mga panlilinlang ni Satanas? Maaresto man ako o mamatay, lahat ay nasa mga kamay ng Diyos. Maraming pinagdusahan si Job nang subukin siya ni Satanas. Nawala sa kanya ang lahat ng kanyang anak, lahat ng kanyang kayamanan, at nagkaroon siya ng mga pigsa sa buong katawan. Pero hindi pinahintulutan ng Diyos si Satanas na kitilin ang buhay ni Job. Hindi nangahas si Satanas na salungatin ang sinabi ng Diyos—hindi ito nangahas na ipahamak ang buhay ni Job. Ngayon, kung hindi pahihintulutan ng Diyos ang mga taong iyon na ipahamak ako, wala silang magagawa sa akin. Nasa mga kamay ng Diyos ang buhay ko—hindi sila ang magpapasya kung mabubuhay ako o mamamatay. Kung maaaresto ako, nasa likod nito ang mabuting kalooban ng Diyos, at dapat akong magpasakop. Naisip ko, dahil masama ang sitwasyon sa nayong ito, maaari akong mangaral sa ibang nayon. Hindi ako magkakaproblema kung gagamit ako ng karunungan at mag-iingat. Gaya ng sinabi ng Panginoong Jesus: “Kapag kayo’y pinag-usig nila sa isang bayang ito, ay magsitakas kayo tungo sa kasunod na bayan” (Mateo 10:23). Nabasa ko ang marami pang salita ng Makapangyarihang Diyos pagkatapos: “May plano ang Diyos para sa Kanyang bawat tagasunod. Ang bawat isa sa kanila ay may kapaligiran, na iniaayos ng Diyos para sa tao, para isagawa ang kanyang tungkulin, at mayroong biyaya at pabor ng Diyos na dapat tamasahin ng tao sa kanya. Mayroon din siyang mga espesyal na sitwasyon, na binalangkas ng Diyos para sa tao, at maraming pagdurusang kailangan nilang maranasan—hindi ito isang madaling paglalakbay na gaya ng iniisip ng tao. Bukod pa riyan, kung kinikilala mo na isa kang nilikha, dapat mong ihanda ang iyong sarili na magdusa at magbayad ng halaga alang-alang sa pagtupad ng iyong responsabilidad na ipalaganap ang ebanghelyo at alang-alang sa maayos na pagganap sa iyong tungkulin. Maaaring ang kabayaran ay ang pagdanas ng ilang pisikal na karamdaman o paghihirap, o pagdusahan ang mga pag-uusig ng malaking pulang dragon o ang mga maling pagkaunawa ng mga taong makamundo, gayundin ang mga paghihirap na pinagdaraanan ng isang tao kapag nagpapalaganap ng ebanghelyo: ang maipagkanulo, mabugbog at mapagalitan, makondena—ang dumugin pa nga at malagay sa panganib ang buhay. Posible, habang nagpapalaganap ng ebanghelyo, na mamamatay ka bago matapos ang gawain ng Diyos, at na hindi ka na mabubuhay upang masilayan ang araw ng kaluwalhatian ng Diyos. Dapat kang maging handa rito. Hindi ito para takutin kayo; ito ay katotohanan. … Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Naaayon ba sa batas ang pagpatay sa kanila dahil sa kanilang mga krimen? Hindi. Sila ay kinondena, binugbog, binulyawan, at pinatay dahil ipinalalaganap nila ang ebanghelyo ng Panginoon at tinanggihan ng mga tao ng mundo—ganyan kung paano sila minartir. … Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kahihinatnan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang katawang-tao ng Diyos, na ang gawain ng pagtubos na ginawa Niya para sa buong sangkatauhan ay nagpapahintulot sa sangkatauhan na patuloy na mabuhay—hindi nagbabago ang katotohanang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinaka-karapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad ng isang tao sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Tinulungan ako ng mga salita ng Diyos na mapagtanto na ang mga disipulo ng Panginoong Jesus ay kinondena, ikinulong, at dumanas ng lahat ng uri ng pang-uusig alang-alang sa pagpapalaganap ng ebanghelyo. Marami sa kanila ang naging martir. Pero anong uri man ng katapusan ang kinahantungan nila, nagawa nilang isuko ang kanilang mahalagang buhay, hindi kailanman itinatwa ang Diyos kahit sa kamatayan. Nagpatotoo sila sa Diyos at niluwalhati Siya gamit ang sarili nilang buhay. Iyon ang pinakamatayog sa mga patotoo at ang pinakamainam na paraan sa paggawa ng isang tungkulin. Samantalang ako, nang habulin ng gobyerno at pagbantaan ng masasamang tao, sakim akong kumapit sa buhay, at ginusto kong tumakas mula sa nayon, tumigil na sa pangangaral at pagdidilig ng mga baguhan. Nasaan ang aking patotoo? Nagnilay ako: Bakit ako natatakot sa tuwing nahaharap ako sa isang kritikal na sitwasyon? Iyon ay dahil masyado kong pinahahalagahan ang buhay, hindi nauunawaan ang buhay at kamatayan. Ang totoo, itinakda na ng Diyos ang ating buhay at kamatayan. Sa pagiging martir para sa Diyos, bagamat namamatay ang ating katawan, hindi talaga ito kamatayan. Hindi iyon nangangahulugan na hindi ka magkakaroon ng magandang kalalabasan at hantungan. Sinabi ng Panginoong Jesus: “Ang sinumang mag-ibig iligtas ang kanyang buhay ay mawawalan nito: at ang sinumang mawalan ng kanyang buhay dahil sa Akin ay makakasumpong niyaon” (Mateo 16:25). Kung hindi ko gagawin ang tungkulin ko at ipagkakanulo ko ang Diyos dahil kumakapit ako sa buhay, maaaring hindi magdurusa ang aking laman, pero palalayasin ako ng Diyos dahil sa Kanyang pagkasuklam sa akin at maparurusahan ang aking kaluluwa. Kung kaya kong ialay ang aking buhay para magpatotoo sa Diyos, at mas gugustuhin kong mamatay kaysa ipagkanulo Siya, ipapahiya niyon si Satanas, at magiging makabuluhan ito. Matapos kong mapagtanto ito, hindi na ako nangamba para sa buhay ko, at nagpasya ako: Hangga’t wala ako sa bilangguan, hangga’t humihinga pa ako, patuloy kong ipapalaganap ang ebanghelyo at magpapatotoo sa Diyos para ipahiya si Satanas. Patuloy kong ipinangaral ang ebanghelyo pagkatapos niyon. Hindi nagtagal, tinanggap ng karamihan sa mga tao sa nayon ang gawain ng Makapangyarihang Diyos.

Pumunta ako sa iba pang nayon pagkatapos niyon para ipalaganap ang ebanghelyo. Mahigit isang dosenang tao ang sumali noong una, pero nahuli kami ng pamahalaang bayan habang nangangaral kami sa isang mag-asawa. Ang pinuno ng bayan, deputy chief, treasurer, at ilang miyembro ng milisya—mahigit isang dosenang tao sa kabuuan—ang sumugod sa silid at sinabing kailangan naming sumama sa kanila. Talagang kinakabahan ako noong oras na iyon. Aarestuhin ba nila ako at ipapakulong? Ilang panahon na akong pinaghahahanap ng gobyerno. Ipinaalam nila sa bawat kabahayan ang pangalan ko, sinasabing iulat ako kapag natagpuan nila akong nangangaral ng ebanghelyo. Hindi nila ako basta-bastang pakakawalan kapag nakilala nila ako. At maaapektuhan ang mga bagong mananampalataya—paano na iyon? Walang tigil akong nagdarasal, humihingi sa Diyos ng pananalig para maging matatag ako sa aking patotoo. Hindi nagtagal, naaresto rin ang isang brother at isang sister na pumunta sa nayong iyon para ipangaral ang ebanghelyo kasama namin. Dinala kaming lahat sa pamahalaang bayan at kinumpiska ang aming mga mobile phone. Pagkatapos, pinagtatanong kami ng pinuno ng bayan: “Sino ba kayo? Pumunta ba kayo rito para mangaral ng ebanghelyo?” Hindi kami sumagot. Kaya ikinulong nila kami sa isang madilim na kuwarto at pinabantayan sa lima o anim na milisya. Nag-alala ako na baka makilala nila ako. Kung ibabalik nila ako sa aking bayan, siguradong masesentensiyahan ako ng pagkabilanggo para pahirapan at ipahiya nila. Sinabi ng pinuno ng pamahalaang pangrehiyon na kapag nahuli nila ako, gugupitin nila ang buhok ko, magsasabit ng karatula sa aking leeg, at ipaparada nila ako. Nang panahong iyon, nagdasal ako nang nagdasal sa Diyos, “O Diyos, handa po akong magpasakop sa pagkakaaresto, pero maliit ang tayog ko. Pakiusap, bigyan Mo po ako ng pananalig at bantayan Mo po ako para makapanindigan ako.” Pagkatapos magdasal, naalala ko ang isang video ng patotoo na nakita ko noon. Ang ilang kapatid na binugbog ng mga Chinese police hanggang sa mamatay sa bilangguan ay hindi itinatwa o ipinagkanulo ang Diyos, kahit na naharap na sila sa kamatayan. Marami pang iba ang brutal na pinahirapan, hinatulan at ikinulong, pero sa pamamagitan ng pagdarasal at pagtitiwala sa Diyos, nagkaroon sila ng tunay na pananalig sa pamamagitan ng mga salita ng Diyos. Taimtim silang nanumpa na hindi ipagkakanulo ang Diyos, kahit na makulong sila habang-buhay. Nagbigay sila ng matatag at matunog na mga patotoo. Talagang nabigyan ako nito ng inspirasyon. Naalala ko ang mga salita ng Diyos: “Sa yugtong ito ng gawain ay hinihingi sa atin ang lubusang pananampalataya at pag-ibig. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng sangkatauhan, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay masunurin hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Ipinakita sa akin ng mga salita ng Diyos na ang gawain Niya sa mga huling araw ay ang gumamit ng mga salita para gawing perpekto ang ating pananampalataya at pagmamahal, para maisagawa at maranasan natin ang Kanyang mga salita sa pamamagitan ng pang-aapi at paghihirap, para maging buhay natin ang Kanyang mga salita. Naalala ko noong inapi at tinugis ako ng gobyerno. Kapag natatakot ako at nangangamba, tanging mga salita ng Diyos ang gumabay sa akin, nagbibigay sa akin ng pananalig na magpatuloy sa pangangaral. Ngayong nahuli na ako, kailangan kong manalig para makapanindigan nang matatag. Kahit makulong ako at mapahiya, o mamatay pa nga, handa akong magpasakop. Pagkatapos, sumagi sa isip ko ang himnong tinatawag na “Patotoo ng Buhay”: “Balang araw maaari akong mahuli at mausig dahil sa pagpapatotoo sa Diyos, ang pagdurusang ito’y alang-alang sa katuwiran, na nalalaman ko sa puso ko. Kung mamatay ako sa isang kisapmata, ipagmamalaki ko pa rin na kaya kong sundan si Cristo at patotohanan Siya sa buhay na ito. Kung hindi ko makikita ang dakilang kaganapan ng paglawak ng ebanghelyo ng kaharian, mag-aalay pa rin ako ng pinakamagagandang hangarin. Kung hindi ko makikita ang araw na mabubuo ang kaharian, ngunit kaya kong pahiyain si Satanas ngayon, sa gayon puso ko’y mapupuspos ng galak at kapayapaan. … Lumalaganap ang mga salita ng Diyos sa buong mundo, nagpakita na ang liwanag sa mga tao. Nagbabangon at itinatatag sa kahirapan ang kaharian ni Cristo. Kadilima’y palipas na, narito na ang matuwid na bukang-liwayway. Ang panahon at realidad ay nagpatotoo na para sa Diyos” (Sundan ang Kordero at Kumanta ng mga Bagong Awitin). Talagang nagbibigay-inspirasyon sa akin ang himnong ito. Naunawaan ko na kung maaaresto ako dahil ipinalaganap ko ang ebanghelyo, ito ay pang-uusig para sa katuwiran. Ngayong nahuli na ako, malamang na makukulong na ako, hindi na ako makakapangaral. Pero bagamat inaresto ako at inusig, nagkaroon ako ng pagkakataong magbigay ng magandang patotoo para sa Diyos at ipahiya si Satanas. Talagang ipinagmamalaki ko iyon. Nagbigay sa akin ng pananalig ang kaisipang ito. Pagdating ng madaling araw, muli nila kaming pinagtatatanong. Nang makitang wala silang nakukuha sa amin, pinagmulta nila kami ng 3,000 kyat at pinakawalan kami pagkatapos. Binalaan din nila kami na huwag magpatuloy sa pangangaral, at nagsabi sila ng maraming bagay na lumalapastangan sa Diyos. Lalo kong kinasuklaman ang mga diyablong iyon.

Matapos akong mapalaya, patuloy ko pa ring ipinalaganap ang ebanghelyo. Isang araw, tumawag ang isang brother at sinabi sa akin, “Alam ng mga opisyal ng bayan na isa kang dayuhan na pumarito para ipangaral ang ebanghelyo. Inaresto nila ako at ang dalawang bagong mananampalataya para ipagkanulo ka namin. Pero wala sa amin ang nagsalita, kaya pinagmulta nila kami at pinakawalan. Sinabi rin nila na kapag nahuli ka nilang nangangaral muli, gagahasain ka nila oramismo. Hinahanap ka nila kung saan-saan, bilisan mo na at tumakas ka….” Halos hindi ako makapaniwala nang sabihin iyon ng brother. Nang marinig ko na sinabi nilang gagahasain nila ako kapag nahuli nila akong nangangaral, galit na galit ako. Talagang mga demonyo ang mga taong iyon, at walang pagkatao! Isa lang akong mananampalataya na nagbabahagi ng ebanghelyo, pero lubha silang namumuhi. Ayaw nila kaming hayaang manalig, gusto nila kaming arestuhin, usigin, at pagmultahin, pati gahasain at ipahiya pa nga ako. Talagang sila ay mga demonyong laban sa Diyos. Habang mas sinisiil nila ako, mas lalo kong gustong mangaral at magpatotoo.

Pagkatapos, noong Oktubre, pumunta kami sa ibang nayon para ipalaganap ang ebanghelyo. Nakapangaral na roon ang mga kapatid, pero nagpakalat ng mga tsismis ang kanilang pastor para pigilan ang mga mananampalataya sa pagsisiyasat sa tunay na daan at sinimulang arestuhin ng gobyerno ang mga mananampalataya. Dahil nalinlang sa mga tsismis at natakot na maaresto, hindi naglakas-loob ang mga taganayon na siyasatin ang tunay na daan. Magiging mahirap para sa amin na ipalaganap ang ebanghelyo. Nagdasal ako, humihingi ng patnubay sa Diyos. Pagkatapos, naghanap ako ng apat na tao na may sapat at mabuting pagkaunawa sa katotohanan at nagbahagi ako sa kanila kung ano ang tunay na daan, kung ano ang mga huwad na daan, at kung paano ginagamit ng Diyos ang paniniil at mga panggagambala ni Satanas sa mga huling araw para ilantad at gawing perpekto ang mga tao, para ibukod ang trigo mula sa mga mapanirang damo, ang matatalinong dalaga mula sa mga hangal. Ang mga hangal ay nakikinig lamang sa mga tao, kay Satanas. Hindi sila naghahanap at nagsisiyasat kapag naririnig nila ang balita na pumarito na ang Panginoon at nagpapahayag ng mga salita, kaya hindi nila masasalubong ang kasintahang lalaki. Tanging ang mga nagsisikap na pakinggan ang tinig ng Diyos, na matatag sa kanilang pananalig na sundan ang Diyos ang matatalino. Sila lamang ang makakadalo sa piging ng kasal kasama ang Panginoon. Pagkatapos ng pagbabahaginang iyon, gusto nilang apat na patuloy na magsiyasat. Sa mga sumunod na araw, nagdaos ako ng mga pagtitipon para sa kanila, nagbabahagi sa mga salita ng Diyos. Sinabi ng isa sa kanila, “Nakinig ako sa pastor at sa pinuno ng nayon noon. Sinabi nila na huwag makinig sa mga salita ng Makapangyarihang Diyos, kaya hindi ako nakinig. Muntik ko nang mapalagpas ang pagkakataon na masalubong ang pagparito ng Panginoon. Hindi na ako makikinig sa mga tao. Makikinig ako sa Diyos.” Sinabi rin ng isa pa, “Sa pagbabasa ng mga salita ng Makapangyarihang Diyos, nakumbinsi ako na Siya ang nagbalik na Panginoong Jesus. Gaano man ako hadlangan ng iba, tatanggapin ko ang Makapangyarihang Diyos.” Masayang-masaya ako nang marinig ang mga sinabi nila. Pagkatapos niyon, dinala nila ang ilan nilang kamag-anak para makinig sa mga sermon, at hindi nagtagal, mahigit 20 tao ang tumanggap sa gawain ng Makapangyarihang Diyos sa mga huling araw. Talagang nakakaantig para sa akin na kayang hanapin ng mga bagong mananampalatayang ito ang tunay na daan at manatiling matatag sa gitna ng mga paninira. Ang lahat ng iyon ay dahil sa patnubay ng mga salita ng Diyos. Sa wakas ay pinalaya na ang nanay ko noong Disyembre. Araw-araw siyang pinagtrabaho nang mabigat sa ilang buwan ng kanyang pagkakakulong. Sinabi ng mga tauhan ng gobyerno na tiyak na huhulihin nila ako at ikukulong. Naalala ko noong bago pa pinalaya ang nanay ko, madalas pumupunta sa bahay ko ang mga pulis na may dalang mga baril at batuta para arestuhin ako, sinasabing hindi nila pakakawalan ang nanay ko hanggang sa pag-uwi ko. Pero ngayon, pinalaya na nila ang nanay ko nang hindi ako hinuhuli. Talagang naranasan ko na ang Diyos ang naghahari sa lahat, at tanging nasa mga kamay Niya kung maaaresto ako o hindi. Hindi na ako napipigilan—patuloy akong nangangaral at nagpapatotoo sa Diyos.

Sa pangangaral ng ebanghelyo, naranasan ko ang maraming paghihirap, kabilang na ang makaramdam ng panlulumo at panghihina. Pero sa bawat pagkakataon, ginagabayan ako ng mga salita ng Diyos, nagbibigay-daan na manatili akong matatag sa gitna ng pagkalumbay at panghihina, nagbibigay sa akin ng pananalig na patuloy na mangaral at magpatotoo sa Diyos. Tunay kong naranasan na ginagamit ng Diyos ang mga paghihirap na ito para gawing perpekto ang aking pananampalataya. Nagpapasalamat ako sa Diyos. Tutuparin ko ang aking responsibilidad, ibabahagi ang ebanghelyo ng Diyos sa mga huling araw sa mas maraming tao, at susuklian ang pagmamahal ng Diyos.


54. Ang Pagkamakasarili ay Kasuklam-suklam

Ni Yang Shuo, Tsina

Sa simula ng 2021, magkasama kami ni Sister Zhang Yichen na sumusuporta sa isang bagong tatag na iglesia. Bago sa pananampalataya si Yichen at walang gaanong karanasan sa buhay, pero may mahusay siyang kakayahan at aktibong naghahanap sa katotohanan, kaya gusto kong linangin siya sa lalong madaling panahon, dahil gagawin nitong mas maayos ang takbo ng gawain ng iglesia. Sinadya kong isali si Yichen sa lahat ng iba’t ibang proyekto ng gawain ng iglesia at sinusuportahan ko siya sa tuwing may napapansin akong anumang mga kakulangan niya. Pagkatapos ng kaunting panahon ng pagsasanay, nagkaroon ng malaking pag-unlad si Yichen. Pero pagkaraan ng ilang buwan, itinaas siya ng ranggo at inilipat. Nag-atubili akong pakawalan siya at pakiramdam ko ay parang nawawalan ako ng isang napakahusay na alalay. Kung iisipin kung paanong kakailanganin kong pamahalaan ang lahat ng gawain sa iglesia nang mag-isa sa hinaharap, isang bagay na kailangan kong gawin ay magsikap, pero kung maaapektuhan ang pagganap ko sa tungkulin, ano ang iisipin ng mga tao sa akin? Pagkatapos ay sumagi sa isip ko na makikinabang ang gawain ng iglesia kung magdadala siya ng mas mabigat na pasanin. Hindi ako dapat maging makasarili—kapag umalis si Yichen, pwede naman akong maglinang ng iba.

Hindi nagtagal pagkatapos niyon, nag-organisa ang ilang kalapit na iglesia ng isang pagtitipon para sa mga tagapagdilig, upang ibuod at ibahagi ang kanilang mga karanasan. Hiniling sa akin ng lider na pumili ng isang tagapagdilig na dadalo. Noong panahong iyon, naisipan kong irekomenda si Sister Wang Mingxi. Siya ay epektibong tagadilig at napakametikuloso at responsable. Kung ipapadala ko siya sa pagtitipon, maaari niyang linangin ang mas marami pang kapatid pagbalik niya, at magiging mas epektibo ang gawain ng pagdidilig ng iglesia, na magpapaganda sa reputasyon ko. Kaya ipinadala ko si Mingxi sa pagtitipon. Gayunpaman, ilang araw pagkatapos bumalik ni Mingxi mula sa pagtitipon, palagi siyang hinahanap ng lider. Hindi ko maiwasang magtaka: “Itataas ba ng ranggo ng lider si Mingxi? Isa siyang bihasang tagadilig ng aming iglesia. Kung aalis siya, hindi ba’t maaapektuhan ang aming gawain ng pagdidilig? Tapos ano ang iisipin ng mga kapatid sa akin? Kung alam ko lang, hindi ko talaga sana siya pinayagang dumalo sa pagtitipong iyon.” Kalaunan, sinabi sa akin ni Mingxi na may isa pang iglesia na lubhang nangangailangan ng mga tagapagdilig, kaya balak ng lider na italaga siya roon. Nag-atubili akong pumayag dito, ngunit nag-alala ako na kung hindi ako pumayag, sasabihin ng lider na makasarili ako at hindi isinasaalang-alang ang kalooban ng Diyos. Wala akong pagpipilian kundi hayaang umalis si Mingxi. Pagkaalis niya, medyo nanlumo ako. Naisip ko sa sarili ko: “Kung umalis ng iglesia ang mga bagong mananampalataya dahil walang mga mahusay na manggagawang magdidilig sa kanila, iwawasto ba ako ng lider at sasabihing hindi ko tinutupad ang responsibilidad ko? Paano ko haharapin ang ganoong uri ng kahihiyan?” Habang mas iniisip ko ito, mas lalo akong tutol.

Isang araw, pag-uwi ko mula sa isang pagtitipon, dalawang sister na nagtatrabaho sa pagdidilig ng mga baguhan ang nagsabi sa akin: “Nakatanggap kami ng sulat mula sa lider na humihiling sa iyo na maghanap ng dalawa pang tagapagdilig at magsulat ng mga pagsusuri para sa aming dalawa.” Nang marinig ko ito, halatang hindi ako nasiyahan. Naisip ko sa sarili ko: “Pinaplano ba ng lider na ilipat din sila? Kasasanay ko lang sa dalawang sister na ito. Nakapagtalaga na ako ng maraming gawain sa kanila at wala na akong gaanong dapat alalahanin ngayon. Kung ililipat sila, hindi lang dadami ang gawain ko, siguradong maaapektuhan din ang pagganap ko sa trabaho. Kung mangyayari iyon, hindi ba sasabihin ng lider na hindi ako isang magaling na lider?” Matapos maisip ito, hindi ako natutuwang sumagot: “Hindi ko talaga alam kung ano ang iniisip ng lider.” Nakita ng dalawang sister na nanlulumo ako at naguguluhan nilang tinanong: “Anong problema? Hindi ba pinapahanap ka lang ng lider ng dalawa pang tagapagdilig?” Pagkatapos kong marinig ang sagot nila, medyo nahiya ako. Matapos makabawi, walang gana akong sumagot, “Sige, kung ganoon pumili tayo ng ilang kwalipikadong kandidato.” Iyon ang sinabi ko, pero sa isip ko ay tinututulan ko ang desisyon: “Tinatrato ba ng lider ang iglesia namin na parang isang sentro sa pagsasanay ng may talento? Una gusto niya ito, ngayon gusto niya iyon. Nagsimula nang umusad sa wakas ang gawain ng iglesia, pero paano kami makakapagpatuloy kung ililipat niya ang mga talentong ito?” Habang mas pinag-iisipan ko ito, mas lumalala ang pakiramdam ko at nagsimula akong makaramdam ng pagkapoot sa lider. Patuloy kong tinupad ang mga tungkulin ko, pero hindi na gaanong masigasig kaysa dati. Hindi nagtagal, sa isang pagtitipon, sinabi ng lider na gusto niyang malaman pa ang tungkol kay Brother Zhao Chengzhi, dahil gusto niyang itaas ito ng ranggo at linangin. Sa sandaling narinig ko ito, bumalik ang sama ng loob ko. Naisip ko sa sarili ko, “Mahusay na ginampanan ni Chengzhi ang kanyang mga tungkulin at gusto kong italaga siya na mamahala sa gawain ng pagdidilig. Kung ang lahat ng taong ito ay ililipat, paano ko gagawin ang lahat ng gawaing ito nang mag-isa? Makakakuha ba ako ng magagandang resulta kung gayon?” Habang mas iniisip ko ito, mas lalo akong nagagalit: “Sige, mag-lipat ka na! Ayaw kong mahadlangan ang gawain ng iglesia.” Pagkatapos niyon, hindi ko talaga mapakalma ang sarili ko at taranta ako sa pagtitipon. Pagkatapos ng pagtitipon, mabigat ang mga paang naglakad ako pauwi at nagpasyang sumulat ng liham sa lider, hinihiling sa kanya na huwag ilipat si Chengzhi. Sa oras na iyon, napagtanto ko na hindi ako naging makatwiran, at kaya muli kong pinag-isipan kung isusulat ko ang liham. Pero masama pa rin ang loob ko at nalulungkot.

Kalaunan, nakipagtipon sa amin ang lider, at nagbahagi ako tungkol sa kalagayan at pag-uugali ko kamakailan. Ipinakita sa akin ng lider ang isang sipi ng salita ng Diyos: “Malinaw ang diwa ng kasakiman at kasamaan ng mga anticristo; kitang-kita ang ganitong klase ng mga pagpapamalas nila. Ipinagkakatiwala sa kanila ng iglesia ang isang parte ng gawain, at kung sumisikat at nakikinabang sila rito, at naipapakita nila ang kanilang mukha rito, interesadong-interesado sila, at handang tanggapin iyon. Kung ito ay gawaing walang pasasalamat o kinasasangkutan ng pagpapasama ng loob ng mga tao, o hindi sila nito tutulutang maipakita ang kanilang mukha o wala itong pakinabang sa kanilang katayuan o reputasyon, wala silang interes, at hindi nila iyon tatanggapin, na para bang walang kinalaman sa kanila ang gawaing ito, at hindi ito ang gawaing dapat nilang gawin. Kapag nakakaranas sila ng mga paghihirap, walang pag-asa na hahanapin nila ang katotohanan para lutasin ang mga iyon, lalo na ang magsikap na tingnan ang buong sitwasyon at hindi sila magbibigay ng anumang konsiderasyon sa gawain ng iglesia. Halimbawa, sa saklaw ng gawain ng sambahayan ng Diyos, batay sa kabuuang mga pangangailangan ng gawain, maaaring magkaroon ng ilang paglilipat ng mga tauhan. Kung malipat ang ilang tao mula sa isang iglesia, ano ang makatwirang paraan ng pagtrato ng mga lider ng iglesia sa isyu? Ano ang problema kung ang tanging inaalala nila ay ang mga interes ng sarili nilang iglesia, sa halip na ang mga pangkalahatang interes, at kung hinding-hindi silang handang ilipat ang mga tao? Bakit hindi nila magawa, bilang lider ng iglesia, na magpasakop sa mga pangkalahatang pagsasaayos ng sambahayan ng Diyos? May pagsasaalang-alang ba ang gayong tao sa kalooban ng Diyos? Alisto ba sila sa kabuuan ng gawain? Kung hindi nila iniisip ang buong gawain ng sambahayan ng Diyos, kundi ang mga interes lamang ng sarili nilang iglesia, hindi ba sila masyadong makasarili at kasuklam-suklam? Ang mga lider ng iglesia ay dapat magpasakop sa kataas-taasang kapangyarihan at mga pagsasaayos ng Diyos nang walang pasubali, at sa sentralisadong mga pagsasaayos at koordinasyon ng sambahayan ng Diyos. Ito ang naaayon sa mga katotohanang prinsipyo. Kapag kinakailangan ng gawain ng sambahayan ng Diyos, sinuman sila, lahat ay dapat magpasakop sa koordinasyon at mga pagsasaayos ng sambahayan ng Diyos, at hindi talaga dapat kontrolin ng sinumang indibiduwal na lider o manggagawa na para bang pag-aari niya sila o nasasailalim sa kanyang desisyon. Ang pagsunod ng mga taong hinirang ng Diyos sa sentralisadong mga pagsasaayos ng sambahayan ng Diyos ay ganap na natural at may katwiran, at hindi maaaring suwayin ng sinuman. Maliban kung gumagawa ang isang indibiduwal na lider o manggagawa ng isang hindi makatwirang paglilipat na hindi alinsunod sa prinsipyo—kung magkagayon ay maaari itong suwayin—dapat sumunod ang lahat ng taong hinirang ng Diyos, at walang lider o manggagawa ang may karapatan o anumang dahilan para subukang kontrolin ang sinuman. Masasabi ba ninyo na may anumang gawain na hindi gawain ng sambahayan ng Diyos? Mayroon bang anumang gawain na hindi kinasasangkutan ng pagpapalawig ng ebanghelyo ng kaharian ng Diyos? Lahat ng iyon ay gawain ng sambahayan ng Diyos, pantay-pantay ang bawat gawain, at walang ‘iyo’ at ‘akin.’ Kung ang paglilipat ay naaayon sa prinsipyo at batay sa mga pangangailangan ng gawain ng iglesia, dapat magpunta ang mga taong ito kung saan sila higit na kailangan. Magkagayunman, ano ang tugon ng mga anticristo kapag naharap sa ganitong uri ng sitwasyon? Humahanap sila ng iba’t ibang idadahilan at ikakatwiran para mapanatili ang mga naaangkop na taong ito sa kanilang tabi, at dalawang ordinaryong tao lang ang iniaalok nila, at pagkatapos ay nakakahanap sila ng dahilan para mapilitan ka, sa pagsasabing napakaabala ng gawain, o kaya naman ay kulang sila sa tauhan, mahirap makahanap ng mga tao, at kung malipat ang dalawang ito, maaapektuhan ang trabaho. At tatanungin ka nila kung ano ang dapat nilang gawin, at ipaparamdam nila sa iyo na may pagkakautang ka sa kanila kung maglilipat ka ng mga tao. Hindi ba sa ganitong paraan kumikilos ang diyablo? Ganito kung gumawa ng mga bagay-bagay ang mga hindi mananampalataya. Ang mga taong laging sinisikap na protektahan ang sarili nilang mga interes sa iglesia—mabubuting tao ba sila? Mga tao ba sila na kumikilos ayon sa prinsipyo? Hindi talaga. Sila ay mga hindi mananampalataya at walang pananampalataya. At hindi ba ito makasarili at masama? Kung nalipat ang isang taong may mahusay na kakayahan mula sa ilalim ng anticristo para gampanan ang isa pang tungkulin, masidhing nilalabanan at tinatanggihan ito ng anticristo sa puso niya—nais niyang tigilan na iyon, at wala siyang gana na maging isang lider o pinuno ng grupo. Anong problema ito? Bakit ayaw niyang sundin ang mga pagsasaayos ng iglesia? Iniisip niya na ang paglilipat sa kanyang ‘kanang-kamay’ ay makakaapekto sa pagiging produktibo at pagsulong ng kanyang gawain, at na maaapektuhan ang kanyang katayuan at reputasyon dahil dito, kaya mapipilitan siyang higit na magtrabaho at magdusa para magarantiyahan ang pagiging produktibo—na siyang huling bagay na nais niyang gawin. Nasanay na siya sa kaginhawahan, at ayaw niyang magtrabaho at magdusa pa nang husto, kaya nga ayaw niyang pakawalan ang taong iyon. Kung ipinagpipilitan ng sambahayan ng Diyos ang paglilipat, nanggugulo siya at tumatanggi pang gawin ang sarili niyang gawain. Hindi ba ito makasarili at masama? Ang mga hinirang ng Diyos ay dapat pangkalahatang itinatalaga ng sambahayan ng Diyos. Wala itong kinalaman sa sinumang lider, pinuno ng pangkat, o indibiduwal. Lahat ay kailangang kumilos ayon sa prinsipyo; ito ang panuntunan ng sambahayan ng Diyos. Kapag hindi kumikilos ang mga anticristo nang ayon sa mga prinsipyo ng sambahayan ng Diyos, kapag palagi silang nagpapakana alang-alang sa sarili nilang katayuan at mga interes, at pinagseserbisyo sa kanila ang mga kapatid na may mahuhusay na kakayahan para palakasin ang kanilang kapangyarihan at katayuan, hindi ba ito makasarili at ubod ng sama? Sa panlabas, ang pagpapanatili ng mga taong may mahuhusay na kakayahan sa tabi nila at ang hindi nila pagpayag na ilipat ang mga ito ng sambahayan ng Diyos ay lumilitaw na parang iniisip nila ang gawain ng iglesia, pero ang totoo, iniisip lang nila ang sarili nilang kapangyarihan at katayuan, at hindi talaga ang tungkol sa gawain ng iglesia. Natatakot sila na hindi nila magagawa nang maayos ang gawain, mapapalitan, at mawawala ang kanilang katayuan. Kapag hindi iniintindi ng mga anticristo ang mas malawak na gawain ng sambahayan ng Diyos, iniisip lang ang kanilang sariling katayuan, pinoprotektahan ang sarili nilang katayuan nang walang pag-aalala sa idudulot nito sa mga interes ng sambahayan ng Diyos, at dinedepensahan nila ang sarili nilang katayuan at mga interes kahit ikapinsala ng gawain ng iglesia, makasarili ito at ubod ng sama” (Ang Salita, Vol. IV. Paglalantad sa mga Anticristo. Ikaapat na Ekskorsus). Inilalantad ng mga salita ng Diyos kung paanong ang mga anticristo ay lubhang makasarili at kasuklam-suklam. Upang mapanatili ang kanilang katayuan at reputasyon, kinakamkam nila ang mga tao at ayaw ibahagi ang mga ito, hindi isinasaalang-alang ang gawain ng iglesia kahit kaunti. Nakita ko kung paanong ang sarili kong pag-uugali ay katulad ng sa isang anticristo. Lalo na nang binasa ko ang mga linyang ito, “Kapag hindi kumikilos ang mga anticristo nang ayon sa mga prinsipyo ng sambahayan ng Diyos, kapag palagi silang nagpapakana alang-alang sa sarili nilang katayuan at mga interes, at pinagseserbisyo sa kanila ang mga kapatid na may mahuhusay na kakayahan para palakasin ang kanilang kapangyarihan at katayuan, hindi ba ito makasarili at ubod ng sama?” Nasaktan ako nang husto ng mga salita ng Diyos. Pinagnilayan ko ang pag-uugali ko kamakailan: Nang malaman ko na maaaring itaas ng ranggo si Mingxi, nag-alala ako na ang gawain ng pagdidilig ay maaapektuhan at masisira ang aking reputasyon, kaya ayaw kong umalis siya, at pinagsisihan ko pa na pinadala ko siya para dumalo sa pagtitipon. Nang hilingin sa akin ng lider na maghanap ng dalawa pang tagadilig at magsulat ng mga pagsusuri sa aking mga sister, inakala ko na pinaplano ng lider na ilipat sila at nakaramdam ako ng pagtutol at gustong makipagtalo. Nagkaroon pa ako ng poot sa lider. Nang gusto ng lider na itaas ng ranggo si Chengzhi, alam ko na natutugunan niya ang mga prinsipyo sa pagtataas ng ranggo at pagsasanay, pero nang naisip ko kung paanong maaapektuhan ang gawain ng ebanghelyo at pagdidilig ng iglesia kapag umalis siya, ayaw ko siyang paalisin. Itinuring ko ang mga kapatid bilang mga mahuhusay na kanang-kamay ko, at nais kong sarilinin silang lahat para tulungan akong patatagin ang aking katayuan at reputasyon at bigyang-kasiyahan ang aking mga makasariling hangarin. Hindi ko inisip ang mga interes ng iglesia, ni hindi ko isinaalang-alang kung paano kumilos para mapalugod ang Diyos. Masyado lang akong makasarili at mababa. Ginagawa ng mga hindi mananampalataya ng sekular na mundo ang lahat ng kanilang makakaya upang mapanatili ang kanilang nangungunang talento sa kanilang tabi para tulungan silang palawakin at paunlarin ang kanilang mga negosyo. Ginawa ko ang sarili kong tungkulin sa parehong paraan. Itinuring ko ang aking tungkulin bilang sarili kong negosyo, kumikilos ayon sa mga prinsipyo ng paglilingkod sa sarili at isinasaalang-alang lamang ang aking sariling reputasyon at katayuan. Kinamumuhian at kinasusuklaman ng Diyos ang gayong mga kilos—tinatahak ko ang landas ng anticristo ng paglaban sa Diyos.

Kalaunan, nakita ko ang isa pang sipi ng mga salita ng Diyos: “Kung sabihin ng isang tao na mahal niya ang katotohanan at hinahanap niya ang katotohanan, subalit sa diwa, ang mithiing hinahangad niya ay gawing tanyag ang sarili, magpakitang-gilas, gawing mataas ang tingin ng mga tao sa kanya, makamit ang kanyang sariling mga interes, at ang pagganap ng kanyang tungkulin ay hindi upang sundin o bigyang-kaluguran ang Diyos, at sa halip ay upang magtamo ng katanyagan at katayuan, kung gayon ay hindi lehitimo ang kanyang paghahangad. At kung ganoon ang kaso, pagdating sa gawain ng iglesia, balakid ba ang kanilang mga kilos, o nakakatulong ba ang mga ito upang maisulong iyon? Malinaw na balakid ang mga ito; hindi napapasulong ng mga ito ang gawain ng iglesia. Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang katanyagan at katayuan, nagpapatakbo ng sarili nilang operasyon, bumubuo ng sarili nilang maliit na grupo, ng sarili nilang munting kaharian—ginagampanan ba ng ganitong uri ng tao ang kanyang tungkulin? Lahat ng gawaing ginagawa nila, sa esensya, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng katayuan at katanyagan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos at paano nila nauunawaan ang katotohanan, hinahadlangan nito ang pagpasok nila sa buhay, pinipigilan silang pumasok sa tamang landas ng pananampalataya sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao sa katanyagan at katayuan. Kapag ginagampanan nila ang kanilang tungkulin sa ganitong paraan, hindi ba ito masasabing pagtahak sa landas ng isang anticristo? Kapag hinihingi ng Diyos na isantabi ng mga tao ang katayuan at katanyagan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang hinahangad ang katanyagan at katayuan, nagagambala at nagugulo ng mga tao ang gawain ng iglesia at ang pagpasok sa buhay ng mga taong hinirang ng Diyos, at maaari pa ngang makaimpluwensiya sa pagkain at pag-inom ng iba ng mga salita ng Diyos, sa pag-unawa nila sa katotohanan, at sa pagkamit nila ng kaligtasan ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang katanyagan at katayuan, siguradong hindi nila hahangarin ang katotohanan at hindi nila matapat na gagampanan ang kanilang tungkulin. Magsasalita at kikilos lamang sila alang-alang sa katanyagan at katayuan, at lahat ng gawaing ginagawa nila, nang wala ni katiting na eksepsyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa malayang pagdaloy ng kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng katanyagan at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang likas na katangian ng paghahangad ng mga tao sa katayuan at katanyagan. Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng katanyagan at katayuan, hindi nila namamalayang nagiging kasangkapan na pala sila ni Satanas, nagiging daluyan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Sa pamamagitan ng mga salita ng Diyos, napagtanto ko na ang kalikasan at mga kahihinatnan ng pagkabigong isagawa ang katotohanan at ang laging pangangalaga sa sariling mga interes ay talagang malubha. Ginugulo at hinahadlangan nito ang gawain ng iglesia at ito ay isang pagseserbisyo kay Satanas. Ang iglesia ay nililinang at itinataas ng ranggo ang mga tao para pahintulutan silang makatanggap ng pagsasanay sa isang angkop na posisyon, at tulutan silang magamit nang husto ang kanilang mga kasanayan. Ito ay kapaki-pakinabang para sa pagpasok sa buhay ng mga kapatid at sa gawain ng iglesia at ito ay naaayon sa kalooban ng Diyos—isa itong positibong bagay na dapat kong ingatan at suportahan bilang isang lider. Sa halip, nang makita kong itinaas ng ranggo ang mga kapatid, hindi ako natuwa para sa kanila, kundi inisip lamang ang sarili kong reputasyon at katayuan. Pakiramdam ko ay epektibo ang mga kapatid na ito, sila ang aking mga kanang-kamay, mga mahusay na kinatawan. Magkakaroon ako ng mas kaunting alalahanin kung tumutupad sila ng mga tungkulin sa aking iglesia, mas epektibo kaming makakapagtrabaho, at magiging matatag ang aking katayuan. Kaya nang sunud-sunod silang itinaas ng ranggo at inilipat, tumutol ako, sumama ang loob at ayaw ko silang umalis. Hindi ko inisip kahit kaunti kung ano ang mas makakabuti para sa gawain ng iglesia, ni hindi ko isinaalang-alang kung anong uri ng kapaligiran ang magbibigay sa kanila ng pinakamainam na pagsasanay, na nagpapahintulot sa kanilang magamit ang kanilang mga kasanayan. Tinawag ko iyon na pagtupad sa aking tungkulin? Malinaw na kumikilos ako bilang sugo ni Satanas, na humahadlang sa gawain ng iglesia. Tinutupad ko lamang ang aking tungkulin para sa sarili kong reputasyon at katayuan, at gaano man karami ang gawin ko, hindi ito kikilalanin ng Diyos. Naisip ko ang mga pastor at elder ng mundo ng relihiyon na lubos na nababatid na ang Ang Iglesia ng Makapangyarihang Diyos ay nagpatotoo na nagbalik na ang Panginoon at gayon pa man, para sa katayuan at kita, nagsisikap pa rin silang pigilan ang mga mananampalataya sa pagsisiyasat sa tunay na daan at pagsalubong sa Panginoon. Tinatrato nila ang kanilang mga mananampalataya na parang kanilang pribadong pag-aari, at mahigpit na pinapanatili ang mga ito sa loob ng kanilang kapangyarihan. Nakikipaglaban sila sa Diyos para sa mga mananampalataya at naging mga anticristo at mga alagad ng kasamaan, kinondena at isinumpa ng Diyos. Mayroon bang ipinagkaiba ang paraan ng pagkilos ko sa mga pastor at elder na ito? Kung hindi ako magsisisi, magiging pareho ang kapalaran ko sa mga Pariseo sa mundo ng relihiyon, nilalabag ang disposisyon ng Diyos at tinitiis ang Kanyang kaparusahan at mga pagsumpa.

Noong panahong iyon, nakita ko ang isa pang sipi ng mga salita ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang kalooban ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat mong isaalang-alang ang kalooban ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Itinuro ng mga salita ng Diyos ang isang landas ng pagsasagawa. Ang susi sa paggawa ng ating mga tungkulin ay ang unahin ang mga interes ng iglesia at isantabi ang ating mga pansariling interes upang protektahan ang gawain ng iglesia. Ang totoo, ang mga taong may konsensya, katwiran at pagkatao, ay isasaalang-alang kung ano ang hinihingi ng gawain, at magpapasakop sa mga pagsasaayos ng iglesia kung ang mga tao ay ililipat. Hindi nila isasaalang-alang ang kanilang sariling mga interes. Ang pangunahing aspeto ng gawain ng isang lider ay ang magdilig sa mga kapatid at maglinang ng talento, na pinapahintulutan ang bawat kapatid na gamitin ang kanilang mga talento at tuparin ang mga tungkuling pinakaangkop sa kanila. Ang mga hinirang ng Diyos ay sa Diyos, hindi sa isang tao. Pwedeng magpasya ang iglesia na maglipat ng mga tao batay sa kung ano ang kailangan sa gawain at kung sino ang pinakaangkop sa partikular na tungkulin. Wala akong karapatang magkamkam ng mga tao para sa sarili ko. Nang maunawaan ko ito, handa akong talikdan ang aking laman at hindi na makasarili at kasuklam-suklam na unahin ang sarili kong mga interes.

Isang araw, nakatanggap ako ng liham mula sa lider, hinihiling sa akin na sumulat ng pagsusuri kay Chengzhi. Nais niyang kilatisin kung pwede itong itaas ng ranggo upang mamuno sa gawain ng pagdidilig. Naisip ko sa sarili ko: “Kasalukuyang namumuno si Chengzhi sa gawain ng ebanghelyo at pagdidilig ng iglesia namin. Kung aalis siya at maaapektuhan ang aming pagganap sa gawain, hindi ba sasabihin ng lider na wala akong kakayahan?” Tapos, bigla kong napagtanto, nagiging makasarili na naman ako at iniisip lang ang sarili. Mahusay na tagadilig si Chengzhi, at magiging mas kapaki-pakinabang sa gawain ng iglesia kung siya ang pamamahalain sa mas malaking bahagi ng gawain. Bilang resulta, makakakuha siya ng mas maraming pagsasanay, kaya dapat akong sumuporta. Noong oras na iyon, naalala ko ang mga salita ng Diyos, na nagsasabing: “Ang Diyos ay walang hanggang kataas-taasan at marangal kailanman, samantalang ang tao ay hamak magpakailanman at walang halaga hanggang sa walang katapusan. Ito ay sapagkat ang Diyos ay walang hanggang gumagawa ng mga sakripisyo at nag-uukol ng sarili Niya para sa sangkatauhan; ang tao, gayunman, ay walang hanggang nangunguha at nagsisikap para lamang sa sarili niya. Ang Diyos ay walang katapusan ang pagpapakahirap para makaligtas ang sangkatauhan, gayon pa man, ang tao ay hindi kailanman nag-aambag ng anumang bagay para sa kapakanan ng liwanag o para sa katuwiran. Kahit na magsikap ang tao sa maikling panahon, hindi nito makakayanan ang isang dagok, dahil ang pagsisikap ng tao ay palaging para sa sarili niyang kapakanan at hindi para sa iba. Palaging makasarili ang tao, samantalang ang Diyos ay hindi makasarili magpakailanman. Ang Diyos ang pinagmumulan ng lahat ng makatarungan, mabuti, at maganda, habang ang tao ay ang siyang nagtatagumpay at nagpapamalas ng lahat ng kapangitan at kasamaan. Hindi kailanman babaguhin ng Diyos ang diwa ng pagkamakatuwiran at kagandahan Niya, gayon pa man, ang tao ay ganap na may kakayahan, sa anumang oras at sa anumang kalagayan, na ipagkanulo ang pagkamakatuwiran at lumayo mula sa Diyos” (Ang Salita, Vol. I. Ang Pagpapakita at Gawain ng Diyos. Napakahalagang Maintindihan ang Disposisyon ng Diyos). Napakabanal ng Diyos! Ang Diyos ay magpakailanmang hindi makasarili, at anumang gawain ang Kanyang ginagawa o sitwasyon na Kanyang pinaplano para sa mga tao, palagi Niya itong ginagawa nang may pagsasaalang-alang sa buhay ng mga tao, at upang linisin at baguhin ang ating mga tiwaling disposisyon, na nagpapahintulot sa atin na mailigtas at maisabuhay ang normal na pagkatao. Sa pagninilay sa sarili ko, nakita ko na sa sandaling ang sitwasyong ginawa ng Diyos ay naging banta sa mga interes ko, nagreklamo ako at lumaban at naging napakamakasarili at kasuklam-suklam. Habang iniisip ang kabanalan at pagiging hindi makasarili ng Diyos, nakaramdam ako ng hiya, panghihinayang at pagsisisi. Napagtanto ko na ang pamumuhay sa ganitong paraan ay kahabag-habag, mababa at walang halaga. Kailangan kong ihinto ang pagiging makasarili at kasuklam-suklam, ang pagsasaalang-alang lamang ng aking sariling reputasyon at katayuan. Kailangan kong unahin ang mga interes ng iglesia. Kaya tinipon ko ang lahat ng pagsusuri kay Chengzhi at isinumite ang mga ito sa lider at pagkatapos niyon, itinaas siya ng ranggo bilang isang superbisor. Pagkatapos magsagawa sa ganoong paraan, nakaramdam ako ng kapanatagan at kapayapaan.

Makalipas ang maikling panahon, napansin ko na may mahusay na kakayahan si Sister Li Hui, ipinagbahaginan niya ang katotohanan sa detalyado at hakbang-hakbang na paraan, mapagmahal at matiyaga siya sa mga kapatid, may mga talentong kinakailangan sa pagpapalaganap ng ebanghelyo at pagdidilig ng mga bagong mananampalataya at angkop para sa pagsasanay. Pagkatapos umalis ni Chengzhi, hindi lamang hindi naapektuhan ang aming gawain ng ebanghelyo, medyo bumuti pa nga ito. Dati, lagi kong iniisip na kapag umalis ang mga taong ito, maaapektuhan ang gawain namin. Ngayon napagtanto ko nang maling-mali ako. Katwiran ko lang ito para panghawakan ang mga dati nang talento at hindi paggawa ng praktikal na gawain. Ang totoo, mahalagang nasa tamang lugar ang puso ng isang tao. Kung kaya mong isaalang-alang ang kalooban ng Diyos, iwasang kumilos nang sarili lang ang iniisip, sanayin ang mga bagong talento sa sandaling mailipat ang iba, at lutasin ang mga problema sa iyong gawain sa tamang oras, matatanggap mo ang patnubay ng Diyos. At ang gawain mo ay patuloy na mapapabuti. Salamat sa Diyos!


55. Nahanap ko ang Lugar Ko

Ni Rosalie, Timog Korea

Matapos kong maniwala sa Diyos, sobrang masigasig akong naghanap. Anuman ang tungkulin na isaayos ng iglesia para sa akin ay sinusunod ko. Kapag may mga paghihirap o problema ako sa tungkulin ko, kaya ko ring magdusa at magbayad ng halaga upang maghanap ng solusyon nang walang reklamo. Hindi nagtagal, sinimulan kong isagawa ang pagdidilig sa mga baguhan, kung saan tuloy-tuloy akong tinaasan ng ranggo. Pakiramdam ko magaling ako, isang taong nililinang ng iglesia, na mas naghahanap ako kaysa sa iba, at basta’t nagsusumikap ako sa tungkulin ko, itataas ako ng ranggo at mabibigyan ng mahahalagang tungkulin. Nang maisip ko ito, sobrang bilib na bilib ako sa sarili ko.

Hindi nagtagal, marami akong nakitang mga kapatid na kaedad ko na nagsilbi nang mga lider ng grupo o tagapangasiwa, at nainggit ako. Naisip ko, “Kung kaya nilang gampanan ang mga ganoon kahalagang tungkulin sa murang edad, mapahalagahan ng mga lider, at hangaan ng mga kapatid, hindi ako pwedeng makuntento sa kasalukuyang sitwasyon. Kailangan kong maghanap nang maigi at magsumikap na makagawa ng malaking pagsulong sa tungkulin ko para magkaroon din ako ng mahalagang tungkulin.” Kaya mas nagsumikap ako sa tungkulin ko. Hindi ako takot na magpuyat at magdusa. Kapag may problema ako sa tungkulin ko, naghahanap ako ng mga salita ng Diyos upang lutasin ito. Pero ang pagsusumikap ko ay hindi nagdulot ng anumang pagbabago. Dahil sa mahina kong kakayahan sa trabaho, naatasan akong gumawa ng ilang karaniwang gawain. Pagkatapos no’n, kapag nakikita ko na naitataas ang ranggo ng ibang nasa paligid ko, mas lalo akong naiinggit. Alam kong mas mababa pa rin ako nang husto sa kanila, kaya palagi kong hinihikayat ang sarili ko na huwag panghinaan ng loob o makuntento sa kasalukuyang sitwasyon, na kailangan kong maghangad at maging magaling, na kailangan ko pa ring kumain at uminom ng mas maraming salita ng Diyos, at mas magsumikap sa pagpasok ko sa buhay. Naisip ko na oras na mapagbuti ko ang aking mga propesyunal na kasanayan at mas magsumikap sa pagpasok sa buhay, tiyak na itataas ako ng ranggo. Kaya, habang nagsusumikap ako para humusay, inaasam ko rin ang araw na itataas ang ranggo ko.

Hindi ko namalayang dalawang taon na ang lumipas, at ang mga bagong kapareha ko ay patuloy na dumarating at umaalis. Ang ilan ay tumaas ang ranggo, at ang ilan ay naging mga lider at manggagawa. Nagsimula akong maghinala, “Medyo matagal ko nang ginagawa ang tungkuling ito, at iyong mga nakagawa nito sa mas maiksing panahon ay sunud-sunod na tumaas ang ranggo, kaya bakit hindi pa rin nagbabago man lang ang tungkulin ko? Iniisip ba ng mga lider na hindi ako karapat-dapat na linangin, at na bagay lang ako sa pangkaraniwang gawain? Maaari kayang wala talaga akong pagkakataong tumaas ang ranggo? Habambuhay ba akong hindi makakaalis sa malabong tungkulin na ito?” Nang maisip ko ito, bigla kong naramdaman na para akong bolang nawalan ng hangin. Bigla akong nawalan ng gana, hindi ako naging kasingsipag sa tungkulin ko tulad ng dati, at wala akong nadamang pagmamadali na pamahalaan ang mga trabahong kailangang gawin. Basta ko lang iniraraos ang gawain araw-araw o basta mailusot lang ang mga gampanin. Bilang resulta, ilang paglihis at pagkakamali ang madalas na lumilitaw sa gawain ko, pero binalewala ko ito, at hindi ko pinagnilayan nang tama ang sarili ko. Kalaunan, narinig kong dumarami ang mga kakilala kong kapatid na napo-promote, at mas lalo akong nabalisa. Naisip ko, “Ang ilan sa kanila ay dating gumagawa ng parehong tungkulin tulad ng sa akin, pero isa-isa, tumaas na ang ranggo nilang lahat ngayon, habang ako ay narito pa rin kung saan ako nagsimula. Siguro hindi ako isang taong naghahangad ng katotohanan, o karapat-dapat na linangin.” Parang pasan ko ang daigdig sa isiping ito. Naging miserable ako. Sa mga araw na iyon, sobra akong nanlulumo at walang gana sa tungkulin ko. Palagi kong iniisip na wala akong kinabukasan sa paniniwala ko sa Diyos. Pakiramdam ko ay sobra akong agrabyado, at hindi ko matanggap ang nangyayari. Sa isip-isip ko, “Maaari kayang hindi talaga ako ganoon kagaling? Maaari kayang bagay lang talaga ako sa pangkaraniwang gawain? Wala ba talagang saysay na linangin ako? Ang gusto ko lang ay isang pagkakataon. Bakit kailangan kong manatili sa isang sulok palagi, kung saan walang nakakapansin sa akin?” Kapag lalo ko itong iniisip, mas lalo kong nararamdamang agrabyado ako at mas nanlulumo ako. Buong araw akong bumuntong-hininga, at parang sobrang bigat ng mga binti ko para igalaw. Kung minsan, tahimik akong umiiyak sa higaan sa gabi, iniisip na, “Kung ang mga propesyunal kong kasanayan ay mas mababa kaysa sa iba, magsusumikap akong hanapin ang katotohanan. Magbabasa ako ng mas maraming salita ng Diyos at mas pagtutuunan ang pagpasok sa buhay. Kapag kaya ko nang magbahagi nang may ilang praktikal na kaalaman, at nakita ng mga lider na pinagtutuunan ko ang paghahanap sa katotohanan, hindi ba’t itataas din nila ang ranggo ko?” Pero nang mag-isip ako nang ganito, medyo nakonsensya rin ako. Naisip ko, “Ang paghahanap sa katotohanan ay isang positibong bagay, at ito dapat ang hinahangad ng isang mananampalataya. Pero ginagamit ko ito para sa layon na mamukod-tangi sa iba. Kung maghahangad ako nang ganito, may ambisyon at pagnanasa, kasusuklaman at kamumuhian ito ng Diyos, hindi ba? Bakit hindi ako handang gawin ang tungkulin ko nang nakakubli?” Pakiramdam ko inaakusahan ako, kaya nagdasal ako sa Diyos habang umiiyak, “Diyos ko, alam kong ang paghahangad sa katayuan ay mali, pero napakatindi ng mga ambisyon at pagnanasa ko. Pakiramdam ko palagi, walang silbi na gawin ko ang tungkulin ko nang nakakubli nang ganito. Diyos ko, hindi ako makaalis sa kalagayang ito. Pakiusap, akayin at gabayan Mo ako sa pag-unawa ng Iyong kalooban at pagkilala sa aking sarili.”

Isang araw, nabasa ko ang mga salita ng Diyos: “Para sa mga anticristo, ang katayuan at reputasyon ay ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang pinagsisikapan, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa katayuan at reputasyon. Maaari mo silang ilagay sa gitna ng anumang grupo ng mga tao, at ang pawang maiisip nila ay katayuan at reputasyon pa rin. Kahit na naniniwala rin sa Diyos ang mga anticristo, nakikita nila ang paghahangad ng katayuan at reputasyon na katumbas ng pananampalataya sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananampalataya sa Diyos, hinahangad din nila ang kanilang sariling katayuan at reputasyon. Masasabi na sa mga puso ng mga anticristo, naniniwala sila na ang pananalig sa Diyos at ang paghahangad ng katotohanan ay ang pagsisikap para sa katayuan at reputasyon; ang paghahangad ng katayuan at reputasyon ay ang paghahangad din ng katotohanan, at ang pagkakamit ng katayuan at reputasyon ay ang pagkakamit ng katotohanan at buhay. Kung nararamdaman nila na wala silang karangalan o katayuan, na walang humahanga sa kanila, o gumagalang sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananampalataya sa Diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng mataas na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon magkaroon sila ng tinig sa iglesia, ng reputasyon, upang makinabang sila, at magkaroon ng katayuan—talagang pinagtutuunan nila ang gayong mga bagay. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). “Para sa isang anticristo, kung ang reputasyon o katayuan niya ay inaatake o inaalis, mas seryosong bagay pa ito kaysa sa pagtatangkang kitilin ang kanyang buhay. Kahit gaano pa karaming sermon ang pakinggan niya o kahit gaano pa karaming salita ng Diyos ang basahin niya, hindi siya makakaramdam ng kalungkutan o pagsisisi na hindi niya naisagawa kailanman ang katotohanan at kanyang tinahak ang landas ng isang anticristo, o dahil sa nagtataglay siya ng kalikasang diwa ng isang anticristo. Sa halip, lagi siyang nag-iisip ng paraan upang magtamo ng katayuan at pataasin ang kanyang reputasyon. … Sa kanilang patuloy na paghahangad sa reputasyon at katayuan, walang-pakundangan din nilang itinatanggi ang nagawa ng Diyos. Bakit Ko sinasabi iyon? Sa kaibuturan ng puso ng isang anticristo, naniniwala siya, ‘Lahat ng reputasyon at katayuan ay nakakamtan ng mga tao mismo. Sa pagtatamo lamang ng matibay na posisyon sa mga tao at pagtatamo ng reputasyon at katayuan niya matatamasa ang mga pagpapala ng Diyos. May halaga lamang ang buhay kapag ang mga tao ay nagtatamo ng ganap na kapangyarihan at katayuan. Ito lamang ang pamumuhay na parang isang tao. Sa kabaligtaran, walang silbi ang mamuhay sa paraang nagpapasakop sa kataas-taasang kapangyarihan at mga pagsasaayos ng Diyos sa lahat ng bagay, ang bukal sa loob na lumugar sa posisyon ng isang nilikha, at mamuhay gaya ng isang normal na tao na tulad sa sinabi sa salita ng Diyos—walang titingala sa gayong tao. Dapat pagsumikapan ng isang tao ang kanyang katayuan, reputasyon, at kaligayahan; dapat ipaglaban ang mga ito at sunggaban nang may positibo at maagap na saloobin. Walang ibang magbibigay ng mga ito sa iyo—ang pasibong paghihintay ay hahantong lang sa kabiguan.’ Ganito magkalkula ang isang anticristo. Ito ang disposisyon ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Ibinunyag ng Diyos na itinuturing ng mga anticristo na mas mahalaga kaysa sa buhay ang katayuan. Lahat ng sinasabi at ginagawa nila ay umiikot sa katayuan at reputasyon, at ang iniisip lang nila ay tungkol sa pagkamit at pagpapanatili nito. Oras na mawala ang kanilang katayuan, mawawalan sila ng motibasyon na mabuhay. Para sa katayuan, kaya pa nga nilang labanan ang Diyos, pagtaksilan ang Diyos, at magtayo ng mga sarili nilang kaharian. Napagtanto kong palagi kong itinuturing na napakahalaga ng katayuan. Noong bata pa ako, madalas akong turuan ng pamilya ko ng mga bagay na tulad ng “Kailangan mong pagtiisan ang matinding pagdurusa upang manguna” at “Nagsusumikap ang tao na umangat; dumadaloy ang tubig pababa.” Palagi kong itinuturing ang mga satanikong batas na ito ng pananatili ng buhay bilang mga salitang dapat sundin sa buhay. Inakala ko palagi na sa pagkamit lamang ng katayuan at pagkakaroon ng mataas na pagpapahalaga magagawa ng isang taong mamuhay ng isang marangal at kapaki-pakinabang na buhay, habang ang pagiging kontento sa kung anong mayroon ako at pagiging pangkaraniwan at mapagpakumbabang tao ay nagpapakita na kulang ako sa paghahangad o anumang tunay na mga mithiin. Akala ko ay isa itong walang silbing paraan ng pamumuhay para sa isang tao. Matapos kong maniwala sa Diyos, hindi nagbago ang mga saloobin at pananaw ko. Sa panlabas, hindi ako nakikipagkumpitensya o nakikipagpaligsahan, pero hindi maliit ang mga ambisyon at pagnanasa ko. Ang tanging gusto ko ay gumanap ng isang mas mahalagang tungkulin, magkamit ng mataas na katayuan, at makamit ang paghanga ng iba. Nang makita kong tumataas ang ranggo ng mga tao sa paligid ko bilang mga lider ng grupo at tagapangasiwa, mas lalo lang nitong pinatindi ang pagnanasa ko, at ginawa akong mas lalong hindi kontento sa kasalukuyan kong sitwasyon. Para tumaas ang ranggo, maaga akong gumigising at nagpupuyat sa gabi, at handa akong magdusa at magbayad ng anumang halaga para sa tungkulin ko. Noong paulit-ulit na nawasak ang pag-asa ko, napuno ako ng mga reklamo at paglaban sa kapaligiran ko. Pakiramdam ko pa nga ay wala nang saysay ang paniniwala sa Diyos at nawalan ako ng motibasyon sa tungkulin ko. Wala akong sigla sa ginagawa ko at iniraraos lang ang kaya ko. Nakita kong mula nang maniwala ako sa Diyos, ang landas na tinahak ko ay hindi talaga ang landas ng paghahanap sa katotohanan. Ang lahat ng ginawa ko ay para sa reputasyon at katayuan. Sa ating tungkulin, umaasa ang Diyos na magagawa nating hangarin ang katotohanan, pumasok sa mga realidad nito, at takasan ang ating mga tiwaling disposisyon. Pero pinabayaan ko ang gawain ko. Wala sa paghahangad ng katotohanan ang isip ko, wala akong ibang gusto kundi ang magkamit ng mataas na katayuan, at noong nabigo ang pagnanasa ko, nagsimula akong magpakatamad, mas lalong inilulubog ang sarili ko. Wala talaga akong konsensya o katwiran! Naisip ko kung paanong, sa kabila ng maraming taon kong paniniwala sa Diyos, dahil hindi ko hinanap ang katotohanan, hanggang ngayon ay hindi ko masyadong alam ang tungkol sa sarili kong tiwaling disposisyon. Ni hindi ko nga magawa nang maayos ang kasalukuyang tungkulin ko. Iniraraos ko pa rin ang gawain, at madalas na may mga problema at paglihis sa gawain ko. Kahit na ganito, gusto ko pa ring tumaas ang ranggo at gumawa ng mas malaking gawain. Sobrang wala akong kahihiyan! Noon ko lang napagtanto na ang paniniwala sa Diyos nang hindi hinahanap ang katotohanan, at pikit-matang paghahangad sa katayuan, ay mas lalo lang akong gagawing ambisyosa at gagawing mas mapagmataas ang disposisyon ko, palaging gustong umangat kaysa sa iba, pero hindi kayang sundin ang kataas-taasang kapangyarihan at mga pagsasaayos ng Diyos. Ang ganoong paghahangad ay nakakasira sa sarili, at kinamumuhian at isinusumpa ng Diyos. Gaya na lamang ng mga anticristong iyon na pinatalsik sa iglesia, hindi nila hinanap ang katotohanan, at palagi nilang hinangad ang reputasyon, pakinabang, at katayuan. Hinangad nilang hangaan at sambahin, at sinubukang linlangin at kontrolin ang mga tao. Ang naging resulta nito ay gumawa sila ng napakaraming kasamaan at ibinunyag at itiniwalag ng Diyos. Hindi ba’t ang mga hinahangad ko ay katulad ng sa kanila? Hindi ba’t tinatahak ko ang landas ng paglaban sa Diyos? Ang disposisyon ng Diyos ay matuwid at hindi pwedeng labagin. Kung tatanggi akong itama ang sarili ko, tiyak na tatanggihan at ititiwalag ako ng Diyos! Habang nasa isip ito, nanumpa ako sa sarili ko: Mula ngayon, hindi ko na hahangarin ang katayuan, magpapasakop ako sa mga pangangasiwa at pagsasaayos ng Diyos. Hahangarin ko ang katotohanan, at gagawin nang maayos ang tungkulin ko sa isang mapagpakumbabang paraan.

Isang araw, sa aking mga debosyonal, nakabasa ako ng salita ng Diyos: “Dahil hindi nakikilala ng mga tao ang pagsasaayos ng Diyos at ang kataas-taasang kapangyarihan ng Diyos, palagi nilang hinaharap ang kapalaran nang may pagtanggi at mapanghimagsik na saloobin, at palaging nais isantabi ang awtoridad at kataas-taasang kapangyarihan ng Diyos at ang mga bagay na inilaan ng kapalaran, umaasa nang walang-saysay na mababago ang kanilang kasalukuyang mga kalagayan at mapapalitan ang kanilang kapalaran. Subalit hindi sila kailanman magtatagumpay at nahahadlangan sila sa bawat liko. Ang pakikibakang ito na nagaganap sa kaibuturan ng sariling kaluluwa ay nagdudulot ng matinding kirot na tila tagos hanggang buto habang unti-unti niyang inaaksaya ang kanyang buhay. Ano ang sanhi ng kirot na ito? Dahil ba sa kataas-taasang kapangyarihan ng Diyos, o dahil sa ang tao ay ipinanganak na hindi maswerte? Malinaw na alinman dito ay hindi totoo. Pangunahin na ito ay dahil sa mga landas na tinatahak ng mga tao, sa mga paraan na pinili ng mga tao na isabuhay ang kanilang mga buhay. May ilang tao na maaaring hindi nakatanto ng mga bagay na ito. Subalit kapag tunay mong nalalaman, kapag tunay mong nakikilala na ang Diyos ay may kataas-taasang kapangyarihan sa kapalaran ng tao, kapag tunay mong nauunawaan na ang lahat ng pinlano at pinagpasyahan ng Diyos para sa iyo ay isang malaking benepisyo at proteksyon, kung gayon unti-unting mapapawi ang iyong kirot, at ang buo mong pagkatao ay walang tensyon, malaya, may kasarinlan. Batay sa mga kalagayan ng karamihan sa mga tao, hindi nila kayang tanggapin sa katunayan ang praktikal na halaga at kahulugan ng kataas-taasang kapangyarihan ng Lumikha sa kapalaran ng tao, bagaman sa personal na lebel, ayaw na nilang patuloy na mamuhay gaya ng dati at nais nila ng ginhawa mula sa kanilang kirot; talagang hindi nila kayang tunay na makilala at magpasakop sa kataas-taasang kapangyarihan ng Lumikha, at lalong hindi alam kung paano hahanapin at tatanggapin ang mga pagsasaayos at paghahanda ng Lumikha. Kung kaya, kapag hindi talaga makilala ng mga tao ang katotohanan na ang Lumikha ay may kataas-taasang kapangyarihan sa kapalaran ng tao at sa lahat ng bagay na pantao, kung hindi sila tunay na makapagpapasakop sa kapamahalaan ng Lumikha, kung gayon ay magiging mahirap para sa kanila na hindi madala at hindi mapigilan ng ideya na ‘ang kapalaran ng isang tao ay nasa kanyang sariling mga kamay.’ Magiging mahirap para sa kanila na pagpagin ang kirot ng kanilang matinding pakikibaka laban sa kapalaran at sa awtoridad ng Lumikha, at hindi man kailangang sabihin, magiging mahirap din para sa kanila na maging tunay na may kasarinlan at kalayaan, na maging mga taong sumasamba sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Naantig ng mga salita ng Diyos ang puso ko. Dati, hindi ko kailanman ikinukumpara ang kalagayan ko sa kung ano ang ibinubunyag ng mga salitang ito ng Diyos. Akala ko, ang mga salitang ito ay para sa mga hindi mananampalataya, samantalang ako ay isa sa mga nananalig, at naniniwala at sinusunod ko ang kataas-taasang kapangyarihan ng Diyos. Pero nang huminahon ako at pinagnilayan ang siping ito ng salita ng Diyos, saka ko lang napagtanto na ang pagkilala sa kataas-taasang kapangyarihan ng Diyos ay hindi kumakatawan sa kaalaman sa makapangyarihang kataas-taasang kapangyarihan ng Diyos, mas lalong hindi sa pagsunod sa kataas-taasang kapangyarihan ng Diyos. Kahit na naniniwala ako sa Diyos, ang mga pananaw ko sa mga bagay-bagay ay katulad pa rin ng sa mga hindi mananampalataya. Palaging iniisip ng mga di-mananampalataya na ang kapalaran ng mga tao ay nasa sarili nilang mga kamay, at palaging nakikipagtunggali sa kapalaran. Gusto nilang baguhin ang kanilang tadhana sa pamamagitan ng mga sarili nilang pagsisikap at mamuhay ng isang buhay ng kahusayan. Bilang resulta, lubos silang nagdurusa, nagbabayad ng mataas na halaga, hanggang sa sila ay bugbog na bugbog na, at kahit kapag may mga pilat na sila, hindi pa rin sila nagigising sa katotohanan. Hindi ba’t ganoon din ako? Palagi kong gusto na baguhin ang kasalukuyang sitwasyon sa pamamagitan ng mga sarili kong pagsisikap at umasa sa sarili kong pagpupunyagi upang magsumikap para sa pagtataas ng ranggo at mahahalagang tungkulin. Para sa layon na ito, tahimik akong nagdusa, nagbayad ng halaga, at nagsumikap na matuto ng mga propesyunal na kasanayan. Nang mabigo ang pagnanasa ko, naging pasibo ako at lumaban, at mas lalo kong inilubog ang sarili ko. Noon ko lang nakita na labis akong nasasaktan at pagod na pagod ako dahil maling landas ang tinatahak ko at maling paraan ng pamumuhay ang napili ko. Itinuring ko ang mga satanikong maling paniniwala tulad ng, “Ang tadhana ng isang tao ay nasa kanyang sariling mga kamay,” at “Kayang lumikha ng kaaya-ayang bayan ang tao gamit ang kanyang sariling mga kamay” bilang mga kasabihang dapat sundin sa buhay. Pinaniwalaan ko na para makamit ang mithiin ko, kailangan kong umasa sa sarili kong pagsusumikap para maabot ito. Nang maharap sa paulit-ulit na pagkabigo ng aking mga pagnanasa, at hindi magawang magkaroon ng pagtataas ng ranggo o mahahalagang posisyon, hindi ko magawang magpasakop at palagi kong gustong labanan ang Diyos, makalaya sa Kanyang mga pagsasaayos, at magkamit ng katayuan at reputasyon sa pamamagitan ng mga sarili kong pagsusumikap. Noon ko lang nakita na isa akong nananalig sa pangalan lamang. Sa totoo lang, hindi ako naniniwala sa kataas-taasang kapangyarihan ng Diyos sa puso ko, at lalong hindi ako handang sumunod sa Kanyang mga pagsasaayos. Ano ang pagkakaiba ng isang mananampalatayang tulad ko at ng isang walang pananampalataya? Ang Diyos ang Panginoon ng Paglikha, at ang Diyos ang may kataas-taasang kapangyarihan at kontrol sa lahat ng bagay. Ang tadhana ng bawat tao, ang kanilang kakayahan at mga kalakasan, ang tungkuling kaya nilang gampanan sa iglesia, anong klaseng mga sitwasyon ang nararanasan nila sa anong oras, at iba pa, ay isinaayos at paunang itinalaga lahat ng Diyos, at walang sinuman ang makakatakas sa mga ito o makakapagpabago ng kahit ano. Tanging sa pamamagitan ng pagsunod sa kataas-taasang kapangyarihan at mga pagsasaayos ng Diyos mapapayapa ang ating mga puso. Nang malaman ito, bigla kong naramdaman na kaawa-awa ako at kalunos-lunos. Maraming taon na akong naniniwala sa Diyos, at kahit na kumain at uminom ako ng napakaraming salita ng Diyos, tulad pa rin lang ako ng isang di-mananampalataya. Hindi ko alam ang walang hanggan at kataas-taasang kapangyarihan ng Diyos, at palagi kong nilalabanan ang Diyos. Napakayabang ko at mangmang! Sinasabi ng salita ng Diyos: “Kapag tunay mong nauunawaan na ang lahat ng pinlano at pinagpasyahan ng Diyos para sa iyo ay isang malaking benepisyo at proteksyon, kung gayon unti-unting mapapawi ang iyong kirot, at ang buo mong pagkatao ay walang tensyon, malaya, may kasarinlan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Sa pagninilay sa salita ng Diyos, naisip ko, paano ko malalaman na kapaki-pakinabang para sa akin ang kapaligirang ito, at nagpoprotekta sa akin? Habang naghahanap ako, napagtanto kong mula noong nagsimula akong maniwala sa Diyos, hindi ako kailanman nakaranas ng anumang malaking pagkabigo o pagkaantala, at hindi pa ako natanggal o nailipat. Tuloy-tuloy akong naitaas ng ranggo at nalinang. Nang hindi namamalayan, sinimulan kong isipin na isa akong taong naghahangad ng katotohanan, at na isa akong pangunahing pakay para sa paglinang ng iglesia, kaya natural kong naituring ang “maitaas ng ranggo” bilang isang mithiin na kailangang hangarin. Sa tuwing naitataas ako ng ranggo, hindi ko ito tinatanggap bilang isang responsibilidad at tungkulin mula sa Diyos, at hindi ko hinahangad ang katotohanan sa isang praktikal na paraan o inisip kung paano gagamitin ang mga prinsipyo sa tungkulin ko. Sa halip, nakita ko ang tungkulin ko bilang kasangkapan para hangarin ang katayuan at tingalain ng iba. Akala ko kapag mas malaki ang tungkulin at mas mataas ang katayuan, mas maraming tao ang hahanga at magpapahalaga sa akin, kaya sobra kong inaalala ang maitaas ng ranggo, at ginugugol ko ang mga araw ko na nag-aalala tungkol sa mga pakinabang at kawalan na ito. Matagal ko nang nakalimutan kung ano ba talaga ang dapat kong hinahangad sa paniniwala ko sa Diyos. Sa pagbabalik-tanaw, masyadong malaki ang ambisyon at mga pagnanasa ko, at kung talagang naitaas ako ng ranggo at nabigyan ng isang mahalagang papel gaya ng hinihiling ko, hindi ko alam kung gaano ako magiging kayabang o anong kasamaan ang magagawa ko. Napakaraming halimbawa ng mga ganitong kabiguan. Maraming tao ang kayang taos-pusong gampanan ang kanilang mga tungkulin kapag wala silang katayuan, pero oras na magkaroon sila ng katayuan, lumalago ang kanilang mga ambisyon, nagsisimula silang gumawa ng masama, at nililinlang at binibitag nila ang mga tao. Para panatilihin ang kanilang reputasyon, mga pakinabang, at katayuan, ibinubukod at sinusupil nila ang iba, at winawasak ang kanilang mga sarili bilang resulta. Nakita kong ang katayuan, para sa mga naghahangad ng katotohanan at tumatahak sa tamang landas, ay isang pagsasanay at pagiging perpekto. Ngunit para sa mga hindi naghahangad ng katotohanan o tumatahak sa tamang landas, ito ay isang tukso at pagbubunyag. Sa ngayon, wala pa rin akong katayuan, at dahil lang hindi pa ako naitataas ng ranggo o itinuturing na mahalaga, nagagalit na ako nang husto na ni ayokong gawin ang tungkulin ko. Nakikita ko na ang mga ambisyon at pagnanasa ko ay napakalaki, at na kung talaga ngang naitaas ako ng ranggo sa isang mahalagang tungkulin, sigurado akong mabibigo ako nang matindi na katulad ng mga nabigo na. Sa puntong ito, talagang naramdaman ko na may pahintulot ng Diyos sa hindi pagkakataas sa akin ng ranggo bilang lider ng grupo o tagapangasiwa. Ginamit ng Diyos ang sitwasyong ito para pwersahin akong tumigil at pagnilayan ang sarili ko, upang magawa kong ayusin ang pag-uugali ko, at tahakin ang landas ng paghahangad ng katotohanan. Ang sitwasyong ito ang kinakailangan ng buhay ko, at ito ay malaking proteksyon sa akin! Habang iniisip ito, pakiramdam ko ay naging lubos akong mangmang at bulag, at hindi ko naunawaan ang kalooban ng Diyos. Hindi ko naintindihan at sinisi ko ang Diyos. Talagang nasaktan ko ang puso ng Diyos.

Pagkatapos niyon, nabasa ko ang salita ng Diyos: “Anong uri ng puso ang nais ng Diyos na taglayin ng mga tao? Una, dapat matapat ang pusong ito, at dapat nilang magawa nang may konsiyensiya ang kanilang tungkulin sa praktikal na paraan, magawang itaguyod ang gawain ng iglesia, na wala nang diumano’y ‘matataas na ambisyon’ o ‘matatayog na mithiin.’ Ang bawat hakbang ay nag-iiwan ng bakas habang sinusundan at sinasamba nila ang Diyos, umaasal sila bilang mga nilikha; hindi na nila hinahangad na maging isang pambihira o dakilang tao, lalo na ang maging isang partikular na kapaki-pakinabang na tao, at hindi nila sinasamba ang mga nilikha sa mga banyagang planeta. Bukod dito, dapat mahal ng pusong ito ang katotohanan. Ano ang pangunahing kahulugan ng pagmamahal sa katotohanan? Nangangahulugan ito ng pagmamahal sa mga positibong bagay, pagpapahalaga sa katarungan, at kakayahan na taos-pusong igugol ang iyong sarili para sa Diyos, tunay na mahalin Siya, magpasakop sa Kanya, at magpatotoo sa Kanya” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Matapos basahin ang salita ng Diyos, sobra akong naantig. Naramdaman ko ang mga inaasahan at hinihingi ng Diyos para sa mga tao. Ayaw ng Diyos na maging tanyag, dakila, o matayog ang mga tao. Hindi hinihingi sa atin ng Diyos na gumawa ng malalaking gawain o magkaroon ng anumang maluluwalhating tagumpay. Umaasa lamang ang Diyos na hahangarin ng mga tao ang katotohanan at magpapasakop sa Kanyang kataas-taasang kapangyarihan at mga pagsasaayos, at isasakatuparan ang kanilang mga tungkulin sa praktikal na paraan. Pero hindi ko naunawaan ang kalooban ng Diyos, at hindi ko kilala ang sarili ko. Gusto ko palagi ng katayuan, at maging isang matayog o makapangyarihang tao. Kung walang katayuan at atensyon, pakiramdam ko ay namumuhay ako sa isang nakapanlulumo at walang silbing buhay. Wala talaga akong pagkatao o katwiran. Malinaw na isa akong damo na gustong maging isang puno, isang maliit na ibon na gustong maging agila, at bilang resulta nagpumilit ako hanggang sa maging miserable ako at mapagod. Nang mapagtanto ito, nagdasal ako sa Diyos, “Diyos ko! Dati, palagi kong hinahangad ang katayuan, reputasyon, at pakinabang. Gusto ko palagi na hangaan at purihin. Hindi ako kontento na gawin ang tungkulin ko nang nakakubli, na Iyong kinamumuhian at kinasusuklaman. Ngayon, nauunawaan ko nang ito ang maling daan. Nais kong magpasakop sa Iyong kataas-taasang kapangyarihan at mga pagsasaayos. Maaari man akong maitaas ng ranggo sa hinaharap o hindi, hahanapin ko ang katotohanan sa praktikal na paraan at gagampanan nang maayos ang aking tungkulin.” Pagkatapos kong magdasal, sobrang gumaan ang pakiramdam ko, at nadama kong mas napalapit ako sa Diyos.

Kalaunan, sa pamamagitan ng pagbabasa ng salita ng Diyos, nagkamit ako ng ilang kaalaman tungkol sa mga mali kong pananaw sa paghahangad. Sabi ng mga salita ng Diyos: “Kapag itinataas ng ranggo ang isang tao para magsilbing lider o manggagawa, o nililinang siya para maging superbisor sa isang uri ng teknikal na gawain, ito ay walang anuman kundi pagkakatiwala sa kanya ng sambahayan ng Diyos ng isang pasanin. Ito ay isang atas, isang responsibilidad, at siyempre, isa rin itong espesyal na tungkulin, isang pambihirang oportunidad; ito ay isang natatanging pagtataas, at walang dapat ipagmayabang ang taong ito. Kapag ang isang tao ay itinataas ng ranggo at nililinang ng sambahayan ng Diyos, hindi ibig sabihin no’n ay mayroon siyang espesyal na posisyon o katayuan sa sambahayan ng Diyos, kaya maaari siyang magtamasa ng espesyal na pagtrato at pabor. Sa halip, pagkatapos niyang lubos na maitaas ng sambahayan ng Diyos, binibigyan siya ng mga napakagandang kondisyon para makapagsanay sa sambahayan ng Diyos, para makapagsagawa ng ilang makabuluhang gawain sa iglesia, at kasabay niyon, ang sambahayan ng Diyos ay magkakaroon ng mga mas mataas na hinihinging pamantayan para sa taong ito, na labis na kapaki-pakinabang sa kanyang buhay pagpasok. Kapag itinataas ng ranggo at nililinang ang isang tao sa sambahayan ng Diyos, ibig sabihin ay magiging mahigpit ang mga hinihingi sa kanya at maigting siyang pangangasiwaan. Mahigpit na sisiyasatin at pangangasiwaan ng sambahayan ng Diyos ang gawaing ginagawa niya, at mauunawaan at bibigyang-pansin ang kanyang pagpasok sa buhay. Mula sa mga pananaw na ito, nagtatamasa ba ang mga taong itinataas ng ranggo at nililinang ng sambahayan ng Diyos ng espesyal na pagtrato, espesyal na katayuan, at espesyal na posisyon? Hindi talaga, at lalo nang hindi sila nagtatamasa ng anumang espesyal na pagkakakilanlan. Para sa mga taong naitaas ng ranggo at nalinang, kung pakiramdam nila ay mayroon silang kapital na bunga ng medyo epektibong pagganap nila sa kanilang tungkulin, kung kaya’t hindi sila umuunlad at tumitigil sila sa paghahangad ng katotohanan, nanganganib sila kapag nahaharap sa mga pagsubok at pagdurusa. Kung masyadong maliit ang tayog ng mga tao, malamang na mawawalan sila ng kakayahang manindigan. Sinasabi ng ilan, ‘Kung ang isang tao ay itinataas ng ranggo at nililinang bilang isang lider, mayroon siyang pagkakakilanlan. Kahit hindi siya isa sa mga panganay na anak, kahit papaano ay may pag-asa siyang maging isa sa mga tao ng Diyos. Hindi pa ako naitaas ng ranggo o nalinang kahit kailan, kaya ano ang pag-asa kong mabilang na isa sa mga tao ng Diyos?’ Maling mag-isip sa ganitong paraan. Para maging isa sa mga tao ng Diyos, dapat magkaroon ka ng karanasan sa buhay, at dapat kang maging isang taong sumusunod sa Diyos. Lider ka man, manggagawa, o ordinaryong tagasunod, sinumang nagtataglay ng mga katotohanang realidad ay isa sa mga tao ng Diyos. Kahit isa kang lider o manggagawa, kung wala kang mga katotohanang realidad, isa ka pa ring tagapagsilbi” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Naunawaan ko mula sa salita ng Diyos na ang pagtataas ng ranggo at paglinang sa iglesia ay hindi nangangahulugang magkakaroon ng espesyal na katayuan ang mga tao, o makakatanggap sila ng espesyal na pagtrato gaya ng mga opisyales sa mundo. Isa lang talaga itong pagkakataon para magsagawa. Isa lamang itong mas malaking responsibilidad para sa mga tao. Ang maitaas ng ranggo at malinang ay nangangahulugan lamang na ang isang tao ay lumilipat mula sa isang tungkulin papunta sa isa pa. Hindi ito nangangahulugan na ang pagkakakilanlan at katayuan ng isang tao ay mas mataas kaysa sa iba, at bukod pa rito, hindi ito nangangahulugan na nauunawaan niya ang katotohanan o tinataglay ang mga realidad nito. Ang hindi pagkataas ng ranggo ay hindi nangangahulugan na ikaw ay mas mababa, at hindi ito nangangahulugan na wala kang kinabukasan at hindi maliligtas. Sa madaling salita, anumang tungkulin ang ginagampanan mo, maitaas ka man ng ranggo o hindi, patas na tinatrato ng Diyos ang lahat ng tao, at bawat tao ay binibigyan ng pagkakataong magsagawa sa kanyang tungkulin. Makatwirang isinasaayos ng iglesia ang mga tungkulin ayon sa kakayahan at mga kalakasan ng bawat tao, nang sa gayon ay magamit nang husto ang kakayahan at mga kalakasan ng bawat tao. Pinakikinabangan itong pareho ng gawain ng iglesia at ng ating personal na pagpasok sa buhay. Maitaas ka man ng ranggo sa isang mahalagang tungkulin o hindi, ang mga inaasahan ng Diyos sa mga tao at ang pagtustos para sa lahat ay pareho. Gusto ng Diyos na hangarin ng mga tao ang katotohanan at baguhin ang kanilang mga disposisyon habang ginagawa ang kanilang mga tungkulin. Samakatuwid, ang kaligtasan ng Diyos para sa mga tao ay hindi kailanman nakadepende sa kanilang katayuan o kuwalipikasyon. Sa halip, nakadepende ito sa pag-uugali ng mga tao sa katotohanan at sa kanilang tungkulin. Kapag tinahak mo ang landas ng paghahangad ng katotohanan, habang ginagawa mo ang iyong tungkulin, mas makakapagsanay ka, at patuloy kang makakagawa ng pag-usad sa buhay. Kung hindi mo hahangarin ang katotohanan, gaano man kataas ang iyong katayuan, hindi ka magtatagal. Sa malao’t madali, matatanggal ka at matitiwalag. Wala akong dalisay na pagkakaunawa sa pagtataas ng ranggo noon. Palagi kong inakala na ang maitaas ng ranggo ay nangangahulugang pagkamit ng katayuan, at kapag mas mataas ang katayuan ko, mas magiging maganda ang kinabukasan at kapalaran ko. Bilang resulta, hindi ko pinagtuunan ang paghahangad ng katotohanan sa aking tungkulin, at katayuan lamang ang hinangad ko. Ngayon ko lang napagtatanto na ang ganitong pananaw sa mga bagay-bagay ay hindi makatwiran! Sa totoo lang, binigyan ako ng pagkakataon ng iglesia na magsagawa, pero masyado lang mahina ang kakayahan ko para sa mga mas importanteng gawain. Pero wala akong kabatiran sa sarili, kaya pakiramdam ko palagi ay may kakayahan ako at pwedeng itaas ng ranggo para gumawa ng mas mahalagang gawain. Hindi ko talaga kilala ang sarili ko. Anumang gawain ang gawin natin sa sambahayan ng Diyos, kailangan nating lahat na maunawaan ang katotohanan at makapasok sa mga katotohanang prinsipyo para magkamit ng magagandang resulta ang ating gawain. Pero hindi ko naunawaan ang katotohanan, at hindi talaga ako makagawa ng anumang praktikal na gawain. Kahit na maitaas ako ng ranggo, anong pwede kong magawang mabuti? Hindi ba’t makakahadlang lang ako? Hindi na bale na sobra akong mapapagod, mahahadlangan ko rin ang gawain ng iglesia. Hindi magiging sulit iyon. Sa puntong ito, sa wakas ay napagtanto ko na ang kasalukuyan kong tungkulin ay angkop na angkop sa akin. May kakayahan akong gawin ito, at nagagamit nito ang mga kalakasan ko. Malaking tulong ito para sa sarili kong pagpasok sa buhay, at kapaki-pakinabang sa gawain ng iglesia. Sa pamamagitan ng kaliwanagan at patnubay ng mga salita ng Diyos, nabatid ko ang kalooban ng Diyos, nahanap ko ang sarili kong lugar, nalaman ko kung anong tungkulin ang dapat kong gawin, at ang negatibo kong kalagayan ay nabaligtad.

Pagkatapos niyon, hindi na ako gaanong kontrolado ng reputasyon, pakinabang, at katayuan, at nagdadala na ako ng pasanin sa tungkulin ko. Kapag hindi ako abala sa gawain, ginagamit ko ang mga libre kong oras para magsanay sa pangangaral ng ebanghelyo at pagpapatotoo tungkol sa Diyos. Kapag nakikita ko na ang mga taong tunay na naniniwala sa Diyos at nauuhaw sa katotohanan ay tinatanggap ang gawain ng Makapangyarihang Diyos sa mga huling araw, lubhang gumagaan at gumiginhawa ang pakiramdam ko. Sa wakas, naunawaan ko na hindi mahalaga kung gaano kaimportante ang isang posisyong ibinigay sa iyo, ang mahalaga ay kung kaya mong gampanan ang tungkulin ng isang nilikha habang ginagawa mo ang iyong tungkulin. Ito ang pinakaimportanteng bagay. Ngayon, kahit na madalas kong nababalitaan na ang ilang kakilala kong kapatid ay naitataas ng ranggo, mas kalmado na ako, at hindi na ako naiinggit na gaya ng dati, dahil alam ko na kahit na magkakaibang tungkulin ang ginagampanan namin, lahat kami ay nagsusumikap para sa iisang mithiin, at ginagawa namin ang lahat ng makakaya namin upang ipalaganap ang ebanghelyo ng kaharian ng Diyos. Ngayon, sa wakas ay nahanap ko na ang lugar ko. Isa lang akong maliit na nilikha. Ang tungkulin ko ay sundin ang mga pangangasiwa at pagsasaayos ng Lumikha. Sa hinaharap, anuman ang tungkulin ko, handa akong tanggapin, sundin, at gawin ang lahat ng makakaya ko sa aking tungkulin para mapasaya ang Diyos.


56. Paano Naging Transaksyunal ang Aking Tungkulin?

Ni Zhencheng, Tsina

Noong 2008, natanggap ko ang gawain ng Makapangyarihang Diyos sa mga huling araw. Sa pagbabasa ng salita ng Diyos naunawaan ko na ang layon ng pagkakatawang-tao ng Diyos sa mga huling araw at ang Kanyang pagpapahayag ng katotohanan ay para lubusang linisin ang sangkatauhan, iligtas ang mga tao mula sa kasalanan, at dalhin sila sa isang magandang hantungan. Tuwang-tuwa ako at gusto kong gugulin ang aking sarili sa pagganap ng isang tungkulin para sa Diyos. Hindi nagtagal ay isinaayos ng isang lider ng iglesia na ako ang magdilig sa mga baguhan at mangasiwa sa ilang grupo ng pagtitipon. Para magampanan ko nang maayos ang aking tungkulin, isinara ko ang klinikang maraming taon ko nang pinatatakbo at ginugol ang mga araw ko sa pagtatrabaho sa iglesia. Kalaunan, dahil sa mga pag-aresto at pag-uusig na isinagawa ng Partido Komunista, diniborsyo ako ng asawa ko. Sa mga taon na iyon, palagi kong ginagampanan ang tungkulin ko nang malayo sa tahanan, at kahit nanghihina ako paminsan-minsan, nang maisip ko na ang pagdurusang tiniis ko ay ginugunita ng Diyos, nagkaroon ako ng pananampalataya at lakas.

Noong Abril ng 2017, kinonsidera ng lider ng iglesia ang alta presyon ko at panghihina ng katawan at pinahinto ako sandali sa pagganap sa aking tungkulin para makapagpahinga ako. Talagang sumama ang loob ko at naisip ko, “Matatapos na ng Diyos ang Kanyang gawain, kaya ngayon ang mahalagang panahon para gawin ko ang aking tungkulin at maghanda ng mabubuting gawa. Kung wala akong tungkuling gagampanan, magkakaroon ba ako ng magandang hantungan at kahihinatnan? Kung hindi ako makatanggap ng pagpapala sa huli, mawawalan ba ng saysay ang lahat ng taon ng pagsusumikap at pagpapakahirap ko?” Kalaunan, kinupkop ako ng isang sister. Nagbahagi siya sa akin tungkol sa kalooban ng Diyos at tinulungan niya ako, pero talagang nainggit ako nang makita kong abala siya palagi sa tungkulin niya. Hindi ako makagawa ng tungkulin dahil may karamdaman ako. Ginagamit ba ng Diyos ang kundisyon ko para alisin ang pagkamarapat ko sa aking tungkulin, sinusubukan ba Niya akong ilantad at palayasin? Nanlambot ang buong katawan ko sa ideyang ito, at talagang naging miserable ako at nawalan ng pag-asa. Lumitaw rin ang mga maling pagkaunawa at reklamo ko tungkol sa Diyos; naisip ko kung paanong sa nakaraang huling ilang taon na ito, naisuko ko na ang lahat at nagdusa akong masyado nang wala ni isang reklamo. Paano ako humantong sa ganito? Sa panahong yon, hindi ko talaga maintindihan ang mga salita ng Diyos at hindi ko alam ang sasabihin sa Diyos sa panalangin. Nawalan ako ng gana at hindi ako makatulog nang maayos. Puspos ng kadiliman ang aking puso. Nakikitang ganito ako, iwinasto ako ng sister, na sinasabing, “Hindi mo talaga binabasa ang mga salita ng Diyos, talagang parang ibang tao ka na ngayon. Hindi mo hinahanap ang katotohanan.” Talagang napakahirap para sa akin ang marinig na mapakitunguhan nang ganito, at nagdasal ako sa Diyos sa aking paghahanap: “Diyos ko, hindi ko alam kung paano haharapin ang sitwasyong ito, hindi ko maunawaan ang Iyong kalooban, at hindi ko alam kung anong landas ang dapat kong tahakin. Nabubuhay ako sa kadiliman at talagang miserable ako. Liwanagan Mo sana ako at gabayan.”

Patuloy akong nagdasal at nagsaliksik na mabuti sa sumunod na ilang araw. Isang umaga, biglang pumasok sa isip ko ang isang parirala mula sa mga salita ng Diyos: “Taglay mo ba ang mukha ng isang magtatamo ng mga pagpapala?” Agad kong binuksan ang computer ko para makita ang siping ito. Sabi ng Makapangyarihang Diyos: “Makalipas ang ilang libong taon ng katiwalian, ang tao’y manhid at mapurol ang isip; siya’y naging demonyong kumakalaban sa Diyos, hanggang naitala na sa mga aklat ng kasaysayan ang pagiging mapanghimagsik ng tao tungo sa Diyos, at kahit ang tao mismo ay hindi kayang magbigay ng buong ulat ng kanyang ugaling mapanghimagsik—sapagka’t ang tao ay nagawang tiwali na nang husto ni Satanas, at nailigaw na ni Satanas, na anupa’t hindi niya nalalaman kung saan tutungo. Kahit sa ngayon, pinagtataksilan pa rin ng tao ang Diyos: Kapag nakikita ng tao ang Diyos, nagtataksil siya sa Kanya, at kapag hindi niya nakikita ang Diyos, Siya’y pinagtataksilan pa rin niya. Mayroon pa ngang iba na, bagaman nasasaksihan na ang mga sumpa ng Diyos at poot ng Diyos, pinagtataksilan pa rin Siya. Kung kaya’t sinasabi Kong nawala na ng katinuan ng tao ang orihinal nitong gamit, at na ang konsensiya ng tao, gayundin, ay nawalan ng orihinal nitong gamit. Ang taong nasisilayan Ko ay isang hayop sa anyong tao, isa siyang makamandag na ahas, at gaano man niya subukang magmukhang kahabag-habag sa mga mata Ko, hinding-hindi Ko siya kaaawaan, sapagka’t ang tao ay walang pagkaunawa sa pagkakaiba ng itim at puti, sa pagkakaiba ng katotohanan at di-katotohanan. Masyadong namanhid ang katinuan ng tao, nguni’t patuloy siyang naghahangad na magkamit ng mga pagpapala; masyadong walang-dangal ang kanyang pagkatao nguni’t naghahangad pa rin siyang taglayin ang kataas-taasang kapangyarihan ng isang hari. Kanino kaya siya magiging hari sa gayong katinuan? Papaano siya mauupo sa isang trono sa gayong katauhan? Tunay na walang kahihiyan ang tao! Siya ay isang palalong kahabag-habag! Para sa inyong nagnanais magkamit ng mga pagpapala, ipinapayo Kong humanap muna kayo ng salamin at tingnan ang inyong sariling pangit na larawan—taglay mo ba ang mga kinakailangan upang maging hari? Taglay mo ba ang mukha ng isang magtatamo ng mga pagpapala? Wala pa rin kahit katiting na pagbabago sa iyong disposisyon at hindi mo pa naisagawa ang alinman sa katotohanan, nguni’t hinahangad mo pa rin ang isang magandang kinabukasan. Nililinlang mo ang iyong sarili!” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). Nabasa ko rin ang isa pang sipi ng salita ng Diyos: “Nananalig ang mga tao sa Diyos upang pagpalain, magantimpalaan, at makoronahan. Hindi ba’t may ganito sa puso ng lahat? Totoo na mayroon nga. Bagamat hindi ito madalas tinatalakay ng mga tao, at pinagtatakpan pa nga ang kanilang motibo at hangaring magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang karanasan o kaalaman ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang isinasakripisyo nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagseserbisyo para rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang paniniwala sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao. Marahil, habang ginagampanan nila ang kanilang tungkulin o ipinamumuhay ang buhay ng iglesia, nararamdaman nilang nagagawa nilang talikdan ang kanilang mga pamilya at masayang gugulin ang kanilang sarili para sa Diyos, at na mayroon na silang kaalaman ngayon tungkol sa kanilang motibasyon na tumanggap ng mga pagpapala, at naisantabi na nila ang motibasyong ito, at hindi na sila napamumunuan o napipigilan nito. Pagkatapos, iniisip nilang wala na silang motibasyon pa na mapagpala, pero kabaligtaran ang pinaniniwalaan ng Diyos. Mababaw lang kung tingnan ng mga tao ang mga bagay-bagay. Kapag walang mga pagsubok, maganda ang pakiramdam nila sa kanilang sarili. Basta’t hindi sila umaalis sa iglesia o hindi itinatatwa ang pangalan ng Diyos, at nagpupursigi silang gumugol para sa Diyos, naniniwala silang nagbago na sila. Pakiramdam nila ay hindi na personal na kasiglahan o pabugso-bugsong damdamin ang nagtutulak sa kanila sa pagganap ng kanilang tungkulin. Sa halip, naniniwala silang kaya na nilang hangarin ang katotohanan, at kaya na nilang patuloy na hanapin at isagawa ang katotohanan habang ginagampanan ang kanilang tungkulin, nang sa gayon ay nadadalisay ang kanilang mga tiwaling disposisyon at nakakamit nila ang ilang tunay na pagbabago. Gayunpaman, kapag may mga nangyayari na tuwirang may kinalaman sa hantungan at katapusan ng mga tao, paano sila umaasal? Nahahayag ang katotohanan sa kabuuan nito” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Wala akong mapagtaguan dahil sa mga salita ng paghatol ng Diyos. Dati-rati, alam ko sa teorya na ang pananampalataya ay hindi para sa mga pagpapala, pero hindi ko talaga kilala ang sarili ko. Biglang inilantad ng sitwasyong ito ang motibasyon kong magtamo ng mga pagpapala. Natalikdan ko na ang aking tahanan at trabaho sa nakalipas na ilang taong iyon para isagawa ang tungkulin ko anuman ang mangyari. Akala ko sa pagbabayad ng lahat ng halagang ito ay tiyak na matatamo ko ang pag-ayon at mga pagpapala ng Diyos, at na magkakaroon ako ng magandang hantungan, kaya talagang naengganyo ako sa aking tungkulin. Ngayo’y hindi ko magawa ang tungkulin ko dahil sa karamdaman ko, kaya naisip ko na nawala na sa akin ang aking hantungan at nasira na ang mga pangarap kong pagpapala. Hindi ko lang pinagsisihan na tinalikdan ko ang lahat-lahat, kundi sinisi ko ang Diyos, nangatwiran ako at lumaban sa Kanya. Lungkot na lungkot ako para kumilos. Itinuring kong puhunan ang aking mga sakripisyo para makipagkalakalan sa Diyos para sa mga pagpapala, na iniisip na ang mga pagdurusa at mga kontribusyon ko ay nangangahulugan na may utang sa akin ang Diyos na magandang hantungan at kahihinatnan. Nang mawala iyon, nagreklamo ako at sinisi ko ang Diyos. Ang motibong mapagpala ay nakatago sa likod ng aking pagkanegatibo. Ang pananaw na iyon sa aking pananampalataya ay pakikipagtransaksyon sa Diyos at paggamit sa Kanya para magtamo ng mga pagpapala. Ito ay pandaraya sa Diyos at paglaban sa Kanya. Ang mga kontribusyon at paggugol ni Pablo ay para makipagkasunduan sa Diyos, at humingi ng isang korona ng pagiging matuwid mula sa Kanya. Nilabag nito nang malubha ang disposisyon ng Diyos at pinarusahan siya. Matapos akong gumawa ng ilang sakripisyo at mga paggugol, humingi rin ako ng mga gantimpala, pangako, at pagpapala mula sa Diyos. Nang hindi ko nakuha ang aking inasam, nagkamali ako ng pag-unawa at sinisi ko ang Diyos, at inisip ko pang pagtaksilan Siya. Paano ako naiba kay Pablo? Nagkaroon ba ako ng kahit katiting na katwiran o konsensya? Gumugol na ako ng kaunting panahon at nagpakahirap sa aking tungkulin, pero dahil hindi ko naunawaan ang mga katotohanang prinsipyo, at puno pa rin ako ng katiwalian at mga karumihan, hindi ko nagawang magtamo ng anumang magagandang resulta sa aking tungkulin, at paminsan-minsa’y nakagambala pa ako. Sa ganitong paraan ay ginagamit ko ang aking mga kontribusyon at paggugol bilang puhunan para subukang makipagkasunduan sa Diyos at magtamo ng mga pagpapala. Talagang wala akong hiya! Kung hindi ako napigilan ng aking karamdaman sa paggawa ng tungkulin ko, hindi ko sana nakita kailanman ang hindi angkop na paghahangad ko ng mga pagpapala sa aking pananampalataya, at nanatili sana akong nakatahak sa maling landas, na nagwawakas na kagaya ni Pablo sa bandang huli. Nanatili ang takot ko dahil sa mga ideyang ito, at natanto ko na ang pagsasaayos ng Diyos sa sitwasyong ito ay Kanyang pag-ibig at pagliligtas sa akin. Napuspos ako ng pagsisisi at pagkagalit sa sarili nang maunawaan ko ang kalooban ng Diyos, at lumuluha akong nagdasal, “Diyos ko! Salamat sa pagliligtas Mo. Kung hindi ako nalantad nang ganito, kinontra sana Kita nang hindi ko nalalaman kung bakit. Diyos ko, gusto kong magsisi sa Iyo at tumigil sa paghahangad ng mga pagpapala. Gusto ko lang hanapin ang katotohanan, iwaksi ang aking tiwaling disposisyon, at isabuhay ang wangis ng tao.”

Pagkatapos magdasal, binasa ko ang iba pang mga salita ng Diyos, na tumalakay sa mga karanasan ni Pedro sa pagpipino. Sabi sa mga salita ng Diyos: “Maraming beses Ko siyang isinailalim sa mga pagsubok—mga pagsubok, natural, na muntik na niyang ikamatay—ngunit sa kabila ng daan-daang pagsubok na ito, hindi siya nawalan ng pananampalataya sa Akin kailanman o nadismaya sa Akin. Kahit noong sabihin Ko na tinalikuran Ko na siya, hindi pa rin siya pinanghinaan ng loob, at patuloy niya Akong minahal sa isang praktikal na paraan at alinsunod sa dating mga prinsipyo ng pagsasagawa. Sinabi Ko sa kanya na hindi Ko siya pupurihin kahit minahal niya Ako, na sa huli ay ihahagis Ko siya sa mga kamay ni Satanas. Ngunit sa gitna ng mga pagsubok na ito, mga pagsubok na hindi sumapit sa kanyang laman, kundi sa mga salita, nanalangin pa rin siya sa Akin at nagsabing, ‘Diyos ko! Sa langit at sa lupa, at sa lahat ng bagay, mayroon bang sinumang tao, anumang nilalang, o anumang bagay na hindi Mo hawak sa mga kamay Mo, ang Makapangyarihan sa lahat? Kapag maawain Ka sa akin, labis na nagagalak ang puso ko sa Iyong awa. Kapag hinahatulan Mo ako hindi man ako karapat-dapat, lalo kong nadarama ang napakalalim na hiwaga ng Iyong mga gawa, dahil puno Ka ng awtoridad at karunungan. Bagama’t nahihirapan ang aking laman, naaaliw ang aking espiritu. Paanong hindi ko pupurihin ang Iyong karunungan at mga gawa? Kahit mamatay ako matapos Kang makilala, paanong hindi ko magagawa iyon nang may galak at masaya? Makapangyarihan sa lahat! Talaga bang ayaw Mo akong makita Ka? Talaga bang hindi ako karapat-dapat na tumanggap ng Iyong paghatol? Maaari kayang may isang bagay sa akin na ayaw Mong makita?’ Sa gayong mga pagsubok, kahit hindi naintindihang mabuti ni Pedro ang Aking kalooban, malinaw na ipinagmalaki at ikinarangal niya na kinasangkapan Ko siya (kahit tinanggap niya ang Aking paghatol upang makita ng sangkatauhan ang Aking kamahalan at poot), at na hindi siya nabalisa sa mga pagsubok na ito. Dahil sa kanyang katapatan sa Aking harapan, at dahil sa Aking pagpapala sa kanya, naging isa siyang uliran at huwaran sa tao sa loob ng libu-libong taon. Hindi ba ito mismo ang dapat ninyong tularan?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 6). Nakita ko sa mga salita ng Diyos na hindi pinigil si Pedro ng kanyang kapalaran o hantungan. Kahit nang sabihin ng Diyos na hindi Niya sasang-ayunan si Pedro sa kabila ng kanyang pagmamahal at sa huli ay ibibigay siya kay Satanas, hinangad pa rin ni Pedro na mahalin ang Diyos at magpasakop hanggang sa mamatay siya. Walang anumang pakikipagkalakalan o marumi sa pagmamahal ni Pedro sa Diyos. Iyon ay tunay na pagmamahal at pagsunod. Nakasumpong ako ng landas ng pagsasagawa mula sa mga salita ng Diyos at naging handa akong hangaring mahalin ang Diyos gaya ni Pedro. Paano man ako tratuhin ng Diyos, mayroon man akong kahinatnan o hantungan, magpapasakop ako sa tuntunin at mga pagsasaayos ng Diyos. Bagama’t noong panahong iyon ay hindi ko nagawa ang tungkulin ko sa iglesia na gaya ng dati, tinatamasa ko ang panustos ng mga salita ng Diyos sa nakalipas na huling ilang taon na iyon at nagkaroon ng kaunting karanasan, kaya puwede kong isulat ang naranasan ko mula sa gawain ng Diyos para magpatotoo sa Kanya. Paggawa rin ito ng tungkulin ng isang nilalang. Pagkatapos nito, sinimulan kong madalas na patahimikin ang sarili ko sa harap ng Diyos, na pinagninilayan ang Kanyang mga salita at isinusulat ang mga patotoo tungkol sa aking mga karanasan. Nadama ko na mas malapit ako sa Diyos at tumigil ako sa pag-aalala tungkol sa aking kinabukasan at mga inaasam. Nakaramdam ako ng matinding kalayaan at kapahingahan. Matapos ang kaunting ilang panahon ng pagpapagaling, naging normal na ang presyon ng dugo ko, at bumalik na ako sa paggawa ng aking tungkulin sa iglesia.

Akala ko, pagkatapos ng karanasang iyon, nagkaroon na ako ng kaunting pagkaunawa tungkol sa mga pananaw ko sa paniniwala sa Diyos, at na hindi na ako mapipigilan pa ng mga pag-asam sa mga pagpapala. Pero pagkaraan ng kaunting panahon, muli kong nadama ang pagnanais na mapagpala.

Noong panahong iyon, naglingkod ako bilang isang lider ng iglesia. Sa isang pagtitipon, inutusan kami ng lider namin na suriin ang kakayahan ng bawat isa sa mga lider ng grupo na gumawa ng praktikal na gawain at sinabihan kami na talagang walang buktot na mga tao, o mga taong hindi tatanggap sa katotohanan ang puwedeng piliin para sa posisyong iyon. Matapos marinig ito naisip ko na kailangan kong gawin iyon kaagad, na ang paggamit sa maling tao ay puwedeng makapinsala sa gawain ng iglesia at sa mga kapatid. Sa pagkakataong ito, hindi lang ako puwedeng paalisin, kundi magiging isang paglabag at masamang gawain ito. Pagkaraan ng isang buwan, nabago na ang mga tauhan, at masayang-masaya ako. Pero ang nakakagulat, nalaman kaagad ng lider namin na ang isa sa mga pinili ko ay isang buktot na tao. Talagang nakakagalit iyon para sa akin. Pakiramdam ko hindi nagawa nang maayos ang tungkulin ko at nagambala ko ang gawain ng iglesia. Hindi nagtagal, iniulat ng ilang kapatid na ang isa ko pang pinili ay may napakayabang na disposisyon. Diktador siya sa kanyang mga tungkulin, hindi niya tinanggap ang mga mungkahi ng iba, at pinagalitan at pinigilan niya ang mga kapatid. Nakikitang sunud-sunod ang mga problemang naglilitawan sa gawain, bigla kong nadama na hindi ako makagalaw. Pakiramdam ko ay mababaw ang pagkaunawa ko sa katotohanan, na wala akong katotohanang realidad. Kung may iba pang nangyaring mali at naapektuhan ang gawain ng iglesia, isang malaking kasamaan iyon. Kung gayo’y hindi ba sira na ang kinabukasan at hantungan ko? Pakiramdam ko dapat akong magpalit kaagad ng tungkulin. Nagsimula akong mahilo isang umaga, at nakita ko na mas mataas kaysa rati ang presyon ng dugo ko. Sinabihan ko ang lider namin tungkol sa kundisyon ng katawan ko, na iniisip na dahil nagkaproblema ako sa aking kalusugan, malaking tulong kung mapapalitan niya ang tungkulin ko. Sa gayo’y hindi na gayon kalaki ang responsibilidad ko. Sinabi ko sa sister na kasama ko sa gawain, “Kung pauuwiin ako, handa akong sumunod, at gagawin ko ang anumang tungkuling magagawa ko pagkatapos niyon.” Matapos kong sabihin ito, iwinasto ako ng sister, na sinasabing nagpapakita ako ng pagkanegatibo at na dapat akong magnilay sa sarili ko. Ayaw kong tanggapin ito. Akala ko nagawa kong sumunod at handa akong gawin ang anumang tungkuling kaya ko. Paano iyon naging pagpapakita ng pagkanegatibo? Pero naisip ko na tinulutan siya ng Diyos na sabihin iyon, kaya nagdasal ako sa Diyos para humiling ng Kanyang patnubay para malaman ko ang tunay kong kalagayan.

Pagkatapos ay nabasa ko ang siping ito ng mga salita ng Diyos: “Kahit paano man sila sinusubukan, ang katapatan ng mga taong nasa puso nila ang Diyos ay nananatiling hindi nagbabago; ngunit para sa mga taong walang Diyos sa kanilang puso, sa sandaling ang gawain ng Diyos ay hindi kapaki-pakinabang sa kanilang laman, binabago nila ang kanilang pananaw tungkol sa Diyos, at nililisan pa ang Diyos. Ganoon ang mga hindi maninindigan sa katapusan, na naghahanap lamang ng mga pagpapala ng Diyos at walang pagnanais na gumugol ng kanilang mga sarili para sa Diyos at ialay ang kanilang mga sarili sa Kanya. Ang uring ito ng mga hamak na tao ay patatalsikin lahat kapag natapos na ang gawain ng Diyos, at hindi sila karapat-dapat sa kahit na anong awa. Yaong mga walang pagkatao ay walang kakayahang mahalin ang Diyos nang tunay. Kapag ang paligid ay tiwasay at ligtas, o may pakinabang na matatamo, sila ay lubusang masunurin sa Diyos, ngunit sa sandaling ang kanilang ninanais ay nalagay sa alanganin o hindi nila nakuha, ay agad silang naghihimagsik. Kahit na pagkatapos lamang ng isang gabi, maaari silang magbago mula sa isang nakangiti at ‘mabait’ na tao tungo sa isang pangit at mabangis na mamamatay-tao, biglang itinuturing na mortal na kaaway ang kanilang tagapagpala kahapon nang walang pagkatugma o kadahilanan. Kung ang mga demonyong ito ay hindi napalayas, ang mga demonyong ito na papatay nang walang kurap, hindi ba sila magiging tagong panganib?” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Nakadama ako ng pagkapahiya dahil sa mga salita ng paghatol at pagbubunyag ng Diyos. Hindi ba ako mismo ang uri ng taong ibinubunyag Niya? Naging masigasig at masipag ako nang akalain ko na magbubunga ng mga pagpapala ang tungkulin ko. Kung hindi, bigla akong magiging mapanlaban at ayaw ko nang gawin ang tungkuling iyon. Inisip ko lang ang kinabukasan at hantungan ko. Nang nagkamali ako sa aking tungkulin, hindi ako nagnilay at naghanap ng katotohanan dahil sa mga kabiguan ko, o bumawi para sa mga kapintasan ko, o nagsikap na gawin ang lahat ng kaya ko sa aking tungkulin; sa halip, natakot akong magkaroon ng responsibilidad at malagay sa panganib ang kinabukasan ko. Ginusto kong iwasan ang tungkuling ito at papalitan ito ng isang di-gaanong malaki ang responsibilidad, gamit ang presyon ng dugo ko bilang dahilan. Sa tingin ay parang may katwiran ako, pero nasa likod niyon ang kasuklam-suklam kong mga motibo. Napakabuktot ko!

Nagsimula akong magnilay tungkol sa tunay na pinag-ugatan ng patuloy na paghahangad ko sa mga pagpapala sa aking pananampalataya. Nabasa ko ito sa mga salita ng Diyos: “Ang lahat ng tiwaling tao ay nabubuhay para sa kanilang mga sarili. Ang bawat tao para sa kanyang sarili at bahala na ang iba—ito ang buod ng kalikasan ng tao. Ang mga tao ay naniniwala sa Diyos para sa kanilang sariling kapakanan; kapag tinatalikdan nila ang mga bagay-bagay at ginugugol ang kanilang mga sarili para sa Diyos, ito ay para pagpalain, at kapag tapat sila sa Kanya, ito ay para gantimpalaan. Sa kabuuan, lahat ito ay ginagawa para sa hangaring pagpalain, gantimpalaan, at makapasok sa kaharian ng langit. Sa lipunan, nagtatrabaho ang mga tao para sa kanilang pansariling pakinabang, at sa sambahayan ng Diyos, gumagawa sila ng tungkulin para pagpalain. Alang-alang sa pagtatamo ng mga pagpapala kaya tinatalikdan ng mga tao ang lahat at nakatatagal sa matinding pagdurusa: Wala nang mas maganda pang katibayan ng satanikong kalikasan ng tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nalaman ko mula sa mga salitang ito ng Diyos na lagi kong iniisip ang aking kinabukasan at hantungan dahil masyado akong nagawang tiwali ni Satanas. “Ang bawat tao para sa kanyang sarili, bahala na ang iba,” at “Huwag tumulong kung walang gantimpala,” ang mga satanikong batas na ito para mabuhay ay matagal nang naging kalikasan ko mula noon, kaya ako naging mas sakim, kasuklam-suklam, at makasarili. Inisip ko ang personal na pakinabang sa lahat ng ginawa ko. Kung titingnan ang landas ng aking pananampalataya sa paglipas ng mga taong iyon, ang simula ng paggawa ko ng tungkulin ay ang mapagpala, magantimpalaan, at sa huli ay magkaroon ng magandang hantungan sa pamamagitan ng pagpasok sa kaharian ng langit. Ang maraming taon ng pagsusumikap at pagdurusa ko ay hindi naging tapat na paggugol para sa Diyos, o paggawa ng tungkulin ng isang nilalang. Lahat ng iyon ay para gamitin ang Diyos, dayain Siya, at makipagkasunduan sa Kanya. Hindi talaga iyon para mahalin o palugurin ang Diyos. Paano ako matatawag na isang taong may pananampalataya? Dahil sa biyaya ng Diyos kaya nakapagsanay akong maging isang lider—ang kalooban ng Diyos ay ang magsagawa ako gamit ang katotohanan para lutasin ang mga problema at matuto ng pagkakilala at kabatiran, pero hindi ko pinahalagahan ang pagkakataong ito. Hindi ko sinangkapan ng katotohanan ang sarili ko at hindi ko pinasok iyon, at inisip ko lang ang aking kinabukasan at kapalaran. Tumatahak ako sa landas ng isang kaaway ng Diyos. Alam ko na kailangan kong magsisi at hanapin ang katotohanan, o kung hindi ay tiyak na pupuksain ako sa huli.

Nabasa ko ang mga salitang ito ng Diyos sa isa sa aking mga debosyonal: “Ang tanging dahilan na ang nagkatawang-taong Diyos ay napatungo sa laman ay dahil sa mga pangangailangan ng tiwaling tao. Dahil ito sa mga pangangailangan ng tao, hindi ng Diyos, at ang lahat ng Kanyang mga pagpapakasakit at paghihirap ay alang-alang sa sangkatauhan, at hindi para sa kapakanan ng Diyos Mismo. Walang mga kalamangan o kahinaan o mga pabuya para sa Diyos; hindi Siya gagapas ng anumang ani sa hinaharap, kundi ng mga una nang pagkakautang sa Kanya. Ang lahat ng Kanyang ginagawa at mga ipinagpapakasakit para sa sangkatauhan ay hindi upang makapagkamit Siya ng malalaking pabuya, kundi lubos na alang-alang sa sangkatauhan” (Ang Salita, Vol. I. Ang Pagpapakita at Gawain ng Diyos. Mas Kinakailangan ng Tiwaling Sangkatauhan ang Pagliligtas ng Diyos na Nagkatawang-tao). Masyado akong naantig ng pag-ibig ng Diyos nang pagnilayan ko ito. Ang Diyos—na kataas-tasan, banal, at marangal—ay naging tao nang dalawang beses para iligtas ang lubhang nagawang tiwaling sangkatauhan, na nagdaranas ng matinding kahihiyan at pasakit. Ipinako sa krus ang Panginoong Jesus para tubusin ang sangkatauhan, kapalit ng Kanyang buhay. Nagpunta sa Tsina ang Makapangyarihang Diyos sa mga huling araw, na nagpapahayag ng mga katotohanan para linisin at iligtas ang sangkatauhan, at inusig, tinugis, at siniraang-puri ng CCP at ng mundo ng relihiyon. Pinagdurusahan Niya ang lahat para gumawa sa gitna natin, para ibigay sa atin ang Kanyang mga salita nang walang kapalit, para lang iligtas tayo sa impluwensya ni Satanas. Nagdusa nang husto ang Diyos para iligtas ang sangkatauhan, nang hindi iniisip man lang ang sarili Niyang mga pakinabang o kawalan. Hindi Siya humihingi sa atin ng kapalit, wala Siyang hinihinging anuman sa atin. Ang pag-ibig ng Diyos ay hindi makasarili at totoo. Ang diwa ng Diyos ay napakaganda at napakabuti! Pagkatapos, tinitingnan ang sarili ko, nasabi ko nang may pananampalataya ako at na gusto kong palugurin ang Diyos, pero hindi talaga ako naging tapat sa Kanya. Patuloy akong gumugol para sa Kanya, para lang tangkaing makipagkalakalan para sa mga pagpapala. Ito ay paggamit at pandaraya sa Diyos. Nakita ko kung gaano ako naging sakim, buktot, aba, at kahiya-hiya. Ang isang taong kagaya ko ay hindi kailanman magtatamo ng pagsang-ayon ng Diyos, gaano man kalaki ang kanyang sakripisyo. Nabasa ko rin ito sa mga salita ng Diyos: “Bilang isang nilalang ng Diyos, dapat hangaring gampanan ng tao ang tungkulin ng isang nilalang ng Diyos, at hangaring mahalin ang Diyos nang hindi pumipili ng iba pa, sapagkat ang Diyos ay karapat-dapat sa pagmamahal ng tao. Yaong mga naghahangad na mahalin ang Diyos ay hindi dapat maghangad ng anumang personal na mga pakinabang o hangarin yaong personal nilang inaasam; ito ang pinakatamang paraan ng paghahangad” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Nakita ko sa mga salita ng Diyos na bilang mga nilalang, hindi tayo dapat magkaroon ng pananampalataya alang-alang sa mga pagpapala. Dapat nating hangaring mahalin ang Diyos at gawin nang maayos ang ating tungkulin bilang mga nilalang. Ito ang pinakamakabuluhang paraan ng pamumuhay. Ito ang ipinagdasal ko sa Diyos: “Diyos ko, gusto kong magsisi sa Iyo, tumigil sa paghahangad ng mga pagpapala. Ano man ang maging huli kong hantungan, gusto ko lang gawin nang maayos ang tungkulin ko para masuklian ang pag-ibig Mo.” Nang maitama ko ang aking kalagayan, umayos na ang presyon ng dugo ko.

Kalaunan, binasa ko rin ang dalawa sa mga sipi ng mga salita ng Diyos: “Walang kaugnayan sa pagitan ng tungkulin ng tao at kung siya ay pinagpala o isinumpa. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang mapagpala ay kapag ang isang tao ay nagawang perpekto at nagtatamasa ng mga biyaya ng Diyos matapos magdanas ng paghatol. Ang maisumpa ay kapag ang disposisyon ng isang tao ay hindi nagbabago matapos silang magdanas ng pagkastigo at paghatol, iyon ay kapag hindi pa sila nagawang perpekto kundi pinarusahan. Ngunit napagpala man sila o naisumpa, dapat tuparin ng mga nilalang ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahanap sa Diyos. Hindi mo dapat gawin ang iyong tungkulin para lamang mapagpala, at hindi ka dapat tumangging kumilos dahil sa takot na maisumpa. Sasabihin Ko sa inyo ang isang bagay na ito: Ang pagganap ng tao sa kanyang tungkulin ang dapat niyang gawin, at kung hindi niya kayang gampanan ang kanyang tungkulin, ito ang kanyang pagkasuwail. Sa pamamagitan ng proseso ng paggawa ng kanyang tungkulin unti-unting nagbabago ang tao, at sa pamamagitan ng prosesong ito niya ipinamamalas ang kanyang katapatan. Sa gayon, kapag mas nagagawa mo ang iyong tungkulin, mas maraming katotohanan kang matatanggap, at magiging mas totoo ang iyong pagpapahayag” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). “Sa huli, kung magtatamo man ng kaligtasan ang mga tao ay hindi nakasalalay sa kung anong tungkulin ang tinutupad nila, kundi kung kaya ba nilang maunawaan at makamit ang katotohanan, at kung, sa huli, ay kaya ba nilang lubos na magpasakop sa Diyos, magpasailalim sa Kanyang pagsasaayos, hindi isaalang-alang ang kanilang hinaharap at tadhana, at maging isang karapat-dapat na nilikha. Matuwid at banal ang Diyos, at ang mga ito ang pamantayan na ginagamit Niya upang sukatin ang buong sangkatauhan. Hindi nababago ang mga pamantayang ito, at dapat mo itong tandaan. Ikintal mo ang mga pamantayan na ito sa iyong isipan, at kahit anong oras, huwag mong isipin na maghanap ng iba pang landas sa paghahangad ng ilang bagay na hindi totoo. Ang mga hinihingi at pamantayan ng Diyos para sa lahat ng nais na matamo ang kaligtasan ay hindi nagbabago magpakailanman. Nananatiling pareho ang mga iyon maging sino ka man” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ipinaunawa sa akin ng mga salitang ito ng Diyos na ang tungkulin natin ay walang kinalaman sa kung tayo ba ay pagpapalain o isusumpa sa huli. Ang susi sa lubos na kaligtasan ay kung mahahanap at matatamo natin ang katotohanan, at mababago natin ang ating disposisyon. Kung ano ang tungkuling ginagampanan ko at kung kailan ko ginagawa iyon ay parehong pinagpapasyahan ng Diyos, at ang aking kahihinatnan at hantungan ay lalo pang napapailalim sa mga tuntunin at pagsasaayos ng Diyos. Ang dapat kong gawin ay tanggapin ang mga pangangasiwa ng Diyos at tapat na gampanan ang aking tungkulin. Natanto ko rin na ang aking paglilingkod bilang lider ng iglesia ay pagtataas ng Diyos, at pagbibigay sa akin ng Diyos ng pagkakataong magsagawa, na nagtutulot sa akin na makita ang aking mga pagkukulang at kakulangan sa pagsasagawa ko ng aking mga tungkulin. Ang paghahanap sa katotohanan at pag-unawa sa mga katotohanang prinsipyo sa lahat ng aspeto ay maaaring mag-udyok sa aking paglago sa buhay. Nang maunawaan ko ito, hindi na ako nag-alala tungkol sa aking kinabukasan at kapalaran at ayaw ko nang magpalit ng mga tungkulin. Matatag akong nakapagpasakop at nakagawa ng aking mga tungkulin sa matinong paraan, na naghahanap ng katotohanan para malutas ang anumang problemang lumitaw. Sa paglipas ng panahon, dahan-dahan kong naunawaan ang ilang prinsipyo, at unti-unting nabawasan ang mga pagkakamali ko sa aking tungkulin. Ang pagsasagawa alinsunod sa mga salita ng Diyos at hindi pagganap sa aking mga tungkulin alang-alang sa mga pagpapala ay talagang nakapagpalaya sa akin. Nagabayan ng Diyos ang aking mga tungkulin, at paganda na nang paganda ang mga resulta. Salamat sa pagliligtas ng Makapangyarihang Diyos!


57. Lalong Hangarin ang Katotohanan sa Panahon ng Katandaan

Ni Jinru, Tsina

Ipinanganak ako sa isang Kristiyanong tahanan, at tinanggap ko ang gawain ng Makapangyarihang Diyos sa mga huling araw noong sisenta na ako. Dama kong napakaswerte ko na makasalubong ang Panginoon sa mga huling araw at matanggap ang gawain ng Diyos sa mga huling araw, at na malapit nang matupad ang pangarap kong maligtas at makapasok sa kaharian. Hangga’t ako ay nagsisikap sa aking tungkulin at nagsasakripisyo, magkakaroon ako ng pagkakataong maligtas ng Diyos. Pagkatapos niyon, ibinigay ko ang lahat ng makakaya ko sa anumang tungkulin na isinaayos ng iglesia para sa akin, at kahit sa edad na sitenta, nagagawa ko pa ring magbisikleta at mag-asikaso ng mga bagay-bagay para sa iglesia. Tumatakbo ako pataas at pababa ng hagdan habang ginagawa ang tungkulin ko nang hindi napapagod. Masaya ako na nakakagampan pa rin ako ng tungkulin. Gayunpaman, habang patuloy akong tumatanda, naaapektuhan ang katawan ko ng pagtanda at hindi na gaya ng dati ang katawan ko. Sa pagsasaalang-alang sa aking kalusugan, itinalaga ako ng iglesia sa tungkulin ng pagho-host sa bahay. Medyo nadismaya ako. Habang patuloy akong tumatanda, lumalabo ang mata ko at hindi na ako makapagbisikleta para gumawa ng tungkulin. Ang nagagawa ko na lang na tungkulin ay ang mag-host. Kung hindi ako makakagawa ng anumang tungkulin habang lalo akong tumatanda, maliligtas pa ba ako? Naisip ko kung gaano sana kaganda kung naging mas bata ako ng ilang taon, at kinainggitan ko talaga ang mga nakababatang kapatid na nakakapunta sa iba’t ibang lugar habang gumagawa para sa Diyos.

Noong Marso 2022, isinaayos ng lider ng iglesia na puntahan at suportahan ko si Sister Yu Xin. Pitumpu’t walong taong gulang na siya at nahihirapang magpunta sa mga lugar dahil sa kanyang kalusugan, at hindi niya magampanan ang anumang tungkulin. Nang makita ko ang kalagayan niya, nalungkot at nabalisa ako. Mahigit otsenta na ako, mas matanda pa kay Sister Yu Xin, hindi na tulad ng dati ang kalusugan ko, at hindi ko alam kung isang araw ay magkakasakit din ako at hindi makakagawa ng tungkulin, at ano na ang magiging silbi ko kung magkagayon? May pag-asa bang maligtas ako kung hindi ako makakagawa ng tungkulin? Lalo akong nalulungkot habang mas naiisip ko iyon. Pagkatapos ay nagkasakit din ako. Isang beses, nahilo ako nang bumangon ako sa kalagitnaan ng gabi para mag-banyo, at nang mag-umaga na, hindi na ako makabangon sa kama. Sa sobrang hilo ko ay hindi ko man lang maimulat ang mga mata ko. Nagsusuka at nagtatae ako, at isinusuka ko rin ang tubig na iniinom ko. Tumawag ang asawa ko sa anak namin para alagaan ako, at pagkaraan ng dalawang araw, nagsimula na akong gumaling. Hindi na ako napipigilan sa aking tungkulin, pero talagang mahina ako at walang lakas na gumawa ng kahit ano. Isinusuka ko ang mga kinakain ko, at nahihilo at nasusuka ako. Nag-alala ako, bilang isang matanda, na dahil unti-unti nang humihina ang kalusugan ko, kung magkasakit akong muli nang ganoon, gagaling din kaya ako nang ganoon kabilis? Kung hindi ako gagaling kaagad at mangangailangan ako ng mag-aalaga sa akin, hindi ako makakagawa ng tungkulin, at hindi ba’t magiging walang silbi ako kung gayon? Makakapasok ba ako sa kaharian nang walang tungkulin? Napakaganda sana kung mas bata ako nang ilang taon, gaya noong 20 taon na ang nakararaan nang tanggapin ko ang yugto ng gawaing ito, walang takot na gumawa ng kahit ano. Anuman ang italaga sa akin ng iglesia, sa malapit man o malayo, nagagawa ko ito. Kung may tungkulin, mas may pag-asa akong pagpalain. Pero hindi ko na maibabalik ang panahon at hindi ako angkop para sa anumang bagay. Kaya’t iniraos ko na lang ang mga araw. Bago ko pa namalayan, namumuhay na ako sa isang negatibong kalagayan at maling pagkaunawa. Patuloy na humihina ang kalagayan ko. Nawalan na ako ng ganang magbasa ng mga salita ng Diyos at gumawa ng anumang bagay. Hindi ko na isinasapuso ang tungkulin ko tulad nang dati. Nagdasal ako sa Diyos, “Diyos ko! Pakiramdam ko, ngayong mas matanda na ako at hindi ako makagawa ng maraming tungkulin, wala nang pag-asang makapasok ako sa kaharian at mailigtas. Talagang nalulungkot ako. O Diyos, pakiusap, bigyan Mo ako ng pananalig at gabayan ako para hindi ako mapigilan ng katandaan at maunawaan ko ang Iyong kalooban at makaalis ako sa kalagayang ito.”

Nagsimulang magbago ang kalagayan ko nang mabasa ko ang ilang salita ng Diyos. Sabi ng Makapangyarihang Diyos: “Mayroon ding matatandang kapatid na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong malakas ang katawan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi maayos ang pagsasalita ko, at wala akong karanasan na karapat-dapat na ibahagi. Matanda na ako at kulang na ako sa enerhiya, malabo na ang aking paningin at hindi na ako malakas. Ang lahat ay mahirap na para sa akin. Maliban sa hindi ko magampanan ang aking tungkulin, madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at mahangad ang katotohanan ngunit napakahirap nito. Ano ang puwede kong gawin?’ … Partikular na may matatandang nais gumugol ng kanilang buong oras para sa Diyos at gumanap ng kanilang tungkulin, ngunit mahina ang kanilang katawan. Mayroong may altapresyon, mataas ang blood sugar, may problema sa gastrointestinal, at hindi sapat ang kanilang lakas para matugunan ang mga hinihingi ng kanilang tungkulin, kaya nababahala sila. Nakikita nila ang mga kabataan na nakakakain at nakakainom, nakakatakbo at nakakatalon, at naiinggit sila. Habang mas nakikita nila ang mga kabataan na nagagawa ang gayong mga bagay, mas lalo silang nababagabag, iniisip na, ‘Nais kong gampanan nang maayos ang tungkulin ko at hangarin at unawain ang katotohanan, at nais ko ring isagawa ang katotohanan, kaya bakit napakahirap nito? Napakatanda ko na at wala akong silbi! Ayaw ba ng Diyos sa matatanda? Talaga bang walang silbi ang matatanda? Hindi ba kami makapagkakamit ng kaligtasan?’ Malungkot sila at hindi nila magawang maging masaya paano man nila ito pag-isipan. Ayaw nilang palampasin ang gayon kagandang panahon at pagkakataon, ngunit hindi nila magugol ang kanilang sarili at magampanan ang kanilang tungkulin nang buong-puso at kaluluwa gaya ng mga kabataan. Nahuhulog sa malalim na pagkabagabag, pagkabalisa, at pag-aalala ang matatandang ito dahil sa kanilang edad. Sa tuwing nahaharap sila sa ilang pagsubok, kabiguan, paghihirap, o hadlang, sinisisi nila ang kanilang edad, at napopoot pa nga sila sa kanilang sarili at hindi nila gusto ang kanilang sarili. Pero anut anuman, wala itong saysay, walang solusyon, at wala silang daan pasulong. Posible nga talaga kayang wala silang daan pasulong? May solusyon ba? (Dapat pa ring magampanan ng matatanda ang kanilang mga tungkulin sa abot ng kanilang makakaya.) Katanggap-tanggap naman na gampanan ng matatanda ang kanilang tungkulin sa abot ng kanilang makakaya, tama ba? Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan? (Kaya nila.) Kaya bang unawain ng matatanda ang katotohanan? Maaari nilang maunawaan ang ilan, at maging ang mga kabataan ay hindi rin naman maunawaan ang lahat ng ito. Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Tama ba sila? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaintindi, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, may karamdaman, at mahina ang memorya, ay naiiba na sila sa mga kabataan. Ang totoo, wala namang pagkakaiba. Ano ang ibig Kong sabihin na walang pagkakaiba? Bata man o matanda ang isang tao, pare-pareho ang kanilang mga tiwaling disposisyon, pare-pareho ang kanilang mga saloobin at opinyon sa lahat ng bagay, at pare-pareho ang kanilang mga perspektiba at pananaw sa lahat ng bagay. Kaya hindi dapat isipin ng matatanda na dahil matanda na sila, mas kaunti ang kanilang maluluhong kagustuhan kaysa sa mga kabataan, at mas matatag sila, wala na silang malalaking pangarap o ninanasa, at mas kaunti na ang kanilang mga tiwaling disposisyon—ito ay isang maling paniniwala. Maaaring makipagkumpetensya para sa puwesto ang mga kabataan, kaya hindi ba’t maaari din itong gawin ng matatanda? Ang mga kabataan ay maaaring gumawa ng mga bagay na labag sa mga prinsipyo at kumilos nang pabasta-basta, kaya hindi ba’t maaari din itong gawin ng matatanda? (Oo, maaari.) Maaaring maging mayabang ang mga kabataan, kaya hindi ba’t maaari ding maging mayabang ang matatanda? Gayunpaman, kapag mayabang ang matatanda, dahil sa kanilang edad ay hindi sila ganoon kaagresibo, at hindi masyadong matindi ang kanilang pagiging mayabang. Mas malinaw ang pagpapamalas ng mga kabataan ng kayabangan dahil sa kanilang maliliksing katawan at isipan, samantalang mas hindi halata ang mga pagpapamalas ng kayabangan ng mga nakatatanda dahil sa kanilang mahihinang kasukasuan at saradong isipan. Subalit iisa ang diwa ng kanilang kayabangan at iisa ang kanilang mga tiwaling disposisyon. Gaano katagal man nang nananalig ang isang matanda sa Diyos, o ilang taon na niyang ginagampanan ang kanyang tungkulin, kung hindi niya hinahangad ang katotohanan, mananatili ang kanyang mga tiwaling disposisyon. … Kaya hindi totoo na wala nang magagawa ang matatanda, o hindi na nila kayang gampanan ang kanilang mga tungkulin, at lalong hindi totoo na hindi nila kayang hangarin ang katotohanan—marami silang pwedeng gawin. Ang iba’t ibang maling pananampalataya at maling paniniwala na naipon mo sa buong buhay mo, pati na rin ang iba’t ibang tradisyonal na ideya at kuru-kuro, mga kamangmangan at katigasan ng ulo, mga bagay na konserbatibo, mga bagay na hindi makatwiran, at mga bagay na kakatwa na naipon mo ay nagkapatong-patong na sa puso mo, at dapat kang gumugol ng mas maraming oras kaysa sa mga kabataan upang alisin, suriin, at kilalanin ang mga bagay na ito. Hindi totoo na wala kang magagawa, o na dapat kang mabagabag, mabalisa, at mag-alala kapag wala kang ginagawa—hindi ito ang iyong gawain o responsabilidad. Una sa lahat, dapat magkaroon ng tamang pag-iisip ang matatanda. Bagamat tumatanda ka na at medyo tumatanda na rin ang iyong katawan, dapat ay parang sa kabataan pa rin ang iyong pag-iisip. Bagamat tumatanda ka na, ang iyong pag-iisip ay bumabagal na at ang iyong memorya ay humihina na, kung nakikilala mo pa rin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at sapat pa ang iyong kakayahan. Kung ang isang tao ay nasa 70 na ngunit hindi pa rin niya nauunawaan ang katotohanan, ipinapakita nito na napakababa ng kanyang tayog at hindi niya kaya ang gawain. Samakatuwid, walang kinalaman ang edad pagdating sa katotohanan” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). Ilang beses kong binasa ang siping iyon. Talagang tumagos sa puso ko ang mga salita ng Diyos, inihahayag ang mismong kalagayan ko. Nakita ko na matanda na ako ngayon at hindi na gaya ng dati ang kondisyon ko, kaya’t hindi ko na magagawang magpakaabala sa paggawa ng tungkulin, at pwede na lang akong mag-host sa bahay. At nang makita ko ang kondisyon ni Sister Yu Xin, nasa bahay, hindi makagawa ng tungkulin, nag-alala talaga ako sa edad ko, na kung isang araw ay hindi talaga ako makakilos o makagawa ng tungkulin, hindi ako maliligtas. Talagang masakit at nakakalungkot para sa akin ang isiping hindi ako makakapasok sa kaharian, at dahil dito ay nag-alala ako tungkol sa hantungan ko. Namuhay ako sa negatibo at pesimistang kalagayan, at nawalan ako ng motibasyong gumawa ng kahit ano. Naantig ako sa pagbabasa ng mga salita ng Diyos at sumigla ang puso ko. Hindi naman sa wala nang mapagpipilian ang matatanda at hindi na maliligtas, na hindi na kami makakagawa ng anumang tungkulin. Ang katandaan ay hindi nangangahulugan na matanda na ang aming puso, at na wala na kaming magagawa. Kaya pa ring gawin ng matatanda ang mga bagay tulad ng dati, nagbabasa ng mga salita ng Diyos at nagdarasal kung kinakailangan, at ginagawa ang anumang tungkulin na karaniwan naming ginagawa. Hindi kailanman sinabi ng Diyos na hindi Niya sinasang-ayunan ang matatanda dahil hindi sila makagawa ng maraming tungkulin. At saka, kapwa matanda at bata ay may mga tiwaling disposisyon, at kailangan nating lahat na hanapin ang katotohanan upang malutas ang mga ito. Lalo na sa matatandang tulad ko, sa buhay sa tahanan, paaralan, at sa lipunan, nagkaroon na tayo ng lahat ng uri ng kaisipan, kuru-kuro, at pilosopiya sa buhay. Naipon sa isipan ko ang napakaraming satanikong pilosopiya, at maling pananampalataya at paniniwalang ito. Matagal na akong mananampalataya, pero nakabaon pa rin sa loob ko ang mga satanikong lasong ito at naging mga tuntunin ko para mabuhay. Minsan, nang nakipagtipon ako sa iba, napansin kong may isang taong namumuhay sa maling kalagayan o nagpapakalat ng pagkanegatibo. Malinaw kong nakita na hindi nakakapagpatibay ang sinasabi niya sa iba, pero tumahimik lang ako para protektahan ang ugnayan ko sa iba. Namuhay ako sa satanikong pilosopiya na, “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.” Hindi ako handang isagawa ang katotohanan, atubili ako na makapagpasama ng loob. At kapag pinag-uusapan namin sa mga pagtitipon ang ilang tao at kwento sa Bibliya, hindi ito naiintindihan ng ilang kapatid, at nagpakita ako ng mayabang na disposisyon. Pakiramdam ko, bilang isang matandang Kristiyano, mas may nalalaman ako, kaya’t ipinaliliwanag ko ito nang ipinaliliwanag sa kanila, ginagamit iyon bilang kapital para magpakitang-gilas. Sa napakaraming tiwaling disposisyon na hindi nalutas, dapat ay nakaramdam ako ng higit na pag-aapura at nagsikap sa paghahangad sa katotohanan. Dapat kong mas hanapin ang katotohanan hangga’t nabubuhay ako para lutasin ang aking katiwalian. Napakaraming bagay na dapat kong gawin at katotohanang dapat kong pasukin. Gayunpaman, palagi kong kinaiinggitan ang magandang kalusugan at maraming posibleng tungkulin ng mga kabataan, iniisip na mas may pag-asa silang maligtas. Ngayong hindi na ako gaanong nakakapunta sa mga lugar at limitado ang aking mga tungkulin, nag-aalala ako na hindi ako magkakaroon ng puwang sa kaharian. Nasadlak ako sa pagkanegatibo at hindi ako makaahon. Kung iisipin ko ito ngayon, napakahangal niyon. Kinailangan kong magkaroon ng tamang saloobin. Bagamat matanda na ako at tumatanda na ang aking laman, nauunawaan ko pa rin ang mga salita ng Diyos, at mayroon pa rin akong normal na katinuan at katwiran, kaya hindi ako pwedeng mag-aksaya ng oras at dapat kong hangarin ang katotohanan, at hindi ako pwedeng patuloy na mamuhay nang nababagabag at nababalisa. Talagang naipapahiwatig ito sa sipi ng mga salita ng Diyos: “Bagamat tumatanda ka na, ang iyong pag-iisip ay bumabagal na at ang iyong memorya ay humihina na, kung nakikilala mo pa rin ang iyong sarili, nauunawaan pa rin ang mga salitang sinasabi Ko, at nauunawaan pa rin ang katotohanan, pinatutunayan niyon na hindi ka pa matanda at sapat pa ang iyong kakayahan” (Ang Salita, Vol. VI. Ukol sa Paghahangad sa Katotohanan I. Paano Sikaping Matamo ang Katotohanan 3). Sumigla ang puso ko dahil sa mga salita ng Diyos, at naramdaman ko kaagad na mayroon akong dapat na pagsumikapan. Sinasabi ng Diyos na hindi ako matanda, kaya dapat kong masigasig na hangarin ang katotohanan hangga’t nabubuhay pa ako.

Nabasa ko rin ito sa mga salita ng Diyos: “Pinagpapasyahan Ko ang hantungan ng bawat tao hindi batay sa gulang, katandaan, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). “Ang inaasam ng Diyos ay para ang bawat tao ay magawang perpekto, sa kahuli-hulihan ay matamo Niya, lubos Niyang malinis, at maging mga tao na Kanyang minamahal. Hindi mahalaga kung sinasabi Ko mang kayo ay paurong o mahina ang kakayahan—ito ay tunay lahat. Ang pagsasabi Ko nito ay hindi nagpapatunay na binabalak Kong pabayaan ka, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang magsisikap, sa huli ay magagawa mong makamit ang resultang ito, at walang sinuman sa inyo ang mapapabayaan. Kung mahina ang iyong kakayahan, ang Aking mga kakailanganin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga kakailanganin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga kakailanganin sa iyo ay alinsunod sa iyong kamangmangan; kung ikaw ay may pinag-aralan, ang Aking mga kakailanganin sa iyo ay alinsunod sa antas ng iyong pinag-aralan; kung ikaw ay nakatatanda, ang Aking mga kakailanganin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pagdalo sa iba’t ibang mga pangkalahatang ugnayan, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagsunod hanggang sa katapus-tapusan, at ang paghahangad na magkaroon ng pinakadakilang pag-ibig sa Diyos—ito ang kailangan mong tuparin, at wala nang iba pang mas magandang mga pagsasagawa kaysa sa tatlong bagay na ito” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Talagang naantig ako ng mga salitang ito ng Diyos. Hindi kailanman tinukoy ng Diyos ang kahihinatnan ng isang tao batay sa kanyang kakayahan, edad o sa kung gaano na karaming tungkulin ang nagawa niya. Tinitingnan lamang ng Diyos kung tapat at masunurin sa Kanya ang mga tao. Hangga’t determinado ang isang tao na hangarin ang katotohanan, at mayroon siyang tunay na pananalig at mahal niya ang katotohanan, hindi siya tatalikdan ng Diyos. Nakita ko na matuwid ang Diyos, at hindi pare-pareho ang mga hinihingi Niya sa bawat tao. Ang mga hinihingi Niya sa mga tao ay batay sa kanilang tayog at kung ano ang kaya nilang matamo. Ang mga kayang mag-host ay dapat mag-host, ang mga kayang mangaral ng ebanghelyo ay dapat mangaral. Dapat gawin ng mga tao ang anumang tungkuling magagawa nila. Hangga’t kaya nating hangarin ang katotohanan at kumilos batay sa mga salita ng Diyos, may pag-asa tayong maligtas. Ngunit pakiramdam ko, dahil sa aking katandaan, wala akong magagawang tungkulin, at na hindi ako sasang-ayunan ng Diyos. Inihalintulad ko ang Diyos sa isang makamundong amo na papanatilihin ka kung makakapagtrabaho at may halaga ka, pero kung hindi na ay palalayasin ka. Ito ay kawalan ng takot sa Diyos. Mali rin ang pagkaunawa ko sa kalooban ng Diyos dahil sa aking mga maling kuro-kuro at imahinasyon. At saka, hindi kailanman sinabi ng Diyos na hindi maliligtas o mapeperpekto ang matatanda. Inisip ko ang mga anticristo at masamang tao na itiniwalag sa iglesia. Mas bata sa akin ang ilan, at isinuko nila ang kanilang tahanan at trabaho para sa kanilang mga tungkulin. Nagtrabaho sila nang husto ayon sa pamantayan ng tao, pero hindi nila hinangad ang katotohanan at hindi nagbago kahit kaunti ang kanilang mga tiwaling disposisyon. Umasa sila sa kanilang satanikong kalikasan, ginagambala ang gawain ng sambahayan ng Diyos, hindi kailanman nagsisisi, at pinalayas sila ng Diyos sa huli. Samantala, ang ilan sa matatandang miyembro ay nananatili sa bahay at gumagampan ng tungkuling pagho-host sa bahay, ang ilan naman ay nagtatago ng mga libro ng iglesia, pero ginagampanan nilang lahat ang kanilang papel gaya ng nararapat. Hindi sila tinatalikuran o pinalalayas ng Diyos dahil sa matanda na sila o dahil hindi na sila makagawa ng maraming tungkulin gaya ng dati. Nakita ko na pinalalayas ng Diyos ang mga tao dahil sa kanilang kalikasang diwa, hindi dahil sa kanilang edad. Ngayong matanda na ako, hindi ko na masusuportahan ang iglesia gaya ng dati. Nagho-host ako ng iba sa bahay ko. Kaya dapat kong gawin nang maayos ang tungkulin ng pagho-host at mapanatili ang isang ligtas na kapaligiran para sa mga pagtitipon, para mapayapang makapunta at makaalis ang mga kapatid. Paglalaan iyon ng sarili ko sa aking tungkulin. Masama ang pakiramdam ng kapitbahay kong si Sister Yu Xin at kailangan niya ng suporta, kaya dapat kong gawin ang anumang makakaya ko, makipagkita at makipagbahaginan sa kanya. At sa tuwing nahaharap ako sa mga pagsubok o problema, dapat akong magdasal at magbasa ng mga salita ng Diyos para lutasin ang mga ito. Kung kaya kong pumasan ng limang libra, papasanin ko ang limang libra, at kung kaya ko ang 20, papasanin ko ang 20. Gawin mo ang iyong pinakamakakaya, at gawin mo ang lahat ng kaya mo—iyon ang pinakamahalaga. Sa sandaling naunawaan ko iyon, nakaramdam ako ng kahihiyan. Hindi ko naunawaan ang kalooban ng Diyos, at hindi ako tumitingin sa mga bagay-bagay o kumikilos batay sa Kanyang mga salita. Sa halip, namumuhay ako ayon sa mga sarili kong maling pananaw, mali ang pagkaunawa ko sa Diyos. Talagang mapaghimagsik ako.

Nagnilay ako kung bakit palagi akong nag-aalala tungkol sa pagiging matanda, na hindi ako makagagawa ng tungkulin, at na mapalalayas ako. Ano ba ang motibo sa likod niyon? Sa aking paghahanap, nabasa ko ang dalawang sipi ng mga salita ng Diyos: “Napupuno ng lakas ang ilang tao sa sandaling makita nila na ang pananampalataya sa Diyos ay maghahatid sa kanila ng mga pagpapala, ngunit nawawala ang lahat ng sigla sa sandaling makita nila na kailangan nilang dumanas ng mga pagpipino. Iyan ba ang paniniwala sa Diyos? Sa huli, kailangan kang ganap at lubos na makasunod sa harap ng Diyos sa iyong pananampalataya. Naniniwala ka sa Diyos ngunit mayroon ka pa ring mga hinihiling sa Kanya, marami ka pa ring mga relihiyosong kuru-kuro na hindi mo mabitawan, mga personal na interes na hindi mo mapakawalan, at naghahangad ka pa rin ng mga pagpapala ng laman at nais mong sagipin ng Diyos ang iyong laman, na iligtas ang iyong kaluluwa—lahat ng ito ay mga pag-uugali ng mga tao na may maling pananaw. Kahit may pananampalataya sa Diyos ang mga taong may mga relihiyosong paniniwala, hindi sila naghahangad na baguhin ang kanilang disposisyon at hindi sila naghahangad ng kaalaman tungkol sa Diyos, kundi ang tanging hinahangad nila ay ang mga interes ng kanilang laman. Marami sa inyo ang may pananampalatayang nabibilang sa kategorya ng mga relihiyosong pananalig; hindi iyan tunay na pananampalataya sa Diyos. Upang maniwala sa Diyos, kailangang magkaroon ang mga tao ng isang pusong handang magdusa para sa Kanya at kahandaang isuko ang kanilang sarili. Hangga’t hindi natutugunan ng mga tao ang dalawang kundisyong ito, walang bisa ang kanilang pananampalataya sa Diyos, at hindi nila mababago ang kanilang disposisyon. Ang mga tao lamang na tunay na naghahanap sa katotohanan, naghahangad ng kaalaman tungkol sa Diyos, at naghahangad ng buhay ang mga tunay na naniniwala sa Diyos” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). “Nananalig ang mga tao sa Diyos upang pagpalain, magantimpalaan, at makoronahan. Hindi ba’t may ganito sa puso ng lahat? Totoo na mayroon nga. Bagamat hindi ito madalas tinatalakay ng mga tao, at pinagtatakpan pa nga ang kanilang motibo at hangaring magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang karanasan o kaalaman ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang isinasakripisyo nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagseserbisyo para rito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang paniniwala sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Ang inihahayag at hinuhusgahan ng Diyos sa mga salitang ito ay ang mismong kalagayan ko. Talagang sinusuri ng Diyos ang puso at isipan ng tao. Inilantad nito ang mga malalim kong motibo at mga pagnanais na pagpalain, at na ang pananalig ko ay para lamang sa mga pagpapala. Noong katatanggap ko pa lang sa yugtong ito ng gawain, nahikayat ako ng pagkakataong makapasok sa kaharian. Handa akong gawin ang anumang gusto ng iglesia. Gagawin ko ang tungkulin ko, umaraw man o umulan. Inakala ko na sasang-ayon ang Diyos hangga’t nagbabayad ako ng halaga, at pagkatapos ay maliligtas ako at makakamit ko ang mga pagpapala ng kaharian ng langit. Pero ngayong nakikita kong tumatanda na ako, na naaapektuhan na ng pagtanda ang lahat ng bahagi ng katawan ko, at na hindi ko na nagagawa ang mga tungkuling nagagawa ko noon, nag-aalala ako na magkakasakit ako isang araw at hindi makakagawa ng tungkulin. Nalungkot at nabalisa ako dahil doon. At nang maisip ko ang dalawang araw na iyon na nagkasakit ako at hindi makakilos, mas lalo akong nag-alala na kung magkakasakit akong muli at hindi ako agad gagaling, hindi ko magagawa ang anumang tungkulin at hindi ako maliligtas. Hungkag ang pakiramdam ko, malungkot at nalulumbay. Wala akong motibasyon na basahin ang mga salita ng Diyos o magdasal, iniisip na iraraos ko na lang ang bawat araw. Talagang nakita ko na may motibong nakatago sa kaibuturan ng puso ko na pagpalain ako, malalim itong nakabaon, at na palagi akong nagtatrabaho at nagsisikap para makamit ang layong ito. Sa panlabas, gumagawa ako ng tungkulin at gusto kong palugurin ang Diyos, pero ang totoo, gusto kong ipagpalit ang tungkulin ko sa mga pagpapala ng kaharian ng langit. Gumagawa ako para sa aking hantungan. Masyado talaga akong likas na masama at tuso. Ipinanganak ako sa isang Kristiyanong tahanan, at sinunod ko ang mga magulang ko, nananampalataya ako sa Panginoong Jesus mula pagkabata. Noong sisenta na ako, tinanggap ko ang gawain ng Diyos sa mga huling araw. Ang dami ko nang nakamit. Malinaw na nagbahagi ang Diyos sa bawat aspeto ng katotohanan sa mga huling araw, at sa pamamagitan ng paghatol at pagkastigo ng Kanyang salita, nagkamit ako ng kaunting pagkaunawa sa sarili kong tiwaling kalikasan at mga satanikong lason, nagawa kong kamuhian ang sarili ko, at medyo nagbago ang tiwali kong disposisyon. Ito ang mga bunga ng mga karanasan ko sa paghatol at pagkastigo ng mga salita ng Diyos. Napakalaking biyaya nito mula sa Diyos! Natanggap ko ang napakadakilang pagliligtas. Hugutan man ako ng hininga ng Diyos ngayon mismo, wala akong pagsisisihan, at dapat akong magpasalamat sa Diyos. Pero buhay pa rin ako ngayon, at may hininga pa. Dapat buong puso kong hangarin ang katotohanan at pagbabago sa disposisyon. Pagpalain o dumanas man ako ng sakuna sa hinaharap, dapat akong magpasakop sa pamumuno at mga pagsasaayos ng Diyos. Ito ang katwirang dapat kong taglayin bilang isang nilikha. Pero matapos magkamit ng labis na panustos mula sa mga salita ng Diyos, hindi ko pa rin alam kung paano suklian ang pagmamahal Niya. Gusto kong gamitin ang tungkulin ko para makipagpalitan sa Diyos para sa mga pagpapala ng kaharian. Naging negatibo ako at mali ang naging pagkaunawa ko sa Diyos nang maisip kong hindi ko iyon makukuha. Wala akong konsiyensiya o katwiran. Nasaan ang pagkatao ko? Sobra akong makasarili, kasuklam-suklam, at kahabag-habag. Hindi tama ang mga motibasyon at perspektiba ko sa pananampalataya. Ginusto ko lang makapasok sa kaharian ng langit, at hinangad ko lang ang mga pakinabang at pagpapala ng laman. Nasa parehong landas ako ni Pablo. Naisip ko kung gaano kalaki ang naisakatuparan ni Pablo, pero nanalig siya para lamang magantimpalaan at makoronahan. Ginamit niya ang gawain niya para makipagtawaran sa Diyos, para ipagpalit ito sa mga pagpapala ng langit. Hindi niya hinangad na makilala ang Diyos. Nasa landas siya ng paglaban sa Diyos. Sa huli, pinarusahan siya ng Diyos. Ang paghahangad ko ay parehas ng kay Pablo. Hindi ko hinangad na magbago ng disposisyon para mapalugod ang Diyos, at ginagawa ko lang ang tungkulin ko para sa mga pagpapala. Kung titingnan, gumaganap ako ng isang tungkulin, pero sa diwa, niloloko ko ang Diyos. Hindi ako tunay na mananampalataya. Ang isang tunay na mananampalataya ay isang taong naghahangad sa katotohanan, na nais makilala at mahalin ang Diyos. Walang anumang kondisyon o pakikipagtawaran sa paggawa niya ng tungkulin. Walang anumang personal na motibo o layon, o labis-labis na hangarin. Iniaalay nila ang lahat ng meron sila para palugurin ang Diyos. Katulad ni Pedro—bagamat hindi kasingdami ng kay Pablo ang gawaing ginawa niya, nagawa niyang tanggapin ang paghatol at pagkastigo ng Diyos, kilalanin ang kanyang sarili, at hangaring makilala at mahalin ang Diyos. Sa huli, nagpasakop siya hanggang sa kamatayan, ipinako sa krus nang patiwarik para sa Diyos, nagpapatotoo para luwalhatiin ang Diyos. Sa ganitong pananalig ko, na palaging kumakapit sa masasamang motibo at hangarin, hinding-hindi ko makakamit ang pagsang-ayon ng Diyos kahit ilang taon man akong manampalataya. Tatanggihan at kapopootan lang ako ng Diyos sa huli. Kung hindi ako magsisisi, at mananatiling transaksyonal sa pananalig at tungkulin ko, hindi ko makakamit ang katotohanan o pagbabago ng disposisyon sa huli. Matutulad ako kay Pablo, na inilantad at pinalayas ng Diyos.

Naisip ko ang sinabi ng Diyos: “Walang kaugnayan sa pagitan ng tungkulin ng tao at kung siya ay pinagpala o isinumpa. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Napagtanto ko sa puntong ito na dapat gumawa ng tungkulin ang isang nilikha, at wala itong kinalaman sa pagtanggap ng mga pagpapala o kasawian. Bilang miyembro ng sambahayan ng Diyos, wala dapat akong mga kondisyon para sa Kanya. Dapat kong tuparin ang mga responsabilidad ko. Kagaya lang ito ng isang pamilya. Kapag ginagawa ng mga anak ang makakaya nila para sa pamilya, maaari ba silang humingi ng pera sa mga magulang nila bilang gantimpala? Hindi iyon isang kapamilya, kundi isang empleyado. Bilang miyembro ng pamilya ng Diyos, at bilang isang nilikha, nararapat lang na gumawa ako ng tungkulin para sa Lumikha, tama at natural lang ito. Dapat kong ipakita ang aking debosyon nang hindi nag-iisip ng mga kondisyon o gantimpala. Iyon ang dapat kong gawin. Mas matanda na ako ngayon at hindi maganda ang kalusugan ko, pero hindi ako sinusukuan ng Diyos. Tinutustusan at ginagabayan pa rin Niya ako sa Kanyang mga salita. Hindi ako maaaring mawalan ng konsiyensiya, at hindi ako pwedeng patuloy na mamuhay sa negatibong kalagayan, pinapabayaan ang sarili ko na mawalan ng pag-asa. Dapat akong magkaroon ng tamang saloobin, at habang nasa tamang pag-iisip at may katwiran pa ako, dapat mas basahin ko ang mga salita ng Diyos para makilala ang aking sarili at hangarin ang pagbabago sa disposisyon, gawin ang anumang tungkuling kaya ko ngayon, at magpasakop sa pamumuno at mga pagsasaayos ng Diyos. May iba pa akong nabasa sa mga salita ng Diyos: “Ano man ang iyong kakayahan, o edad, o ilang taon ka man nang nananalig sa Diyos, ang bawat tao ay dapat na magsumikap tungo sa landas ng paghahangad sa katotohanan. Hindi mo dapat bigyang-diin ang anumang obhektibong batayan; dapat mong hangarin ang katotohanan nang walang pag-aalinlangan. Huwag sayangin ang iyong mga araw. Kung hahanapin at pagsusumikapan mo ang paghahangad sa katotohanan bilang ang dakilang usapin sa iyong buhay, maaaring ang katotohanang nakamit at naabot mo sa iyong paghahangad ay hindi ang ninanais mo. Pero kung sinasabi ng Diyos na bibigyan ka Niya ng hantungan depende sa saloobin mo sa iyong paghahangad at sa iyong sinseridad, napakaganda niyon! Huwag tumuon sa kung ano ang kahahantungan at kalalabasan mo sa ngayon. Huwag mong isipin at huwag mong itanong kung ano ang mangyayari at ano ang magaganap sa hinaharap—kung makakaiwas ka man sa sakuna at hindi mamamatay. Tumuon ka lang sa paghahangad sa katotohanan sa mga salita ng Diyos at sa Kanyang mga hinihingi, sa pagganap nang maayos sa iyong tungkulin, sa pagtupad sa kalooban ng Diyos, sa pagiging karapatdapat sa anim na libong taong paghihintay ng Diyos, sa Kanyang anim na libong taon ng pananabik. Bigyan ng kaunting kapanatagan ang Diyos; hayaan Siyang makita na may pag-asa sa iyo, at hayaang matupad ang Kanyang mga kahilingan sa iyo. Sabihin mo sa Akin, tatratuhin ka ba nang hindi maganda ng Diyos kung gagawin mo ito? Siyempre, hindi! At kahit ang maging mga resulta ay hindi ang ninanais ng isang tao, paano niya dapat harapin ang katunayang iyon, bilang isang nilikha? Dapat siyang magpasakop sa lahat ng bagay sa pangangasiwa at pagsasaayos ng Diyos, nang walang anumang personal na layon. Hindi ba’t ito ang pananaw na dapat taglayin ng mga nilikha? (Ito nga.) Iyan ang tamang pag-iisip” (Ang Salita, Vol. VI. Ukol sa Paghahangad sa Katotohanan I. Bakit Dapat Hangarin ng Tao ang Katotohanan). “Ang paghahangad sa katotohanan ay isang dakilang usapin sa buhay ng tao. Wala nang ibang usapin na kasinghalaga ng paghahangad sa katotohanan, at wala nang ibang usapin ang mas mahalaga pa sa pagkakamit ng katotohanan. Naging madali ba, na sundan ang Diyos hanggang sa kasalukuyan? Magmadali kayo, at ituring na mahalaga ang paghahangad ninyo sa katotohanan! Ang yugtong ito ng gawain sa mga huling araw ang pinakaimportanteng yugto ng gawain na ginagawa ng Diyos sa Kanyang anim na libong taon ng pamamahala. Ang paghahangad sa katotohanan ang pinaka-inaasahan ng Diyos sa Kanyang mga hinirang na tao. Umaasa Siya na tinatahak ng tao ang tamang landas, ang paghahangad sa katotohanan” (Ang Salita, Vol. VI. Ukol sa Paghahangad sa Katotohanan I. Bakit Dapat Hangarin ng Tao ang Katotohanan). Napukaw at naantig talaga ako nang mabasa ko ito. Nasabi na sa atin ng Diyos ang lahat ng tungkol sa kalooban Niya, pati na rin ang hinihingi at inaasam Niya mula sa mga tao. Wala Siyang pakialam kung gaano kahusay ang kakayahan natin, kung gaano tayo katanda, o gaano karami nang tungkulin ang nagampanan natin, at ang inaalala lang Niya ay kung hinahangad natin ang katotohanan, kung tapat tayo sa ating pananalig at kung masunurin tayo. Tulad ng sa Kapanahunan ng Biyaya, dalawang barya lamang ang naihandog ng isang balo, pero nakamit niya ang pagsang-ayon ng Diyos dahil inialay niya sa Diyos ang lahat ng mayroon siya. Nakita ng Diyos ang sinseridad niya. Bagamat matanda na ako ngayon at hindi ko mapantayan ang mga kabataan sa anumang aspeto, hindi na ako negatibo. Gusto kong sumulong at sulitin ang bawat araw. Hangga’t may katinuan at katwiran pa ako, dapat ko talagang mas hangarin ang katotohanan at mas basahin ang mga salita ng Diyos, isagawa ang bawat maliit na bagay na nauunawaan ko, at gawin ang makakaya ko sa aking tungkulin. Pagkatapos, kapag namatay ako, mapapayapa ang puso ko, at hindi ko bibiguin ang Diyos sa pagtustos sa akin sa buong buhay ko. Tinulutan ng Diyos na maipanganak ako sa mga huling araw. Natanggap ko ang Kanyang gawain sa mga huling araw sa edad na sisenta, upang saksihan ang pagpapakita ng Diyos, personal na marinig ang Kanyang tinig, at maranasan ang paghatol at pagkastigo ng Kanyang mga salita; napakalaking biyaya at pagpapala ito ng Diyos para sa akin. Kung malungkot pa rin akong namumuhay sa pagiging matanda, nang walang pag-aapura na sulitin ang pagkakataong ito na mahangad ang katotohanan, mapapalagpas ko ang pagkakataong maranasan ang gawain ng Diyos at mailigtas. Kung saka ko na lang hahangarin ang katotohanan, mawawalan ako ng pagkakataon, at magiging huli na para magsisi. Kaya’t nagdasal ako sa Diyos, “Diyos ko! Handa na akong magsisi. Ayaw ko nang mabuhay sa pagkanegatibo, pagkabalisa, at maling pagkaunawa. Nais kong isagawa ang mga salita Mo, gawin ang makakaya ko para hangarin ang katotohanan habang nabubuhay pa ako, at tahakin ang tamang landas. Gusto kong isagawa ang lahat ng nauunawaan ko sa mga salita Mo, gawin ang tungkulin ko, at palugurin ang Iyong kalooban. Pagpalain man ako o masawi, handa na akong magpasakop sa pamumuno at mga pagsasaayos Mo.”

Mula noon, tumuon ako sa pagbabasa ng mga salita ng Diyos at mas pinagnilayan ko ang mga ito. Ibinuhos ko ang lahat ng mayroon ako sa anumang tungkuling ipinapagawa sa akin ng iglesia. Nagkaroon ako ng ilang karanasan at kaalaman sa mga taon ko bilang isang mananampalataya, at nagsanay akong magsulat ng mga artikulo para magpatotoo sa Diyos. Lalo na ngayon, nangangailangan ng magagandang artikulo ang mga mangangaral ng ebanghelyo para malutas ang mga kuru-kuro ng mga tao, at bilang isang taong matagal nang nananalig, gusto kong magsulat ng ilan, upang magawa ko ang makakaya ko para maipalaganap ang ebanghelyo ng kaharian. Dagdag pa rito, dahil masyadong mayabang ang disposisyon ko at may tendensiya akong pigilan ang pamilya ko dahil sa aking kayabangan, hinahangad ko ang katotohanan para malutas ang aspetong ito ng katiwalian ko, at para maisabuhay ang normal na pagkatao sa harap ng aking pamilya. Sa karaniwan kong pakikipag-ugnayan sa mga kapatid, kapag may nakikita akong isang taong lumalabag sa mga prinsipyo, kung natatakot akong may masabi akong makapagpapasama ng loob niya o makapagbibigay sa kanya ng masamang impresyon sa akin, nagdarasal ako sa Diyos na hindi ako mamuhay ayon sa mga satanikong pilosopiya, at tumutuon ako sa pagsasagawa ng katotohanan, pagtataguyod ng mga interes ng iglesia, at hindi lang sa pagiging isang mapagpalugod ng tao. Ngayon, sinasanay ko ang sarili ko na isagawa ang katotohanan sa bawat maliit na bagay, at napakapayapa at napakasaya ng pakiramdam ko. Ang makalaya mula sa pagkabahala, pagkabalisa, at pag-aalala, ay lahat dahil sa patnubay at biyaya ng Diyos. Tunay akong nagpapasalamat sa Diyos! Ang lahat ng kaluwalhatian ay sa Makapangyarihang Diyos!


58. Ang Pinili ng Isang Opisyal ng Pamahalaan

Ni Xin Zheng, Tsina

Nilabag ng tatay ko ang batas at inaresto siya bago pa ako isinilang. Ang ganoong uri ng bagay ay talagang kahiya-hiya sa kanayunan ng Tsina noong 1970s, kaya hinamak ng lahat ang aking pamilya. Lumaki ako sa gitna ng mga pangungutya ng lahat ng nasa paligid ko. Palaging sinasabi sa akin ng nanay ko, “Kailangan mong magsipag para manguna. Hindi maaaring hamakin ng ibang tao ang pamilya natin.” Malalim na natanim sa loob ko ang mga salitang iyon. Isinumpa ko na sa hinaharap, mangingibabaw ako sa lahat at babaguhin ko ang pagtrato sa amin ng lahat. Talagang isinubsob ko ang aking sarili sa aking pag-aaral at naging isa akong guro nang magtapos sa kolehiyo. Isa iyong garantisadong pamumuhay, ngunit malayo pa rin sa layunin kong tunay na manguna. Kaya umasa ako sa aking mga koneksyon at nagpadala ng mga regalo sa mga lider ng probinsya, umaasang maililipat ako sa isang posisyon sa gobyerno.

Gaya ng inasahan ko, pagkaraan ng tatlong taon ay nakakuha ako ng posisyon bilang isang sekretarya sa opisina ng pamahalaang bayan, dahilan para samahan ko ang mga lider para sa iba’t ibang okasyon. Tila napakadakila niyon. Lalo na noong bumalik ako sa aking bayan, ang pinuno ng nayon at lahat ng tao roon ay talagang mainit ang pagtanggap sa akin at maraming tao ang nambobola sa akin—nakikinabang din doon ang aking pamilya, at talagang naiinggit ang mga tao mula sa buong lugar na iyon. Masayang sinabi sa akin ng nanay ko, “Dahil nagkaroon ka ng trabaho sa gobyerno, saanman magpunta ang kapatid mo, sinasabi niya sa lahat kung sino ang kapatid niya, kung saan ito nagtatrabaho. Pagkalipas ng maraming taon, sa wakas ay maaari na nating itaas ang ating noo at magmalaki!” Labis akong naantig nang marinig kong sabihin niya ito. Naging mahirap ang mga bagay-bagay para sa aming pamilya sa loob ng napakaraming taon. Hindi ba’t ito na ang araw na aming hinihintay? Tapos, sinimulan kong lalo pang magsipag, palaging nagtatrabaho hanggang sa paglalim ng gabi at ni hindi nagpapahinga kahit tuwing Sabado at Linggo. Mas nabawasan pa ang panahon ko para sa aking asawa at anak. Tapos noong 2008, tinanggap ko ang gawain ng Makapangyarihang Diyos sa mga huling araw, pero iginugugol ko pa rin sa trabaho ang karamihan sa oras ko. Paminsan-minsan lang ako kung dumalo sa mga pagtitipon, at hindi gaanong nagbabasa ng mga salita ng Diyos. Napakaganda ng takbo ng aking trabaho—nakuha ko ang paghanga ng mga lider at ang pagpapahalaga ng mga katrabaho ko, at sinasabi ng lahat na sa sandaling magkaroon ng bukas na posisyon para sa promosyon, siguradong magiging akin iyon. Pakiramdam ko’y iyon na ang magiging pagkakataon kong makuha ang talagang gusto ko sa buhay, ang tunay na mangibabaw, kaya nagsimula akong lalo pang magsipag at magpalakas sa mga lider. Gayunpaman, natalo pa rin ako ng anak ng isang lider, at pagkatapos ay inilipat ako sa isang hindi importanteng kagawaran.

Talagang nakasasama ng loob para sa akin ang paglilipat na iyon, at inisip kong siguradong pag-uusapan at hahamakin ako ng mga katrabaho ko. Hindi ko magawang magsaya at ayokong makita ang sinuman. Sa gitna lang ng miserableng panahong iyon, sinabi sa akin ng isang brother sa iglesia, “Hindi mo nakuha ang promosyong ito, at sa halip ay inilipat ka sa isang hindi importanteng kagawaran. Para itong isang masamang bagay, pero ang totoo, isa itong mabuting bagay! Kung itinaas ang ranggo mo kagaya ng gusto mo at nakakuha ka ng mas mataas na posisyon, mas maghahangad ka lang. Mahaharap ka sa mas maraming tukso, araw-gabi kang magsusumikap para sa reputasyon at katayuan. Paano ka magkakaroon ng panahon at kagustuhan na hanapin ang katotohanan? Isa itong mahalagang panahon para mailigtas at gawing perpekto ng gawain ng Diyos ang sangkatauhan. Kung aaksayahin mo ang mahahalagang araw na ito, paano ka maliligtas? Ang hindi mo pagkakuha sa promosyong ito ang mabuting kalooban ng Diyos—hindi kaya ng Diyos na makita tayong patuloy na pinaglalaruan at sinasaktan ni Satanas, nabubuhay sa pakikipagbuno para sa reputasyon at pakinabang, lumalaban at nagpaplano, at pagkatapos ay mawala ang pagkakataon natin sa pagliligtas ng Diyos.” Isang pampagising para sa akin ang kanyang mga salita; naisip kong tama siya. Dati, lubos akong nakatuon sa kung paano ako mangingibabaw, kaya hindi ko kailanman nagawang payapain ang aking puso at talagang basahin ang mga salita ng Diyos o hanapin ang katotohanan. Marahil ang pagkabigong iyon ay magdudulot ng pagbabago sa aking landas ng pananampalataya.

Pagkatapos niyon ay nabasa ko ito sa mga salita ng Diyos: “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang inyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang gawin ang kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupo lamang ng mga taong ito, na pinili ng Diyos, ang magagawang isabuhay ang isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). Napakalinaw ng mga salita ng Diyos tungkol sa kung ano ang bumubuo ng isang makabuluhang buhay. Nagbalik-tanaw ako sa mga taon ko ng pakikipaglaban para sa reputasyon at pakinabang—kahit ngayon na may kaunting katayuan at katanyagan, hungkag na hungkag pa rin ang pakiramdam ko. Palagi akong nagkukunwari kapag may kasamang mga opisyal. Alang-alang sa katayuan, hindi ko lang kailangang magpalakas sa mga lider, kundi kailangan ko pang pangasiwaan ang aking mga katrabaho, pinahihirapan ang sarili ko para lang makipagkompetensya at lumaban sa iba, habang natatakot na nagpaplano ang iba laban sa akin. Talagang naunawaan ko ang paghihirap at tensyon ng mundong iyon. Tinanong ko ang sarili ko: Ano ang kahulugan, ang halaga sa likod ng pagsisikap sa buong buhay ko para makipaglaban para sa katayuan at katanyagan? Ang buong punto ba ng buhay ko ay magmukhang may sinasabi lang, para magbigay-karangalan sa aking pamilya? Sa loob ng libu-libong taon, hindi ba’t napakaraming dakilang tao na may mataas na katayuan ang namatay pa rin nang walang napala? Nilikha ng Diyos ang tao, hindi para mapanatiling buhay ang ating mga pangalan sa lahat ng kapanahunan o makipaglaban para sa reputasyon at katayuan, kundi para matutuhan natin ang katotohanan at makilala ang Diyos, gawin ang tungkulin ng isang nilikha, at isabuhay ang isang tunay na wangis ng tao. Iyon lang ang uri ng buhay na may kahulugan at halaga, at iyon lang ang magkakamit ng pagsang-ayon ng Diyos. Nagdasal ako sa Diyos nang mapagtanto ko ito, handa nang pakawalan ang aking paghahangad sa reputasyon at katayuan at tahakin ang wastong landas sa buhay.

Sa departamentong pinaglipatan sa akin, walang kahit isang abalang panahon sa buong taon. Sinamantala ko ang pagkakataong iyon para mas magbasa ng mga salita ng Diyos at sangkapan ang aking sarili ng katotohanan, at kapag dumarating ang Sabado at Linggo, dumadalo ako sa mga pagtitipon at nangangaral ng ebanghelyo kasama ng mga kapatid. Talagang napayapa ako, at hindi na ako nakikihalubilo sa mga katrabaho ko. Nawalan na ako ng interes sa lahat ng magugulong bagay na iyon gaya ng pagbuo ng mga ugnayan at pagsasamantala sa hindi opisyal na mga pamamaraan. Mas malaya at mas kampante na ang pakiramdam ko. Pero sa huli ay inilipat akong muli, sa departamento para sa mga demolisyon na iniutos ng gobyerno, kung saan personal kong nasaksihan ang lahat ng masasamang paraan ng pananakot at pamiminsala ng Partido Komunista sa mga karaniwang tao. Dahil doon, lalo pa akong nawalan ng gana sa landas ng karera na aking tinatahak. Palaging pinipilit ng gobyerno ang mga tao na umalis sa kanilang mga tahanan, sinasabing kailangan nila ng espasyo para sa pagtatayo ng lungsod, at ang kompensasyon sa pangkalahatan ay napakababa. Hindi masaya ang mga tao tungkol doon at magpoprotesta sila. Malinaw na palihim na nakikipagsabwatan ang gobyerno sa mga developer, tumutubo nang malaki mula sa mga kasunduan at panggigipit sa mga karaniwang tao. Pero palagi nilang binabaluktot ang mga katotohanan, sinasabing ayaw lang ng mga taong umalis at nakahahadlang iyon sa pagtatayo ng lungsod. Sa araw, pinagagawa nila kami ng gawaing ideolohikal para kumbinsihin ang mga tao, tapos sa gabi magpapadala sila ng mga tao para guluhin sila, para puwersahin sila na pumirma sa kasunduang umalis. Walang sinuman sa mga residente ang nakakakuha ng kapayapaan. Kung may sinumang matindi ang pagtangging umalis, puwersahan silang ikukulong at bubugbugin, na may mga kaso ng paghadlang sa muling pagpapaunlad ng lungsod. Hindi titigil ang mga lider hanggang sa pumirma na ang tao. Ilang tao ang umapila sa mas matataas na awtoridad, pero inaresto sila at binugbog. May isang tao pa nga na binugbog hanggang sa mabaldado, at sa huli ay namatay. Isang lider pa nga ang minsang nakangiting nagsabi sa harap ng lahat sa isang panloob na pulong, “Ngayong patay na ang taong ito, nabawasan na ng isa ang mga apelang kailangan nating alalahanin. Mas kaunti na rin ang mga punto ng pagdidisiplina laban sa atin!” Nakangiti rin ang lahat ng nandoon. Nang makita ko ang pananakot at pananamantala ng mga opisyal ng gobyerno sa mga karaniwang tao nang wala talagang pagsasaalang-alang sa buhay ng tao, nalaman kong walang mabuting idudulot kailanman ang pananatili sa loob ng sistema ng Partido Komunista at patuloy na pakikisalamuha sa mga taong iyon. Sinimulan kong gawin ang lahat para maiwasan silang lahat, para hindi makihalubilo sa kanila. Kung inutusan ako na makipagnegosasyon sa isang taong kailangang umalis, na bugbugin siya, gagawin ko ang lahat ng aking makakaya para maiwasan iyon, o tutulong akong magpanatili ng kaayusan. Kapag malapitan akong nakakikita ng isang taong sumisigaw habang binubugbog, ang kaaawa-awa niyang tingin ay nag-iiwan ng matinding pang-uusig sa aking konsiyensya. Minsan ay nagigising pa ako sa mga bangungot sa gitna ng gabi. Isang uri ng pagdurusa ang araw-araw na pamumuhay sa ganoong kapaligiran. Pakiramdam ko’y kung patuloy kong gagawin ang ganoong uri ng napakasamang gawain, hindi magtatagal ay maparurusahan ako, at gusto ko nang iwanan ang lugar na iyon sa lalong madaling panahon. Bagaman pahapyaw na nagkokomento ang mga lider na nanghihikayat sa aking ituloy ang aking karera, nanatili akong walang motibasyon at hindi na sumusubok na magpalakas sa kanila para tumaas ang ranggo. Pero laking gulat ko, itinaas nga ang ranggo ko noong panahong iyon, para tumayong direktor ng tanggapan ng pagdidisiplina sa bayan.

Matapos ang muling pagtatalagang iyon, madalas akong magpakita sa lahat ng uri ng pulong kasama ang mga importanteng opisyal ng pamahalaang bayan. Labis na mabait sa akin ang aking mga katrabaho at mga kapwa taga-nayon at sinikap nilang pasayahin ako sa lahat ng bagay. Nagustuhan ko ang pakiramdam niyon. Hindi ko namamalayan, hindi na ako mapakali, at gusto ko nang mapahalagahan at makilala ng mga lider. Pero kapag kailangan kong maglakbay para sa trabaho o dumalo sa isang pulong kapalit ng isang lider, nakaaapekto iyon sa kakayahan kong dumalo sa mga pagtitipon at gawin ang aking tungkulin. Talagang naguluhan ako, dahil alam kong ang tungkulin ay isang responsibilidad na hindi maaaring pabayaan ng isang tao. Hindi ko maaaring bitawan ang tungkulin ko dahil sa mga personal kong gawain, pero kapag isinasaayos ng isang lider na gawin ko ang ganoong bagay, nangangahulugan iyon na mataas ang tingin nila sa akin. Kung magdadahilan ako para hindi iyon gawin para sa aking tungkulin, sasabihin kaya nilang inilalaglag ko sila sa isang kritikal na panahon, at pagkatapos ay titigil na sila sa pagtatalaga ng mga importanteng gawain para sa akin? Talagang mahirap para sa akin na magdesisyon noong sandaling iyon, kaya inilapit ko iyon sa Diyos sa panalangin, hinihiling sa Kanya na patnubayan akong unawain ang Kanyang kalooban at tulungan akong mahanap ang landas ng pagsasagawa. Pagkatapos niyon, nabasa ko ang siping ito sa Kanyang mga salita: “Sa likod ng lahat ng bagay na nangyayari ay isang labanan: Tuwing isinasagawa ng mga tao ang katotohanan, o isinasagawa ang pagmamahal sa Diyos, mayroong isang malaking labanan, at bagama’t maaaring mukhang maayos ang lahat sa kanilang laman, sa kaibuturan ng kanilang mga puso, sa katunayan ay nagpapatuloy ang isang labanan sa pagitan ng buhay at kamatayan—at matapos lamang ng matinding labanang ito, matapos ang napakaraming pagmumuni-muni, saka mapagpapasyahan ang tagumpay o pagkatalo. Hindi alam ng isang tao kung tatawa o hihikbi. Dahil marami sa mga intensyon na nasa kalooban ng mga tao ang mali, o kaya’y dahil marami sa gawain ng Diyos ang taliwas sa kanilang mga kuru-kuro, kapag isinagawa ng mga tao ang katotohanan, isang malaking labanan ang nagaganap sa likod ng mga eksena. Matapos maisagawa ang katotohanang ito, sa likod ng mga eksena, hindi na mabilang ang mga patak ng luhang ibinuhos ng mga tao dahil sa kalungkutan bago nila tuluyang napagpasyahan na bigyang-kasiyahan ang Diyos. Dahil sa labanang ito kung kaya’t dumaranas ang mga tao ng paghihirap at pagdadalisay; ito ay totoong pagdurusa. Kapag nangyari sa iyo ang labanan, kung magagawa mong tunay na pumanig sa Diyos, magagawa mong bigyan ng kasiyahan ang Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Habang pinag-iisipan ko ito, nakita kong isa itong labanan sa pagitan ng pagbibigay-lugod sa Diyos o pagbibigay-lugod kay Satanas, para makita kung alin ang pipiliin ko. Napagtanto ko na kapag may mga bagay akong nakakaharap, ang una kong isinasaalang-alang ay ang saloobin ng mga lider at ang sarili kong karera—napakaimportante pa rin sa akin ng reputasyon at katayuan. Inisip ko kung paanong, upang mailigtas ang sangkatauhan, sumugal nang napakalaki ang Diyos para maging tao sa bansa ng malaking pulang dragon at magpahayag ng katotohanan. Ibinigay ng Diyos ang lahat sa atin nang walang mga reklamo o panghihinayang, pero hindi ko magawa ang katiting na sakripisyong iyon alang-alang sa aking tungkulin. Nasaan ang konsensya ko? Nakaramdam ako ng matinding hiya nang matanto ko ito. Nagdasal ako, gustong bitiwan ang aking mga personal na interes at gampanan ang aking tungkulin. Pagkatapos niyon, naharap ako sa pagpili sa pagitan ng tungkulin ko at ng trabaho ko nang ilan pang beses, at kung minsan ay naghihina at nahihirapan ako dahil dito. Pero kapag nakahanda akong bigyang-lugod ang Diyos, nakita kong palagi Siyang nagbubukas ng landas para sa akin, at ibinabahagi ko ang ebanghelyo at ginagawa ang aking tungkulin sa harap mismo ng lider nang hindi nadidiskubre kailanman. Patuloy na lumago ang motibasyon ko na gawin ang aking tungkulin. Hindi nagtagal, nalaman ng buong pamilya ko na isa akong mananampalataya at nagpapalaganap ako ng ebanghelyo. Nagsimula silang lahat na tutulan ang aking pananampalataya.

Isang guro ang asawa ko, kaya galing din sa gobyerno ang suweldo niya. Sinabi niya sa akin, “Maraming taon ka nang nasa Partido, kaya alam mo kung ano ang saloobin nila ukol sa relihiyon. Kaliwa’t kanan nilang inaaresto ang mga mananampalataya. Sa pagkakaroon ng pananalig at pagbabahagi ng ebanghelyo, hindi ba’t parang nag-iimbita ka ng isang masamang pangyayari? Kung ipagpapatuloy mo ito, katapusan na iyon ng pamumuhay natin, katapusan ng buong pamilya natin!” Nagbahagi ako sa kanya ng patotoo tungkol sa pagpapakita at gawain ng Diyos at nagsalita tungkol sa kahalagahan ng pagkakaroon ng pananampalataya. Sabi ko, “Bumaba na ngayon ang Tagapagligtas, nagpapahayag ng mga katotohanan para iligtas ang sangkatauhan. Minsan lang sa buhay ang pagkakataong mailigtas. Ang mga pakinabang at katayuang nakikita natin sa harap natin ay pansamantalang lahat. Kung susundin lang natin ang Partido Komunista, palaging naghahangad na yumaman, maliligtas ba tayo noon sa mga sakuna? Kapag nahulog tayo roon, walang halaga ng salapi ang magdudulot sa atin ng mabuti! Tingnan mo na lang ang apostol ng Panginoong Jesus na si Mateo—isa siyang kolektor ng buwis, isang magandang karera. Pero nang makita niya ang Tagapagligtas, na dumating na ang Panginoong Jesus, nagmadali siyang sumunod sa Kanya. Bukod doon, kung palagi nating sinusunod ang Partido sa paggawa ng masama, siguradong kakastiguhin tayo, paparusahan. Ang pagsunod lang sa Cristo ng mga huling araw ang paraan para maligtas.” Hindi interesado ang asawa ko tungkol sa anumang tungkol sa Diyos at ayaw niyang makinig sa anumang kailangan kong sabihin tungkol doon. Pero pagkatapos niyon, napansin niyang mula nang magkaroon ako ng pananampalataya, hindi na ako lumalabas para kumain at uminom kasama ang mga kasamahan ko at hindi na ako nagpapabaya sa mga bagay-bagay sa bahay, pero mas naging maayos ako sa buhay at may oras na para sa kanya at sa anak namin. Minsan nagsasalita ako tungkol sa mga bagay na may kinalaman sa buhay sa pangkalahatan. Unti-unti, tumigil siya sa pagtatangkang humadlang sa akin. Pero sa panig ng pamilya niya, ang lahat ay tutol sa aking pananampalataya. Pinayuhan ako ng isa sa kanila na may trabaho sa gobyerno, “Habang bata ka pa, ang iniisip mo dapat ay kung paano tataas ang ranggo mo at magkakapera. Tapos matatamasa ang lahat ng iyon ng mga magulang at anak mo nang kasama ka—iyon lang ang praktikal na bagay na dapat gawin. Ang mga bagay-bagay na hinahangad mo para sa relihiyon mo ay malabong lahat at hindi praktikal!” Sabi ko sa kanya, “Hindi ka isang mananampalataya, kaya hindi mo nauunawaan ang kahulugan at halaga ng pagkakaroon ng pananampalataya at paghahanap ng katotohanan. Napakahalaga ng katotohanan, at kaya nitong ituro ang landas ng buhay para sa atin, linisin ang ating katiwalian, at iligtas tayo. Hindi masusukat ang mga bagay na ito gamit ang pera. Isa ka ring kasapi ng Partido, kaya sabihin mo sa akin, sa mga taong nagkamit ka ng katayuan at materyal na kasiyahan, naging masaya ka ba talaga? May tunay na kapayapaan ka ba sa iyong puso?” Wala siyang nasabi tungkol doon. At nang hindi ako mapasuko ng bayaw ko, galit niyang sinabi, “Kung hindi mo susundin ang payo namin, kapag nalaman ng liderato ang tungkol sa iyong mga bagay-bagay na pangrelihiyon, hindi lang pagkawala ng matatag na pamumuhay ang magiging problema mo. Maaari kang maaresto, tapos ay mawawala sa iyo ang buhay mo at ang mga pagmamay-ari mo, at madadamay ang buong pamilya mo!” May iba ring sumubok na pilitin akong bitawan ang aking pananampalataya.

Naging napakalinaw ko sa kanila na determinado akong patuloy na sumunod sa Diyos, pero nagsimula akong kabahan matapos akong makauwi sa bahay. Kapag nalaman ng mga lider ko, hindi lang ako parurusahan o mawawalan ng trabaho, kundi maaari akong maaresto at makulong, tapos ay walang matitira sa akin, at tiyak na aayawan at lalayuan ako ng lahat ng nasa paligid ko. Magiging isa iyong lubos na kawalan ng karangalan. Hindi ba’t wala nang matitira sa akin? Nakaramdam uli ako na nagtatalo ang loob ko at hindi ako makatulog dahil sa sobrang stress. Sa pag-iisip na hindi magtatagal ay mawawalan ako ng komportableng buhay at kinaiinggitan na posisyon, talagang nakaramdam ako ng kawalan ng kabuluhan, at talagang nabalisa ako. Sa aking pasakit at paghihirap, nagdasal ako sa Diyos, hinihiling sa Kanya na patnubayan akong maunawaan ang Kanyang kalooban. Nabasa ko ang siping ito sa mga salita ng Diyos pagkatapos niyon: “Isinilang sa gayong napakaruming lupain, labis nang naimpluwensiyahan ng lipunan ang tao, naimpluwensiyahan na siya ng mga etikang pyudal, at naturuan na siya sa ‘mga institusyon ng mas mataas na pag-aaral.’ Ang kaisipang paurong, tiwaling moralidad, masamang pananaw sa buhay, kasuklam-suklam na pilosopiya sa pamumuhay, lubos na hungkag na pag-iral, at napakabuktot na uri ng pamumuhay at mga kaugalian—lubhang nanghimasok na sa puso ng tao ang lahat ng mga bagay na ito, at lubhang nagpahina at sumalakay sa kanyang konsensiya. Bilang resulta, mas lalong lumayo ang tao mula sa Diyos, at mas lalong naging tutol sa Kanya. Lalong nagiging mas mabangis ang disposisyon ng tao sa bawat araw, at wala ni isang tao ang magkukusang isuko ang anumang bagay para sa Diyos, wala ni isang tao ang magkukusang sumunod sa Diyos, ni, higit pa rito, isang taong magkukusang hanapin ang pagpapakita ng Diyos. Sa halip, sa ilalim ng kapangyarihan ni Satanas, walang ginawa ang tao kundi maghangad ng kalayawan, ibinibigay ang sarili sa katiwalian ng laman sa lupain ng putik. Marinig man nila ang katotohanan, hindi nag-iisip ang mga nananahan sa kadiliman na isagawa ito, ni nakahandang hanapin ang Diyos kahit na nasaksihan na nila ang Kanyang pagpapakita. Paano magkakaroon ng pagkakataon sa kaligtasan ang isang sangkatauhang napakasama? Paano mabubuhay sa liwanag ang isang sangkatauhang labis nang namumulok?” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). Inihayag ng mga salita ng Diyos ang pinagmumulan ng aking pasakit. Bakit napakamiserable ko ngayong nahaharap ako sa isang pagpili? Ito ay dahil labis akong ginawang tiwali ni Satanas, at simula noong bata ako ay naniwala ako sa mga satanikong pilosopiya gaya ng “Mamukod-tangi at magdala ng parangal sa kanyang mga ninuno,” tinatanggap iyon bilang mga layunin sa buhay. Hinangad ko ang pagkamit sa pagpapahalaga at paghanga ng iba, at pakiramdam ko ay para iyong pagkakaroon ng hangarin. Sa pagnanais kong makamit ito, naging isa akong masipag na estudyante, at pagkatapos kong maging isa sa mga manggagawa, palagi kong sinusubukang alamin ang opinyon ng iba, sumisipsip, at magpaalipin para makuha ang pabor ng mga lider at ma-promote. Kahit alam na alam kong ang anumang bagay na ginawa kasama ang Partido Komunista ay isang nakapangingilabot na kasamaan, pinatatag ko ang sikmura ko at nakisama ako, gumagawa ng serbisyo para kay Satanas at nabubuhay sa paghihirap nang walang kapayapaan. Ang mga salita ng Makapangyarihang Diyos ang nagpakita sa akin ng halaga at kahulugan ng ating mga buhay, at ito ang mas lalong nagpaparamdam sa akin ng kasiyahan. Pero nang maharap sa pagpili sa posibleng pagkawala ng trabaho at kinabukasan ko kung ipagpapatuloy ko ang aking pananampalataya, at sa pagtakwil ng iba, nakita kong ang satanikong pilosopiya na “Mamukod-tangi at magdala ng parangal sa kanyang mga ninuno” ay malalim pa ring nakatanim sa loob ko. Napakahirap ng pagdedesisyong iyon, napakasakit, na para bang ang hindi paghahanap ng pangalan at pakinabang ay pagpapabaya sa mga aktwal na responsibilidad ko o isa pa ngang napakalaking kabuktutan. Hindi ako handang mawalan ng reputasyon at katayuan, na para bang ang mawalan ng mga bagay na iyon ay katulad ng pagkawala ng buhay mismo. Nang mabasa ko ang mga salita ng pagpapahayag ng Diyos ay saka ko nakita kung paano iyon ginagamit ni Satanas para igapos ang mga tao, para saktan tayo at udyukan tayong ilayo ang ating mga sarili sa Diyos at ipagkanulo Siya. Ipinaalala nito sa akin ang isang himno ng mga salita ng Diyos na pinamagatang “Dapat Mong Pagsikapang Magkaroon ng Positibong Pag-unlad”: “Ang buong buhay ng mga tao ay nasa mga kamay ng Diyos, at kung hindi sa kanilang paninindigan sa harap ng Diyos, sino ang magiging handang mamuhay nang walang saysay sa hungkag na mundong ito ng tao? Bakit pa mag-aabala? Nagmamadali papasok at palabas sa mundo, kung hindi sila gagawa ng anuman para sa Diyos, masasayang ba ang kanilang buong buhay? Kahit na hindi itinuturing ng Diyos ang iyong mga kilos na karapat-dapat mabanggit, hindi ka ba ngingiti nang dahil sa kasiyahan sa sandali ng iyong kamatayan?” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 39). Talagang nakakapagbigay-inspirasyon para sa akin ang himnong ito. Mayroon lang tayong ilang dekada sa buhay na ito, kaya kailangan nating sunggaban ang pagkakataong ito para danasin ang gawain ng Diyos at maligtas, gawin ang tungkulin ng isang nilikha, at kamtin ang katotohanan at buhay, kung hindi, mawawala ang pagkakataong ito na maligtas ng Diyos. Tapos hindi ba mauuwi lang sa wala ang mga buhay natin? Kung inaresto ako ng Partido Komunista, ikinulong, at pinahirapan ako dahil sa aking pananampalataya, kung gayon kahit humantong ako sa pagkamatay, alam kong wala akong magiging reklamo. Ibinigay ng Diyos sa akin ang pagkakataong ito na mabuhay, kaya dapat ko itong ilaan sa Diyos. Nang mapagtanto ko ito, nagdasal ako, “Diyos ko! Gusto ko pong makalaya sa mga hadlang, sa mga tanikala ng malaking pulang dragon at ibigay sa Iyo ang aking buong sarili. Patnubayan Mo po ako at bigyan ng pananalig, at tulungan Mo po akong malagpasan ang susunod na hadlang na ito.”

May nangyari pagkatapos niyon na nag-udyok sa akin na umalis sa Partido Komunista sa lalong madaling panahon. Natuklasan ng isang lider na relihiyoso ang isa sa mga miyembro ng Partido at, nagngangalit ang ngipin sa galit, sinabi niya na kailangan namin siyang dalhin sa istasyon ng pulis para bigyan siya ng kaunting magaspang na pagtrato. Natatakot ako sa tuwing naiisip ko ang tungkol sa ugali ng Partido Komunista ukol sa relihiyon. Naisip kong napakakontra nito sa mga paniniwala pangrelihiyon at labis na kinamumuhian ang mga Kristiyano, na hindi magtatagal ay siguradong pupuntiryahin ako nito dahil dito. Isa itong mapanganib na lugar na dapat kong iwan sa lalong madaling panahon. At saka, maraming taon kong inawit ang mga papuri sa Partido Komunista at nakiayon dito sa napakaraming kasamaan. Kung nanatili ako sa loob ng sistemang iyon, mas lalo lang akong masasabit doon at hindi na maliligtas. Kailangan kong lumayo agad sa satanikong organisasyong iyon, at tapusin agad ang ugnayan namin sa isa’t isa.

Nang sinabi ko sa asawa ko ang iniisip ko, agad siyang nabalisa. Sabi niya, maaari niya akong suportahan sa aking pananampalataya, pero hindi niya ako papayagang iwan ang trabaho ko. Tinawagan niya pa nga ang mga kapatid ko para pigilin ako. Karamihan sa kanila ay nagtatrabaho sa mga negosyong pinamamahalaan ng estado at nag-aalalang maaaring maapektuhan ang kanilang mga karera kung maaresto ako. Lumuhod pa sa harap ko ang pinakamatanda kong kapatid na babae, umiiyak at hinihila ang aking mga kamay, at sinabing, “Napakaganda ng trabaho mo na may mataas na suweldo na hindi kikitain kahit ng mga taong may doctorate at master’s. Paano mo magagawang iwan ang ganoon kagandang trabaho para sumunod sa Diyos?” Sinabi niya rin na mananatili siyang nakaluhod doon hangga’t ipinipilit ko ang pananatili sa aking pananampalataya. Talagang galit din ang isa ko pang kapatid na babae, at sinabi ang tungkol sa kung paano siya naghirap para makatulong sa pagbabayad para sa aking pag-aaral at na hindi niya nagawang makapag-asawa hanggang siya ay 30. Ngayong maayos na kami sa wakas matapos ang lahat ng pagtatrabahong iyon at nakikinabang doon ang buong pamilya. Kung magbibitiw ako, bibiguin ko siya matapos ang lahat ng taon ng pagsisikap niya. Nagreklamo din ang pinakamatanda kong kapatid na babae na kung magbibitiw ako sa trabaho ko, hindi na siya makakatanggap ng espesyal at bayad na sick leave sa eskwelahan niya, at umaasa ang anak niyang lalake na matutulungan ko siyang maghanap ng trabaho. Sinabi niyang hindi lang ang sarili ko ang dapat kong isaalang-alang sa pananampalataya ko, kundi dapat ko ring isipin ang pamilya ko. Nahihirapan akong pumili noong sandaling iyon. Napakarami naming dinanas ng mga kapatid ko simula noong bata ako, at naging motibasyon ko mula sa umpisa ang pag-asang magkakaroon sila ng magandang buhay at magkakaroon sila ng kumpiyansa. Tiyak na magiging masaya sila kung sasang-ayon ako sa kanila, pero dahil isa akong mananampalataya at sumusunod na sa Diyos ngayon, kailangan kong gawin ang tungkulin ng isang nilikha upang hindi biguin ang biyaya at pagmamahal ng Diyos. Kung ipapangako ko sa aking pamilya na isusuko ko ang aking pananampalataya, hindi ba’t pagtataksil iyon sa Diyos? Ang pagtataksil sa Diyos ay isang napakatinding paglabag, at isang bagay na hindi ko talaga maaaring gawin. Nagpahayag na ang Diyos ng napakaraming katotohanan upang iligtas ang sangkatauhan, at nagbayad na Siya ng napakalaking halaga. Kung wala akong intensiyong suklian Siya, at nakipagkompromiso pa nga sa diyablong si Satanas, lumuluhod dito, iyon ay pagiging wala sa katwiran. Nakaramdam ako ng kaunting sakit at kahinaan, pero alam kong kailangan kong pumili. Sinabi ko sa kanila, “Kahit gaano pa karaming pera o gaano pa kaganda ang trabaho na makuha mo, maaayos ba noon ang sakit ng kawalang-kabuluhan? Mabibili ba noon ang buhay mismo? Hindi ba’t maraming mayayaman at makapangyarihang tao ang nabubuhay pa rin sa pasakit? Ang pagkakaroon ng pananampalataya at paghahanap ng katotohanan lang ang paraan para malutas ang mga problemang ito. Bumaba na ang Tagapagligtas, nagpapahayag ng mga katotohanan para iligtas ang sangkatauhan. Isa itong pagkakataong hindi na muling darating kailanman, at napakapanandalian lang nito. Darating sa atin ang malalaking sakuna sa isang kisap-mata. Kung hindi tayo susunod sa Diyos at magsisisi sa Kanya ngayon, sa oras ng pagdating ng mga sakuna, huli na para sa mga pagsisisi! Medyo ibinahagi ko na sa inyong lahat ang ebanghelyo noon, pero takot kayong sumali, takot na maaresto ng Partido Komunista. Ipinipilit ninyo ang pagsunod sa Partido, na isang landas na diretso sa impiyerno. Sa pamimilit ninyo sa akin na patuloy itong sundin, hindi ba ipinapahamak ninyo ako? Alam niyo ba kung anong klaseng mga tao ang nasa sistemang iyon? Silang lahat ay mga demonyong laban sa Diyos na kayang gumawa ng anumang uri ng kakila-kilabot na bagay. Sila ay tiyak na susumpain, na parurusahan. Dumarami ang mga sakuna sa lahat ng oras. Kung hindi pa rin kayo naniniwala sa Diyos at nagsisisi sa Kanya, tiyak na babagsak kayo sa mga sakuna at parurusahan. Natuto ako ng ilang katotohanan sa mga taon ko ng pananampalataya, at malinaw kong nakita na ang pagkakaroon ng pananampalataya ang tanging tamang landas sa buhay. Pamilya ko kayo—hindi ba ninyo gusto ang pinakamainam para sa akin? Bakit ninyo ipinipilit ang pananatili ko sa masamang landas na ito kasama ang Partido Komunista? Hindi ako makikialam sa mga personal ninyong pagpili, pero ang pinili ko ay ang magkaroon ng pananalig at sundin ang Diyos. Kahit pa maaresto ako at usigin, tatahakin ko ang landas na ito hanggang sa katapusan.” Nalungkot ang asawa ko at lumabas, at hindi na ako kinausap pa ng iba. Kalaunan, sa pagtatangkang pigilan ako sa pagdalo sa mga pagtitipon at gumawa ng tungkulin, ikinulong ako sa bahay ng asawa ko, at buong araw akong pinabantayan doon sa bayaw ko, at hindi ako hinayaan nitong mawala sa paningin niya. Hindi ako makapunta kahit saan sa loob ng sumunod na tatlong araw. Naantala noon ang mga bagay-bagay sa aking tungkulin at talagang nabalisa ako. Nang hindi nalalaman ang gagawin, nagdasal ako sa Diyos at hiniling ang Kanyang patnubay, na bigyan Niya ako ng daan palabas. Tapos noong gabi ng ikatlong araw, tumawag ang tatay ko at sinabing nawawala ang nanay ko, kaya nagkaroon din ako sa wakas ng pagkakataong lumabas para hanapin siya kasama ang bayaw ko. Sa daan, binalaan niya ako, “Kailangan mong bitawan ang pananampalataya mo! Darating dito ang kapatid mong lalake bukas, at sinabi niyang babalian ka niya ng binti kung ipagpapatuloy mo ang relihiyon mo, na anuman ang mangyari, maghahanap siya ng paraan para makabitaw ka rito!” Talagang nakakabalisa para sa akin na marinig ito. Alam kong kung hindi ako tatakas sa kanila sa pagkakataong ito, hindi na ako magkakaroon ng isa pang pagkakataon. Pero nang paalis na talaga ako, talagang nahirapan akong lampasan ang mga naiisip kong pumipigil sa akin. Habang tinitingnan ang mga mahal ko sa buhay at ang pamilyar na lugar na iyon, habang iniisip ang komportableng buhay na iyon at ang kinaiinggitang trabaho—nakaramdam ako ng napakaraming kirot sa puso ko, nalalamang mawawala sa akin ang lahat ng iyon sa isang saglit. Tapos naisip ko ang isang himno ng mga salita ng Diyos na pinamagatang “Ano na ang Nailaan Ninyo sa Diyos?” na palagi naming kinakanta sa mga pagtitipon: “Inialay ni Abraham si Isaac—ano na ang naialay ninyo? Inialay ni Job ang lahat-lahat—ano na ang naialay ninyo? Napakarami nang taong nag-alay ng kanilang buhay, nagyuko ng kanilang ulo, nagpadanak ng kanilang dugo upang hanapin ang tunay na daan. Nagawa na ba ninyo ang sakripisyong iyan?” (Ang Salita, Vol. I. Ang Pagpapakita at Gawain ng Diyos. Ang Kabuluhan ng Pagliligtas sa mga Inapo ni Moab). Pakiramdam ko’y naroon ang Diyos, kaharap ko at tinatanong sa akin ang mga tanong na ito. Noong si Abraham ay isandaang taong gulang, binigyan siya ng Diyos ng isang anak na lalaki, pero nagawa niya pa rin itong ihandog sa Diyos. Napakaraming apostol ang naghandog ng kanilang kabataan at nagpadanak ng kanilang dugo para sa gawaing pang-ebanghelyo ng Diyos, pero ano ang inihandog ko? Naghihirap ako dahil sa pangalan at katayuan, sa mga walang kabuluhang bagay na ito. Lubos akong makasarili at kasuklam-suklam. Paano ako naging karapat-dapat sa mga sakripisyong ginawa ng Diyos upang alagaan at tustusan ako sa lahat ng mga taong iyon? At saka, may kahulugan ang pagpiling iyon na ginagawa ko. Para iyon sa aking pananampalataya at upang magawa ang aking tungkulin bilang isang nilikha. Kung hindi ko pinili ang aking tungkulin, habambuhay ko iyong pagsisisihan. Ang pag-iisip dito sa ganitong paraan ang bumuo sa aking pasya. Nang paakyat ang bayaw ko, ginamit ko ang pagkakataon para tumakas. Simula noon, full time ko nang ginagawa ang aking tungkulin sa simbahan.

Narinig ko simula noon na may ilang lider at mga kasamahan sa departamento ko ang nagbibigay at tumatanggap ng suhol sa kanilang paghahanap ng katayuan at kayamanan, at nang matuklasan ang mga bagay na iyon, ikinulong sila. Talagang nagagalak ako dahil natanggap ko ang proteksyon ng Diyos. Noon, nang sinusubukan kong mangibabaw, nagpapadala ako ng mga regalo gaya ng ginawa ng iba, at kinuha ko ang mga suhol ng ibang tao. Kung nanatili ako sa ganoong uri ng kapaligiran matutulad ako sa kanila. At ngayon, bagaman wala ako ng lahat ng benepisyong iyon o ng paghanga at inggit ng iba, nakagagawa ako ng tungkulin sa iglesia, nagagawa kong hanapin ang katotohanan, at maging isang matapat na tao. Nakakaramdam ako ng labis na kasiyahan at kaligayahan. Tunay na ito ang pinakamakahulugan at mahalagang uri ng buhay. Gaya ng sinasabi sa isang himno ng mga salita ng Diyos na pinamagatang “Ang Pinakamakabuluhang Buhay”: “Isa kang nilalang—mangyari pa ay dapat mong sambahin ang Diyos at mamuhay nang makahulugan. Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Kayo ay mga taong patuloy na naghahanap sa tamang landas, yaong mga naghahangad ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa 2). Ang Makapangyarihang Diyos ang Siyang nagligtas sa akin, tinutulutan akong makatakas sa mga pagwasak ni Satanas at makamit ang kaligtasan ng Diyos.


59. Ang Kapaitan ng Pagiging Taong Mapagpalugod ng Iba

Ni Frankie, Greece

Noong nakaraang taon, si Brother Gabriel, na kasama kong naglalakbay para mangaral ng ebanghelyo, ay natanggal. Nang tanungin ko siya tungkol doon, sinabi niya sa akin na sa nakalipas na ilang taon, hindi naging mahusay ang paggawa niya sa tungkulin niya; ginawa niya ang mga bagay-bagay sa sarili niyang paraan at naging matigas ang ulo niya, na matinding nakagambala sa gawain ng iglesia, kaya siya natanggal. Naawa ako dahil umabot siya sa puntong ito, at dahil nakita ko siyang punung-puno ng pagsisisi at labis na nasasaktan. Sa pagbabalik-tanaw sa gawain namin nang magkasama, napansin ko na iniraraos niya lang ang kanyang gawain at ginagawa niya ang mga bagay-bagay sa sarili niyang paraan. Gusto ko iyong ipaalam sa kanya, para matulungan siyang magnilay at magkaroon ng kamalayan sa sarili, pero nag-alangan ako nang magsasalita na ako. Naisip ko, “Tiyak na inilantad at iwinasto na siya nang labis ng lider noong tinatanggal siya, kaya malamang ay miserableng-miserable na siya. Kung magsasalita rin ako, hindi ba’t lalo lang niyong palalalain ang sitwasyon? Hindi ba niya iisiping wala akong simpatiya? Isa pa, malamang ay nabanggit na ng lider ang mga problemang napansin ko, kaya aaluin ko na lang siya.” Kaya sabi ko sa kanya, “Sigurado akong marami ka nang naging karanasan sa lahat ng taong ito ng paglalakbay na nagbabahagi ng ebanghelyo, o marami ka nang kabatiran man lang. Marami sa mga kapatid sa iglesia rito ay mga bagong mananampalataya na sumapi noong nakaraang ilang taon; wala silang gaanong karanasan sa pagpapalaganap ng ebanghelyo. Matutulungan mo ang lahat kapag nakauwi ka na.” Sa gulat ko, tumugon siya ng, “Brother, nakasasama ng loob na marinig kang sabihin iyan. Akala ko ay sasabihin mo kung ano ang aking mga problema at tutulungan ako para mapagnilayan ko ang aking sarili at magkaroon ako ng higit na kamalayan sa sarili; naging kapaki-pakinabang sana iyon sa buhay ko. Pero sa halip, pinupuri mo ako kahit na bumagsak na ako sa antas na ito, ipinapaisip sa akin na hindi malaking bagay ang matanggal ako at na mas may kakayahan ako kaysa sa iba. Nagiging mapagpalugod ka ng mga tao, kumikilos ka bilang kampon ni Satanas, itinutulak mo ako palapit sa impiyerno! Ang mga salitang ito na masarap pakinggan ay hindi nagbibigay-liwanag sa mga tao, kaya huwag mo nang sabihin ang mga ito. Hindi ito pagmamahal, ang totoo ay mapanganib at nakasisira ito.” Talagang nahiya ako nang marinig kong sabihin ito ng brother, at gusto kong kainin na lang ako ng lupa. Alam na alam kong hindi pa nagkakaroon ng malaking pagbabago sa tiwaling disposisyon ni Gabriel kahit ilang taon na siyang nananampalataya, at na kahit kailan ay hindi siya nagkaroon ng anumang kitang-kitang mga resulta sa kanyang tungkulin, at na isa itong mapanganib na kalagayan. Hindi ko lamang hindi tinutukoy ang kanyang mga problema at tinutulungan siya, nagsasabi lang ako ng mabubuting bagay. Ako ay di-tapat, magalang, at mahilig magbigay ng papuri sa isang sekular na paraan. Hindi ba’t iyon ay pakikipaglaro lang sa kanya at pagiging mapanlinlang? Ang kasalukuyang pagkakatanggal ni Gabriel ay isang magandang pagkakataon para pagnilayan at mas kilalanin niya ang kanyang sarili. Kung magagawa niyang hanapin ang katotohanan, pagnilayan ang kanyang sarili, at tunay na makapagsisi, ang pagkabigong ito ay maaaring maging isang napakahalagang sandali sa kanyang pananampalataya. Pero isa akong hadlang, nagsasabi ng ilang hindi sinserong kalokohan para paglaruan, gambalain, at iligaw siya. Kumikilos ako bilang isang kampon ni Satanas. Ginagawa ng Diyos ang makakaya Niya para iligtas ang mga tao, samantalang nagpaplano at nagpapakana si Satanas para gambalain at hadlangan ang mga tao, at kaladkarin sila pababa sa impiyerno. Ang kalokohan kong iyon ay nakapipinsala lang sa brother ko. Nakadama ako ng matinding takot nang maisip ko iyon, kaya’t naghanap ako ng ilang salita ng Diyos para basahin, at sa mga salita ng Diyos, nagsimula kong pagnilayan at kilalanin ang problema kong ito.

Nakita ko na sinasabi ng salita ng Diyos: “Kung may maayos kang kaugnayan sa isang kapatid, at pinakiusapan ka niyang tukuyin mo kung ano ang mali sa kanya, paano mo ito dapat gawin? May kaugnayan ito sa kung anong pamamaraan ang gagamitin mo sa bagay na ito. Ang pamamaraan mo ba ay nakabatay sa mga katotohanang prinsipyo, o gumagamit ka ba ng mga pilosopiya sa pagharap sa mundo? Kung malinaw mong nakikita na may problema sila, ngunit hindi mo sinasabi nang tahasan upang hindi masira ang inyong relasyon, at nagdadahilan ka pa nga, sinasabing, ‘Mababa ang tayog ko ngayon at hindi ko lubos na nauunawaan ang mga problema mo. Kapag nauunawaan ko na, sasabihin ko sa iyo,’ ano kung gayon ang isyu? May kinalaman ito sa isang pilosopiya ng pagharap sa mundo. Hindi ba ito pagtatangkang lokohin ang iba? Dapat kang magsalita ayon sa nakikita mo nang malinaw; at kung hindi malinaw sa iyo ang isang bagay, sabihin mo. Ito ay pagsasabi ng nasa puso mo. Kung mayroon kang ilang ideya at ilang bagay na malinaw sa iyo, ngunit natatakot kang mapasama ang loob nila, natatakot na masaktan ang kanilang damdamin, kaya pinipili mong manahimik, kung gayon, ito ay pamumuhay ayon sa pilosopiya ng pagharap sa mundo. Kung matuklasan mo na may problema o naligaw ng landas ang isang tao, kahit hindi mo siya matulungan nang may pagmamahal, kahit paano ay dapat mong ipaalam ang problema para mapagnilayan niya iyon. Kung hindi mo iyon papansinin, hindi ba ito nakakasama sa kanya?” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang sa Katotohanan Malulutas ng Tao ang Kanilang mga Kuru-kuro at Maling Pagkaunawa sa Diyos). At nariyan ang siping ito tungkol sa mga tusong tao: “Wala silang pagmamahal para sa mga positibong bagay, hindi nila pinananabikan ang liwanag, at hindi nila minamahal ang daan ng Diyos o ang katotohanan. Gusto nilang sinusunod ang mga makamundong kalakaran, nahuhumaling sila sa katanyagan, pakinabang, at katayuan, gustong-gusto nilang namumukod-tangi sila sa mga tao, sinasamba nila ang katanyagan, pakinabang, at katayuan, dinadakila nila ang mga mahusay at sikat, pero ang totoo, mga demonyo at si Satanas ang dinadakila nila. Sa kanilang puso, hindi ang katotohanan ang hinahangad nila, o ang mga positibong bagay; sa halip, mataas ang pagpapahalaga nila sa kaalaman. … Ginagamit nila ang mga pilosopiya ni Satanas, ang lohika nito, ginagamit nila ang bawat pakana nito, bawat panlalansi, sa bawat sitwasyon, upang makuha ang tiwala ng mga tao, at himukin ang mga tao na sambahin at sundin sila. Hindi ito ang landas na dapat tahakin ng mga taong nananalig sa Diyos; hindi lamang sa hindi maliligtas ang gayong mga tao, haharapin din nila ang pagpaparusa ng Diyos—wala itong kaduda-duda” (Ang Salita, Vol. III. Ang mga Diskurso ni Cristo ng mga Huling Araw. Hindi Maliligtas ang Isang Tao sa Pamamagitan ng Paniniwala sa Relihiyon o Pagsali sa Seremonyang Panrelihiyon). Ganap na inilantad ng mga salita ng Diyos ang katotohanan ng aking intensyon at katiwalian. Malinaw sa akin ang mga problema ni Gabriel, naging pabaya siya sa kanyang tungkulin at hindi niya ito isinapuso. Hindi siya matiyaga o maprinsipyo sa kanyang gawain. Ginawa niya ang anumang naisin niya, at nagambala niya ang gawain ng iglesia. Naging isa akong mapagpasaya ng tao at natakot akong mapasama ang kanyang loob, kaya kahit kailan ay hindi ko ipinaalam ang mga bagay na ito. Ngayong natanggal na siya at nagtatapat sa akin sa pagbabahaginan tungkol sa kanyang mga pagkabigo, dapat ay tinalakay ko na ang kanyang mga problema at nagbahagi ako tungkol sa kalooban ng Diyos para matulungan siyang makilala ang kanyang sarili at magsisi sa Diyos. Iyon ay magiging totoong mapagmahal, kapaki-pakinabang, at nagbibigay-liwanag para sa kanya. Pero isa akong mapagpasaya ng tao, nagsasabi ng ilang kalokohan. Hindi ba’t sinusubukan ko lang siyang lokohin para magustuhan niya ako? Gusto kong maramdaman niya na nang dumanas siya ng pagkabigo, ang lider ang nagwasto at naglantad sa kanya, pero ako ang nagbigay-init sa puso niya at umalo sa kanya. Tapos ay magpapasalamat siya at magkakaroon ng magandang pagtingin sa akin. Ginagamit ko ang mga sekular na pilosopiya ng mga hindi mananampalataya kapag nakikipag-ugnayan sa aking brother, tulad ng “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” “Sumambit ng mabubuting salita na umaayon sa mga damdamin at katwiran ng iba, dahil naiinis ang iba sa pagiging prangka,” “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at iba pa. Ang lahat ng ito ay masasama at makamundong salita para isabuhay, at mga lubos na satanikong pilosopiya. Palaging itinataguyod ng mga pakikipag-ugnayan ng mga hindi mananampalataya ang paraan ni Satanas sa mundo, at palaging mapang-akit at mapagpaimbabaw ang kanilang mga salita. Sila ay nagkukunwari, nakikiramdam sa iba, nanlilinlang sa lahat ng kanilang sinasabi, at hindi nagsasabi ni isang salita na tunay at tapat. Isa akong matagal nang mananampalataya na nakakain at nakainom na ng napakaraming salita ng Diyos, pero wala pa rin akong masabi ni isang bagay na totoo. Sa halip, gumamit ako ng mga satanikong pilosopiya tulad lang ng isang hindi mananampalataya, at naging kasangkapan ako ni Satanas, lalo’t lalo akong nagiging mapandaya at mapanlinlang. Kaawa-awa talaga ako! Naalala ko roon ang mga salita ng Diyos: “Kung kaswal lang at walang pagpipigil ang pananalita at pag-uugali ng mga mananampalataya na tulad ng mga hindi mananampalataya, mas masama pa sila kaysa mga hindi mananampalataya; sila ay napakatipikal na mga demonyo” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). “Kapag mas nasa presensya ka ng Diyos, mas marami kang mararanasan. Kung nabubuhay ka pa rin sa mundo na parang hayop—nagpapahayag ng paniniwala sa Diyos ang iyong bibig ngunit nakatuon sa iba ang iyong puso—at pinag-aaralan mo pa rin ang mga makamundong pilosopiya sa pamumuhay, hindi ba mawawalan ng kabuluhan ang lahat ng dati mong pinagpaguran?” (Ang Salita, Vol. I. Ang Pagpapakita at Gawain ng Diyos. Tungkol sa Karanasan). Sa pag-alala sa mga taon ko ng pananampalataya, hindi ko nakamit ang katotohanan o naging isang simple at matapat na tao, bagkus ay kumapit pa rin ako sa mga sekular na paraan ng pamumuhay. Hindi ako isang taong nagmamahal o tumatanggap sa katotohanan. Lumapit ako sa Diyos at nagdasal, “Diyos ko, napakatuso ko! Gusto kong magsisi at itigil na ang pamumuhay ayon sa mga sataniko at makamundong pilosopiya.”

Pagkatapos ng karanasan at aral na iyon, nagawa kong maging mas mapagmatyag kapag nakikisalamuha sa iba, at isinagawa kong magsalita sa mga paraang pakikinabangan ng mga tao, sa halip na umiwas sa mga isyu para maging mapagpasaya ng mga tao. Pero dahil masyado na akong malalim na nagawang tiwali ni Satanas, nang nasangkot ang mga personal kong interes, hindi ko napigilang maging mapagpasaya na naman ng mga tao.

Kasama kong nagtatrabaho si Brother Hudson sa paggawa ng video noong panahong iyon. Medyo matitindi ang mga opinyon niya at higit na mas magaling siya sa trabaho kaysa sa akin. Pakiramdam ko ay dapat akong maging mababang-loob para hindi niya isipin na isa akong mapagmataas na walang-alam. Kaya sa panahon ng mga tungkulin namin, tuwing nagkakaiba ang mga pananaw namin, sinusubukan kong sundin ang “Ang pagkakasundo ay yaman, ang pagtitimpi ay karunungan” para maiwasang masira ang samahan namin at upang makasundo ko siya. Minsan ay nakakakita ako ng ilang pagkakamali sa mga video na ginawa niya at iminumungkahi kong ayusin ang mga iyon, pero sa palagay niya ay hindi mga problema ang mga binabanggit ko. Nagbibigay lang siya ng ilang palusot o personal na opinyon. Kahit na hindi ako lubusang sumasang-ayon sa kanya, nangangamba ako na mauuwi ang higit pang pag-uusap sa hindi pagkakasundo o magsisimula ng pagtatalo, at na tatawagin ako ng lahat na mayabang, mapagmagaling, at matigas ang ulo, kaya hinahayaan ko na lang. Magkasama kaming nagtrabaho sa ganoong paraan sa loob ng ilang buwan, pero paglabas ng mga video namin, palaging may mga problema kung saan-saan, at karamihan ng mga problema ay iyong mga problema na binanggit ko noong umpisa. Bilang resulta, kailangan naming ulitin ang mga video. Sa huli ay natanggal si Hudson dahil sa pagiging mapagmataas, mapagmagaling, at matigas ang ulo. Kahit na sa huli ay natapos ang mga video na iyon, hindi ako napanatag o napayapa roon. Sa halip, balisa at nakokonsensya ako. Palagi akong naging mapagpasaya ng tao sa aking tungkulin, nagpapanatili ng mababaw na pagkakasundo, takot na mapasama ang loob ng iba, at hindi ko itinaguyod ang mga prinsipyo. Hindi ko talaga natupad ang tungkulin ko bilang isang kapareha at hinahadlangan ko ang paggawa ng video. Ambigat talaga sa dibdib noon. Tapos ay dumating ang lider para kausapin ako at inilantad niya ako, sinasabi na, “Hindi mo itinaguyod ang mga katotohanang prinsipyo sa gawain mo kasama ng iyong mga kapatid. Malinaw mong nalalaman na mali ang opinyon ni Hudson noong gumagawa ng video, pero pikit-mata mo pa rin siyang sinunod para maiwasan ang anumang alitan at para mapanatili ang iyong imahe. Dahil doon ay kinailangang ulitin ang mga video at naantala niyon ang progreso natin.” Pagkatapos ay sinabi niya, “Ugali mong makibagay sa mahihirap na pangyayari. Kailangan mong hanapin ang katotohanan at lutasin ito agad-agad.” Mahirap para sa akin na marinig iyon. Nagdasal at nagnilay ako tungkol dito sa sumunod na ilang araw, at nagbasa ako ng salita ng Diyos.

Nakita ko na sinasabi ng salita ng Diyos: “Sa lahat ng anyo, tila partikular na mabait, edukado, at tanyag ang mga salita ng mga anticristo. Sinumang lumalabag sa prinsipyo, na nanggagambala at nanggugulo sa gawain ng iglesia, ay hindi inilalantad o pinupuna kahit sino pa sila; nagbubulag-bulagan ang anticristo, hinahayaan nilang isipin ng mga tao na mapagbigay sila sa lahat ng bagay. Ang bawat katiwalian at masamang gawa ng mga tao ay hinaharap nang may kagandahang-loob at pagpaparaya. Hindi sila nagagalit, o nagwawala, hindi sila maiinis at maninisi ng mga tao kapag gumagawa ang mga ito ng mali at napipinsala ang mga interes ng sambahayan ng Diyos. Sinuman ang gumagawa ng masama at nanggugulo sa gawain ng iglesia, hindi nila pinapansin, na para bang wala itong kinalaman sa kanila, at hinding-hindi nila pasasamain ang loob ng mga tao dahil dito. Ano ba ang ipinag-aalala nang husto ng mga anticristo? Kung ilang tao ang tumitingala sa kanila, at ilang tao ang nakakakita sa kanila kapag nagdurusa sila, at humahanga sa kanila dahil dito. Naniniwala ang mga anticristo na ang pagdurusa ay hinding-hindi dapat walang kapalit; anumang paghihirap ang kanilang tinitiis, anumang halaga ang kanilang binabayaran, anumang mabubuting gawa ang kanilang ginagawa, gaano man sila mapagmalasakit, mapagpaubaya, at mapagmahal sa iba, dapat isagawa ang lahat ng ito sa harap ng iba, dapat makita ito ng mas maraming tao. At ano ang layon nila sa pagkilos nang ganito? Upang makuha ang loob ng mga tao, upang makaramdam ang mas maraming tao ng paghanga at pagsang-ayon sa kanilang mga kilos, sa kanilang asal, at kanilang pagkatao. May mga anticristo pa nga na sinusubukang lumikha ng isang imahe ng kanilang sarili bilang isang taong mabuti sa pamamagitan ng pagpapakita ng mabuting pag-uugaling ito, para mas maraming taong lumapit sa kanila para humingi ng tulong. … Ang kanilang mga kilos ay hindi lamang naghihikayat ng pagpipitagan sa puso ng mga tao—binibigyan din sila ng mga iyon ng puwang doon. Nais ng mga anticristo na pumalit sa lugar ng Diyos. Ito ang nilalayon nila kapag ginagawa nila ang mga bagay na ito. Maliwanag na ang kanilang mga kilos ay nagbunga na ng maagang mga resulta: Sa puso ng mga taong ito na walang pagkakilala, may puwang na ngayon ang mga anticristo, at may mga tao na ngayon na pinagpipitagan at hinahangaan sila, na siyang layon mismo ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Ipinakikita ng Diyos na talagang masama at kasuklam-suklam ang mga anticristo. Magaling silang umakto na mabait at magsabi ng mabubuting bagay para magbalatkayo at makuha ang puso ng iba, upang isipin ng mga tao na sila lang ang mapagparaya at maunawain, para hanapin sila ng ibang tao para gumaan ang loob ng mga ito. Inilalayo nang inilalayo niyon ang mga tao sa Diyos, at inaagaw ng mga anticristo ang puwang ng Diyos sa puso ng mga ito. Ganoon nga ako. Sa kanilang mga tungkulin, kailangang bigyang-diin ng mga kapatid ang mga bagay-bagay at tulungan ang isa’t isa, pero iniiwasan kong gawin ang kahit anong makapagpapasama ng loob para lang protektahan ang sarili kong reputasyon. Nakakita ako ng mga problema sa mga video ni Hudson ngunit hindi ko itinaguyod ang mga katotohanang prinsipyo; sumabay lang ako sa agos. Isa akong mapagpasaya ng tao at hindi ako nagsagawa ng katotohanan. Ayokong isipin ng lahat na mapagmataas ako, bagkus ay mapagparaya, maunawain, at mapagsaalang-alang sa damdamin ng iba. Gusto kong pasayahin ang lahat ng taong nakakaugnayan ko para magustuhan nila ako at magkaroon sila ng magandang pagtingin sa akin. Para makamit ang kasuklam-suklam kong layunin, hindi ko pinalagpas maging ang gawain ng iglesia sa pagsubok kong magpanatili ng positibong imahe. Napakamakasarili ko! Mula sa paghatol at paghahayag ng Diyos, nakita ko na sa pagiging mapagpasaya ng tao, ako ay nasa landas ng isang anticristo. Labis akong nakonsensya nang mapagtanto ko ito. Nagpatuloy ako sa pagninilay sa aking sarili pagkatapos noon. Kung magbabalik-tanaw sa buong panahon ko bilang isang mananampalataya, palagi akong nagkukunwaring mabait sa ibang tao. Sa tuwing makakakita ako ng isang taong mukhang mabait, magalang, at pino kung magsalita at kumilos, sinusubukan ko siyang tularan at gayahin. Gusto kong magmukhang madaling pakisamahan at madaling lapitan para mapag-ingatan ang imahe ko sa isip ng aking mga kapatid. Halos hindi ako nagsasalita kapag nakakakita ako ng mga problema ng iba o kapag naghahayag sila ng tiwaling disposisyon, sa takot na mapahiya ko sila sa paglalantad ko sa kanila. Naalala ko na noong naging diyakono ako ng ebanghelyo dati, palagi kong pinagsisikapang maging mababang-loob at magsalita nang may pagpapakumbaba. Kapag nakikita ko ang iba na nagiging walang ingat sa kanilang tungkulin at nagiging walang prinsipyo, natatakot ako na iisipin ng lahat na wala akong simpatiya kung babanggitin ko iyon, at na masisira noon ang imahe ko na “mabait.” Kaya, dahil sa diumano ay pagmamahal, kapag sinusubukan kong tulungan ang iba, maingat ako sa aking pananalita, at malumanay ako at hindi tuwiran. Kahit kailan ay wala akong direktang inilantad o tinulungang makita kung gaano kasama ang kanyang nagawa. Binibigyan ko lang siya ng isang hindi tuwirang pahiwatig. Noong kailangan kong magtanggal ng isang tao, pakiramdam ko ay mapasasama noon ang loob ng taong iyon, at hindi ko alam kung ano ang sasabihin ko. Ginawa ko ang makakaya ko para magawa na ibang tao na lang ang magbahagi sa halip na ako, iniiwasan iyon hanggat makakaya ko. … Sa ganitong paraan, ginawa ko ang makakaya ko para mapanatili at maprotektahan ang katayuan at imahe ko, at sinabi ng mga kapatid na kahit kailan ay hindi ako umastang mataas, at na madali akong pakisamahan. Inirekomenda pa nga nila ako para sa isang posisyon ng pamumuno, dahil mayroon akong “mabuting pagkatao” at hindi ako mang-aapi ng iba. Masyado akong nasiyahan sa aking sarili. Gumagamit ang mga anticristo ng panlabas na mabuting pag-uugali para mailigaw at maakit ang mga tao. Hindi ba’t ganoon din ang layunin at mga minimithi ko sa puso ko? Kahit kailan ay hindi ko pinagnilayan ang kasuklam-suklam kong layunin o tiwaling kalikasan, at pakiramdam ko ay walang masama sa pagiging isang mapagpasaya ng tao. Makukuha ko ang pagsang-ayon at suporta ng iba, at magagawa ko ang mga tao na maging maganda ang pagtingin sa akin: Parang magandang paraan iyon ng pamumuhay. Pero ngayon ay nakita ko na sa pagiging mahilig magpalugod ng mga tao, itinataguyod ko ang aking sarili sa pinakapalihim at pinakapatagong paraan, para linlangin ang iba at maakit sila. Tinatahak ko ang landas ng mga anticristo!

Isang araw, may nabasa akong isang sipi ng mga salita ng Diyos sa aking mga debosyonal na talagang nakapukaw sa akin: “Ano ang kinahihinatnan kapag laging iniisip ng mga tao ang sarili nilang interes, kapag lagi nilang sinusubukang protektahan ang kanilang sariling karangalan at banidad, kapag nagpapakita sila ng isang tiwaling disposisyon pero hindi naman nila hinahanap ang katotohanan para ayusin ito? Ito ay dahil sa wala silang buhay pagpasok, ito ay dahil wala silang mga tunay na patotoo batay sa karanasan. At delikado ito, hindi ba? Kung hindi mo kailanman isinasagawa ang katotohanan, kung wala kang mga patotoo batay sa karanasan, pagdating ng panahon ay malalantad ka at mapapalayas. Ano ang silbi ng mga taong walang mga patotoo batay sa karanasan sa sambahayan ng Diyos? Nakatakda silang hindi magawa nang maayos ang anumang tungkulin at hindi makayang gawin nang maayos ang anumang bagay. Hindi ba’t basura lang sila? Kung hindi kailanman isinasagawa ng mga tao ang katotohanan matapos ang maraming taong pananalig sa Diyos, sila ay mga walang pananampalataya; sila ay masasama. Kung hindi mo kailanman isinagawa ang katotohanan, at kung lalo pang dumarami ang mga paglabag mo, nakatakda na ang katapusan mo. Makikita nang malinaw na ang lahat ng iyong paglabag, ang maling landas na tinatahak mo, at ang pagtanggi mong magsisi—ang lahat ng ito ay dumadagdag sa sangkaterbang masasamang gawa; kaya naman ang katapusan mo ay ang mapupunta ka sa impiyerno—mapaparusahan ka. Iniisip ba ninyo na maliit na bagay lang ito? Kung hindi ka pa naparusahan, hindi mo maiisip kung gaano kanakapangingilabot ito. Pagdating ng araw kung saan talaga ngang naharap ka sa kapahamakan, at naharap ka sa kamatayan, magiging huli na ang lahat para magsisi. Kung, sa pananalig mo sa Diyos, hindi mo tinatanggap ang katotohanan, at kung matagal ka nang naniniwala sa Diyos pero walang nagbago sa iyo, ang kahihinatnan mo sa huli ay iyong palalayasin ka, at pababayaan ka” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Palagi akong naging mabait na tao at hindi ako nagsasagawa ng katotohanan. Sa aking pakikipagtulungan sa iba, palaging ang mga interes ng iglesia ang nagdurusa para makamit ko ang masama kong mithiin na maakit at makuha ang loob ng iba. Lahat ng ginawa ko ay masama. Kung magpapatuloy ako sa ganoong paraan, sa huli ay matitiwalag at maparurusahan ako ng Diyos! Mula sa mga salita ng Diyos, nadama ko ang Kanyang matuwid na disposisyon at kung paano Siya nasusuklam sa mga taong hindi nagsasagawa ng katotohanan. Gusto kong magsisi agad-agad, maghanap ng landas ng pagsasagawa, at lutasin ang aking disposisyong mapagpasaya ng tao.

Nabasa ko na sinasabi ng salita ng Diyos: “Kapag naging normal ang iyong kaugnayan sa Diyos, magkakaroon ka rin ng normal na mga kaugnayan sa mga tao. Para magkaroon ng isang normal na kaugnayan sa Diyos, dapat maitatag ang lahat sa pundasyon ng mga salita ng Diyos, dapat magampanan mo ang iyong tungkulin alinsunod sa mga salita ng Diyos at sa kung ano ang hinihingi ng Diyos, dapat mong ituwid ang mga pananaw mo, at dapat mong hanapin ang katotohanan sa lahat ng bagay. Dapat mong isagawa ang katotohanan kapag nauunawaan mo ito, at kahit ano pang mangyari sa iyo, dapat kang manalangin sa Diyos at maghanap nang may sumusunod-sa-Diyos na puso. Sa pagsasagawa nang ganito, mapapanatili mo ang isang normal na kaugnayan sa Diyos. Kasabay ng pagganap mo nang maayos sa iyong tungkulin, dapat mo ring tiyakin na wala kang ginagawang anumang bagay na hindi kapaki-pakinabang sa pagpasok sa buhay ng mga hinirang ng Diyos, at wala kang sinasabi na hindi makakatulong sa mga kapatid. Kahit papaano man lang, dapat wala kang gawin na labag sa iyong konsensya at hinding-hindi ka dapat gumawa ng anumang bagay na nakakahiya. Hinding-hindi mo dapat gawin, lalong-lalo na, iyong pagrerebelde o paglaban sa Diyos, at hindi mo dapat gawin ang anumang bagay na nakakaabala sa gawain o buhay ng iglesia. Maging makatarungan at marangal sa lahat ng bagay na ginagawa mo at tiyakin na bawat kilos mo ay kaaya-aya sa harap ng Diyos. Bagama’t maaaring mahina ang laman kung minsan, kailangan mong magawang unahin ang mga interes ng pamilya ng Diyos, nang walang pag-iimbot para sa sarili mong kapakinabangan, nang walang ginagawang anumang bagay na makasarili o kasuklam-suklam, na madalas na pinagninilayan ang sarili. Sa ganitong paraan, magagawa mong madalas na mamuhay sa harap ng Diyos, at ang kaugnayan mo sa Diyos ay magiging normal na normal” (Ang Salita, Vol. I. Ang Pagpapakita at Gawain ng Diyos. Kumusta ang Kaugnayan Mo sa Diyos?). “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang kalooban ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat mong isaalang-alang ang kalooban ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Sa pagbabasa ng salita ng Diyos, naunawaan ko na tanging ang mga taong naghahanap sa katotohanan sa lahat ng bagay at nasa panig ng Diyos, na bumibitaw sa kanilang mga personal na ninanasa, at nagtataguyod sa gawain ng iglesia, ang nagsasabuhay ng isang wangis ng tao at maaaring magkaroon ng mga normal na kaugnayan sa iba. Pagkatapos niyon, sinimulan kong isagawa na unang isaalang-alang na mapangalagaan ang mga interes ng iglesia sa bawat sitwasyon, at sinubukan kong tuparin ang kalooban ng Diyos sa pamamagitan ng aking pananalita at mga pagkilos. Matapos itong gawin sa ilang panahon, nakita kong marami akong pagkakataon para isagawa ang katotohanan sa pang-araw-araw na pamumuhay at sa aking tungkulin. Halimbawa, sa mga pagtitipon, nakita ko ang ilang tao na magsabi ng mga salita at doktrina o lumayo sa paksa. O na may isang taong nagsasalita nang paliguy-ligoy habang nagbabahaginan, na pinahahaba ang pagtitipon namin. Nakapipinsala ito sa aming buhay-iglesia, pero hindi iyon pinuna o itinama ng lider ng grupo. Noong una, ayaw kong magsalita, pero medyo nakonsensya ako—bakit ba gusto ko na namang maging mapagpasaya ng tao? Agad akong nagdasal sa Diyos, tinatalikdan ang mali kong layunin. Sa dulo ng pagtitipon ay binanggit ko ang mga problemang nakita ko at nagmungkahi ng mga solusyon. Nadama ko kung paanong ang pagtalikod sa aking sarili at pagtataguyod sa gawain ng iglesia nang ganito ay nagbigay sa akin ng labis na kapayapaan. Isa pa, natanggal ang isang brother na kilalang-kilala ko. Sinabi niya sa akin na iyon ay dahil naghahangad siya ng kaginhawahan, na tuso at mapanlinlang siya, at hindi naging epektibo sa kanyang tungkulin. Noong una ay gusto kong pagaanin ang loob niya at itulak siyang magkaroon ng magandang pagtingin sa akin, pero pagkatapos ay napagtanto ko na kailangan kong isagawa ang katotohanan sa pagkakataong iyon. Kaya pinahinahon ko ang puso ko at pinag-isipan kung ano ang dapat kong sabihin para matulungan ang brother na ito na maliwanagan. Inisip ko ang mga nauna naming interaksyon. Halatang-halata ang pagnanais niya ng kaginhawahan sa kanyang tungkulin. Nang hindi nagpipigil sa pagsasalita, tinukoy ko ang mga problema sa pag-uugali na kanyang ipinamalas sa panahon ng kanyang tungkulin, at pinadalhan ko siya ng ilang nauugnay na salita ng Diyos. Pinasalamatan niya ako at sinabi na nakatulong sa kanya ang pagsasabi ko sa kanya ng lahat ng iyon. Matapos gawin ito, naging kalmadong-kalmado ako, at panatag na panatag.

Sa paghatol at paghahayag ng mga salita ng Diyos, nakita ko na kung patuloy akong mamumuhay ayon sa mga makamundong pilosopiya ni Satanas, lalo at lalo lang akong magiging mapanlinlang at tuso; hindi ko maaabot ang pinakamababang pamantayan para maging tao, at sa huli ay masasaktan ko lang ang iba at ang aking sarili. Natutuhan ko rin na ang pamumuhay ayon sa mga salita ng Diyos at pag-asal ayon sa mga katotohanang prinsipyo ang tanging paraan para magkaroon ng pagkatao at maging isang tunay na mabuting tao.


60. Pag-ulat sa Isang Huwad na Lider: Isang Personal na Pakikibaka

Ni Gan Xiao, Tsina

Noong Agosto nang nakaraang taon, inilipat ako sa ibang iglesia ng isang lider matapos akong matanggal. Napansin ko na si Brother Liang Hui ay dumating na huli ng isang oras sa unang pagtitipon ko roon. Ang lider ng iglesia na si Sister Tan Min ay naroon din. Inisip ko, “Narinig kong sinabi ng mga kapatid na si Liang Hui ay pabaya at ginagawa ang anumang gusto niya sa kanyang tungkulin, at palagi siyang dumarating nang huli sa mga pagtitipon nang walang dahilan. Napakahuli talaga niya sa pagtitipon ngayong araw, kaya dapat siyang bahagian ni Tan Min tungkol sa problemang ito.” Pero napakakaswal ni Tan Min tungkol doon at wala siyang sinabing anuman. Sa pagtitipon, isa pang kapatid ang nagsalita tungkol sa pakiramdam niyang lagi siyang nalilimitahan ng pera, na hindi niya maituon ang isip niya sa kanyang tungkulin, at mukhang napakalungkot niya. Ang ilan sa amin ay nakahanap ng ilang salita ng Diyos para magbahagi at matulungan siya, pero bilang lider ng iglesia, hindi nagbigay si Tan Min ng kahit anong pagbabahagi. Nakita kong hindi niya inaako ang anumang pananagutan sa pagtitipon, at walang sigla niyang ginagawa ang tungkulin nang hindi tinutulungan ang sinuman sa kanilang mga problema. Nais ko siyang kausapin tungkol sa problemang ito. Pero naisip ko na dahil ito ang una kong pagtitipon doon, maaaring hindi ko nakikita ang buong sitwasyon, kaya dapat muna akong maghintay at magmasid bago ako magsalita. Nagulat akong makita na ganoong-ganoon pa rin siya sa sumunod na ilang pagtitipon. May mga pagkakataon na mabilisan talaga niyang tinatapos ang pagtitipon pagkatapos naming magbasa ng ilang salita ng Diyos nang hindi masyadong nagbabahagi ng tungkol sa mga ito, at hindi niya binigyang-pansin ang pagbabahagi ng mga salita ng Diyos. Naisip ko, “Ang pangunahing bahagi ng tungkulin ng isang lider ay gabayan ang mga kapatid sa pagbabasa ng mga salita ng Diyos at pagbabahagi ng katotohanan, nang sa gayon ay maunawaan nila ang katotohanan at makapasok sa realidad ng mga salita ng Diyos. Pero si Tan Min ay hindi nangunguna sa pagbabahagi ng mga salita ng Diyos, at hindi niya nilulutas ang mga problema ng mga tao. Hindi ba iyon pagpapabaya sa tungkulin? Hindi ba’t ito’y pagpapatangay lang sa agos? Paano matatapos ang anumang bagay sa ganitong paraan? Maaantala nito ang pagpasok sa buhay ng lahat kung magpapatuloy ito. Gusto kong magsalita, pero natakot ako na hindi niya ito tatanggapin, na sasabihin niyang mapagmataas ako at dapat ay nagninilay ako sa aking sarili matapos matanggal sa halip na nakikialam sa iba.” Nang maisip ko ito, nagdesisyon ako na hindi na ito ituloy at kalimutan na lang ito, at pagtuunan ang aking sarili.

Makalipas ang isang buwan, inilagay ako sa iba pang tungkulin at itinalaga sa dalawang iba pang pagtitipon ng grupo. Ang mga kapatid sa mga pagtitipong iyon ay hindi tumutuon sa pagbabahagi ng mga salita ng Diyos o maging sa pagsasalita tungkol sa kanilang mga karanasan at kaalaman. Minsan, kaswal lang silang nagkukuwentuhan. Pakiramdam ko’y ang tagumpay ng buhay-iglesia ay direktang nauugnay sa kung sino ang namumuno sa iglesiang iyon, at ang pagpasok sa buhay ng mga kapatid ay makokompromiso kung magpapatuloy ito, kaya binanggit ko ito kay Tan Min. Laking gulat ko na lubos niyang nilabanan ito, at iginiit pa na ang kawalan ng tagumpay sa buhay-iglesia ay problema ng mga kapatid. Inisip ko: “Hindi siya nagninilay sa kanyang sarili at ipinapasa ang lahat ng pananagutan sa mga kapatid. Bilang isang lider ng iglesia, hindi siya talaga tumatanggap ng katotohanan o nakikinig sa mungkahi ng mga kapatid, at hindi niya dinadala ang pasanin ng buhay-iglesia. Paano niya kaya mapamumunuan ang iba na maunawaan ang katotohanan, o pumasok sa realidad ng salita ng Diyos? Makapipinsala lang iyon sa mga kapatid. Dapat ko siyang kausapin muli tungkol dito.” Pero nang magsasalita na sana ako, nagsimula akong mag-alala. Naisip ko, “Ngayon lang ay hindi niya tinanggap ang rekomendasyon ko, at hindi maganda ang saloobin niya tungkol dito. Anong buti ang magagawa ng pag-ulit sa nasabi ko na? Siya ay lider ng iglesia, kaya kung kakausapin ko siyang muli, baka sabihin niyang lumalabis ako at magtanim siya ng sama ng loob sa akin. Dapat ay itikom ko na lang ang aking bibig.” Hindi ako naging komportable roon, pero sa huli, nagdesisyon akong huwag magsabi ng anuman. Makalipas ang ilang araw, sinabi sa akin ni Tan Min na iwinasto niya ang mga kapatid sa isang pagtitipon, at pagkatapos ay napakalinaw na inilarawan kung paano niya sila iwinasto. Nabigla ako nang marinig ko ito. Naisip ko: “Paanong napakakulang ng kamalayan mo sa iyong sarili? Ang buhay-iglesia ay walang disiplina dahil iresponsable at pabaya ka bilang lider ng iglesia. Paano mo nagagawang pagalitan ang iba para doon? Ang basta lang kagalitan ang mga tao nang walang anumang pagbabahagi sa katotohanan ay hindi makalulutas ng anuman.” Gusto ko talagang muling banggitin ang mga isyu niya, pero nang makita ko ang matibay niyang paniniwala sa sarili, naisip kong hindi niya ito matatanggap nang mabuti. Naisip ko, “Katatanggal pa lang sa akin, kaya anong karapatan ko na banggitin ang mga isyu niya? Dagdag pa roon, palagi kaming nagkikita, kaya magiging mahirap ang mga bagay para sa akin sa iglesia kung sasama ang loob niya. Tapos, kung tumanggi siyang bigyan ako ng tungkulin, mawawala ang aking pagkakataong maligtas. O sige, hindi na ako magsasalita ng anuman, at pananatilihin ko na lang na nakababa ang aking ulo, ipapamuhay ang buhay ng iglesia, at gagawin ang sarili kong tungkulin.”

Narinig kong sinabi ng ilang kapatid na si Tan Min ang namamahala sa gawain ng pag-eebanghelyo, pero ni hindi siya nakipagtipon sa kanila nang maiksing panahon. Sinabi pa nilang hindi nila malutas ang mga problema ng mga baguhan, at ang ilang baguhan ay nagambala ng mga pastor at elder ng relihiyon at huminto na sa pagdalo sa mga pagtitipon. Naisip ko, “Napakahalaga ng gawain ng pag-eebanghelyo, pero walang anumang ginagawa si Tan Min para malutas ang kanilang mga problema. Napaka-iresponsable noon! Si Tan Min ay hindi gumagawa ng anumang praktikal na gawain at may direktang kinalaman sa pagsuko ng mga baguhan dahil hindi sila nakakakuha ng anumang pagdidilig o pagtustos!” Pakiramdam ko’y napakaseryosong problema noon, at kailangang-kailangan ko siyang kausapin nang harapan tungkol dito. Nakita ko si Tan Min makaraan ang dalawang araw at binanggit ko sa kanya ang mga isyu na sinabi ng mga kapatid na iyon, pero isinisi niya ang lahat sa mga kapatid. Tila wala siyang anumang pananagutan. Sinabi ko rin na sa hindi paggawa ng anuman para lutasin ang mga praktikal na problema bilang isang lider ng iglesia, nagiging iresponsable siya at napapabayaan niya ang kanyang tungkulin, at ito’y nakakaantala sa gawain ng iglesia at magdudulot ng pinsala sa mga kapatid. Pero sumimangot lang siya at tumangging magsalita. Naisip ko, “Hindi siya gumagawa ng praktikal na gawain, hindi siya nagdadala ng pasanin para sa kanyang tungkulin, at hindi niya kailanman tinanggap ang katotohanan. Nangangahulugan ito na isa siyang huwad na lider na kailangang ilantad, at dapat kong iulat ang mga problema sa kanya sa isang mas nakatataas na lider para mapaalis siya sa lalong madaling panahon.” Pero nag-atubili ako. Naisip ko, “Kapag iniulat ko siya at nalaman niya ito, sasabihin kaya niya na pinagdidiskitahan ko siya at sinasadya kong kontrahin siya? Hindi masyadong masama kung mapapaalis siya, pero kung hindi, hindi ba’t mapasasama ko lang ang loob niya? Magiging napakahirap talaga sa akin na manatili sa iglesiang ito. Kapag pinatalsik niya ako at nawalan ako ng tungkulin, mawawalan ba ako ng pagkakataong maligtas? O sige, hindi ko na iuulat ang mga problema sa kanya, at iingatan ko na lang ang tungkuling mayroon ako.” Pero nang mag-isip ako sa ganoong paraan, nakonsensya talaga ako. Nakita ko na may huwad na lider sa iglesia, pero sinarili ko ito. Pagtataguyod ba iyon sa gawain ng iglesia? Naguluhan talaga ako, kaya lumapit ako sa harap ng Diyos at nanalangin, “O Diyos, nakita ko ang mga problema ni Tan Min at gusto ko siyang iulat, pero mayroon akong ilang alalahanin. Pakiusap, gabayan Mo po ako para mapagtagumpayan ko ang mga puwersang ito ng kadiliman at maprotektahan ang gawain ng iglesia.”

Pagkatapos, nabasa ko ang isang sipi ng salita ng Diyos: “Ano ang saloobing dapat taglayin ng mga tao pagdating sa kung paano tratuhin ang isang pinuno o manggagawa? Kung tama at alinsunod sa katotohanan ang ginagawa ng isang pinuno o manggagawa, maaari mo siyang sundin; kung mali at hindi alinsunod sa katotohanan ang ginagawa niya, hindi mo siya dapat sundin at maaari mo siyang ibunyag, at labanan siya at magbigay ng ibang opinyon. Kung hindi siya nakakagawa ng praktikal na gawain o gumagawa siya ng masasamang gawa na nagsasanhi ng kaguluhan sa gawain ng iglesia, at nabunyag na isang huwad na lider, isang huwad na manggagawa o isang anticristo, maaari mo siyang kilatisin, ilantad at iulat. Gayunman, hindi nauunawaan ng ilang taong hinirang ng Diyos ang katotohanan at lalo nang napakaduwag. Natatakot silang masupil at maparusahan ng mga huwad na lider at anticristo, kaya hindi sila nangangahas na itaguyod ang mga prinsipyo. Sinasabi nila, ‘Kung patatalsikin ako ng lider, tapos na ako; kung hihikayatin niyang ibunyag o talikuran ako ng lahat, hindi ko na magagawang maniwala sa Diyos. Kung patatalsikin ako sa iglesia, hindi ako gugustuhin at hindi ako ililigtas ng Diyos. At hindi ba’t mawawalan ng saysay ang aking pananampalataya?’ Hindi ba katawa-tawa ang gayong pag-iisip? May tunay bang pananampalataya sa Diyos ang gayong mga tao? Kakatawanin ba ng isang huwad na lider o anticristo ang Diyos kapag itiniwalag ka niya? Kapag ikaw ay pinarusahan at pinatalsik ng isang huwad na lider o anticristo, kagagawan ito ni Satanas, at walang kinalaman sa Diyos; kapag inaalis at pinatatalsik ang mga tao mula sa iglesia, nakaayon lamang ito sa kalooban ng Diyos kapag may magkasanib na desisyon sa pagitan ng iglesia at ng lahat ng taong hinirang ng Diyos, at kapag ang pag-aalis o pagpapatalsik ay lubos na nakaayon sa mga pagsasaayos ng gawain ng sambahayan ng Diyos at sa mga katotohanang prinsipyo ng mga salita ng Diyos. Paanong ang mapatalsik ng isang huwad na lider o anticristo ay mangangahulugan na hindi ka maliligtas? Pag-uusig ito ni Satanas at ng mga anticristo, at hindi nangangahulugan na hindi ka maililigtas ng Diyos. Maliligtas ka man o hindi ay depende na sa Diyos. Walang taong kwalipikadong magdesisyon kung maaari ka bang iligtas ng Diyos. Dapat malinaw ito sa iyo. At para tratuhin ang pagpapatalsik sa iyo ng mga huwad na lider at anticristo bilang pagpapatalsik ng Diyos—hindi ba ito maling pag-unawa sa Diyos? Maling pag-unawa ito. At hindi lamang ito maling pag-unawa sa Diyos, kundi pagsuway rin sa Diyos. Medyo paglapastangan din ito sa Diyos. At hindi ba kamangmangan at kahangalan ang maling pag-unawa sa Diyos sa ganitong paraan? Kapag pinatalsik ka ng isang huwad na lider o anticristo, bakit hindi mo hanapin ang katotohanan? Bakit hindi ka maghanap ng isang taong nakauunawa sa katotohanan upang magkamit ka ng kaunting pagkakilala? At bakit hindi mo ipinaalam ito sa mga nakatataas? Pinatutunayan nito na hindi ka naniniwalang naghahari ang katotohanan sa sambahayan ng Diyos, ipinapakita nito na wala kang tunay na pananampalataya sa Diyos, na hindi ka isang taong tunay na naniniwala sa Diyos. Kung nagtitiwala ka sa walang hanggang kapangyarihan ng Diyos, bakit ka natatakot sa paghihiganti ng isang huwad na lider o anticristo? Mapagpapasyahan ba niya ang iyong kapalaran? Kung may kakayahan kang makakilala, at natukoy mong salungat ang kanilang mga ikinikilos sa katotohanan, bakit hindi ka makipagbahaginan sa mga hinirang ng Diyos na nakauunawa sa katotohanan? May bibig ka naman, kaya bakit hindi ka naglalakas-loob na magsalita? Bakit takot na takot ka sa isang huwad na lider o anticristo? Pinatutunayan nitong duwag ka, walang silbi, isang kampon ni Satanas” (Ang Salita, Vol. IV. Paglalantad sa mga Anticristo. Ikatlong Aytem: Inihihiwalay at Binabatikos Nila ang mga Naghahanap ng Katotohanan). Ang pagbabasa nito ay talagang nagpasaya sa aking puso. Kapag may natagpuan tayong huwad na lider sa iglesia, hindi tayo dapat yumukod at magpapigil sa kanya sa bawat pagkakataon. Dapat tayong manindigan, ilantad sila, at iulat sila sa mas matataas na lider. Iyan ang kalooban ng Diyos. Alam kong hindi gumagawa ng praktikal na gawain si Tan Min, at siya’y isang huwad na lider, pero hindi ako nangahas na magsalita tungkol sa mga problema sa kanya dahil tinitingnan ko ito mula sa maling perspektibo. Inisip ko na ang lider ang may awtoridad, at siya ang magdedesisyon kung maaari akong gumawa ng tungkulin o hindi, at kapag napasama ko ang loob niya, maaaring mawalan ako ng tungkulin at pagkatapos ay hindi ako maliligtas. Nakita ko na sa buong panahon ng pananampalataya ko, wala pa rin akong pagkaunawa sa Diyos. Sa sambahayan ng Diyos, ang katotohanan at ang Diyos Mismo ang nasusunod. Kung ako man ay magkakaroon ng tungkulin o kung ako’y maliligtas ay nakasalalay sa Diyos, at hindi nasa sa sinumang lider. Kahit na may awtoridad ang huwad na lider talagang nasupil ako, pansamantala lang iyon. Nakikita ng Diyos ang lahat ng bagay at ang Banal na Espiritu ay ihahayag ang lahat, kaya ang mga huwad na lider at anticristo ay ilalantad at aalisin sa malao’t madali. Hindi ko naunawaan ang matuwid na disposisyon ng Diyos, na natakot akong mapasama ang loob ng ibang tao, pero hindi ang mapasama ang loob ng Diyos. Ang Diyos ay walang lugar sa puso ko. Anong uri ng mananampalataya ako? Iniisip ko na dahil hindi ako isang lider, wala ako sa posisyon na punahin si Tan Min at nangamba ako na sasabihin ng mga tao na hindi ako dapat makialam; na ang paraan ng pagtingin ko sa mga bagay-bagay ay talagang kakatwa. Bilang miyembro ng sambahayan ng Diyos, hindi mahalaga kung ako’y mapaalis o kung anong tungkulin ang ginagawa ko—kapag may natuklasan akong huwad na lider sa iglesia, pananagutan ko ito, at obligasyon ko na iulat siya. Iyon ay pagprotekta sa gawain ng iglesia at isang positibong bagay. Ito ay pag-ako rin ng responsibilidad para sa buhay ng mga kapatid, at hindi ito kailanman paglampas sa aking hangganan o pakikialam, at lalong hindi ito pagmamataas at pagtuntong sa isang pedestal. Ito ay paggawa ng tungkulin ng isa sa mga hinirang na tao ng Diyos. Ang mapagtanto ito’y nagpanilay sa akin sa kung bakit ako takot na takot na maglantad ng isang huwad na lider. Ano ang tunay na ugat ng problema?

Nabasa ko ang mga salitang ito mula sa Diyos sa aking paghahanap: “Ang konsiyensiya at katwiran ay dapat kapwa maging bahagi ng pagkatao ng isang tao. Ang mga ito ay kapwa ang pinakabatayan at pinakamahalaga. Anong klaseng tao ang isang taong walang konsiyensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at salbahe.) Ang mga taong makasarili at salbahe ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa kalooban ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. … May ilang tao na hindi umaako ng anumang responsabilidad kahit ano pa ang tungkuling ginagampanan nila. Hindi rin nila iniuulat kaagad sa mga nakatataas sa kanila ang mga problemang nadidiskubre nila. Kapag may nakikita silang mga taong nanggagambala at nanggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan sila. Hindi nila pinoprotektahan ang mga interes ng sambahayan ng Diyos, o isinasaalang-alang kung ano ang kanilang tungkulin at responsabilidad. Kapag ginagampanan nila ang kanilang tungkulin, hindi gumagawa ng anumang tunay na gawain ang mga taong kagaya nito; sila ay mga taong mahilig magpalugod ng iba at sakim sa kaginhawahan; nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang ilaan ang kanilang panahon at pagsisikap sa mga bagay na kapaki-pakinabang sa kanila. Malinaw sa lahat ang mga kilos at layunin ng isang taong katulad niyon: Lumalabas siya tuwing may pagkakataong maipakita ang kanyang mukha o magtamasa ng kaunting pagpapala. Ngunit, kapag walang pagkakataong maipakita ang kanyang mukha, o sa sandaling nagkaroon ng panahon ng pagdurusa, naglalaho sila sa paningin tulad ng isang pagong na nag-atras ng ulo nito. May konsiyensiya at katwiran ba ang ganitong klaseng tao? (Wala.) Nakadarama ba ng paninisi sa sarili ang isang taong walang konsiyensiya at katwiran na ganito kung kumilos? Ang gayong mga tao ay walang pakiramdam ng paninisi sa sarili; walang silbi ang konsiyensiya ng ganitong klaseng tao. Hindi sila kailanman nakadama ng paninisi ng kanilang konsiyensiya, kaya’t mararamdaman ba nila ang paninisi o disiplina ng Banal na Espiritu? Hindi, hindi nila ito mararamdaman” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Ang mga salita ng Diyos ay tumulong sa aking maunawaan na ang pagiging takot na maglantad at mag-ulat ng isang huwad na lider ay nanggaling sa pagsalig sa mga satanikong pilosopiya gaya ng “Hayaan lang ang mga bagay-bagay kung hindi naman personal na nakakaapekto ang mga ito sa iyo,” “Ang matitinong tao ay mahusay sa pag-iingat sa sarili, tanging hangad nila ay hindi magkamali,” at “Ang bawat tao para sa kanyang sarili, bahala na ang iba.” Ang mga satanikong pilosopiyang ito ay naging bahagi ng aking mga pinaniniwalaang kasabihan at kinontrol nito ang paraan ng pag-iisip ko, kaya lagi kong sinusubukang protektahan ang aking mga pansariling interes nang walang anumang pag-iisip para sa gawain ng iglesia. Lalu’t lalo akong naging kasuklam-suklam, makasarili at tuso. Malinaw kong nakita na si Tan Min ay hindi gumagawa ng praktikal na gawain at hindi tumatanggap ng katotohanan na siya ay isang huwad na lider. Ang kanyang pag-uugali ay nakaapekto na sa gawain ng iglesia at nakaantala sa pagpasok sa buhay ng mga kapatid, kaya dapat kong ilantad ang bagay na ito at iulat siya. Pero natakot ako na makondena o masupil niya kapag sumama ang loob niya, at natakot akong mawala ang aking pagkakataon na gumawa ng tungkulin, kaya hindi ako nangahas na iulat siya. Gusto kong protektahan ang aking reputasyon, katayuan, at ang aking destinasyon sa hinaharap, kaya pinanood ko lang na nagdurusa ang gawain ng iglesia at ang pagpasok sa buhay ng mga kapatid na may saloobing talagang hindi nakikialam, at nagbubulag-bulagan sa isang huwad na lider. Ako’y nakatayo sa panig ni Satanas, kinukunsinti ang isang huwag na lider na gumagambala sa gawain ng iglesia. Namumuhay ako ayon sa mga lason ni Satanas at naging alipin nito, inaalagaan lang ang aking sarili, lubos na walang debosyon sa Diyos, at walang konsiyensya at katwiran. Hindi talaga ako namumuhay nang may wangis ng tao. Nakita kong nasa ilalim pa rin ako ng kapangyarihan ni Satanas at ako ay kay Satanas. Kailangan kong hangarin ang katotohanan, talikdan si Satanas, at maging isang taong sumusunod sa Diyos. Nang maging maliwanag ang lahat ng ito sa akin, pakiramdam ko napakalaki ng pagkakautang ko sa Diyos at kinamuhian ko kung gaano ako nagiging makasarili at hindi katanggap-tanggap. Kailangan kong iulat kaagad ang huwad na lider at ang pananakit sa puso ng Diyos. Kaya, sinabi ko sa nakatataas na lider ang lahat ng tungkol sa isyu ni Tan Min gaya ng hindi paggawa ng tunay na gawain at hindi pagtanggap sa katotohanan. Pero ilang araw ang nagdaan, at wala akong narinig na anuman mula sa mas nakatataas na lider patungkol sa kung paano niya inasikaso ang isyu kay Tan Min. Medyo nabalisa ako. Kung ang huwad na lider na ito’y hindi mapapaalis agad, maaaring patuloy nitong maaantala ang gawain ng iglesia, kaya naisip kong sumulat muli para makita kung ano ang nangyayari. Pero naisip ko, “Kung babanggitin ko itong muli, baka isipin ng mas nakatataas na lider na masyado akong nakikialam sa maraming bagay. Dahil nasabi ko na ang gusto ko, siguro’y natupad ko na ang pananagutan ko at hindi na dapat alalahanin pa ang tungkol sa iba pa.” Pero ang isiping ito ay nagpabalisa sa akin, at hindi ako nakatulog ng gabing iyon.

Nabasa ko ang mga salitang ito ng Diyos isang umaga: “Kung walang sinuman sa isang iglesia ang handang magsagawa ng katotohanan at walang sinumang maaaring tumayong saksi para sa Diyos, dapat ay ihiwalay nang lubusan ang iglesiang iyon, at kailangang putulin ang mga koneksyon nito sa ibang mga iglesia. Tinatawag itong ‘paglilibing sa kamatayan’; ito ang ibig sabihin ng pagtataboy kay Satanas. Kung may ilang lokal na maton sa isang iglesia, at sinusundan sila ng ‘maliliit na langaw’ na lubos na hindi makaintindi, at kung ang mga nagtitipon, kahit nakita na nila ang katotohanan, ay wala pa ring kakayahang tanggihan ang mga gapos at manipulasyon ng mga maton na ito, lahat ng hangal na iyon ay aalisin sa huli. Maaaring walang nagawang kakila-kilabot ang maliliit na langaw na ito, ngunit mas mapanlinlang pa sila, mas tuso at mahusay umiwas, at lahat ng kagaya nito ay aalisin. Wala ni isang matitira! Yaong mga nabibilang kay Satanas ay ibabalik kay Satanas, samantalang yaong nabibilang sa Diyos ay tiyak na hahanapin ang katotohanan; ipinapasya ito ng kanilang mga likas na pagkatao. Hayaang mapahamak ang lahat ng sumusunod kay Satanas! Walang habag na ipapakita sa gayong mga tao. Hayaan yaong mga naghahanap sa katotohanan na matustusan, at nawa ay masiyahan sila sa salita ng Diyos hangga’t nais nila. Ang Diyos ay matuwid; hindi Siya magpapakita ng paboritismo kaninuman. Kung ikaw ay isang diyablo, wala kang kakayahang magsagawa ng katotohanan; kung ikaw ay isang taong naghahanap sa katotohanan, tiyak na hindi ka mabibihag ni Satanas. Walang kaduda-duda iyan” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Nakikita ko mula sa mga salita ng Diyos na ang Kanyang disposisyon ay banal at matuwid, at hindi nito pahihintulutan ang anumang paglabag. Napopoot Siya na ang mga huwad na lider at anticristo ay ginagambala ang gawain ng iglesia at naaantala ang pagpasok sa buhay ng mga kapatid. Kinasusuklaman ng Diyos ang mga hindi nagsasagawa ng katotohanan o pumoprotekta sa mga interes ng iglesia kapag lumilitaw ang mga huwad na lider at anticristo. Nauunawaan ng ganitong uri ng tao ang katotohanan pero hindi pa rin ito isinasagawa, sa halip ay iniisip lang ang kanyang mga pansariling interes. Siya’y isang tusong tao, at siya’y aalisin kung tatanggi siyang magsisi. Alam kong si Tan Min ay isang huwad na lider, at ngayon na ang lider na mas mataas sa kanya ay hindi mabilisang tumutugon, kinakailangan kong patuloy na magsalita at panindigan ito hanggang sa matapos. Pero ginusto ko lang protektahan ang sarili ko at binalewala ang anumang hindi personal na nakakaapekto sa akin. Hinahayaan ko siyang manggulo at manggambala sa gawain ng iglesia. Hindi ko isinasaalang-alang ang kalooban ng Diyos at hindi ako pumapanig sa katotohanan, bagkus ay pumapanig ako kay Satanas. Pakikibahagi iyon sa kasamaan ng isang huwad na lider. Bagama’t parang wala naman akong ginawang napakasama, kung hindi ko isinagawa ang katotohanan o pinrotektahan ang gawain ng iglesia sa harap ng mga problema, aalisin lang ako sa huli. Alam kong sa pagkakataong ito ay hindi maaaring ang sariling mga interes ko lang ang alalahanin ko at hindi ko na mahahayaan na magpatuloy pa ang isang huwad na lider sa pagpinsala sa gawain ng iglesia. Inantala ng nakatataas na lider ang pag-aasikaso sa isyu ni Tan Min, kaya kahit na hindi ko alam ang dahilan sa likod nito, isa itong pagsubok para sa akin ng Diyos upang makita kung maisasantabi ko ang aking mga personal na interes at maitataguyod ang mga katotohanang prinsipyo. Kailangan kong magpatuloy na iulat ang huwad na lider na ito upang maprotektahan ang mga interes ng iglesia. Kaya, muli kong iniulat ang sitwasyon sa mas nakatataas na lider at binigyang-diin ang mga panganib at kahihinatnan ng kabiguang paalisin ang isang huwad na lider. Tumugon siya at sinabi na sa nakalipas na ilang araw, may mga bagay na kinailangan niyang agarang asikasuhin, at hindi umano’y agad niyang paaalisin si Tan Min, alinsunod sa mga prinsipyo. Napakalaking kaluwagan sa akin ang makita ang ganoong pagtugon at natutuhan ko na ang tanging paraan upang malaman ang kapayapaan ay ang pagsasagawa sa katotohanan.

Hindi nagtagal, si Tan Min ay inalis sa kanyang tungkulin at nahalal ang isa pang lider para gawin ang gawain ng iglesia. Pagkaraan ng ilang panahon, ang buhay-iglesia ay nagkaroon ng maraming magagandang resulta, at lahat ng aming gawain ay nagsimulang maging mas epektibo. Tuwang-tuwa akong makita na ganito ang kinalabasan ng mga bagay-bagay, pero kasabay nito, bahagya akong nakonsiyensya at nanghinayang. Matapos mapansin ang isang huwad na lider, hindi ko siya iniulat kaagad. Inisip ko lang ang aking mga personal na interes, at ipinakita ang aking satanikong disposisyon, na nagdulot ng mga kawalan sa gawain ng iglesia. Nakita ko na ang pamumuhay ayon sa satanikong disposisyon at ang hindi pagsasagawa ng katotohanan ay talagang paggawa ng kasamaan, at ang lahat ng ito’y kinokondena at kinamumuhian ng Diyos. Nakita ko rin kung gaano karunong ang gawain ng Diyos, at ang makita ang huwad na lider na ito sa iglesia ay nakatulong sa aking magkaroon ng pagkakilala. Naranasan ko rin ang malaking kapahamakang magagawa ng isang huwad na lider sa iglesia sa hinirang na mga tao ng Diyos, at nalaman ko rin ang tungkol sa matuwid na disposisyon ng Diyos, at nakita ko na sa sambahayan ng Diyos, si Cristo at ang katotohanan ang may kapangyarihan at walang indibidwal ang maaaring maging tagapanguna. Kahit gaano pa kataas ang posisyon ng isang tao, kung hindi sila nagsasagawa ng katotohanan at gumagawa ng mga hinihingi ng Diyos, hindi sila kailanman magkakaroon ng matatag na posisyon sa sambahayan ng Diyos. Aalisin sila sa huli. Tanging ang pagsasagawa ng mga salita ng Diyos at ang paggawa sa mga bagay-bagay ayon sa prinsipo ang alinsunod sa Kanyang kalooban.


61. Dalawampung Araw ng Paghihirap

Ni Ye Lin, Tsina

Isang araw noong Disyembre 2002, bandang alas kwatro ng hapon, habang nakatayo ako sa gilid ng isang kalsada at may tinatawagan, biglang may humablot sa buhok at mga braso ko mula sa likuran, at bago pa man ako makatugon, sinipa ang mga paa ko. Nawalan ako ng balance, at napakalakas na bumagsak sa lupa. Agad akong napakadiing hinawakan padapa ng ilang tao, nang mariing nakasubsob ang mukha ko sa lupa at nakaposas ang pareho kong kamay sa aking likuran. Pagkatapos hinila nila ako patayo mula sa lupa at kinaladkad ako papasok ng isang sasakyan. Napagtanto kong inaresto ako ng mga pulis. Malinaw ang kalupitan nila, at naalala ko ang kwento ng aking mga kapatid tungkol sa malupit na pagpapahirap pagkatapos silang arestuhin. Kabadong-kabado at takot na takot ako, at nangangamba akong hindi ko makakayanan ang pagpapahirap at magiging isa akong Judas. Nagdarasal ako sa Diyos sa buong byahe sa sasakyan, hinihiling sa Kanyang bigyan ako ng pananampalataya at lakas para makapanindigan ako sa patotoo, at hindi bumigay kay Satanas.

Idiniretso ako ng mga pulis sa isang maliit na hotel kung saan marahas nilang hinubad ang damit at mga sapatos ko, inalis ang sinturon ko, at pinatayo ako nang nakayapak sa sahig na sinlamig ng yelo. Maraming pulis sa kwarto at may kumukuha sa akin ng litrato. Tapos, nagpakita ang isa sa kanila ng ilang kuha ko at ng isa pang brother na nagdedeposito sa isang bangko, at pilit na inaalam kung saan nanggaling ang pera, kung kanino iyon ipinapadala, at kung saan sila nakatira. Natigilan ako. Napagtanto kong hindi lang isa o dalawang araw akong minamanmanan at sinusundan ng mga pulis na ito, at sa sobrang dami ng mga pulis na nandoon nang araw na iyon, nakikita kong hindi nila ako basta pakakawalan. Natakot ako sa isiping ito, at tahimik akong nagdasal sa Diyos nang paulit-ulit. Naalala ko ang ilan sa mga salita Niya: “Huwag matakot; sa suporta Ko, sino ang makakahadlang sa daan? Tandaan ito! Huwag kalimutan! Ang lahat ng nagaganap ay sa pamamagitan ng Aking mabuting hangarin, at ang lahat ay nasa ilalim ng Aking pagmamasid. Masusunod mo ba ang Aking salita sa lahat ng sinasabi at ginagawa mo? Kapag ang mga pagsubok ng apoy ay sumapit sa iyo, luluhod ka ba at tatawag? O yuyukod ka ba at hindi na kakayaning sumulong?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Hindi na ako gaanong kinabahan o natakot dahil alam kong nasa tabi ko ang Diyos bilang aking suporta. Alam kong ipinahintulot ng Diyos ang pag-aresto sa akin, na ginagamit Niya ang sitwasyong ito para subukin kung may pananampalataya at debosyon ako sa Kanya. Hindi ko pwedeng biguin ang Diyos, bagkus ay kailangan kong sumandal sa Kanya para panindigan ang aking patotoo at ipahiya si Satanas. Tahimik akong nagpasya na paano man ako pahirapan ng mga pulis, hinding-hindi ko pwedeng ibigay ang kinaroroonan ng pera ng iglesia, o maging isa akong Judas, kahit pa mangahulugan iyon ng kamatayan ko! Nang hindi ako magsalita, ilang beses akong sinampal nang malakas ng isang pulis, at pilit inaalam kung sino ang lider ng iglesia namin, kung saan itinatago ang pera ng iglesia, at kung sino ang taong kasama kong nagdeposito. Ilang ulit pa niya akong sinampal nang hindi pa rin ako sumagot, tapos nang magsimula nang manakit ang mga kamay niya, pinulot niya ang mga sapatos ko at ginamit ang mga takong para hampasin ako sa bibig. Agad na nagsimulang mamaga ang bibig ko, lumuwag ang ilang ngipin, at umaagos ang dugo sa mga sulok ng bibig ko. Mahigit isang oras nila akong pinahirapan bago sa wakas ay tumigil. Sinimulan nilang magpalitan sa pagbabantay sa akin nang pares-pares, pinananatili akong nakatayo, hindi ako pinapayagang matulog. Tumayo ako nang ganoon sa loob ng diretsong tatlong araw at tatlong gabi. Kalaunan ko na lang nalaman na isa iyong paraan ng pagpapahirap na tinatawag na “pagpagod sa agila” na madalas ginagamit ng mga pulis sa mga interogasyon, kung saan pinananatili nilang patuloy na gising ang isang tao hanggang sa masira ang loob nito, at pagkatapos ay tatanungin nila ito kapag hindi na ito makapag-isip nang malinaw. Ginagamit nila ang taktikang ito para maitulak nila ang mga tao na ipagkanulo ang Diyos. Napakasakit ng buong katawan ko at kapwa pagod na pagod na ang aking katawan at isip. Kaya ko pa ngang makatulog nang nakatayo, pero sa sandaling maidlip ako, mabagsik akong sasampalin ng isang pulis, sisipain nang napakalakas, o biglang sisigawan sa mismong tenga ko para magising ako sa takot. Pakiramdam ko ay tatagos na sa dibdib ko ang puso ko. Minsan pakiramdam ko ay nasa katinuan ako at sa ibang mga pagkakataon ay naguguluhan ako, at hindi ko alam kung ano ang totoo at kung ano ang panaginip. Naghihirap ako at pakiramdam ko ay hindi ko na makakayanan, at natakot ako na kapag nagpatuloy pa ito, magiging sintu-sinto o siraulo ako. Nagdasal ako sa Diyos sa aking puso, humihingi sa Kanya ng pananampalataya at lakas para mapanindigan ang patotoo sa Kanya.

Isang umaga, may dumating na ilang pulis para kuwestyunin ako. Sabi nila, “Huwag mong isipin na basta-basta ka lang makakalusot dito sa hindi mo pagsasalita. Sa oras na nandito ka na, talagang kailangan mong sagutin nang malinaw ang mga tanong namin! Ang totoo niyan, ilang buwan ka na naming sinusundan. Gumamit kami ng satellite positioning system para makita ka at pamilyar kami sa lahat ng kilos mo. Sa pagpapaamin namin sa iyo, binibigyan ka namin ng pagkakataon. May ilan kang magkakaibang SIM card at may mga kinakausap ka sa marami-raming magkakaibang lokasyon. Malamang ay isa kang lider, ano?” Tapos ay naglabas sila ng listahan ng mga tawag ko na lagpas isang metro ang haba, at sinabihan akong sabihin sa kanila kung ano ang pinag-usapan sa bawat isa. Nabigla ako—kung ganoon na karami ang alam ng mga pulis tungkol sa akin at inakala nilang isa akong lider, sinong nakakaalam kung paano nila ako pahihirapan mula ngayon! Apat o limang araw na akong walang tulog at pakiramdam ko ay hindi ko na kakayanin ang higit pa. Narinig ko noon na kung hindi ka matutulog nang pito o walong magkakasunod na araw, pwedeng bigla ka na lang mamatay. Napaisip ako kung mamamatay ako roon sa loob kung patuloy nilang ipagkakait sa akin ang pagtulog. Medyo pinanghihinaan ng loob, mabilis akong nagdasal: “Diyos ko, mahina ang laman ko at nangangamba akong hindi ko na ito makakayanan, pero ayaw kong ipagkanulo Ka o traydurin ang mga kapatid ko. Pakiusap bigyan Mo ako ng pananampalataya at lakas.” Naisip ko ang ilan sa mga salita ng Diyos pagkatapos ng panalangin ko: “Ang pananampalataya ay parang isang trosong tulay: Yaong mga nakakapit nang mahigpit sa buhay ay mahihirapang tumawid dito, ngunit yaong mga handang isakripisyo ang kanilang sarili ay makakatawid, nang hindi nahuhulog at walang pangamba. Kung ang tao ay nagkikimkim ng mga mahiyain at matatakuting saloobin, iyon ay dahil naloko siya ni Satanas, natatakot na tatawirin natin ang tulay ng pananampalataya upang makapasok sa Diyos” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Ginising ako ng Kanyang mga salita—hindi ba’t nasa mga kamay ng Diyos ang aking buhay at kamatayan? Kung hindi ako pahihintulutang mamatay ng Diyos, walang magagawa sa akin si Satanas. Kulang ako sa pananampalataya sa Diyos; matatakutin at mahina ako dahil kahabag-habag akong kumakapit sa buhay. Bahagya akong kumalma sa pag-iisip nito at hindi na ako masyadong natakot. Nang makitang tahimik pa rin ako, sinuntok ako sa ulo ng isa sa mga pulis. Nakakita ako ng mga bituin at namanhid ang buong katawan ko, na para bang nakuryente ako. Muntik na akong bumagsak. Kumuha ang isa pang pulis ng kahoy na sabitan ng pangginaw at mariin iyong idiniin pataas sa baba ko. Habang namimilipit sa sakit, tinanong ko sila, “Ano bang batas ang nilalabag ng pananampalataya ko sa Diyos? Malinaw na isinasaad ng pambansang saligang batas na ang mga tao ay may kalayaan sa paniniwala. Ano ang basehan ninyo sa pambubugbog sa akin hanggang sa halos ikamatay ko na? Mayroon bang kahit anong batas sa bansang ito?” Sinabi ng isa sa kanila, “Batas sa bansang ito? Ano ang batas? Ito ay ang Partido Komunista! Ngayon na nasa mga kamay ka na namin, kung hindi mo sasabihin sa amin kung ano ang gusto naming malaman, huwag mo nang isipin pang makakalabas ka rito nang buhay.” Nasuklam at labis akong nagalit nang makita ko kung gaano sila kalupit at kawalanghiya, at hindi ko na sila sinagot pa.

Isang araw ay may pagbabantang sinabi sa akin ng ilang pulis, “Mayroon kaming mga pamamaraan para pagsalitain ka, hindi magtatagal at makikita natin. Magdudulot lang ng higit na pagdurusa ang pagtanggi mong magsalita. Isa kang matigas na agila? Alam mo ba kung paano pinapagod ang mga agila? Kailangan ay may pasensya ka, pero pagdating ng panahon, magiging mabait at masunurin ang agilang iyon….” Sa sandaling iyon, napahirapan na ako hanggang sa puntong medyo wala na ako sa katinuan at hindi ko alam kung gaano karaming araw pa ang kakayanin ko. Ang kaya ko lang gawin ay subukang pwersahin ang sarili kong manatiling alerto at gawin ang makakaya ko para manatiling nasa katinuan. Paulit-ulit akong nagdarasal at tumatawag sa Diyos. Naalala ko ang mga salitang ito ng Diyos: “Ang Aking gawain sa grupo ng mga tao ng mga huling araw ay isang proyektong hindi pa kailanman nangyari, at sa gayon, upang mapuno ng Aking kaluwalhatian ang kosmos, lahat ng tao ay dapat magdusa ng huling paghihirap para sa Akin. Nauunawaan mo ba ang Aking kalooban? Ito ang huling hinihingi Ko sa tao, na ibig sabihin, umaasa Ako na lahat ng tao ay makapagpatotoo nang malakas at matunog sa Akin sa harap ng malaking pulang dragon, na maialay nila ang kanilang sarili sa Akin sa huling pagkakataon, at matupad ang Aking mga kinakailangan sa huling pagkakataon. Talaga bang magagawa ninyo ito? Hindi ninyo kinayang palugurin ang Aking puso noong araw—maaari kaya ninyong putulin ang huwarang ito sa huling pagkakataon? Binibigyan Ko ang mga tao ng pagkakataong magbulay-bulay; hinahayaan Ko silang magnilay-nilay na mabuti bago Ako sagutin sa huli—mali bang gawin ito? Hinihintay Ko ang tugon ng tao, hinihintay Ko ang kanyang ‘liham ng pagtugon’—mayroon ba kayong pananampalatayang tuparin ang Aking mga kinakailangan?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 34). Tinulungan akong maunawaan ng mga salita ng Diyos na pinahihintulutan Niya ang malaking pulang dragon na arestuhin at usigin ako para gawing perpekto ang aking pananampalataya at debosyon. Binibigyan Niya rin ako ng pagkakataong manindigan sa aking patotoo sa Kanya sa harap ni Satanas. Sinusuri ng Diyos ang bawat salita at kilos ko. Kailangan kong sumandal sa Diyos at manindigan. Muling binuhay ng saloobing ito ang aking pananampalataya at lakas, at mas naging matino ang pag-iisip ko, hindi na ako masyadong inaantok, at mas masigla ako. Sinabi sa isa’t isa ng dalawang pulis na nakatayo sa gilid, “Talagang ibang klase ang lalaking ito. Ang dami pa rin niyang lakas pagkalipas ng lahat ng araw na ito na walang tulog, pero pagod na pagod na ang isang dosena sa atin.” Alam kong iyon ay ganap na awa at proteksyon ng Diyos para sa akin, at nagpasalamat ako sa Diyos nang mula sa aking puso.

Pagkatapos noon, pinuwersa nila akong tumayo nang patalungko. Matapos ang pitong araw at gabi na walang tulog at halos walang pagkain, saan ko mahahanap ang lakas para doon? Hindi nagtagal ay hindi ko na kayang manatili sa posisyon at natumba ako sa sahig. Hinila nila akong muli patayo para tumalungko pa ulit. Dahil talagang wala na akong lakas, dalawang beses ako bumagsak at hindi ko na kayang manatiling nakatalungko pagkatapos noon. Tapos ay inutusan nila akong lumuhod sa harapan nila. Galit na galit ako at naisip ko: “Lumuluhod lang ako para sambahin ang Diyos, at hinding-hindi ako luluhod sa harapan ninyong mga demonyo.” Nang mariin akong tumanggi, galit na hinablot ng dalawa sa kanila ang mga braso ko at sinipa ang mga binti ko para puwersahin akong lumuhod. Ayaw ko pa ring lumuhod, kaya inapakan nila ang mga binti ko, dinidiinan nang matindi. Napakasakit noon kaya pinagpawisan ang buong katawan ko. Parang mas mabuti pa ang kamatayan kaysa roon. Isang oras nila akong pinahirapan nang ganoon, na iniwang kulay asul-berde at maga ang mga binti ko, at sa mahabang panahon pagkatapos noon, iika-ika akong maglakad.

Hindi pa rin nila ako pinatutulog pagdating ng ikawalong araw. Nanlalabo na ang isip ko, may mataas akong lagnat at umuugong ang mga tainga ko. Hindi ko naririnig nang malinaw ang mga bagay-bagay at nagdodoble ang paningin ko—mahihimatay ako kapag lumipas lang ang isang minuto nang hindi ako hinahampas. Umuulan pa rin ng niyebe sa labas, pero itinayo ako ng mga pulis sa banyo at sinabuyan ng napakalamig na tubig sa ulo. Sa sandaling bitiwan nila ako ay babagsak lang ako sa sahig. Sa isang sandali ay nasa katinuan ako at sa susunod ay lito. Nasa bingit na ako ng pagkawala sa katinuan at naabot ko na rin ang pisikal kong limitasyon. Ang maisip na wala akong ideya kung kailan matatapos ang mga kahindik-hindik na araw na iyon ay nagpahina sa loob ko, at ni hindi ko gustong kumain.

Sa gabi ng ikasiyam na araw, may pumasok na mukhang isang lider. Tinuro niya ang isang kama at sinabing, “Ang kailangan mo lang gawin ay sabihin sa akin kung saan galing ang perang iyon, kung nasaan ang lalaking kasama mong nagdeposito, at kung sino ang lider. Sa isang salita ko lang ay makakaligo at makakatulog ka na, tapos ay hahayaan ka na naming makauwi.” Pagod na pagod na ang katawan ko hanggang sa pinakahangganan ko at ilang beses na akong bumagsak sa sahig. Pakiramdam ko ay pwede akong mamatay anumang sandali kung hindi ako makakatulog. Naisip ko, “Baka pwede akong magsabi ng bagay na hindi masyadong mahalaga? Kung magpapatuloy ito, kahit na hindi ako mamatay sa bugbog, mamamatay ako sa pagod o kawalan ng tulog!” Pero pagkatapos ay agad kong napagtanto na magiging Judas ako kapag nagkaganoon. Mabilis akong umusal ng tahimik na panalangin: “Diyos ko! Hindi ko na kaya. Pakiusap, bigyan Mo ako ng pananampalataya at lakas. Gusto kong manindigan sa aking patotoo at ipahiya si Satanas.” Habang nagdarasal, naalala ko ang ilan sa mga salita ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Ipinaalala sa akin ng mga salita ng Diyos na ito mismo ang sandaling kailangan kong manindigan sa aking patotoo sa Kanya, at na nangangailangan ito ng kakayahang magdusa at magpakita ng debosyon sa Kanya. Pero ayaw kong magdusa, at iniisip ko pa ngang ipagkanulo ang mga interes ng iglesia para iligtas ang sarili kong buhay. Napakamakasarili at napakakasuklam-suklam ko—paano iyon naging pagkakaroon ng anumang pagkatao? Paano iyon naging patotoo? Naibalik ng kaisipang ito ang pananampalataya at lakas ko. Alam ko nang kahit nangangahulugan iyong ibibigay ko ang aking buhay, kailangan kong manindigan sa aking patotoo at magbigay-lugod sa Diyos. Kung kaya, nanatili akong walang imik. Nang makita ito, sinabi ng lalaking iyon na may dating ng isang lider sa mga pulis na nagbabantay sa akin, “Bantayan ninyo siya. Hindi siya pwedeng matulog, hangga’t hindi siya nagsasalita.” Tapos ay tumalikod siya at naglakad palabas.

Noong hapon ng ikasampung araw, inaresto ng mga pulis ang ilang sister. Gusto nilang kuwestyunin nang hiwa-hiwalay ang mga sister at dahil kulang ang mga tao para bantayan ako, noong gabing iyon ay nakatulog ako sa wakas. Kinaumagahan, sinabi ng isang kapitan ng pulisya na Cai ang apelyido, “Pumunta kami sa bahay mo. Tumatanda na ang nanay mo at hindi maganda ang kalusugan niya, isa pa, kailangan niyang alagaan ang dalawa mong anak. Talagang mahirap ang buhay nila. Wala sa bahay ang asawa mo, maliliit pa ang mga anak mo, at kailangan nila ang kalinga ng mga magulang nila at nangungulila na sila sa’yo. Mahirap ang pinagdaraanan ng pamilya mo. Naisip naming bigyan ka ng isa pang pagkakataon, at makabubuting kunin mo ito. Kahapon ay nahuli namin ang ilan pang tao, kaya sabihin mo lang sa akin kung sino sa kanila ang lider, kung sino ang nagtatago ng pera at kung saan sila nakatira, at pakakawalan kita agad. Makakauwi ka na at makakasama mong muli ang pamilya mo, at matutulungan ka naming makahanap ng magandang trabaho sa lugar ninyo para maalagaan mo sila.” Hindi ko mapigilan ang mga luha ko nang marinig ko siyang sinasabi ito, at nananakit ang katawan ko, nanghihina. Nagdurusa ang nanay at mga anak ko at wala akong paraan para tulungan sila. Pakiramdam ko ay talagang binibigo ko sila. Sa sandaling iyon ay napagtanto kong nasa maling kalagayan ako, kaya’t agad akong nagdasal sa Diyos at hiniling sa Kanyang gabayan ako at bantayan ang puso ko. Naalala ko ang mga salitang ito ng Diyos: “Sa lahat ng oras, dapat maging handa ang Aking mga tao laban sa mga tusong pakana ni Satanas, na pinangangalagaan ang pasukan ng Aking sambahayan para sa Akin … upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Muling ipinaalala sa akin ng mga salita ng Diyos na isa ito sa mga tukso ni Satanas. Ginagamit ni Satanas ang pagmamahal ko para tuksuhin ako na ipagkanulo ang Diyos at ibunyag ang mga kapatid para manakaw ng mga pulis ang pera ng iglesia at masaktan ang mga hinirang ng Diyos. Hindi ako pwedeng malinlang ng pandaraya ni Satanas, at hinding-hindi ko sila ipagkakanulo, at patatagalin ang isang kahiya-hiyang buhay. Hindi nagtagal pagkatapos nito, isa-isa nilang ipinasok ang mga sister para kilalanin ko sila, mabagal silang pinaiikot nang 360-digri para makita ko sila nang mabuti. Mula sa gilid ng mga mata ko ay nakikita kong pinagmamasdan ng tatlong pulis ang mga ekspresyon ko, kaya’t nagdasal ako sa Diyos, hinihiling sa Kanyang bantayan ako para hindi ko sila mapagkanulo. Kalmadong-kalmado ang pakiramdam ko, at sa bawat isa, tiningnan ko sila nang blangko ang mukha at mabagal akong umiling. Galit na galit akong sinampal ni Kapitan Cai at isinigaw niyang, “Hindi ako naniniwalang wala kang kilalang kahit isa sa kanila. Paano kung bigyan ka ng sampu pang araw ng pagtrato sa agila, tapos ay tingnan natin kung aayos ka?” Tapos ay patuloy nila akong binabato ng mga tanong tungkol sa kung saan nakatago ang pera ng iglesia at kung sino ang lider. Hindi ako nagsasalita, kaya’t patuloy nila akong pinahihirapan araw at gabi, hindi ako pinahihintulutang matulog kahit kaunti. Isa sa kanila ang sasampalin ako, sisipain sa mga binti, hihilahin nang malakas ang buhok ko sa may sentido ko, o sisigawan ako habang nakasapo ang dalawang kamay sa paligid ng mga tenga ko sa tuwing makakaidlip ako. Magtatawanan sila sa tuwing makikita nila ang pagpapamalas ko ng takot at sakit kapag bigla akong nagigising. Miserable ako, at hindi ko alam kung gaano katagal ko pang makakayanan ang buhay na kamatayang iyon. Lalo na nang maalala kong sinabi ng mga pulis na walang hangganan ang oras ng “pagpagod sa agila,” at na natatapos lang iyon kapag umamin na ang tao, lalo pa akong nanghina.

Pagsapit ng ikadalawampung araw ng pagpapahirap sa akin, nakita kong walang senyales na hihinto na ang mga pulis, pero naabot ko na ang pisikal kong hangganan. Sa tuwing babagsak ako sa sahig, ni wala na akong lakas na bumangon ulit ni idilat ang mga mata ko. Palabo na nang palabo ang kamalayan ko at kahit ang paghinga ay mahirap na. Pakiramdam ko anumang sandali ay pwede akong mamatay, at takot na takot ako. Narinig kong isigaw ng isang pulis, “Ayos lang kung bugbugin namin ang mga panatikong tulad mo hanggang sa mamatay kayo! Ililibing ka lang namin kahit saan at walang makakaalam kailanman.” Lubos akong napahagulgol nang marinig ko iyon. Ano ang gagawin ng nanay, asawa, at mga anak ko kapag binugbog ako hanggang sa mamatay? Matanda na ang nanay ko at may mga problema siya sa puso at alta presyon. Hindi ba’t magiging katapusan na niya iyon kapag namatay ako? At gaano noon katinding masasaktan ang asawa ko? Napakabata pa ng mga anak ko—paano sila makakaraos? Hindi ako naglakas-loob na ituloy ang pag-iisip noon. Pakiramdam ko ay may nakabara sa lalamunan ko at tumulo ang mga luha sa mukha ko. Sa mismong sandaling umaabot na sa isang punto ang sakit at panghihina ko, narinig kong sinabi ng isang pulis, “Sabihin mo na lang sa amin kung saan ka tumutuloy at isasarado na namin ang kasong ito! Kung hindi, hindi namin magagawa iyon. Ayaw naming magpuyat at magdusa rito kasama mo araw-araw.” Naisip ko, “Kung wala akong sasabihin sa kanila ngayong gabi, sa palagay ko talaga ay hindi ko na ito malalagpasan. Baka pwede akong magsabi ng isang bagay na hindi mahalaga. Ang nakatatandang sister na nagpatira sa akin ay isa lang pangkaraniwang mananampalataya at kaunting-kaunting impormasyon lang ang nalalaman niya sa iglesia. Hindi naman magdudulot ng anumang tunay na panganib sa iglesia ang pag-amin na tumuloy ako sa bahay niya. Isa pa, dalawampung araw na mula nang arestuhin ako, kaya’t lahat ng libro ng mga salita ng Diyos na nasa bahay niya ay dapat na naialis na. Kung hindi sila makakahanap ng anumang ebidensya ng pananampalataya niya, wala naman silang gagawin sa isang matandang babae, hindi ba?” Hindi ako nagdasal sa Diyos matapos ko itong maisip, tapos nang magpakita sa akin ang mga pulis ng guhit ng lugar sa paligid ng tinuluyan kong bahay ng sister ko, sinabi ko sa kanila kung alin doon iyon. Noong sandaling lumabas sa bibig ko ang mga salita, naging ganap na matino ang isip ko, gising na gising, at bigla akong nakadama ng isang tunay na kadiliman sa aking puso. Napagtanto kong naging isa akong Judas at nalabag ko ang disposisyon ng Diyos. Natakot at natulala ako, labis na nakokonsensya at nagsisisi. Paano ako naging isang Judas at ipinagkanulo ang sister na iyon? Tapos ay tinanong ng isa sa mga pulis, “Aling bahay ang pinagtataguan ng pera? Sino ang lider? Saan inililimbag ang mga kopya ng mga salita ng Diyos?” Sinipa ako ng isa sa kanila nang wala na akong ibang sabihin. Pero sa puntong iyon, hindi na mahalaga ang pisikal na sakit. Isandaang beses na mas malala ang sakit ng puso ko kaysa sa sakit ng katawan ko. Para akong sinaksak sa puso, at talagang hinihiling kong maibalik ang oras at mabawi ko ang sinabi ko, pero huli na ang lahat. Pakiramdam ko ay nawala ang kaluluwa ko at hindi ako gumawa ng ingay. Inilipat nila ako sa isang kulungan, matapos makitang hindi sila makakakuha ng kahit anong impormasyon mula sa akin.

Sa kulungan, sa mismong harap ng lahat, pinaghubad ako ng isang pulis ng bilangguan para masuri ako at kinuhanan ako ng mga litrato. Dalawampung araw na akong hindi naghihilamos o nagsisipilyo, at umaalingasaw talaga ako. At sa panahon ng taglamig na humigit-kumulang 10 digring mas mababa sa zero, hindi nila ako binigyan ng mainit na tubig, pinaglinis lang ako gamit ang malamig na tubig. Dahil pagod na pagod na ako hanggang sa puntong bubuwal na ako at ni wala na akong lakas para magsalita, marahas akong sinipa sa dibdib ng pulis ng bilangguan nang sa tingin niya’y masyadong mahina ang boses ko nang sumagot ako sa pagtawag sa mga pangalan. Napakasakit noon na parang nawala sa pwesto ang mga lamang-loob ko, at matagal-tagal bago ko ulit nahabol ang hininga ko. Pinabigkas din nila sa akin ang mga tuntunin ng bilangguan, at kinailangan kong maglampaso ng mga sahig at maglinis ng mga banyo bilang parusa nang hindi ko mabigkas nang tama ang mga iyon. May mga bitak sa mga kamay ko na napakadaling magdugo, at gabi-gabi ay kailangan kong bumangon sa kama para magbantay nang dalawang oras. Kaya ko ang lahat ng pisikal na sakit na iyon, pero mula nang ipagkanulo ko ang sister na iyon, ginugol ko ang mga araw ko na binabagabag ng konsensya, pakiramdam ko ay may pagkakautang ako sa Diyos at sa kanya. Hindi ko mapatawad ang sarili ko. Isinantabi niya ang sarili niyang kaligtasan para patuluyin ako, pero ipinagkanulo ko siya para protektahan ang sarili ko. Wala akong kahit kaunting pagkatao! Lalong nakaaantig ang mga salitang ito ng Diyos para sa akin: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan. Dapat Ko itong sabihin sa inyo: Sinumang babasag sa puso Ko ay hindi makatatanggap ng habag mula sa Akin sa ikalawang pagkakataon, at ang sinumang naging matapat sa Akin ay magpakailanmang mananatili sa puso Ko” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Ang mga salita ng Diyos ay parang patalim sa puso ko at lalo pa akong nakonsensya, na para bang wala akong dangal para harapin ang Diyos. Alam na alam ko na ang disposisyon ng Diyos ay banal at matuwid at hindi kumukunsinti ng pagkakasala ng tao, na namumuhi Siya sa mga taong pinoprotektahan ang kanilang sarili kahit pa mapahamak ang mga kapatid, at gusto lang iligtas ang kanilang sarili. Ipinagkanulo ko siya, naging isa akong kahiya-hiyang Judas. Labis iyong nakasasakit sa Diyos at lubos na karumal-dumal para sa Kanya. Ang isipin ito ay parang pagpunit sa puso ko, at hindi ako makatulog buong gabi. Nakalugmok ako sa sakit at pagkakonsensya.

Pumunta si Kapitan Cai sa bilangguan nang dalawa pang beses para kuwestyunin ako kung nasaan ang pera ng iglesia at kung kanino ko ibinahagi ang ebanghelyo. Minsan, nagdala siya ng mga litrato ng dalawang sister para kilalanin ko, at binalaan ako na kapag hindi ako nagsabi ng totoo, sisiguraduhin niyang makukulong ako. Dati, gusto ko lang iligtas ang sarili ko, kaya’t ipinagkanulo ko ang sister na iyon at talagang nasugatan ang puso ng Diyos. Ang maparusahan at mapunta sa impiyerno ay hindi kalabisan. Sa pagkakataong ito, kahit pa habangbuhay na pagkabilanggo ang makuha ko, kahit pa mamatay ako, hinding-hindi na ako magbibigay ng anumang iba pang impormasyon. Kaya’t walang pag-aatubili kong sinabing, “Hindi ko sila kilala!” Tapos ay mariing sinabi ni Kapitan Cai, “Tingnan mong mabuti! Pag-isipan mo ito, saka ka sumagot.” Desidido kong inulit, “Hindi ko sila kilala!” Nang makita ang determinasyon ko, dalawang beses akong sinampal nang malakas ng isa pang pulis, pinahahapdi ang mukha ko sa sakit. Pero sa pagkakataong ito’y lubos na payapa ang pakiramdam ko.

Kalaunan, pinagnilayan ko ang mga dahilan ng pagkabigo ko. Isang parte noon ay dahil masyado akong apektado ng pagmamahal ko, kaya nang pahirapan ako ng mga pulis at pagbantaan ang buhay ko, hindi ko mabitiwan ang nanay, mga anak, o asawa ko, sa takot na hindi sila makapagpapatuloy kapag namatay ako, hindi makakayanan ang dagok na iyon. Naipagkanulo ko ang Diyos at natraydor ang sister na iyon para sa mga minamahal ng aking katawan, naging isang taksil at kahiya-hiyang Judas ako. Talagang wala akong pagkatao! Ang totoo, ang kapalaran ng pamilya ko ay nasa kamay lahat ng Diyos, at kung gaano katinding pahirap at pasakit ang pagdurusahan nila sa buhay ay naitakda na ng Diyos. Kahit pa hindi ako mamatay at pwede akong manatili sa tabi nila, wala akong paraan para baguhin kung gaano katindi ang tiyak na magiging pagdurusa nila. Hindi ko ito nakita, pero napigilan ako ng damdamin ko. Talagang kahangalan iyon. Isa pang aspeto noon ay hindi ko lubos na nauunawaan ang kabuluhan ng kamatayan. Hindi ko makayang mawalay sa buhay, na nangahulugang wala akong kahit kaunting tunay na pananampalataya sa Diyos. Pagsapit ng ikadalawampung araw ng pagpapahirap sa pamamagitan ng pagpagod, lalong lumalabo ang kamalayan ko, nahihirapan akong huminga, at pakiramdam ko ay pwede akong mamatay anumang sandali. Takot na takot ako, takot na dumating na ang oras ko. Naisip ko ang lahat ng banal sa mga nakalipas na kapanahunan na gumawa para ipalaganap ang ebanghelyo ng Panginoon. Ang ilan ay pinagbabato hanggang sa mamatay, ang ilan ay pinugutan ng ulo, at ang ilan ay ipinako sa krus. Lahat sila ay inusig alang-alang sa pagiging matuwid at ang kamatayan nila ay patotoong lahat sa tagumpay laban kay Satanas, sa panghihiya kay Satanas, at ginunita ng Diyos ang mga ito. Bagamat namatay sila sa laman, ang mga kaluluwa nila ay nasa mga kamay naman ng Diyos. Naalala ko ang pagsasabi ng Panginoong Jesus na: “Ang sinumang mag-ibig iligtas ang kanyang buhay ay mawawalan nito: at ang sinumang mawalan ng kanyang buhay dahil sa Akin ay makakasumpong niyaon” (Mateo 16:25). Naaresto at napahirapan ako dahil sa pananampalataya ko. Pagdanas ito ng pag-uusig para sa isang matuwid na adhikain. Kung talagang binugbog ako ng mga pulis hanggang sa puntong mabaldado o mamatay na ako, iyon ay isa sanang maluwalhating bagay. Ang isipin itong mabuti ay nagbigay sa akin ng tunay na pagkaramdam ng paglaya, at nagpasya ako na gaano katindi man ako magdusa pagkatapos noon, kahit pa kailanganin kong ibigay ang buhay ko, maninindigan ako sa aking patotoo sa Diyos, magbabayad-sala para sa mga dati kong paglabag, at hinding-hindi ko ipagpapatuloy ang pamumuhay sa ganoong kahihiyan.

Dumating ang dulo ng Enero 2003, at halos dalawang buwan na mula nang arestuhin ako. Nabawasan ako ng mahigit 30 libra, at kapag pinalalabas nila ang mga preso para makalanghap ng hangin, ilang beses lang ako nakaiikot sa paligid ng bakuran bago ako kinakapos ng hininga. Mahinang-mahina ang kalagayan ko at natatakot ang mga opisyal na mamatay ako sa mga kamay nila, kaya’t sa huli ay binigyan lang nila ako ng 18-buwan na sentensya na pwede kong palipasin sa labas ng kulungan. Pagkalaya ko, kailangan kong tawagan ang Kagawaran ng Pampublikong Seguridad nang dalawang beses sa isang buwan at ipaalam sa kanila ang kinaroroonan ko, at ipaalam sa kanila ang ideolohiya ko bawat tatlong buwan. Nang makauwi na ako, lahat ng hindi mananampalatayang kaanak at kaibigan ko ay dumating para pagtulungan at pagalitan ako. Napakasaklap talaga ng pakiramdam ko. Sa kulungan ay pinahirapan ako ng malaking pulang dragon hanggang sa halos ikamatay ko na, at ngayong nakauwi na ako, kailangan ko namang tiisin ang mga maling pagkaunawa ng pamilya ko. Ang tanging magagawa ko lang ay tiisin iyon. Natuklasan ko kalaunan na pagkatapos akong arestuhin, hinalughog ng mga pulis ang bahay ko at nilinlang nila ang pamilya ko, sinasabi ang mga bagay tulad ng gumagawa raw ako ng mga panloloko para kumita ng pera. Galit na galit ako. Inaresto at pinahirapan ako ng mga pulis, itinulak ako na maging isang Judas at ipagkanulo ang isang sister, at gumawa pa sila ng mga kasinungalingan para magsimula ng gulo at tanggihan ako ng pamilya ko. Napopoot ako sa mga demonyo ng Partido Komunista na iyon sa bawat himaymay ng aking pagkatao!

Hindi nagtagal ay tinutugis na naman ako ng mga pulis, kaya’t kinailangan kong magtago. Naging isa ako sa mga pinaghahanap na pugante ng CCP. Kinailangan kong gumawa ng kung anu-anong trabaho nang gumagamit ng mga pekeng pangalan, nang may tahanang hindi ko maaaring balikan. Nawalan na rin ako ng komunikasyon sa iglesia. Ang tugisin ng mga pulis, talikuran ng pamilya ko, at ni hindi makapamuhay ng buhay-iglesia ay labis na masakit para sa akin. Ang insidente ng pagiging isang Judas at pagkakanulo sa sister na iyon, sa partikular, ay parang isang tatak sa puso ko. Lagi kong nararamdaman na parang nakagawa ako ng kasalanang walang kapatawaran, na humantong na sa pagwawakas ang landas ng pananampalataya ko, at na wala na akong pagkakataong maligtas. Nagdulot sa akin ang mga saloobing ito ng paghihirap at pagkaramdam ng panghihina.

Muli akong nagkaroon ng komunikasyon sa iglesia noong Mayo 2008 at tumanggap muli ako ng tungkulin. Nabasa ko ito sa mga salita ng Diyos pagkatapos noon: “Bawat taong nagpasakop na sa paglupig ng mga salita ng Diyos ay magkakaroon ng sapat na pagkakataon para maligtas; ang pagliligtas ng Diyos sa bawat isa sa mga taong ito ay magpapakita ng Kanyang lubhang kaluwagan. Sa madaling salita, pakikitaan sila ng lubos na pagpaparaya. Hangga’t tumatalikod ang mga tao mula sa maling landas, at hangga’t nakakapagsisi sila, bibigyan sila ng Diyos ng mga pagkakataong makamtan ang Kanyang pagliligtas” (Ang Salita, Vol. I. Ang Pagpapakita at Gawain ng Diyos. Dapat Mong Isantabi ang mga Pagpapala ng Katayuan at Unawain ang Kalooban ng Diyos na Maghatid ng Kaligtasan sa Tao). “Ang pakikitungo ng Diyos sa bawat tao ay batay sa mga aktuwal na sitwasyon ng sirkumstansya at kinalakhan ng taong iyon sa panahong iyon, pati na sa mga kilos at pag-uugali ng taong iyon at sa kanilang kalikasang diwa. Hindi kailanman gagawan ng Diyos ng masama ang sinuman. Isang panig ito ng pagiging matuwid ng Diyos. Halimbawa, tinukso ng ahas si Eba na kainin ang bunga ng punong kahoy ng pagkakilala ng mabuti at masama, ngunit hindi siya sinisi ni Jehova sa pagsasabing, ‘Sinabihan kita na huwag kainin iyon, kaya bakit ginawa mo pa rin ito? Dapat ay mayroon kang pagkilatis; dapat alam mo na nagsalita lamang ang ahas para tuksuhin ka.’ Hindi pinagalitan ni Jehova nang gayon si Eba. Dahil ang mga tao ay likha ng Diyos, alam Niya kung ano ang kanilang likas na simbuyo ng damdamin at kung ano ang kayang gawin ng mga likas na simbuyong iyon, hanggang saan kayang kontrolin ng mga tao ang kanilang sarili, at hanggang saan makakarating ang mga tao. Alam na alam ng Diyos ang lahat ng ito. Ang pakikitungo ng Diyos sa isang tao ay hindi kasingsimple ng inaakala ng mga tao. Kapag ang Kanyang saloobin ukol sa isang tao ay pagkamuhi o pagkasuklam, o pagdating sa sinasabi ng taong ito sa isang partikular na konteksto, nauunawaan Niyang mabuti ang kanyang mga kalagayan. Ito ay dahil masusing sinisiyasat ng Diyos ang puso at diwa ng tao. Laging iniisip ng mga tao na, ‘Kanyang kabanalan lamang ang taglay ng Diyos. Siya ay matuwid at hindi pinalalampas ang kasalanan ng tao. Hindi Niya isinasaalang-alang ang mga paghihirap ng tao o inilalagay ang Kanyang sarili sa sitwasyon ng mga tao. Kung sakaling labanan ng isang tao ang Diyos, parurusahan Niya ito.’ Hindi talaga gayon ang mga bagay-bagay. Kung gayon ang pagkaunawa ng isang tao sa Kanyang pagiging matuwid, Kanyang gawain, at Kanyang pagtrato sa mga tao, maling-mali sila. Ang determinasyon ng Diyos sa kahihinatnan ng bawat tao ay hindi batay sa mga haka-haka at imahinasyon ng tao, kundi sa matuwid na disposisyon ng Diyos. Gagantihan Niya ang bawat tao ayon sa nagawa nila. Ang Diyos ay matuwid, at sa malao’t madali, titiyakin Niya na lahat ng tao ay lubusang makumbinsi” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang mabasa ang mga salitang ito mula sa Diyos ay umantig sa akin hanggang sa puntong hindi ko na mapigilang maluha. Para akong isang bata na nakagawa ng matinding kamalian at hindi na naglakas-loob na umuwi, na sa wakas ay nakabalik sa yakap ng kanyang ina matapos ang ilang taon ng pagpapagala-gala sa mundo. Tunay kong nararamdaman ang kagandahang-loob ng diwa ng Diyos. Naipagkanulo ko ang sister na iyon at napagtaksilan ang Diyos, kaya’t karapat-dapat akong parusahan, pero hindi ako pinakitunguhan ng Diyos nang naaayon sa aking paglabag. Binigyan Niya ako ng pagkakataong magsisi. Nakikita ko na hindi lang paghatol at galit ang taglay ng disposisyon ng Diyos, kundi awa at pagpaparaya rin. Labis na may prinsipyo ang Diyos sa Kanyang pakikitungo sa mga tao. Hindi Niya sila nililimitahan batay sa kanilang mga panandaliang paglabag, kundi batay sa kalikasan at konteksto ng kanilang mga gawa, at sa kanilang tayog sa oras na iyon. Kung may kataksilan ang isang tao dahil sa kahinaan ng tao, pero hindi niya itinatanggi o pinagtataksilan ang Diyos mula sa kanyang puso at pagkatapos ay kaya pa rin niyang magsisi sa Diyos, mapapatawad pa rin siya ng Diyos at mabibigyan ng isa pang pagkakataon. Nakita ko kung gaano katuwid ang disposisyon ng Diyos. Napopoot ang Diyos sa tiwaling disposisyon at mga pagtataksil ng sangkatauhan, pero ginagawa pa rin Niya ang makakaya Niya para iligtas tayo. Dahil dito ay nag-uumapaw ang pasasalamat ko sa Diyos at pakiramdam ko ay lalo pa akong may pagkakautang sa Kanya. Labis kong nasaktan ang Diyos at gustung-gusto kong sampalin ang sarili ko. Ipinasya ko na anuman ang maging kahihinatnan ko, pahahalagahan ko ang pagkakataong ito na ibinigay ng Diyos, hahanapin ko ang katotohanan, at gagampanan ko ang tungkulin ko para masuklian ang pagmamahal ng Diyos.

Matapos pagdaanan ang brutal na pagpapahirap ng CCP, nakita ko ang malademonyo nitong diwa at ang masamang mukha nito ng pagkapoot at paglaban sa Diyos, nang lubus-lubusan. Napopoot ako kay Satanas higit kailanman! Personal ko ring naranasan na napakapraktikal at puno ng karunungan ang gawain ng Diyos para iligtas ang sangkatauhan—ginamit Niya ang malaking pulang dragon para gawing perpekto ang pananampalataya at debosyon ko, na naging daan para magtamo ako ng kaunting pagkaunawa sa matuwid na disposisyon ng Diyos at makita ang awtoridad at kapangyarihan ng mga salita ng Diyos. Ipinakita sa akin ng buong karanasang ito na ang paghihirap at mga pagsubok ay pagpapala ng Diyos sa akin, at ito rin ay Kanyang pag-ibig at pagliligtas! Anumang klaseng paniniil o paghihirap ang maaari kong harapin sa hinaharap, talagang determinado akong sumunod sa Diyos hanggang sa huli!


62. Paggising Mula sa Aking Kayabangan

Ni Johnny, Italya

Sinimulan ko ang pagpapalaganap ng ebanghelyo noong 2015, at nagtagumpay ako nang kaunti sa patnubay ng Diyos. Kung minsan ang mga naturuan ko ng ebanghelyo ay may matitinding haka-haka at ayaw nang magsiyasat pa tungkol sa ebanghelyo. Kaya nagdasal ako at umasa sa Diyos at matiyagang nagbahagi sa kanila ng katotohanan, at mabilis nilang tinatanggap ang gawain ng Diyos sa mga huling araw. Pagkaraang magkaroon ng kaunting tagumpay sa aking tungkulin, mas gumanda ang pakiramdam ko kaysa sa iba pang mga kapatid, na parang may pambihira akong talento.

Pagkatapos ay tinanggap namin ng partner kong si Liam ang gawain ng pagdidilig para sa isang iglesia. Ang iglesiang tinanggap ko ay malaki at marami-rami ang miyembro, kaya nang magsimula ako, lagi akong nagdarasal at umaasa sa Diyos at tinatalakay ko ang mga bagay-bagay sa mga kapatid. Hindi nagtagal, nagsimulang umayos ang mga bagay-bagay. Karamihan sa mga kapatid ay regular na dumadalo sa mga pagtitipon at talagang maagap sa kanilang mga tungkulin. Medyo nalugod ako sa aking sarili. Naisip ko na kahit ganoon kalaki ang iglesia at may napakaraming miyembro, napakabilis kong makakuha ng mga resulta, kaya maaaring mayroon akong kaunting kakayahan. Nakita ko rin na hindi gaanong maayos ang gawain ng pagdidilig ni Liam, na hindi angkop ang ilang tagadilig sa kanyang iglesia at kailangang baguhin ang kanilang tungkulin, at ang ilan ay kailangang bahaginan dahil negatibo ang kanilang kalagayan. Kaya, minaliit ko siya nang kaunti at inisip ko na malulutas lang niya ang mga problemang ito sa tulong ko. Pagkatapos niyon, nagsimula akong makialam sa kanyang gawain, na ibinubuod sa lahat ang mga pagkakamali at kapintasan sa mga pagtitipon, nagbabahagi tungkol sa mga salita ng Diyos para makatulong sa iba na negatibo ang kalagayan, at binabago ang mga tungkulin ng mga miyembrong hindi angkop. Mabilis na umusad ang gawain. Nakikita kung gaano kabilis kong nalutas ang mga problema namin, lalo kong nadama na hindi ako maaaring mawala at pambihira ang talento ko. Pagkatapos nito, patuloy na tumindi ang kayabangan ko. Madalas akong magreklamo tungkol sa mga kapatid na hindi isinasapuso ang kanilang mga tungkulin at pinagagalitan ko sila, na sinasabing: “Naantalang masyado ang gawain ng pagdidilig. Mayroon bang isang taong nagbibigay-pansin sa kalooban ng Diyos at ginagawa nang maayos ang gawain? Lahat kayo’y naging napakairesponsable at pabaya. Mabuti na lang at nagkaroon ng kaunting pag-unlad nitong nakaraang dalawang linggo, kung hindi ay sino ang maaaring umako ng responsibilidad sa pagkaantalang ito?” Walang nangahas na magsalita. Inisip ko kung hindi tama ang naging reaksyon ko, pero inisip ko na wala silang pakialam maliban kung matapang ang tono ko. Dahil madalas kong minamaliit ang aking mga kapatid, at pinagagalitan sila at pinagagawa sa kanila ang sinabi ko kapag nakatagpo ako ng mga problema at paglihis sa kanilang gawain, sa paglipas ng panahon ay dumistansya sila sa akin at madalas ay hindi na nila ako kinakausap tungkol sa anumang bagay maliban sa mga bagay na may kinalaman sa gawain. Kung minsa’y nag-uusap-usap at nagtatawanan sila, pero sa sandaling magpakita ako, naghihiwa-hiwalay lang sila, na para bang takot sila sa akin. At dahil takot silang magkamali at mapagalitan, tinatanong muna nila ako kapag may nangyari, at hinihintay ang desisyon ko. Medyo hindi nga ako napalagay nang makita ko ang sitwasyon. Inisip ko kung ako ay naging diktador at tumatahak sa landas ng isang anticristo. Pero naisip ko na kailangan kong maging matatag sa gawain. Walang makikinig kung hindi ko sila hinihigpitan nang kaunti. Kung gayo’y paano kami uusad? Pakiramdam ko ang diretsahan kong pagtukoy sa mga problema ay dahil may pagkaunawa ako sa pagiging matuwid. Pagkatapos niyon, lalong tumindi ang kayabangan ko at kailangang ako ang may huling salita sa lahat ng bagay, malaki man o maliit, at kailangan kong subaybayan kung paano hinati-hati at isinaayos ang mga miyembro, dahil pakiramdam ko walang sinuman sa team ang kasinghusay ko. Kahit noong talakayin ko ang mga bagay-bagay sa kanila, humantong kami palagi sa paggawa ng gusto ko, kaya kung magdedesisyon ako kaagad, naisip kong makakatipid kami sa oras. Kung minsa’y nagpupunta ang lider ko sa isang pagtitipon, at hindi ko siya pinahahalagahan, iniisip na, “Ano ngayon kung lider ka? Kaya mo bang ibahagi ang ebanghelyo at magpatotoo? Magagawa mo ba nang mahusay ang kahit isang aspeto ng gawaing ito? Kung kaya mo lang magbahagi sa mga pagtitipon, nang hindi gumagawa ng praktikal na gawain, wala kang laban sa akin.” Kaya tuwing kinukumusta ako ng lider tungkol sa gawain namin, nagbabahagi ako nang mas marami kapag ganado akong magsalita, pero kapag wala akong ganang magsalita ay ilang salita lang ang sinasabi ko. Naisip ko na hindi kailangang pag-usapan iyon, dahil sa huli ay ako rin naman ang gagawa ng gawain. Inilantad ng lider ang kayabangan ko, sinasabi na laging ako ang may huling salita tungkol sa mga bagay-bagay at na hindi ko makasundo ang mga kapatid. Nang iwasto at pungusan ako sa ganitong paraan, harapan kong inamin sa kanya na mayabang ako, pero hindi ko talaga pinansin iyon. Naisip ko na mahusay ako at may kakayahan—kaya basta’t ginagawa ko nang maayos ang gawain ko, ano ang pakialam nila kung medyo mayabang ako? Bukod pa roon, ako ang namumuno sa halos lahat ng gawain ng iglesia, kaya ano ang gagawin nila—tanggalin ako? Hindi ko tinanggap ni bahagya ang pagwawasto at pagpupungos sa akin ng lider at patuloy kong ginawa ang tungkulin ko ayon mismo sa gusto ko, ganap na namumuno, hanggang sa ilantad ako ng Diyos.

Minsan, nangailangan ang isang bagong-tatag na iglesia ng marami pang taong gagawa ng pagdidilig, at kahit hindi ito tinatalakay kay Liam at sa iba pa, isinaayos ko lang na pumunta at tumulong sa kanila ang isang sister. Naisip ko na madalas silang sumang-ayon sa iminungkahi ko, kaya ayos lang na magdesisyon akong mag-isa. Pero nagulat akong malaman na napakababaw ng pagkaunawa ng sister na ito sa katotohanan, hindi niya kaya ang trabaho at hindi niya kayang lumutas ng praktikal na mga problema. Isang malaking hadlang ito sa gawain ng iglesia at kalaunan ay kinailangan siyang ilipat sa ibang tungkulin. Pero hindi pa rin ako nagnilay-nilay sa aking sarili. Pagkatapos niyon, dahil sa walang tigil kong kayabangan at kabiguang hanapin ang mga katotohanang prinsipyo sa aking tungkulin, o gabayan ang iba na sumunod sa mga prinsipyo sa kanilang tungkulin, naging abala lang ang lahat sa pagparoo’t parito nang walang anumang tunay na mga resulta. Talagang hinadlangan nito ang pagsulong ng aming gawain. Magkagayunman, hindi ko pa rin nakita ang sarili kong mga problema—sinisi ko lang ang iba sa hindi pagbalikat sa kanilang mga pasanin. Sumandali akong nagkaroon ng di-maipaliwanag na kutob, na parang may mangyayaring nakakatakot. Hindi ko alam kung ano ang sasabihin sa mga pagtitipon o panalangin, at madalas akong antukin sa mga pulong sa gawain, at wala akong kabatiran tungkol sa anumang bagay. Pakiramdam ko’y malabo ang aking isipan at wala akong lakas para sa anuman, kundi gusto ko lang magpahinga. Nalaman ko na nawala sa akin ang gawain ng Banal na Espiritu, pero hindi ko alam kung bakit. Nanalangin ako sa Diyos, na hinihiling sa Kanya na tulungan akong maunawaan ang aking sarili.

Ilang araw kalaunan, dumating ang isang lider sa isang pagtitipon at iwinasto ako at inilantad ang aking ugali. Sabi niya, “Mayabang ka. Lagi mong pinagagalitan nang may kayabangan ang mga tao, pinipigil sila, at madalas mong ipagmalaki ang taas ng ranggo mo. Hindi ka nakikinig kahit kanino at mahirap kang pakisamahan. Bukod pa riyan, ginagawa mo ang anumang gusto mo nang hindi iyon tinatalakay sa iba, wala ka sa katwiran at diktador ka. Batay sa kilos mo, nagdesisyon na kaming tanggalin ka.” Humiwa sa puso ko ang bawat salita niya. Inalala ko kung paano ako kumikilos. Ginawa ko lang ang gusto ko at naging isa akong diktador. Hindi ba katulad lang iyon ng isang anticristo? Talagang natakot akong isipin iyon at naisip ko sa sarili ko: “Inilalantad at pinalalayas ba ako ng Diyos? Ganito ba matatapos ang mga taon ng aking pananampalataya?” Sa loob ng ilang araw, parang zombie ang pakiramdam ko. Puno ako ng takot mula sa paggising ko, at hindi ko alam kung paano haharapin ang maghapon. Nagdasal ako sa Diyos, na sinasabing, “Diyos ko, alam kong narito ang Iyong mabuting kalooban, pero hindi ko alam kung paano ito malalagpasan. Diyos ko, lungkot na lungkot ako. Liwanagan Mo po sana ako para malaman ko ang Iyong kalooban.” Pagkatapos ay nabasa ko ang mga salitang ito ng Diyos: “Walang pakialam ang Diyos sa kung ano ang nangyayari sa iyo sa bawat araw, o kung gaano karaming trabaho ang ginagawa mo, kung gaano ka nagsisikap dito—ang tinitingnan Niya ay kung ano ang saloobin mo patungkol sa mga bagay na ito. At sa ano nauugnay ang saloobin kapag ginagawa mo ang mga bagay na ito, at ang paraan kung paano mo ginagawa ang mga ito? May kaugnayan ito sa kung hinahangad mo ba ang katotohanan o hindi, at gayundin sa iyong buhay pagpasok. Tinitingnan ng Diyos ang iyong buhay pagpasok, at ang landas na tinatahak mo. Kung tumatahak ka sa landas ng paghahangad ng katotohanan, at mayroon kang buhay pagpasok, magagawa mong makipagtulungan nang maayos sa iba kapag ginagampanan mo ang iyong mga tungkulin, at madali mong magagampanan ang iyong mga tungkulin sa paraang nasasapat. Subalit kung lagi mong ipinagdiriinan na mayroon kang kapital habang ginagampanan mo ang iyong tungkulin, na nauunawaan mo ang linya ng gawain mo, na mayroon kang karanasan, at isinasaalang-alang mo ang kalooban ng Diyos, at hinahanap ang katotohanan nang higit kaysa sa iba, at kung iniisip mo na dahil sa mga bagay na ito, kwalipikado ka nang magkaroon ng huling salita, at hindi mo tinatalakay ang anumang bagay sa iba, at laging ikaw ang nasusunod sa sarili mo, at lumalahok ka sa sarili mong pamamahala, at laging gustong ‘ikaw lang ang bida,’ tinatahak mo ba ang landas ng buhay pagpasok? Hindi—paghahangad ito ng katayuan, pagtahak ito sa landas ni Pablo, hindi ito ang landas ng buhay pagpasok” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). “May isang taong nagpalaganap ng ebanghelyo sa loob ng ilang taon at may ilang karanasan tungkol dito. Nagdusa siya sa maraming paghihirap habang ipinapalaganap ang ebanghelyo, at nakulong at nasentensyahan pa nga nang maraming taon sa loob ng bilangguan. Matapos makalaya, ipinagpatuloy niya ang pagpapalaganap ng ebanghelyo, at nakumbinsi ang ilang daang tao, at ang ilan sa mga ito ay naging mahahalagang talento; nahirang pa nga ang ilan bilang mga lider o manggagawa. Bunga nito, naniwala ang taong ito na karapat-dapat siyang tumanggap ng malalaking parangal, at ginamit niya itong kapital na kanyang ipinagyayabang saanman siya magpunta, nagpapakitang-gilas at nagpapatotoo sa kanyang sarili: ‘Nabilanggo ako sa loob ng walong taon, at nanindigan ako sa aking patotoo. Maraming tao ang nakumbinsi ko habang ipinapalaganap ang ebanghelyo, at ang ilan sa kanila ay mga lider at manggagawa na ngayon. Sa sambahayan ng Diyos, karapat-dapat ako sa papuri, may naiambag ako.’ Saan man siya nagpapalaganap ng ebanghelyo, siguradong nagmamayabang siya sa mga lokal na lider o manggagawa. Sinasabi rin niyang, ‘Dapat kayong makinig sa sinasabi ko; kahit nga ang mga nakatataas ninyong lider ay dapat na magalang kapag nakikipag-usap sila sa akin. Tuturuan ko ng leksyon ang sinumang hindi gagawa niyon!’ Mapang-api ang taong ito, hindi ba? Kung ang taong kagaya nito ay hindi nagpalaganap ng ebanghelyo at hindi nakumbinsi ang mga taong iyon, mangangahas ba siyang maging napakahambog? Magiging napakahambog nga siya. Ang pagiging napakahambog niya ay nagpapatunay na likas iyon sa kanya. Ito ang kanyang kalikasang diwa. Nagiging napakayabang niya na wala na siya sa katinuan. Matapos magpalaganap ng ebanghelyo at makakumbinsi ng ilang tao, tumitindi ang mapagmataas niyang kalikasan, at lalo pa siyang nagiging hambog. Ipinagmamayabang ng gayong mga tao ang tungkol sa kanilang puhunan saanman sila magpunta, sinusubukang angkinin ang karangalan saanman sila magpunta, at ginigipit pa ang mga lider sa iba’t ibang antas, sinusubukang makipantay sa kanila, at iniisip pa nga na nararapat silang maging nakatataas na lider. Batay sa kung ano ang ipinamalas ng pag-uugali ng isang taong kagaya nito, dapat maging malinaw sa atin kung anong uri ng kalikasan ang mayroon siya, at kung ano ang malamang na kahahantungan niya. Kapag pinapasok ng isang demonyo ang sambahayan ng Diyos, gumagawa siya ng kaunting serbisyo bago ipakita ang tunay niyang pagkatao; hindi siya nakikinig kahit sino pa ang nagwawasto o nagtatabas sa kanya, at pilit siyang lumalaban sa sambahayan ng Diyos. Ano ang kalikasan ng kanyang mga ikinikilos? Sa paningin ng Diyos, inilalagay niya ang sarili sa labis na panganib, at hindi siya titigil hangga’t hindi niya napapatay ang kanyang sarili. Ito lamang ang pinaka-angkop na paraan ng pagsasalarawan nito” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Nanginig ako sa takot nang mabasa ko ang mga salitang ito ng Diyos. Pakiramdam ko inilalantad ako ng Diyos, nang harapan, inihahayag ang aking katayuan at ang pinakamalalalim na sikretong hindi ko sinabi kailanman sa kahit sino. Nakakuha ako ng ilang resulta sa mga taong ito ng pagbabahagi ng ebanghelyo, kaya inakala kong nakagawa ako ng isang napakalaking kontribusyon, na pambihira ang talento ko, at madalas kong bilangin ang lahat ng bagay na nagawa ko. Pakiramdam ko’y nararapat akong purihin at isa akong haligi sa iglesia. Itinuring kong personal na kapital ang mga bagay na ito, mayabang na hinamak ang lahat ng tao. Mahilig din akong mang-insulto kapag pinagagalitan ko ang mga tao, na nakakapigil sa mga kapatid. Kinailangang ako ang may huling salita sa lahat ng bagay at hindi nakikiisa sa aking tungkulin, at sa halip ay naging diktador ako at ginawa ko ang anumang gusto ko, na lubhang nakaantala at nakahadlang sa gawain ng iglesia. Kahit noong iwasto ako ng lider hindi ko iyon pinansin. Ipinagmalaki ko pa na mas mataas ang ranggo ko kaysa sa kanya. Mababa ang tingin ko sa kanya at naisip ko na hindi siya mas mahusay kaysa sa akin. Hindi ko tinanggap ang kanyang pangangasiwa o patnubay. Ginusto kong desisyunan ang lahat nang mag-isa. Pinangaralan ko ang mga kapatid kapag hindi nila nagawa ang aking mga inaasahan, na nagsasabi ng mga bagay na tulad ng “Matatanggal kayo at mapapalayas kung hindi ninyo gagawin nang maayos ang tungkulin ninyo.” Iyon ang nagpanatili sa kanilang maging abala sa gawain, sa takot na mawasto o mawala ang kanilang tungkulin kung magkamali sila, at mabubuhay sa maling kalagayan. Paano iyon naging paggawa ng tungkulin? Hindi ba paggawa iyon ng kasamaan, paglaban sa Diyos? Talagang natakot akong maisip iyon. Hindi ko inakala kailanman na magagawa ko ang gayong kasamaan, na pipigilan at sasaktan ko nang husto ang mga kapatid, na hahadlangan at guguluhin ko ang aming gawain nang gayon katindi. Nilalabanan ko ang Diyos, pero akala ko’y ginagawa ko ang aking tungkulin para palugurin Siya. Napakabulag ko, mangmang, at wala sa katwiran! Nakita ko sa mga salita ng Diyos na ang pagkilos sa gayong paraan ay paglalagay ng sarili sa labis na panganib. Sa parirala ng Diyos na “inilalagay ang sarili sa labis na panganib,” naunawaan ko kung gaano nakakasuklam, nakakainis, at nakakasuka sa Diyos ang gayong uri ng tao. Nakakadurog iyon ng puso, na para bang nahatulan na ako ng Diyos na mamatay. Akala ko nagawa kong isakripisyo ang lahat para sa aking tungkulin, na lagi akong matagumpay doon, kaya siguradong sasang-ayunan ako ng Diyos at halos hindi mahalaga ang kaunting kayabangan. Pero natanto ko na kung hindi ko hahanapin ang katotohanan at mabibigo akong magkaroon ng pagbabago ng disposisyon, gaano man ako magsakripisyo o gaano man karami ang makamit ko sa aking tungkulin, isa lamang akong tagapagsilbi. Ang paghatol at paghahayag ng mga salita ng Diyos ay ipinakita sa akin ang Kanyang matuwid na disposisyon na hindi maaaring labagin. Nakita ko na ganap na maprinsipyo ang Diyos sa Kanyang mga kilos. Kung ang isang tao ay may natutupad na ilang bagay sa mundo, maaaring may kaunti silang kapital at bentahe. Pero sa sambahayan ng Diyos, ang katotohanan at pagiging matuwid ang nasusunod. Ang paggamit ng kapital at bentahe sa iglesia ay pagpatay sa iyong sarili at nilalabag nito ang disposisyon ng Diyos.

Kalaunan, pinagninilayan ko kung bakit pakiramdam ko ay mayroon akong ilang kapital at nagsimula akong maging napakawalang-ingat, mayabang at diktador matapos akong may makamtan sa aking tungkulin. Anong uri ng likas na katangian ang kumokontrol sa akin? Nabasa ko ito sa mga salita ng Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at sundin ang Diyos, at natural na matatahak ang landas ng paghahanap ng katotohanan. Kung tama ang landas na tinatahak mo, at nakaayon ito sa kalooban ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong likas na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para dakilain mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). “Maraming uri ng mga tiwaling disposisyon na kabilang sa disposisyon ni Satanas, pero ang isa na pinakahalatang-halata at pinakanamumukod-tangi ay ang mapagmataas na disposisyon. Pagmamataas ang ugat ng tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Hindi lang itinuturing ng mga taong may mapagmataas na disposisyon ang lahat ng iba pa bilang mas mababa kaysa sa kanila, kundi, ang pinakamasama, hinahamak pa nila ang Diyos, at wala silang may-takot-sa-Diyos na puso. Bagama’t maaaring mukhang naniniwala sa Diyos ang ilang tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng kayabangan. Ang pakiramdam na mas magaling ka kaysa iba—maliit na bagay iyan. Ang kritikal na isyu ay na nakakapigil sa isang tao ang kanyang mapagmataas na disposisyon na magpasakop sa Diyos, sa Kanyang kapamahalaan, at sa Kanyang mga pagsasaayos; laging hilig ng ganitong tao na makipagpaligsahan sa Diyos para sa kapangyarihan at kontrol sa iba. Ang ganitong tao ay walang may-takot-sa-Diyos na puso ni katiting, ni hindi niya mahal ang Diyos o nagpapasakop sa Kanya. Ang mga taong mapagmataas at may labis na pagtingin sa sarili, lalo na iyong mga nawalan na ng katinuan sa sobrang mapagmataas, ay hindi kayang magpasakop sa Diyos sa kanilang paniniwala sa Kanya, at sarili pa nga nila ang kanilang pinararangalan at pinatototohanan. Ang gayong mga tao ang pinakalumalaban sa Diyos at talagang hindi nagtataglay ng may-takot-sa-Diyos na puso. Kung nais ng mga tao na magkaroon ng may-takot-sa-Diyos na puso, kailangan muna nilang lutasin ang mapagmataas nilang disposisyon. Habang mas masinsinan mong nilulutas ang mapagmataas mong disposisyon, mas lalong magkakaroon ka ng may-takot-sa-Diyos na puso, at saka ka lang makakapagpasakop sa Kanya at makakapagtamo ng katotohanan at makikilala Siya. Ang mga nagkakamit lamang ng katotohanan ang siyang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Itinuro sa akin ng mga salita ng Diyos na ang ugat ng pagsuway at pagsalungat sa Diyos ay kayabangan. Kapag may mapagmataas na kalikasan ang tao, hindi nila mapipigil ang kanilang sarili sa pagsalungat sa Diyos at paggawa ng kasamaan. Nang pagnilayan ko ang ipinakita ko sa panahong ito, sumasailalim iyon sa pagkontrol ng isang mapagmataas na kalikasan. Para akong naglalakad sa alapaap matapos kong makamtan ang ilang bagay, iniisip na mahusay ako, may kakayahan, at na hindi kakayanin ng iglesia na mawala ako. Mababa ang tingin ko sa iba pang mga kapatid, madalas kong gamitin ang aking posisyon para pagalitan at pigilan sila, na hindi iniisip ang kanilang kapakanan. Naging diktador ako at hindi makatwiran sa aking tungkulin, hindi ko tinalakay ang anumang bagay sa sinumang iba pa. Pakiramdam ko ayos lang na mag-isa ako at makakagawa ako ng mga desisyon nang ako lang mag-isa. Napakayabang ko at ganap na walang may-takot-sa-Diyos na puso. Nang iwasto ako ng lider, inamin ko nga ang aking kayabangan, pero wala talaga akong pakialam doon. Pakiramdam ko pa nga ay walang masama sa kayabangan, na iniisip na ang matawag na mayabang ay nangangahulugan na mayroon akong ilang kasanayan. Kung wala akong kaunting kapital, bakit ako magyayabang? Walang-wala ako sa katwiran at ganap na walang kahihiyan. Nabubuhay ako sa lason ni Satanas na “Ako ang sarili kong panginoon sa buong langit at lupa,” na kumikilos na parang ako ang pinakamataas sa iglesia, at ako lang ang may huling salita sa lahat ng bagay. Ano ang ipinagkaiba ko sa diktadurya ng malaking pulang dragon? Ang malaking pulang dragon ay mayabang at walang kinikilalang batas, bumabaling sa wala pang nakakagawang kaparaanan ng marahas na panunupil laban sa sinumang hindi nakikinig dito. Diktador ako at mailap sa iglesia, hindi ko tinatanggap ang pagkakamali ng sinuman. Hindi ba ang uring iyon ng disposisyon ay kagaya lang ng malaking pulang dragon? Saka ko lang natanto kung gaano ako kayabang, na wala akong pakialam tungkol sa sinumang iba pa o kahit sa Diyos, na wala akong malay na nilalabanan ko ang katotohanan, na nakikipagpaligsahan ako sa Diyos, at na nasa landas ako na laban sa Diyos. Kung hindi ako nagsisi, siguradong isusumpa at parurusahan ako ng Diyos sa huli tulad lang ng malaking pulang dragon. Pagkatapos ay talagang malinaw kong nakita kung gaano kalubha ang mga kahihinatnan ng likas kong kayabangan, na ang problema ko ay hindi kasingsimple ng paglalantad ng kaunting katiwalian, na tulad ng akala ko noon. Ipinaalala sa akin ng ideyang iyon noong pagalitan at hamakin ko ang iba at itinaas ko ang aking sarili, na nagsalita ako at nagprisinta ng aking sarili na para bang wala akong kapantay sa mundo. Pakiramdam ko nasusuka ako at naiinis sa sarili ko. Nagpasya ako na kailangan kong simulang hanapin nang wasto ang katotohanan, hanapin ang mga prinsipyo sa lahat ng bagay, magkaroon ng may-takot-sa-Diyos na puso, at tigilan ang aking mapagmataas na kalikasan at paglaban sa Diyos.

Kalaunan, nang sikapin kong alamin kung paano angkop na ituturing ang anumang mga tagumpay na maaari kong matamo sa aking mga tungkulin, nabasa ko ang mga salita ng Diyos: “Sa pagganap ninyo ng inyong tungkulin, nadarama ba ninyo ang patnubay ng Diyos at ang kaliwanagan ng Banal na Espiritu? (Oo.) Kung nagagawa ninyong maramdaman ang gawain ng Banal na Espiritu, pero mataas pa rin ang tingin ninyo sa inyong sarili, at iniisip ninyong nagtataglay kayo ng realidad, ano ang nangyayari rito? (Kapag nagbunga na ang pagganap natin ng ating tungkulin, iniisip natin na kalahati ng papuri ay para sa Diyos, at kalahati ay para sa atin. Pinalalaki natin nang walang hangganan ang ating pakikipagtulungan, iniisip natin na wala nang mas hahalaga pa kaysa sa ating naitulong, at na hindi naging posible ang pagbibigay-kaliwanagan ng Diyos kung wala ito.) Kaya bakit nga ba binigyan ka ng kaliwanagan ng Diyos? Mabibigyan din ba ng Diyos ng kaliwanagan ang ibang tao? (Oo.) Kapag binibigyang-liwanag ng Diyos ang isang tao, ito ay dahil sa biyaya ng Diyos. At ano naman ang kaunting naitulong mo? Dapat ka bang purihin para sa bagay na ito, o tungkulin at responsibilidad mo ba ito? (Tungkulin at responsabilidad namin ito.) Kapag kinikilala mong tungkulin at responsabilidad mo ito, wasto ang pag-iisip mo, at hindi mo maiisip na subukang umani ng papuri para dito. Kung lagi mong iniisip na ‘Kontribusyon ko ito. Magiging posible kaya ang pagbibigay ng Diyos ng kaliwanagan kung wala ang kooperasyon ko? Ang gawaing ito ay nangangailangan ng pakikipagtulungan ng tao; malaki ang bahagi ng ating pakikipagtulungan sa mga naisasakatuparan,’ kung gayon ay mali ka. Paano ka makikipagtulungan kung hindi ka naman binigyan ng kaliwanagan ng Banal na Espiritu, at kung wala namang nagbahagi ng mga katotohanang prinsipyo sa iyo? Hindi mo malalaman kung ano ang hinihingi ng Diyos, ni hindi mo malalaman ang landas ng pagsasagawa. Kahit ginusto mong sundin ang Diyos at makipagtulungan, hindi mo malalaman kung paano. Hindi ba mga salitang walang kabuluhan lamang ang ‘kooperasyon’ mong ito? Kapag walang tunay na pakikipagtulungan, kumikilos ka lang nang ayon sa sarili mong mga ideya—kung ganito ang kaso, tumutugon kaya sa pamantayan ang tungkuling ginagampanan mo? Talagang hindi, na nagpapahiwatig ng kasalukuyang isyu. Ano ang isyu? Anuman ang tungkuling ginagampanan ng isang tao, nagkakamit man siya ng mga resulta, tumutugon man sa pamantayan ang pagganap niya sa kanyang tungkulin, at nagtatamo ng pagsang-ayon ng Diyos ay nakasalalay sa mga kilos ng Diyos. Kahit tuparin mo ang iyong mga responsabilidad at tungkulin, kung hindi gumagawa ang Diyos, kung hindi ka binibigyang-liwanag at ginagabayan ng Diyos, hindi mo malalaman ang iyong landasin, ang iyong direksyon, o ang iyong mga mithiin. Ano ang resulta niyan sa huli? Matapos magpagal sa loob ng buong panahong iyon, hindi mo nagawang gampanan nang maayos ang iyong tungkulin, ni hindi mo nakamit ang katotohanan at ang buhay—nauwi lang sa wala ang lahat. Samakatuwid, ang paggawa ng iyong tungkulin na pasado sa pamantayan, na nakapagpapatibay sa iyong mga kapatid, at nagtatamo ng pagsang-ayon ng Diyos ay lubos na nakasalalay sa Diyos! Maaari lamang gawin ng mga tao ang mga bagay na personal na kaya nilang gawin, na dapat nilang gawin, at na likas silang may kakayahang gawin—wala nang iba. Kung gayon, sa huli, ang pagganap sa iyong mga tungkulin sa epektibong paraan ay nakasalalay sa patnubay ng mga salita ng Diyos at sa kaliwanagan at pamumuno ng Banal na Espiritu; saka mo lamang mauunawaan ang katotohanan, at matatapos ang atas ng Diyos ayon sa landas na ibinigay sa iyo ng Diyos at sa mga prinsipyo na itinakda Niya. Ito ay biyaya at mga pagpapala ng Diyos, at kung hindi ito nakikita ng mga tao, nabubulagan sila” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Mula sa mga salita ng Diyos, naunawaan ko ang pagkakamit ko ng ilang bagay sa aking tungkulin ay dahil lahat sa biyaya ng Diyos at sa kaliwanagan at patnubay ng Banal na Espiritu. Naging tao ang Diyos at nagpahayag ng katotohanan upang diligan at tustusan ang tao, nagbahagi nang malinaw at tiyakan tungkol sa lahat ng aspeto ng katotohanang prinsipyo. Noon ko lamang naunawaan ang ilang katotohanan, nagtamo ng direksyon sa aking tungkulin, at nagkaroon ng landas ng pagsasagawa, at hindi talaga iyon dahil sa mahusay ang aking kakayahan o kaya kong gawin ang ilang gawain. Kung wala ang patnubay ng mga salita ng Diyos o ang kaliwanagan ng Banal na Espiritu, anuman ang aking kakayahan o gaano man ako kahusay magsalita, hindi ako kailanman magkakamit ng anumang bagay. At ang kaunting gawaing iyon na nagawa ko ay paggawa ko ng tungkulin ng isang nilalang. Responsibilidad ko iyon. Anumang tungkulin iyon, iyon ang dapat gawin ng isang nilalang. Anumang bagay na naisagawa ay siyang dapat lang gawin, at hindi dapat maging personal na kontribusyon o kapital natin. Gayunman, hindi ko alam kung ano ang bumubuo sa akin. Akala ko ang ilang tagumpay ay nangangahulugan na mahusay ang kakayahan ko at na mahusay ako sa ginawa ko, at itinuring iyon na isang bagay na maaari kong maging bentahe. Labis akong nalugod sa aking sarili, na sinusubukang nakawin ang kaluwalhatian ng Diyos. Napakayabang ko at hindi ako makatwiran! Sa katunayan, nang gunitain ko iyon, hindi lang ako nabigong isagawa ang anumang bagay noong nagtatrabaho ako nang may kayabangan, kundi madalas ko pang naantala ang aming gawain. Gaya noong walang-ingat kong inilagay ang maling tao sa posisyon ng pagdidilig, kaya maraming baguhang hindi nakatanggap ng pagdidilig at panustos na kailangan nila sa oras, na lubhang nakagulo sa gawain ng iglesia. Kasabay nito, hindi ako pumapasok sa mga katotohanang prinsipyo o hindi ko inaakay ang iba na sundin ang mga prinsipyo sa kanilang tungkulin. Ibig sabihin niyon ay hindi namin naisasagawa ang mga bagay-bagay sa aming gawain at nakaantala iyon sa pagsulong ng aming gawain. Pero hindi ko kailanman pinagnilayan ang lahat ng iyon. Sa halip, binati ko ang sarili ko at lalo akong naging mayabang, pakiramdam ko’y hindi makakaya ng gawain ng iglesia na mawala ako. Pero kung kaya akong liwanagan ng Diyos, siyempre pa kaya Niyang liwanagan ang iba, kaya’t hindi ba maaaring magpatuloy ang gawain ng iglesia na tulad ng dati matapos akong tanggalin? Inakala ko na walang magagawa ang iglesia kapag wala ako dahil napakayabang ko at mangmang ako. Naisip ko si Pablo sa Kapanahunan ng Biyaya. Inakala niya na mayroon siyang kaunting kapital matapos gumawa ng kaunting gawain, kaya hindi niya inisip ang kapakanan ng iba. Diretsahan niyang sinabi na siya ang pinakadakilang disipulo, at madalas niyang maliitin si Pedro. Sa huli, sinubukan niyang gamitin ang kanyang gawain para humiling ng gantimpala sa Diyos, ng isang korona. Mayabang siya hanggang sa punto na wala na siya sa katwiran. Hindi ba katulad lang ako ni Pablo? Iisa ang naging landas namin. Kung wala ang paghatol at paghahayag ng mga salita ng Diyos, hindi ko pa rin malalaman ang aking mga problema, na iniisip na magaling ako. Nang makita ko ang lahat ng ito, talagang kinamuhian ko ang sarili ko. Gusto kong mangumpisal at magsisi sa Diyos.

Pagkatapos ay nabasa ko ang isang sipi ng mga salita ng Diyos: “May sinuman bang nakakaalam kung ilang taon nang gumagawa ang Diyos sa gitna ng sangkatauhan at lahat ng nilikha? Ang partikular na bilang ng mga taon na gumagawa at namamahala ang Diyos sa lahat ng sangkatauhan ay hindi alam; walang makapagbibigay ng tiyak na bilang, at hindi iniuulat ng Diyos ang mga bagay na ito sa sangkatauhan. Gayunpaman, kung gagawa si Satanas ng ganitong bagay, iuulat ba nito ito? Tiyak na gagawin nito iyon. Gusto nitong ipangalandakan ang sarili para linlangin ang mas maraming tao at ipaalam sa mas maraming tao ang mga kontribusyon nito. Bakit hindi iniuulat ng Diyos ang mga bagay na ito? May mapagkumbaba at nakatagong aspeto sa diwa ng Diyos. Ano ang kabaligtaran ng pagiging mapagpakumbaba at tago? Ito ay ang pagiging mayabang at pagpapakitang-gilas. … Sa paggabay sa sangkatauhan, isinasagawa ng Diyos ang ganoon kahusay na gawain, at pinamumunuan Niya ang buong sansinukob. Napakalawak ng Kanyang awtoridad at kapangyarihan, ngunit hindi pa Niya kailanman sinabi, ‘Ang Aking kapangyarihan ay katangi-tangi.’ Nananatili Siyang nakatago sa lahat ng bagay, namumuno sa lahat, nagtutustos at nagkakaloob para sa sangkatauhan, tinutulutan ang lahat ng sangkatauhan na magpatuloy sa bawat henerasyon. Katulad ng hangin at ng sikat ng araw, halimbawa, o lahat ng mga materyal na bagay na kinakailangan para sa pag-iral ng tao sa mundo—dumadaloy ang lahat ng ito nang walang tigil. Na ang Diyos ay nagkakaloob sa tao ay hindi mapag-aalinlanganan. Kung may ginawang mabuting bagay si Satanas, mananatili ba itong tahimik, at mananatiling isang hindi kilalang bayani? Hindi kailanman. Katulad ito ng kung paanong may ilang anticristo sa iglesia na dating nagsagawa ng mapanganib na trabaho, na tumalikod sa mga bagay-bagay at nagtiis ng pagdurusa, na maaaring napunta pa sa bilangguan; may ilan ding minsang nag-ambag sa isang aspeto ng gawain ng sambahayan ng Diyos. Hindi nila nakakalimutan ang mga bagay na ito, sa palagay nila ay karapat-dapat sila sa panghabambuhay na karangalan para sa mga ito, sa palagay nila ay panghabambuhay nilang puhunan ang mga iyon—na nagpapakita kung gaano kaliit ang mga tao! Ang mga tao ay talagang maliliit, at si Satanas ay walang kahihiyan” (Ang Salita, Vol. IV. Paglalantad sa mga Anticristo. Ikapitong Aytem: Sila ay Masasama, Traydor, at Mapanlinlang (Ikalawang Bahagi)). “Mahal ng Diyos ang sangkatauhan, inaalagaan ang sangkatauhan, at nagpapakita ng malasakit para sa sangkatauhan, gayundin ay patuloy at walang-tigil na naglalaan para sa sangkatauhan. Hindi Niya kailanman nararamdaman sa Kanyang puso na ito ay karagdagang gawain o bagay na karapat-dapat bigyan ng malaking parangal. Ni hindi rin Niya nararamdaman na ang pagliligtas sa sangkatauhan, pagtutustos sa kanila, at pagbibigay sa kanila ng lahat ng bagay, ay pagbibigay ng napakalaking ambag sa sangkatauhan. Tahimik at walang-imik lamang Siyang naglalaan para sa sangkatauhan, sa sarili Niyang paraan at sa pamamagitan ng sarili Niyang diwa at kung anong mayroon at kung ano Siya. Gaano man karami ang paglalaan at gaano man karaming tulong ang natatanggap ng sangkatauhan mula sa Kanya, hindi kailanman iniisip o sinusubukan ng Diyos na angkinin ang papuri. Ito ay itinatakda ng diwa ng Diyos, at tiyak rin na isa itong tunay na pagpapahayag ng disposisyon ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo I). Pinagnilayan ko ang mga salita ng Diyos at nakita ko kung gaano kabuti ang Kanyang disposisyon at diwa! Ang Diyos ang Lumikha na namumuno at tumutustos sa lahat-lahat. Siya ay muling naging tao, na nagpapahayag ng mga katotohanan para iligtas ang sangkatauhan, nagbabayad ng malaking halaga para sa atin. Gayunman, hindi Niya naisip kailanman na ito ay isang malaking kontribusyon sa sangkatauhan. Hindi Siya kailanman nagmalaki o nagyabang tungkol sa anumang bagay. Tahimik lang Niyang ginagawa ang lahat ng sarili Niyang gawain. Ang diwa ng buhay ng Diyos ay napakabuti at walang anumang uri ng kayabangan o pagpapasikat. Karapat-dapat Siya sa ating pagmamahal at walang-hanggang papuri. Ako ay isang taong walang kabuluhan, wala talaga, pero napakayabang ko pa rin, laging nagnanais na akin ang huling salita sa mga bagay-bagay. Nalasing ako sa pinakamaliit na tagumpay, na para bang isang uri iyon ng isang malaki at mahalagang gawang-sining, isang uri ng malaking kontribusyon. Mababa ang tingin ko sa lahat ng tao at kinailangang masunod ang gusto ko sa mga bagay-bagay. Walang-wala ako sa katwiran at masyado akong mapagpaimbabaw. Masyadong mapagpakumbaba at tago ang Diyos, at may napakabuting diwa, kaya mas lalo kong nadarama kung gaano nakakasuka at nakakasuklam ang aking mayabang na disposisyon at talagang inasam kong malaman ang katotohanan para maalis na iyon kaagad, para makapamuhay ako sa wangis ng tao.

Pagkatapos, minsan sa isang pagtitipon, nabasa ko ang siping ito sa mga salita ng Diyos. Sabi ng Diyos: “Ngayon ay hinahatulan ka ng Diyos, kinakastigo ka, at kinokondena ka, ngunit kailangan mong malaman na ang punto ng pagkondena sa iyo ay upang makilala mo ang iyong sarili. Siya ay nagkokondena, nagsusumpa, humahatol, at kumakastigo para makilala mo ang iyong sarili, para magbago ang iyong disposisyon, at, bukod pa rito, para malaman mo ang iyong halaga, at makita na lahat ng kilos ng Diyos ay matuwid at alinsunod sa Kanyang disposisyon at mga kinakailangan sa Kanyang gawain, na Siya ay gumagawa alinsunod sa Kanyang plano para sa kaligtasan ng tao, at na Siya ang matuwid na Diyos na nagmamahal, nagliligtas, humahatol, at kumakastigo sa tao” (Ang Salita, Vol. I. Ang Pagpapakita at Gawain ng Diyos. Dapat Mong Isantabi ang mga Pagpapala ng Katayuan at Unawain ang Kalooban ng Diyos na Maghatid ng Kaligtasan sa Tao). Nang mabasa ko ito, talagang naantig ako sa mga salita ng Diyos at mas naunawaan ko nang kaunti ang Kanyang kalooban. Ginagawa ko ang tungkulin ko na umaasa sa isang tiwaling disposisyon, na nakagulo sa gawain, kaya tinanggal ako ng iglesia batay sa mga prinsipyo. Naisip ko na inilalantad at pinalalayas ako ng Diyos, at naisip ko na isinusumpa Niya ako at na hindi ako maliligtas. Napagtanto ko sa wakas na ang matanggal ay hindi pagiging nalantad o napalayas. Napigilan ng pagkakatanggal na iyon ang masasamang hakbang na ginagawa ko nang maaga. Ipinabatid nito sa akin ang aking tiwaling disposisyon at ipinakita sa akin na ako ay nasa maling landas. Ito ay pagliligtas at pinakatunay na pagmamahal ng Diyos para sa akin.

Pagkatapos niyon, inilantad at sinuri ko ang aking sarili sa isang pagtitipon kung paano ako naging mayabang sa aking tungkulin noon, kung paano ko nasaktan ang mga kapatid, at kung paano ako nagnilay-nilay matapos akong matanggal. Akala ko noong una na kasusuklaman ako ng lahat kapag nakita nila kung gaano ako naging hindi makatao at hindi nila gugustuhing magkaroon ng kaugnayan sa akin, pero ang nakakagulat, hindi nila ako pinuna. Lalo ko pang nadama na may utang ako sa kanila noon. Sinasaktan ko ang lahat dahil sa aking mayabang na disposisyon, masyado akong naging hindi makatao. Kalaunan, nang tumanggap akong muli ng isang tungkulin na kasama ang mga kapatid, mas mapagpakumbaba na ako. Tumigil ako sa paghamak sa mga kapatid o sa pagsusuplado sa kanila dahil sa kanilang mga pagkakamali, at natatrato ko sila nang wasto. Sadya ko ring sinikap na makinig sa mga mungkahi ng iba tungkol sa mga isyu at itinigil ko ang labis na pagtitiwala sa aking sarili at pagkilos nang hindi makatwiran. Nagkaroon ako ng malaking pagbabago sa aking kalagayan pagkaraan ng maikling panahon at muling nahirang bilang isang superbisor. Alam ko sa aking kaibuturan na ang Diyos iyon na itinataas at binibiyayaan ako sa pamamagitan noon. Ginunita ko kung paano ako naging mayabang sa aking tungkulin noon, at kung paano ako nakagambala at nakahadlang sa gawain ng iglesia at sa pagpasok sa buhay ng mga kapatid, at kung paanong binigyan pa rin ako ng iglesia ng isa pang pagkakataon para gumawa ng gayon kahalagang tungkulin. Talagang naranasan ko ang awa at kaluwagan ng Diyos. Sa aking tungkulin pagkatapos niyon, tumigil ako sa pag-asa sa sarili kong mayabang na disposisyon na kumilos nang hindi makatwiran, kundi nagkaroon ako ng medyo may-takot-sa-Diyos na puso, at palagi akong nagdarasal sa Kanya sa aking mga tungkulin. Nang may nakaharap akong problemang hindi ko malutas, tinalakay ko iyon sa iba para sama-sama naming mahanap ang mga katotohanang prinsipyo. Matapos gawin iyon sa maikling panahon, natanto ko na bumuti na nang kaunti ang paggawa ng buong team namin. Noong ginagawa kong mag-isa ang lahat, at hindi ako nakipag-partner o nakipag-usap sa iba tungkol sa mga bagay-bagay, talagang nakakapagod iyon para sa akin. Naparaming bagay na hindi ko pinansin o lubos na isinaalang-alang, kaya hindi kami nakakuha ng magagandang resulta. Pero ngayong tinatalakay ko na sa mga kapatid ang mga isyung dumarating at pinupunan namin ang mga pagkukulang ng isa’t isa, napakadali nang lutasin ng mga problema. Sa pakikipagtulungan sa iba, nakikita ko na talagang mayroon silang ilang kalakasan. Ang ilan sa kanila ay nakikinig para mahanap ang katotohanan sa kanilang mga tungkulin at nagtatrabaho alinsunod sa mga prinsipyo. Maaaring walang gaanong kakayahan ang ilan, pero masipag sila at pinaninindigan ang gawain ng iglesia. Mga kalasakan iyon na wala ako. Dati-rati, iniisip ko palagi na nakahihigit at mas malakas ako kaysa sa iba, na madalas na itinataas ang sarili ko at pinagagalitan sila, kaya pakiramdam ng lahat ay pinipigilan sila at malayo ang loob nila sa akin, na masakit para sa akin. Ngayo’y alam ko nang isa lang akong nilalang, isang tiwaling tao, at na walang anumang bagay na nagbubukod-tangi sa akin sa lahat ng iba pa. Nakikisalamuha ako nang normal at nakikipagtulungan nang maayos sa mga kapatid. Maaari akong matuto mula sa mga kalakasan ng aking mga kapatid para mapunan ang sarili kong mga pagkukulang. Isa itong mas malaya at mas madaling paraan para mabuhay.

Pagkaraan ng mga isang taon, isinaayos ng aming lider ang isang pangkalahatang pulong para maibahagi ng lahat ang natutunan at naranasan nila sa loob ng taong iyon. Tahimik akong nakinig, na pinag-iisipan kung ano ang natutunan ko sa taong iyon. Pagkatapos ay napagtanto ko na nailigtas na ako ng Diyos nang palitan Niya ako. Kung hindi dahil doon, hindi ko pa rin makikita kung gaano kalubha ang aking mapagmataas na kalikasan, na hambog ako at wala sa katwiran dahil lang mayroon akong ilang kaloob, at hindi ko pa rin matatanto na nilalabanan ko ang Diyos. Ang pagdidisiplina ng Diyos at ang paghahayag ng mga salita ng Diyos ang nagtulot sa akin na malaman ang aking mapagmataas na kalikasan. Tinuruan din ako nito nang kaunti tungkol sa matuwid na disposisyon ng Diyos at nagkaroon ako ng medyo may-takot-sa-Diyos na puso. Labis akong nagpapasalamat sa pagliligtas ng Diyos!


63. Nakalaya Mula sa Pasanin ng Pagsukli sa Kabutihan

Ni Zheng Li, Tsina

Pumanaw ang tatay ko noong siyam na taong gulang ako, at ang nanay ko ang nagpalaki sa akin at sa apat kong mga kapatid sa ilalim ng mahihirap na sitwasyon. Naawa sa amin ang aming tiyahin at madalas niya kaming dalhan ng pagkain at ng iba pa naming mga pangangailangan. Sa tuwing may dadalhin siya, sinisiguro ng nanay ko na lahat kami ay magpapasalamat nang husto sa kanya, at tinuturuan niya kami na huwag kalimutan ang mabubuting gawa ng iba, na buong-pasasalamat na suklian ang kabaitang natanggap at na kami ay maging mapagpasalamat, upang walang tumuligsa sa amin at tumawag sa amin na walang utang na loob habang nakatalikod kami. Sa kabila ng labis na paghihirap, palaging ipinamamahagi ng nanay ko sa aking tiyahin ang kakaunting mayroon kami para masuklian ang kabutihan nito. Noong mas malaki na ako, madalas kong naririnig na sinasabi ng mga tao: “Nakita mo ba si ganito’t ganyan na nakatanggap ng tulong sa panahon ng kanyang matinding pangangailangan ay sinuklian ang kabutihang iyon makalipas ang ilang taon? Nakita mo ba si ganito’t ganyan na nakatanggap ng tulong pero wala siyang konsensya at hindi nagpapakita ng pasasalamat? Siya ay isang walang utang na loob na sawing-palad.” Unti-unting namuhay rin ako nang may ganitong pananaw, iniisip na kailangan kong umasal nang sinusuklian ang kabutihang natatanggap, kung hindi, ako ay magiging walang utang na loob, at hahamakin at mamaliitin ng iba. Matapos maging isang mananampalataya, bagamat alam kong dapat kong pangasiwaan ang mga tao at bagay base sa mga salita ng Diyos, malalim na nakaugat sa puso ko ang mga tradisyonal na ideyang naipasa-pasa sa mga henerasyon, hanggang sa puntong namuhay ako ayon sa mga pananaw na ito at nilabag ko ang mga prinsipyo sa aking tungkulin, na humantong sa paggambala ko sa gawain ng iglesia at ako ay namarkahan dahil sa isang paglabag.

Noong Agosto 2021, matapos mailabas ang mga pagsasaayos ng gawaing pag-aalis sa loob ng iglesia, nagsimulang magbahagi ang iglesia tungkol sa katotohanan ng pagkilatis sa mga tao at ang nakatatanda kong hipag, si Fang Ling, ay natukoy bilang isang walang pananampalataya. Hindi ko na ito ikinagulat. Kahit maraming taon na siyang mananampalataya, hindi niya hinangad ang katotohanan at madalas niyang ginagambala ang buhay-iglesia. Sa mga pagtitipon, palagi niyang itsinitsismis ang iba, at naiidlip siya sa sandaling magsimula kaming magbasa ng mga salita ng Diyos. Pagkatapos magbasa, wala siyang naibabahagi. Kapag nakakaharap siya ng mga isyung hindi naaayon sa kanyang mga kuru-kuro, hindi niya kailanman hinahanap ang katotohanan at hindi kailanman tinatanggap ang mga isyu mula sa Diyos. Palagi niyang binubusisi ang mga tao at bagay at ipinagtatanggol ang kanyang sarili. Noong siya ay isang host ng pagtitipon, at narinig niya ang lider na nagbabahagi tungkol sa nakagagambalang pag-uugali ng ilang partikular na tao, sinasabi niya sa mga taong iyon kung ano ang sinabi ng lider, kaya’t nagkakaroon ng pagkiling laban sa lider ang mga taong ito at iniisip na pinahihirapan sila ng lider. Sinuri ng lider kung paano siya naghahasik ng hidwaan at nanggagambala at nanggugulo sa buhay-iglesia, pero hindi man lang siya nakonsensya at kung ano-ano pa ang sinabi niya para ipagtanggol ang kanyang sarili. Sinabi niyang nagsasabi lang daw siya ng totoo at sa tingin niya ay hindi iyon nakagambala sa buhay-iglesia. Sa isang pagtitipon, nagbahaginan kami tungkol sa pagkilatis sa asawa ng aking nakatatandang kapatid na lalaki, si Liu Hui; nalantad siya bilang isang walang pananampalataya na may masamang pagkatao, na dapat paalisin sa iglesia kaagad. Pagkatapos ng pagpupulong, umalis si Fang Ling at sinabi niya sa isang sister na inaalis namin si Liu Hui sa iglesia, at nagsabi siya ng ilang negatibong komento, na nakagambala sa kalagayan ng sister na iyon. Nagmadali akong hanapin si Fang Ling para makipagbahaginan sa kanya, ibinahagi ko ito sa kanya: Ang iglesia ay nag-aalis at nagtitiwalag ng mga tao batay sa kanilang pangkalahatang pag-uugali, ang sambahayan ng Diyos ay pinamumunuan ng katotohanan at walang sinumang tao ang may huling pasya. Inaalis si Liu Hui, dahil may masama siyang pagkatao, madalas na nakagagambala sa buhay-iglesia, at tumatangging magsisi kahit matapos ang ilang ulit na pagbabahagi mula sa mga kapatid. Inilantad ko rin kung paanong nagpakalat ng pagkanegatibo at kamatayan ang pag-uugali ni Fang Ling at na itinanggi nito ang katunayan na ang katotohanan at pagiging matuwid ang may awtoridad sa iglesia. Nagulat ako nang maluha-luha siyang sumagot: “Alam kong ikaw ang may huling salita sa iglesia at ang nagpapasya kung sino ang matitiwalag.” Medyo naramdaman kong wala na akong magagawa sa harap ng kanyang hindi makatwirang panggugulo, at alam ko sa puso ko na hindi tinanggap ni Fang Ling ang katotohanan at siya ay walang pananampalataya. Ngunit habang naghahanda ako ng mga materyal para sa pag-aalis sa kanya, nag-alinlangan ako. Magkasama naming tinanggap ang gawain ng Diyos sa mga huling araw, at nakapagtipon kami at naipalaganap ang ebanghelyo nang magkasama sa loob ng maraming taon. Napakamapagmahal ni Fang Ling at gagawin niya ang lahat para matulungan ako kapag kailangan ko ito. Lalo na noong 2013, noong nagkasakit ang asawa ko, inaalagaan niya ito para maipagpatuloy ko ang aking tungkulin. Tinulungan din niya ako sa mga gawaing-bahay at sa pag-aalaga ng aming mga pananim. Nang pumanaw ang asawa ko, kinailangan kong harapin ang maraming paghihirap, at nasadlak ako sa kalagayan ng pagkanegatibo. Si Fang Ling ang pumupunta sa akin gabi-gabi, nagbabasa ng mga salita ng Diyos kasama ko, at nakikipagbahaginan sa akin tungkol sa mga karanasan ni Job. Sa kanyang suporta at pagsama sa akin, unti-unting bumuti ang aking kalagayan. Sa mga pinakamahirap na panahong iyon, hindi lamang niya ako tinulungan sa pang-araw-araw na mga praktikal na usapin, kundi binasahan din niya ako ng mga salita ng Diyos para palakasin ang loob ko. Palagi kong naaalala kung gaano kabuti ang naging pagtrato sa akin ni Fang Ling. Kung hindi ko susuklian ang kanyang kabutihan at maghahanda pa nga ako ng mga materyal para sa pag-aalis sa kanya, ano na lang ang iisipin niya sa akin kapag nalaman niya? Sasabihin ba niyang wala akong utang na loob at wala akong konsensya? Nakita ng kapatid kong lalaki, hipag, at mga kapatid na babae ang lahat ng nagawa ni Fang Ling para sa akin sa mga nakalipas na taon. Maging ang mga kapitbahay ko ay nagsasabi na mas malapit sa akin si Fang Ling kaysa sa mga tunay kong kapatid. Gaya nga ng kasabihan, “Lumuluhod ang mga tupa para makatanggap ng gatas mula sa kanilang ina, at sinusuklian ng mga uwak ang kanilang ina sa pamamagitan ng pagpapakain sa mga ito,” kahit ang mga hayop ay marunong magsukli sa kabutihan, samantalang hindi man lang ako makapagpakita ng kaluwagan sa taong tumulong sa akin. Iisipin ba nilang wala akong utang na loob at pababayaan at ibubukod ako? Kung gayon, hindi ba’t isasantabi ako ng sarili kong pamilya? Nang mapagtanto ang lahat ng ito, labis akong nabalisa at nag-alinlangan. Hindi ako makapagpasya kung kay Fang Ling ba o sa gawain ng paglilinis ng iglesia ako dapat magsukli ng kabutihan, at namuhay ako nang nahihirapan at nagdurusa. Sa gitna ng aking pag-aalinlangan, nakita ko ito sa isang sermon mula kay brother superior: “Anong uri ng mga tao ang maaaring manatili para maglingkod sa iglesia? Hangga’t wala silang masamang pagkatao, bihasa sa pagpapalaganap ng ebanghelyo at handang gawin ito, dapat silang payagang manatili sa iglesia.” Bigla kong napagtanto: “Tama! Hindi mahal at hindi hinahangad ni Fang Ling ang katotohanan, pero gusto niyang magbahagi ng ebanghelyo at nakakapagkamit siya ng ilang resulta. Ngayon ay isang mahalagang panahon para sa pagpapalawig ng ebanghelyo, kung babanggitin ko ang kakayahan ni Fang Ling na magpalaganap ng ebanghelyo bilang dahilan para hayaan siyang manatili sa iglesia, hindi ba’t maiiwasan niya ang maalis? Sa gayong paraan, hindi ko mapapasama ang loob ni Fang Ling, at hindi masasabi ng aking kapatid na lalaki, hipag at mga kapatid na babae na wala akong utang na loob, at hindi ako kikilalanin bilang isang kapatid na walang pasasalamat.” Nang mapagtanto ito, isinantabi ko na lang ang gawain ng paghahanda sa pag-aalis sa kanya.

Gayunpaman, hindi nagtagal, sinabi sa akin ng ilang sister na mayroong dalawang potensyal na tatanggap ng ebanghelyo na may mahusay na kakayahan at pang-unawa sa mga salita ng Diyos, subalit dahil si Fang Ling ay nagsasabuhay ng napakasamang pagkatao, pinanghinaan ng loob at huminto sa pakikinig ng mga sermon ang dalawang potensyal na tatanggap ng ebanghelyo. Sinabi sa akin ng isa pang sister na ginagambala ni Fang Ling ang buhay-iglesia at na ayaw ng ilang tao na ipalaganap ang ebanghelyo kasama niya…. Nabigla ako nang marinig ko ang lahat ng ito. Ang panggagambala ni Fang Ling sa gawain ng ebanghelyo ay direktang nauugnay sa sarili kong pagpapasya! Nagmadali akong nanalangin sa Diyos, nagsisisi at nagtatapat ng aking mga kasalanan. Pagkatapos, nakita ko ang siping ito ng mga salita ng Diyos: “Napakahambog ng saloobin ng ilang tao sa mga pagsasaayos ng gawain ng Itaas. Naniniwala sila, ‘Ang Itaas ang gumagawa ng mga pagsasaayos ng gawain, at tayo ang gumagawa ng mga gawain sa iglesia. Ang ilang salita at gawain ay maaaring ipatupad nang pleksible. Nasa sa atin na kung paano partikular na gagawin ang mga ito. Ang Itaas ay nagsasalita lamang at gumagawa ng mga pagsasaayos ng gawain; tayo ang mga gumagawa ng praktikal na aksyon. Kaya, pagkatapos na maibigay sa atin ng Itaas ang gawain, magagawa na natin ito ayon sa ating kagustuhan. Ayos lang kahit paano man ito gawin. Walang sinuman ang may karapatang makialam.’ Ang mga prinsipyong sinusunod nila ay ang mga sumusunod: Pinakikinggan nila ang pinaniniwalaan nilang tama at binabalewala ang pinaniniwalaan nilang mali, itinuturing nila ang kanilang mga paniniwala bilang ang katotohanan at ang mga prinsipyo, nilalabanan nila ang anumang hindi naaayon sa kanilang kalooban, at labis silang kumokontra sa iyo ukol sa mga bagay na iyon. Kapag ang mga salita ng Itaas ay hindi naaayon sa kanilang kalooban, binabago nila ang mga ito, at ipinapasa lamang nila ang mga ito sa iba kapag naaayon na ang mga ito sa kanilang kagustuhan. Hindi nila pinahihintulutang maipasa ang mga ito nang wala ang kanilang pagsang-ayon. Bagamat sa ibang lugar ay ipinapasa nang walang pagbabago ang mga pagsasaayos ng gawain ng Itaas, ang mga taong ito ay ipinapasa ang kanilang mga binagong bersyon ng mga pagsasaayos ng gawain sa mga iglesia na nasa ilalim ng kanilang pamamahala. Ninanais palagi ng mga gayong tao na isantabi ang Diyos; nananabik sila na ang lahat ay maniwala sa kanila, sumunod sa kanila, at tumalima sa kanila. Sa kanilang isipan, may ilang larangan kung saan ang Diyos ay hindi nakakapantay sa kanila—kailangang maging Diyos din sila mismo, at kailangang maniwala sa kanila ang iba. Iyon ang kalikasan nito. … Sila ay pawang mga alipores ni Satanas, at kapag sila ay gumagawa, ang diyablo ang naghahari. Sinisira nila ang plano ng pamamahala ng Diyos at ginugulo ang gawain ng Diyos. Sila ay mga tunay na anticristo!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tinamaan ako sa mga salita ng Diyos at inilantad ng mga ito kung paanong hindi ko isinakatuparan ang mga pagsasaayos ng gawain at kumilos ako batay sa sarili kong kagustuhan. Malinaw na idinidikta ng mga pagsasaayos ng gawain na kailangang maagap na alisin ng mga lider at manggagawa ang sinumang nalantad bilang isang masamang tao, walang pananampalataya o anticristo. Bilang isang lider, dapat akong magpasakop at sumunod nang walang pasubali, at maagap at determinadong isakatuparan ang pag-aalis sa lahat ng anticristo, masamang tao at walang pananampalataya sa iglesia upang matiyak na ang mga kapatid ko ay hindi nalilinlang o nagagambala at nakapagtatamasa ng tahimik na kapaligiran kung saan nakakakain at nakakainom sila ng mga salita ng Diyos, nakapaghahangad sa katotohanan at nakatutupad sa kanilang tungkulin. Subalit kahit na alam na alam kong walang pananampalataya si Fang Ling, natakot ako na mapasama ko ang loob niya sa paghahanda ng mga materyal sa pag-aalis sa kanya, at na mababansagan akong walang utang na loob dahil tinulungan niya ako dati, kaya hindi ko isinakatuparan ang mga pagsasaayos ng gawain at mapagmalaking ipinagtanggol at pinrotektahan siya sa batayan na kaya niyang ipalaganap ang ebanghelyo, sinasalungat ang mga pagsasaayos ng gawain. Pinagnilay-nilayan ko ang sarili ko: “Malinaw na alam kong nalantad si Fang Ling bilang isang walang pananampalataya, kaya bakit ipinagtanggol ko pa rin siya dahil sa pagkagiliw ko para sa kanya, at sinubukang huwag siyang papanagutin sa lahat ng kasalanan?” Napagtanto ko na ito ay dahil ang tradisyonal na ideyang ito ng pagsukli sa kabutihan ay kumokontrol at gumagapos sa akin. Upang mapanatili ang aking imahe, at hindi maituring na isang taong walang utang na loob, walang pasasalamat na sawing-palad, ganap kong binalewala ang mga interes ng iglesia, hindi inaalala kung ano ang kahihinatnan ng pagpapanatili kay Fang Ling sa iglesia, at lantarang nilalabag ang mga pagsasaayos ng gawain. Bukod sa hindi ko inihanda ang mga materyal para sa pag-aalis kay Fang Ling, inatasan ko pa siya na ipalaganap ang ebanghelyo. Dahil napakasama ng pagkataong isinabuhay niya, ayaw nang magpatuloy sa pagsisiyasat ang dalawang potensyal na tatanggap ng ebanghelyo. Lahat ito ay resulta ng pagpoprotekta ko sa kanya. Nilalabag ko ang mga pagsasaayos ng gawain at sinusunod ang sarili kong kagustuhan, hinahadlangan ang gawain ng pag-aalis sa loob ng iglesia. Ginamit ko ang aking awtoridad para ipagtanggol at protektahan ang isang walang pananampalataya na gumagawa ng kasamaan sa iglesia, nagbibigay ng mga kondisyon sa isang masamang tao na gumawa ng kasamaan at kumikilos bilang alipores ni Satanas. Ako ang mismong depinisyon ng isang huwad na lider. Natakot ako nang mapagtanto ko ang kasamaan na naidulot ko, at labis akong nagsisi. Dali-dali kong hiningi sa lahat ang kanilang mga pagsusuri kay Fang Ling. Habang binabasa ang mga pagsusuri, napagtanto ko na hindi lamang siya nagkaroon ng negatibong epekto sa gawain ng ebanghelyo, kundi naghasik din siya ng hidwaan at gumawa ng pinsala sa iglesia, nagpapakalat ng pagkanegatibo, sinasamantala ang mga tao, at sinusubukang angkinin ang gamit ng ibang tao kahit na may sapat na siyang mga gamit. Habang binabasa ang lahat ng pagsusuring iyon, labis akong nakonsensya at alam ko na ang pagpoprotekta ko kay Fang Ling ay paggawa ng kasamaan. Alam kong kailangan ko nang itigil ang pagkilos batay sa aking pagkagiliw at sinimulan ko na ang paghahanda sa lahat ng materyal para sa pag-aalis kay Fang Ling. Nang maglaon, nang kailangan ko nang magpapirma sa mga kapatid, nagsimula na naman akong mag-alala: Kakailanganin kong papirmahin ang maraming kamag-anak ko, at dahil kapapaalis lang namin kay Liu Hui at ngayon ay papaalisin naman namin si Fang Ling, sasabihin ba nilang wala akong utang na loob at hindi nila ako papansinin?

Nagdasal ako sa Diyos, naghahanap tungkol sa aking sitwasyon, at kalaunan ay nakita ko ang siping ito ng mga salita ng Diyos: “Sa lahat ng ginagawa mo, kailangan mong siyasatin kung ang iyong mga layunin ay tama. Kung nagagawa mong kumilos ayon sa mga kinakailangan ng Diyos, ang iyong kaugnayan sa Diyos ay normal. Ito ang pinakamababang pamantayan. Usisain mo ang iyong mga layunin, at kung malaman mo na nagkaroon ng mga maling layunin, talikuran mo ang mga ito at kumilos ka ayon sa mga salita ng Diyos; sa gayon ay magiging isa kang taong matuwid sa harap ng Diyos, na nagpapakita naman na ang iyong kaugnayan sa Diyos ay normal, at na lahat ng iyong ginagawa ay para sa kapakanan ng Diyos, hindi para sa iyong sariling kapakanan. Sa lahat ng iyong ginagawa at lahat ng iyong sinasabi, itama ang iyong puso at maging matuwid sa iyong mga kilos, at huwag patangay sa iyong mga damdamin, ni huwag kumilos ayon sa sarili mong kalooban. Ito ang mga prinsipyong kailangang sundin ng mga sumasampalataya sa Diyos sa kanilang pag-uugali. … Ibig sabihin, kung nagagawa ng mga tao na laging isapuso ang Diyos at hindi maghangad ng personal na pakinabang o isipin ang sarili nilang mga personal na inaasam (sa makamundong kahulugan), bagkus ay dalhin nila ang pasanin ng buhay pagpasok, gawin nila ang lahat upang patuloy na hangarin ang katotohanan, at magpasakop sila sa gawain ng Diyos—kung magagawa mo ito, ang mga layunin na patuloy mong pinagsisikapan ay magiging tama, at ang iyong kaugnayan sa Diyos ay magiging normal. Ang pagtatama sa kaugnayan ng isang tao sa Diyos ay maaaring tawaging unang hakbang sa pagpasok sa espirituwal na paglalakbay. Bagama’t ang kapalaran ng tao ay nasa mga kamay ng Diyos at itinatakda ng Diyos, at hindi mababago ng tao, maaari ka mang gawing perpekto ng Diyos o maangkin Niya ay nakasalalay sa kung normal ang iyong kaugnayan sa Diyos. Maaaring may mga bahagi kang mahina at masuwayin—ngunit basta’t tama ang iyong mga pananaw at iyong mga layunin, at basta’t tama at normal ang iyong kaugnayan sa Diyos, karapat-dapat kang gawing perpekto ng Diyos. Kung hindi tama ang kaugnayan mo sa Diyos, at kumikilos ka para sa kapakanan ng laman o ng iyong pamilya, gaano ka man magsikap sa trabaho, mawawalan iyon ng saysay. Kung ang iyong kaugnayan sa Diyos ay normal, lahat ng iba pa ay malalagay sa lugar. Wala nang ibang tinitingnan ang Diyos, kundi kung tama ang iyong mga pananaw sa iyong paniniwala sa Diyos: sino ang iyong pinaniniwalaan, para kaninong kapakanan ka naniniwala, at bakit ka naniniwala. Kung nagagawa mong makita nang malinaw ang mga bagay na ito at isinasagawa mo nang nasa tama ang iyong mga pananaw, susulong ka sa buhay mo, at garantisado ka ring makakapasok sa tamang landas. Kung hindi normal ang iyong kaugnayan sa Diyos, at lihis ang mga pananaw sa iyong paniniwala sa Diyos, walang-saysay ang lahat ng iba pa, at gaano katatag ka man naniniwala, wala kang mapapala” (Ang Salita, Vol. I. Ang Pagpapakita at Gawain ng Diyos. Kumusta ang Kaugnayan Mo sa Diyos?). Sa pamamagitan ng pagbabasa ng mga salita ng Diyos, napagtanto ko na upang magkaroon ng normal na ugnayan sa ibang tao, kailangan ko munang magtatag ng isang normal na ugnayan sa Diyos. Dapat akong palaging kumilos ayon sa mga salita ng Diyos at dalhin ang mga kilos ko sa harap Niya. Kung kikilos ang mga tao ayon sa kanilang mga tiwaling disposisyon, pinananatili ang kanilang ugnayan sa iba alang-alang sa kanilang reputasyon, katayuan at mga interes ng laman, hindi ito sinasang-ayunan ng Diyos, at gaano man sila magsikap na panatilihin ang mga ugnayan, magiging walang saysay lang ang lahat ng ito. Mula nang mailantad si Fang Ling bilang isang walang pananampalataya, napigilan na ako ng aking tiwaling disposisyon, natatakot na iisipin niyang wala akong utang na loob kung mapapaalis siya, at na iisipin ng pamilya ko na wala akong pasasalamat, at ibubukod at tatalikuran nila ako. Kaya, upang mapanatili ang aking imahe sa kanilang paningin, iniwasan kong pangasiwaan ang mga bagay-bagay nang naaayon sa mga prinsipyo. Napagtanto ko na gaano man ako kabuti sa paningin ng ibang tao, at gaano man nila ako itinataas, wala itong silbi, dahil hindi ito sinasang-ayunan ng Diyos. Isinasakripisyo ko ang mga interes ng iglesia para mapanatili ang mga ugnayan; nilalabag nito ang disposisyon ng Diyos. Ako ay isang mananampalataya, kaya dapat akong kumilos ayon sa mga salita ng Diyos at tumanggap sa Kanyang pagsisiyasat sa lahat ng bagay. Kailangan kong ihinto ang paglabag sa mga pagsasaayos ng gawain para mapanatili ang mga ugnayan, huminto sa pagtutol sa Diyos, at anuman ang saloobin nila sa akin, kahit na talikuran at balewalain nila ako, kailangan kong isagawa ang katotohanan at ilantad si Fang Ling. Walang pananampalataya si Fang Ling, at madalas niyang ginagambala ang buhay-iglesia. Kasalanan niya kung bakit siya aalisin, at walang ibang pwedeng sisihin. Ang mga kapatid ko at ang hipag ko ay mga mananampalataya, kailangan ko lang tumuon sa pakikipagbahaginan tungkol sa katotohanan sa kanila at sa pangangasiwa sa mga bagay-bagay ayon sa mga prinsipyo. Kalaunan, nang basahin ko sa kanila ang isang paglalarawan sa pag-uugali ni Fang Ling, hindi nila ako sinisi, at sinabi pa nga nilang tama lang na alisin si Fang Ling, na magiging isang kahihiyan sa pangalan ng Diyos kung papanatilihin siya sa iglesia. Ibinahagi pa nga sa akin ng kapatid kong lalaki at ng hipag ko ang ilan sa mga hindi kapani-paniwalang pag-uugali ni Fang Ling. Nagpasalamat ako sa Diyos na ganito ang kinalabasan ng mga bagay-bagay, at naramdaman ko rin kung gaano kasaya at kapayapa ang pagsasagawa sa katotohanan.

Hindi nagtagal, natanggap ko ang notice tungkol sa pag-aalis kay Fang Ling. Pero nang maisip kong babasahin ko ang notice sa kanya, muli akong nakaramdam ng pag-aalinlangan. Ako mismo ang naghanda ng mga materyal; siguradong kamumuhian ako ni Fang Ling! Paano kami patuloy na mag-uugnayan pagkatapos niyon? Sumama na nga ang loob niya tungkol sa pagpapaalis; hindi ba’t magpapalala lang sa nararamdaman niya kung babasahin ko sa kanya ang notice? Naisip ko na siguro pwedeng hindi ko na lang ito basahin sa kanya, na sasabihin ko na lang sa kanya ang ilan sa kanyang mga hindi gaanong masamang gawa, at ipapaalam sa kanya na pinaaalis siya. Kung magkagayon, hindi magiging masyadong nakakaasiwa ang mga susunod naming pagkikita. Nang makipagkita ako kay Fang Ling, napansin kong pumayat siya nang husto dahil sa sama ng loob sa kanyang pagkakaalis. Mukha talaga siyang nalulumbay. Nalungkot ako at halos hindi ko kayang magpatuloy, ngunit pinilit ko na lang ang sarili ko na basahin ang notice. Nag-alala pa nga ako kung babasahin ko ba ito nang buo sa kanya at kung tatanggapin ba niya ito. Kaya, nilaktawan ko ang mga bahaging naglantad at nagkondena sa kanya. Pagkatapos, sa tuwing nakikita ko siya, palagi akong naaasiwa, na para bang may nagawa akong mali sa kanya. Hindi ko alam kung ano ang problema ko. Alam na alam ko naman na hindi hinangad ni Fang Ling ang katotohanan at nagdulot siya ng maraming kaguluhan, na kasalanan niya kaya siya naalis, kaya bakit ganito ang kalagayan ko? Kalaunan, nakita ko ang dalawang siping mga salita ng Diyos: “Ang ideya na ang kabutihang natanggap ay dapat na buong-pasasalamat na suklian ay isa sa mga klasikong pamantayan sa tradisyonal na kultura ng Tsino para husgahan kung ang isang tao ba ay moral o imoral. Kapag kinikilatis kung ang pagkatao ng isang tao ay mabuti o masama, at kung gaano katuwid ang moralidad ng kanyang asal, isa sa mga pinagbabatayan ay kung sinusuklian ba niya ang mga pabor o tulong na natatanggap niya—kung siya ba ay isang tao na buong-pasasalamat na sinusuklian ang kabutihang natanggap o hindi. Sa tradisyonal na kultura ng Tsina, at sa tradisyonal na kultura ng sangkatauhan, itinuturing ito ng mga tao bilang mahalagang pamantayan ng moralidad. Kung hindi nauunawaan ng isang tao na ang kabutihang natanggap ay dapat na buong-pasasalamat na suklian, at siya ay walang utang na loob, kung gayon, siya ay itinuturing na walang konsiyensiya at hindi nararapat na makaugnayan, at dapat siyang kasuklaman, itaboy, at tanggihan ng lahat. Sa kabilang banda, kung nauunawaan ng isang tao na ang kabutihang natanggap ay dapat na buong-pasasalamat na suklian—kung siya ay tumatanaw ng utang na loob at sinusuklian ang mga pabor at tulong na natatanggap niya sa abot ng kanyang makakaya—itinuturing siya na isang taong may konsiyensiya at pagkatao. Kung ang isang tao ay nakatatanggap ng mga pakinabang o tulong mula sa ibang tao, pero hindi niya ito sinusuklian, o nagpapahayag lang siya ng kaunting pasasalamat dito sa simpleng ‘salamat’ at wala nang iba pa, ano ang iisipin ng ibang taong iyon? Mababahala kaya siya tungkol dito? Iisipin ba niya, ‘Ang taong iyon ay hindi nararapat na tulungan, hindi siya mabuting tao. Kung ganoon ang reaksiyon niya kahit labis ko siyang tinulungan, wala siyang konsiyensiya o pagkatao, at hindi nararapat na makaugnayan’? Kung muli niyang makasasalamuha ang ganitong uri ng tao, tutulungan pa rin ba niya ito? Hindi niya ito gugustuhin man lang” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 7). “Mula pa noong unang panahon hanggang sa kasalukuyan, napakaraming tao na ang naimpluwensiyahan ng ideya, pananaw, at pamantayang ito ng wastong asal tungkol sa pagsukli sa kabutihan. Kahit pa ang taong nagpakita ng kabutihan sa kanila ay isang masama o tiwaling tao at itinutulak sila nitong gumawa ng mga kasuklam-suklam at masamang gawa, nilalabag pa rin nila ang sarili nilang konsensiya at katwiran, pikit-mata silang sumusunod upang suklian ang kabutihan nito, na nagdudulot ng maraming nakapipinsalang kahihinatnan. Masasabing maraming taong, matapos maimpluwensiyahan, malimitahan, mapigilan, at maigapos ng pamantayang ito ng wastong asal, ay pikit-mata at maling nagtataguyod sa pananaw na ito ng pagsukli sa kabutihan, at malamang na tulungan at suportahan pa nila ang masasamang tao. Ngayong narinig na ninyo ang Aking pagbabahagi, malinaw na sa inyo ang sitwasyong ito at matutukoy na ninyo na hangal na katapatan ito, at na maituturing ang pag-uugaling ito na pag-asal nang hindi nagtatakda ng anumang limitasyon, at walang-ingat na pagsukli sa kabutihan nang walang anumang pagkilatis, at na wala itong kabuluhan at halaga. Dahil natatakot ang mga taong makastigo sila ng opinyon ng madla o makondena ng iba, napipilitan silang ilaan ang kanilang mga buhay sa pagsukli sa kabutihan ng iba, isinasakripisyo pa nga nila ang kanilang buhay sa prosesong ito, na isang katawa-tawa at hangal na paraan ng paggawa sa mga bagay-bagay. Bukod sa naigapos ng kasabihang ito mula sa tradisyonal na kultura ang pag-iisip ng mga tao, naglagay rin ito ng hindi kinakailangang bigat at abala sa kanilang buhay at nagbigay sa kanilang mga pamilya ng karagdagang pagdurusa at mga pasanin. Maraming tao na ang nagbayad ng malalaking halaga upang masuklian ang kabutihang natanggap—ang tingin nila sa pagsukli sa kabutihan ay isang responsabilidad sa lipunan o sarili nilang tungkulin at maaari pa nga nilang igugol ang buong buhay nila sa pagsukli sa kabutihan ng iba. Naniniwala silang ganap na likas at makatwiran na gawin ang bagay na ito, isang hindi matatakasang tungkulin. Hindi ba’t hangal at katawa-tawa ang perspektiba at paraang ito ng paggawa sa mga bagay-bagay? Ganap nitong inihahayag kung gaano ka-ignorante at kawalang-kaliwanagan ang mga tao. Ano’t anuman, maaaring ang kasabihang ito tungkol sa wastong asal—ang kabutihang natanggap ay dapat na buong-pasasalamat na suklian—ay naaayon sa mga kuru-kuro ng mga tao, ngunit hindi ito naaayon sa mga katotohanang prinsipyo. Hindi ito katugma ng mga salita ng Diyos at isa itong maling pananaw at paraan ng paggawa sa mga bagay-bagay” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 7). Ang mga salita ng Diyos ay isang tumpak na paghahayag. Mula pa noong sinaunang panahon, isa nang klasikong sukatan ng pagkatao ng mga tao kung buong-pasasalamat ba nilang sinusuklian ang kabutihang natanggap. Kung may tumutulong sa iyo o nagiging mabuti sa iyo, dapat mong suklian ang kabutihan niya. Kung gagawin mo ito, isa kang mabuting tao; kung hindi, tatalikdan at kakastiguhin ka ng mga tao bilang isang taong walang pasasalamat at walang utang na loob. Dahil na-brainwash at naimpluwensiyahan ng ideyang ito na buong-pasasalamat na suklian ang kabutihang natanggap, hindi namamalayang namumuhay ang mga tao nang napipigilan at nakagapos. Kung may tumulong sa iyo noon, dapat mo siyang suklian, at hindi mo kailangang kilatisin kung anong uri siya ng tao o anong landas ang tinatahak niya, at kung naaayon ba sa katotohanan na suklian siya. Dahil sa pangangailangang ito na suklian ang kabutihan, ang ilang tao ay namumuhay sa buong buhay nila nang napipigilan ng iba, at mayroon pa ngang ilang tao, na gumagawa ng masama para sa ibang tao at ginagamit sila ng mga ito para masuklian ang kabutihan, namumuhay nang miserable at nagdurusa. Mula sa murang edad, tinuruan ako ng nanay ko na buong-pasasalamat na suklian ang kabutihang natanggap, na hindi natin dapat kalimutan ang kabutihang ibinibigay sa atin ng iba, na maaaring humantong sa pambabatikos ng mga tao sa atin nang palihim. Karamihan sa mga tao sa buhay ko ay gumagamit din ng pamantayang ito ng pag-asal para suriin ang pag-uugali ng iba. Namuhay din ako sa mga talinghagang ito na ipinasa-pasa sa mga nagdaang henerasyon, tulad ng “Ang kabutihang natanggap ay dapat na buong-pasasalamat na suklian,” “Ibalik mo ang ibinigay sa iyo nang sampung ulit,” at “Ang isang patak ng kabutihan ay dapat suklian ng umaagos na bukal.” Kung may tumutulong sa akin, palagi ko itong tatandaan at maghahanap ako ng pagkakataon para masuklian siya. Kung hindi ko nasusuklian ang isang taong naging mabuti sa akin, nakokonsensya ako, hindi ako napapalagay, at nahihiya akong harapin siya. Nag-aalala ako na baka sabihin ng mga tao na wala akong utang na loob. Dahil tinulungan ako ni Fang Ling noon, kahit na natukoy kong isa siyang walang pananampalataya, nag-aalala ako na baka makastigo ako kung aalisin ko siya sa iglesia nang naaayon sa mga prinsipyo, kaya’t sinubukan kong protektahan at ipagtanggol siya, para masuklian ang kanyang kabutihan. Nang kinailangan kong basahin ang pagsasalarawan ng kasamaang nagawa ni Fang Ling sa aking mga kapatid, nag-alala ako na sasabihin nilang wala akong utang na loob at kaya natakot akong humarap sa kanila. Nang kinailangan kong basahin kay Fang Ling ang notice ng pagpapaalis, at nakita ko kung gaano siya kapayat at kaputla, hindi ko napigilang makonsensya, at pinili kong basahin na lang ang paglalarawan ng kanyang masasamang gawa. Matapos alisin si Fang Ling, hindi ako naglakas-loob na humarap sa kanya. Alam na alam ko na hindi niya hinangad ang katotohanan at hindi niya tinahak ang tamang landas, at pinalayas siya, pero palagi kong nararamdaman na ginawan ko siya ng mali. Ang tulong na ibinigay niya sa akin ay parang isang bola at kadena na nakakandado sa aking katawan, na nagpapabigat sa akin hanggang sa puntong hindi na ako makahinga. Nakita ko kung paanong dahil sa pagkagapos sa tradisyonal na ideyang ito, hindi ko man lang matukoy ang tama sa mali, lalong hindi ko maisagawa ang katotohanan. Upang mapanatili ang aking reputasyon, at hindi maakusahan ng iba na wala akong utang na loob, walang ingat kong sinuklian ang kabutihan nang hindi kinikilala ang mabuti sa masama. Hindi ako umasal nang may katiting na prinsipyo o batayan, at naghimagsik at lumaban ako sa Diyos. Napagtanto ko na kahit paano man ipagtanggol, purihin at sang-ayunan ng mga tao ang aking pag-uugali, isinasakripisyo ko ang mga interes ng iglesia, na nag-iwan ng di-maaalis na mantsa sa aking panunungkulan bilang mananampalataya. Talagang malubha ang mga kahihinatnan nito. Sa pamamagitan ng karanasang ito, nakita ko na ang tradisyonal na kultura ang kasangkapan ni Satanas sa panlilinlang at pagtitiwali sa mga tao. Habang nakagapos sa maling ideyang ito, hindi ko maisagawa ang katotohanan kahit na malinaw ko itong naunawaan, naghihimagsik at lumalaban ako sa Diyos. Ayaw ko nang mamuhay ayon sa mga satanikong pilosopiya.

Kalaunan, nakita ko ang dalawa pang sipi ng mga salita ng Diyos: “Ang tradisyunal na pangkultural na konsepto na ‘ang kabutihang natanggap ay dapat na buong-pasasalamat na suklian’ ay kailangang kilatisin. Ang pinakamahalagang bahagi ay ang salitang ‘kabutihan’—paano mo dapat tingnan ang kabutihang ito? Anong aspeto at kalikasan ng kabutihan ang pinatutungkulan nito? Ano ang kabuluhan ng ‘ang kabutihang natanggap ay dapat na buong-pasasalamat na suklian’? Dapat na malaman ng mga tao ang mga kasagutan sa mga katanungang ito at anuman ang sitwasyon ay hindi sila dapat mapigilan ng ideyang ito ng pagsukli sa kabutihan—para sa sinumang naghahangad sa katotohanan, napakahalaga nito. Ano ang ‘kabutihan’ ayon sa mga kuru-kuro ng tao? Sa mas mababang antas, ang kabutihan ay ang pagtulong sa iyo ng isang tao kapag may problema ka. Halimbawa, ang pagbibigay sa iyo ng isang tao ng isang mangkok ng kanin kapag gutom na gutom ka, o isang bote ng tubig kapag uhaw na uhaw ka, o pag-alalay sa iyong makatayo kapag nadapa ka at hindi makabangon. Lahat ito ay paggawa ng kabutihan. Ang dakilang paggawa ng kabutihan ay ang pagliligtas sa iyo ng isang tao kapag nasa desperado kang kalagayan—iyon ay kabutihan na nakapagliligtas ng buhay. Kapag nasa mortal kang panganib at may tumutulong sa iyong makaiwas sa kamatayan, sa esensya ay sinasagaip niya ang iyong buhay. Ang mga ito ay ilan sa mga bagay na sa tingin ng mga tao ay ‘kabutihan.’ Ang ganitong uri ng kabutihan ay higit na nalalagpasan ang anumang maliliit at materyal na pabor—ito ay dakilang kabutihan na hindi masusukat sa pera o materyal na mga bagay. Ang mga nakatatanggap nito ay nakararamdam ng pasasalamat na imposibleng maipahayag sa iilang salita lamang ng pagpapasalamat. Ngunit tumpak ba na sukatin ng mga tao ang kabutihan sa ganitong paraan? (Hindi.) Bakit sinasabi mong hindi ito tumpak? (Dahil ang panukat na ito ay nakabatay sa mga pamantayan ng tradisyunal na kultura.) Ito ay isang sagot na batay sa teorya at doktrina, at bagamat mukhang tama ito, hindi nito natutukoy ang diwa ng usapin” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 7). “Ngayon naman ay ibaling na natin ang ating atensyon sa usapin ng diumano’y kabutihan ng tao. Halimbawa, tingnan ninyo ang kaso ng isang mabuting taong sumagip sa isang pulubing natumba dahil sa gutom habang umuulan ng niyebe sa labas. Dinala niya ang pulubi sa bahay niya, pinakain at binihisan ito, at hinayaan itong tumira kasama ng kanyang pamilya at magtrabaho sa kanila. Kusang-loob mang nagboluntaryong magtrabaho ang pulubi, o ginawa man niya ito upang masuklian ang utang na kabutihan, isa bang kabutihan ang pagsagip sa kanya? (Hindi.) Kahit ang maliliit na hayop ay nagagawang tulungan at sagipin ang isa’t isa. Kaunting pagsisikap lang ang kinakailangan para magawa ng mga tao ang gayong mga bagay, at ang sinumang may pagkatao ay nagagawa ang gayong mga bagay at nakakayanan ang mga iyon. Maaaring sabihing ang gayong mga gawa ay responsabilidad at obligasyon sa lipunan na nararapat tuparin ng sinumang may pagkatao. Hindi ba’t kalabisan naman na ilarawan ng mga tao ang mga iyon bilang kabutihan? Isa ba itong angkop na paglalarawan? Halimbawa, sa panahon ng taggutom kung kailan maraming tao ang maaaring magutom, kung mamamahagi ang isang mayaman ng mga supot ng bigas sa mahihirap na pamilya upang matulungan silang makaraos sa mahirap na panahong ito, hindi ba’t isa lamang itong halimbawa ng uri ng batayang moral na tulong at suportang dapat na gawin ng mga tao? Binigyan lang niya sila ng kaunting bigas—hindi naman niya ipinamigay ang lahat ng pagkain niya sa iba at siya mismo ay nagutom. Maituturing ba talaga itong kabutihan? (Hindi.) Ang mga responsabilidad at obligasyon sa lipunan na kayang tuparin ng tao, ang mga gawang dapat na likas na kayang gawin at nararapat na gawin ng tao, at ang mga simpleng pagseserbisyo na nakatutulong at kapaki-pakinabang sa iba—sa anumang paraan ay hindi maituturing na kabutihan ang mga bagay na ito, dahil ang lahat ng ito ay mga sitwasyon kung saan tumutulong lamang ang tao. Ang pagbibigay ng tulong sa isang taong nagkataong nangangailangan nito, sa isang angkop na oras at lugar, ay isang lubhang normal na pangyayari. Responsabilidad din ito ng bawat miyembro ng sangkatauhan. Isa lamang itong uri ng responsabilidad at obligasyon. Ibinigay ng Diyos sa mga tao ang mga likas na ugaling ito nang likhain Niya sila. Anu-ano bang likas na gawi ang tinutukoy Ko rito? Ang tinutukoy Ko ay ang konsensiya at katwiran ng tao” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 7). Sa pamamagitan ng pagbabasa ng mga salita ng Diyos, nagkaroon ako ng bagong pagkaunawa sa “kabutihan” sa “pagsusukli sa kabutihang natanggap” na palaging gumagapos sa akin. Kapag nasasadlak sa paghihirap ang isang tao, ang pag-aabot ng tulong para makaraos sila rito at pagsuporta sa kanila sa abot ng iyong makakaya ay isang panlipunang responsabilidad na dapat gawin ng lahat, at hindi talaga ito kabutihan. Tulad noong tumulong si Fang Ling sa pag-aalaga sa aking paralisadong asawa at inalagaan niya ang aking mga pananim sa bukid sa panahong pinakamahirap para sa akin, ito ay normal lamang na relasyong pantao at pagsusuportahan sa pagitan ng mga tao. At saka, siya ang kapatid ng asawa ko; kaya, syempre tutulong siya sa abot ng kanyang makakaya kapag dumaranas ng paghihirap ang kapatid niya. Hindi talaga ito maituturing na kabutihan. Nang pumanaw ang asawa ko at nasadlak ako sa pagkanegatibo, nagbahagi sa akin si Fang Ling at sinuportahan niya ako, pero iyon naman talaga ang ginagawa ng mga sister para sa isa’t isa, hindi ito matatawag na kabutihan. Kung daranas ng paghihirap ang pamilya ni Fang Ling, susuportahan ko rin sila. Kung magiging negatibo siya at mahina, babasahin ko ang mga salita ng Diyos para sa kanya at susuportahan siya. Ito ang dapat gawin ng mga taong may normal na pagkatao. Gayunpaman, itinuring ko ang lahat ng ginawa ni Fang Ling bilang kabutihan, at palagi kong iniisip kung paano ko siya masusuklian, na para bang hindi ako makakaraos kung wala ang tulong niya. Sa totoo lang, ang patnubay at tulong ng mga salita ng Diyos ang nagdala sa akin sa kung nasaan ako ngayon. Matapos pumanaw ng aking asawa, dahil hindi ko naunawaan ang katotohanan, hindi ko alam kung paano ako dapat magpatuloy, at sa panahon na pinakamahina at pinakanegatibo ako, ang Diyos ang nagsaayos ng lahat ng uri ng bagay, tao at lugar para tulungan ako. Ang mga salita ng Diyos ang nagbigay-liwanag at gumabay sa akin palabas sa aking paghihirap, at nagdala sa akin sa kinaroroonan ko ngayon. Nasa akin na ang lahat ng aking kailangan at namumuhay ako nang normal gaya ng iba, kumakain at umiinom ng mga salita ng Diyos, at tumutupad sa aking tungkulin; lahat ito ay dahil sa pagmamahal ng Diyos. Kung talagang may konsensya ako, dapat kong suklian ang Diyos. Sa halip, namuhay ako sa maling ideyang ito ng buong-pasasalamat na pagsukli sa kabutihang natanggap, palaging pinahahalagahan ang aking mga ugnayan at pagmamalasakit sa iba, at hinding-hindi kinakalimutan ang kahit katiting na pabor na nagawa ng isang tao para sa akin, samantalang lumalaban at nagrerebelde sa Diyos na siyang nagbigay sa akin ng lahat, at hindi nag-aatubiling labagin ang mga prinsipyo at pinsalain ang mga interes ng iglesia para lang masuklian ang kabutihan. Ito ang tunay na kawalan ng utang na loob at kawalan ng pagkatao. Nang mapagtanto ko ito, mas higit na gumaan ang pakiramdam ko, at naisip ko kung gaano ako kahabag-habag dahil hindi ko nauunawaan ang katotohanan.

Kalaunan, nakita ko ang siping ito ng mga salita ng Diyos: “Dati ay may tumulong sa iyo, naging mabait sa iyo sa mga partikular na paraan at nagkaroon ng epekto sa iyong buhay o sa kung anong malaking pangyayari, ngunit ang kanyang pagkatao at ang landas na kanyang tinatahak ay hindi naaayon sa sarili mong landas at sa kung ano ang iyong hinahangad. Hindi pareho ang wikang sinasalita ninyo, hindi mo gusto ang taong ito at, marahil, sa isang antas ay masasabi mong magkaibang-magkaiba ang inyong mga hilig at ang inyong mga hinahangad. Ang inyong mga landas sa buhay, ang inyong mga pananaw sa mundo, at ang inyong mga pananaw sa buhay ay pawang magkaiba—kayong dalawa ay magkaibang-magkaibang uri ng tao. Kung gayon, paano mo dapat harapin at paano ka dapat tumugon sa tulong na dati niyang ibinigay sa iyo? Isa ba itong makatotohanang sitwasyong maaaring maganap? (Oo.) Kaya, ano ang dapat mong gawin? Madali ring harapin ang sitwasyong ito. Yamang magkaibang landas ang tinatahak ninyong dalawa, pagkatapos mo siyang bigyan ng anumang materyal na kabayaran sa abot ng iyong makakaya, malalaman mong masyado talagang magkaiba ang inyong mga paniniwala, hindi kayo maaaring tumahak sa iisang landas, ni hindi kayo maaaring maging magkaibigan at hindi na kayo maaaring makisalamuha sa isa’t isa. Paano ka dapat magpatuloy, yamang hindi na kayo maaaring makisalamuha sa isa’t isa? Dumistansiya ka sa kanya. Maaaring naging mabuti siya sa iyo dati, ngunit nanggagantso at nandaraya siya sa lipunan, gumagawa siya ng lahat ng uri ng kasuklam-suklam na bagay at hindi mo gusto ang taong ito, kaya lubos na makatwirang dumistansiya ka sa kanya. Maaaring sabihin ng ilan, ‘Hindi ba’t kawalan ng konsensiyang kumilos sa ganoong paraan?’ Hindi ito kawalan ng konsensiya—kung talagang mahaharap siya sa kung anong paghihirap sa kanyang buhay, pwede mo pa rin siyang tulungan, ngunit hindi maaaring mapigilan ka niya o umayon ka sa kanya sa paggawa ng masasama at mga imoral na gawa. Hindi rin kinakailangang magpaalipin sa kanya dahil lamang sa tinulungan ka niya o ginawan ka niya ng malaking pabor dati—hindi mo obligasyon iyon at hindi siya karapat-dapat sa ganoong uri ng pakikitungo. May karapatan kang magpasyang makihalubilo, gumugol ng panahon, at makipagkaibigan pa nga sa mga taong gusto mo at kasundo mo, sa mga taong tama. Maaari mong tuparin ang iyong responsabilidad at obligasyon sa taong ito, karapatan mo ito. Siyempre, maaari ka ring tumangging makipagkaibigan at makipagtransaksyon sa mga taong hindi mo gusto, at hindi mo kailangang tumupad ng anumang obligasyon o responsabilidad sa kanya—karapatan mo rin ito. Kahit magpasya ka pang talikuran ang taong ito at tumangging makihalubilo sa kanya o tumupad ng anumang responsabilidad o obligasyon sa kanya, hindi ito magiging mali. Kailangan mong magtakda ng mga partikular na limitasyon sa paraan ng iyong pag-asal, at tratuhin mo ang iba’t ibang tao sa iba’t ibang paraan. Hindi ka dapat makisama sa masasamang tao o sumunod sa masama nilang halimbawa, ito ang matalinong pasya. Huwag kang magpaimpluwensiya sa iba’t ibang salik tulad ng pasasalamat, mga emosyon, at ng opinyon ng madla—ito ay paninindigan at pagkakaroon ng mga prinsipyo, at ito ang nararapat mong gawin” (Ang Salita, Vol. VI. Ukol sa Paghahangad sa Katotohanan I. Ang Kahulugan ng Paghahangad sa Katotohanan 7). Malinaw na ipinahayag ng mga salita ng Diyos ang mga prinsipyo sa pangangasiwa sa mga tao. Kung may nakagawa sa atin ng malaking pabor noon, dapat natin siyang tratuhin batay sa kalidad ng kanyang pagkatao at sa landas na kanyang tinatahak. Kung mabuti siyang tao at tumatahak siya sa tamang landas, maaari tayong makipag-usap sa kanya nang normal, at tulungan siya sa abot ng ating makakaya kapag kinakailangan niya ng tulong. Kung ang taong tumulong sa atin ay hindi tumatahak sa tamang landas at namiminsala, dapat tayong maging maingat sa pakikisalamuha sa kanya at kilatisin ang kalikasan ng kanyang sinasabi at ginagawa. Kung kinakailangan, maaaring kailanganin natin siyang talikuran o layuan, at bigyan lamang siya ng ilang materyal na tulong sa abot ng ating makakaya. Kung nananampalataya siya sa Diyos ngunit hindi hinahangad ang katotohanan, iniraraos lang ang kanyang mga tungkulin, nagsasanhi ng gulo, at ginagambala ang gawain ng sambahayan ng Diyos, dapat natin siyang tabasan at iwasto ayon sa mga katotohanang prinsipyo. Kung hindi pa rin siya magsisisi, dapat tayong kumapit sa mga prinsipyo, bigyang-babala ang mga nangangailangan ng babala at alisin ang mga dapat alisin ayon sa mga prinsipyo. Hindi tayo dapat kumilos ayon sa mga batas ni Satanas, makipag-ugnayan sa kasamaan at lumabag sa mga prinsipyo. Naisip ko kung paanong hindi ko trinato ang mga tao nang naaayon sa mga prinsipyo, paulit-ulit akong kumikilos nang walang kaalam-alam, iginagapos ng mga tradisyonal na kaisipan, at di-namamalayang naging alipores ni Satanas, ginagambala ang buhay-iglesia. Kung hindi tayo mamumuhay ayon sa katotohanan sa ating pananampalataya, malalabanan natin ang Diyos at malalabag ang Kanyang disposisyon anumang oras! Binibigyan pa rin ako ni Fang Ling ng ilang materyal na suporta paminsan-minsan, ngunit sa pamamagitan ng mga salita ng Diyos, natutunan ko kung paano isipin nang tama ang suportang ito. Hindi ko na tinitingnan ang suportang ito bilang pagtrato niya sa akin nang maayos o pagpapakita sa akin ng kabutihan, bagkus ay tinitingnan ko ito bilang isang tanda ng pagmamahal ng Diyos. Pinakilos siya ng Diyos para tulungan ako, kaya dapat kong pasalamatan ang Diyos at gampanan ang aking tungkulin para masuklian Siya.

Noon, palagi kong iniisip na kailangan kong suklian ang kabutihang natanggap at tumanaw ng utang na loob, iniisip na ito ang ginagawa ng mabubuting tao. Gayunpaman, sa pamamagitan ng aking sariling karanasan, nalaman ko na ginagamit ni Satanas ang tradisyonal na ideyang ito ng pagsukli sa kabutihan para igapos ang mga tao, limitahan ang kanilang pag-iisip, at lituhin sila kung ano ang tama at mali, kumilos nang walang mga prinsipyo, at hindi nila namamalayang nagiging mga kasangkapan sila ni Satanas. Natutunan ko rin na gaano man kabuti ang tingin ng mga tao sa mga satanikong bagay, ang mga bagay na iyon ay hindi ang katotohanan. Ang mga salita lamang ng Diyos ang katotohanan. Dahil sa mga salita ng Diyos, nagagawa nating tukuyin ang tama sa mali at maisabuhay ang normal na pagkatao. Kapag namumuhay tayo ayon sa katotohanan at tinatrato natin ang mga tao at bagay ayon sa mga prinsipyo ng mga salita ng Diyos, saka lamang tayo makakakilos ayon sa kalooban ng Diyos at makapamumuhay nang may dangal at dignidad. Lahat ng pasasalamat ay sa Diyos dahil sa Kanyang pagliligtas!


64. Ang Nakamit Ko sa Pagiging Matapat na Tao

Ni Felix, Timog Korea

Sa isang pulong, tinanong ako ng isang lider kung kumusta ang pagdidilig sa mga baguhan ng iglesiang pinangangasiwaan ko. Natigilan ako. Hindi ko ito nasubaybayan nitong mga nakaraang araw at hindi ko alam ang mga detalye. Paano ako dapat tumugon? Kung sasabihin kong hindi ko alam, tiyak na sasabihin ng lider at iba pang mga katrabaho na hindi ako gumagawa ng praktikal na gawain, at nakakahiya iyon. Naisip ko na pwede ko na lang ibahagi ang nalalaman ko dati at pagkatapos ay tingnan kung ano ang pwede kong gawin pagkatapos niyon. Kaya sumagot ako, “Nagawa na ang mga pagsasaayos para sa lahat ng gawaing iyon, at nagdagdag kami ng ilang miyembro ng grupo.” Kaagad na sinabi ng lider, “Hindi mo sinasagot ang tanong, umiiwas ka. Pagiging tuso iyan. Kung hindi mo alam, sabihin mo na lang at kumustahin iyon sa lalong madaling panahon. Bakit masyado kang paliguy-ligoy? Hindi maganda iyan. Ang pagkakamali ay isang pagkakamali, at dapat mayroon kang lakas ng loob na aminin ito!” Hindi ako mapakali noon at nababalisa, at nag-iinit ang mukha ko. Nangyari na nga ang kinatatakutan ko. Pakiramdam ko napahiya ako nang husto, na nahalata na ako ng lahat. Alam kong tama ang sinabi ng lider, pero sa puso ko, hindi ako makapagpasakop. Pakiramdam ko ay hindi naman niya kailangang masyadong magsalita tungkol dito. Hindi ba’t ayos lang naman kung asikasuhin ko na lang ito sa lalong madaling panahon? Bakit kailangan pa niya akong tabasan at iwasto sa harap ng lahat ng taong iyon? Sumama talaga ang loob ko, kaya tahimik akong nagdasal, “Diyos ko, tumututol po ako sa nangyayari ngayon at hindi ko kayang magpasakop dito. Pakiusap, bigyang-liwanag Mo po ako para makilala ko ang sarili ko at matuto ng leksyon.”

Nabasa ko ang mga salita ng Diyos kalaunan: “Tingnan muna natin kung anong uri ng tanong ang itinanong ng Diyos na si Jehova kay Satanas. ‘Saan ka nanggaling?’ Hindi ba’t ito’y diretsahang tanong? Mayroon bang natatagong kahulugan? Wala; ito ay isang diretsahang tanong lamang. Kung tatanungin Ko kayo: ‘Saan ka nanggaling?’ paano kayo sasagot? Ito ba’y isang tanong na mahirap sagutin? Sasabihin ba ninyong: ‘Sa pagpaparoo’t parito, at sa pagmamanhik manaog’? (Hindi.) Hindi kayo sasagot ng ganito, kaya ano ang nararamdaman ninyo kapag nakikita ninyo si Satanas na sumasagot sa ganitong paraan? (Nararamdaman natin na si Satanas ay kakatwa ngunit mapanlinlang rin.) Masasabi ba ninyo kung ano ang nararamdaman Ko? Sa tuwing nakikita Ko ang mga salitang ito ni Satanas, naiinis Ako, sapagkat nagsasalita si Satanas ngunit walang anumang kabuluhan ang sinasabi nito. Sinagot ba ni Satanas ang tanong ng Diyos? Hindi, ang mga salitang sinabi ni Satanas ay hindi isang kasagutan at walang anumang kinahantungan ang mga ito. Ang mga iyon ay hindi kasagutan sa katanungan ng Diyos. ‘Sa pagpaparoo’t parito sa lupa, at sa pagmamanhik manaog doon.’ Ano ang nauunawaan mo sa mga salitang ito? Saan ba talaga nanggaling si Satanas? Nakatanggap ka ba ng kasagutan sa tanong na ito? (Hindi.) Ganito ‘kadalubhasa’ sa pagkatuso si Satanas—hindi hinahayaan ang sinuman na matuklasan kung ano talaga ang sinasabi nito. Pagkadinig sa mga salitang ito hindi mo pa rin mababatid kung ano ang sinabi nito, kahit na tapos na itong sumagot. Gayunman naniniwala si Satanas na perpekto ang naging sagot nito. Ano kung gayon ang iyong nararamdaman? Naiinis ka ba? (Oo.) Nagsisimula ka ngayong makaramdam ng inis sa mga salitang ito. Mayroong partikular na katangian ang mga salita ni Satanas: Ang sinasabi ni Satanas ay iiwanan kang napapakamot sa iyong ulo at hindi maunawaan ang pinagmumulan ng mga salita nito. Kung minsan, may mga motibo si Satanas at sinasadya ang sinasabi, at kung minsan pinangingibabawan ng kalikasan nito, na ang gayong mga salita ay kusang lumalabas, at namumutawi mismo sa bibig ni Satanas. Hindi gumugugol si Satanas nang mahabang panahon sa pagsasaalang-alang sa gayong mga salita; bagkus, inihahayag ang mga ito nang hindi pinag-iisipan. Nang tanungin ng Diyos kung saan ito nanggaling, sumagot si Satanas gamit ang ilang hindi malinaw na salita. Makakaramdam ka ng sobrang pagkalito na hindi mo kailanman malalaman nang eksakto kung saan nagmula si Satanas. Mayroon ba sa inyo na nangungusap ng tulad nito? Anong uri ng paraan ng pagsasalita ang ganito? (Ito ay hindi maliwanag at hindi nagbibigay ng isang tiyak na sagot.) Anong uri ng mga salita ang dapat nating gamitin upang ilarawan ang ganitong paraan ng pananalita? Ito ay nakapagliligaw at mapanlinlang. Ipagpalagay na ayaw ipaalam sa iba ng isang tao kung ano ang ginawa niya kahapon. Tinatanong mo siya: ‘Nakita kita kahapon. Saan ang punta mo?’ Hindi niya sinabi sa iyo nang diretso kung saan siya nagpunta. Bagkus ay sinabi niya: ‘Maraming nangyari kahapon. Nakakapagod!’ Sinagot ba niya ang tanong mo? Oo sinagot niya, ngunit hindi iyon ang sagot na nais mo. Ito ang ‘pagkadalubhasa’ sa panlilinlang na nasa pananalita ng tao. Hindi mo kailanman matutuklasan kung ano ang ibig niyang sabihin o maiintindihan ang pinagmulan o intensyon sa likod ng kanyang mga salita. Hindi mo alam kung ano ang kanyang sinusubukang iwasan sapagkat may sarili siyang kuwento sa puso niya—ito ay panlilinlang” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Nakita ko mula sa ibinubunyag ng mga salita ng Diyos na lahat ng salita at gawa ni Satanas ay may dalang mga motibo at panlilinlang. Upang pagtakpan ang kahiya-hiyang mga layunin nito, paliguy-ligoy itong nagsasalita para hindi ito maintindihan ng mga tao. Napakasama at tuso talaga nito. Malabo at mapanlinlang na sinasagot ni Satanas ang mga tanong ng Diyos. Kasuklam-suklam ito sa Diyos. Samantalang ako, malinaw na hindi ko alam kung kumusta ang pagdidilig sa mga baguhan, pero hindi ako naging totoo. Hindi ako direktang sumagot para lituhin ang lider. Sinagot ko ang tanong nang hindi hinahayaang makita ng lider ang totoo. Para protektahan ang reputasyon at katayuan ko, at para hindi malaman ng lider na hindi ako gumagawa ng praktikal na gawain at hindi ako maliitin ng mga kapatid doon, pangahas akong nagsabi ng isang bagay para ikubli ang mga katunayan, para iligaw at linlangin sila. Nagpapakita ako ng satanikong disposisyon! Kung gugunitain ito, kadalasan ay ganoon ako sa mga kapatid. Gaya na lang minsan, tinatanong ako ng ilang tao ng mga tanong na nakabatay sa kasanayan, pero wala talaga akong mabuting pagkaunawa sa mga bagay na ito, at natakot ako na sa pagsasabi ng totoo ay mamaliitin nila ako, kaya nagsasabi ako ng mga bagay gaya ng, “Kung hindi nalulutas ang problemang ito, hindi lang ito isyu sa antas ng kasanayan mo, hindi ba? Hindi ba dahil ito sa iniraraos mo lang ang iyong tungkulin? O nabibigo ka bang matuto at makipag-usap?” Sa panlabas, mukhang sinasagot ko ang tanong, pero alam ko sa puso ko na ang ganoong uri ng sagot ay hindi lulutas sa isyu. Akala ko kapag nagtanong ako nang ganoon bilang tugon, magninilay sila sa sarili, at na titigil din sila sa pagtatanong sa akin. Sa ganoong paraan, hindi malalantad ang mga pagkukulang ko. Palagi akong tuso at mapanlinlang para protektahan ang aking reputasyon at katayuan. Mas gugustuhin ko pang magsabi ng mga kasinungalingan kaysa mapahiya. Lubos niyong ibinunyag ang aking tuso at mapanlinlang na kalikasan na nayayamot sa katotohanan. Akala ko na ang pagsisinungaling at panlilinlang ay talagang katalinuhan, pero ang totoo, kahangalan ito! Kahit malinlang at mailigaw ko ang lahat, at tingalain nila ako at isiping kaya kong tapusin ang gawain at gawin nang maayos ang aking tungkulin, hindi sasang-ayon ang Diyos—kasusuklaman Niya ako. Kung gayon, ano ang silbi ng pagsang-ayon ng mga taong ito? Noong sandaling iyon, bigo at miserable ang pakiramdam ko. Abala ako mula umaga hanggang gabi, pero wala akong masabi kahit isang matapat na bagay. Hindi talaga nagbago ang aking tusong disposisyon, at wala akong anumang katotohanang realidad. Ang malupit na mailantad, matabasan at maiwasto ng lider noong araw na iyon ay isang babala para sa akin! Alam kong hindi ako pwedeng magpatuloy nang ganoon, kundi kailangan kong magsisi sa Diyos, hangarin na maging isang matapat na tao, at isabuhay ang realidad na iyon.

Pagkatapos niyon, napaisip ako kung anu-ano pa ang mga hindi matapat na pag-uugali ko. Alam kong kailangan kong magnilay at baguhin ang mga iyon. Napagtanto ko sa pagninilay ko sa sarili na may ilang tusong bahagi rin sa aking buod ng gawain kamakailan. Detalyado kong itinala ang gawain na masusing natapos, nang mas kompleto. Pero ang gawaing basta-basta lang ginawa at hindi epektibo ay isinulat ko sa mga karaniwang termino, o hindi isinulat kung paano man lang ito sumusulong. Naaalala ko na may isang proyekto na hindi nagkakaroon ng magagandang resulta, at nang dumating ang oras para gawin ang buod ng gawain, nagsimula akong mag-isip kung ano ang iisipin ng lahat sa akin kung isusulat ko ang totoo. Sasabihin ba nila na hindi ko man lang magawa nang maayos ang maliit na proyektong iyon, na wala akong kakayahan? Tinimbang ko ang mga bentaha at disbentaha, at nagpasyang hindi isulat ang tungkol sa pag-usad ng proyektong iyon para walang makakaalam, at baka sakaling isipin nila na masyado lang akong abala at nakalimutan ko na ito. Nagpapakana ako, paulit-ulit na nagiging mapanlinlang at hindi matapat. Napakatuso ko! Sa mga taon ng aking pananampalataya, bagama’t nakagawa ako ng maraming tungkulin at kayang magtiis ng paghihirap at magbayad ng halaga, hindi ako nagsusumikap sa pagsasagawa ng katotohanan. Iniisip ko lang kung paano protektahan ang reputasyon at katayuan ko, kaya ni kaunti ay hindi pa rin ako nagsasalita at kumikilos na parang isang matapat na tao. Wala akong lakas ng loob na maging simple at tapat—kalunus-lunos ito! Minsan naitatanong ko sa sarili ko: Napakarami nang sinabi ng Diyos sa atin, at marami-rami na akong nabasa sa mga salita Niya, pero isinasabuhay ko ba ang realidad ng alinman dito? Hindi man lang ako makapagsulat ng tumpak na buod ng gawain. Ano ang mapapala ko sa ganoong paraan sa huli? Pakiramdam ko ay nasa bingit ako ng panganib. Kung hindi ako magsisisi at maghahangad ng pagbabago sa disposisyon, palalayasin ako ng Diyos anumang oras. Umusal ako ng dasal sa puso ko, “Diyos ko, napakatiwali ko. Palagi akong nagsisinungaling at nanlilinlang para protektahan ang reputasyon at katayuan ko. Pakiusap bigyang-liwanag Mo po ako para tunay na makilala ang sarili ko.”

Nabasa ko ang marami pa sa mga salita ng Diyos pagkatapos niyon, sinasabi nitong: “Kung kayo ay isang lider o manggagawa, natatakot ba kayong kuwestiyunin at pangasiwaan ng sambahayan ng Diyos ang inyong gawain? Natatakot ba kayong matuklasan ng sambahayan ng Diyos ang mga kapabayaan at kamalian sa inyong gawain at iwasto kayo? Natatakot ba kayo na kapag nalaman na ng Itaas ang inyong tunay na kakayahan at tayog, maiiba ang tingin nila sa inyo at hindi kayo ikokonsidera na taasan ng ranggo? Kung may ganito kang mga kinatatakutan, pinatutunayan nito na hindi para sa kapakanan ng gawain ng iglesia ang mga motibasyon mo, nagtatrabaho ka alang-alang sa katayuan at katanyagan, na nagpapatunay na may disposisyon ka ng isang anticristo. Kung may disposisyon ka ng isang anticristo, malamang na tahakin mo ang landas ng mga anticristo, at gawin ang lahat ng kasamaang inihasik ng mga anticristo. Kung, sa iyong puso, hindi ka natatakot na pangasiwaan ng sambahayan ng Diyos ang iyong gawain, at nagagawa mong magbigay ng mga totoong sagot sa mga katanungan at pag-uusisa ng Itaas, nang walang itinatagong anuman, at sinasabi kung ano ang nalalaman mo, kung gayon tama man o mali ang sinasabi mo, kahit ano pang katiwalian ang naipapakita mo—kahit naipakita mo pa ang disposisyon ng isang anticristo—siguradong hindi ka tutukuyin na isang anticristo. Ang susi ay kung nagagawa mo bang kilalanin ang sarili mong disposisyon ng isang anticristo, at kung nagagawa mo bang hanapin ang katotohanan upang malutas ang problemang ito. Kung isa kang taong tinatanggap ang katotohanan, maaayos ang iyong anticristong disposisyon. Kung alam na alam mo na mayroon kang disposisyon ng isang anticristo pero hindi mo hinahanap ang katotohanan para lutasin ito, kung sinusubukan mo pang pagtakpan o pagsinungalingan ang mga problemang nagaganap at ipinapasa ang responsabilidad, at kung hindi mo tinatanggap ang katotohanan kapag isinasailalim ka sa pagtatabas at pagwawasto, kung gayon ay isa itong seryosong problema, at wala kang ipinagkaiba sa isang anticristo. Nababatid mong may disposisyon ka ng isang anticristo, bakit hindi ka nangangahas na harapin ito? Bakit hindi mo ito maharap nang tapatan at sabihing, ‘Kung magtatanong ang Itaas tungkol sa aking gawain, sasabihin ko ang lahat ng alam ko, at kahit malantad pa ang masasamang bagay na nagawa ko, at hindi na ako gamitin ng Itaas sa sandaling malaman nila, at mawalan ako ng katayuan, sasabihin ko pa rin nang malinaw ang kailangan kong sabihin’? Ang takot mong pangasiwaan at kuwestiyunin ang gawain mo ng sambahayan ng Diyos ay nagpapatunay na mas mahal mo ang iyong katayuan kaysa sa katotohanan. Hindi ba ito ang disposisyon ng isang anticristo? Ang pagpapahalaga sa katayuan nang higit sa lahat ay disposisyon ng isang anticristo. Bakit mo pinakakaingatan nang husto ang katayuan? Ano ba ang mga pakinabang ng katayuan? Kung naghatid sa iyo ng kapahamakan, mga paghihirap, kahihiyan, at pasakit ang katayuan, pakakaingatan mo pa rin ba ito? (Hindi.) Napakaraming pakinabang ng pagkakaroon ng katayuan, mga bagay na tulad ng inggit, paggalang, mataas na pagkakilala, at matatamis na salita mula sa ibang mga tao, pati na ang kanilang paghanga at pagpipitagan. Nariyan din ang pakiramdam na angat ka at may pribilehiyo na nagbibigay sa iyo ng dignidad at diwa ng pagpapahalaga sa sarili. Dagdag pa rito, matatamasa mo rin ang mga bagay-bagay na hindi natatamasa ng iba, tulad ng mga pakinabang ng katayuan at espesyal na pagtrato. Ito ang mga bagay na ni hindi ka nangangahas na isipin, at ang mga inaasam-asam mo sa iyong mga panaginip. Pinahahalagahan mo ba ang mga bagay na ito? Kung hungkag lamang ang katayuan, walang tunay na kabuluhan, at walang layunin ang pagtatanggol dito, hindi ba kahangalang pahalagahan ito? Kung kaya mong bumitaw sa mga bagay na tulad ng mga interes at tinatamasa ng laman, hindi ka na matatali sa katanyagan at katayuan. Kaya, ano ang kailangang malutas bago lutasin ang mga isyung nauugnay sa pagpapahalaga at paghahangad sa katayuan? Una, kilatisin ang kalikasan ng problema ng paggawa ng masama at panlilinlang, pagtatago, at pagtatakip, maging pagtanggi sa pangangasiwa, pagtatanong, at pagsusuri ng sambahayan ng Diyos, upang matamasa ang mga pakinabang ng katayuan. Hindi ba’t ito ay lantarang paglaban at pagsalungat sa Diyos? Kung mahahalata mo ang kalikasan at mga kahihinatnan ng pagnanasa sa mga pakinabang ng katayuan, malulutas ang problema ng paghahangad ng katayuan. At kung wala kang kakayahang mahalata ang diwa ng pagnanasa sa mga pakinabang ng katayuan, hindi malulutas ang problemang ito kailanman” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Tinulungan ako nitong mapagtanto na hindi ko mapigilan ang sarili kong magsinungaling at manlinlang dahil labis kong itinatangi ang aking reputasyon at katayuan. Para protektahan ang aking karangalan at posisyon, at para hindi makita ng lider ang realidad ng mga pagkabigo kong masubaybayan ang gawain, sinubukan kong magpakana, manlinlang, at iligaw ang lider gamit ang mga salita ko. Sa aking buod ng gawain, pinagtatakpan ko ang mga pagkukulang ko, isinusulat lang ang mabubuti, hindi ang masasama, para isipin ng iba na isa akong lider na gumagawa ng praktikal na gawain. Natakot ako na makikita nila ang totoong ako at hindi na nila ako titingalain, at pagkatapos ay hindi ko matatamasa ang pakiramdam ng pagiging nakatataas na dulot ng katayuang iyon. Nang makita ko sa mga salita ng Diyos ang: “Ang pagpapahalaga sa katayuan nang higit sa lahat ay disposisyon ng isang anticristo,” napagtanto ko sa wakas kung gaano kalubha ang isyung ito. Naisip ko ang mga anticristong naitiwalag. Palagi silang naghahangad ng karangalan at katayuan sa kanilang tungkulin, at palihim na nanlalansi at nanlilinlang. Lubha niyong ginagambala ang gawain ng iglesia, kaya inilantad sila at pinatalsik. Mayroon ding mga huwad na lider na tinatamasa ang mga pakinabang ng katayuan. Palagi silang tuso sa kanilang tungkulin at pinagtatakpan ang totoo kapag hindi sila gumagawa ng tunay na gawain, na nakakaantala sa gawain ng iglesia. Naaalala ko ang isang sister na namamahala sa gawain ng ebanghelyo. Nangangasiwa rin siya ng ibang gawain noong panahong iyon, pero tuso at mapanlinlang siya sa parehong posisyon. Sa gawain ng ebanghelyo, sinabi niyang abala siya sa isa pa niyang gawain, at sa isa pa niyang gawain ay sinabi niyang abala siya sa gawain ng ebanghelyo. Ang totoo ay hindi niya ginagawa ang gawain niya sa magkabilang panig, at sa huli ay inilantad at pinalayas siya. Ang mga aral mula sa mga kabiguan ng iba ay isang babala para sa akin. Ang panlalansi at panlilinlang alang-alang sa karangalan at katayuan ko ay pandaraya lang sa sarili ko at sa iba, isang kahangalan. Nakikita ng Diyos ang lahat at gusto Niya ang matatapat na tao. Ang matatapat na tao lang ang may matatag na posisyon sa sambahayan ng Diyos, at ang mga tusong tao ay malalantad at mapapalayas sa malaon at madali. Sa pananampalataya ko, hindi ko hinahangad na maging isang matapat na tao, kundi nagpapanggap ako, nag-iiwan ng maling impresyon, at bagama’t naloloko ko ang ilang tao, hindi ako makakatakas sa pagsisiyasat ng Diyos. Sa huli, malalantad ako ng Diyos at mapapalayas. Kalaunan, napagtanto ko ang kahalagahan ng pagiging matapat at natutunan na ang pagiging matapat ayon sa mga hinihingi ng Diyos at pagtanggap sa Kanyang pagsisiyasat sa lahat ng bagay ay ang tanging paraan upang makamit ang Kanyang pagsang-ayon. Gaya ng sinasabi ng salita ng Diyos: “Kung laging sinasabi ng isang tao kung ano ang tunay na nilalaman ng puso niya, kung magsasalita siya nang tapat, kung magsasalita siya nang diretsahan, kung siya ay taos, at hindi talaga pabaya o walang gana habang gumaganap sa kanyang tungkulin, at kung kaya niyang isagawa ang katotohanang nauunawaan niya, may pag-asa ang taong ito na matamo ang katotohanan. Kung laging pinagtatakpan ng isang tao ang kanyang sarili at itinatago ang nilalaman ng kanyang puso para hindi iyon makita nang malinaw ninuman, kung nagbibigay siya ng maling impresyon para linlangin ang iba, siya ay nasa matinding panganib, siya ay nasa malaking gulo, magiging napakahirap para sa kanya na makamit ang katotohanan. Makikita ninyo sa pang-araw-araw na buhay ng isang tao at sa kanyang mga salita at gawa kung ano ang kanyang mga inaasam. Kung ang taong ito ay laging nagkukunwari, laging mahangin, hindi siya isang taong tumatanggap ng katotohanan, at ibubunyag siya at palalayasin sa malao’t madali. … Ang mga taong hindi nagtatapat ng laman ng kanilang puso kahit kailan, na laging sinusubukang magkubli at magtago ng mga bagay-bagay, na nagpapanggap na sila ay kagalang-galang, na gustong tingalain sila ng iba, na hindi tinutulutan ang iba na lubos silang masukat, na nagnanais na hangaan sila ng iba—hindi ba’t hangal ang mga taong ito? Pinakahangal ang mga taong ito! Iyon ay dahil sa malao’t madali ay malalantad ang totoo tungkol sa mga tao. Anong landas ang kanilang tinatahak sa ganitong klase ng pag-uugali? Ito ang landas ng mga Pariseo. Nanganganib ba ang mga mapagpaimbabaw o hindi? Ito ang mga taong pinakakinamumuhian ng Diyos, kaya sa tingin mo ba ay nanganganib ang mga ito o hindi? Lahat ng Pariseong iyon ay tumatahak sa landas tungo sa kapahamakan!” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Ang palaging pagtatago at pagkukubli, palaging pagpapanggap ay ang maling landas, at kung hindi ka magbabago, sa huli ay mawawasak ka. Nanalangin ako sa Diyos at nagpasya, handang simulang hangarin ang pagbabago sa disposisyon at maging isang matapat na tao.

Naisip ko ang sinasabi ng salita ng Diyos: “Lahat ng iyong ginagawa, bawat kilos, bawat layunin, at bawat tugon ay dapat dalhin sa harap ng Diyos. Kahit ang iyong pang-araw-araw na espirituwal na buhay—ang iyong mga dalangin, ang iyong pagiging malapit sa Diyos, kung paano ka kumakain at umiinom ng mga salita ng Diyos, ang pakikipagbahaginan mo sa iyong mga kapatid, at ang buhay mo sa loob ng iglesia—at ang iyong paglilingkod na bilang magkatuwang ay maaaring dalhin sa harap ng Diyos para sa Kanyang masusing pagsusuri. Ang gayong pagsasagawa ang tutulong sa iyo na lumago sa buhay. Ang proseso ng pagtanggap sa masusing pagsusuri ng Diyos ang proseso ng pagdadalisay. Kapag mas matatanggap mo ang masusing pagsusuri ng Diyos, mas napapadalisay at mas umaayon ka sa kalooban ng Diyos, kaya hindi ka maaakit sa kahalayan, at mabubuhay ang puso mo sa Kanyang presensya. Kapag mas tinatanggap mo ang Kanyang masusing pagsusuri, mas napapahiya si Satanas at mas tumataas ang kakayahan mong talikdan ang laman. Kaya, ang pagtanggap sa masusing pagsusuri ng Diyos ay isang landas ng pagsasagawa na dapat sundan ng mga tao” (Ang Salita, Vol. I. Ang Pagpapakita at Gawain ng Diyos. Pineperpekto ng Diyos Yaong mga Kaayon ng Kanyang Puso). Sa pamamagitan ng pagninilay-nilay sa mga salita ng Diyos, nagkamit ako ng landas ng pagsasagawa: pagtanggap sa pagsisiyasat ng Diyos. Hangga’t tinatanggap natin ang pagsisiyasat ng Diyos, madaling maitutuwid ang ating mga tuso at mapanlinlang na motibo, at sa gayon lang magiging mas lalong dalisay at matapat ang mga puso natin, at sa gayon lang natin madaling maisasagawa ang katotohanan at magagampanan nang maayos ang ating mga tungkulin. Matapos maunawaan ang kalooban ng Diyos, isinagawa kong buksan ang puso ko sa Diyos, hindi nagkukunwari o ipinipresenta ang sarili, at tinatanggap ang pagsisiyasat ng Diyos sa lahat ng bagay. Kapag nagsusulat ako ng buod ng gawain pagkatapos niyon, pinapaalalahanan ko ang sarili ko na maging matapat at tanggapin ang pagsisiyasat ng Diyos, at tumpak na ilarawan ang gawaing hindi ko nagawang mabuti. Kapag tinatanong ng lider ang tungkol sa gawain ko, sadya kong isinasagawa ang pagsasabi ng totoo. Kapag tinatanong ako ng iba, nagtatapat ako sa kung ano ang hindi ko alam. Kung alam ko, sinasabi kong alam ko, at kung hindi, sinasabi kong hindi. Pagkatapos itong maisagawa, mas lumuwag ang pakiramdam ko. Naranasan ko na ang sadyang pagtanggap sa pagsisiyasat ng Diyos ay isang landas para makapasok sa katotohanang realidad at maiwaksi ang katiwalian. Kung hindi natabasan at naiwasto, hindi ko sana seryosong sinuri ang sarili kong tiwaling disposisyon, at hindi talaga hahangarin ang katotohanan para makapasok sa realidad. At gaano man karaming taon akong nananalig, gaano karaming tungkulin ang ginawa ko o gaano man ako nagdusa, hinding-hindi sana mababago ang tiwali kong disposisyon. Hindi sana ako maliligtas kahit na kumapit ako sa pananalig ko hanggang sa huli, at itatakda akong palayasin ng Diyos.

Ang matabasan at maiwasto noong panahong iyon ay ipinakita sa akin ang kahalagahan ng pagiging matapat, at nagkamit ako ng kaunting pagkaunawa sa aking tuso at mapanlinlang na satanikong disposisyon. Iyon ang pagmamahal at pagliligtas ng Diyos.


65. Muntik na Akong Ipahamak ng Isang Paghahangad sa Kaginhawahan

Ni Noelle, Timog Korea

Ako ang responsable sa paggawa ng video noong 2019 habang naglilingkod din bilang isang lider ng iglesia. Nangako akong gagawin ko nang mabuti ang aking tungkulin. Pagkatapos niyon, talagang inilagay ko ang puso ko sa aking tungkulin at natutuhan ko kung paano gawin ang gawain ng iglesia mula sa kapareha kong sister. Ginawa ko ang makakaya ko para makadalo sa bawat pagtitipon, malaki man o maliit, at kapag hindi maganda ang lagay ng mga kapatid, nagsasaliksik ako sa mga salita ng Diyos para maibahagi sa kanila at malutas ang kanilang mga isyu. Maliban pa rito, nirepaso ko ang mga video na natapos ng aking mga kapatid araw-araw. Bawat araw ay abalang-abala ako. Makalipas ang ilang panahon ay napagod ako, at unti-unting nawala ang gana na taglay ko noong una. Habang tumatagal ay lalo kong inaayawan ang pagkakaroon ng ganoon kaabalang buhay. Lalo na kapag nagsusuri ako ng mga video, talagang kailangan kong magtimbang at mag-isip nang mabuti, at pagkatapos ay magbigay ng mga angkop na mungkahi para malutas ang anumang mga problemang nakita ko. Masyado itong nakakapagod sa katawan at isipan. Nang ganito ako mag-isip, nagsimula na akong maging pabaya habang nagsusuri ng mga video at para sa ilan ay tumutugon lang ako matapos ang madaliang pagtingin. Minsan ay nagbubulag-bulagan na lang ako kahit malinaw na may mga problema dahil kung hindi ay kakailanganin kong mag-isip ng solusyon, kaya’t tumatahimik na lang ako. Lumala nang lumala ang pagiging pabaya ko sa aking tungkulin, na nangangahulugang laging pabalik-balik na ipinapadala ang mga video para baguhin. Nasayang niyon ang pagod ng maraming tao. Matindi ang mga bungang ito, pero hindi ko pinagnilayan ang aking sarili. Pakiramdam ko pa nga ay wala itong direktang kaugnayan sa akin, at na iyon ay dahil masyadong maraming problema sa mga video ng iba.

Minsan, naharap ako sa isang tunay na malaking problema sa isang video na hawak ko na nangangailangan ng ilang bagong ideya. Naisip ng aking mga kapatid ang lahat ng uri ng ideya na nagpahilo sa akin. Naisip ko, “Nakakapagod pag-isipan nito, hahayaan kong sila ang magplano.” Ipinasa ko ang gawain na nagdadahilan na ako ang namahala sa buong gawain, para mapangatwiranan ko ang hindi pangangasiwa at pangungumusta tungkol sa video. Pero yamang wala pang naharap sa ganitong klase ng mga problema noon, at hindi nila naunawaang masyado ang ilan sa mga prinsipyo, hindi nila alam kung paano humawak ng ganoon kakomplikadong gawain. Dahil dito, hindi nagkaroon ng anumang pag-usad, at sa huli ay itinigil na lang ang video. Nakita ng kapareha ko na si Leah na hindi kami nagiging epektibo at mabagal ang aming pag-usad, kaya’t inalerto niya kami at inudyukan na mas bilisan ang trabaho. Nagreklamo ako na masyado siyang mahigpit sa amin, at sumang-ayon sa akin ang ibang mga kapatid, tinututulan ang kanyang mga pagsasaayos. Labis nitong napigilan si Leah at naging masyado siyang maingat sa tuwing magtatalakay sa amin ng mga pagsasaayos ng gawain. Nagdulot ito ng sunud-sunod na abala, na nakaantala sa aming pag-usad. Kadalasan ay hindi ko masyadong inaalala ang pag-aaral ng mga propesyonal na kasanayan, at pakiramdam ko lang ay talagang abalang pagsama-samahin ang mga materyal sa pagsasanay, kaya’t palagi ko iyong ipinapasa kay Leah. Minsan ay hindi ako nakikibahagi sa pagsasanay sa katwiran na masyado akong abala sa aking tungkulin. Sa ganitong paraan, naging pabaya at tamad ako sa aking tungkulin araw-araw. Minsan, hindi man lang ako naghanda nang maaga para sa isang talakayan tungkol sa gawain, na nagsayang sa oras ng lahat.

Tapos isang araw, nadapa ako at napilipit ang bukong-bukong ko nang malaktawan ko ang isang baitang habang bumababa ng hagdan. Hindi ko pinagnilayan kung bakit nangyari iyon sa akin, at inisip ko lang na makapagpapahinga ako nang mabuti dahil nasaktan ang bukong-bukong ko. Ilang beses akong inilantad at iwinasto ni Leah, sinasabi sa akin na wala akong pasanin sa aking tungkulin, na naaantala niyon ang gawain ng iglesia at nagkakaroon iyon ng negatibong epekto sa iba. Pagkatapos ng kanyang pagbabahagi ay magiging mas maagap ako nang ilang araw, at pagkatapos ay magsisimula na namang magpabaya. Hindi ko inisip na napakalubha ng isyu, at patuloy ko lang pinalalagpas ang ginagawa ko, na iniisip na, “Medyo tinatamad lang ako, pero hindi ako nagmamayabang, nakapipigil, o naniniil ng iba sa pagiging mapandikta, kaya hindi iyon malaking bagay. Ano’t anuman, mayroon akong kakayahan at ilang propesyonal na kasanayan, kaya hindi ako matatanggal.” Kaya nga, nagbingi-bingihan ako sa mga paalala ni Leah, at hindi ko talaga sineryoso ang mga iyon. Ipinagpatuloy ko ang pagiging pabaya sa aking tungkulin at ang tingin ko pa nga sa ilang gawain ay pabigat, at bagahe. Ang pagiging masyadong pabaya ay nangahulugan na maraming video ang kinailangang ibalik para ayusin at napakatagal bago maipalabas ang mga iyon.

Isang umaga, hindi inaasahang bumisita sandali ang isang nakatataas na lider at sinabi niya na hindi nagbubunga ng anumang resulta ang aming tungkulin, at na palaging lumilitaw ang mga problema na nabanggit na. Itinanong niya kung ano talaga ang problema. Itinanong din niya kung kaya naming isagawa ang tungkuling ito, at sinabi na kung magpapatuloy nang gayon ang mga bagay-bagay, lahat kami ay matatanggal. Natakot ako nang marinig ko iyon. Isa akong lider ng iglesia at ako rin ang namumuno sa aming gawain, kaya’t ako ang direktang responsable sa pagiging magulo ng lahat. Ang lahat ng iyon ay dahil sa kapabayaan ko. Habang lalo kong pinag-isipan iyon, lalo kong natanto ang kalubhaan ng problema. Hindi nagtagal ay natuklasan ng nakatataas na lider kung paano ko ginagawa ang aking tungkulin at tinanggal niya ako. Matindi rin niya akong iwinasto, na sinasabi, “Ipinagkatiwala sa iyo ng iglesia ang mahalagang gawain, pero wala ka talagang pakialam kapag nakakakita ka ng napakaraming problema at paghihirap. Inalala mo lang ang kaginhawahan ng sarili mong katawan, na inaantala ang pag-usad ng mga video nang ilang buwan. Walang-wala ka talagang konsiyensya! Matagal ka nang nililinang ng iglesia, pero wala ka talagang pakialam sa kalooban ng Diyos, at nakakadismaya iyong masyado. Isa kang lider pero hindi mo tinutupad nang maayos ang tungkulin mo. Wala kang natututuhan at wala kang kakayahang umunlad, at hindi ka karapat-dapat na linangin. Matitiwalag ka kung hindi ka magsisisi at magbabago.” Isang napakatinding dagok sa akin ang kanyang mga salita. Nablangko ang isip ko, at paulit-ulit kong tinanong sa sarili ko: Ano bang ginagawa ko sa lahat ng buwang ito? Paano umabot ang mga bagay-bagay sa puntong ito? Nang marinig kong sabihin niya na hindi ako karapat-dapat na linangin, pakiramdam ko talaga ay parang wala akong kinabukasan. Masamang-masama ang loob ko at pakiramdam ko ay nasaid ang lahat ng lakas ko. Napoot ako sa sarili ko dahil sa simula pa lang ay hindi ko na pinahalagahan ang aking tungkulin, pero ngayon ay huli na ang lahat.

Matapos matanggal, nalugmok ako sa isang negatibong kalagayan ng kalungkutan. Pakiramdam ko ay tiyak na nakita na ng lahat ang tunay kong pagkatao, at isasantabi nila ako bilang isang masamang halimbawa, at kasusuklaman din ako ng Diyos. Labis na nasaktan ang damdamin ko sa pag-iisip sa sinabi sa akin ng lider nang iwinawasto niya ako. Pakiramdam ko ay nailantad na ako at natiwalag. Napakasakit ng mga araw na iyon para sa akin. Tapos isang araw, may nabasa akong isang sipi ng mga salita ng Diyos na talagang umantig sa akin. Sinasabi ng mga salita ng Diyos: “Kung ikaw ay tapat sa Diyos, at ginagampanan mo nang may sinseridad ang iyong tungkulin, maaari ka pa rin bang maging negatibo at mahina kapag iwinasto ka at pinungusan? Ano ba ang dapat gawin kung ikaw ay talagang negatibo at mahina? (Dapat tayong manalangin sa Diyos at umasa sa Diyos, sikapin nating isipin kung ano ang hinihingi ng Diyos, pagnilayan kung ano ang kulang sa atin, kung anong mga pagkakamali ang nagawa natin; kung saan tayo nadapa, doon tayo dapat bumangong muli.) Tama iyan. Hindi malalaking problema ang pagiging negatibo at mahina. Hindi kinokondena ng Diyos ang mga ito. Basta’t kaya ng isang tao na bumangong muli kung saan siya nadapa, at matutuhan ang kanyang leksyon, at normal na gampanan ang kanyang tungkulin, iyon na iyon. Walang sinumang maninisi sa iyo, kaya huwag kang maging negatibo nang walang katapusan. Kung iwawaksi mo ang iyong tungkulin at tatakasan iyon, mapapahamak ka nang tuluyan. Lahat ay negatibo at mahina kung minsan—hanapin lamang ang katotohanan, at madaling malulutas ang pagiging negatibo at mahina. Ang kalagayan ng ilang tao ay lubos na nagbabago sa pagbabasa lamang ng isang kabanata ng mga salita ng Diyos o pagkanta ng ilang himno; kaya nilang ipagtapat ang nilalaman ng kanilang puso sa pagdarasal sa Diyos, at kaya nila Siyang purihin. Hindi ba nalutas na ang kanilang problema pagkatapos niyon? Sa katunayan, ang maiwasto at mapungusan ay talagang mabuting bagay. Kahit pa ang mga salitang nagwawasto at nagpupungos sa iyo ay medyo mabagsik, medyo masakit, iyon ay dahil kumilos ka nang walang katinuan, at nilabag mo ang mga prinsipyo nang hindi mo namamalayan—paanong hindi ka iwawasto sa gayong sitwasyon? Ang pagwawasto sa iyo sa ganitong paraan ay para tulungan ka talaga, ito ay pagmamahal para sa iyo. Dapat mong maunawaan ito at huwag kang magreklamo. Kaya, kung nagdudulot ng pagkanegatibo at reklamo ang pagwawasto at pagpupungos, kahangalan at kamangmangan iyon, pag-uugali ito ng isang taong walang katinuan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagbabasa sa mga salita ng Diyos, tuluy-tuloy lang na umagos ang mga luha sa aking mukha. Tama ang lider sa lahat ng sinabi niya nang iwinawasto niya ako, at ganoon ako kalupit na pinuna dahil lahat ng nagawa ko ay labis na nakagagalit. Pero hindi ko dapat sukuan ang sarili ko. Kailangan kong tunay na magnilay kung bakit ako nabigo, at magbago at magsisi sa lalong madaling panahon. Iyon ang tama kong gawin. Kaya’t nagdasal ako, na hinihiling sa Diyos na gabayan ako sa pagninilay-nilay at pagkilala ko sa aking sarili sa pamamagitan ng kabiguang ito.

Isang araw, nabasa ko ang ilang salita ng Diyos na naglalantad at nagsusuri sa mga huwad na lider na nakatulong sa akin na maunawaan nang kaunti ang aking sarili. Sabi ng mga salita ng Diyos: “Ang mga huwad na lider ay hindi gumagawa ng tunay na gawain, ngunit alam nila kung paano maging isang opisyal. Ano ang unang bagay na ginagawa nila kapag nagiging lider sila? Sinisimulan nilang subukang makuha ang loob ng mga tao. Ginagamit nila ang pamamaraang ‘Kailangang mapabilib ng isang bagong tagapamahala ang mga tao’: Una ay gumagawa sila ng ilang bagay para magpalakas sa mga tao, nagpapakita sila ng ilang bagay para mapagaan ang buhay ng mga tao, sinisikap nilang makapag-iwan ng magandang impresyon sa mga tao, na maipakita sa lahat na kaayon sila ng masa, para purihin sila ng lahat at sabihin na ‘para silang magulang sa amin!’ Pagkatapos ay opisyal na silang mamumuno. Pakiramdam nila ay taglay na nila ngayon ang popular na suporta at sigurado na ang kanilang posisyon, na tama at angkop lamang na tamasahin nila ang mga pakinabang ng katayuan. Ang kanilang mga kasabihan ay, ‘Ang buhay ay tungkol lamang sa pagkain at pananamit,’ ‘Maigsi ang buhay, kaya magpakasaya habang kaya,’ at ‘Magpakasaya ka na ngayon, bukas ka na mag-alala.’ Nagpapakaligaya sila sa bawat araw pagdating nito, nagpapakasaya sila hangga’t kaya nila, at hindi nila iniisip ang hinaharap, lalong hindi nila iniisip kung anong mga responsibilidad ang dapat tuparin ng isang lider at kung anong mga tungkulin ang dapat nilang gampanan. Nangangaral sila ng ilang salita at doktrina at ginagawa ang ilang gawain para magpakitang-tao tulad ng karaniwan, ngunit hindi sila gumagawa ng anumang tunay na gawain. Hindi nila sinisikap na tuklasin ang mga tunay na problema sa iglesia upang lubos na malutas ang mga iyon. Ano ang silbi ng paggawa ng gayong paimbabaw na gawain? Hindi ba panlilinlang ito? Maipagkakatiwala ba ang mabibigat na responsabilidad sa ganitong uri ng huwad na lider? Naaayon ba sila sa mga prinsipyo at kondisyon ng sambahayan ng Diyos sa pagpili ng mga lider at manggagawa? (Hindi.) Walang anumang konsiyensya o katwiran ang mga taong ito, wala silang anumang pagpapahalaga sa responsibilidad, subalit nais pa rin nilang maglingkod sa isang opisyal na puwesto bilang isang lider ng iglesia—bakit masyado silang walang kahihiyan? Para sa ilang taong may pagpapahalaga sa responsabilidad, kung mahina ang kanilang kakayahan, hindi sila maaaring maging lider—maliban pa riyan ang taong basura na wala talagang pagpapahalaga sa responsibilidad; lalong hindi sila kwalipikadong maging mga lider. Gaano ba katamad ang gayong mga batugang huwad na lider? May natuklasan silang isyu, at alam nila na isyu ito, ngunit binabalewala nila ito at hindi pinapansin. Napaka-iresponsable nila! Bagamat magaling silang magsalita at tila may kaunting kakayahan, hindi nila kayang lumutas ng iba’t ibang problema sa gawain ng iglesia, na humahantong sa biglaang paghinto ng gawain, at sa pagkakapatong-patong ng mga problema. Ngunit sa kabila nito, ang mga lider na ito ay hindi nababahala sa mga problemang ito, at patuloy nilang isinasagawa ang ilang walang kabuluhang gampanin gaya ng nakagawian na. At ano ang resulta sa huli? Hindi ba’t ginugulo nila ang gawain ng iglesia, hindi ba’t sinisira nila iyon? Hindi ba’t nagsasanhi sila ng kaguluhan at pagkakawatak-watak sa iglesia? Ito ang hindi-maiiwasang kalalabasan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). “Ang lahat ng huwad na lider ay hindi kailanman gumagawa ng praktikal na gawain, at umaakto sila na parang ang kanilang papel sa pamumuno ay isang opisyal na posisyon, lubos na tinatamasa ang mga pakinabang ng kanilang katayuan. Ang tungkuling nararapat gampanan at gawaing nararapat gawin ng isang lider ay itinuturing nilang isang hadlang, isang abala. Sa puso nila, nag-uumapaw ang paglaban nila sa gawain ng iglesia: Kung hihilingin mo sa kanila na bantayan ang gawain o alamin ang mga isyung umiiral dito na kinakailangang masubaybayan at malutas, sila ay mapupuno ng pag-aatubili. Ito ang gawain na dapat ginagawa ng mga lider at manggagawa, ito ang trabaho nila. Kung hindi mo ito gagawin—kung ayaw mong gawin ito—bakit gusto mo pa ring maging lider o manggagawa? Ginagampanan mo ba ang iyong tungkulin para isaalang-alang ang kalooban ng Diyos, o para maging isang opisyal at magtamasa sa mga palamuti ng katayuan? Hindi ba’t kahiya-hiyang maging isang lider kung nais mo lang na humawak ng kung anong opisyal na katungkulan? Wala nang mas mababa pa ang karakter—ang mga taong ito ay walang paggalang sa sarili, wala silang kahihiyan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Nang mabasa ko ang mga salitang ito ng Diyos, napahiya ako nang husto. Hindi ba gayong uri ako mismo ng tamad na lider na binabanggit ng Diyos? Mula noong umpisa, pakiramdam ko ay hindi lang nasa taong namamahala ang huling salita, kundi nasa kanya rin ang paggalang ng iba, kaya’t nagsikap at nagdusa ako alang-alang sa katayuang ito. Binigyan ko ang lahat ng maling impresyon, ipinaisip sa kanila na kaya kong humawak ng malaking responsibilidad. Sa sandaling nakuha ko ang posisyong ito at pinagkatiwalaan na ako ng iba, ipinakita ko na ang tunay kong kulay. Nagsimula akong manabik sa mga tukso ng katayuan, at nang makita ko ang dami ng gawain at lahat ng paghihirap na iyon, ayaw kong mag-abala. Pakiramdam ko ay mabigat iyon, kaya’t inisip ko kung paano mapagagaan ang trabaho at mababawasan ang mga alalahanin. Kinainisan ko kung gaano nakapapagod sa isip ang suriin ang mga video, kaya’t basta-basta lang akong nagbigay ng mga hindi maaasahang mungkahi at paulit-ulit na pinag-edit ang mga tao, na nagsayang ng pagod ng mga manggagawa. Nang magkaroon ng mga problema sa mga video na pinamamahalaan ko, hindi ako nagpakahirap mag-isip ng isang solusyon, sa halip ay ginamit ko ang katayuan ko para manlinlang, at ipinaasikaso ang mga iyon sa ibang mga tao, at pinabayaan at binalewala ko sila. Naiwan niyon na hindi nalulutas ang mga problema at walang nangyayaring pag-usad sa aming gawain. Nag-isip ako ng lahat ng klase ng dahilan para makaiwas sa teknikal na pagsasanay ng grupo at ipasa iyon hangga’t maaari. Nagpapatay-patay rin ako sa mga apurahang pagpaplano ng gawain at puro ako reklamo, na nakapigil sa kapareha ko. Nahadlangan ang aming pag-usad dahil hindi ko agad inaasikaso ang maraming gawain. Sa pagbabalik-tanaw sa lahat ng nagawa ko, talagang gusto kong sampalin ang sarili ko. Nang magkaroon ako ng kaunting katayuan, naghangad lang ako ng kaginhawahan at palagi akong naging mapanlinlang at tuso. Laro-laro lang ang tingin ko sa gawain ko at wala ako ni katiting na responsibilidad. Hindi ko kaagad nilutas ang mga problema at nanatili akong walang pakialam nang makita ko na nahihirapan ang gawain ng iglesia. Anong ipinagkaiba ng mga kilos ko roon sa mga opisyal ng Partido Komunista? Gumagamit sila ng lahat ng klase ng taktika para magkaroon ng katayuan, at kapag nagawa na nila ito, hindi nila nilulutas ang mga problema ng mga karaniwang tao. Gusto lang nilang mandaya para makakain at makainom, at gamitin ang kanilang kapangyarihan para sa pansariling pakinabang. Masama at walang kahihiyan iyon. Ganoong-ganoon ako. Binigyan ako ng gayon kahalagang gawain ng iglesia, pero ang inalala ko lang ay ang kaginhawahan at kaalwanan ng laman, at wala akong ginawang anumag tunay na gawain. Ngayon mismo ang pinakamahalagang panahon para ipalaganap ang ebanghelyo, at kapag mas maagang nailagay ang mga videong ito ng patotoo online, mas maraming taong maghahangad at magsisiyasat sa tunay na daan. Pero hindi ko isinaalang-alang talaga ang kalooban ng Diyos. Pinabayaan ko ang aking tungkulin, na malubhang nakaantala sa gawain ng iglesia. Makasarili at kasuklam-suklam ako, at talagang walang pagkatao. Tapos ay malinaw kong nakita kung gaano ako katamad, kamakasarili at kasuklam-suklam. Nandaya ako para makakuha ng isang posisyon pero hindi ako gumawa ng anumang praktikal na gawain. Mababa ang pagkatao ko at hindi ako karapat-dapat pagkatiwalaan. Talagang wala akong diwa ng moralidad. Ang pagninilay tungkol sa lahat ng ito ay nagdulot ng sunud-sunod na kirot sa puso ko. Nagdasal ako, “Diyos ko, kulang na kulang ang pagkatao ko. Tinanggap ko ang tungkuling ito pero hindi ko ginawa nang wasto ang aking trabaho, na nakahadlang sa gawain ng iglesia. Diyos ko, ang pagkakatanggal sa akin ay Iyong pagiging matuwid. Gusto kong magsisi at magbago—gabayan Mo sana akong makilala ang aking sarili.”

Sa pagninilay ko, naalala ko kung paano nagbahagi sa akin nang maraming beses ang iba, na itinuturo ang aking mga problema, at iwinasto at inilalantad pa nga ako, pero hindi ko talaga iyon sineryoso. Parang gusto pa ring magpakatamad at ang mag-alala tungkol sa mga kaginhawahan ng katawan ay hindi masyadong malaking problema, na wala akong sinasaktan o napipigilan. Bukod pa roon, yamang mayroon akong kakayahan at alam ko ang trabaho, naisip kong hindi ako tatanggalin ng iglesia dahil sa pagiging tamad. Hindi ko napagtanto na sariling kuru-kuro at guniguni ko lang ang mga ito hanggang sa mabasa ko na ang mga salita ng Diyos. Sabi ng mga salita ng Diyos: “Sino ang may mas malalang problema: mga taong tamad, o mga taong mahina ang kakayahan? (Mga taong tamad.) Bakit malala ang problema ng mga taong tamad? (Ang mga taong mahihina ang kakayahan ay hindi maaaring maging mga lider o manggagawa, ngunit maaari silang maging medyo epektibo kapag gumaganap sila ng tungkulin na tugma sa kanilang mga abilidad. Ang mga taong tamad ay walang anumang nagagawa; kahit mayroon pa silang kakayahan, hindi nila iyon ginagamit.) Ang mga taong tamad ay walang anumang nagagawa. Sa madaling salita, basura sila, nawalan ng silbi dahil sa katamaran. Gaano man kahusay ang kakayahan ng mga taong tamad, paimbabaw lamang iyon; walang silbi ang kanilang mahusay na kakayahan. Ito ay dahil napakatamad nila, alam nila ang dapat nilang gawin, ngunit hindi nila iyon ginagawa; kahit alam nila na may problema, hindi nila hinahanap ang katotohanan para lutasin ito; alam nila kung anong mga paghihirap ang dapat nilang danasin para maging epektibo ang gawain, ngunit ayaw nilang tiisin ang gayon kahalagahang pagdurusa. Dahil dito, hindi sila nagkakamit ng anumang mga katotohanan, at hindi sila gumagawa ng anumang tunay na gawain. Ayaw nilang tiisin ang mga paghihirap na dapat tinitiis ng mga tao; ang alam lamang nila ay kasibaan sa kaginhawahan, ang pagtatamasa sa mga panahon ng kagalakan at paglilibang, at ang pagtatamasa ng malaya at maluwag na buhay. Hindi ba wala silang silbi? Ang mga taong hindi kayang tiisin ang paghihirap ay hindi nararapat mabuhay. Sinuman ang laging nagnanais na mabuhay na parang linta ay isang taong walang konsiyensya o katwiran; isa siyang hayop, na ang uri ay ni hindi angkop na gumawa ng serbisyo. Dahil hindi niya kayang tiisin ang paghihirap, ang serbisyo na kanyang ginagawa ay walang kuwenta, at kung nais niyang makamit ang katotohanan, mas lalong wala siyang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang basura, ni hindi nga kuwalipikadong gumawa ng serbisyo. Isa siyang hayop, na wala ni katiting na pagkatao. Wala nang ibang aayon pa sa kalooban ng Diyos kundi ang palayasin ang gayong mga tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, nagtataksil ka sa Kanya sa pinakamalalang paraan. Sa ganito, mas kahabag-habag ka pa kaysa kay Judas, at dapat na sumpain” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Matapos basahin ang mga salita ng Diyos natanto ko na kahit mukhang wala akong nasaktan, hindi ko sineryoso ang aking tungkulin at naantala ko ang gawain ng iglesia. Isa iyong malaking pagtataksil sa Diyos, higit pang karima-rimarim kaysa kay Judas. Kinikilabutan ako sa pagbabalik-tanaw sa lahat ng nagawa ko sa aking tungkulin. Napakaraming beses kong nabalewala ang pagbabahagi at payo ng iba, at mali ko pa ngang inisip na yamang alam ko ang trabaho at mayroon akong kakayahan, hindi ako tatanggalin ng iglesia dahil sa katamaran ko. Masyado akong walang interes at matigas. Kapwa iyon kaawa-awa at katawa-tawa, at hindi ko nakita kung gaano iyon kapanganib. Malinaw na sinabi ng Diyos na napopoot Siya sa mga tao na may kakayahan, pero tamad at mapanlinlang, na kasuklam-suklam sila at may mababang pagkatao, at hindi karapat-dapat sa tiwala ng Diyos. Mas mabuti pa sa kanila ang mga taong may mas mababang kakayahan pero matino, masipag, at handang magdusa. Totoo sila sa kanilang tungkulin. Inilalagay nila ang puso nila roon at matapat sila at responsable. Pero ako naman, mukhang may kaunti akong kakayahan, samantalang ang totoo, ni hindi ko kayang gawin ang pinakasimpleng mga bagay na dapat gawin ng isang nilalang sa kanyang tungkulin. Anong klaseng pagkatao at kakayahan iyon? Sa puntong iyon talagang nakita ko ang katotohanan tungkol sa aking sarili, at naunawaan ko kung bakit sinabi ng lider na hindi ako karapat-dapat linangin, at na matitiwalag ako kung hindi ako magsisisi at magbabago. Sa ganoong klase ng pagkatao, kapwa tamad at mapanlinlang, walang responsibilidad sa aking tungkulin, hindi ako karapat-dapat sa tiwala at dapat akong tanggalin at itiwalag. Pakiramdam ko ay talagang may pagkakautang ako sa Diyos nang maisip ko ang lahat ng oras na nasayang ko. Gusto ko na lang hangaring matamo nang husto ang katotohanan mula noon, at gawin ang aking tungkulin nang wasto para suklian ang pagmamahal ng Diyos.

Kalaunan, nagsimula akong gumawa ng tekstuwal na gawain. Maraming bagay na gagawin at abala ako araw-araw, kaya’t lagi kong pinaaalalahanan ang sarili ko na gawin nang mabuti ang tungkulin ko at huwag na ulit pagbigyan ang laman. Sa simula, naging responsable ako para sa aking tungkulin. Pakiramdam ko medyo nagbago na ako. Pero nang dumami ang trabaho namin at nagkaroon ng ilang suliranin at problema, muling lumitaw ang aking likas na pagkatao. Naiisip ko, “Nakapapagod sa isip ang paglutas sa mga problemang ito, ayos na siguro ang minsanang mabilis na pagtingin sa mga ito, at hahayaan ko nang lutasin ng ibang mga tao ang mas kumplikadong mga isyu.” Madalas sabihin ng isang sister na gumagawa ako nang kahit paano lang, at pinaalalahanan niya ako na mas seryosohin ang tungkulin. Sasabihin kong gagawin ko iyon, at gagalingan ko sa loob ng ilang araw, pero pagkatapos ay mababalisa ako kapag may nangyaring komplikado at iisipin kong napakalaking abala niyon, masyadong nakapapagod na harapin, kaya hinahayaan ko na lang iyon nang ganoon. Araw-araw ay ganoon ang nangyari. Dalawang sister sa pangkat namin ang nalipat kalaunan dahil hindi sila nagkakaroon ng magagandang resulta at bigla akong nagkaroon ng masamang kutob. Hindi nalalayo sa kanila ang ginagawa ko sa aking tungkulin, at napansin ko na lahat ng iba ay mas umuusad kaysa sa akin. Ako na ang naging pinakamahina sa grupo. Kahit na ginagawa ko pa rin ang tungkulin ko, balisang-balisa ang pakiramdam ko at nag-aalala ako na ako na ang susunod na malilipat. Kinausap ko ang isang sister tungkol sa kalagayan ko, at sinabi niya na kaya hindi gaanong magaganda ang mga resultang nakukuha ko sa aking tungkulin ay hindi dahil sa wala akong kakayahan, kundi dahil masyado akong pabaya. Matagal-tagal na ako sa tungkuling iyon pero nagagawa ko pa rin ang talagang pangkaraniwang mga pagkakamali, kaya’t ibig sabihin niyon ay may problema sa pag-uugali ko roon. Talagang nakapukaw ang sinabi niya ng ilang damdamin sa kaibuturan ko. Akala ko ay nagpasya na ako na gagawin nang mabuti ang tungkulin ko, kaya’t bakit hinaharap ko pa rin ito nang ganito? Lumapit ako sa Diyos sa panalangin at paghahanap.

Isang araw, nakabasa ako ng isang sipi ng mga salita ng Diyos na nagbigay sa akin ng higit na kalinawan tungkol sa problema kong ito. Sabi ng mga salita ng Diyos: “Anumang gawain ang ginagawa ng ilang tao o anumang tungkulin ang ginagampanan nila, hindi nila kayang magtagumpay roon, napakabigat niyon para sa kanila, hindi nila kayang tuparin ang anuman sa mga obligasyon o responsibilidad na nararapat tuparin ng mga tao. Hindi ba basura sila? Karapat-dapat pa rin ba silang tawaging mga tao? Maliban sa mga utu-uto, may kapansanan sa pag-iisip, at may mga pisikal na kapansanan, mayroon bang nabubuhay na hindi nararapat gampanan ang kanilang mga tungkulin at tuparin ang kanilang mga responsibilidad? Ngunit ang ganitong uri ng tao ay palaging nakikipagsabwatan at nandaraya, at ayaw tuparin ang kanilang mga responsibilidad; ang implikasyon ay na ayaw nilang umasal na tulad ng isang mabuting tao. Binigyan sila ng Diyos ng kakayahan at mga kaloob, binigyan Niya sila ng oportunidad na maging tao, subalit hindi nila magamit ang mga ito sa pagganap sa kanilang tungkulin. Wala silang ginagawa, ngunit nais nilang tamasahin ang lahat. Angkop bang tawaging tao ang gayong tao? Anumang gawain ang ibigay sa kanila—mahalaga man iyon o pangkaraniwan, mahirap o simple—lagi silang walang ingat at pabasta-basta, laging tamad at tuso. Kapag nagkakaroon ng mga problema, sinisikap nilang ipasa ang kanilang responsibilidad sa ibang mga tao; ayaw nilang managot, na ninanais na patuloy na mabuhay na parang mga linta. Hindi ba mga walang-silbing basura sila? Sa lipunan, sino ang hindi umaasa sa kanilang sarili para mabuhay? Kapag lumaki na ang isang tao, kailangan na niyang tustusan ang kanyang sarili. Natupad na ng kanyang mga magulang ang kanilang responsibilidad. Kahit handa ang kanyang mga magulang na suportahan siya, maaasiwa siya roon, at dapat magawa niyang kilalanin na, ‘Natapos na ng aking mga magulang ang trabaho nilang magpalaki ng mga anak. Nasa hustong gulang na ako, at malusog ang katawan ko—dapat magawa kong mamuhay nang hindi umaasa sa iba.’ Hindi ba ito ang pinakamababang pag-unawa na nararapat taglayin ng isang taong nasa hustong gulang? Kung talagang matino ang isang tao, hindi niya kakayaning patuloy na samantalahin ang kabaitan ng kanyang mga magulang; matatakot siya na pagtawanan ng iba, na mapahiya. Kaya, matino ba ang isang taong tatamad-tamad lamang? (Hindi.) Lagi niyang gustong makuha ang isang bagay nang walang kapalit, ayaw niyang managot kailanman, naghahanap siya ng libreng tanghalian, gusto niyang makakain nang tatlong beses sa isang araw—at pagsilbihan siya ng iba, at maging masarap ang pagkain—nang wala siyang ginagawang anuman. Hindi ba ganito ang pag-iisip ng isang parang linta? At may konsiyensya ba at katinuan ang mga taong parang linta? Mayroon ba silang dignidad at integridad? Talagang wala; lahat sila ay mga walang silbi na nakaasa sa iba, lahat ay mga hayop na walang konsiyensya o katwiran. Walang sinuman sa kanila ang angkop na manatili sa sambahayan ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Natutuhan ko sa mga salita ng Diyos na ibinibigay ng mga taong may konsensya at katwiran ang lahat nila sa kanilang tungkulin at ginagampanan nila iyon nang tama. Samantalang ang mga walang normal na pagkatao at katwiran ay hindi handang magdusa o maabala kailanman, at nanlilinlang lang sila at nagtitiyaga sa kahit ano, nang hindi man lang iniisip ang kanilang mga responsibilidad o obligasyon. Kahit na binibigyan sila ng Diyos ng kakayahan at mga kaloob, at ng isang pagkakataon para gumawa ng tungkulin, yamang wala silang natututuhan, at ang tanging gusto nila ay magtamasa ng mga kaginhawahan ng katawan, at hindi sila nakararamdam ng responsibilidad, sa huli ay wala silang magagawa at mawawalan sila ng silbi. Isa ako sa mga taong ito na inilalarawan ng Diyos. Pagkatapos akong tanggalin, pinahintulutan ako ng iglesia na gumawa ng gawaing pangteksto, na nagbigay sa akin ng pagkakataong magsisi, pero hindi ko alam kung paano ito pahalagahan. Ayaw kong pagbutihin ang pagganap sa aking tungkulin, at nang maharap ako sa mga tunay na problema, ipinasa ko lang ang mga iyon sa iba, na ayaw ko talagang pahirapan ang utak ko o gugulin ang panahon ko para pag-isipan ang mga bagay-bagay. Dahil dito, wala akong anumang pag-usad sa aking tungkulin. Talagang nabagabag ako: Bakit ako umaatras sa anumang problema, at nagtatago sa anumang hirap?

Minsan ay nabasa ko ang ilang salita ng Diyos sa aking mga debosyonal na nagbigay sa akin ng kaunting pagkaunawa sa ugat ng problema. Sabi ng mga salita ng Diyos: “Ngayon, hindi mo pinaniniwalaan ang mga salitang Aking sinasabi, at hindi mo binibigyang-pansin ang mga iyon; kapag dumating na ang araw para ang gawaing ito ay lumaganap, at nakita mo ang kabuuan nito, magsisisi ka, at sa sandaling yaon ikaw ay matitigilan. Mayroong mga pagpapala, gayunman ay hindi mo alam kung paano magtamasa sa mga yaon, at naroon ang katotohanan, gayunman ay hindi mo ito hinahabol. Hindi ka ba nagdadala ng sumpa sa iyong sarili? Ngayon, bagaman magsisimula pa lamang ang susunod na hakbang sa gawain ng Diyos, walang anumang katangi-tangi tungkol sa mga hinihingi sa iyo at sa kung ano ang ipinasasabuhay sa iyo. Napakalaki ang gawain, at napakarami ang katotohanan; ang mga yaon ba ay hindi karapat-dapat na malaman mo? Hindi ba kayang gisingin ng pagkastigo at paghatol ng Diyos ang iyong espiritu? Hindi ba kaya ng pagkastigo at paghatol ng Diyos na tulutan kang kamuhian ang iyong sarili? Sapat na ba sa iyo na mamuhay sa ilalim ng impluwensya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakabusog sa laman at nasisiyahan kay Satanas. Umaasa ka na ang iyong pananampalataya sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahabol ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahabol sa katotohanan, at sa halip ay iniibig ang laman, ay mga hayop? Ang mga patay ba na walang mga espiritu ay lumalakad na mga bangkay? Gaano na karaming salita ang nasambit sa gitna ninyo? Kaunting trabaho lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa iyong mga kaisipan na masyadong mataas? Hindi ba’t dahil ito sa ikaw ay napakahangal? Kung hindi mo kayang matamo ang mga pagpapalang ito, masisisi mo ba ang Diyos sa hindi pagliligtas sa iyo? … Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Paulit-ulit kong binasa ang siping ito. Sa tuwing mababasa ko ang partikular na mga salitang “mga hayop,” “isang baboy o isang aso,” at “walang-dangal” para iyong sampal sa mukha. Tinanong ko ang sarili ko: “Bakit ba talaga ako nananalig sa Diyos? Para lang ba magtamasa ng kaginhawahan? Bakit mayroon akong napakabababang hinahangad sa buhay, kahit matapos makabasa ng napakaraming salita ng Diyos?” Pakiramdam ko ay talagang malalim akong nagawang tiwali ni Satanas. Ang mga satanikong pilosopiya tulad ng “Ang buhay ay tungkol lamang sa pagkain at pananamit,” “Maigsi ang buhay, kaya magpakasaya habang kaya,” at “Magpakasaya ka na ngayon, bukas ka na mag-alala” ang mga salitang ipinamumuhay ko. Nakita ko na pisikal na kaginhawahan at kasiyahan ang pangunahin kong mga hangarin sa buhay. Naalala ko na lahat ng kaklase ko ay matinding nag-aaral bago ang mga pagsusulit para makapasok sa mataas na paaralan, pero pakiramdam ko ay masyado iyong nakaka-stress, kaya’t pumupunta na lang ako sa palaruan para maglibang. Pakiramdam ko ay kailangan kong tratuhin nang mabuti ang sarili ko sa buhay at namnamin ang bawat sandali sa pagdating nito, anuman ang dala ng bukas. Sinabi ng mga kaklase ko na masyado akong mapagwalang-bahala at pakiramdam ko ay isa iyong magandang paraan para mamuhay. Araw-araw ay masaya ako, walang anumang problema o mga alalahanin. Iyon ang buhay na gusto ko. Hindi ko binago ang pananaw na ito matapos kong magsimulang manampalataya at tumanggap ng tungkulin. Kapag may nangyayaring komplikado o mahirap na bagay, iniisip kong isa iyong abala at gusto kong iwasan iyon, hindi handa na magkaroon ng kaunting hirap ng katawan o problema. Gusto ko na walang ginagawa, magpagala-gala nang malaya at maginhawa. Pero ano ba talaga ang natamo ko sa pamumuhay sa ganoong paraan? Hindi ako nagkaroon ng pag-usad sa aking tungkulin, at inaksaya ko ang pagkatao at dignidad ko dahil iresponsable ako at inantala ko ang gawain ng iglesia. Nasuklam sa akin ang Diyos, at nainis ang mga kapatid. Ang mga satanikong pananaw na ito sa pamumuhay ay nakagagawa ng napakalaking pinsala! Sa pamumuhay nang ganito, wala akong anumang integridad o dignidad, at walang anumang tamang mga layunin sa buhay. Napakasama niyon! Ang totoo, nang maharap ako sa mga problema sa tungkulin ko, kalooban ng Diyos na hanapin ko ang katotohanan at maunawaan at matamo ko ang katotohanan. Pero hindi ko pinahalagahan ito at sinayang ko ang napakaraming pagkakataong matamo ang katotohanan. Sabi sa Bibliya: “Ang kasaganaan ng mga hangal ang wawasak sa kanila” (Kawikaan 1:32). Totoong-totoo iyon. Sinasabi sa mga salita ng Diyos: “Ang laman ng tao ay tulad ng ahas: Ang diwa nito ay ang mapinsala ang kanilang buhay—at kapag ito nga ay ganap na nagtagumpay, mawawala ang iyong buhay” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Naisip ko kung paano ko paulit-ulit na hindi sineryoso ang tungkulin ko, paano ko nasira ang gawain, at nadama ko na may pagkakautang ako sa Diyos. Napuno ako ng kalungkutan at pagsisisi, at nagsimula akong umiyak nang walang tigil. Ang mga bagay na ito ay mga bahid lahat sa kasaysayan ng pananampalataya ko sa Diyos na hindi na mabubura kailanman, at lagi ko iyong pagsisisihan! Kinamuhian ko ang aking sarili mula sa kaibuturan ng aking puso. Nagdasal ako habang lumuluha, “Diyos ko, nabigo Kita. Ilang taon na akong mananampalataya nang hindi kailanman hinahanap ang katotohanan, mga pansamantalang kaginhawahan lang ng laman. Napakasama ko! Diyos ko, sa wakas ay nakita ko na ang diwa ng laman at kahit na maaaring hindi na ako makabawi sa aking mga paglabag kahit kailan, gusto kong magsisi, hanapin ang katotohanan, at magsimula nang panibago.”

Kalaunan ay pinadalhan ako ng isang sister ng isang sipi ng mga salita ng Diyos na nagtulot sa akin na makahanap ako ng isang landas ng pagsasagawa at pagpasok. Sabi ng mga salita ng Diyos: “Kapag may mga saloobin ang mga tao, may pagpipilian sila. Kung may mangyari sa kanila at magkamali sila ng desisyon, dapat silang magbago at magdesisyon nang tama; hinding-hindi nila dapat panindigan ang kanilang pagkakamali. Matalino ang ganitong mga tao. Pero kung alam nilang nagkamali sila ng desisyon at hindi sila nagbago, sila ay isang taong hindi nagmamahal sa katotohanan, at hindi talaga gusto ng gayong tao ang Diyos. Halimbawa, sabihin nang gusto mong maging pabaya at walang-ingat kapag ginagampanan mo ang iyong tungkulin. Sinusubukan mong magpakatamad, at sinusubukang iwasan ang masusing pagsisiyasat ng Diyos. Sa gayong mga pagkakataon, magmadali kang lumapit sa Diyos para manalangin, at pagnilay-nilayan mo kung tama bang kumilos nang ganito. Tapos, pag-isipan mo ito: ‘Bakit ba ako nananalig sa Diyos? Maaaring makalusot sa mga tao ang gayong kapabayaan, pero makakalusot ba ito sa Diyos? Dagdag pa rito, nananalig ako sa Diyos hindi para magpakatamad—ito ay para maligtas. Ang pagkilos ko nang ganito ay hindi pagpapahayag ng normal na pagkatao, ni hindi ito kaibig-ibig sa Diyos. Hindi, maaaring magpakatamad ako at gawin ang gustuhin ko sa mundo sa labas, pero nasa sambahayan ng Diyos na ako ngayon, nasa ilalim na ako ng kataas-taasang kapangyarihan ng Diyos, at nasa ilalim ng masusing pagsisiyasat ng mga mata ng Diyos. Isa akong tao, dapat akong kumilos ayon sa aking konsiyensiya, hindi ko maaaring gawin kung ano lang ang maibigan ko. Dapat akong kumilos ayon sa mga salita ng Diyos, hindi ako dapat maging pabaya at pabasta-basta, hindi ako maaaring magpakatamad. Kaya paano dapat ako kumilos para hindi maging tamad, para hindi maging pabaya at pabasta-basta? Dapat magsikap ako. Ngayon-ngayon lang, pakiramdam ko ay napakamatrabaho nitong gawin nang ganito, gusto ko sanang umiwas sa paghihirap, pero ngayon nauunawaan ko na: Maaaring matrabaho itong gawin nang ganoon, pero epektibo ito, kaya naman ganoon ito dapat gawin.’ Kapag nagtatrabaho ka at natatakot ka pa ring mahirapan, sa mga pagkakataong iyon, dapat manalangin ka sa Diyos: ‘O Diyos! Tamad ako at mapanlinlang, nagsusumamo po ako sa Iyo na disiplinahin ako, na pagalitan ako, upang makaramdam ang konsiyensiya ko, at makaramdam ako ng kahihiyan. Ayaw kong maging pabaya at pabasta-basta. Nagsusumamo po ako sa Iyo na gabayan Mo ako at bigyan ako ng kaliwanagan, na ipakita sa akin ang aking paghihimagsik at kapangitan.’ Kapag nananalangin ka nang gayon, nagninilay-nilay at sinusubukang kilalanin ang iyong sarili, dahil dito ay uusbong ang pakiramdam ng pagsisisi, at magagawa mong kapootan ang iyong kapangitan, at ang maling kalagayan sa iyong puso ay magsisimulang magbago, at magagawa mong pagmuni-munihan ito at sabihin sa iyong sarili, ‘Bakit ako pabaya at pabasta-basta? Bakit lagi kong sinusubukang magpakatamad? Ang kumilos nang ganito ay walang kakonse-konsiyensiya o katwiran—isa pa rin ba akong taong nananalig sa Diyos? Bakit hindi ko sineseryoso ang mga bagay-bagay? Hindi ba’t kailangan ko lang maglaan nang kaunti pang panahon at pagsisikap? Hindi naman ito mabigat na pasanin. Ito ang nararapat kong gawin; kung hindi ko man lang ito magagawa, karapat-dapat ba akong tawaging isang tao?’ Bunga nito, magpapasya at mangangako ka: ‘O Diyos! Nabigo Kita, tunay ngang lubos akong nagawang tiwali, wala akong konsiyensiya o pag-unawa, wala akong pagkatao, gusto ko sanang magsisi. Nagsusumamo po ako na patawarin Mo ako, tiyak na magbabago po ako. Kung hindi ako magsisisi, parusahan Mo po ako.’ Pagkatapos nito, magbabago ang iyong pag-iisip, at magsisimula kang magbago. Kikilos at gaganap ka ng iyong mga tungkulin nang may katapatan, nang hindi na masyadong pabaya at pabasta-basta, at magagawa mo nang magdusa at magbayad ng halaga. Mararamdaman mong napakasarap gumanap ng iyong tungkulin sa ganitong paraan, at ang iyong puso ay magkakaroon ng kapayapaan at kagalakan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). Nakita ko mula sa mga salita ng Diyos na ang pinakasimpleng bagay na dapat nating gawin bilang mga tao ay ang masigasig na gawin ang ating tungkulin. Gaano man iyon kahirap, simple man iyon o komplikado, dapat nating tuparin ang ating mga responsibilidad at gawin ito nang seryoso at buong-puso. Dapat nating gawin ang lahat ng ating makakaya. Iyon ang tamang pag-uugali sa tungkulin. Ang mga salita ng Diyos ay nagtuturo ng isang landas ng pagsasagawa. Kapag gusto nating magsimulang magtaksil at maglihim, kailangan nating tanggapin ang pagsisiyasat ng Diyos, magdasal, at talikdan ang laman. Habang pinag-iisipan ang mga salita ng Diyos, nararamdaman ko ang Kanyang pag-unawa at awa sa mga tao. Napakalinaw Niya tungkol sa mga landas na ito ng pagsasagawa at pagpasok upang maisabuhay natin ang isang wangis ng tao. Matapos maunawaan ang kalooban at hinihingi ng Diyos, nagdasal ako at sadyang tinalikdan ang laman.

Minsan, nang maharap na naman ako sa isang mahirap na problema, at sa oras na iyon, gusto kong gumawa nang kahit paano lang at gumawa nang wala sa loob, nagdasal ako: “Diyos ko, iniisip ko na namang maging tuso sa aking tungkulin, pero ayaw ko itong harapin nang ganoon. Pakiusap, patnubayan Mo ako na talikdan ang laman, isagawa ang katotohanan, at gawin nang mabuti ang aking tungkulin.” Pagkatapos kong magdasal, naisip ko na kahit na maaaring hindi ako makita ng ibang tao na nagiging mapanlinlang at tuso, makikita ako ng Diyos. Makikita Niya kung isinasagawa ko ang katotohanan o sumusunod sa tawag ng laman. Sa ideyang ito, pinayapa ko ang puso ko para pagnilayan kung paano ko dapat lutasin ang problema, at naging mas malinaw sa akin ang ilang prinsipyo nang hindi ko namamalayan. Talagang mabilis na nalutas ang problema. Matapos magsagawa nang ganoon nang ilang beses, talagang kumalma ang puso ko at nadama ko na magandang paraan iyon para gawin ang tungkulin ko. Isa pa, ang mga sandali ng pangamba na malilipat ako ng tungkulin na dati kong naramdaman ay naglaho.

Ang magawang magbago nang kaunti ay pagliligtas sa akin ng Diyos, at unti-unti akong natauhan sa pamamagitan ng paghatol, paghahayag, at pagtustos ng mga salita ng Diyos. Salamat sa Diyos!


66. Isang Hindi Mabuburang Desisyon

Ni Bai Yang, Tsina

Noong ako ay 15 taong gulang, namatay ang tatay ko dahil sa isang biglaang sakit. Hindi nakayanan ng nanay ko ang dagok na ito at nagkasakit siya nang malubha. Walang sinuman sa mga kamag-anak namin ang tumulong sa amin dahil natatakot silang gagastusan nila kami, at nawalan ako ng pag-asa. Wala na ang tatay ko, kaya kung may mangyari sa nanay ko, hindi ko alam kung ano ang gagawin namin ng kapatid kong babae. Nang maglaon, may nangaral sa amin ng ebanghelyo ng Panginoong Jesus. Sa biyaya ng Panginoon, umigi ang nanay ko pagkatapos lang dumalo sa dalawang kongregasyon. Ganoon kami simulang nanampalataya sa Panginoon. Noong malaman ko na ipinako Siya sa krus upang tubusin ang sangkatauhan, naantig ako sa dakilang pag-ibig ng Diyos. Sinabi ng Panginoon sa Kanyang mga alagad: “Sundan ninyo Ako” (Juan 1:43). “Ang mga bagay na ito ay sinalita Ko sa inyo, upang sa Akin ay maaari kayong magkaroon ng kapayapaan. Sa sanlibutan ay magkakaroon kayo ng kapighatian: ngunit laksan ang loob ninyo; nadaig Ko na ang sanlibutan” (Juan 16:33). Labis na gumaan ang pakiramdam ko sa mga salitang ito. Lalo akong napukaw noong marinig ko ang mga karanasan ng mga misyonaryo mula sa Kanluran na inialay ang kanilang mga buhay sa Panginoon, kaya nagpahayag ako ng pagpapasya sa Panginoon na igugugol ko ang aking sarili para sa Kanya at ibabahagi ang ebanghelyo sa mas marami pang tao. Noon, pakiramdam ko ay walang kabuluhan ang anumang makamundong hangarin. Tanging pagsunod sa Panginoon, paggawa at pangangaral para sa Kanya, at pag-akay ng mga tao sa Kanyang harapan ang may kabuluhan at mahalaga. Madalas kong inaasam ang araw na makakaalis ako ng bahay para mangaral at gumawa para sa Panginoon. Nang malaman ito ng nanay ko, pinagalitan niya ako, “Bakit napakahangal mo? Bakit mo ipagdarasal iyon? Dapat kang manalig sa Panginoon, pero hindi mo pwedeng isuko ang pag-aaral mo! Kaka-high school mo lang. Dapat ay tumutuon ka sa pag-aaral mo. Hindi magiging maganda ang tingin sa iyo ng mga kamag-anak natin kung hindi ka matagumpay.” Nag-atubili ako dahil dito. Naisip ko, “Tama siya. Lahat ng pag-asa ng pamilya ko ay nakaatang sa akin. Kung titigil ako sa aking pag-aaral para mangaral ng ebanghelyo, labis na masasaktan ang nanay ko. Naging labis nang mahirap para sa kanya ang suportahan kami, hindi ko siya maaaring saktan pa lalo.” Kaya tahimik kong ibinaon ang pagnanais kong mangaral at gumawa para sa Panginoon.

Noong Hulyo 2001, kakukuha ko lang ng entrance exam sa kolehiyo nang makilala ko ang ilang mga kapatid na nagpapalaganap ng ebanghelyo ng kaharian. Sa pagbabasa ng mga salita ng Makapangyarihang Diyos, natukoy namin ng aking kapatid na babae na ang Makapangyarihang Diyos ang Panginoong Jesus na bumalik. Natuwa ako. Ang Panginoon na matagal ko nang hinihintay ay nagbalik na sa wakas, at tunay na ipinakita sa akin ng Diyos ang napakalaking biyaya sa pagpapahintulot sa akin na marinig ng sarili kong mga tainga ang Kanyang tinig at matanggap ang Kanyang personal na patnubay at pagliligtas. Kapag binabasa ko ang Bibliya, naiinggit ako dati sa mga alagad ng Panginoon dahil nakakapakinig sila sa Kanyang mga turo palagi. Hindi ko kailanman naisip na magiging kasing swerte ko sila. Pero maraming taong nananabik sa pagpapakita ng Panginoon ang hindi pa rin alam na nagbalik na Siya. Dahil narinig ko ang magandang balitang ito bago sila, alam ko na kailangan kong magmadali na ipangaral ang ebanghelyo ng kaharian. Naisip ko: “Mabuti kung hindi ako makakapasok sa kolehiyo. Kung ganoon, magkakaroon ako ng napakainam na dahilan para sabihin sa nanay ko na lalabas ako para ipangaral ang ebanghelyo.”

Pagkalipas ng mahigit isang linggo, masayang sinabi ng aking guro na nakapasok ako sa isang magandang kolehiyo. Pinuri ako ng mga kaklase ko, sinasabing, “Sa libu-libong aplikante, sampung tao lang ang tinanggap nila mula sa probinsya natin. Talagang hinusayan mo para makapasok sa kolehiyong iyon.” Tuwang-tuwa ang nanay ko nang marinig niya iyon, ngunit ang sama ng loob ko. Natitiyak ko na hindi niya ako papayagan na talikuran ang aking pag-aaral para ipalaganap ang ebanghelyo. Nang malaman ng mga kamag-anak namin na nakapasa ako sa kolehiyo, pumunta silang lahat para batiin ako. Nang makita ko ang nanay ko na masayang nakikipagkwentuhan sa kanila, alam kong mas nirerespeto na siya ng mga kamag-anak namin dahil nakapasa ako sa kolehiyo, at na sobrang ipinagmamalaki niya ako. Kung pipiliin kong hindi magkolehiyo, tiyak na masasaktan ang nanay ko at muling mamaliitin ang pamilya namin ng lahat ng mga kamag-anak namin, tulad ng ginawa nila dati. Nang maalala ko kung paanong madalas na maghinaing ang nanay ko sa kung paano kami tinutuya ng aming mga kamag-anak, naisip ko: “Ang pagpapalaki sa amin ay naging sobrang hirap para sa nanay ko. Kung hindi ko gagawin ang gusto niya, hindi ba’t talagang bibiguin ko siya?” Kaya, naramdaman ko na wala akong magagawa: kailangan kong magkolehiyo. Noong nagsimula akong magkolehiyo, natuklasan kong malaki ang agwat sa pagitan ng mga mahihirap at mayayamang estudyante. Minamaliit ng mga anak mula sa mayayamang pamilya ang mga mahihirap na estudyante at inuutus-utusan sila. Nililinlang at ginagamit lang ng mga kaklase ko ang isa’t isa, at walang sinuman doon na makakausap ko nang tapat at mapagkakatiwalaan ko. Nasuklam ako sa lahat ng ito, lalo akong nangulila sa buhay-iglesia at sa mga kapatid sa bayan namin. Gustong-gusto ko nang umalis sa kolehiyo at bumalik sa kanila.

Matapos ang mahigit tatlong buwang paghihirap para makaraos sa buhay-kolehiyo, panahon na para sa winter break, at muli akong nakabalik sa buhay-iglesia. Tuwang-tuwa ako, at nagpasya akong sabihin sa nanay ko na hihinto na ako sa pag-aaral kahit anong mangyari.

Sa unang araw sa bahay, nakinig ako sa isang himno ng mga salita ng Diyos “Dalisay na Pag-ibig na Walang Dungis”:

1  Ang “pagmamahal,” ay tumutukoy sa isang damdaming dalisay at walang dungis, kung saan ginagamit mo ang iyong puso para magmahal, makaramdam, at maging maalalahanin. Sa pagmamahal walang mga kundisyon, walang mga balakid, at walang distansya. Sa pagmamahal walang paghihinala, walang panlilinlang, at walang katusuhan. Sa pagmamahal walang humihingi ng kapalit at walang karumihan. Kung nagmamahal ka, hindi ka manlilinlang, magrereklamo, magtataksil, susuway, maniningil, o maghahangad na magtamo ng isang bagay o ng isang partikular na halaga.

2  Ang “pagmamahal,” ay tumutukoy sa isang damdaming dalisay at walang dungis, kung saan ginagamit mo ang iyong puso para magmahal, makaramdam, at maging maalalahanin. Sa pagmamahal walang mga kundisyon, walang mga balakid, at walang distansya. Sa pagmamahal walang paghihinala, walang panlilinlang, at walang katusuhan. Sa pagmamahal walang humihingi ng kapalit at walang karumihan. Kung nagmamahal ka, masaya mong ilalaan ang iyong sarili, masaya mong titiisin ang hirap, makakasundo mo ang Diyos, tatalikdan mo ang lahat ng mayroon ka para sa Diyos, tatalikdan mo ang iyong pamilya, ang iyong kinabukasan, ang iyong kabataan, at ang iyong pag-aasawa. Kung hindi, ang iyong pagmamahal ay hindi talaga pagmamahal, kundi panlilinlang at pagtataksil!

—Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang

Labis akong naantig at napukaw ng mga salita ng Diyos, ngunit nakaramdam din ako ng pagsisisi at pagkakasala. Nagpahayag ako ng pagpapasya na gugugulin ko ang buong buhay ko sa pagsunod sa Diyos, na hahangarin ang kaalaman tungkol sa Kanya at mamahalin Siya. Sa pagmamahal, walang panlilinlang o pagtataksil. Kung totoong mahal mo Siya, ilalaan mo ang iyong sarili sa Kanya at isusuko ang lahat para sa Kanya. Ngunit ang pagmamahal ko sa Kanya ay pawang salita lamang. Kapag tunay nang nangyayari, iniisip ko lang ang pamilya ko at ang emosyonal kong relasyon sa nanay ko. Nasaan ang pagmamahal doon? Nililinlang at pinagtataksilan ko lang ang Diyos. Pagkatapos ay binasa ko ang isang sipi ng mga salita ng Diyos: “Para sa bawat isa na naghahangad na ibigin ang Diyos, walang katotohanang hindi matatamo at walang katarungan na hindi nila mapaninindigan. Paano ka ba dapat mamuhay? Paano mo ba dapat ibigin ang Diyos, at gamitin ang pag-ibig na ito para bigyang-kasiyahan ang Kanyang kagustuhan? Walang bagay na hihigit pa sa iyong buhay. Higit sa lahat, ikaw ay dapat magkaroon ng ganitong mga hangarin at pagtitiyaga, at hindi dapat maging tulad ng mga walang gulugod, mga mahihinang nilalang. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili na walang sigla sa ganitong paraan. Ang iyong buhay ay lilipas nang hindi mo namamalayan. At pagkatapos, magkakaroon ka pa ba ng isa pang pagkakataon para ibigin ang Diyos? Maaari bang ibigin ng tao ang Diyos pagkatapos niyang bawian ng buhay? Dapat kang magkaroon ng mga hangarin at ng konsensya na katulad ng kay Pedro. Ang buhay mo ay dapat na maging makahulugan, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong magawang maingat na isaalang-alang kung paano mo itinuturing ang iyong buhay, kung paano mo dapat ihandog ang iyong sarili sa Diyos, kung paano ka magkakaroon ng isang mas makabuluhang pananampalataya sa Diyos, at paano, dahil sa iniibig mo ang Diyos, dapat mo Siyang ibigin sa paraang mas dalisay, mas mainam, at mas mabuti” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Naramdaman ko ang mga inaasahan ng Diyos mula sa tao sa pamamagitan ng Kanyang mga salita. Napakabihirang makatagpo ang Diyos kahit isang beses sa ating buhay. Dalawang libong taon na ang nakalilipas, ang mga disipulo ng Panginoong Jesus ay nakipagkita sa Kanya, at ngayon, makalipas ang dalawang libong taon, inaalok ako ng Diyos ng isang pambihirang pagkakataon upang sundan Siya, hangarin ang kaalaman tungkol sa Kanya, at mahalin Siya. Kung patuloy kong tatahakin ang makamundong landas ni Satanas dahil hindi ko mapangibabawan ang emosyonal na ugnayan ko sa nanay ko at natatakot akong saktan siya, hindi ba’t inaaksaya ko ang panahon ko? Naisip ko si Pedro. Nais din ng mga magulang niya na maging opisyal siya pero hindi siya napigilan ng kanyang mga emosyonal na ugnayan sa kanila. Pinili niyang sundin at hangarin na mahalin ang Diyos at, sa huli, ginawa siyang perpekto ng Panginoon. Alam ko na dapat kong tularan ang halimbawa ni Pedro at hangarin ang kaalaman at pagmamahal sa Diyos. Iyon ang pinakamakabuluhang buhay. Pagkatapos niyon, hindi na ako napipigilan ng emosyonal kong ugnayan sa nanay ko.

Sa araw bago magsimulang uli ang eskwela, seryosong-seryoso kong sinabi sa nanay ko, “Ayaw ko nang bumalik sa kolehiyo.” Nang marinig niya ito, pinagalitan niya ako agad, sinasabing “Alam kong gusto mong tumigil sa pag-aaral at sa halip ay manalig sa Diyos, pero hindi pwede, kaya kalimutan mo na lang ang ideyang iyan!” Sinabi ko, “Nilikha tayong lahat ng Diyos. Dapat natin Siyang sambahin. Ito ang inorden ng Langit. Itinuturo rin sa atin ng Bibliya: ‘Huwag ninyong ibigin ang sanlibutan, ni ang mga bagay na nasa sanlibutan. Kung ang sinomang tao ay umiibig sa sanlibutan, ay wala sa kanya ang pag-ibig ng Ama’ (1 Juan 2:15). Tayong mga mananampalataya sa Diyos ay hindi dapat tumahak sa sekular na landas ng paghahangad sa mga makamundong mithiin. Hindi iyon ang kalooban ng Diyos. Gusto kong sundin ang Diyos at gawin ang aking tungkulin.” Pagkatapos, sinabi ng nanay ko, “Hindi tayo tulad ng ibang pamilya. Maagang namatay ang tatay mo, wala tayong pera, at mababa ang tingin sa atin ng mga kamag-anak natin. Para sa ano ba ang pinagdurusa at pinagpapaguran ko sa lahat ng taon na ito? Ginawa ko ito para makapagkolehiyo ka, maging matagumpay, at magkaroon ng maayos na buhay! Naging napakahirap nito. Halos nasa dulo ka na pero gusto mong umalis sa karera. Paano mo ako nagagawang saktan nang ganito?” Nanghina ako nang sinabi niya iyon. Naisip ko: “Tama siya. Kung magtatapos ako ng kolehiyo at magkakaroon ng magandang trabaho, magkakapera ang pamilya namin, at hindi na hahamakin ng mga kamag-anak namin si nanay.” Pero naisip ko: “Maaaring mamuhay kami ng maayos na materyal na buhay at tingalain ng ibang tao, pero ano ang katuturan niyon? Kapag tapos na ang gawain ng Diyos, ang mundong ito ni Satanas ay mawawasak. Tanging ang kaharian ni Cristo ang matitira, at lahat ng kasiyahan at banidad ay mawawala sa isang iglap.” Kaya sinabi ko sa nanay ko, “Pansamantala lang tayong maninirahan sa mundong ito. Gaano man tayo magtrabaho nang husto, o gaano man tayo mabuhay nang maayos, kapag tapos na ang gawain ng pagliligtas ng Diyos, mahaharap sa malalaking sakuna ang sangkatauhan at mawawasak itong ‘maayos’ na buhay natin. Gaano man karami ang pera natin, hindi natin ito mapapakinabangan. Sabi ng Panginoong Jesus: ‘Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?’ (Mateo 16:26).” Sumabad sa akin ang nanay ko, sinasabing, “Hindi ako tumututol sa iyong pagsampalataya sa Diyos. Huwag ka lang maging sobrang seryoso rito. Dapat kang manampalataya sa Diyos, pero huwag kang ganap na sumuko sa mundo, dahil kung hindi, paano ka magkakaroon ng masayang buhay? Paano ko kayong mapapalaking dalawa nang hindi kumikita ng pera?” Noong sinabi niya ito, napagtanto ko na ang pananampalataya niya sa Panginoon ay hanggang sa salita lang. Namamangka siya sa dalawang ilog: Gusto niyang maniwala sa Diyos at tumanggap ng mga pagpapala, ngunit gusto rin niya ang mundo. Ang tanging nagagawa ko lang ay patuloy na hikayatin siya, sinasabing, “Kung wala ang pagpapala ng Diyos, hindi yayaman ang mga tao gaano man sila magtrabaho. Inoorden ng Diyos kung gaano karaming yaman ang magkakaroon tayo sa buhay natin, at kung wala ang katotohanan, walang kabuluhan ang anumang halaga ng kayamanan.” Pero ayaw niyang makinig at determinado siyang tutulan ang mga kahilingan ko. Pagkatapos, tinawagan niya ang mga kamag-anak namin at hiniling sa kanilang pumunta at kumbinsihin akong itigil ito. Talagang sumama ang loob ko nang makitang hindi magpapatinag ang nanay ko. Wala akong ideya kung anong susunod na mangyayari, kaya nagmadali akong manalangin nang tahimik sa Diyos, hinihiling sa Kanya na bantayan ako para patuloy akong makapanindigan.

Mabilis na dumating ang lahat ng kamag-anak namin. Pagkarating na pagkarating ng tito ko, galit niyang sinabi, “Ano ba itong mga usapin tungkol sa Diyos? Napakabata mo pa para maging labis na mapamahiin!” Sinabi ng tita ko, “Gusto lang ng nanay mo kung ano ang pinakamakakabuti sa iyo.” Nagkampihan silang lahat, sunud-sunod akong pinapagalitan. Alam kong mga ateista sila at hindi sila makikinig sa akin, anuman ang sabihin ko. Kung magsasalita ako, magsasabi lang sila ng higit na kalapastanganan at mga salitang kumakalaban sa Diyos, kaya wala akong sinabi. Hindi ko inaasahan na biglang sasabihin ng tito ko sa nanay ko sa sobrang bangis na paraan, “Nananampalataya siya sa Diyos dahil takot siyang mamatay sa mga sakuna, kaya hayaan mo siyang mamatay bago ang mga sakuna. Tawagin mo ang mga pulis at hayaan mo silang hampasin siya ng mga de-kuryenteng batuta, tingnan mo kung manampalataya pa rin siya!” Hindi ko kailanman inakala na ang sarilli kong tito ay magsasabi ng gayong kasamang bagay. Naisip ko: “Kamag-anak ko ba ito o isang diyablo?” Sa gulat ko, dumagdag pa ang nanay ko, sinasabing, “Kailangan niya ng disiplina, napakamasuwayin niya!” Nadurog ang puso ko nang makitang pumapanig siya sa kanila at sinusubukang pwersahin ako na isuko ang pananampalataya ko. Pagkatapos, nagsalita ang pinsan ko, sinasabing, “Kapag tumigil ka sa pananampalataya at tumuon sa pagtatapos sa kolehiyo, susuportahan ka naming lahat, tutulungan ka naming mag-alaga sa nanay mo at tutulungan namin ang kapatid mo na makahanap ng maayos na trabaho. Pero kung itutuloy mo ang pananampalataya mo, puputulin namin ang lahat ng ugnayan namin sa iyong pamilya, at simula niyon, anumang mga paghihirap ang kaharapin niyo, hindi namin tutulungan ang sinuman sa inyo. Hindi na tayo magiging magkamag-anak. Mag-isip ka nang mabuti!” Natitiyak kong gusto niya lang akong pigilan sa pagsunod kay Cristo. Walang sinuman sa kanila ang tumulong sa amin noong nag-aaral ako sa high school sa loob ng tatlong taon! Ngayon na gusto kong sundin ang Diyos at tumahak sa tamang landas, nagpunta silang lahat upang pigilan ako, sinasabi ang mga “magagandang” bagay upang iligaw ako. Pakana ito ni Satanas, at hindi ako pwedeng mahulog dito. Pero naisip ko: “Kapag hindi talaga ako bumalik sa kolehiyo, labis na masasaktan ang nanay ko. Labis na siyang nagdusa nitong mga nagdaang taon. Paano ko maaatim kung magdudulot pa ako ng higit na pasakit sa kanya?” Pagkatapos maisip ito, agad akong nanalangin nang tahimik sa Diyos, “Mahal na Diyos, alam ko po na ang pagsunod sa Iyo at paghahangad sa katotohanan ay ang tamang landas, pero nagtatalo ang loob ko kapag naiisip ko ang nanay ko. Hindi ko alam ang gagawin ko. Pakiusap, bigyan Mo po ako ng kaliwanagan at tulungan ako.” Pagkatapos, naisip ko ang mga salita ng Makapangyarihang Diyos na nagsasabing: “Kung gaano man ang dapat ipagdusa ng isang indibidwal at kung gaano man kalayo ang dapat niyang lakarin sa kanyang landas ay itinakda ng Diyos, at walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … 6). Bigla kong naunawaan. “Tama,” naisip ko. “Inorden ng Diyos kung gaano dapat magdurusa ang bawat tao. Hindi ito isang bagay na mapagpapasyahan ng sinumang tao, at hindi ko maiibsan ang pagdurusa ng nanay ko o mapipigilan ang kanyang pagdurusa sa pamamagitan lang ng pagkita ng maraming pera at pagbigay nito sa kanya. Ang ugat ng ating paghihirap ay ang katiwalian ni Satanas at ang lahat ng mga satanikong lason at mga makamundong pagnanasa na nasa loob natin. Kung hindi sasambahin ng mga tao ang Diyos ngayon at tatanggapin ang Kanyang paghatol upang malinis, hindi sila kailanman makalalaya mula sa pasakit. Ngunit kapag ang mga tao ay nananalig sa Diyos at hinahangad ang katotohanan, kahit na sila ay dumanas ng kaunting pisikal na pasakit, kung nauunawaan nila ang katotohanan, nagugugol ang kanilang sarili para sa Diyos, nakakapagpatotoo sa Diyos, nakakahanap ng kapayapaan at kagalakan, hindi na sila nalilinlang at nagagawang tiwali ni Satanas, at nakakamit nila ang kalayaan, magkakaroon sila ng napakasayang buhay.” Dati, iniisip ko na ang pag-aaral nang mabuti, pagkita ng maraming pera, at pagtamo ng paggalang ng iba ay maiibsan ang pagdurusa ng nanay ko. Pero iyon ay kahangalan lang. Muntikan na akong mahulog sa bitag ni Satanas. Sa mga kaisipang ito, mas tumibay ang pagpapasya ko. Kahit anong kalapastangan at paninirang-puri ang sinabi nila, wala itong epekto sa akin. Nang makita na nanatiling tahimik ako, talagang nagalit ang nanay ko. Itinulak niya ako at itinumba sa kama ko. Nagulat ako na magagawa niya ito sa akin. Talagang sumama ang loob ko at hindi ko napigilang umiyak. Patuloy akong nanalangin nang tahimik sa Diyos, hinihiling sa Kanya na tulungan akong magpatuloy, para makapanindigan ako sa pagpapatotoo sa kabila ng mga pangyayaring ito at huwag bumigay sa pamilya ko. Naisip ko ang sinasabi ng Makapangyarihang Diyos: “Ang mga kabataan ay dapat magtiyagang magpatuloy sa daan ng katotohanan na pinili na nila ngayon—upang matanto ang kanilang naising gugulin ang kanilang buong buhay para sa Akin. Hindi sila dapat mawalan ng katotohanan, ni hindi sila dapat maging mapagpaimbabaw at makasalanan—dapat silang maging matatag sa wastong paninindigan. Hindi sila dapat magpatangay na lamang, kundi dapat silang magkaroon ng espiritung may tapang na magsakripisyo at makibaka para sa katarungan at katotohanan. Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral” (Ang Salita, Vol. I. Ang Pagpapakita at Gawain ng Diyos. Mga Salita para sa mga Kabataan at Matatanda). Binigyan ako ng mga salita ng Diyos ng pananampalataya, lakas, at kumpiyansa na manatili sa landas na pinili ko.

Pagkatapos niyon, hindi na pumasok sa trabaho ang nanay ko at nanatili sa bahay para bantayan kaming mabuti ng kapatid kong babae. Hinanap niya sa mga gamit ko ang mga libro ko ng mga salita ng Diyos at mga cassette ng himno at galit na sinabi, “Simula ngayon, pareho kayong hindi pwedeng pumunta sa mga pagtitipon. Mananatili ako sa bahay para bantayan kayo, at susundan ko kayo saanman kayo magpunta. Hahanapin ko ang lugar ng pagtitipon niyo.” Naramdaman ko na parang naka-house arrest ako. Hindi ako makapagbasa ng mga salita ng Diyos at hindi ako nangahas na kausapin ang kapatid ko tungkol sa aming pananampalataya, lalo na ang mamuhay ng buhay-iglesia. Sobrang nakakalungkot ito. Dasal ako nang dasal sa Diyos, hinihiling sa Kanya na ipakita sa amin ang solusyon. Isang tanghali matapos ang ilang araw, nasa banyo ang nanay ko, kaya sinunggaban ko ang pagkakataon para mabilis na makatakbo papunta sa bahay ni Sister Tang, na siyang lider ng iglesia namin. Sinabi ko sa kanya ang mga nangyari at ang mga iniisip ko tungkol dito. “Ang pagsunod sa Diyos ay ang landas ng liwanag at ng kaligtasan. Gusto kong gawin ang aking tungkulin sa iglesia, ngunit patuloy akong pinipigilan at hinahadlangan ng nanay ko. Ngayon ay hindi na kami makadalo nang normal sa mga pagtitipon ng kapatid ko. Sobrang sama ng loob ko. Bakit palaging nangyayari sa amin ang lahat ng ito?” Pagkatapos ay matiyagang nakipagbahaginan sa akin si Tang Hui, sinasabing, “Kapag ang isang tao ay nahaharap sa panggigipit mula sa kanyang mga kapamilya, sa katunayan, ito ay panggugulo at pagmamanipula ni Satanas. Gusto nating gugulin ang ating sarili para sa Diyos, pero ginagamit ni Satanas ang ating mga kapamilya upang pigilan tayo at pagsamantalahan ang ating mga kahinaan upang atakihin tayo para ipagkanulo natin ang Diyos at mawala ang ating pagkakataong mailigtas. Dapat tayong umasa sa Diyos upang makilala ang mga pakana ni Satanas.” Pagkatapos ay binasahan niya ako ng isang sipi ng mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan. … Kapag naglalaban sa espirituwal na dako ang Diyos at si Satanas, paano mo dapat bigyang-kasiyahan ang Diyos, at paano ka dapat manindigan sa iyong patotoo sa Kanya? Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Ipinakita sa akin ng mga salitang ito na kung gusto kong sundan si Cristo sa madilim at masamang mundong ito, hindi ito magiging madali. Mapupuno ito ng mga labanang pang-espirituwal at mahihirap na desisyon. Ang gawain ng paghatol ng Makapangyarihang Diyos sa mga huling araw ay ang pinakahuli at pinakamahalagang yugto ng Kanyang gawain ng pagdadalisay at pagliligtas sa tao. Umaasa ang Diyos na matatamo ng lahat ang katotohanan at ang buhay mula sa Kanya, na lahat tayo ay maililigtas at mananatiling buhay. Pero hindi Niya pinipilit ang mga tao, hinahayaan Niya tayong mamili para sa ating mga sarili. Naligaw at nalinlang ni Satanas ang nanay ko, kaya hindi niya makita kung gaano kahungkag ang paghahangad ng karangalan at katayuan, at patuloy akong pinipilit na pumasok sa kolehiyo, na mag-aral at maging matagumpay. Hindi ko siya pwedeng sundan sa pagpili ng maling landas. Nagpatuloy sa pagbabahagi si Tang Hui, sinasabing, “Nakikita mo kung gaano walang kabuluhan ang hangarin ang kaalaman at mga posibilidad sa hinaharap, nangako ka na gugugulin ang sarili mo para sa Diyos, at pinili mo ang landas ng paghahangad sa katotohanan. Nakalulugod ito sa Diyos. Pero nasa sa iyo kung ano ang pipiliin mo para sa iyong sariling landas sa buhay, at dapat kang manalangin at mas maghanap hinggil dito.” Naisip ko: “Bagama’t nangako na akong sundin si Cristo, sa ngayon ay binabantayan ako nang mahigpit ng nanay ko, sinasabing aalamin niya kung saan kami nagtitipon. Kung igigiit kong huwag bumalik sa kolehiyo, tiyak na gagawa siya ng problema para sa mga kapatid.” Kaya, nangako ako sa nanay ko na babalik ako sa kolehiyo.

Pagdating ko roon, nagsumite ako ng aplikasyon sa kolehiyo para isuspinde ang pag-aaral ko. Inaprubahan ng kolehiyo ang aplikasyon ko, ngunit kailangan ko pa rin ang pahintulot ng aking tagapag-alaga. Nang malaman ito ng nanay ko, mahigpit siyang tutol dito. Umiyak siya nang umiyak tungkol sa kung paano siya nagdusa, at kung gaano kahirap ang pagpapalaki sa akin at sa kapatid kong babae, at hindi niya ako pinahihintulutan na tumigil sa pag-aaral ko. Nang makita ko siyang ganito, talagang nalungkot ako, at naisip ko, “Talagang nahirapan ang nanay ko upang palakihin kami at hindi ko pa siya nasusuklian. Kung hindi ko gagawin ang gusto niya, hindi ba’t lalo ko siyang bibiguin?” Agad-agad akong nanalangin sa Diyos, sinasabing, “Mahal na Diyos, ano ang dapat kong gawin? Pakiusap, bigyan Mo po ako ng kaliwanagan at tulungan Mo po ako.” Sa sandaling iyon, isang sipi ng mga salita ng Diyos ang sumagi sa isip ko: “Kapag dumating ang init ng tagsibol at namukadkad ang mga bulaklak, kapag lahat ng nasa silong ng kalangitan ay luntian at lahat ng bagay sa lupa ay nasa lugar, unti-unting papasok ang lahat ng tao at bagay sa pagkastigo ng Diyos, at sa panahong iyan lahat ng gawain ng Diyos sa lupa ay magwawakas. Hindi na gagawa o maninirahan ang Diyos sa lupa, sapagkat ang dakilang gawain ng Diyos ay natupad na. Wala bang kakayahan ang mga tao na isantabi ang kanilang laman sa maikling panahong ito? Anong mga bagay ang makakasira sa pagmamahalan sa pagitan ng tao at ng Diyos? Sino ang makapaghihiwalay sa pagmamahalan sa pagitan ng tao at ng Diyos? Ang mga magulang ba, mga asawang-lalaki, magkakapatid na babae, mga asawang-babae, o ang masakit na pagpipino? Mapapawi ba ng mga damdamin ng konsiyensya ang larawan ng Diyos sa kalooban ng tao? Sariling kagagawan ba ng mga tao ang pagkakautang at mga kilos nila tungo sa isa’t isa? Malulunasan ba ng tao ang mga iyon? Sino ang makakaprotekta sa kanilang sarili? Natutustusan ba ng mga tao ang kanilang sarili? Sino ang malalakas sa buhay? Sino ang nagagawang iwan Ako at mabuhay sa kanilang sarili?” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob”, Kabanata 24 at 25). Ipinakita sa akin ng mga salita ng Diyos na ang bawat tao ay nabubuhay sa ilalim ng kataas-taasang kapangyarihan at ordinasyon ng Diyos. Kung titignan ay ang nanay ko ang nagpalaki sa akin, pero ang totoo, ang buhay natin ay nagmula sa Diyos. Ang Diyos ang nagtutustos at nagpapalaki sa atin. Sa pagpapalaki sa kanilang mga anak, ang mga magulang ay gumaganap lang ng isang obligasyon at responsibilad na pangtao—walang sinuman ang may pagkakautang kaninuman. Ibinigay ng Diyos ang lahat ng kinailangan ko upang mabuhay at isinaayos Niya ang lahat ng uri ng mga tao, pangyayari, at bagay upang unti-unti akong akayin sa harap Niya at tanggapin ang Kanyang pagliligtas. Napakadakila ng pag-ibig ng Diyos! Natamasa ko ang labis na pag-aaruga, proteksyon, at panustos mula sa Diyos, pero hindi ko man lang Siya nasuklian. At nang kumaharap ako sa ilang kahirapan, naging kasinungalingan ang pangakong binitiwan ko sa Diyos. Sa Diyos, ang Lumikha, ako may tunay na pagkakautang. Dahil naisip ko kung gaano magiging maiksi ang kasalukuyang gawain ng Diyos sa mundo, gaya ng naging gawain ng Panginoong Jesus, alam kong kailangan kong pahalagahan ang pambihirang pagkakataong ito upang gawin ang aking tungkulin bilang isang nilikha at suklian ang Kanyang pagmamahal. At noong nagdesisyon na akong sundin si Cristo, hindi inaasahang nagbago ang bagay-bagay. Nabalitaan ng nanay ko na kapag masyadong maraming klase ang hindi ko mapasukan, patatalsikin ako, at natakot siya na hindi na ako makakapagkolehiyo pa, kaya hinayaan niya akong itigil muna ang pag-aaral ko at umuwi. Nang umuwi ako, binalaan niya ako, “Hindi ka na pwedeng manampalataya pa sa Diyos. Magpapakatino ka, maghahanap ng trabaho sa malapit, at magtrabaho ng isang taon, at pagkatapos ay magiging masunurin ka at magbabalik sa kolehiyo.” Nangako ako sa kanya na gagawin ko iyon, pero sa loob-loob ko ay naisip ko, “Inorden ng Diyos na sundin ko na si Cristo ngayon, at ito ang pinili ko. Hindi ko ito isusuko basta-basta.”

Kaya nakahanap ako ng trabaho, pumasok sa trabaho at dumalo sa mga pagtitipon ng iglesia, at ipinangaral ang ebanghelyo sa ibang mga kapatid sa libreng oras ko. Sa pamamagitan ng pagsasagawa at pagdanas sa mga salita ng Diyos, unti-unti kong naunawaan ang ilang mga katotohanan at napagtanto ko na ang paghahangad sa katotohanan ang pinakamakabuluhang buhay at mas lumakas ang pananampalataya ko na sumunod sa Diyos. Hindi ko namalayan na panahon na para bumalik sa eskwelahan at kailangan ko nang magdesisyon nang pinal: pinili ko ang pananampalataya sa Diyos! Pagkauwi ko noong araw na iyon, nadatnan ko na nag-iimpake ang nanay ko ng kanyang mga gamit. Nalaman ko na may isang kapitbahay na nagpakilala ng isang lalaki sa nanay ko at magpapakasal siya rito. Talagang nagulat ako at nasaktan, tinanong ko siya kung ayaw na ba niya sa amin. Sinabi niya, “Ang problema ay hindi sa ayaw ko sa inyo, ang problema ay determinado kayong manampalataya sa Diyos at hindi ko na kayo maaasahan pa. Bibigyan kita ng huling pagkakataon. Ito ang numero ng telepono ng pakakasalan ko. Kung babalik ka sa eskwelahan, tawagan mo ang numerong iyan kapag umuwi ka sa bakasyon at susunduin ka namin. Pero kung pareho niyong ipipilit ng kapatid mo na ipagpatuloy niyo ang pananampalataya niyo, hindi na ako mananatili pa para tulungan kayo.” Bago ko pa ito mapag-isipan nang husto, dinala kami ng nanay ko sa bus papuntang eskwelahan. Sa daan, nag-isip ako nang nag-isip. Sa loob lang ng isang araw, nawalan na kami ng tirahan ng kapatid ko at wala na kaming sinumang maaasahan pa. Talagang ang hirap nito. Walang magawang sinabi ng kapatid ko, “Ayaw na sa atin ni nanay. Anong gagawin natin kung hindi ka babalik sa eskwelahan?” Tumagos sa masakit na parte ng puso ko ang mga salita ng kapatid ko. Naisip ko, “Oo, iniwan na tayo ng mga kamag-anak natin, at mag-aasawa na ng iba si nanay. Paano kami mabubuhay kapag patuloy akong mananampalataya sa Diyos? Saan kami dapat pumunta? Anong dapat kong gawin?” Talagang nasaktan ako at nanghina, kaya nanalangin ako sa Diyos. Sinabi ko, “Mahal na Diyos, hindi ko po talaga kayang malagpasan ito. Nais Kitang palugurin, pero walang-wala na akong pananampalataya at lakas upang magpatuloy. Alam ko po na labis-labis na ang ginawa Mo para sa akin pero napakahina ko. Hindi ako karapat-dapat sa iyong pagliligtas.” Sa sandaling iyon, isang sipi ng mga salita ng Diyos ang malinaw na sumagi sa isip ko: Sabi ng Diyos: “Kapag dumating na ang araw para ang gawaing ito ay lumaganap, at nakita mo ang kabuuan nito, magsisisi ka, at sa sandaling yaon ikaw ay matitigilan. Mayroong mga pagpapala, gayunman ay hindi mo alam kung paano magtamasa sa mga yaon, at naroon ang katotohanan, gayunman ay hindi mo ito hinahabol. Hindi ka ba nagdadala ng sumpa sa iyong sarili? … Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakabusog sa laman at nasisiyahan kay Satanas” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Totoo ito. Malapit nang matapos ang gawain ng Diyos at nakita ko na ang tunay na daan. Kung pipiliin ko na bigyang kasiyahan ang laman ko dahil hindi ko maatim na magdusa, kapag natapos na ang gawain ng Diyos, mapapalampas ko ang pambihirang pagkakataong ito na makamit ang katotohanan, at tiyak na pagsisisihan ko ito. Binalikan ko ang nakaraang taon na ginugol ko sa paggawa ng tungkulin ko sa iglesia. Matapos diligan at tustusan ng mga salita ng Diyos, naunawaan ko na ang ilang katotohanan at unti-unti akong nagkaroon ng kabatiran sa maraming bagay tungkol sa mundo. Nakita ko na tanging ang mga salita ng Makapangyarihang Diyos ang maaaring maglinis at magligtas ng mga tao at na ang pagsunod kay Cristo ay ang landas ng liwanag at ng kaligtasan. Hindi ako maaaring patuloy na mag-atubili. Nagmula sa Diyos ang buhay ko at ibinigay Niya sa akin ang lahat. Ang paggawa sa tungkulin ko bilang isang nilikha ay ganap na likas at may katwiran! Hindi sinuportahan ng nanay ko ang pananampalataya ko at gusto niyang hangarin ko ang kaalaman at maging matagumpay. Kung ginawa ko ang gusto niya at pinili ang maling landas, mapapalalim lang nang mapapalalim ang paggawang tiwali sa akin ni Satanas, at sa huli ay maparurusahan ako at mawawasak. Hindi ako mapapalaya ng kaalaman sa aking mga tiwaling disposisyon, hindi rin ako nito malilinis o mababago. Tanging Diyos ang makapagliligtas sa atin. Kung ayaw sa akin ng pamilya ko, kasama ko pa rin ang Diyos. Nang magbalik-tanaw ako sa lahat ng nangyari, napagtanto ko na sa tuwing nakakaramdam ako ng pagkanegatibo at panghihina, ang mga salita ng Diyos ang sumuporta sa akin, tumulong sa akin, at nagbigay sa akin ng lakas. Noong tatalikuran ko na sana ang Diyos sa pinakamasakit at pinakamahina kong mga sandali, pinukaw ng Kanyang mga salita ang puso ko. Sa mundong ito, tanging ang pag-ibig ng Diyos para sa akin ang totoo! Nang naisip ko ito, bumalik ang aking pananampalataya. Pinahid ko ang mga luha ko at sinabi sa kapatid ko, “Ang Diyos ang Siyang tanging maaasahan natin. Dapat magkaroon tayo ng pananalig na gagabayan Niya tayo. Bumalik tayo sa mga kapatid.” Kinabukasan, sumakay kami sa bus pabalik sa bahay at pagkatapos noon ay sinimulan naming gumanap sa aming mga tungkulin sa iglesia. Salamat sa Diyos! Inakay ako ng mga salita ng Diyos upang malagpasan ang kahinaan ng laman at piliin ang maliwanag at tamang landas na ito.


67. Makaraan ang Pagpapatalsik sa Aking Ama

Ni Isabella, France

Ilang taon na ang nakararaan, ginagawa ko ang aking tungkulin nang malayo sa tahanan namin nang bigla kong mabalitaan na tinukoy ang ama ko bilang isang masamang tao at pinatalsik mula sa iglesia. Sinabi nila na siya ay walang naging positibong papel sa iglesia, nagpapakalat ng mga kuru-kuro at pagkanegatibo, at pinipigilan ang sigasig ng mga tao sa kanilang tungkulin. Maraming beses siyang binahaginan at iwinasto ng mga kapatid pero hindi niya tinanggap ang alinman sa mga iyon, at naging palaban siya sa mga naglantad at nagwasto sa kanya. Talagang nabigla ako sa balita. Alam kong magagalitin siya, pero pakiramdam ko ay mayroon siyang mabuting pagkatao, na mapagmahal siya sa mga kapatid, at lagi silang tinutulungan sa kanilang mga paghihirap sa buhay. Lahat ng kapitbahay namin ay nagsabing napakamatulungin at mapagmahal niya, kaya bakit siya biglang patatalsikin dahil sa pagiging masama? Mula nang tanggapin niya ang gawain ng Diyos sa mga huling araw noong 2001, nagpapalaganap na siya ng ebanghelyo at ginagampanan ang kanyang tungkulin. Natulog siya sa mga tumpok ng panggatong at sa mga sementeryo para takasan ang pag-aresto ng CCP. Labis siyang nagdusa, at bagama’t hindi siya nakagawa ng anumang talagang pambihira, nagtrabaho siya nang husto sa loob ng maraming taon. Paano siya napatalsik nang ganoon na lang? Napaisip ako kung naging mali ang pag-asikaso rito ng lider ng iglesia. Bakit hindi siya nagkaroon ng pagkakataon na magsisi? Sa loob ng maiksing panahon, talagang masakit isipin ang anumang tungkol sa aking ama, at naawa ako sa kanya.

Makalipas ang humigit-kumulang isang taon, bumalik ako sa bayang kinalakihan ko para sa aking tungkulin. Sa simula noong makita ko ang aking ama, naawa pa rin talaga ako sa kanya at gusto kong gawin ang anumang magagawa ko para sa kanya. Inalagaan din niya akong mabuti. Pero unti-unti kong napagtanto na may kakaiba sa paraan niya ng pananalita. Lagi siyang nagsasabi ng mga negatibong bagay na maaaring magbigay sa isang tao ng maling pagkaunawa at ilayo ang sarili niya sa Diyos, at labis na malumbay. Halimbawa ay ang mama ko. Dati siyang lider ng iglesia, pero inilipat siya dahil sa kanyang mahinang kakayahan at sa hindi paggawa ng praktikal na gawain, kaya matagal-tagal siyang nasa negatibong kalagayan. Hindi nagbahagi sa kanya ang aking ama tungkol sa kalooban ng Diyos para matulungan siya, kundi sinabi nitong, “Walang kasiguruhan sa sambahayan ng Diyos, at isang araw, lahat ay tatanggalin. Hindi ba’t alam ng Diyos kung kulang ang iyong kakayahan? Sinadya ng Diyos na isaayos ito para sa iyo, pinili kang lider tapos tinanggal ka para ikaw ay magdusa. Ang mababa mong kakayahan ay itinakda ng Diyos. Kung hindi ka bibigyan ng Diyos ng magaling na kakayahan, hindi mo kailanman magagawa nang mabuti ang iyong tungkulin!” Matapos niyang sabihin iyon, lalong lumala ang kalagayan ng mama ko. Galit na galit ako nang marinig ko ang tungkol sa sinabi niya, at pakiramdam ko wala talaga siya sa katwiran. Normal iyon na pagbabago sa tungkulin sa iglesia, pero sinabi niya na sadya iyong paggawa ng Diyos na pagdusahin ang isang tao. Hindi talaga tumpak iyon. Isinasaayos at inaakma ng iglesia ang mga tungkulin ng mga tao batay sa kanilang mga kalakasan, sa isang banda para lumago nang maayos ang gawain ng iglesia at maging mas matagumpay. Sa kabilang banda, ito ay para din bigyang-daan ang mga tao na malaman ang sarili nilang kakayahan at tayog, para makahanap sila ng angkop na tungkulin at posisyon at mas mabuting magamit ang kanilang mga kalakasan at magawa ang parte nila. Ang pagsasaayos na ito ay ganap na naaayon sa mga prinsipyo at makabubuti ito sa gawain ng iglesia at sa pagpasok sa buhay ng mga tao. Inilipat ang mama ko mula sa kanyang posisyon ng pamumuno, pero gumagawa siya ng isa pang tungkulin na akma sa kanya, at magagamit niya ang kabiguang ito para makilala ang kanyang sarili at matuto ng aral. Hindi ba’t mabuting bagay iyon? Paano nagawang baluktutin ng ama ko ang katotohanan? Mayroon ding isang kapatid sa iglesia na nagbitiw sa trabaho para full-time niyang magawa ang kanyang tungkulin. Noong hindi masyadong maraming kailangan sa kanyang tungkulin, nakahanap siya ng sideline para kumita ng kaunting pera. Mabigat na trabaho iyon, at kumita siya ng ikabubuhay habang ginagampanan ang kanyang tungkulin. Hindi pa siya nakagawa kailanman ng anumang ganoon kabigat sa katawan at kapag pagod na pagod na siya, labis siyang nalulungkot. Nang malaman ito ng ama ko, sinabi niya talaga sa kapatid, “Dating medyo may kaya sa buhay ang pamilya ko, pero magmula nang manalig sa Diyos, palagi na kaming nagsasakripisyo. Ngayon halos wala na kaming pera, at kailangan kong gumawa ng mabigat na trabaho. Ang dami mo nang isinusuko, pero isang araw, baka talagang umiyak ka na….” Nagulat ako na marinig siyang sabihin iyon. Bakit siya magbabahagi sa kapatid nang ganoon? Kapag isinusuko ng mga tao ang lahat para igugol ang sarili nila sa Diyos, kahit na hindi sila gaanong mayaman sa materyal nilang pamumuhay, at maaaring medyo magdusa sila, ang natatanggap nila ay katotohanan at buhay. Iyon ay isang bagay na hindi mapapalitan ng anumang halaga ng pera. Ang sinabi ng aking ama ay hindi nakaayon sa katotohanan. Hindi naman gaanong mas mahirap ang buhay namin kaysa sa dati, at napakaraming beses nang ang aking ama ay nagkaroon ng mga problema sa paghahanap ng trabaho o mga paghihirap sa buhay, nagbukas ang Diyos ng daan para sa kanya, tinulungan siyang makahanap ng nababagay na trabaho para patuloy siyang makapaghanapbuhay. Bago magkaroon ng pananampalataya, lagi siyang naninigarilyo at umiinom at napakasama ng kanyang kalusugan. Nanginginig ang kanyang mga kamay kapag may hawak siyang tasa ng kanin. Huminto siya sa pag-inom nang manalig na siya sa Diyos at ginugol niya ang kanyang oras sa paggawa ng kanyang tungkulin at pagbabahagi sa mga kapatid, kaya bumuti nang bumuti ang kanyang kalusugan. Lahat ng nakakita sa kanya ay nagsabi kung gaano kaayos ang kanyang hitsura, na para siyang isang bagong tao. Nakatanggap ang aming pamilya ng labis na biyaya mula sa Diyos, pero hindi binanggit ng ama ko ang alinman doon, sa halip ay binabaluktot niya ang mga bagay-bagay at nagrereklamo, sinasadyang akayin ang mga tao na magkamali ng pagkaunawa sa Diyos at sisihin ang Diyos, sinasadyang gambalain ang relasyon nila sa Diyos, at inaakay sila na lumayo sa Diyos at pagtaksilan ang Diyos.

Maraming bagay na gaya noon. Matapos kong iwan ang aking pag-aaral para gawin nang full-time ang tungkulin ko sa iglesia, lagi niyang sinasabing, “Masyado kang gumugugol na walang itinitira para sa iyong sarili. Pagsisisihan mo ito balang araw.” Hindi talaga iyon tamang pakinggan para sa akin. Ang paggawa ng isang nilikha sa kanyang tungkulin sa iglesia ay tama at nararapat. Pananagutan at obligasyon ko ito. Kusang-loob kong iniwan ang pag-aaral ko. Ang magawang manalig at sumunod sa Diyos at gawin ang tungkulin ko sa iglesia ay biyaya ng Diyos sa akin. Sa lahat ng mga taong ito na ginampanan ko ang tungkulin ko sa iglesia, naunawaan ko ang ilang katotohanan, at nagkamit ako ng mga bagay na hindi ko kailanman nakamit sa labas ng iglesia. Alam ko kung ano ang dapat hangarin ng mga tao sa buhay at mas nauunawaan ko ang maraming bagay sa mundo. Hindi ako sumusunod sa masasamang sekular na kalakaran gaya ng mga kabataang hindi mananampalataya. Ito ay mga totoong-totoong bagay na nakamit ko na hindi ko makukuha sa paaralan. Pero ginawa ng ama ko na isang negatibong bagay ang paggugol ng isang tao sa tungkulin niya para sa Diyos. Hindi ba’t pagpapakalat iyon ng pagiging negatibo at kamatayan? Sumagot ako, “Hindi ko iyon pagsisisihan! Maaaring ilang taon na akong hindi nag-aaral, at sa halip ay ginagawa ang aking tungkulin, pero napakarami ko nang natutuhang katotohanan at napakarami ko nang nakamit. Hinding-hindi ko iyon makukuha mula sa mga aklat. Ang sinasabi mo ay hindi naaayon sa katotohanan.” Nabigla ako nang sumiklab ang kanyang galit, at kinuyom niya ang kanyang kamao sa galit na para bang susuntukin niya ako. Noon ko napagtanto na ang aking ama ay hindi ang taong inakala ko. Lagi ko siyang hinuhusgahan noon batay sa panlabas niyang mabubuting gawa, hindi ayon sa mga katotohanang prinsipyo. Lagi kong nakikita noon ang ama ko bilang napakamapagsaalang-alang at mapagmalasakit sa akin, at sa panlabas ay mapagmahal sa mga kapatid, at bilang isa na hindi masama ang pagkatao. Pero sa likod ng kanyang mabait na pag-uugali, mayroong kasamaan sa kanyang puso. Mayroon siyang matitinding kuru-kuro tungkol sa Diyos at sa Kanyang gawain. Ang kanyang mga salita ay mistulang umaalo at maunawain, iniisip ang iba pa naming pagpipilian, pero sa katunayan ay nagpapakalat siya ng mga kuru-kuro tungkol sa Diyos, dahilan para maling maunawaan at sisihin ng mga tao ang Diyos. Ang pagtanggap sa mga ito ay magiging sanhi na magkaroon tayo ng mga kuru-kuro at maling pagkaunawa tungkol sa Diyos, o gustuhin pang tumigil na sa pananalig, tumigil na sa paggawa ng ating tungkulin at paggugol para sa Diyos, at bumalik na sa mundo. Nakakaligaw talaga iyon!

Kalaunan, may nabasa akong ilang salita ng Diyos na tumatalakay sa kanyang pag-uugali. Sabi ng Makapangyarihang Diyos: “Yaong mga kapatid na palaging nagbubulalas ng kanilang pagkanegatibo ay mga utusan ni Satanas, at ginugulo nila ang iglesia. Ang mga taong ito balang araw ay kailangang itiwalag at alisin. Sa kanilang paniniwala sa Diyos, kung ang mga tao ay walang may-takot-sa-Diyos na puso, kung wala silang sumusunod-sa-Diyos na puso, hindi lamang sila hindi makakagawa ng anumang gawain para sa Kanya, kundi bagkus ay magiging mga taong gumagambala sa Kanyang gawain at sumusuway sa Kanya. Ang paniniwala sa Diyos ngunit hindi sumusunod o natatakot sa Kanya, at sa halip ay nilalabanan Siya, ang pinakamalaking kahihiyan para sa isang mananampalataya. Kung kaswal lang at walang pagpipigil ang pananalita at pag-uugali ng mga mananampalataya na tulad ng mga hindi mananampalataya, mas masama pa sila kaysa mga hindi mananampalataya; sila ay napakatipikal na mga demonyo. … Lahat ng nagawang tiwali ni Satanas ay may mga tiwaling disposisyon. Ang ilan ay walang anumang taglay kundi mga tiwaling disposisyon, samantalang ang iba ay hindi ganito: Hindi lamang sila mayroong mga tiwali at satanikong disposisyon, kundi napakamalisyoso rin ng kanilang likas na pagkatao. Hindi lamang nahahayag sa kanilang mga salita at kilos ang kanilang mga tiwali at satanikong disposisyon; ang mga taong ito, bukod dito, ang totoong diyablong si Satanas. Ang pag-uugali nila ay nakakagambala at nakakagulo sa gawain ng Diyos, nakakagulo ito sa buhay pagpasok ng mga kapatid, at nakakasira sa normal na buhay ng iglesia. Sa malao’t madali, ang mga lobong ito na nakadamit-tupa ay kailangang mapalayas; hindi dapat kaawaan at tanggapin ang mga utusang ito ni Satanas. Ito lamang ang pumapanig sa Diyos, at yaong mga hindi nakakagawa nito ay nagtatampisaw sa putikan na kasama ni Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). “Ang mga taong hindi nagpupunyaging sumulong ay palaging inaasam na maging negatibo at batugan din ang iba na kagaya nila. Yaong mga hindi nagsasagawa ng katotohanan ay naiinggit sa mga nagsasagawa niyon, at palaging sinusubukang linlangin yaong mga lito ang isipan at hindi makahiwatig. Ang mga bagay na ibinubulalas ng mga taong ito ay maaaring maging dahilan para ikaw ay manghina, dumausdos pababa, magkaroon ng abnormal na kalagayan, at mapuspos ng kadiliman. Nagiging dahilan ito upang mapalayo ka sa Diyos, at itangi mo ang laman at magpakasasa ka sa iyong sarili. Ang mga taong hindi nagmamahal sa katotohanan at laging wala sa loob ang pakikitungo sa Diyos ay walang kaalaman sa sarili, at ang disposisyon ng gayong mga tao ay umaakit sa iba na magkasala at suwayin ang Diyos. Hindi nila isinasagawa ang katotohanan, ni hindi nila tinutulutan ang iba na isagawa ito. Itinatangi nila ang kasalanan at hindi nila kinamumuhian ang kanilang sarili. Hindi nila kilala ang kanilang sarili, at pinipigilan nila ang iba na kilalanin ang kanilang mga sarili; pinipigilan nila ang iba na hangarin ang katotohanan. Yaong mga nililinlang nila ay hindi nakikita ang liwanag. Nahuhulog sila sa kadiliman, hindi nila kilala ang kanilang sarili, malabo sa kanila ang katotohanan, at napapalayo sila nang napapalayo mula sa Diyos” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Sa pagninilay rito, nakita ko na ang mga taong laging nagpapakalat ng mga kuru-kuro at pagiging negatibo sa mga kapatid ay nabibilang kay Satanas. Ang mga ganoong tao ay kumikilos bilang mga kampon ni Satanas, ginugulo at inililigaw ang mga tao at pinipigilan silang lumapit sa harapan ng Diyos. Ang pagsasabi ng ama ko ng ganoong mga bagay, at ang palaging pagsasabi noon ay hindi lang pagpapakita ng panandaliang katiwalian o pagkanegatibo at kahinaan. Ito ay dahil sa kalikasang diwa niya ay kinamumuhian niya ang katotohanan at ang Diyos, kaya kapag may anumang nangyayari, nagpapahayag siya ng mga perspektibong lubos na taliwas sa mga salita ng Diyos at sa katotohanan, lahat ng ito ay mga kuru-kuro tungkol sa Diyos, para gawin ang mga tao na maling maunawaan, sisihin, at pagtaksilan ang Diyos. Nakita kong hindi talaga niya hinangad ang katotohanan. Ginampanan niya ang kanyang tungkulin para lamang magtamo ng mga pagpapala, at nang hindi siya nakatanggap ng mga materyal na pagpapala para sa kanyang pagdurusa at paggugol, pakiramdam niya ay parang ginawan siya ng mali, at puno pa nga siya ng sama ng loob at paglaban sa Diyos. Hindi niya masundan ang landas ng pananampalataya, at gusto niyang mahimok ang iba na ilayo ang kanilang sarili sa Diyos, pagtaksilan ang Diyos, at harapin ang Diyos kasama niya. Ang mga salita niya ay puno ng mga panlalansi ni Satanas at lahat ng ito ay para atakihin ang gana ng mga tao sa kanilang tungkulin at sirain ang relasyon nila sa Diyos. Siya ay walang iba kundi alagad ni Satanas, pagmamay-ari ng diyablo. Ang isang normal na tao na may mabuting kalooban ay hindi sadyang gagawa ng ganoong bagay, gaano man kanegatibo o kahina ang pakiramdam niya. Tanging isang satanikong demonyo lang ang makararamdam ng ganoon katinding paglaban sa Diyos. Lalo’t lalo kong naramdaman na nakakatakot ang aking ama, na hindi siya isang mabuting tao, kundi isang masama.

Nabasa ko ang isa pang sipi ng mga salita ng Diyos: “Maaaring sa lahat ng taon ng pagsampalataya mo sa Diyos, hindi ka pa nakasumpa ng sinuman o nakagawa ng masama kailanman, subalit sa pakikisama mo kay Cristo, hindi mo kayang magsabi ng katotohanan, kumilos nang tapat, o sumunod sa salita ni Cristo; kung gayon, sinasabi Ko na ikaw ang pinakamasama at mapaminsalang tao sa mundo. Maaaring napakabait mo at tapat ka sa iyong mga kamag-anak, kaibigan, asawa, anak, at magulang, at hindi ka nagsasamantala sa iba kailanman, ngunit kung hindi mo kayang umayon kay Cristo, kung hindi mo magawang makihalubilo sa Kanya nang maayos, kahit gugulin mo pa ang iyong lahat-lahat sa pagtulong sa iyong mga kapitbahay o sa masusing pag-aalaga sa iyong ama, ina, at mga miyembro ng inyong sambahayan, sasabihin Ko na masama ka pa rin, at bukod dito ay puno ka ng mga tusong panlilinlang” (Ang Salita, Vol. I. Ang Pagpapakita at Gawain ng Diyos. Yaong mga Hindi Kaayon ni Cristo ay Tiyak na mga Kalaban ng Diyos). Nakatulong ito sa akin na makita na hindi natin masasabi kung ang isang tao ay mabuti o masama batay sa kung paano niya tinatrato ang ibang tao sa panlabas, kundi batay sa kanyang saloobin tungo sa Diyos at sa katotohanan. Gaano man siya kabait sa panlabas o anuman ang tingin sa kanya ng mga tao, kung sa diwa ay kinamumuhian niya ang katotohanan at ang Diyos, siya ay isang masamang tao na kalaban ng Diyos. Bagama’t ang aking ama ay tila ba mabait, matulungin sa mga kapatid kapag nagkukulang sila sa anuman, hindi kailanman maramot, at hindi nagtitipid sa pagho-host sa mga kapatid, bagama’t mukha siyang isang mabait na taong may mabuting puso, sa kalikasang diwa ay kinasusuklaman niya ang katotohanan, kinamumuhian niya ito. Alam na alam niya na inilantad na ng Diyos ang mga mali nating pananaw na manampalataya para lamang maghangad ng mga pagpapala, ngunit nang nagsaayos ang Diyos ng isang kapaligirang hindi tugma sa sarili niyang mga kuru-kuro, na hindi binigyang-lugod ang pagnanasa niya sa mga pagpapala, sumama ang ugali niya, napuno siya ng mga kuru-kuro tungkol sa Diyos, hinusgahan niya at kinamuhian pa nga ang Diyos. Sa loob ng maraming taong iyon, hindi siya kailanman nagnilay sa kanyang sarili o hinanap ang katotohanan, kundi patuloy na hinusgahan ang gawain ng Diyos at nagpakalat ng kanyang mga kuru-kuro tungkol sa Diyos. Ang mga layunin ng kanyang mga salita ay taglay ang mga panlalansi ni Satanas, na iniiwan ang mga tao na hindi sinasadyang maging negatibo at mahina. Nakakatakot talaga ito. Sinusuri ng Diyos ang mga tao batay sa kanilang diwa, sa kanilang saloobin tungo sa Diyos at sa katotohanan. Pero sinusuri ko ang aking ama batay sa kanyang panlabas na pagpapakita. Nang makita kong mayroon siyang ilang mabuting pag-uugali, naniwala akong isa siyang mabuting tao at na hindi siya dapat pinatalsik ng iglesia, kaya gusto ko siyang ipagtanggol. Hindi ko naunawaan ang katotohanan o ginamit ang mga salita ng Diyos bilang aking sukatan. Napakahangal ko. Nang maintindihan ko ito, nadama ko na talagang tama ang iglesia na patalsikin ang aking ama. Kinamumuhian niya ang Diyos at ang katotohanan, kaya sarili lang niya ang maaari niyang sisihin kung bakit siya pinatalsik ng iglesia. Hindi na ako naawa sa kanya. Pakiramdam ko ay malaya na ako.

Pagkatapos ay may nangyari pa na nagbigay sa akin ng higit na kabatiran tungkol sa kanya. Narinig ng aking ama na isang kapatid na nagwasto sa kanya dati ang inalis sa kanyang tungkulin. Tuwang-tuwa siya sa balitang iyon, at nang may namumuhing ningning sa kanyang mga mata, nagtiim siya ng mga ngipin at sinabing, “Naaalala mo kung paano mo ako iwinasto? Sabi mo wala akong prinsipyo sa aking tungkulin, na hindi ko isinasagawa ang katotohanan. Ngayon ikaw naman!” May napakalupit na tingin sa kanyang mga mata at nakakatakot na ekspresyon sa kanyang mukha. Nakita ko na wala siyang anumang pagkahabag. Noong iwinasto siya, hindi niya hinanap ang katotohanan at natuto ng aral, kundi namuhi sa taong iyon sa loob ng maraming taon dahil nasaktan ang kanyang pagpapahalaga sa sarili. Lalo nitong pinatunayan sa akin na sa diwa, ang aking ama ay isang taong may masamang kalooban, isang masamang taong namumuhi sa katotohanan. Pagpapakita ito ng isang masamang tao ng kanyang tunay na kulay, at talagang tama nga na patalsikin siya sa iglesia.

Kalaunan, isinaayos ng sambahayan ng Diyos na suriin at tingnan ng mga iglesia kung may sinumang maling napaalis o napatalsik, o kung mayroong sinuman sa mga napaalis o napatalsik ang tunay nang nagsisi. Para sa mga taong ito, puwedeng pag-isipan ng iglesia kung pababalikin sila batay sa prinsipyo. Hindi alam ng bagong lider ang sitwasyon ng aking ama. Nakita niya ang panlabas na sigasig at kahandaan ng aking ama na mag-host ng mga kapatid, na tinulungan sila nito na makahanap ng trabaho, na talagang mapagmalasakit ito, at na nagbigay ito ng ilang handog. Kaya, naisip niya na baka mali itong napatalsik at gusto niya itong ibalik sa iglesia. Nagulat ako nang marinig ang lider na sabihin ito, dahil alam ko sa puso ko na ang pagpapatalsik sa ama ko ay lubusang naaayon sa mga prinsipyo, na hindi ito isang maling pagpapatalsik. Agad kong sinabi, “Hindi maaaring pabalikin ang aking ama.” Dahil hindi kilala ng lider ang aking ama, nagbahagi lang siya kung paanong kailangan ng mga tao ng pagkakataong makapagsisi. Noong una gusto kong talakayin ang mga partikular na pag-uugali ng aking ama, pero nag-atubili ako, at hindi nagsabi ng anuman. Iniisip ko na ama ko siya, na nagpalaki sa akin sa loob ng maraming taon. Kapag nalaman niyang humadlang ako sa muling pagtanggap sa kanya, labis siyang masasaktan at magagalit sa akin! Nang maisip ko iyon, pinanatili kong tikom ang aking bibig, pero nakonsensya talaga ako pag-alis ng lider. Tanging ako at ang mama ko lang ang malinaw na nakakaalam tungkol sa isyu ng ama ko, at ang hindi pagsasalita sa kritikal na oras na iyon ay pagkabigong protektahan ang gawain ng iglesia. Noong gabing iyon, pabaling-baling ako, at naisip ko ang isang sipi ng mga salita ng Diyos: “Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong masuwayin sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at nag-uukol ng budhi at pagmamahal sa kanila, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung hindi pa rin magawa ng mga tao sa mga araw na ito na makita ang kaibhan ng mabuti at masama, at patuloy na bulag na maging mapagmahal at maawain nang walang anumang layon na hangarin ang kalooban ng Diyos o magawang kupkupin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa kahulugan ng pagiging matuwid? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba masuwayin sa gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Nakadama ako ng panlulumo nang pag-isipan ko ang mga salita ng Diyos. Alam na alam ko na ang aking ama ay namumuhi sa katotohanan at nilalabanan ang Diyos, na sa diwa ay isa siyang masamang tao. Hindi siya akma sa mga prinsipyo ng iglesia sa muling pagtanggap ng mga tao. Pero gusto ko pa rin siyang pagtakpan at protektahan, at hindi ko nagawang ilantad ang kanyang masamang pag-uugali. Masyado akong sentimental. Namumuhay ako ayon sa mga satanikong pilosopiya gaya ng “Mas matimbang ang dugo kaysa tubig” at “Ang tao ay hindi patay; paano siya magiging malaya mula sa emosyon?” Inisip ko na ama ko siya, kaya hindi ako dapat masyadong walang-awa, kailangan kong maging mabait. Natakot akong kamumuhian ako ng ama ko kapag nalaman niyang nagsalita ako tungkol sa mga problema niya, na tatawagin niya akong walang utang na loob at sasabihin niyang sayang ang napakaraming taon ng pagpapalaki niya sa akin. Hindi ko tinitingnan ang mga bagay-bagay ayon sa mga salita ng Diyos. Pinoprotektahan ko ang aking ama dahil sa damdamin sa halip na protektahan ang gawain ng iglesia. Nilalabanan at pinagtataksilan ko ang Diyos sa lahat ng ginagawa ko. Ang diwa ng ama ko ay sa isang masamang tao, at kung babalik siya sa iglesia, gagambalain lang niya ang buhay-iglesia at hahadlangan ang pagpasok sa buhay ng mga kapatid. Hindi ba’t magiging katulong ako ng isang masamang tao kapag nagkaganoon? Habang lalo ko itong iniisip, lalong sumasama ang pakiramdam ko. Sa pamumuhay ayon sa aking mga damdamin, hindi ko alam ang tama sa mali at nakaligtaan ko na ang mga prinsipyo ng pagiging tao.

Nabasa ko ang isang sipi ng salita ng Diyos: “Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahanap ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga napopoot at naghihimagsik sa Diyos—ito ang mga taong kinamumuhian ng Diyos, at dapat din natin silang kamuhian. Ito ang hinihingi ng Diyos sa tao. Kung hindi naniniwala sa Diyos ang iyong mga magulang, kung alam na alam nila na ang pananampalataya sa Diyos ang tamang landas, at na maaari itong humantong sa kaligtasan, subalit ayaw pa rin nila itong tanggapin, walang duda na sila ay mga taong nayayamot at namumuhi sa katotohanan, at na sila ang mga taong lumalaban at namumuhi sa Diyos—at natural lang na kinamumuhian at kinasusuklaman sila ng Diyos. Magagawa mo bang kamuhian ang gayong mga magulang? Nilalabanan at nilalapastanganan nila ang Diyos—kung magkagayon ay tiyak na mga demonyo at Satanas sila. Magagawa mo ba silang kasuklaman at sumpain? Mga totoong katanungan ang lahat ng ito. Kung hinahadlangan ka ng iyong mga magulang na manalig sa Diyos, paano mo sila dapat tratuhin? Gaya ng hinihingi ng Diyos, dapat mong mahalin kung ano ang minamahal ng Diyos, at kamuhian kung ano ang kinamumuhian ng Diyos. Noong Kapanahunan ng Biyaya, sinabi ng Panginoong Jesus, ‘Sino ang Aking ina? At sino-sino ang Aking mga kapatid?’ ‘Sapagkat sinumang gumagawa ng kalooban ng Aking Ama na nasa langit, ay siyang Aking kapatid na lalaki at Aking kapatid na babae, at ina.’ Umiiral na ang mga salitang ito noon pang Kapanahunan ng Biyaya, at lalo pang mas malinaw ang mga salita ng Diyos ngayon: ‘Mahalin kung ano ang minamahal ng Diyos, at kamuhian kung ano ang kinamumuhian ng Diyos.’ Diretsahan ang mga salitang ito, ngunit madalas na hindi naaarok ng mga tao ang tunay na kahulugan ng mga ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Ang mga salita ng Diyos ay nagbigay sa akin ng mga prinsipyo na kailangan kong gamitin sa aking ama. Ama ko siya, pero masama ang kanyang kalikasang diwa. Namumuhi siya sa katotohanan at kalaban siya ng Diyos. Magsasanhi lang siya ng pagkagambala sa iglesia at pinsala sa mga kapatid. Kinamumuhian at kinasusuklaman ng Diyos ang mga ganoong tao, at hindi Siya nagliligtas ng masasamang tao. Magiging kalupitan sa mga kapatid ang isaalang-alang ko lang ang pagmamahal ko sa aking ama, mapipinsala nito ang iglesia, at magiging pagpanig ito sa isang masamang tao sa paglaban sa Diyos at pagiging Kanyang kaaway!

Kalaunan, nagbahaginan kami ng mama ko tungkol dito, at kapwa namin naramdaman na sinusubok kami ng Diyos, na kailangan naming isagawa ang katotohanan at itaguyod ang mga interes ng iglesia. Kung pagtatakpan at poprotektahan namin ang aking ama at hindi namin ilalantad ang kanyang masamang pag-uugali, magkakaroon kami ng bahagi sa kasamaan niya, at isusumpa at parurusahan din kami ng Diyos. Hindi pa naibabalik ang aking ama, pero kapag binibisita kami ng mga kapatid, nagpapakalat pa rin siya ng mga salitang negatibo at tungkol sa kamatayan na nakakagambala sa kanila. Kung makakabalik nga siya, anumang grupo na makakaugnayan niya ay masasaktan, at anumang iglesia na makakaugnayan niya ay magiging iglesia na puno ng mga biktima! Kung hindi ko papansinin ang konsensya ko at mananahimik ako, mapipinsala noon ang mga kapatid, at magugulo ang gawain ng iglesia! Lalo akong natakot at napagtanto ko na sa kritikal na sandaling ito, ang pagprotekta sa gawain ng iglesia o ang pagtatakip sa isang masamang tao ay may kinalaman sa naging pasya ko. Hindi kilala ng lider ng iglesia ang aking ama, naisip niya na mukha itong isang mabuting tao sa panlabas, at pinag-iisipan niya kung dapat itong magkaroon ng isa pang pagkakataong makabalik sa iglesia. Pero kilala namin ang ama ko, kaya dapat naming isagawa ang katotohanan at maging tapat, at matapat na iulat sa aming lider ang masama nitong pag-uugali. Pagkaraan ng ilang araw, pumunta ang lider sa aming tahanan para sa isang pagtitipon. Ipinagtapat namin ng mama ko ang tungkol sa masasamang pag-uugali ng aking ama at sa huli ay hindi siya inanyayahang bumalik. Napayapa talaga ako nang isagawa ko ito.

Noong umpisa, nalinlang ako ng panlabas na mga pag-uugali ng aking ama at hindi ako nagkaroon ng anumang pagkakilala sa kanya. Hindi ko masabi kung sino ang mabuti at kung sino ang masamang tao. Dahil sa pagpapatalsik sa aking ama, natutuhan ko ang ilang katotohanan at nagkaroon ako ng kaunting pagkakilala, at malinaw kong nakita ang diwa ng aking ama bilang isang masamang tao. Napagtagumpayan ko ang mga pagpipigil ng pagiging sentimental at tinrato ko siya batay sa mga katotohanang prinsipyo. Iyon ay proteksyon at pagliligtas ng Diyos sa akin! Salamat sa Makapangyarihang Diyos!


68. Ngayo’y Alam Ko Na Kung Paano Magpatotoo sa Diyos

Ni Xu Lu, Tsina

Noong Abril 2021, sinimulan namin ni Sister Chen Zhengxin na ipalaganap ang ebanghelyo. Dahil nagpalaganap na ako ng ebanghelyo noong araw at mayroon na akong kaunting nauugnay na karanasan, nagsimula akong magkaroon ng mas magagandang resulta kaysa sa kanya pagkaraan ng kaunting panahon. Madalas kong ipagyabang kung paano ako nagpalaganap ng ebanghelyo at sumagot sa mga tanong ng mga potensyal na tatanggap ng ebanghelyo, hanggang sa pinakamaliit na detalye. Bilib na bilib si Zhengxin. Minsan, matapos akong magbahagi sa ilang bagong mananampalataya na hindi dumadalo sa mga pagtitipon, nagsimula silang lahat na dumalo gaya ng dati. Alam ko na ang Diyos iyon na gumagabay sa kanila at umaantig sa puso nila, pero medyo nasiyahan pa rin ako sa sarili ko, iniisip na may bahagi ako roon. Nang makabalik mula sa pagbabahaginan, hindi ko mapigilang magyabang kay Zhengxin, sinasabing, “Sumandig ako sa Diyos at tapos lang magbahagi ng ilang salita, pumayag silang lahat na dumalo sa mga pagtitipon.” Nakikita kung paano niya ako tiningnan nang may malaking paghanga, lalong gumanda ang pakiramdam ko. Sa isa pang pagkakataon, bumalik siyang nakayuko sa labis na kalungkutan dahil hindi niya masagot ang tanong ng isang taong pinangangaralan niya. Tinanong ko siya kung ano ang nasabi niya sa kanila, at inisa-isa niya iyon sa akin. Naisip ko sa sarili ko: “Wala ka pang sapat na karanasan. Hindi mahirap sagutin ang tanong na ito at mabilis ko sanang nasagot iyon. Kailangan kong ipaalam sa iyo ang lahat ng pinakabagong impormasyon at ipakita sa iyo kung paano talaga ibinabahagi ang ebanghelyo.” Pagkatapos, sinabi ko sa kanya kung paano magbahagi nang mas epektibo. Sumang-ayon si Zhengxin sa sinabi ko, sinasabing malaki talaga ang kulang sa kanya, at hiniling na tulungan ko pa siya. Sinabi ko na kailangan naming sumandig sa Diyos, pero sa puso ko ay labis pa rin akong nasiyahan sa sarili ko, iniisip kung gaano ako kagaling sa pagbabahagi ng ebanghelyo.

Sa isang pagtitipon, tinanong sa amin ng isang lider kung ano ang natutuhan namin at ano ang mga naranasan namin kamakailan habang nagpapalaganap ng ebanghelyo. Sinabi ni Zhengxin: “Nalaman ko sa pamamagitan ng pagbabahagi ng ebanghelyo na napakarami ko pa ring kakulangan. Napakaraming tanong mula sa mga potensyal na tatanggap ng ebanghelyo na hindi ko masagot. Tila nagagawa ni Xu Lu na mahanap ang mga salita ng Diyos na ibabahagi at malutas ang kanilang mga tanong nang napakabilis.” Ngumiti sa akin ang lider at tumango. Ginusto kong ipakita sa lider kung gaano karami ang alam ko at madali kong masasagot ang anumang tanong, kaya sinadya kong sumabad sa pagsasalita ni Zhengxin, sinasabing, “Mahirap talagang sagutin ang ilan sa mga tanong ng mga potensyal na tatanggap ng ebanghelyo.” Tinanong ng lider, “Anong mga tanong?” Mabilis kong sinuri ang ilang tanong, iniisip na dapat kong piliin ang pinakamahirap na tanong para ipakita sa lider kung gaano ako kagaling. Kaya, sa masigla at masayang pagkumpas-kumpas, sinabi ko ang mga tanong ng mga potensyal na tatanggap ng ebanghelyo, kung paano ako nagbahagi para lutasin ang mga iyon at kung paano ko sila nakumbinsi nang taos-puso sa huli. Sinadya kong pahirapin ang tanong, na ipinalalabas na mas mahirap ang mga bagay-bagay kaysa sa totoo, na para bang hindi kailanman malulutas ng iba ang mga isyung ito at ako lang ang may kakayahang gawin iyon. Gusto kong isipin ng lider na mayroon akong kaunting katotohanang realidad, na ako ang pinakamagaling sa lahat ng nagbabahagi ng ebanghelyo. Aprubado ako sa lahat ng lider at iba pang mga kapatid, at tuwang-tuwa ako roon. Matapos magtanong tungkol sa aming gawaing magbahagi ng ebanghelyo, nagbahagi sa amin ang lider tungkol sa mga prinsipyo ng pagbabahagi ng ebanghelyo patungkol sa mga isyu namin kamakailan. Kasisimula pa lang magsalita ng lider, naisip ko sa sarili ko: “Mayroon akong ilang nauugnay na karanasan na talagang dapat kong ibahagi kaagad. Kung pupunta tayo sa ibang paksa, lalagpas ang pagkakataon kong magsalita.” Kaya sumabad ako, na sinasabing: “Hindi lang iyon.” Tapos ay nagsimula ako ng isang malawakang talakayan, na humuhugot mula sa sarili kong karanasan para ipaliwanag kung paano ako nagkamit ng mga resulta habang nagpapalaganap ng ebanghelyo. Nakikitang tumatango ang lahat sa pagsang-ayon, lalo ko pang siniglahan ang pagsasalita. Isiningit ng iba pang mga kapatid ang sarili nilang mga opinyon pero wala talaga akong pinakikinggan. Pakiramdam ko wala silang anumang tunay na kabatiran o mahahalagang ideya. Patuloy lang akong nagbahagi ng aking mga pananaw, na hindi binibigyan ng pagkakataon ang iba na magsalita. Gusto ko lang ipahayag ang lahat ng sarili kong karanasan nang sabay-sabay, para makita ng lider na mayroon akong kakayahan at mga talento, na kaya kong hanapin ang mga prinsipyo sa aking tungkulin, at bihira ang katalinuhan ko. Habang nagsasalita, naisip ko na baka nagpapasikat ako, kaya sinubukan kong magdahan-dahan at magsalita nang kaunti tungkol sa aking katiwalian at mga kamalian. Pero iniisip ko rin noon na dapat ibahagi ang mga praktikal na pamamaraang ito para sa kabutihan ng nakararami. Lahat ng ito ay naranasan ko mismo at hindi maaaring hindi ko ibahagi sa takot na magpasikat. Sa ideyang iyon, patuloy lang akong nagsalita. Nang makatapos ako, tumangu-tango ang lider sa pagsang-ayon at tila nakatingin sa akin ang iba nang may paghanga. Napakaganda ng pakiramdam na iyon. Kaya para sa pagtitipong iyon, pinakinggan lang ako ng lahat na magsalita. Hindi lang iyon, kundi sa mga pagtitipon at pagbabahaginan halos hindi ko sinabi sa iba ang aking mga negatibong kalagayan o mga halimbawa ng aking mga kabiguan sa pagbabahagi ng ebanghelyo. Pakiramdam ko ay masisira niyon ang aking imahe, kaya pinili ko lang ang naranasan kong mga tagumpay. Inisip ng lahat na magaling ako sa pagbabahagi ng ebanghelyo matapos ang ilang pagtitipon, at nagsimulang umasa sa akin ang ilang tao sa tungkuling iyon. Deretsahan nila akong hinihilingang kausapin ang mga taong talagang nakapagkit sa kanilang mga haka-haka. Nagbigay sa akin ang lahat ng ito ng mas mataas na opinyon tungkol sa sarili ko, at nasiyahan ako sa pakiramdam na tinitingala ako. Habang labis akong nasisiyahan sa sarili ko, naharap ako sa pagkastigo at pagdidisiplina ng Diyos.

Nagsimula akong maharap sa maraming balakid at wala akong nakakamtang anumang mga resulta habang nagpapalaganap ako ng ebanghelyo. Naisip ko sa sarili ko: “Lagi akong nagyayabang at nagpapasikat sa mga pagtitipon namin ng mga kapatid, at ngayon ay hindi na ako epektibo sa pagpapalaganap ng ebanghelyo. Nasusuklam ba sa akin ang Diyos at itinatago ang Kanyang sarili sa akin?” Nagtapat ako kay Zhengxin tungkol sa aking kalagayan at sinabi niya, “Sa tagal ng panahong nakilala kita, napansin ko na mahilig kang magyabang. Nagsalita ka lang nang nagsalita nang sumali ang lider sa ating pagtitipon. Sumabad ka sa kanyang pagsasalita bago pa siya nakatapos, at ni hindi ako makapagtanong. Talagang nanliit ako sa iyo nang makita ko ang lahat ng karanasan mo sa pagbabahagi ng ebanghelyo at kung gaano ka naging epektibo sa paglutas sa mga problema ng mga tao.” Habang nagsasalita siya, nagsimula siyang umiyak at sumama nang husto ang pakiramdam ko. Hindi ko naisip kailanman na lubhang makakasira sa kanya ang pagpapasikat ko. Hindi ba paggawa iyon ng kasamaan? Lumapit ako sa Diyos para seryosong pagnilayan ang aking sarili, tapos ay binasa ko ang mga salitang ito ng Diyos: “Ang lahat ng tumatahak sa landas ng mga anticristo ay dinadakila at pinatototohanan ang kanilang sarili, itinataguyod ang kanilang sarili at ipinangangalandakan ang kanilang sarili kahit saan, at wala talagang pakialam sa Diyos. Naranasan na ba ninyo ang mga bagay na ito na sinasabi Ko? Maraming tao ang patuloy na nagpapatotoo para sa kanilang sarili, nagsasalita tungkol sa kung paano nila pinagdurusahan ang ganito at ganoon, kung paano sila gumagawa, kung paano sila pinahahalagahan ng Diyos, at ipinagkakatiwala sa kanila ang ganoong gawain, at kung ano sila, na sadyang gumagamit ng mga partikular na tono habang nagsasalita, at nagpapakita ng ilang partikular na asal, hanggang sa kalaunan ay malamang na may ilang taong magsisimulang isipin na sila ay Diyos. Matagal nang tinalikuran ng Banal na Espiritu ang mga umabot sa antas na ito, at bagamat hindi pa sila napapaalis o naititiwalag, at sa halip ay pinanatili upang magserbisyo, napagpasyahan na ang kanilang kapalaran at hinihintay na lamang nila ang kanilang kaparusahan” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao mula sa Diyos). Nasaktan ako sa paghahayag ng mga salita ng Diyos at talagang sumama ang pakiramdam ko. Natanto ko na kaya maraming naging balakid sa aking pag-unawa at hindi ko madama ang patnubay ng Diyos ay dahil nasuklam ang Diyos sa pagyayabang ko. Napakamatuwid at banal ng disposisyon ng Diyos! Nakaramdam ako ng kaunting takot. Alam ko na kung nagpatuloy ako sa gayong paraan, tatalikdan at palalayasin ako ng Diyos dahil sa pagkasuklam. Kailangan kong hanapin ang katotohanan para malutas ang problemang ito.

Pagkatapos niyon, nabasa ko ang isang sipi ng mga salita ng Diyos na naglalantad sa mga pumupuri sa kanilang sarili at nagpapasikat. Sabi ng Diyos: “Dinadakila at pinapatotohanan ang mga sarili nila, ibinibida ang mga sarili nila, sinisikap na tingalain at sambahin sila ng mga tao—may kakayahan sa mga bagay na ito ang tiwaling sangkatauhan. Ganito ang likas na reaksiyon ng mga tao kapag pinamamahalaan sila ng mga satanikong kalikasan nila, at karaniwan ito sa lahat ng tiwaling sangkatauhan. Paano karaniwang dumadakila at nagpapatotoo ang mga tao sa mga sarili nila? Paano nila natatamo ang ganitong layunin na tingalain at sambahin sila ng mga tao? Nagpapatotoo sila sa kung gaano karaming gawain ang nagawa nila, kung gaano sila nagdusa, kung gaano nila ginugol ang mga sarili nila, at kung anong halaga ang binayaran nila. Ginagamit nila ang mga bagay na ito bilang kapital kung saan dinadakila nila ang mga sarili nila, na nagbibigay sa kanila ng mas mataas, mas matatag, mas ligtas na lugar sa pag-iisip ng mga tao, upang mas maraming mga tao ang papahalagahan, hahangaan, gagalangin, at maging ipipitagan, idadambana, at susundan sila. Upang matamo ang layong ito, maraming bagay na ginagawa ang mga tao na nagpapatotoo sa Diyos sa panlabas, pero sa totoo lang ay nagtataas at nagpapatotoo sa kanilang sarili. Makatwiran bang kumilos nang ganoon? Lampas sila sa saklaw ng pagkamakatwiran. Walang kahihiyan ang mga taong ito: Walang kahihiyan silang nagpapatotoo sa nagawa nila para sa Diyos at kung gaano sila nagdusa para sa Kanya. Ibinibida pa nga nila ang kanilang mga kaloob, mga talento, karanasan, mga natatanging kasanayan, mga matatalas na kapamaraanan sa pag-asal, ang mga paraang ginagamit nila upang paglaruan ang mga tao, at iba pa. Ang kaparaanan nila ng pagdadakila at pagpapatotoo sa mga sarili nila ay upang ipagmarangya ang mga sarili nila at maliitin ang iba. Nagkukunwari rin sila at nagbabalatkayo, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lamang sila nangangahas na sabihin sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano sila may kakayahan, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba ito isang paraan ng pagdadakila at pagpapatotoo sa mga sarili nila?” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Hindi ba ako nagpasikat at pinuri ko ang sarili ko tulad ng inilarawan ng Diyos? Sa pagganap sa aking tungkulin, nagpasikat ako para hangaan ako ng iba sa halip na patotohanan at dakilain ko ang Diyos. Ginamit ko ang aking karanasan sa ebanghelyo na parang personal na puhunan, na iniisip na matalino ako at mahusay magsalita. Nagpasikat ako at pilit kong itinampok ang aking sarili sa bawat pagkakataon. Nang magkaroon ako ng ilang tagumpay sa pagbabahagi ng ebanghelyo, ipinagyabang ko kay Zhengxin ang kakayahan kong magbahagi tungkol sa katotohanan at lumutas ng mga problema, at nang makita kong naharap siya sa ilang kabiguan, ikinuwento ko sa kanya ang lahat ng karanasan ko. Nagkunwari akong tinutulungan ko siya, pero ang totoo ay ipinagmamalaki ko lang ang sarili ko at ipinapakita ang aking mga kakayahan. Gusto kong isipin niya na mas magaling ako kaysa sa kanya, at dahil dito, nadama niya na mas mababa siya sa akin at naging negatibo sa huli. Nang pumunta ang lider sa aming pagtitipon, nagyabang ako at nagpasikat sa buong oras na iyon, na pinalalabas na napakahirap ng mga problemang nalutas ko para itampok ang aking mga kakayahan. Sumabad din ako sa pagsasalita ng mga tao at ibinaling ang pagtitipon sa sarili kong personal na lektyur, na walang tigil sa pagkukuwento kung paano ako nagkamit ng mga resulta sa pagbabahagi ng ebanghelyo para itampok ang aking mga nagawa at hangaan ako ng iba. Talagang kasuklam-suklam ako at walang kahihiyan! Dahil lagi akong sumasabad at nagpapasikat, pinagkaitan ko ng pagkakataon ang aking mga kapatid na maghanap at magbahagi ng katotohanan. Dahil dito, hindi kaagad nalutas ang kanilang mga isyu at paghihirap. Lubos kong nagambala ang pagtitipon. Bukod pa roon, dahil gusto ko lang magpasikat, hindi ako nagsikap na pagnilayan ang mga salita ng Diyos at nakinig sa mga karanasan at kaalaman ng ibang mga tao. Dahil dito, wala rin akong natutuhang anuman sa pagtitipon. Alam ko na marami akong kamalian at kabiguan, pero natakot akong masira ang imahe ko sa iba, kaya pinagtakpan ko ang mga pagkukulang at kabiguang iyon, at tinalakay ko lang ang aking mga tagumpay. Dahil dito, humanga at umasa sa akin ang ilang kapatid. Dinala ko sila sa aking harapan, at hindi lang ako hindi natakot, kundi tuwang-tuwa pa ako roon. Nang pagnilayan ko ang aking ugali, natanto ko na hindi ko sinikap na gawin nang maayos ang aking tungkulin at bigyang-kasiyahan ang Diyos, kundi nilinlang at binitag ko ang mga tao.

Kalaunan, nabasa ko ang siping ito ng mga salita ng Diyos na nagpaunawa sa akin sa aking likas na pagkatao at diwa. Sabi ng mga salita ng Diyos: “Partikular na iniidolo ng ilang tao si Pablo. Gusto nilang lumabas at magbigay ng mga talumpati at gumawa, gusto nilang dumadalo sa mga pagtitipon at mangaral, at gusto nila na pinakikinggan sila ng mga tao, sinasamba sila, at pinalilibutan sila. Gusto nilang magkaroon ng puwang sa puso ng iba, at natutuwa sila kapag pinahahalagahan ng iba ang larawang ipinakikita nila. Suriin natin ang kanilang kalikasan mula sa mga pag-uugaling ito. Ano ang kanilang likas na pagkatao? Kung ganito talaga silang kumilos, sapat na iyan upang ipakita na sila ay mayabang at may labis na pagtingin sa sarili. Hindi talaga nila sinasamba ang Diyos; naghahangad sila ng mas mataas na katayuan at nangangarap na magkaroon ng awtoridad sa iba, na ariin ang mga ito, at magkaroon ng puwang sa puso ng mga ito. Ito ang klasikong larawan ni Satanas. Ang namumukod na mga aspeto ng kanilang kalikasan ay kayabangan at kahambugan, ayaw nilang sambahin ang Diyos, at nais nilang sambahin sila ng iba. Ang gayong mga pag-uugali ay maaaring magbigay sa iyo ng napakalinaw na pagtingin sa kanilang likas na pagkatao” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Dahil dito ay natanto ko na ang patuloy na pagyayabang ay resulta ng pagiging kontrolado ng likas na kayabangan. Maliit pa ako ay gustung-gusto ko na ang pakiramdam na mahangaan at masuportahan—nakadarama ako ng karangalan at kasiyahan—kaya isang bagay iyon na hinangad ko palagi sa buhay. Patuloy kong ginawa iyon kahit matapos akong magtamo ng pananampalataya, na nagyayabang at nagpapasikat tuwing may pagkakataon ako. Tuwang-tuwa ako roon at nagalak ako kapag may nakita akong nakatingin sa akin nang may paghanga. Magpalaganap ng ebanghelyo ang responsibilidad ko, ang tungkulin ko, at anumang mga tagumpay ay dahil sa patnubay ng Diyos. Pero kontrolado ako ng aking likas na kayabangan, paggamit ng mga talento, karanasan, at ilang resultang natamo ko sa pagpapalaganap ng ebanghelyo bilang personal na puhunan. Pakiramdam ko isang talento akong kailangang-kailangan, at binalewala ko ang lahat ng iba pa. Sinunggaban ko rin ang bawat pagkakataong makapagyabang sa harap ng aking mga kapatid, kung paano ako naging matagumpay sa pagbabahagi ng ebanghelyo, pero hindi ko binanggit kailanman ang aking mga pagkukulang o kabiguan. Dahil dito, nagsimulang umasa sa akin ang aking mga kapatid sa halip na humingi ng tulong at umasa sa Diyos. Dapat ay may sagradong puwang ang Diyos sa puso ng mga tao, pero dinadala ko ang iba sa aking harapan, kaya ako lang ang may puwang sa puso nila. Hindi ba’t nilalabanan ko ang Diyos? Naisip ko si Pablo noong Kapanahunan ng Biyaya, na napakayabang. Hindi niya kailanman dinakila o pinatotohanan ang Panginoong Jesucristo sa kanyang mga sulat, at hindi siya nagpatotoo sa ginawang gawain ng Panginoong Jesus para sa sangkatauhan. Nagyabang lang siya tungkol sa kanyang sarili mga talento at kakayahan, na binibitag ang iba para humanga at sumunod sila sa kanya. Pinatotohanan niya na hindi siya mas mababa sa sinumang iba pang apostol, at sa huli ay sinabi niya na nabuhay siya bilang si Cristo, na labis na lumabag sa disposisyon ng Diyos. Ang patuloy na pagdadakila ni Pablo sa kanyang sarili ay naging dahilan para purihin siya ng ibang mga tao, hanggang sa punto na sa loob ng 2,000 taon ay itinuring na ng mga mananampalataya ang kanyang mga salita na parang sariling mga salita ng Diyos, bilang batayan ng kanilang pananampalataya, at ang mga prinsipyong dapat isagawa. Nahihigitan ng kanyang mga salita ang sariling mga salita ng Diyos sa kanila, nagawang isang tau-tauhan lang ang Diyos. Sa huli ay naging unang anticristo si Pablo at pinarusahan ng Diyos. Hindi ba katulad lang ako ni Pablo? Hindi ko dinakila at pinatotohanan ang Diyos sa aking tungkulin, kundi nagpasikat lang ako at binitag ang puso ng mga tao. Paano ko ginagampanan ang aking tungkulin? Pinatatakbo ko lang ang sarili kong negosyo. Sa puntong iyon, natakot ako sa aking mga kilos at natanto ko na talagang mapanganib ang magpatuloy sa ganitong paraan. Lumapit ako sa Diyos at nagdasal, “Diyos ko, ayaw kong mamuhay nang laban sa Iyo, ayon sa aking tiwaling disposisyon. Disiplinahin Mo sana ako at sawayin kung magpasikat akong muli. Diyos ko, gabayan Mo sana ako na magkaroon ng mas malalim na pagkaunawa sa aking sarili.” Kalaunan ay nabasa ko ang isa pang sipi ng mga salita ng Diyos kung saan hinahatulan at inilalantad Niya ang sangkatauhan: “Huwag mong isipin na nauunawaan mo ang lahat. Sinasabi Ko sa iyo na hindi sapat ang lahat ng nakita at naranasan mo para maunawaan mo kahit ang ika-sanlibong bahagi ng Aking plano ng pamamahala. Kung gayon ay bakit napakayabang mong kumilos? Ang katiting na talento at kaunting kaalaman mo ay hindi sapat para gamitin ni Jesus kahit sa isang segundo lamang ng Kanyang gawain! Gaano ba talaga karami ang karanasan mo? Ang nakita mo at lahat ng narinig mo sa buong buhay mo at ang naisip mo ay maliit kaysa sa gawaing ginagawa Ko sa isang saglit! Ang pinakamabuti ay huwag kang mamintas at maghanap ng mali. Maaari kang magmayabang hangga’t gusto mo, ngunit isa ka lamang nilalang na ni hindi kapantay ng isang langgam! Lahat ng laman ng iyong tiyan ay mas kakaunti kaysa sa laman ng tiyan ng isang langgam! Huwag mong isipin na, komo nagkaroon ka na ng kaunting karanasan at nauna ka, may karapatan ka nang magkukumpas at magmayabang. Hindi ba ang iyong karanasan at pagkauna sa tungkulin ay bunga ng mga salitang nabigkas Ko? Naniniwala ka ba na kapalit ang mga iyon ng sarili mong pagsisikap at pagpapagod? Ngayon, nakikita mo na Ako ay naging tao, at dahil lamang dito ay napuno ka ng napakaraming konsepto, at ng walang-katapusang mga kuru-kuro mula roon. Kung hindi dahil sa Aking pagkakatawang-tao, kahit may taglay kang mga di-pangkaraniwang talento, hindi ka magkakaroon ng napakaraming konsepto; at hindi ba rito nagmumula ang mga kuru-kuro mo?” (Ang Salita, Vol. I. Ang Pagpapakita at Gawain ng Diyos. Ginagawang Ganap ng Dalawang Pagkakatawang-tao ang Kabuluhan ng Pagkakatawang-tao). Hindi ko taglay ang katotohanang realidad at nakapagsasabi lang ako ng mga salita at doktrina. Pagkatapos magtamo ng kaunting karanasan at gumawa ng kaunting gawain, agad kong binalewala ang lahat ng iba pa, maging ang Diyos. Inagaw ko ang kaluwalhatian ng Diyos, na hindi makatwirang kayabangan at wala ni katiting na pagkamakatwiran! Habang nagbabahagi ng ebanghelyo, ang totoo ay alam na alam ko na ang Diyos ang nagtataguyod sa Kanyang sariling gawain. Kung minsan ay may magtatanong ng isang bagay na hindi ko alam kung paano sasagutin, kaya nagdarasal ako sa Diyos at sumasandig sa Kanya. Tapos ay dumarating sa akin ang sagot at nalalaman ko kung paano lutasin ang problema sa pamamagitan ng kaliwanagan mula sa Banal na Espiritu. Kung minsan ay hindi pa nga ako gaanong nagsasalita, isang sipi lang ng mga salita ng Diyos, pero naaantig na ang mga tao, nakikilala ang tinig ng Diyos, at nagiging handang hanapin at tanggapin ang Kanyang gawain sa mga huling araw. Nakamit itong lahat sa pamamagitan ng mga salita ng Diyos; Siya ang umaantig sa puso ng mga tao. Minsan, ibinahagi ko ang ebanghelyo sa kapatid ng isang sister sa iglesia. May mangilan-ngilang tao nang nagbahagi sa kanya dati, pero napigilan siya ng kanyang mga haka-haka at ayaw niyang maghanap at magsiyasat. Hindi ako gaanong tiwala, pero naghanda lang ako nang kaunti batay sa dati kong karanasan. Nang kausapin ko siya tungkol sa napag-isipan kong ideya, hindi lang siya walang positibong reaksyon, kundi bumanggit pa ng ilan niyang mga kuru-kuro. Hindi ko alam kung paano magbahagi, kaya nagdasal ako, na hinihiling sa Diyos na antigin at bigyang-liwanag siya. Pinapanood ko lang sa kanya ang isang video ng patotoo at hindi ako gaanong nagbahagi sa kanya, pero talagang naantig siya sa pagbabahagi sa video at ginusto niyang siyasatin ang bagong gawain ng Diyos. Gulat na gulat ako: Lubos siyang nagbago sa loob lang ng mahigit 30 minuto. Alam kong hindi iyon dahil sa napakagaling ng pagbabahagi ko, kundi dahil naantig siya ng Diyos. Kapag mali ang mga motibo ko sa aking tungkulin, gaano man karami ang sinabi ko, walang sinumang gustong tumanggap sa ebanghelyo. Ipinakita sa akin ng aking karanasan na sa aking mga tungkulin, ang papel na ginampanan ng mga salita ng Diyos at gawain ng Banal na Espiritu ay naging mahalaga sa desisyon, hindi ang aking mga talento at kakayahan. Naririnig ng mga tupa ng Diyos ang Kanyang tinig. Nakikilala ng mga taong nauna nang pinili ng Diyos ang Kanyang tinig sa Kanyang mga salita at gusto nilang siyasatin ang tunay na daan. Kung hindi siya napili ng Diyos, anumang pagbabahagi ay hindi makagagawa ng anumang kaibhan. Kahit walang anumang talento o mahusay na kakayahan, kung nasa tamang lugar ang puso ng tao, at tunay silang humihingi ng tulong at umaasa sa Diyos, matatamo nila ang Kanyang patnubay, at magtatagumpay rin sila sa kanilang mga tungkulin. Pero naging bulag ako sa katotohanang ito, wala ako ni katiting na pagkilala sa gawain ng Banal na Espiritu, at wala akong may-takot-sa-Diyos na puso. Ibinigay ko sa sarili ko ang lahat ng karangalan para sa pinakamaliit na tagumpay, na ginagamit na dahilan iyon para magyabang. Talagang wala akong kahihiyan. Nang gunitain ko ang mga paraan na nagpapasikat ako, pakiramdam ko ay napakasama ko at hiyang-hiya ako. Talagang napakahangal ko, pikit-mata akong nagkukunwari at naglalantad ng aking kahabag-habag na kalagayan sa lahat nang wala ni katiting na kamalayan sa sarili. Kung hindi ako naharap sa mga balakid habang nagpapalaganap ng ebanghelyo, at kung hindi ako iwinasto at pinungusan ng aking sister, nananatili sana akong manhid, na walang anumang pagkakilala sa sarili. Sa pagkatantong ito, nagdasal ako sa Diyos, na nagnanais na magsisi, na itigil ang pagdadakila sa aking sarili at pagpapasikat.

Kalaunan, sadya kong hinangad na malaman kung paano ako dapat magsagawa upang dakilain at patotohanan ang Diyos. Nabasa ko ang isang sipi ng mga salita ng Diyos na nagsabing: “Kapag nagpapatotoo para sa Diyos, dapat pangunahin kang magsalita tungkol sa kung paano hinahatulan at kinakastigo ng Diyos ang mga tao, at kung anong mga pagsubok ang ginagamit Niya para pinuhin ang mga tao at baguhin ang kanilang mga disposisyon. Dapat din kayong magsalita tungkol sa kung gaano nang katiwalian ang naibunyag sa inyong karanasan, kung gaano na kayo nagdusa, kung gaano karaming bagay ang ginawa ninyo upang labanan ang Diyos, at kung paano kayo nalupig kalaunan ng Diyos. Magsalita kung gaano karaming tunay na kaalaman tungkol sa gawain ng Diyos ang mayroon kayo, at kung paano kayo dapat magpatotoo para sa Diyos at suklian Siya para sa Kanyang pag-ibig. Dapat ninyong lagyan ng diwa ang ganitong uri ng wika, habang inilalagay ito sa isang payak na paraan. Huwag pag-usapan ang mga walang kabuluhang teorya. Magsalita kayo nang mas praktikal; magsalita kayo nang mula sa puso. Ganito ninyo dapat danasin ang mga bagay-bagay. Huwag ninyong sangkapan ang inyong mga sarili ng mga tila malalim at hungkag na teorya para magpakitang-gilas; sa paggawa nito ay nagmumukha kayong mapagmataas at walang-katuturan. Dapat ay magsalita kayo nang higit tungkol sa mga tunay na bagay mula sa aktuwal ninyong karanasan, at mas magsalita nang mula sa puso; ito ay pinakakapaki-pakinabang sa iba, at pinakanararapat na makita nila” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Ipinakita sa akin ng mga salita ng Diyos na ang paraan ng pagdadakila at pagpapatotoo sa Diyos ay sa pamamagitan ng pagpapatotoo sa Kanyang gawain at sa Kanyang disposisyon, pagtalakay tungkol sa sarili nating katiwalian at pagsuway at kung paano natin nakilala ang ating sarili sa pamamagitan ng paghatol at pagkastigo ng Kanyang mga salita. Pagkatapos ay maaaring pumunta ang iba para makita ang matuwid na disposisyon ng Diyos pati na ang Kanyang pagmamahal at pagliligtas sa atin. Pero ang tinatalakay ko lang ay tungkol sa aking mga tagumpay sa pagbabahagi ng ebanghelyo, halos hindi ko tinalakay kailanman ang tungkol sa katiwaliang naipakita ko o kung paano ko nilabanan at sinuway ang Diyos. Dahil dito, sinimulan ng mga tao na hangaan ako at umasa sa akin. Kailangan kong ipakita ang tunay kong pagkatao, ihayag kung paano ko dinadakila ang sarili ko at paano ako nagpapasikat at paano ako naituwid at nadisiplina ng Diyos para gabayan akong makilala ang sarili ko. Dapat ko ring ilantad ang aking mga pakikibaka at pagkukulang sa pagbabahagi ng ebanghelyo, at ibahagi kung paano ako ginabayan ng Banal na Espiritu. Kailangan kong ibahagi ang lahat ng iyon, upang malinaw akong makita ng iba at makita rin nila kung paano gumagawa ang Diyos. Pagkatapos ay magkakaroon sila ng pananampalatayang umasa at humingi ng tulong sa Diyos sa kanilang tungkulin at matamo ang Kanyang patnubay. Nang magtapat ako sa gayong paraan, natanto ng lahat na talagang wala ang Diyos sa puso nila. Gusto nilang gumawa ng pagbabago, na sumandig sa Diyos sa kanilang tungkulin.

Nabasa ko ito sa mga salita ng Diyos pagkatapos niyon: “Ang Diyos ang Lumikha, at ang Kanyang pagkakakilanlan at katayuan ang pinakamataas. Ang Diyos ay nagtataglay ng awtoridad, karunungan, at kapangyarihan, at mayroon Siyang sariling disposisyon at mga pag-aari at pag-iral. May sinuman bang nakakaalam kung ilang taon nang gumagawa ang Diyos sa gitna ng sangkatauhan at lahat ng nilikha? Ang partikular na bilang ng mga taon na gumagawa at namamahala ang Diyos sa lahat ng sangkatauhan ay hindi alam; walang makapagbibigay ng tiyak na bilang, at hindi iniuulat ng Diyos ang mga bagay na ito sa sangkatauhan. Gayunpaman, kung gagawa si Satanas ng ganitong bagay, iuulat ba nito ito? Tiyak na gagawin nito iyon. Gusto nitong ipangalandakan ang sarili para linlangin ang mas maraming tao at ipaalam sa mas maraming tao ang mga kontribusyon nito. Bakit hindi iniuulat ng Diyos ang mga bagay na ito? May mapagkumbaba at nakatagong aspeto sa diwa ng Diyos. Ano ang kabaligtaran ng pagiging mapagpakumbaba at tago? Ito ay ang pagiging mayabang at pagpapakitang-gilas. … Hinihingi ng Diyos na magpatotoo sa Kanya ang mga tao, ngunit nagpatotoo na ba Siya sa Kanyang sarili? (Hindi.) Sa kabilang banda, natatatakot si Satanas na hindi malalaman ng mga tao ang kahit pinakamaliliit na bagay na ginagawa nito. Hindi naiiba ang mga anticristo: Ipinagmamalaki nila ang bawat maliit na bagay na ginagawa nila sa harap ng lahat. Sa pakikinig sa kanila, para bang nagpapatotoo sila sa Diyos—ngunit kung pakikinggan mo sila nang mabuti, matutuklasan mong hindi sila nagpapatotoo sa Diyos, kundi nagpapakitang-gilas at ipinagmamalaki ang kanilang sarili. Ang nag-uudyok at diwa sa likod ng sinasabi nila ay ang makipagtunggali sa Diyos para sa Kanyang mga hinirang, at para sa katayuan. Ang Diyos ay mapagpakumbaba at nakatago, at si Satanas ay nagpapakitang-gilas. Mayroon bang pagkakaiba? Pagpapasikat laban sa pagpapakumbaba at pagiging tago: alin ang mga positibong bagay? (Pagpapakumbaba at pagiging tago.) Maaari bang ilarawan na mapagpakumbaba si Satanas? (Hindi.) Bakit? Kung huhusgahan ang masamang kalikasang diwa nito, ito ay isang walang kuwentang basura; magiging hindi pangkaraniwan kay Satanas na hindi magpakitang-gilas. Paano matatawag na ‘mapagpakumbaba’ si Satanas? Ang ‘kababaang-loob’ ay tumutukoy sa Diyos. Ang pagkakakilanlan, diwa, at disposisyon ng Diyos ay matayog at marangal, ngunit hindi Siya kailanman nagpapakitang-gilas. Ang Diyos ay mapagpakumbaba at nakatago, upang hindi makita ng mga tao kung ano ang Kanyang nagawa, ngunit habang Siya ay nagtatrabaho sa ganoong kadiliman, ang sangkatauhan ay walang tigil na pinagkakalooban, pinangangalagaan, at ginagabayan—at ang lahat ng ito ay isinaayos ng Diyos. Hindi ba’t ang pagiging tago at kababaang-loob ang dahilan kung bakit hindi kailanman ipinapahayag ng Diyos ang mga bagay na ito, hindi kailanman binabanggit ang mga ito? Mapagpakumbaba ang Diyos at ito ay tiyak na dahil nagagawa Niya ang mga bagay na ito ngunit hindi Niya kailanman binabanggit o ipinapahayag ang mga ito, at hindi nakikipagtalo tungkol sa mga ito sa mga tao. Ano ang karapatan mong magsalita tungkol sa kababaang-loob kung hindi mo kaya ang ganitong mga bagay? Hindi mo ginawa ang alinman sa mga bagay na iyon, subalit ipinipilit mong mabigyan ng karangalan para sa mga iyon—ito ay tinatawag na pagiging walang-hiya. Sa paggabay sa sangkatauhan, isinasagawa ng Diyos ang ganoon kahusay na gawain, at pinamumunuan Niya ang buong sansinukob. Napakalawak ng Kanyang awtoridad at kapangyarihan, ngunit hindi pa Niya kailanman sinabi, ‘Ang Aking kapangyarihan ay katangi-tangi.’ Nananatili Siyang nakatago sa lahat ng bagay, namumuno sa lahat, nagtutustos at nagkakaloob para sa sangkatauhan, tinutulutan ang lahat ng sangkatauhan na magpatuloy sa bawat henerasyon. Katulad ng hangin at ng sikat ng araw, halimbawa, o lahat ng mga materyal na bagay na kinakailangan para sa pag-iral ng tao sa mundo—dumadaloy ang lahat ng ito nang walang tigil. Na ang Diyos ay nagkakaloob sa tao ay hindi mapag-aalinlanganan. Kung may ginawang mabuting bagay si Satanas, mananatili ba itong tahimik, at mananatiling isang hindi kilalang bayani? Hindi kailanman. Katulad ito ng kung paanong may ilang anticristo sa iglesia na dating nagsagawa ng mapanganib na trabaho, na tumalikod sa mga bagay-bagay at nagtiis ng pagdurusa, na maaaring napunta pa sa bilangguan; may ilan ding minsang nag-ambag sa isang aspeto ng gawain ng sambahayan ng Diyos. Hindi nila nakakalimutan ang mga bagay na ito, sa palagay nila ay karapat-dapat sila sa panghabambuhay na karangalan para sa mga ito, sa palagay nila ay panghabambuhay nilang puhunan ang mga iyon—na nagpapakita kung gaano kaliit ang mga tao! Ang mga tao ay talagang maliliit, at si Satanas ay walang kahihiyan” (Ang Salita, Vol. IV. Paglalantad sa mga Anticristo. Ikapitong Aytem: Sila ay Masasama, Traydor, at Mapanlinlang (Ikalawang Bahagi)). Naantig ako ng pagpapakumbaba at pagiging tago ng Diyos. Nang ikumpara ko ang Kanyang kilos sa sarili kong kilos, hiyang-hiya ako. Lubhang kataas-taasan ang Diyos, pero nagdaan pa rin Siya sa napakalaking pagdurusa at kahihiyan sa pagiging tao at pagparito sa lupa, na nagpapahayag ng mga katotohanan para iligtas ang sangkatauhan. Gaano man kadakila ang Kanyang gawain o ilang katotohanan man ang Kanyang ipinapahayag, hindi Siya kailanman nagyayabang. Tahimik lang Niyang tinutustusan at inililigtas ang sangkatauhan. Napakaganda ng diwa ng Diyos. Pero isang butil lang ako ng alikabok at lubhang nagawang tiwali ni Satanas. Hindi ako espesyal pero sabik na sabik akong mahangaan. Ipinagyabang ko ang anumang maliit na bagay na ginawa ko, na nag-aalala na baka hindi iyon mapansin ng iba. Bagama’t malinaw na lahat ng ito ay Diyos ang may gawa at tumulong lang ako nang kaunti, hindi pa rin ako nahiyang hangarin na agawin ang kaluwalhatian ng Diyos, na palaging ipinagpapasikat ang sarili ko. Habang lalo kong iniisip iyon, lalo akong nakaramdam ng pagkaaba at pagiging kasuklam-suklam—lubhang nakamumuhi iyon sa Diyos. Ayaw ko nang maging gayong klaseng tao.

Sa mga pagtitipon pagkatapos niyon, sadya kong dinakila at pinatotohanan ang Diyos, na tinatalakay ang aking katiwalian at pagsuway, na mga kasuklam-suklam na layunin na humantong sa aking mga kabiguan, at kung paano ako nadisiplina at nagabayan ng Diyos para maunawaan ko ang mga prinsipyo at magtamo ako ng isang landas ng pagsasagawa. Tinulutan nito ang mga kapatid na matuto mula sa aking mga kabiguan at makilala ang matuwid na disposisyon at pagliligtas ng Diyos. Paminsan-minsan, may kaunti pa rin akong pagnanasang magpasikat, pero kapag natatanto ko iyon, nagdarasal ako at tinatalikdan ko kaagad ang sarili ko. Gumanda nang husto ang pakiramdam ko matapos kong isagawa iyon. Salamat sa pagmamahal at pagliligtas ng Diyos na nagkaroon ako ng ganitong pagbabago.


69. Bakit Ayaw Kong Magdala ng Pasanin?

Ni Daisy, Timog Korea

Noong Oktubre ng 2021, nagsasagawa ako bilang superbisor sa paggawa ng video. Naging katuwang ko sina Brother Leo at Sister Claire. Pareho silang mas matagal nang gumagawa ng tungkuling ito kaysa sa akin at mas marami silang karanasan, at pinangungunahan nila ang pagsusubaybay at pag-aasikaso sa maraming gawain. Kasisimula ko pa lamang magsagawa at hindi ko pa nauunawaan ang maraming aspeto ng gawain, kaya natural na tumanggap lang ako ng maliit na papel. Pakiramdam ko, hangga’t walang anumang problema sa gawain ko, magiging maayos ang mga bagay-bagay at pwede namang tumulong ang iba at lutasin ang lahat ng iba pang bagay. Sa ganoong paraan, hindi na ako gaanong mag-aalala at hindi ako papapanagutin ng sinuman. Unti-unti, pabawas nang pabawas ang dinadala kong pasanin at humantong akong walang gaanong nauunawaan at hindi gaanong nakikibahagi sa gawain nilang dalawa. Sa tuwing pinag-uusapan namin ang gawain, hindi ako nagpapahayag ng anumang opinyon, at sa bakante kong oras, naghihinay-hinay lang ako at nanonood ng mga sekular na video. Pakiramdam ko ay ayos lang na gawin ang tungkulin ko nang ganito.

Isang araw, bandang tanghali, biglang lumapit sa akin ang isang lider at sinabing may pupuntahan sina Leo at Claire para gawin ang kanilang tungkulin, at na kailangan kong magpasan ng higit na responsibilidad, mas magsikap, at mangasiwa sa paggawa ng video. Saglit akong natigilan sa biglaang pagbabagong ito. Bago pa lang ako sa tungkuling ito, at napakaraming gawaing dapat masubaybayan, hindi ba ito napakalaking presyur? Medyo komplikado ang gawaing responsibilidad nila at nangangailangan ito ng palagiang atensyon. Kakailanganin kong maghanap ng mga materyal para gabayan ang mga kulang sa kasanayan. Napakagaling nina Leo at Claire at karaniwan ay napakaabala nila. Dahil kasisimula ko pa lang, siguradong kailangan kong maglaan ng mas marami pang oras. Magkakaroon pa kaya ako ulit ng oras ng pahinga? Kung hindi ko mapapasan ang responsibilidad na ito at maaantala ang gawain, hindi ba ako gagawa ng paglabag? Naisip ko na mas mabuting maghanap ang lider ng mas angkop para sa responsibilidad na ito. Nang makitang wala akong sinasabi, tinanong ng lider kung ano ang nasa isip ko. Nakaramdam ako ng matinding pagtutol at ayaw kong magsabi ng kahit ano. Pagkatapos naming pag-usapan ang gawain, basta na lang akong umalis. Nang maisip ko ang tungkol sa lahat ng problema at paghihirap na kakailangan kong pasanin nang ako lang, para akong nasasakal sa presyur at pakiramdam ko, hindi ko kakayanin ang mga susunod na araw ko. Kahit paano ko ito tingnan, pakiramdam ko pa rin ay hindi ko kaya ang trabahong ito. Pagkatapos ay pinadalhan ako ng lider ng isang mensahe na nagtatanong tungkol sa kalagayan ko, na agad kong sinagot: “Pakiramdam ko ay hindi ko kaya ang gawaing ito. Baka pwede kang maghanap ng mas nababagay?” Pagkatapos ay tinanong ako ng lider: “Anong batayan mo sa paghusga na hindi ka angkop?” Hindi ko talaga alam kung paano sasagutin ang tanong na ito. Hindi ko pa nga nasubukan, at hindi ko alam kung kaya ko ang gawain. Pero inisip ko ang presyur ng gawain at ang magiging pagdurusa ng katawan ko, kaya gusto ko itong tanggihan. Hindi ba ito pag-iwas sa responsibilidad at pagtanggi sa tungkulin ko? Pagkatapos ay naisip ko kung paanong pinahihintulutan ng Diyos ang lahat ng bagay na kinakaharap ko araw-araw at na dapat akong magpasakop. Kaya’t nanalangin ako sa Diyos: “Diyos ko, inililipat ang dalawa kong katuwang at naiwan ako para asikasuhin ang lahat ng gawain nang ako lang. Nakakaramdam ako ng pagtutol at hindi ako handang magpasakop. Alam kong mali ang kalagayang ito, pero hindi ko nauunawaan ang kalooban Mo. Pakiusap, bigyang-liwanag at gabayan Mo po ako, para makilala ko ang aking sarili at makapagpasakop po ako.”

Kalaunan, pinadalhan ako ng isang sister ng isang sipi ng salita ng Diyos na talagang nagbunyag sa kalagayan ko. Sabi ng Diyos: “Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mahina ang kakayahan ko, mayroon akong matapat na puso.’ Gayunpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat silang magpasakop sa mga pagsasaayos ng Diyos, maging tapat sa tungkulin na dapat nilang gampanan, at magsikap na mapalugod ang kalooban ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang pagganap nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para palugurin ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin. Kung hindi mo isasakatuparan ang iyong nalalaman at nauunawaan, at kung 50 o 60 porsyento lang ng iyong pagsisikap ang iyong ibinibigay, kung gayon ay hindi mo ibinibigay rito ang buong puso at lakas mo. Sa halip, ikaw ay tuso at nagpapakatamad. Matatapat ba ang mga taong gumaganap sa kanilang mga tungkulin sa ganitong paraan? Hinding-hindi. Walang silbi sa Diyos ang gayong mga tuso at mapanlinlang na tao; dapat silang palayasin. Matatapat na tao lamang ang ginagamit ng Diyos para gumanap ng mga tungkulin. Kahit ang mga debotong tagapagserbisyo ay kailangang maging matapat. Ang mga taong palaging pabaya, pabasta-basta, tuso at naghahanap ng paraan para magpakatamad ay pawang mapanlinlang, at mga demonyo silang lahat. Wala sa kanila ang tunay na nananalig sa Diyos, at palalayasin silang lahat. Iniisip ng ibang tao, ‘Ang pagiging matapat na tao ay tungkol lamang sa pagsasabi ng totoo at hindi pagsisinungaling. Sa totoo lang, madali lang maging matapat na tao.’ Ano ang palagay mo sa sentimyentong ito? Napakalimitado nga ba ng saklaw ng pagiging matapat na tao? Hinding-hindi. Dapat mong ilantad ang iyong puso at ibigay ito sa Diyos; ito ang saloobin na dapat mayroon ang isang matapat na tao. Iyon ang dahilan kung bakit napakahalaga ng isang matapat na puso. Ano ang implikasyon nito? Ito ay na kaya ng isang pusong tapat na kontrolin ang iyong asal at baguhin ang kalagayan mo. Magagabayan ka nitong gumawa ng mga tamang desisyon, at magpasakop sa Diyos at makamit ang Kanyang pagsang-ayon. Ang ganitong puso ay tunay na mahalaga. Kung mayroon kang matapat na pusong gaya nito, dapat kang mamuhay sa ganoong kalagayan, ganoon ka dapat umasal, at ganoon mo dapat igugol ang iyong sarili” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sobra akong napahiya sa salita ng Diyos. Kapag nahaharap sa kanilang tungkulin, ang matatapat na tao ay hindi nababahala tungkol sa panganib na maaaring idulot ng paggawa ng kanilang tungkulin, lalong hindi nila iniiwasan o tinatanggihan ang kanilang tungkulin dahil natatakot sila sa pagdurusa. Sa halip, nagsisimula sila sa pamamagitan ng pagtanggap nito at pagbibigay ng lahat nila para dito. Ito lang ang isang matapat na saloobin. Pagkatapos ay naisip ko ang saloobin ko sa tungkulin ko. Sa sandaling nabalitaan ko na inililipat ang dalawa kong katuwang, nag-alala ako na dadami ang trabaho ko, na dadami ang aking mga alalahanin, at lalaki ang presyur sa akin. Kung hindi magagawa nang maayos ang gawain, kakailanganin kong managot para dito, at kaya sinubukan kong magdahilan na hindi ako kwalipikado para iwasan ang aking responsibilidad. Talagang mapanlinlang ako at walang konsensya. Naisip ko kung paanong sa panalangin, lagi akong nangangako na isasaalang-alang ko ang mga pasanin ng Diyos, pero nang talagang dumating ito, ang aking laman ang isinaalang-alang ko, hindi isinagawa ang alinman sa mga katotohanan, at gumamit lang ng mga walang kabuluhang salita para linlangin ang Diyos. Kung talagang sinunod ko ang kalooban ng Diyos, alam na hindi ko kaya ang gawain, at hindi makahanap ng iba pang taong nababagay, dapat sana ay pinag-ibayo ko ang paghahasa ng mga kasanayan ko at nakipagtulungan sa iba para maiwasang maapektuhan ang paggawa ng video. Ito ang dapat gawin ng isang taong may konsensya at pagkatao. Kung sa huli ay talagang hindi ko kaya ang gawain at mailipat ako o matanggal, magpapasakop na lang ako sa mga pagsasaayos ng Diyos. Tanging ganitong pagsasagawa ang makatwiran. Medyo mas huminahon ako sa isiping ito.

Kalaunan, nabasa ko ang isang sipi ng salita ng Diyos na nagbigay sa akin ng kaunting pagkaunawa sa saloobing mayroon ako sa aking tungkulin. Sabi ng Diyos: “Ang lahat ng hindi naghahangad sa katotohanan ay ginagampanan ang kanilang mga tungkulin nang taglay ang pag-iisip ng pagiging iresponsable. ‘Kung may mamumuno, susunod ako; saan man sila pumunta, pupunta ako. Gagawin ko ang anumang ipagagawa nila sa akin. Para naman sa pag-ako ng responsabilidad at alalahanin, o mas pag-aabala na gawin ang isang bagay, paggawa ng isang bagay nang buong puso at lakas ko—hindi ako interesado roon.’ Ang mga taong ito ay ayaw magbayad ng halaga. Handa lamang silang pagurin ang sarili nila, hindi umako ng responsabilidad. Hindi ito ang saloobin ng tunay na pagganap sa tungkulin ng isang tao. Ang isang tao ay dapat na matutong isapuso ang pagganap sa kanyang tungkulin, at ang taong may konsiyensiya ay kayang isakatuparan ito. Kung ang isang tao ay hindi kailanman isinasapuso ang paggampan sa kanyang tungkulin, nangangahulugan iyon na wala siyang konsiyensiya, at ang mga walang konsiyensiya ay hindi makakamit ang katotohanan. Bakit Ko sinasabing hindi nila makakamit ang katotohanan? Hindi nila alam kung paano manalangin sa Diyos at hanapin ang kaliwanagan ng Banal na Espiritu, ni kung paano magpakita ng konsiderasyon sa kalooban ng Diyos, ni isapuso ang pagninilay sa mga salita ng Diyos, ni hindi nila alam kung paano hanapin ang katotohanan, at paano hangaring maunawaan ang mga hinihingi ng Diyos at ang Kanyang kalooban. Ito ang kahulugan ng hindi magawang hanapin ang katotohanan. Naranasan mo na ba ang mga kalagayan kung saan, ano man ang mangyari o anong uri ng tungkulin ang iyong ginagampanan, madalas mong napapatahimik ang iyong sarili sa harap ng Diyos, at naisasapuso ang pagninilay sa Kanyang mga salita, at paghahanap sa katotohanan, at pagsasaalang-alang kung paano ninyo dapat gampanan ang inyong tungkulin upang umayon sa kalooban ng Diyos, at kung aling mga katotohanan ang dapat ninyong taglayin para maayos na magampanan ang tungkuling iyon? Marami bang pagkakataon kung saan hinahanap ninyo ang katotohanan sa ganitong paraan? (Wala.) Ang pagsasapuso ng inyong tungkulin at pagkakaroon ng kakayahang umako ng responsibilidad ay nangangailangan ng inyong pagdurusa at pagbabayad ng halaga—hindi sapat ang pag-usapan lamang ang mga bagay na ito. Kung hindi mo isasapuso ang iyong tungkulin, sa halip ay palagi mong gustong magtrabaho, siguradong hindi magagawa nang maayos ang iyong tungkulin. Tatapusin mo lamang ito nang hindi nag-iisip at wala nang iba pa, at hindi mo malalaman kung nagawa mo ba nang maayos ang iyong tungkulin o hindi. Kung isasapuso mo ito, unti-unti mong mauunawaan ang katotohanan; kung hindi, hindi mo ito mauunawaan. Kapag isasapuso mo ang pagganap sa iyong tungkulin at hahangarin ang katotohanan, unti-unti mong mauunawaan ang kalooban ng Diyos, matutuklasan ang sarili mong katiwalian at mga kakulangan, at maiintindihan ang iyong iba-ibang kalagayan. Kapag ang pinagtutuunan mo lang ay ang pagsusumikap, at hindi mo isinasapuso ang pagninilay-nilay sa iyong sarili, hindi mo matutuklasan ang tunay na mga kalagayan sa iyong puso at ang napakaraming reaksyon at mga pagpapakita ng katiwalian na mayroon ka sa iba’t ibang kapaligiran. Kung hindi mo alam kung ano ang mga kahihinatnan kapag hindi nalutas ang mga problema, kung gayon, ikaw ay nasa malaking alanganin. Ito ang dahilan kung bakit hindi magandang manampalataya sa Diyos nang nalilito. Dapat kang mamuhay sa harap ng Diyos sa lahat ng oras, sa lahat ng lugar; anuman ang mangyari sa iyo, dapat lagi mong hanapin ang katotohanan, at habang ginagawa mo ito, dapat mo ring pagnilayan ang iyong sarili at alamin kung ano ang mga problema na mayroon sa iyong kalagayan, agad na hanapin ang katotohanan para malutas ang mga ito. Sa gayon mo lamang magagampanan nang maayos ang iyong tungkulin at maiiwasan ang pag-antala sa gawain. Bukod sa magagampanan mo nang maayos ang iyong tungkulin, ang pinakamahalaga ay na magkakaroon ka rin ng buhay pagpasok at malulutas mo ang iyong mga tiwaling disposisyon. Sa gayon ka lamang makapapasok sa katotohanang realidad. Kung ang madalas mong pagnilayan sa iyong puso ay hindi mga bagay na nauugnay sa iyong tungkulin, o mga bagay na may kinalaman sa katotohanan, at sa halip ay nasasangkot ka sa mga panlabas na bagay, iniisip ang iyong mga gawain ng laman, mauunawaan mo ba ang katotohanan? Magagampanan mo ba nang maayos ang iyong tungkulin at makapamumuhay sa harap ng Diyos? Tiyak na hindi. Hindi maliligtas ang taong tulad nito” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Talagang ako ang pinatutungkulan ng Diyos sa Kanyang paglalantad sa ganitong uri ng saloobin. Nang magsimula ako sa tungkuling ito, hindi ako umako ng anumang responsibilidad. Nakita ko na mas marami ang karanasan ng mga katuwang ko kaysa sa akin, kaya sumunod na lang ako sa kanila, at pakiramdam ko ay maayos naman ang mga bagay-bagay hangga’t nasisiguro kong walang nangyayaring mali sa sarili kong gawain. Kung gagawin ko ito, magmumukha akong kagalang-galang at hindi ko kakailanganing pagurin ang sarili ko, kaya tumuon lang ako sa sarili kong gawain at hindi ako kailanman nagkaroon ng pakialam sa gawaing responsibilidad nila, ni hindi ko sineryoso ang mga problema o paghihirap na lumitaw rito. Nang tanungin ng lider kung bakit masyadong hindi epektibo ang gawain ng aming grupo, wala akong naisagot. Ang ganitong uri ng saloobin ay kapareho ng pagtrato ng mga hindi mananampalataya sa kanilang mga trabaho. Sa anong paraan ako sumusunod sa kalooban ng Diyos sa aking tungkulin? Kapag nagkakaproblema sa gawain, hindi ko hinahanap ang katotohanan o ibinubuod ang mga paglihis, ni hindi ko iniisip kung paano madagdagan ang kahusayan ko. Pakiramdam ko palagi na hangga’t kaya ito ng mga kapwa ko manggagawa, pwede akong maghinay-hinay nang bahagya. Sa tuwing nagkakaroon ako ng oras, pinapalayaw ko ang aking laman o nanonood ako ng mga sekular na video. Pasama ako nang pasama at mas lalong napapalayo sa Diyos. Nakita ko na wala akong sipag sa tungkulin ko. Tinatrato ko lang ito na parang trabaho. Paano ko magagampanan nang maayos ang tungkulin ko nang ganito? Sa puntong ito ay napagtanto ko sa wakas na mga pagsasaayos ng Diyos ang nagsanhing umalis ang “mga inaasahan kong tao” para bigyan ako ng pagkakataong magsagawa, matutong magmalasakit, aktibong pumasan ng responsibilidad, umasa sa Diyos sa mga paghihirap, at hanapin ang mga katotohanang prinsipyo. Higit sa lahat, nagbigay-daan ito na makilala ko na ang tamad at iresponsable kong pag-uugali sa tungkulin ko ay kinasusuklaman ng Diyos. Dahil sa mga presyur sa gawain, mapipilitan ako ngayon na maging mas masigasig sa aking tungkulin, at magsisikap ako na gampanan nang sapat ang aking tungkulin. Nang maunawaan ang mga layunin ng Diyos, naging handa akong magpasakop sa mga sitwasyong ito. Sa mga sumunod na araw, sinadya kong mas magsikap sa aking gawain. Sa sandaling matuklasan ko ang marami pang isyu sa paggawa ng video, itinala ko ang mga ito at hinangad na lutasin ang mga ito. Gumawa ako ng study plan at sinikap kong akuin ang gawain sa lalong madaling panahon. Nang maiayos na ang kalagayan ko, nagkaroon ako ng mas maraming oras para sa gawain ko, at ginugol ko ang mga araw ko nang mas payapa ang pakiramdam.

Kalaunan, ipinareha ako sa isa pang sister. Sa simula, isinasaisip ko pa rin ang pagiging mas responsable, pero pagtagal-tagal, natuklasan kong napakahusay niya at na mayroon siyang higit na propesyonal na kadalubhasaan kaysa sa akin, kaya ipinasa ko sa kanya ang ilang gampanin at pagkatapos ay hindi na ako nangialam pa. Kung minsan, para mapanatili ang aking reputasyon, nakikilahok ako sa mga talakayan pero umiiwas akong magbigay ng mga mungkahi, iniisip na: “Nakikita ko naman na kaya mo ang mga bagay-bagay, hindi ko na kailangang mag-alala at makapagpapahinga ako sandali.” Pinaalalahanan ako ng lider ko na magpakita ng higit na pagmamalasakit sa gawain, at sa loob ng ilang araw pagkatapos niyang sabihin ito, ginawa ko iyon, pero hindi nagtagal, bumalik ako sa dati kong gawi. Kung minsan, nagpapadala sa amin ng mensahe ang mga kapatid tungkol sa mga lumitaw na nakakalitong isyu sa gawain na kailangang malutas kaagad, pero sa sandaling makita kong gawain ito na pangunahing sinusubaybayan ng sister ko, ayaw ko nang mag-abala pa. Sadya kong minamarkahan ang mensahe bilang hindi pa nababasa at nagkukunwaring hindi ko ito nakita, iniisip na maaasikaso ito ng sister ko kalaunan. Bagamat nadama kong iresponsable ito, dahil normal naman ang pag-usad ng gawain, hindi ko na ito gaanong pinag-isipan. Pagkalipas ng ilang buwan, naging responsable kami para sa magkakahiwalay na bahagi ng paggawa ng video. Sa pagkakataong ito, wala akong makakatulong at alam kong tiyak na mahaharap ako sa maraming paghihirap at problema. Pero nang maisip ko ang kawalan ko ng responsibilidad sa aking tungkulin, at kung paanong maaari itong makabuti sa akin, sinabi ko sa sarili ko na dapat akong magsimula sa pagpapasakop. Pero nang aktuwal na talaga akong magsimula, nalaman ko na bigla na lang mas dumami ang dapat kong subaybayan, at parang walang katapusan ang dami ng mga bagay na kailangan kong asikasuhin araw-araw. Higit pa roon, hindi mahusay ang mga propesyonal kong kasanayan at parami nang parami ang mga problema na patuloy na kusang nalalantad. Bawat video na ginawa namin ay nakatanggap ng mga mungkahi at kinailangan kong pag-isipan ang pagtugon sa bawat isa. Unti-unting naubos ang kaunting sigasig na mayroon ako, at madalas kong isipin, “Nagsusumikap na ako nang husto pero marami pa ring isyu, siguro mas makakabuti kung maghahanap ang lider ng isang taong mas nababagay.” Hindi nagtagal pagkatapos niyon, ilan sa mga video namin ay sunud-sunod na ibinalik para ulitin ang paggawa at mas lalo akong nanlumo. Ayaw ko nang lutasin ang mahihirap na isyu na kinakaharap ko at lalo kong hinanap-hanap ang mga araw na iyon noong may mga katuwang ako sa aking tungkulin, noong pwede akong basta-basta na lang magtago sa likod nila, at hindi ko kailangang magdala ng napakatinding presyur. Wala akong ganang gawin ang tungkulin ko, kapag naglalakad ako, parang ang bigat ng mga binti ko. Noon ko napagtanto na hindi ko pwedeng patuloy na gawin ang tungkulin ko sa ganitong kalagayan, kaya nanalangin ako sa Diyos. Sa pamamagitan ng paghahanap, bigla kong naalala si Noe. Naharap siya sa maraming paghihirap at kabiguan habang itinatayo niya ang arka, pero hindi siya kailanman sumuko, at nagpatuloy sa loob ng 120 taon, hanggang sa natapos niya ang arka at nakompleto ang atas ng Diyos. Pero sa harap ng kaunti kong paghihirap, gusto kong ibsan ang aking pasanin at tumakas. Hindi ba’t nagiging duwag lang ako? Sa isiping ito, medyo natauhan ako at nagawa kong harapin nang tama ang mga problema ko sa gawain.

Sa aking mga debosyonal, nabasa ko ang siping ito ng salita ng Diyos: “Ang lahat ng huwad na lider ay hindi kailanman gumagawa ng praktikal na gawain, at umaakto sila na parang ang kanilang papel sa pamumuno ay isang opisyal na posisyon, lubos na tinatamasa ang mga pakinabang ng kanilang katayuan. Ang tungkuling nararapat gampanan at gawaing nararapat gawin ng isang lider ay itinuturing nilang isang hadlang, isang abala. Sa puso nila, nag-uumapaw ang paglaban nila sa gawain ng iglesia: Kung hihilingin mo sa kanila na bantayan ang gawain o alamin ang mga isyung umiiral dito na kinakailangang masubaybayan at malutas, sila ay mapupuno ng pag-aatubili. Ito ang gawain na dapat ginagawa ng mga lider at manggagawa, ito ang trabaho nila. Kung hindi mo ito gagawin—kung ayaw mong gawin ito—bakit gusto mo pa ring maging lider o manggagawa? Ginagampanan mo ba ang iyong tungkulin para isaalang-alang ang kalooban ng Diyos, o para maging isang opisyal at magtamasa sa mga palamuti ng katayuan? Hindi ba’t kahiya-hiyang maging isang lider kung nais mo lang na humawak ng kung anong opisyal na katungkulan? Wala nang mas mababa pa ang karakter—ang mga taong ito ay walang paggalang sa sarili, wala silang kahihiyan. Kung nais mong magtamasa ng kaginhawahan ng laman, magmadali kang bumalik sa mundo at pagsumikapan ito, sunggaban ito, at hablutin ito hanggang sa kaya mo. Walang makikialam. Ang sambahayan ng Diyos ay isang lugar para ang mga hinirang na tao ng Diyos ay magampanan ang kanilang mga tungkulin at masamba Siya; isa itong lugar para sa mga tao na hangarin ang katotohanan at mailigtas. Hindi ito lugar para magpakasasa ang kahit sino sa kaginhawahan ng laman, lalong hindi ito lugar na nagpapalayaw ng mga tao. … Anumang gawain ang ginagawa ng ilang tao o anumang tungkulin ang ginagampanan nila, hindi nila kayang magtagumpay roon, napakabigat niyon para sa kanila, hindi nila kayang tuparin ang anuman sa mga obligasyon o responsibilidad na nararapat tuparin ng mga tao. Hindi ba basura sila? Karapat-dapat pa rin ba silang tawaging mga tao? Maliban sa mga utu-uto, may kapansanan sa pag-iisip, at may mga pisikal na kapansanan, mayroon bang nabubuhay na hindi nararapat gampanan ang kanilang mga tungkulin at tuparin ang kanilang mga responsibilidad? Ngunit ang ganitong uri ng tao ay palaging nakikipagsabwatan at nandaraya, at ayaw tuparin ang kanilang mga responsibilidad; ang implikasyon ay na ayaw nilang umasal na tulad ng isang mabuting tao. Binigyan sila ng Diyos ng kakayahan at mga kaloob, binigyan Niya sila ng oportunidad na maging tao, subalit hindi nila magamit ang mga ito sa pagganap sa kanilang tungkulin. Wala silang ginagawa, ngunit nais nilang tamasahin ang lahat. Angkop bang tawaging tao ang gayong tao? Anumang gawain ang ibigay sa kanila—mahalaga man iyon o pangkaraniwan, mahirap o simple—lagi silang walang ingat at pabasta-basta, laging tamad at tuso. Kapag nagkakaroon ng mga problema, sinisikap nilang ipasa ang kanilang responsibilidad sa ibang mga tao; ayaw nilang managot, na ninanais na patuloy na mabuhay na parang mga linta. Hindi ba mga walang-silbing basura sila? Sa lipunan, sino ang hindi umaasa sa kanilang sarili para mabuhay? Kapag lumaki na ang isang tao, kailangan na niyang tustusan ang kanyang sarili. Natupad na ng kanyang mga magulang ang kanilang responsibilidad. Kahit handa ang kanyang mga magulang na suportahan siya, maaasiwa siya roon, at dapat magawa niyang kilalanin na, ‘Natapos na ng aking mga magulang ang trabaho nilang magpalaki ng mga anak. Nasa hustong gulang na ako, at malusog ang katawan ko—dapat magawa kong mamuhay nang hindi umaasa sa iba.’ Hindi ba ito ang pinakamababang pag-unawa na nararapat taglayin ng isang taong nasa hustong gulang? Kung talagang matino ang isang tao, hindi niya kakayaning patuloy na samantalahin ang kabaitan ng kanyang mga magulang; matatakot siya na pagtawanan ng iba, na mapahiya. Kaya, matino ba ang isang taong tatamad-tamad lamang? (Hindi.) Lagi niyang gustong makuha ang isang bagay nang walang kapalit, ayaw niyang managot kailanman, naghahanap siya ng libreng tanghalian, gusto niyang makakain nang tatlong beses sa isang araw—at pagsilbihan siya ng iba, at maging masarap ang pagkain—nang wala siyang ginagawang anuman. Hindi ba ganito ang pag-iisip ng isang parang linta? At may konsiyensya ba at katinuan ang mga taong parang linta? Mayroon ba silang dignidad at integridad? Talagang wala; lahat sila ay mga walang silbi na nakaasa sa iba, lahat ay mga hayop na walang konsiyensya o katwiran. Walang sinuman sa kanila ang angkop na manatili sa sambahayan ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Ang salita ng Diyos ay nagtulak sa akin na magnilay-nilay: Trabaho ng isang lider at manggagawa ang sumubaybay at umunawa sa mga problema sa gawain, at hanapin ang katotohanan para lutasin ang mga ito, pero itinuturing ito ng mga huwad na lider bilang isang pabigat. Ipinapakita nito na hindi sila naririto para gampanan ang kanilang tungkulin, bagkus ay para tamasahin ang mga pakinabang ng pagiging opisyal. Nakita ko na ganito rin ang ugali ko. Dapat ay inako ko ang responsibilidad at nilutas ang mga problema at paghihirap na lumitaw, dapat sinamantala ko ang pagkakataong ito para hanapin ang katotohanan at makabawi sa sarili kong mga pagkukulang, na magbibigay-daan sana sa akin na mas mabilis na umusad. Pero ginusto kong tanggihan ang tungkulin ko dahil napakaraming paghihirap niyon. Bilang superbisor, hindi ako gumawa ng anumang tunay na gawain o lumutas ng anumang totoong problema. Hindi ba’t ninanasa ko lang ang mga pakinabang ng katayuan? Sa pagbabalik-tanaw sa pag-uugali ko, bagamat mukhang gumagawa ako ng gawain noong mayroon akong mga katuwang, ang totoo ay hinati sa amin ang gawain, at hindi ako gaanong responsable sa lahat ng iyon. Madali lang ang tungkulin ko, kaya sa totoo lang ay talagang nadadalian ako. Noong inilipat ang dalawa kong katuwang, talagang dumami ang presyur sa gawain, kinailangan kong magdusa para pasanin ang responsibilidad ko, at kaya naging mapanlaban ako, hanggang sa punto pa ngang gusto kong ipagkanulo ang Diyos at tanggihan ang tungkulin ko. Kalaunan, bagamat binago ko ang aking kalagayan sa pamamagitan ng pagkain at pag-inom ng salita ng Diyos, nang ipinareha ako sa isang sister na mas marami ang karanasan kaysa sa akin, kaunti na naman ang responsibilidad na tinanggap ko, at ginugol ko ang mga araw ko nang maluwag na ginagampanan ang aking tungkulin, ayaw bigyan ng alalahanin ang sarili ko. Nang itinalaga akong nag-iisang responsable para sa paggawa ng video sa pagkakataong ito at dumami ang mga paghihirap, gusto ko na namang tumakas. Nakita ko na napakataksil ng saloobin ko sa tungkulin ko at na handa akong umiwas sa unang tanda pa lang ng paghihirap ng katawan o pananagutan. Noon pa man ay gusto kong lumipat sa isang madali at walang stress na trabaho, pero ang totoo, lahat ng trabaho ay may mga paghihirap, at kung hindi ko lulutasin ang tiwali kong disposisyon, hindi ko magagawa nang tama ang anumang tungkulin. Nakita ko na likas akong nayayamot sa katotohanan at hindi ko minamahal ang mga positibong bagay. Naroon ako hindi para tumupad ng tungkulin, kundi para tamasahin ang mga pagpapala. Sa huli, walang mapapala sa ganitong uri ng pananampalataya! Partikular kong nabasa sa salita ng Diyos na: “Lagi niyang gustong makuha ang isang bagay nang walang kapalit, ayaw niyang managot kailanman, naghahanap siya ng libreng tanghalian, gusto niyang makakain nang tatlong beses sa isang araw—at pagsilbihan siya ng iba, at maging masarap ang pagkain—nang wala siyang ginagawang anuman. Hindi ba ganito ang pag-iisip ng isang parang linta?” Ako mismo ang uri ng taong inihahayag ng Diyos, gusto ko lang umani pero ayaw na ayaw magtanim, at gustong tamasahin ang mga bunga ng pagtatrabaho ng iba. Hindi ba’t isa lang akong basura? Habang mas naiisip ko ito, mas nasusuka ako sa sarili ko. Noon, ang mga taong pinakakinaiinisan ko ay iyong mga mapagsamantala na nanghihingi pa rin sa kanilang mga magulang, mga nasa hustong gulang na hindi lumalabas ng bahay, na nagsasamantala sa kanilang mga magulang, at walang inaakong responsibilidad. Mga wala silang kuwenta. Pero paanong naiiba ang kasalukuyan kong pag-uugali sa kanila? Sa aking paninisi sa sarili, nanalangin ako sa Diyos: “O Diyos, sa wakas ay nakita ko nang tunay akong makasarili at hindi sinsero sa aking tungkulin. Sarili kong laman ang tanging iniisip ko at gusto kong maging isang linta. Talagang natatakot ako sa masasamang kaisipang ito. Napakaraming gawain sa iglesia na nangangailangan ng agarang pagtutulungan, ngunit hindi ako nagsisikap na umusad o umako ng anumang mga pasanin. Isa akong basura.”

Nagpatuloy ako sa pag-iisip-isip. Bakit ba gusto ko laging tumakas at tumanggi sa tungkulin ko sa tuwing dumarami ang presyur at paghihirap sa gawain ko? Ano nga ba mismo ang ugat nito? Sa aking paghahanap, nabasa ko ang mga salita ng Diyos: “Ngayon, hindi mo pinaniniwalaan ang mga salitang Aking sinasabi, at hindi mo binibigyang-pansin ang mga iyon; kapag dumating na ang araw para ang gawaing ito ay lumaganap, at nakita mo ang kabuuan nito, magsisisi ka, at sa sandaling yaon ikaw ay matitigilan. Mayroong mga pagpapala, gayunman ay hindi mo alam kung paano magtamasa sa mga yaon, at naroon ang katotohanan, gayunman ay hindi mo ito hinahabol. Hindi ka ba nagdadala ng sumpa sa iyong sarili? Ngayon, bagaman magsisimula pa lamang ang susunod na hakbang sa gawain ng Diyos, walang anumang katangi-tangi tungkol sa mga hinihingi sa iyo at sa kung ano ang ipinasasabuhay sa iyo. Napakalaki ang gawain, at napakarami ang katotohanan; ang mga yaon ba ay hindi karapat-dapat na malaman mo? Hindi ba kayang gisingin ng pagkastigo at paghatol ng Diyos ang iyong espiritu? Hindi ba kaya ng pagkastigo at paghatol ng Diyos na tulutan kang kamuhian ang iyong sarili? Sapat na ba sa iyo na mamuhay sa ilalim ng impluwensya ni Satanas, may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakabusog sa laman at nasisiyahan kay Satanas. Umaasa ka na ang iyong pananampalataya sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahabol ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahabol sa katotohanan, at sa halip ay iniibig ang laman, ay mga hayop? Ang mga patay ba na walang mga espiritu ay lumalakad na mga bangkay? Gaano na karaming salita ang nasambit sa gitna ninyo? Kaunting trabaho lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa iyong mga kaisipan na masyadong mataas? Hindi ba’t dahil ito sa ikaw ay napakahangal? Kung hindi mo kayang matamo ang mga pagpapalang ito, masisisi mo ba ang Diyos sa hindi pagliligtas sa iyo? Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Mula sa mahigpit na mga salita ng Diyos, naramdaman ko na nagtataglay ang Diyos ng sukdulang pagkasuklam at pagkamuhi para sa mga taong nagnanasa ng kaginhawahan, na para sa Kanya, mga hayop lang sila. Sila ay mga tambay na walang ginagawa, ayaw magtrabaho para umusad, mahilig mag-aksaya ng oras, at sa huli, hindi nila ginagampanan nang tama ang tungkulin at wala silang nakakamit na katotohanan. Mga basura sila. Ganito rin ako. Gusto ko na madali ang takbo ng tungkulin ko, at hangga’t may tungkulin ako at hindi ako natatanggal o napapalayas, ayos na ang lahat. Pero sa sandaling nahaharap ako sa mga paghihirap na kailangan kong magdusa o magbayad ng halaga, umuurong ako. Gusto ko lang pumili ng mga trabahong simple at diretsahan, at itinaguyod ko ang mga satanikong prinsipyo ng buhay na “Magsaya ka habang nabubuhay” at “Tratuhin mong mabuti ang sarili mo.” Dahil sa paghahari ng mga kasisipan at pananaw na ito, palagi akong nagnanasa ng kaginhawahan at naiinis sa tuwing dumarami ang gawaing responsibilidad ko, nag-aalala na mababawasan nito ang oras ko ng paglilibang. Kapag kailangan kong matuto ng marami pang kasanayan, hindi talaga ako nagbabayad ng halaga para dito. Bilang resulta, pagkaraan ng ilang panahon, hindi pa gaanong humusay ang mga kasanayan ko at hindi ko kayang asikasuhin ang gawain. Minsan pa nga ay napapabayaan ko ang mga tungkulin ko at nanonood ako ng mga sekular na video sa ilalim ng pagkukunwaring nag-aaral ng mga kasanayan, nagiging mas lalong manhid at madilim ang espiritu ko. Bilang isang superbisor, kapag lumilitaw ang mga problema sa gawain, dapat ay aktibo kong sinusubaybayan at nilulutas ang mga ito, pero sa sandaling nakikita ko na medyo mahirap harapin ang mga problema, nililinlang ko ang sarili para huwag pansinin ang mga ito, inaantala ang pag-usad ng gawain. Ang mas malubha pa ay ang patuloy kong pagnanais na makahanap ng isang taong papalit sa akin at papawi sa nararamdaman kong presyur. Alam ko na napakahalaga ng paggawa ng mga video, pero pinapalugod ko ang aking laman at tumatakas sa bawat napakahalagang sandali, hindi umaako ng anumang responsibilidad. Para lang akong isang bata na pinalaki ng kanyang mga magulang hanggang sa pagtanda, pero pagdating ng panahon na kailangang magsakripisyo para sa kanilang pamilya, natatakot silang magdusa at hindi handang umako ng responsabilidad. Ang ganitong uri ng tao ay walang konsensya at walang utang na loob. Naisip ko kung paanong ganitong-ganito ang naging ugali ko. Pinatnubayan ako ng Diyos hanggang sa puntong ito at biniyayaan Niya rin ako, pinahintulutan akong gampanan ang ganoon kahalagang tungkulin, pero palagi akong natatakot na magdusa at pinakikinggan lang ang aking laman. Wala akong anumang konsensya! Palagi akong nagrereklamo tungkol sa mga paghihirap sa tungkulin ko at nasusuklam na mawalay sa aking mga pisikal na kaginhawahan. Hindi lang ako nawawalan ng pagkakataong makamit ang katotohanan, kundi ginugulo ko rin ang tungkulin ko at walang ibang iniiwan kundi mga paglabag. Sa huli, tiyak na itatakwil at palalayasin ako ng Diyos!

Nagsimula akong maghanap ng landas ng pagsasagawa. Nabasa ko ang mga salita ng Diyos: “Ipagpalagay nang binigyan ka ng iglesia ng gagawing trabaho, at sinabi mong, ‘Isang pagkakataon man ang trabahong ito na mamukod-tangi o hindi—dahil ibinigay sa akin ito, gagawin ko ito nang maayos. Tatanggapin ko ang responsabilidad na ito. Kung itatalaga ako sa pagsalubong sa mga panauhin, gagawin ko ang lahat para maasikaso nang maayos ang mga tao; aasikasuhin ko nang husto ang mga kapatid, at gagawin ko ang makakaya ko para mapanatili ang kaligtasan ng lahat. Kung itatalaga ako na magpalaganap ng ebanghelyo, sasangkapan ko ang sarili ko ng katotohanan at mapagmahal kong ipapalaganap ang ebanghelyo at gagampanan nang mabuti ang tungkulin ko. Kung aatasan akong mag-aral ng isang wikang banyaga, masigasig kong pag-aaralan iyon at pagsusumikapan ko iyon, at aaralin ko iyon nang husto sa lalong madaling panahon, sa loob ng isa o dalawang taon, upang makapagpatotoo ako sa Diyos sa mga dayuhan. Kung hihilingin sa akin na magsulat ng mga artikulo ng patotoo, maingat kong sasanayin ang sarili ko na gawin iyon at tingnan ang mga bagay-bagay ayon sa mga katotohanang prinsipyo; pag-aaralan ko ang wika, at bagama’t maaaring hindi ako makasulat ng mga artikulong may magandang prosa, kahit paano ay magagawa kong maiparating nang malinaw ang aking mga patotoo batay sa karanasan, komprehensibong magbahagi tungkol sa katotohanan, at magbigay ng tunay na patotoo para sa Diyos, nang sa gayon kapag binasa ng mga tao ang aking mga artikulo, sisigla sila at makikinabang. Anumang trabaho ang iatas sa akin ng iglesia, tatanggapin ko iyon nang buong puso at lakas. Kung mayroon akong hindi maunawaan o magkaroon ng problema, mananalangin ako sa Diyos, hahanapin ang katotohanan, lulutasin ang mga problema ayon sa mga katotohanang prinsipyo, at gagawin ko nang maayos ang bagay na iyon. Anuman ang tungkulin ko, gagamitin ko ang lahat ng mayroon ako para magampanan iyon nang maayos at mapalugod ko ang Diyos. Dahil anuman ang aking makamit, gagawin ko ang makakaya ko para akuin ang lahat ng responsabilidad na dapat kong pasanin, at kahit paano, hindi ako sasalungat sa konsiyensya at katwiran ko, o magiging pabaya at pabasta-basta, o magiging tuso at batugan, o tatamasahin ang mga bunga ng pagsisikap ng iba. Wala akong gagawin na hindi aabot sa mga pamantayan ng konsiyensya.’ Ito ang pinakamababang pamantayan ng asal ng tao, at ang taong gumaganap sa kanyang tungkulin sa gayong paraan ay maaaring maituring na isang taong matapat at makatwiran. Dapat kahit papaano ay malinis ang konsiyensya mo sa pagganap sa iyong tungkulin, at dapat kahit papaano ay madama mong karapat-dapat ka sa kinakain mo tatlong beses sa isang araw at hindi mo hinihingi ang mga iyon. Ang tawag dito ay pagpapahalaga sa responsabilidad. Mataas man o mababa ang iyong kakayahan, at nauunawaan mo man ang katotohanan o hindi, dapat mong taglayin ang saloobing ito: ‘Dahil ipinagagawa sa akin ang gawaing ito, dapat ko itong seryosohin; dapat kong alalahanin ito at gawin ito nang maayos, nang buong puso at lakas ko. Tungkol sa kung magagawa ko ba ito nang napakaayos, hindi ko maaaring ipagpalagay na garantisado iyon, ngunit ang saloobin ko ay na gagawin ko ang makakaya ko para matiyak na magawa iyon nang maayos, at tiyak na hindi ako magpapabaya at magpapabasta-basta tungkol dito. Kung magkaroon ng problema sa gawain, dapat kong tanggapin ang responsabilidad, at tiyakin na matuto ako ng aral mula rito at gampanan nang maayos ang aking tungkulin.’ Ito ang tamang saloobin. Ganito ba ang inyong saloobin?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Talagang nagbigay-inspirasyon sa akin ang mga salita ng Diyos. Dahil itinalaga ako ng iglesia na mangasiwa sa gawaing ito, kailangan kong tanggapin ang lahat ng responsibilidad na kayang gampanan ng isang taong nasa hustong gulang. Gaano man kataas ang kakayahan ko, gaano man ako kagaling sa gawain ko, o gaano man karami ang mga paghihirap na kinakaharap ko sa aking tungkulin, hindi ako pwedeng umurong, kailangan kong magpatuloy at gawin ang lahat ng makakaya ko sa pag-ako ng gawaing ito. Kalaunan, sa tuwing tinatapos namin ang paggawa ng video at nakatatanggap kami ng mga mungkahi ng iba, isa man itong problema na hindi ko namamalayan o na isang hindi ko alam kung paano asikasuhin, palagi akong aktibong naghahanap ng landas para malutas ito o sinusubukang maghanap ng ilang taong may karanasan na pwede kong konsultahin. Unti-unti, naging mas pamilyar ako sa mga kasanayang ito at mas nalinawan sa mga prinsipyo. Dati, tuwing nagkakaroon ng mahirap na problema, nakagawian kong ipasa ito sa isa sa mga katuwang ko para maasikaso, hindi kaagad tumugon sa mga mensahe sa group chat, at nagpapaliban. Ngayon, nagagawa ko nang aktibong umako ng responsibilidad at magdala ng higit na pasanin sa aking tungkulin. Bagamat magkakaroon ng mga paghihirap sa takbo ng aming pakikipagtulungan, kapag masigasig akong umasa sa Diyos, at sa pamamagitan ng pakikipagtalakayan sa lahat, nagiging mas malinaw ang landas na dapat naming tahakin.

Pagkatapos lang ng karanasang ito ko napagtanto kung gaano ako kamakasarili at kamapanlinlang, na taksil at tamad ako sa aking tungkulin, hindi handang pumasan ng responsibilidad. Nang ayusin ko ang aking saloobin, at naging handang isaisip ang pasanin ng Diyos at ibigay ang lahat ko sa pakikipagtulungan, nakita ko ang pamumuno at patnubay ng Diyos, nagkaroon ako ng pananampalataya sa loob ko, at naging handa akong isagawa ang pagiging makatwiran at matapat na tao na tumutupad sa kanyang mga tungkulin.


70. Ang Pagpapakita at Paggawa ng Diyos sa Tsina ay Napakamakabuluhan

Ni Alisha, Timog Korea

Isang araw, nanood ako ng isang video ng himno na pinamagatang “Dinala na ng Diyos ang Kanyang Kaluwalhatian sa Silangan,” na talagang umantig sa akin. Ito ang lyrics: “Ibinigay Ko ang Aking kaluwalhatian sa Israel at pagkatapos ay binawi Ko ito, sa paraang ito ay dinadala ang mga Israelita sa Silangan at ang buong sangkatauhan sa Silangan. Dinala Ko na silang lahat sa liwanag para muli nila itong makasama, at makasalamuha, at hindi na nila kailangan pang hanapin ito. Ipapakita Kong muli ang liwanag sa mga naghahanap dito at ang kaluwalhatiang tinaglay Ko sa Israel; ipapakita Ko sa kanila na matagal na Akong bumaba sakay ng puting ulap sa gitna ng sangkatauhan, ipapakita Ko sa kanila ang napakaraming puting ulap at kumpul-kumpol na saganang mga bunga, at, bukod pa rito, ipapakita Ko sa kanila ang Diyos na si Jehova ng Israel. Ipapakita Ko sa kanila ang Guro ng mga Hudyo, ang pinakahihintay na Mesiyas, at ang buong anyo Ko na pinag-uusig ng mga hari sa lahat ng panahon. Gagawa Ako sa buong sansinukob at magsasagawa Ako ng dakilang gawain, na inihahayag ang Aking buong kaluwalhatian at ang lahat ng Aking gawa sa tao sa mga huling araw. Ipapakita Ko ang kabuuan ng Aking maluwalhating mukha sa mga naghintay nang maraming taon para sa Akin, sa mga nanabik na pumarito Ako sakay ng puting ulap, sa Israel na nanabik na muli Akong magpakita, at sa buong sangkatauhan na umuusig sa Akin, para malaman ng lahat na matagal Ko nang binawi ang Aking kaluwalhatian at dinala ito sa Silangan, at wala na ito sa Judea. Sapagkat sumapit na ang mga huling araw!” (Ang Salita, Vol. I. Ang Pagpapakita at Gawain ng Diyos. Dumadagundong ang Pitong Kulog—Nagpopropesiya na ang Ebanghelyo ng Kaharian ay Lalaganap sa Buong Sansinukob). Namangha talaga ako sa video na ito. Inihahatid ng Diyos ang Kanyang kaluwalhatian mula sa Israel hanggang sa Silangan sa mga huling araw. Sa Tsina, ang pinaka-lumalaban sa Diyos sa lahat ng bansa, nagpakita na Siya, nagsasagawa ng Kanyang gawain at nagpapahayag ng katotohanan upang lupigin at iligtas ang lahat ng tao sa buong sansinukob. Ito ang walang hanggang kapangyarihan at karunungan ng Diyos. Dati-rati, hindi ako pamilyar sa gawain ng Diyos. Batay sa aking mga haka-haka, inakala ko na magpapakita ang Panginoon sa Israel sa Kanyang pagbabalik. Nang mabasa ko ang mga salita ng Makapangyarihang Diyos, saka ko lamang naunawaan ang kagila-gilalas na kahalagahan ng pagpapakita at gawain ng Diyos sa Tsina.

Nanampalataya ako sa Panginoon noong 1997, at masigasig akong magsaliksik. Tuwing may oras ako ay nagboboluntaryo ako sa simbahan, at nagbigay ako palagi ng ikapu bawat buwan. Noong Abril ng 2011, pumunta ako sa South Korea para sa isang trabaho, at gaano man ako kaabala sa trabaho, dumadalo pa rin ako sa samba tuwing Linggo. Pero paulit-ulit lang palagi ang mga sermon ng pastor. Tatangu-tango lang ang mga miyembro ng kongregasyon o kaya naman ay nagdadaldalan na lang sa huli. Wala man lang kasiyahan o matutuhan. Sa paglipas ng panahon, ayaw ko nang pumunta sa mga samba. Pero dahil Kristiyano ako, hindi lang tama sa pakiramdam ko ang hindi dumalo. Kaya pinilit ko ang sarili ko na patuloy na dumalo.

Tapos, nagkataon isang araw, nakasalubong ko ang isa sa mga dati kong kaibigan sa simbahan. Inimbitahan niya ako sa bahay niya at sumama rin ang kaibigan niyang si Audrey. Iyon ang unang pagkakataong nagkakilala kami, pero nagkasundo kami kaagad. Nagkuwentuhan kami tungkol sa aming mga sitwasyon at tungkol din sa kapanglawan sa iglesia. Ibinahagi sa akin ni Audrey kung paanong kadalasan ay mapanglaw sa iglesia dahil gumagawa ng bagong gawain ang Diyos, at nagbago na ang gawain ng Banal na Espiritu, at na kailangan kaming tumulad sa matatalinong dalaga, na naghahangad sa pagpapakita at gawain ng Diyos, at nakikinig sa Kanyang tinig, upang sumalubong sa Panginoon at magtamo ng panustos ng tubig na buhay. Natuklasan ko na lubhang nagbibigay-liwanag ang kanyang sinabi. Tapos, sabi ni Audrey: “Nakabalik na ang Panginoong Jesus, Siya ay nagkatawang-tao bilang Makapangyarihang Diyos, at nagpakita na upang gampanan ang Kanyang gawain sa Tsina, nagpapahayag ng katotohanan at ginagawa ang gawain ng paghatol simula sa sambahayan ng Diyos para lubos na dalisayin at iligtas ang sangkatauhan. Sinimulan na ng Makapangyarihang Diyos ang Kapanahunan ng Kaharian at winakasan ang Kapanahunan ng Biyaya. Lahat ng tumatanggap sa Kanyang gawain sa mga huling araw ay matatalinong dalaga na dinala sa harap ng luklukan ng Diyos; tumatanggap sila ng panustos ng salita ng Diyos at dumadalo sa piging ng kasal ng Kordero.” Nabigla talaga ako sa sinabi ni Audrey at nahirapan akong paniwalaan siya: “Nagbalik na ang Panginoon? At naparito Siya sa Tsina? Sa panahon ng Luma at Bagong Tipan, ginawa ng Diyos ang Kanyang gawain sa Israel, at ang sabi sa Bibliya: ‘At ang Kanyang mga paa ay magsisitayo sa araw na yaon sa bundok ng mga Olivo, na nasa tapat ng Jerusalem sa dakong silanganan; at ang bundok ng mga Olivo ay mahahati sa gitna niya, sa dakong silanganan at sa dakong kanluran, at magiging totoong malaking libis; at ang kalahati ng bundok ay malilipat sa dakong hilagaan, at ang kalahati ay sa dakong timugan’ (Zacarias 14:4). Sa mga huling araw, dapat dumating ang Panginoon sa Israel sa Bundok ng mga Olivo. Paano Siya napunta sa Tsina?” Sinabi ko kay Audrey ang aking pagkalito.

Ngumiti lang siya at sinabing: “Mahiwagang lahat ang mga propesiya tungkol sa pagbabalik ng Panginoon. Hindi natin naiintindihan ang kahulugan ng mga iyon hangga’t hindi natutupad ang mga iyon at nakikita natin kung paano naisagawa ng Diyos ang Kanyang gawain—saka lamang mauunawan ng sinuman ang ibig sabihin ng mga propesiya. Hindi natin dapat limitahan ang gawain ng Diyos gamit ang literal na kahulugan ng mga propesiya, batay sa ating mga haka-haka at imahinasyon, dahil malamang na labanan natin ang Diyos sa paggawa niyon. Ipaghalimbawa na natin ang mga Pariseo. Tiningan nila ang propesiya tungkol sa pagparito ng Mesiyas, na nakakapit sa literal na kahulugan nito, iniisip na kapag dumating ang Panginoon kailangang tawagin Siyang Mesiyas. Dahil dito, nang dumating ang Panginoong Jesus at hindi Siya tinawag na Mesiyas, inakala nila na hindi tugma iyon sa mga salita ng propesiya, at ginawa nila ang lahat para tanggihan at labanan ang Panginoong Jesus. Hindi mahalaga kung gaano katindi ang awtoridad at kapangyarihan ng ipinangaral ng Panginoong Jesus—ayaw lang nilang tanggapin iyon, at sa huli ay ipinapako nila Siya sa krus. Isinumpa at pinarusahan sila ng Diyos. Kung lilimitahan natin ang gawain ng Diyos batay sa mga salita ng mga propesiya sa Bibliya, at hindi natin sisiyasatin ang mga katunayan ng pagpapakita at gawain ng Diyos, malamang na ulitin natin ang pagkakamali ng mga Pariseo. Sa mga huling araw, isinasagawa ng Makapangyarihang Diyos ang gawain ng paghatol simula sa sambahayan ng Diyos, ipinapahayag ang lahat ng katotohanang nagpapadalisay at nagliligtas sa sangkatauhan, tulad ng isang maningning na liwanag na lumilitaw sa Silangan. Sa loob lang ng 20 taon, lumaganap na ang gawain ng Makapangyarihang Diyos sa mga huling araw sa buong Tsina, at umabot na ngayon sa ibang mga bansa sa buong mundo. Ang Salita ay Nagpapakita sa Katawang-tao, isang koleksyon ng mga salita ng Mapangyarihang Diyos, ay isinalin na sa mahigit 20 wika, at nakalathala online para mahanap at masiyasat ng mga tao sa buong mundo. Lumaganap na ang gawain ng Makapangyarihang Diyos na parang kidlat, na kumikislap mula sa Silangan hanggang sa Kanluran, yumayanig sa buong mundo at ganap na tinutupad ang propesiya ng Panginoong Jesus: ‘Gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). At natupad din nito ang propesiya sa Aklat ni Malakias 1:11: ‘Sapagkat mula sa sinisikatan ng araw hanggang sa nilulubugan niyaon, magiging dakila ang Aking pangalan sa mga Hentil…, sabi ni Jehova ng mga hukbo.’” Nang marinig ko ito, bigla kong natanto: Nagbalik na ang Panginoon sa Tsina, hindi sa Israel, at matagal na itong ipinropesiya sa Bibliya.

Tapos, binasahan ako ni Audrey ng isang sipi ng mga salita ng Makapangyarihang Diyos: “Sa totoo lang, ang Diyos ang Panginoon ng lahat ng bagay. Siya ang Diyos ng lahat ng nilikha. Hindi lamang Siya Diyos ng mga Israelita, ni ng mga Hudyo; Diyos Siya ng lahat ng nilikha. Ang naunang dalawang yugto ng Kanyang gawain ay naganap sa Israel, na nakalikha ng ilang kuru-kuro sa mga tao. Naniniwala sila na ginawa ni Jehova ang Kanyang gawain sa Israel, na si Jesus Mismo ang nagsakatuparan ng Kanyang gawain sa Judea, at, bukod pa rito, na Siya ay naging tao upang gumawa—at ano’t anuman, ang gawaing ito ay hindi na lumagpas pa sa Israel. Hindi gumawa ang Diyos sa mga taga-Ehipto o sa mga Indiano; gumawa lamang Siya sa mga Israelita. Sa gayon ay nakabuo ng iba-ibang kuru-kuro ang mga tao, at inilarawan ang gawain ng Diyos sa loob ng isang tiyak na saklaw. Sinasabi nila na kapag gumagawa ang Diyos, kailangan Niyang gawin iyon sa mga taong hinirang, at sa Israel; maliban sa mga Israelita, hindi na gumagawa ang Diyos sa iba, ni wala nang anumang mas malawak na saklaw ang Kanyang gawain. Napakahigpit nila pagdating sa pagpapasunod sa Diyos na nagkatawang-tao, at hindi nila Siya pinapayagang kumilos nang lagpas sa mga hangganan ng Israel. Hindi ba mga kuru-kuro lamang ng tao ang lahat ng ito? Ginawa ng Diyos ang buong kalangitan at lupa at lahat ng bagay, ginawa Niya ang lahat ng nilikha, kaya paano Niya lilimitahan ang Kanyang gawain sa Israel lamang? Kung magkagayon, ano ang silbi ng paglalang Niya sa lahat ng nilikha? Nilikha Niya ang buong mundo, at naisakatuparan Niya ang Kanyang anim-na-libong-taong plano ng pamamahala hindi lamang sa Israel, kundi sa bawat tao sa sansinukob. … Kung kikilos ang Diyos ayon sa mga kuru-kuro ng tao, magiging Diyos lamang Siya ng mga Israelita, at sa gayon ay hindi Niya makakayang paabutin ang Kanyang gawain sa mga bansang Hentil, sapagkat magiging Diyos lamang Siya ng mga Israelita, at hindi Diyos ng lahat ng nilikha. Isinaad sa mga propesiya na ang pangalan ni Jehova ay magiging dakila sa mga bansang Hentil, na kakalat ito sa mga bansang Hentil. Bakit ito ipinropesiya? Kung ang Diyos ay Diyos lamang ng mga Israelita, sa Israel lamang Siya gagawa. Bukod pa riyan, hindi Niya palalaganapin ang gawaing ito, at hindi Siya gagawa ng ganitong propesiya. Dahil ginawa nga Niya ang propesiyang ito, siguradong ipapaabot Niya ang Kanyang gawain sa mga bansang Hentil, sa bawat bansa at lahat ng lupain. Dahil sinabi Niya ito, kailangan Niyang gawin ito; ito ang Kanyang plano, sapagkat Siya ang Panginoon na lumikha sa kalangitan at lupa at lahat ng bagay, at ang Diyos ng lahat ng nilikha. Gumagawa man Siya sa mga Israelita, o sa buong Judea, ang gawaing Kanyang ginagawa ay ang gawain ng buong sansinukob, at ang gawain ng buong sangkatauhan. Ang gawaing Kanyang ginagawa ngayon sa bansa ng malaking pulang dragon—sa isang bansang Hentil—ay gawain pa rin ng buong sangkatauhan. Maaaring ang Israel ang himpilan ng Kanyang gawain sa lupa; gayundin, maaaring ang Tsina ay himpilan din ng Kanyang gawain sa mga bansang Hentil. Hindi ba natupad na Niya ngayon ang propesiya na ‘ang pangalan ni Jehova ay magiging dakila sa mga bansang Hentil’?” (Ang Salita, Vol. I. Ang Pagpapakita at Gawain ng Diyos. Ang Diyos ang Panginoon ng Lahat ng Nilikha).

Matapos basahin ang mga salita ng Makapangyarihang Diyos, ibinahagi ni Audrey: “Ang Diyos ang Panginoon ng lahat ng nilikha, Siya ang naghahari sa buong sansinukob at namumuno sa mga kapalaran ng lahat ng tao. Ang Diyos ay hindi lamang Diyos ng mga Israelita, kundi higit pa roon ay Siya ang Diyos ng lahat ng nilikha. May karapatan ang Diyos na isagawa ang Kanyang gawain kahit saang bansa at sa sinumang lahi. Pero saang bansa man Siya nagpapakita at gumagawa, ang Kanyang gawain ay nakatuon sa buong sangkatauhan, at upang magabayan sila sa kanilang pag-unlad. Sa Kapanahunan ng Kautusan, halimbawa, gumawa si Jehova sa Israel, ipinahayag ang Kanyang kautusan at pinasimulan ang Kapanahunan ng Kautusan. Tapos, gamit ang lupaing ito bilang sentro, unti-unti Niyang pinalawak ang Kanyang gawain sa ibang mga lupain, upang ikarangal ng lahat ng bansa at tao na dakila ang Kanyang pangalan. Sa Kapanahunan ng Biyaya, ginawa ng Panginoong Jesus ang gawain ng pagtubos sa Judea. Pero hindi lang tinubos ng Panginoong Jesus ang mga Hudyo, tinubos Niya ang buong sangkatauhan. Ngayon, makalipas ang dalawang libong taon, lumaganap na ang ebanghelyo ng Panginoong Jesus sa lahat ng sulok ng mundo. Sa mga huling araw, naparito ang Makapangyarihang Diyos at Siya ay nagpakita at nagsimulang gumawa sa Tsina bago ito palawakin sa buong sansinukob. Ngayon ay parang kumikinang na liwanag na nagniningning mula sa Silangan ang mga salita at gawain ng Makapangyarihang Diyos, na lumalaganap at pinatototohanan sa maraming bansa sa Kanluran. Narinig na ng napakaraming tao ang tinig ng Diyos sa mga salita ng Makapangyarihang Diyos, at humarap na sa luklukan ng Diyos para tanggapin ang paghatol at pagdadalisay ng Kanyang mga salita. Nakikita natin na sa anumang kapanahunan, kapag ipinapasya ng Diyos na magpakita at gumawa sa isang lahi o sa isang bansa, lagi muna Siyang pumipili ng isang lugar para gumawa at pagkatapos, gamit ang lugar na ito bilang isang halimbawa, ay unti-unting pinalalawak ang Kanyang gawain sa iba pang mga lugar upang kumpletuhin ang Kanyang gawaing iligtas ang tao. Ito ang prinsipyo sa likod ng gawain ng Diyos. Kung susundin natin ang ating mga haka-haka at imahinasyon, na iniisip na dahil gumawa ang Diyos sa Israel sa Kapanahunan ng Kautusan at sa Kapanahunan ng Biyaya, malamang na ang Diyos ay Diyos lamang ng Israel, ang ebanghelyo ay maaari lamang lumabas sa Israel, ang mga tao ng Israel ang tanging tunay na hinirang na mga tao ng Diyos at ang tanging karapat-dapat sa Kanyang mga pagpapala, at hindi magpapakita at gagawa ang Diyos sa mga bansang Hentil, kung gayon ay hindi ba natin nililimitahan ang Diyos? Sabi ng Diyos: ‘Ang pangalan ni Jehova ay magiging dakila sa mga bansang Hentil,’ kaya paano ito maisasagawa at matutupad? Nagkatawang-tao ang Diyos sa mga huling araw at ginagawa ang Kanyang gawain sa Tsina, isang bansang pinaghaharian ng ateismo, sinisira ang mga haka-haka ng mga tao. Naipakita Niya na hindi Siya gumagawa ayon sa mga tuntunin, kundi ayon sa Kanyang sariling plano. Naipakita rin Niya sa atin na hindi lang Niya inililigtas ang mga tao ng Israel, kundi pati ang mga Hentil, at na hindi lang Siya ang Diyos ng mga Israelita, kundi ang Diyos ng buong sangkatauhan. Siya ang Diyos ng lahat ng nilikha. Saan man nagpapakita at gumagawa ang Diyos, lagi itong makabuluhan, at lagi Niyang pinipili ang lugar kung saan higit na magkakaroon ng silbi ang layuning iligtas ang tao.”

Labis akong nakaramdam ng hiya sa pagbabahagi ni Audrey. Hindi ko talaga naunawaan ang Diyos. Batid na isinagawa ng Diyos ang Kanyang gawain sa Kapanahunan ng Kautusan at sa Kapanahunan ng Biyaya sa Israel, akala ko ay sa Israel lang magpapakita at gagawa ang Diyos. Kung sa Israel ulit isinagawa ng Diyos ang Kanyang gawain sa mga huling araw, nalimitahan ko pa rin sana Siya bilang Diyos ng mga Israelita, at magiging pagtanggi sana iyon sa Diyos bilang Pinuno ng buong sangkatauhan! Kung saan nagpapakita at gumagawa ang Diyos ng Kanyang gawain ay laging isang paglalarawan ng Kanyang plano at Kanyang karunungan. Hindi tayo karapat-dapat na magbigay ng mga komento tungkol sa gawain ng Diyos, lalo nang hindi natin dapat limitahan ang Kanyang gawain. Pero mayroon pa rin akong ilang pasubali. Ang Tsina ay isang bansang pinatatakbo ng isang pamahalaang ateista. Ito ang pinakamasamang bansa dahil sa pagtanggi at paglaban sa Diyos. Kung hindi layon ng Diyos na magpakita at gumawa sa Israel, bakit hindi Siya gumagawa sa mga bansang tulad ng US o UK, kung saan Kristiyanismo ang pangunahing relihiyon? Bakit Niya pinipiling isagawa ang Kanyang gawain sa Tsina sa lahat ng lugar? Ipinarating ko ang mga katanungang ito kay Audrey. Sabi ni Audrey, “Malinaw nang nagsalita ang Makapangyarihang Diyos tungkol dito. Sabi ng Makapangyarihang Diyos: ‘Ang gawain ni Jehova ay ang paglikha sa mundo, iyon ang simula; ang yugto na ito ng gawain ang katapusan ng gawain, at ito ang konklusyon. Sa simula, isinagawa ang gawain ng Diyos sa mga taong hinirang sa Israel, at ito ang simula ng isang bagong panahon sa pinakabanal sa lahat ng lugar. Ang huling yugto ng gawain ay isinasagawa sa pinakamarumi sa lahat ng bansa, upang hatulan ang mundo at wakasan ang kapanahunan. Sa unang yugto, ang gawain ng Diyos ay isinagawa sa pinakamaliwanag na lugar sa lahat, at ang huling yugto ay isinasagawa sa pinakamadilim na lugar sa lahat, at ang kadilimang ito ay itataboy, ang liwanag ay papapasukin, at ang lahat ng tao ay malulupig. Kapag ang mga tao sa pinakamarumi at pinakamadilim sa lahat ng lugar na ito ay nalupig na, at ang buong populasyon ay kinilala nang mayroong Diyos, na Siyang tunay na Diyos, at ang bawat tao ay lubusan nang nakumbinsi, ang katotohanang ito ay gagamitin upang isagawa ang gawain ng paglupig sa buong sansinukob. Ang yugtong ito ng gawain ay mayroong isinasagisag: Kapag natapos na ang gawain sa kapanahunang ito, ang gawain ng anim na libong taon ng pamamahala ay ganap nang magwawakas. Sa oras na ang mga nasa pinakamadilim sa lahat ng lugar ay nalupig na, tiyak na ganoon din ang mangyayari sa iba pang lugar. Kung gayon, tanging ang gawain ng panlulupig sa Tsina ang nagtataglay ng makabuluhang pagsasagisag. Kinakatawan ng Tsina ang lahat ng puwersa ng kadiliman, at ang mga tao sa Tsina ay kumakatawan sa lahat ng sa laman, kay Satanas, at sa laman at dugo. Ang mga Tsino ang pinakaginawang tiwali ng malaking pulang dragon, ang may pinakamasidhing pagsalungat sa Diyos, na ang pagkatao ay pinakamasama at marumi, at kaya sila ang tipikal na halimbawa ng lahat ng tiwaling pagkatao. … Sa mga tao sa Tsina naipapamalas nang pinakabuong-buo at nabubunyag ang katiwalian, karumihan, pagiging hindi matuwid, pagtutol, at pagiging suwail sa lahat ng iba’t ibang mga anyo nito. Sa isang banda, sila ay may mahinang kakayahan, at sa kabilang banda, ang kanilang mga buhay at pag-iisip ay paurong, at ang kanilang mga gawi, kapaligirang panlipunan, pamilya ng kapanganakan—ang lahat ay salat at pinakapaurong. Ang kanilang katayuan ay mababa rin. Ang gawain sa lugar na ito ay may isinasagisag, at matapos maisagawa ang kabuuan ng gawain ng pagsusuri na ito, ang susunod na gawain ng Diyos ay magiging higit na madali. Kung matatapos ang hakbang na ito ng gawain, ang susunod na gawain ay matitiyak. Sa oras na magawa na ang hakbang na ito ng gawain, lubos nang nakamit ang malaking tagumpay, at ang gawain ng paglupig sa buong sansinukob ay ganap nang nagwakas. Sa katunayan, kapag nagtagumpay na ang gawain sa inyo, ito ay magiging katumbas ng tagumpay sa buong sansinukob. Ito ang kahalagahan ng kung bakit pinakikilos Ko kayo bilang modelo at huwaran. Ang pagiging suwail, pagsalungat, karumihan, at pagiging hindi matuwid—ang lahat ay matatagpuan sa mga taong ito, at sa kanila ay kinakatawan ang lahat ng pagkasuwail ng sangkatauhan. Sila ay tunay ngang namumukod-tangi. Kaya nga sila ay itinuturing na pinakamahirap na malupig, at sa oras na sila ay nalupig na, sila ay natural na magiging mga huwaran at modelo para sa iba’ (Ang Salita, Vol. I. Ang Pagpapakita at Gawain ng Diyos. Ang Pangitain ng Gawain ng Diyos 2). Makikita natin sa mga salita ng Diyos na pinipili ng Diyos ang lokasyon at puntirya ng Kanyang gawain sa bawat yugto batay sa mga pangangailangan ng Kanyang gawain. Lagi itong may partikular na kahulugan, at laging para sa mas ikaliligtas ng sangkatauhan. Halimbawa, isinagawa ng Diyos ang unang dalawang yugto ng gawain sa Israel dahil ang mga Israelita ang mga taong hinirang ng Diyos. Pinaniwalaan at sinamba nila ang Diyos, mayroon silang takot sa Diyos na puso at sila ang pinaka-hindi gaanong tiwali sa buong sangkatauhan. Sa gayon ay napakadali para sa Diyos na lumikha ng isang ulirang grupo ng mga sumasamba sa Diyos sa pamamagitan ng paggawa sa kanila. At sa ganitong paraan, maaaring lumaganap nang mas mabilis at maayos ang gawain ng Diyos upang malaman ng buong sangkatauhan ang pag-iral at gawain ng Diyos at mas marami pang taong makakalapit sa harapan ng Diyos at tatanggap sa Kanyang pagliligtas. Ang unang dalawang yugto ng gawain ng Diyos na isinagawa sa Israel ay tunay na simboliko. Ganap na pinili ng Diyos ang Israel ayon sa mga pangangailangan ng Kanyang gawain. Sa mga huling araw, ginagawa ng Diyos ang gawain ng paghatol at pagdadalisay. Nagpapahayag Siya ng katotohanan para hatulan at ilantad ang katiwalian at kasamaan ng sangkatauhan, ipinapakita ang Kanyang matuwid, mabagsik at hindi malalabag na disposisyon para makita ng buong sangkatauhan. Kaya kailangan Niyang piliin ang pinakatiwali at pinaka-lumalaban sa Diyos bilang halimbawa. Sa paggawa lang nito makakamit ng gawain ng Diyos ang pinakamagandang resulta. Tulad ng alam ng lahat, sa buong sangkatauhan, ang mga Chinese ay pinaka-nagawang tiwali ni Satanas. Sila ang lahing pinakapaurong, marumi, aba, tumatanggi sa Diyos, at lumalaban sa Diyos sa buong sangkatauhan. Sila ang tipikal na halimbawa ng lahat ng tiwaling sangkatauhan. Sa paggawa ng gawain ng paghatol sa Tsina, at pagpuntirya sa tiwaling disposisyon ng mga Chinese, lubusan at malinaw na inilalantad ng Diyos ang sangkatauhan at ang katotohanang Kanyang ipinapahayag ang pinaka-kumpleto at ang pinaka-may kakayahang ibunyag ang Kanyang banal at matuwid na disposisyon. Ginagamit ng Diyos ang katotohanang ipinahayag sa pamamagitan ng Kanyang gawain sa mga taong hinirang sa Tsina upang lupigin at iligtas ang buong sangkatauhan at tulutan silang makita ang Kanyang banal at matuwid na disposisyon, upang lahat sila ay lumapit sa harap ng Diyos para purihin Siya. Ito ang karunungan ng gawain ng Diyos. Kung magagawang ganap ng Diyos ang mga pinakatiwaling tao, natural lang na magawang ganap ang iba pa at sa gayon ay lubusang matatalo si Satanas. Sa paggawa sa Tsina, tatanggapin ng Diyos ang pinakamatunog na patotoo at ang pinakadakilang kaluwalhatian. Kung ang gawain ng Diyos sa mga huling araw ay ginawa sa Israel o sa mga bansang nakararami ang mga Kristiyano tulad ng US o UK, hindi matatamo ang resultang malupig at mailigtas ang buong sangkatauhan. Kaya ayon sa mga pangangailangan ng gawain ng paghatol, nagpakita at gumagawa ang Diyos sa Tsina, na pinakamakabuluhan. Mula sa puntirya at lokasyon ng gawain ng Diyos at sa epekto nito sa huli sa bawat yugto, makikita natin na ang gawain ng Diyos ay tunay na matalino at kamangha-mangha!” Nang marinig ko ito, tuwang-tuwa kong sinabi, “Oo, ang Israel ay isang bansang sumasamba sa Diyos at ang mga tao roon ang pinaka-hindi gaanong nagawang tiwali sa buong sangkatauhan. Kung nagbalik ang Panginoon para gumawa sa Israel, hindi magiging maganda ang kalalabasan ng gawain ng paglupig ng Diyos. Ang Tsina ang pinaka-paurong at lumalaban sa Diyos sa lahat ng bansa, kaya sa paglupig sa mga Chinese, hindi lang magiging pinakamaganda ang kalalabasan ng Kanyang gawain ng paglupig, mas naipapamalas din Niya ang Kanyang walang hanggang kapangyarihan, Kanyang karunungan at Kanyang kamangha-manghang mga gawa. Nakikita ko na ngayon kung gaano talaga kahalaga ang paggawa ng Diyos sa Tsina sa mga huling araw! Hindi ko alam ang gawain ng Diyos pero nilimitahan ko ang Kanyang gawain gamit ang aking mga haka-haka at imahinasyon—napakayabang ko noon!”

Tapos ay sinabi ni Audrey: “Paano man o saan man gawin ng Diyos ang Kanyang gawain, laging may hiwaga at katotohanang hahanapin. Tungkol naman sa kung paano tayo sasalubong sa pagbalik ng Panginoon, sinabi sa atin ng Panginoong Jesus: ‘At pagkahating gabi ay may sumigaw, “Narito, ang kasintahang lalaki! Magsilabas kayo upang salubungin Siya”’ (Mateo 25:6). ‘Dinirinig ng Aking mga tupa ang Aking tinig’ (Juan 10:27). May ganitong propesiya rin sa Pahayag: ‘Pagmasdan, Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko’ (Pahayag 3:20). Kaya, sa pagsalubong sa pagparito ng Panginoon at paghahanap ng Kanyang pagpapakita, ang pinakamahalaga ay ang makinig sa tinig ng Diyos. Kung marinig natin ang patotoo na nagbalik na ang Panginoon, kailangan nating hanapin iyon at siyasatin, para makita kung may pagpapahayag ng katotohanan at kung iyon ang tinig ng Diyos. Sapagkat saan man ipinapahayag ang katotohanan, naroon din ang tinig ng Diyos, gayundin ang Kanyang pagpapakita at gawain. Totoo talaga ito. Tulad ng sinasabi ng Makapangyarihang Diyos: ‘Habang lalong naniniwala ang mga tao na imposible ang isang bagay, mas lalong maaari itong mangyari, sapagka’t ang karunungan ng Diyos ay mas mataas pa sa mga kalangitan, ang mga iniisip ng Diyos ay higit pa sa mga iniisip ng tao, at ang gawain ng Diyos ay lampas sa mga hangganan ng pag-iisip at mga kuru-kuro ng tao. Habang mas imposible ang isang bagay, lalong higit na mayroon itong katotohanang mahahanap; habang mas lampas sa mga kuru-kuro at imahinasyon ng tao ang isang bagay, lalong higit na ito ay naglalaman ng kalooban ng Diyos. Ito ay dahil, kahit saan pa Niya ipinakikita ang Sarili Niya, ang Diyos ay nananatiling Diyos, at ang Kanyang diwa ay hindi kailanman magbabago dahil lamang sa lugar o paraan ng Kanyang pagpapakita. Ang disposisyon ng Diyos ay nananatiling pareho saanman naroon ang Kanyang mga yapak, at nasaan man ang mga yapak ng Diyos, Siya ay ang Diyos ng buong sangkatauhan, gaya ng ang Panginoong Jesus ay hindi lamang ang Diyos ng mga Israelita, kundi ang Diyos din ng lahat ng tao sa Asya, Europa, at Amerika, at higit pa rito ay ang nag-iisa at natatanging Diyos ng buong sansinukob. Kaya hanapin natin ang kalooban ng Diyos at tuklasin ang Kanyang pagpapakita mula sa Kanyang mga pagpapahayag, at sabayan ang Kanyang mga yapak! Ang Diyos ang katotohanan, ang daan, at ang buhay. Ang Kanyang mga salita at ang Kanyang pagpapakita ay sabay na umiiral, at ang Kanyang disposisyon at mga yapak ay bukas sa sangkatauhan sa lahat ng sandali’ (Ang Salita, Vol. I. Ang Pagpapakita at Gawain ng Diyos. Apendise 1: Ang Pagpapakita ng Diyos ay Naghatid ng Isang Bagong Kapanahunan).” Lubusang nilutas ng mga salita ng Makapangyarihang Diyos ang aking pagkalito. Isiniwalat ng mga ito ang mga hiwaga ng pagpapakita at gawain ng Diyos, na ganap na pinabulaanan ang dati kong mga haka-haka. Maraming taon ko nang hinangad na sumalubong sa pagbalik ng Panginoon, pero hindi ko kailanman natanto na nililimitahan ko noon ang pagpapakita at gawain ng Diyos sa kung ano ang inisip ko at sa literal na mga salita ng Bibliya. Napakamangmang at napakabulag ko! Nang matapos ang pagtitipon, kusa akong humingi kay Audrey ng isang kopya ng Ang Salita ay Nagpapakita sa Katawang-tao na ipinahayag ng Makapangyarihang Diyos.

Sa pagbasa sa mga salita ng Makapangyarihang Diyos, nakita ko kung paano Niya isinisiwalat ang marami sa mga hiwaga ng Bibliya, tulad ng anim-na-libong-taong plano ng pamamahala ng Diyos para sa kaligtasan ng sangkatauhan, ang kuwentong nakapaloob sa Bibliya at tatlong yugto ng gawain ng Diyos, ang kahulugan ng mga pangalan ng Diyos, ang hiwaga ng pagkakatawang-tao, ang kabuluhan ng gawain ng paghatol ng Diyos sa mga huling araw, kung paano itinatakda ng Diyos ang kalalabasan at patutunguhan ng lahat ng uri ng tao, kung paano maisasakatuparan dito sa lupa ang kaharian ni Cristo, at iba pa. Naipahayag na ng Makapangyarihang Diyos ang napakaraming hanay ng katotohanan, at lahat ng iyon ay mga hiwaga at katotohanang noon ko lang narinig. Wala nang iba maliban sa Diyos ang makasisiwalat sa mga hiwagang ito. Ang mga salitang ipinapahayag ng Makapangyarihang Diyos ay puno ng awtoridad, kapangyarihan at pagiging maharlika. Tunay ngang mga pahayag ng Diyos ang mga iyon—tinig ng Diyos ang mga iyon. Lubos kong natiyak na ang Makapangyarihang Diyos ang nagbalik na Panginoong Jesus. Tinanggap ko ang gawain ng Makapangyarihang Diyos nang walang pag-aatubili, at ngayon ay sinusundan ko ang mga yapak ng Kordero.


71. Ang Pagsubok ng Isang Mahirap na Sitwasyon

Ni Junior, Zimbabwe

Simula noong bata pa ako, palagi akong naiimpluwensiyahan ng lipunan. Gusto kong nakikiayon sa ibang tao sa lahat ng ginagawa ko—ang mga taong nasa paligid ko ay mga Kristiyano, kaya gano’n din ako. Pero noong inasam kong matuto tungkol sa Diyos, sinimulan kong pagnilayan ang ilang katanungan: Bakit tayo naniniwala sa Diyos? Paano natin makikilala ang Diyos? Sa madilim at masamang mundo na ito, nasaan ba talaga ang katotohanan? Bakit dumaranas ang mga tao ng paghihirap sa buhay? Ang mga tanong na ito ay parang sunod-sunod na misteryo, at hindi ako kailanman nakahanap ng mga kasagutan. Buti na lang, tinanggap ko ang ebanghelyo ng Makapangyarihang Diyos sa mga huling araw, at nahanap ko ang mga sagot sa lahat ng nakalilitong bagay na ito sa mga salita ng Makapangyarihang Diyos. Nalaman ko na ang pananampalataya sa Diyos ay tungkol sa pagdanas sa mga salita at gawain ng Diyos, at sa pamamagitan nito ay makilala, masunod, at mahalin Siya. Nalaman ko rin na sa mga huling araw, ginagamit ng Diyos ang paghatol, pagkastigo, mga pagsubok at pagpipino para gawing perpekto ang mga tao at linisin ang kanilang katiwalian. Kaya, ipinagdasal ko na dumating sa akin ang mga pagsubok. Hiniling ko pa nga na sana sa Tsina ako ipinanganak para maranasan ko ang pang-aapi at pang-uusig ng diyablong si Satanas gaya ng nararanasan ng mga kapatid na Chinese, at matunog akong makapagpatotoo at magawang isang mananagumpay ng Diyos sa pamamagitan ng paghihirap na iyon. Nagulat ako kung gaano ko kabilis nakaharap ang gayong kapiligiran.

Dahil sa pandemya, nagsara ang kumpanya na pinagtatrabahuhan ko at nawalan ako ng trabaho. Sinubukan kong maghanap ng trabaho sa maraming kumpanya, pero hindi ako kailanman natawag para sa isang interview. Habang lumilipas ang panahon, lumala lang ang mga bagay. Wala akong kabuhayan o pera para bumili ng pagkain. Hindi ko alam ang gagawin ko. Dati, dumadalo ako sa mga online na pagtitipon, nagbabasa ng mga salita ng Makapangyarihang Diyos, nanonood ng mga pelikula ng iglesia, at ginagawa ang tungkulin ko kasama ang iba pagkagaling sa trabaho. Ito ang mga pinakaimportanteng bagay sa akin, pakiramdam ko ay magandang paraan ang mga ito para isagawa ang pananampalataya. Pero ngayong pinagdadaanan ko ang pagsubok na ito, naisip ko na dahil nananalig ako sa nag-iisang tunay na Diyos, tiyak na aalagaan at tutulungan Niya ako. Nagdasal din ako sa Diyos, hinihiling sa Kanya na bigyan ako ng trabaho. Akala ko, dahil isa akong mananampalataya, ibibigay sa akin ng Diyos ang lahat ng hihilingin ko, pero hindi ganoon ang ginawa ng Diyos. Medyo nakaramdam ako ng kahinaan noon, at labis akong nalito. Binabasa ko ang mga salita ng Diyos at nagdarasal araw-araw, kaya bakit hindi ako tinutulungan ng Diyos noong nagdurusa ako? Nang sumagi sa isip ko, naalala ko si Job. Noong nawala sa kanya ang lahat ng kanyang pagmamay-ari, nagawa pa rin niyang panindigan ang kanyang patotoo. Naniwala si Job na ang lahat, mabuti at masama, ay ang makapangyarihang pagsasaayos ng Diyos, at hindi siya kailanman nagreklamo. Pinasalamatan niya ang Diyos sa pagbibigay sa kanya ng mga materyal na pagpapala, at nang mawala sa kanya ang mga ito, pinuri niya pa rin ang pangalan ng Diyos na si Jehova. Nung pag-isipan ko nang mabuti ang tungkol sa pananampalataya at mga dasal ni Job, napagtanto ko kung gaano kaliit ang pananampalataya ko—wala itong binatbat kumpara kay Job. Alam kong dapat kong tularan ang halimbawa ni Job, at magpasakop sa makapangyarihang pagsasaayos ng Diyos tulad ng ginawa niya. Pero kapag naiisip ko ang kawalan ng sapat na makakain, at kung paano ko nasagad ang aking mobile data at hindi ako makadalo sa mga online na pagtitipon, hindi ko na talaga alam ang gagawin ko. Nanalangin ako sa Diyos, “Diyos ko, kung magutom man ako o hindi, kung makakapagtipon man ako o hindi, ay ganap na nasa Iyong mga kamay. Handa akong ipagkatiwala ang mga suliraning ito sa Iyo, at magpapasakop sa Iyong makapangyarihang pagsasaayos.” Ang pagdarasal sa gano’ng paraan ay nagbigay sa akin ng kapayapaan. Nung araw ring iyon, pagkatapos kong magdasal, may biglaang nangyari—tumawag ang tiyuhin ko at tinanong ako kung gusto kong magtrabaho sa kanyang construction company. Kahit na nakakapagod ang gawain sa konstruksyon, pagkatapos ng isang linggong paggawa, kumita ako ng sapat na pera para saglit na suportahan ang sarili ko. Talagang nagpasalamat ako sa Diyos. Kapag binabalikan ko ang mga inilantad ko sa yugtong ito, nagtataka ako kung bakit ko inakala na dahil lang nananampalataya ako sa Diyos ay ibibigay Niya sa akin ang anumang hingiin ko. Tapos isang araw, nabasa ko ang ilang salita ng Diyos na nagbigay sa akin ng kaunting pagkaunawa tungkol dito. Sabi ng Makapangyarihang Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking mga kapangyarihan upang itaboy ang masasamang espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming naniniwala sa Akin para maiwasang magdusa sa impiyerno at para matanggap ang mga pagpapala ng langit. Napakaraming naniniwala sa Akin para lamang sa pansamantalang kaginhawahan, ngunit hindi naghahangad na magkamit ng anuman sa mundong darating. Nang ibuhos Ko ang Aking matinding galit sa tao at bawiin ang lahat ng kaligayahan at kapayapaan na dati niyang taglay, nagsimulang magduda ang tao. Noong ibinigay Ko sa tao ang pagdurusa ng impiyerno at binawi ang mga pagpapala ng langit, ang kahihiyan ng tao ay naging galit. Noong hilingin ng tao na pagalingin Ko siya, hindi Ko siya pinakinggan at namuhi Ako sa kanya; lumayo sa Akin ang tao upang hanapin ang paraan ng panggagaway at pangkukulam. Noong alisin Ko ang lahat ng hiningi ng tao sa Akin, naglaho ang lahat ng nasa tao nang walang bakas. Samakatuwid, sinasabi Ko na ang tao ay may pananampalataya sa Akin sapagkat Ako’y nagbibigay ng masyadong maraming biyaya, at masyadong maraming magiging pakinabang” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). “Ang relasyon ng tao sa Diyos ay para lamang sa sarili niyang interes. Isa itong relasyon sa pagitan ng isang tumatanggap at isang nagbibigay ng pagpapala. Sa madaling salita, katulad ito ng relasyon sa pagitan ng empleyado at ng amo. Nagtatrabaho lamang ang empleyado para matanggap ang mga gantimpalang ipinagkakaloob ng amo. Walang pagmamahal sa gayong relasyon, transaksyon lamang. Walang nagmamahal o minamahal, kawanggawa at awa lamang. Walang pag-unawa, pigil na galit at panlilinlang lamang. Walang pagiging matalik, isang pagitan lamang na hindi matatawid. Ngayong umabot na ang mga bagay-bagay sa puntong ito, sino ang makapagbabaligtad ng gayong takbo? At ilang tao ang may kakayahang tunay na maunawaan kung gaano na kagrabe ang relasyong ito? Naniniwala Ako na kapag ibinuhos ng mga tao ang kanilang sarili sa galak ng pagiging mapalad, walang sinumang makakaisip kung gaano kahiya-hiya at hindi magandang tingnan ang gayong relasyon sa Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Ibinubunyag ng mga salita ng Diyos ang ating mga motibo sa pagtanggap ng mga pagpapala gayundin ang mga tiwali nating kalagayan. Maraming tao ang sa totoo lang ay naghahanap lamang ng kaginhawahan ng Diyos sa kanilang pananampalataya. Ayaw nilang makaranas ng kahit anong kasawian, at umaasa sila na ibibigay ng Diyos ang lahat ng gusto nila. Kailanman ay wala silang pakialam kung napapalugod ba nila ang Diyos. Para sa kanila, ang pagpapasakop sa Diyos at pagtugon sa Kanyang mga hinihingi ay hindi mahalaga; ang pinakamahalaga ay na ibinibigay ng Diyos sa kanila ang gusto nila. Sa panahon ng aking pananampalataya sa Panginoon, madalas kaming pinagdadasal ng mga pastor at elder para sa mga pagpapala ng Diyos. Gayunpaman, ang ganoong uri ng paghahangad ay ginagawang abnormal ang relasyon natin sa Diyos. Gaya na lang ng ibinubunyag ng mga salita ng Diyos: “Ang relasyon ng tao sa Diyos ay para lamang sa sarili niyang interes. Isa itong relasyon sa pagitan ng isang tumatanggap at isang nagbibigay ng pagpapala. Sa madaling salita, katulad ito ng relasyon sa pagitan ng empleyado at ng amo. Nagtatrabaho lamang ang empleyado para matanggap ang mga gantimpalang ipinagkakaloob ng amo. Walang pagmamahal sa gayong relasyon, transaksyon lamang.” Ang mga salita ng Diyos ay ang katotohanan, at kailangan kong suriin ang sarili ko. Nakita kong nanalig ako para lang din sa pagkamit ng mga pagpapala ng Diyos. Ang layuning iyon ay nakatago sa kaibuturan ng aking puso. Akala ko, dahil bumalik na ang Diyos sa lupa, tiyak na pagpapalain Niya ang lahat ng tumatanggap sa Kanya. Naisip ko na dahil tinanggap ko ang gawain ng Diyos sa mga huling araw, hindi na nalalayo sa akin ang mga pagpapala, na malapit nang gumanda ang buhay ko. Pero hindi gano’n ang nangyari. Nakaranas ako ng mga pagdurusa at naging mas mahirap ang buhay ko, at naging mahina ako at negatibo. Wala akong kinikita, wala akong pagkain, at hindi ako makagamit ng internet para sumali sa mga online na pagtitipon. Paano ko patuloy na maisasagawa ang pananampalataya ko? Sumama ang loob ko, at pakiramdam ko, walang pakialam sa akin ang Diyos. Kung saan-saan ako nagpunta para maghanap ng trabaho at nagdasal para sa tulong ng Diyos, pero hindi kailanman sumagot ang Diyos, at hindi Niya ibinigay sa akin ang ipinagdasal ko. Hindi ko maunawaan, at nagkaroon ako ng mga pagdududa tungkol sa Diyos. Tulad lang ito ng sinasabi ng Diyos: “Nang ibuhos Ko ang Aking matinding galit sa tao at bawiin ang lahat ng kaligayahan at kapayapaan na dati niyang taglay, nagsimulang magduda ang tao” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Nahiya ako sa inilantad ko dahil sa pagbubunyag ng mga salita ng Diyos. Ipinakita rin sa akin ng mga salita ng Diyos na ang pagkakaroon ng pananampalataya alang-alang sa mga pagpapala ay maling pananaw. Dahil nakita ko ang Diyos bilang tagapagkaloob ng mga pagpapala, at ang sarili ko bilang tagatanggap ng mga pagpapala, nang hindi binigay sa akin ng Diyos ang magandang trabaho na gusto ko, sinisi ko Siya at inisip na wala talaga Siyang pakialam sa akin. Nakita ko kung gaano kakakatwa, kamangmang, at kahangal ang aking pananaw sa pananampalataya. Inalala ko kung paanong pumupunta ako sa mga relihoyosong pagtitipon simula pa nung bata ako, at ang naririnig ko lang ay, “Bibigyan ka ng Diyos ng malalaking pagpapala! Pagpapalain ka ng Diyos kung isa kang mananampalataya. Magdasal at humiling ka ng mga bagay sa Diyos, at tiyak na Siya ay sasagot.” Ang mga bagay na itona narinig ko mula sa mundo ng relihiyon, sa aking mga magulang, at sa ibang mga nakapaligid sa akin ay nagkaroon ng malaking epekto sa akin at nagparamdam sa akin na kailangan ko lang manalig para makamit ang mga pagpapala ng Diyos at makalaya mula sa makamundong pagdurusa. Dati, hindi ko kailanman naisip na mali ang pagkakaroon ng pananampalataya na may pagnanasa para sa mga pagpapala, lalong hindi ko napagtanto na iyon ay isang satanikong disposisyon. Wala akong anumang pagkaunawa tungkol dito hanggang sa mabasa ko ang mga salita ng Diyos na naglalantad sa katiwalian ng mga tao.

Tinanong ko ang sarili ko pagkatapos niyon: Ang pananampalataya ba ay talagang para lang sa pagtanggap ng mga materyal na pagpapala? Iyon bang mga may sapat na pera at materyal na pagmamay-ari ang mga taong sinasang-ayunan ng Diyos? Kung gano’n, bakit sinabi ng Panginoong Jesus sa Juan 6:27, “Magsigawa kayo hindi para sa pagkaing napapanis, kundi para sa pagkaing tumatagal sa buhay na walang hanggan, na ibibigay sa inyo ng Anak ng tao: sapagkat Siya’y tinatakan ng Diyos Ama”? Bakit sinabi rin Niyang, “Huwag kayong mangagtipon ng mga kayamanan sa lupa, na nasisira ng gamu-gamo at ng kalawang, at kung saan nahuhukay at nananakaw ng mga magnanakaw: Kundi mangagtipon kayo ng mga kayamanan sa langit, na doo’y hindi nasisira kahit ng gamu-gamo o ng kalawang, at doo’y hindi nahuhukay at hindi nananakaw ng mga magnanakaw: Sapagkat kung saan naroon ang iyong kayamanan, doon naman naroroon ang iyong puso” (Mateo 6:19–21)? Napagtanto ko noon na ang palaging paghingi sa Diyos ng mga materyal na pagpapala ay labis-labis na pagnanasa ng sangkatauhan—ito ang tiwaling disposisyon natin, at kinasusuklaman ito ng Diyos. Ito’y ganap na dahil iniligaw ni Satanas ang tao kaya hindi natin nalalaman ang pagkakakilanlan ng Diyos, at lalong hindi natin nalalaman na pinaghaharian ng Diyos ang ating mga kapalaran. Hindi natin nagagawang magpasakop sa ating Lumikha—sa halip lagi tayong may mga hinihingi sa Kanya. Kapag maayos ang takbo ng lahat ng bagay, nagpapasalamat tayo sa Diyos at pinupuri Siya, pero kapag nahaharap tayo sa mga paghihirap sa buhay, kapag hindi natutugunan ng Diyos ang ating mga hinihingi, iniiwasan natin ang Diyos at sinisisi Siya. Naisip ko si Abraham. Handa siyang magpasakop sa kahit anong mula sa Diyos. Mabuti o masama, wala siyang pansariling pasya. Nang sabihin ng Diyos kay Abraham na ialay ang kanyang anak, handa si Abraham na gawin ang sinabi ng Diyos. Talagang masakit ito para sa kanya, pero hindi niya tinanong ang Diyos, “Bakit Mo ito ipinapagawa sa akin? Paano Mo ako natatrato nang ganito?” Naniwala si Abraham na anuman ang hingin ng Diyos, wasto ito at dapat siyang sumunod. Alam niya na ang Diyos ay ang Lumikha, at siya mismo ay isang nilikha, kaya dapat niyang tanggapin ang anumang mga utos o hinihingi ng Diyos at magpasakop sa mga ito nang walang kapalit. Nakamit ng pananampalataya ni Abraham ang pagsang-ayon ng Diyos. Pero ang mga tao ngayon ay ibang-iba kay Abraham. Palaging laman ng isip natin ang mga materyal na pagpapala at binabalewala ang kalooban ng Diyos. Hinikayat tayo ng Panginoong Jesus: “Hanapin muna ninyo ang kaharian ng Diyos, at ang Kanyang katuwiran; at ang lahat ng mga bagay na ito ay pawang idaragdag sa inyo” (Mateo 6:33). Hindi tayo dapat maghangad ng mga materyal na pagpapala; sa halip, dapat nating hangarin na bigyang-kasiyahan ang kalooban ng Diyos, hanapin ang katotohanan, at gawin nang maayos ang ating mga tungkulin. Iyon ang mahalaga. Ang Diyos ang Lumikha. Mas alam Niya ang nasa isip natin, at mas alam din Niya kung anong kailangan natin. Pero dahil sa pagtitiwali ni Satanas, ang pag-iisip ng sangkatauhan ay ganap na inokupa na ng kasakiman at mga materyal na pagpapala—hindi tayo nananalig sa Diyos para sundin at palugurin Siya, kundi para lang magkamit ng mga pagpapala at matugunan ang ating mga sariling pagnanasa. Tulad na lang ng ibinubunyag ng mga salita ng Makapangyarihang Diyos: “Ang lahat ng tiwaling tao ay nabubuhay para sa kanilang mga sarili. Ang bawat tao para sa kanyang sarili at bahala na ang iba—ito ang buod ng kalikasan ng tao. Ang mga tao ay naniniwala sa Diyos para sa kanilang sariling kapakanan; kapag tinatalikdan nila ang mga bagay-bagay at ginugugol ang kanilang mga sarili para sa Diyos, ito ay para pagpalain, at kapag tapat sila sa Kanya, ito ay para gantimpalaan. Sa kabuuan, lahat ito ay ginagawa para sa hangaring pagpalain, gantimpalaan, at makapasok sa kaharian ng langit. Sa lipunan, nagtatrabaho ang mga tao para sa kanilang pansariling pakinabang, at sa sambahayan ng Diyos, gumagawa sila ng tungkulin para pagpalain. Alang-alang sa pagtatamo ng mga pagpapala kaya tinatalikdan ng mga tao ang lahat at nakatatagal sa matinding pagdurusa: Wala nang mas maganda pang katibayan ng satanikong kalikasan ng tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilantad ng mga salita ng Diyos ang tumpak na katotohanan tungkol sa akin. Nakita ko ang kamangmangan at pagiging makasarili ko, at natutunan ko kung paano ako dapat magdasal at magpasakop sa Diyos kapag hindi umaayon ang mga pangyayari sa mga kuro-kuro ko. Hindi pwedeng humingi na lang ako ng biyaya at mga pagpapala.

Hindi nagtagal ay nagkaroon na naman ako ng ganoong problema. Dahil isang linggo lang akong nagtrabaho sa lugar ng tiyuhin ko bago ako nagbitiw, at pagkatapos niyon ay nasa bahay lang ako, nakatuon sa aking tungkulin, mabilis akong naubusan ng pera. Hindi ko alam kung saan manggagaling ang sunod kong kakainin o kung paano ako maghahanap ng trabaho dahil wala akong degree o anumang kwalipikasyon para sa trabaho. Wala akong kahit anong ari-arian, at walang perang pambili ng mas maraming data para sa mobile plan ko. Talagang kailangan ko ng internet para makadalo sa mga pagtitipon at makagawa ng tungkulin. Dahil sa pag-iisip tungkol dito, nanghina na naman ako, at pakiramdam ko wala na akong pag-asa. Noon din, sinabi sa akin ng nanay ko na dahil sa pandemya, wala silang pangkain, at umaasa silang matutustusan ko sila. Ang malamang nasa parehong kagipitan gaya ko ang nanay ko ay nakapanghihina at masakit para sa akin. Hindi ko alam kung anong gagawin. Pakiramdam ko, sobra akong nagdurusa kumpara sa ibang tao, na talagang napakahirap ng buhay ko. Hindi ko maunawaan nang malinaw ang kalooban ng Diyos. Akala ko, dahil araw-araw akong abala sa tungkulin ko, dapat akong alagaan ng Diyos, kaya bakit palala nang palala ang sitwasyon ko? Noong panahong iyon, maraming beses akong nagbasa ng mga salita ng Diyos at nakinig sa ilang himno ng papuri. Dalawa sa mga siping ng mga salita ng Diyos ang nakatulong sa akin na maunawaan ang Kanyang kalooban. Sabi ng Makapangyarihang Diyos: “Sa kanilang pananalig sa Diyos, ang hinahanap ng mga tao ay makakuha ng mga pagpapala para sa hinaharap; ito ang kanilang mithiin sa kanilang pananampalataya. Lahat ng tao ay may ganitong hangarin at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang mga aspeto na hindi ka nadalisay at nagpakita ka ng katiwalian, ito ang mga aspeto kung saan dapat kang mapino—ito ang pagsasaayos ng Diyos. Lumilikha ang Diyos ng isang kapaligiran para sa iyo, pinipilit kang maging pino roon nang sa gayon ay malaman mo ang iyong sariling katiwalian. Sa huli, umaabot ka sa punto kung saan mas gugustuhin mong mamatay at isuko ang iyong mga pakana at mga ninanasa, at magpasakop sa kataas-taasang kapangyarihan at pagsasaayos ng Diyos. Samakatuwid, kung ang mga tao ay walang ilang taon ng pagpipino at kung hindi sila nagtitiis ng itinakdang dami ng pagdurusa, hindi nila maaalis sa sarili nila ang pagkaalipin sa katiwalian ng laman sa kanilang mga saloobin at sa kanilang mga puso. Sa alinmang aspeto, ang mga tao ay nakagapos pa rin sa kanilang satanikong kalikasan, at sa alinmang aspeto na mayroon pa rin silang sarili nilang mga ninanasa at hinihingi, ito ang mga aspeto kung saan dapat silang magdusa. Sa pagdurusa lamang natututunan ang mga aral, ibig sabihin ay nakakamit ang katotohanan, at nauunawaan ang kalooban ng Diyos. Sa katunayan, maraming katotohanan ang nauunawaan sa pagdanas ng masasakit na pagsubok. Walang nakakaunawa sa kalooban ng Diyos, walang nakakakilala sa pagkamakapangyarihan at sa karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Magiging imposible iyan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Ang mga tao ay palaging humihingi nang labis-labis sa Diyos, palaging iniisip: ‘Tinalikuran namin ang aming mga pamilya upang tuparin ang aming mga tungkulin, kaya dapat kaming pagpalain ng Diyos. Kumilos kami alinsunod sa mga hinihingi ng Diyos, kaya dapat kaming gantimpalaan ng Diyos.’ Maraming tao ang nagkikimkim ng ganoong mga bagay sa puso nila bagamat naniniwala sila sa Diyos. … Ang mga tao ay lubhang walang katwiran: hindi nila isinasagawa ang katotohanan at pagkatapos ay nagrereklamo sila tungkol sa Diyos, at hindi nila ginagawa ang dapat nilang gawin. Dapat piliin ng mga tao ang landas ng paghahangad sa katotohanan, ngunit sila ay nayayamot sa katotohanan, nananabik sila sa mga kasiyahan ng laman, at palagi nilang sinisikap na magkamit ng mga pagpapala at magtamasa ng biyaya, habang nagrereklamo na ang mga hinihingi ng Diyos sa tao ay sobra-sobra. Palagi nilang hinihingi sa Diyos na maging mahabagin sa kanila at na pagkalooban sila ng mas marami pang biyaya, at na hayaan silang makaramdam ng kasiyahan ng laman—sila ba ay mga taong tapat na naniniwala sa Diyos? … Ang mga salitang ito na binibigkas ng mga tao ay ganap na walang katwiran at walang pananalig. Binigkas ang lahat ng ito dahil ang labis-labis na hinihingi ng mga tao ay hindi natupad, kaya hindi sila nasisiyahan sa Diyos. Ang lahat ng ito ay mga bagay na nagmumula sa kanilang puso, at ganap na kinakatawan ng mga ito ang kalikasan ng mga tao. Ang mga bagay na ito ay umiiral sa mga tao, at kung hindi iwawaksi ang mga ito, magdudulot pa ang mga ito na magreklamo at magkamali ng pagkaunawa ang mga tao sa Diyos sa anumang oras o saan mang lugar. Malamang na lapastanganin ng mga tao ang Diyos, at maaaring lisanin nila ang tunay na daan sa anumang oras at saan mang lugar. Ito ay lubhang natural” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Noon, tumutok ako sa tungkulin ko araw-araw, hanggang sa puntong hindi ko na masyadong nabibigyang-pansin ang pamilya ko, sa paniniwalang dapat akong gantimpalaan ng Diyos, at bigyan ako ng mga pagpapala. Hindi ko ginusto ang labis-labis na mga gantimpala mula sa Diyos, isang trabaho lang na sapat para makaraos ako—at kapag nagkatrabaho na ako, mas magiging mahusay ako sa aking tugkulin. Pakiramdam ko, makatwiran naman ang kahilingang iyon, hindi naman talaga sobra-sobra. Pero sa pagninilay sa mga ibinunyag ng mga salita ng Diyos, nakita ko na ang pagkakaroon ng mga gano’ng labis-labis na kahilingan at pagnanasa ay nagpapakita na hindi ako nagpasakop sa Kanya; sa halip, iginigiit ko sa kanya na gawin ang kung anu-ano para sa akin. Ipinakita rin sa akin ng mga salita ng Diyos na kung ang isang tao ay palaging may mga di-makatwirang hinihingi sa Diyos, mahirap para sa kanya na isagawa ang katotohanan, at malamang na ipagkakanulo at tatalikdan niya ang Diyos kapag hindi natutugunan ang mga hinihingi niya. Naunawaan ko noon kung bakit ko kinaharap ang mga paghihirap na ito. Sa panlabas, mukha akong labis na nagdurusa, na kaawa-awa talaga ako, pero sa totoo lang, dumadaan ako sa pagpapatibay ng pagdurusa. Bagamat pakiramdam ko ay hindi ko na ito kaya, hindi ito nangangahulugan na iniwanan ako ng Diyos. Ito ay para ipakita sa akin ang mga maling pananaw at karumihan sa aking pananampalataya, at ibaling ang mga ito sa tamang direksyon na inaasahan ng Diyos na susundan ng mga tao. Hindi ko maiwasang isipin: “Hindi ba gusto ko ng isang magandang trabaho kung saan kikita ako ng pera? Hindi ba gusto ko ng mobile data at na matugunan ang mga pangunahin kong pangangailangan? Hindi ba gusto kong magawa ang tungkulin ko nang walang hadlang, nang walang anumang problema? Oo, gusto ko. Kung gayon, dahil umaasa akong matamo ang mga bagay na ito, bakit hindi isinasaayos ng Diyos na makuha ko ang mga ito? Sadyang ganoon lang ba ako kamalas, kasawi?” Syempre hindi—napakaswerte ko. Ito’y pagmamahal ng Diyos na dumarating sa akin. Sinang-ayunan ng Diyos ang mga sitwasyong kinalalagyan ko. Ang mga ito ay Kanyang mga pangangasiwa at pagsasaayos, para hanapin ko ang katotohanan, matuto ako ng mga aral, at malinis ko ang mga karumihan sa aking pananampalataya. Kung isasagawa ko ang pananampalataya ko sa isang ganap na maganda at maginhawang kapaligiran nang hindi nakakaranas ng anumang masama’t hindi kanais-nais na mga sitwasyon, ang pananampalataya at pagmamahal ko sa Diyos ay magkakaroon ng mga motibo, pagnanasa, at karumihan, na hindi Niya sasang-ayunan. Umaasa ang Diyos na ang mga tao ay totoo, tapat at masunurin sa Kanya sa anumang sitwasyon. Tulad na lang ng isang bata. Kung mahal lang nila ang kanilang tatay kapag binibigyan sila nito ng isang maginhawang materyal na buhay, at kung hindi ay kinamumuhian ito at sinasabing, “Kung hindi mo ibibigay sa akin ang lahat ng gusto ko, hindi kita irerespeto o kikilalanin bilang tatay ko,” anong klaseng bata iyan? Iyan ay isang walang galang na bata na walang konsensya at katwiran. Salamat sa Diyos! Iyan din ang sitwasyon na kinakaharap ko. Ang pagdaan sa mga gano’ng bagay ang mismong kinakailangan ko para linisin ang mga karumihan sa aking pananampalataya.

Pagkatapos niyon, nagbasa pa ako ng mga salita ng Diyos: “Ano ang tunay na paniniwala sa Diyos ngayon? Ito ay ang pagtanggap sa salita ng Diyos bilang buhay realidad mo at ang pagkilala sa Diyos mula sa Kanyang salita upang makamit ang tunay na pagmamahal sa Kanya. Upang maging malinaw: Ang paniniwala sa Diyos ay upang sumunod ka sa Diyos, mahalin ang Diyos, at gampanan ang tungkulin na dapat gampanan ng isang nilikha ng Diyos. Ito ang layunin ng paniniwala sa Diyos. Dapat mong kamtin ang isang pagkakilala sa pagiging kaibig-ibig ng Diyos, sa kung gaano karapat-dapat ang Diyos sa paggalang, sa kung paano, sa Kanyang mga nilikha, ginagawa ng Diyos ang gawain ng pagliligtas at ginagawa silang perpekto—ito ang mga pinakamahalagang dapat taglayin ng iyong paniniwala sa Diyos. Ang paniniwala sa Diyos sa pangunahin ay ang paglipat mula sa isang pamumuhay ng laman tungo sa isang buhay ng pagmamahal sa Diyos; mula sa pamumuhay na nakapaloob sa katiwalian tungo sa pamumuhay na nakapaloob sa buhay ng mga salita ng Diyos; ito ay paglabas mula sa ilalim ng kapangyarihan ni Satanas at pamumuhay sa ilalim ng pangangalaga at pag-iingat ng Diyos, ito ay ang nakakayanang makamit ang pagkamasunurin sa Diyos at hindi ang pagkamasunurin sa laman, ito ay pagpapahintulot sa Diyos na makamit ang iyong buong puso, pagpapahintulot sa Diyos na gawin kang perpekto, at pagpapalaya sa iyong sarili mula sa tiwaling mala-satanas na disposisyon. Pangunahin ang paniniwala sa Diyos upang ang kapangyarihan at kaluwalhatian ng Diyos ay mangyaring mahayag sa iyo, nang sa gayon maaari mong gawin ang kalooban ng Diyos, at tuparin ang plano ng Diyos, at magawang patotohanan ang Diyos sa harap ni Satanas. Ang paniniwala sa Diyos ay hindi dapat umikot sa pagnanais na makita ang mga tanda at mga kababalaghan, o hindi ito dapat alang-alang sa iyong personal na laman. Tungkol ito dapat sa pagtataguyod sa pagkilala sa Diyos, at kakayahang sumunod sa Diyos, at, tulad ni Pedro, sumunod sa Kanya hanggang kamatayan. Ito ang mga pangunahing layunin ng paniniwala sa Diyos. Ang pagkain at pag-inom ng salita ng Diyos ay upang makilala ang Diyos at upang ikalugod Niya. Ang pagkain at pag-inom ng salita ng Diyos ay nagbibigay sa iyo ng higit na pagkakilala sa Diyos, at pagkaraan lamang nito makasusunod ka sa Diyos. Tanging kung may pagkakilala ka sa Diyos na magagawa mong ibigin Siya, at ito ang layuning dapat taglayin ng tao sa kanyang paniniwala sa Diyos” (Ang Salita, Vol. I. Ang Pagpapakita at Gawain ng Diyos. Ang Lahat ay Nakakamit sa Pamamagitan ng Salita ng Diyos). Bagamat nabasa ko ang siping ito ng mga salita ng Diyos pagkatapos na pagkatapos kong magkaroon ng pananampalataya sa Makapangyarihang Diyos, hindi ko talaga ito naunawaan noong panahong iyon. Pagkatapos kong pagdaanan ang lahat ng paghihirap na iyon ay saka lang ako nagkaroon ng kaunting pagkaunawa sa kalooban ng Diyos. Ang tunay na pananampalataya ay talagang hindi tulad ng inakala ko—na hangga’t nananalig ako sa Diyos at ginugugol ko ang sarili ko sa Kanya, dapat Niya akong bantayan at protektahan, at tugunan ang bawat pangangailangan ko. Mali ang ganoong pananaw sa pananampalataya. Sa ating pananampalataya, dapat nating maranasan ang mga salita ng Diyos, at mapalugod Siya sa lahat ng bagay. Magbigay man o mag-alis ang Diyos, dapat tayong magpasakop sa Kanya at tunay na ibigay ang ating mga sarili. Kung sa pananampalataya ng mga tao, ang hinahangad lang nila ay kilalanin ang Diyos sa pamamagitan ng Kanyang mga salita, at magpasakop sa Kanyang makapangyarihang mga pagsasaayos, sasang-ayunan ng Diyos ang kanilang pananampalataya. Ang sinumang kayang mahalin nang sukdulan ang Diyos at sundin Siya hanggang kamatayan, gaya ni Pedro, ay isang taong ginawang perpekto ng Diyos. Buti na lang, binigyan ako ng Diyos ng kaliwanagan para malaman ang tamang pananaw sa pananampalataya sa pamamagitan ng sitwasyong ito, na nagbigay katatagan at kapayapaan sa akin. Umusal ako ng isang panalangin ng pagpapasakop sa Diyos, hinihiling lang sa Kanya na bigyan ako ng lakas para makayanan ang paghihirap na iyon. Sa gulat ko, kinabukasan, pinadalhan ako ng tiyuhin ko ng kaunting pera, na nagbigay-daan para makabili ako ng ilang pagkain at mobile data. Taos-puso akong nagpasalamat sa Diyos sa pagbubukas ng landas para sa akin.

Higit pa rito, nakahanap ako ng isang part-time na trabaho. Hindi talaga ito madaling trabaho, pero pwede akong kumita nang sapat para matugunan ang mga pangunahin kong pangangailangan. Tunay kong naranasan na ang pagtanggap at pagpapasakop sa mga pangangasiwa at pagsasaayos ng Diyos ay isang pinakabatayang aral na dapat nating matutuhan sa tunay na buhay, at na pwede itong makatulong sa atin na malaman ang kataas-taasang kapangyarihan at mga kamangha-manghang gawa ng Diyos sa pamamagitan ng ating karanasan. Ito ang saloobing dapat nating taglayin sa lahat ng uri ng mga isyu sa buhay. Naalala ko ang isang sipi ng mga salita ng Diyos: “Kapag nahaharap sa mga problema sa tunay na buhay, paano mo dapat alamin at unawain ang awtoridad ng Diyos at ang Kanyang kataas-taasang kapangyarihan? Kapag naharap ka sa ganitong mga problema at hindi mo alam kung paano unawain, harapin, at danasin ang mga ito, anong saloobin ang dapat mong angkinin upang ipakita ang iyong intensyong magpasakop, ang iyong pagnanais na magpasakop, at ang realidad ng iyong pagpapasakop sa kataas-taasang kapangyarihan at mga pagsasaayos ng Diyos? Una, dapat mong matutuhan ang maghintay; sunod, dapat mong matutuhang maghanap; kasunod, dapat mong matutuhang magpasakop. Ang ‘paghihintay’ ay nangangahulugan na paghihintay sa panahon ng Diyos, hinihintay ang mga tao, pangyayari, at bagay na Kanyang isinaayos para sa iyo, naghihintay sa Kanyang kalooban na unti-unting ibunyag sa iyo kung ano mismo ito. Ang ibig sabihin ng ‘paghahanap’ ay pagmamasid at pag-unawa sa maalalahaning mga layunin ng Diyos para sa iyo sa pamamagitan ng mga tao, pangyayari, at bagay na inilatag Niya, pag-unawa sa katotohanan sa pamamagitan ng mga ito, pag-unawa sa dapat maisagawa ng tao at mga paraang dapat nilang sundin, pag-unawa sa mga resulta na nais na makamtan ng Diyos sa mga tao at ano ang mga gusto Niyang magawa sa kanila. Ang ‘pagpapasakop,’ mangyari pa, ay tumutukoy sa pagtanggap sa mga tao, pangyayari, at bagay na isinaayos ng Diyos, pagtanggap sa Kanyang kataas-taasang kapangyarihan at, sa pamamagitan nito, ay malaman kung paano idinidikta ng Lumikha ang kapalaran ng tao, kung paano Niya tinutustusan ang tao ng Kanyang buhay, kung paano Niya pinapagana ang katotohanan sa tao. Lahat ng bagay sa ilalim ng mga pagsasaayos at kataas-taasang kapangyarihan ng Diyos ay sumusunod sa natural na mga batas, at kung pagpasyahan mo na hayaan ang Diyos na isaayos at diktahan ang lahat para sa iyo, dapat mong matutuhan ang maghintay, dapat mong matutuhan ang maghanap, at dapat mong matutuhan ang magpasakop. Ito ang saloobin na dapat magkaroon ang bawat tao na nagnanais magpasakop sa awtoridad ng Diyos, ang pangunahing katangian na dapat taglayin ng bawat tao na nagnanais tanggapin ang kataas-taasang kapangyarihan at mga pagsasaayos ng Diyos. Upang magkaroon ng ganoong saloobin at para magkaroon ng ganoong katangian, dapat ay lalo kang magpunyagi. Ito ang tanging paraan para makapasok sa tunay na realidad” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Bagamat nabasa ko na dati ang siping ito ng mga salita ng Diyos, iba ang pakiramdam na mabasa ito matapos pagdaanan ang ilang paghihirap. Nakikita ko mula sa mga salita ng Diyos na ang paghahanap sa kalooban ng Diyos, paghihintay at pagpapasakop, ay ang unang diskarte na dapat mayroon ang isang tao kapag may kinakaharap siyang problema. Pero hindi ito iyong pasibong tipo ng paghihintay—may kasama itong pagdarasal, pagbabasa ng mga salita ng Diyos, paghahanap ng kalooban ng Diyos, at pagninilay sa iyong sarili. Sa ganitong paraan, malalaman mo ang tunay mong kalagayan at mauunawaan kung anong dapat mong pasukin. Sa pamamagitan ng ganitong klase ng paghahanap at karanasan, makikita natin ang kataas-taasang kapangyarihan ng Diyos at ang Kanyang mga aktwal na gawa.

Nung una, gusto ko lang gawin ang mahirap na part-time na trabahong iyon sa loob ng isang buwan, para lang kumita ako nang sapat para makaraos, pagkatapos ay gugugulin ko ang natitira kong oras sa aking tungkulin. Pero nagkaroon ako ng problema sa cellphone ko. Naisip ko na kung magtatrabaho ako ng isa pang buwan, makakabili ako ng isa pang cellphone at laptop. Gayunpaman, isa akong lider ng iglesia, at marami akong gawain sa iglesia na kailangang pangasiwaan. Ang paggawa sa aking tungkulin ang pinakamahalagang bagay sa akin—ito ang prayoridad ko, kaya nagpasya akong umalis sa trabaho ko. Matapos malaman ng nakatataas na lider ang tungkol sa sitwasyon ko, sinabi niya sa akin na para matulungan akong gawin nang maayos ang tungkulin ko, pwede akong tulungan ng iglesia na bumili ng laptop at ng ilang internet bandwith. Talagang nasabik akong marinig iyon—hindi ko maipahayag ang saya na nararamdaman ko. Alam kong ito’y ganap na biyaya ng Diyos. Nakita ko rin na hindi naman pinapahirap ng Diyos ang mga bagay para sa akin. Gusto lang Niya na maging totoo ako at masunurin. Naranasan ko ang pagmamahal ng Diyos sa pamamagitan ng pagdurusa. Dati, ang naiisip ko tungkol sa pagmamahal ng Diyos para sa tao ay malabo at hindi naaayon sa realidad. Matapos maranasan ang mga pangyayaring iyon at matuto ng mga aral mula sa mga ito ay saka ko lang tunay na napagtanto na ang bawat isa sa mga pangyayaring iyon ay pinangasiwaan ng Diyos. Ginawa niya ang mga ito para subukin ako, gabayan ako na unti-unting maunawaan ang Kanyang kalooban, baguhin ang mga maling pananaw ko sa pananampalataya, at ipatahak sa akin ang tamang landas ng paghahangad. Talagang pagmamahal ito ng Diyos sa akin. Naunawaan ko rin ang tamang saloobin na dapat taglayin sa mga panahon ng paghihirap.

Hindi nagtagal, naharap ako sa isa pang tunay na pagsubok. Makalipas ang isang buwan sa trabahong, noong kakasweldo ko pa lang, nanakawan ako. Naitakbo nila ang kalahati ng sweldo ko. Pero salamat sa proteksyon ng Diyos, kahit na may mga kutsilyo sila, hindi nila ako sinaktan. Agad kong naisip na hinayaan ng Diyos na mangyari ito dahil sa Kanyang mabubuting layunin. Naisip ko si Job na sobrang yaman, pero noong kinuha ang lahat ng kanyang pagmamay-ari at namatay ang lahat ng anak niya, nagpasakop siya nang walang pasubali, walang mga reklamo, at pinuri pa rin ang pangalan ng Diyos. Hindi ako mayaman—isa lang akong pangkaraniwang tao. Bagamat kailangan ko ang perang iyon at napakarami kong plano kung anong gagawin ko rito, handa akong tularan ang halimbawa ni Job sa pananampalataya at pagsunod. Nagdasal ako, “Diyos ko, hindi Ka maarok, hindi ko ganap na maunawaan kung bakit ito nangyari, pero naniniwala ako na ang kalooban Mo ay nakapaloob dito. Handa akong magpasakop sa Iyong mga pagsasaayos. Pakiusap, antigin Mo ang puso ko at gabayan Mo ako para hindi ako masadlak sa isang negatibong kalagayan.” Talagang napanatag ako pagkatapos ng dasal ko, na para bang walang nangyari. Patuloy kong ginawa nang mahinahon ang tungkulin ko tulad ng dati, nang walang pag-aalala o pagkabalisa. Kumpara sa saloobin ko bago ko maunawaan ang katotohanan sa kataas-tasaang kapangyarihan ng Diyos, ibang-iba ito. Iyon ay dahil nalaman ko na pinangasiwaan at isinaayos ng Diyos ang mga bagay sa ganoong paraan para linisin at iligtas ako. Lumalim din ang pag-unawa ko sa pagmamahal ng Diyos. Ang pagmamahal ng Diyos ay hindi lang ipinapahayag sa pamamagitan ng pagbibigay sa atin ng mga materyal na pagpapala, dahil mga pagnanasa lang ng laman ang matutugunan ng mga bagay na. Ang tunay na pagmamahal ng Diyos ay ang malaman natin ang katotohanan sa pamamagitan ng pagdanas ng paghatol, pagtuwid, pagsubok, at pagpipino ng Kanyang mga salita. Ito ay para malaman natin kung bakit tayo may pananampalataya, paano magkaroon ng takot sa Diyos at iwasan ang kasamaan, paano mahalin at palugurin ang Diyos, at sa huli ay magpasakop sa lahat ng Kanyang mga pangangasiwa at pagsasaayos. Naalala ko ang ilang salita ng Diyos: “Ang pagmamahal ng tao sa Diyos ay itinayo sa pundasyon ng pagpipino at paghatol ng Diyos. Kung tinatamasa mo lamang ang biyaya ng Diyos, ang pagkakaroon ng isang mapayapang buhay-pamilya o mga materyal na pagpapala, hindi mo pa natatamo ang Diyos, at ang iyong paniniwala sa Diyos ay hindi maituturing na matagumpay. Isinagawa na ng Diyos ang isang yugto ng gawain ng biyaya sa katawang-tao, at ipinagkaloob na ang mga materyal na pagpapala sa tao, ngunit ang tao ay hindi magagawang perpekto gamit lamang ang biyaya, pag-ibig, at awa. Sa mga karanasan ng tao, nararanasan niya ang kaunting pag-ibig ng Diyos at nakikita ang pag-ibig at awa ng Diyos, ngunit sa pagdanas sa loob ng kaunting panahon, nakikita niya na ang biyaya ng Diyos at ang Kanyang pag-ibig at awa ay walang kakayahang gawing perpekto ang tao, walang kakayahang ihayag yaong tiwali sa kalooban ng tao, at walang kakayahang alisin sa tao ang kanyang tiwaling disposisyon, o gawing perpekto ang kanyang pagmamahal at pananampalataya. Ang gawain ng biyaya ng Diyos ay ang gawain ng isang panahon, at hindi makakaasa ang tao sa pagtatamasa sa biyaya ng Diyos upang makilala ang Diyos” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). “Sa anong mga kaparaanan isinasakatuparan ang pagperpekto ng Diyos sa tao? Isinasakatuparan ito sa pamamagitan ng Kanyang matuwid na disposisyon. Ang disposisyon ng Diyos higit sa lahat ay binubuo ng katuwiran, poot, pagiging maharlika, paghatol, at sumpa, at ginagawa Niyang perpekto ang tao higit sa lahat ay sa pamamagitan ng Kanyang paghatol” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Sa pagbabasa ng mga salita ng Diyos, lubos kong naramdaman na ang gawain ng paghatol ng Diyos sa mga huling araw ay talagang para linisin ang lahat ng mga hindi matuwid na katangian ng sangkatauhan. Ang mga karumihan sa ating pananampalataya at ang ating mga tiwaling disposisyon ay malilinis lamang sa pamamagitan ng paghatol at paglalantad, mga pagsubok at pagpipino ng Kanyang mga salita. Hindi iyon makakamit sa pamamagitan lang ng pagtamasa sa biyaya at mga pagpapala ng Diyos. Hindi ko sana kailanman mauunawaan ang mga bagay na ito kung wala ang mga salita ng Diyos, at kung wala ang mahihirap na sitwasyong ito. Salamat sa Makapangyarihang Diyos!


72. Mga Tukso sa Brainwashing Class

Ni Xu Hui, Tsina

Sa katapusan ng Hulyo 2018, inaresto ako dahil sa paniniwala sa Diyos at pangangaral ng ebanghelyo. Isang araw noong Oktubre, dinala ako ng pulis sa isang siheyuan (courtyard house) sa isang parkeng pang-ekolohiya sa labas ng lungsod, na nagsisilbing brainwashing center. Noong panahong iyon, medyo kinakabahan ako at natatakot. Patuloy na sumasagi sa isipan ko ang mga imahe ng mga kapatid na lihim na tinatanong at pinahihirapan. Tahimik akong nanalangin sa Diyos, “Diyos ko, hindi ko po alam kung paano ako pahihirapan ng mga pulis. Pakiusap, bigyan Mo po ako ng pananampalataya at lakas. Kahit anong pagpapahirap ang danasin ko, hindi ako gagawa ng anumang bagay na ipagkakanulo Ka.” Pagkatapos kong magdasal, medyo kumalma ako.

Ang taong responsable sa pagrereporma sa amin doon ay isang kapitan na may apelyidong Lang, na mukhang tuso at manlilinlang. Pinatayo niya kami sa isang linya at sinabing, “Ang mga klase dito ay nahahati sa mabilis at mabagal na klase. Kung gusto ninyong mabago at matapos dito nang mabilis, pwede ninyong piliin ang mabilis na klase. Sa mabagal na klase, maaari kayong bugbugin anumang oras at kahit saan. Magiging regular ang mga ito gaya ng mga oras ng pagkain.” Nang marinig ko ang sinabi niya, galit na galit ako. Halatang isa iyong pagtatangka na takutin kami nang husto sa kanyang paniniil para ipagkanulo namin ang Diyos. Naaresto ako, na alam kong nangyari nang may pahintulot ng Diyos, kaya handa akong magpasakop sa pangangasiwa at mga pagsasaayos ng Diyos. Gaano man nila planuhing usigin ako, hinding-hindi ko ipagkakanulo ang Diyos. Habang iniisip ito, sinabi ko, “Kukunin ko ang mabagal na klase.” Nang gabing iyon, pinatayo ni Lang kaming labindalawa na pumili ng mabagal na klase nang nakahilera sa bakuran. May apat o limang lalaking pulis ang may dala-dalang de-kuryenteng batuta, paminsan-minsan ay binubuhay nila ang switch ng mga ito para magkaroon ng tunog ng dumadaloy na kuryente. Mayroon din silang mga botelya ng maanghang na sinilihang tubig at tubig na may mustard sa kanilang mga bulsa, handang pahirapan kami gamit ang mga iyon sa anumang sandali. Nakikita ito, napagtanto ko na malamang isa itong pagsusulit, isang pagsubok mula sa Diyos na dumarating sa akin, at naalala ko ang isang bagay na sinabi ng Diyos: “‘Sa mga huling araw, lalabas ang halimaw para usigin ang Aking bayan at yaong mga takot mamatay ay mamarkahan ng tatak para tangayin ng halimaw. Yaong mga nakakita na sa Akin ay papatayin ng halimaw.’ Walang dudang ang ‘halimaw’ sa mga salitang ito ay tumutukoy kay Satanas, ang manlilinlang ng sangkatauhan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 120). Ginagamit ng Partido Komunista ang pagpapahirap sa laman para pwersahin ang mga tao na ipagkanulo ang Diyos, at kung hindi mo kayang ipagsapalaran ang iyong buhay, nasa peligro kang matangay, na mapalayas dahil sa bahagyang kawalang-ingat. Tahimik akong nanalangin sa Diyos, “Diyos ko, gaano man kalubha nila akong bubugbugin ngayon, handa akong ipaubaya ang buhay at kamatayan ko sa mga kamay Mo, at ialay ang buhay ko para manindigan at palugurin Ka.” Pagkatapos niyon, tinanong ako ni Lang, “Saang klase mo ba talaga gustong pumasok?” Sabi ko, “Sa mabagal na klase.” Galit na galit siya sa narinig niya kaya sinipa niya ako sa lawa na may mga bulaklak. Tumama ang bukung-bukong ko sa isa sa mga brick sa paligid ng lawa, napakasakit nito. Pagkatapos, isa-isa niyang sinipa ang labing-isang tao sa lupa, at inutusan kaming tumayo. Nang akmang tatayo na kami, isa-isang sinabuyan ng ilang pulis ng tubig na may sili at mustasa ang mga mukha namin. Napaiwas ako at nahulog sa lawa sa likuran ko. Nag-iinit ang mukha ko, at nasasakal ako at umuubo. Pagkatapos ay sinuntok at sinipa nila kami, at inisprayan ng chili water, mahigit isang oras kaming pinahihirapan.

Kalaunan, sinimulan nila kaming padaluhin sa mga brainwashing class. Una, isang lalaking nagngangalang Huang ang nagpakita ng video para sa amin. Ang nilalaman ay tungkol sa kung paano nakabangon ang Tsina at naging makapangyarihan at maluwalhati. Nagsabi rin siya ng mga bagay para kondenahin at lapastanganin ang Diyos. Nakipagdebate kami sa kanya, at itinuro niya ang labas ng pintuan, at binalaan niya kami nang may masamang ekspresyon, “Maaaring lumabas ang sinumang ayaw sumali sa klase na ito!” Alam ko na ang pag-alis sa klase ay nagpapahiwatig ng isang uri ng mabigat na parusa galing kay Lang, kaya hindi na ako nagsalita pa. Araw-araw bago ang tanghalian at hapunan, isa-isa kaming tinatanong ni Lang kung ano ang natutunan namin sa klase, kung mayroon bang pagbabago sa pag-iisip namin, kung naniniwala kami sa Diyos o hindi, at kung sino ang pinili namin sa pagitan ng bansa at ng Diyos. Isang araw, inutusan ni Lang kaming labindalawa na tumayo sa isang pila at tinanong ako, “Kailangan mo pa bang pumasok sa klase? Kaya mo bang pumirma ng isang liham ng garantiya, isang liham ng pagsisisi, at isang liham ng pagtalikod?” Alam ko na ang pagpirma sa “Tatlong Liham” ay mangangahulugan ng pagtatatwa at pagtataksil sa Diyos, kaya sinabi ko, “Hindi.” Nang marinig ito ni Lang, marahas niya akong sinampal, na nagdulot ng matinding kirot sa mukha ko. Tapos ay tinanong niya at binugbog ang iba pang mga kapatid sa parehong paraan. Pagkatapos ng isang beses, bumalik siya para tanungin ako ulit. Sinabi kong hindi, kaya sinampal niya ako ulit. Halos isang oras niya kaming tinanong nang ganito, pinipilit ang bawat isa sa amin nang halos apat na beses. Sa loob ng tatlong magkakasunod na gabi, binugbog at sinipa nila kami, o pinahirapan kami ng tubig na may sili, tubig na may mustasa, at mga de-kuryenteng batuta para pilitin kaming itatwa at ipagkanulo ang Diyos, sa bawat pagkakataon, sa loob ng halos isang oras. Kinuryente ang mga binti ko sa lahat ng parte hanggang sa natatakpan ito ng mga maiitim na langib. Pagkaraan ng ilang sandali, hindi na matiis ang kati sa mga binti ko, at kailangan ko itong kamutin hangga’t kaya ko at paduguin para lang bumuti ang pakiramdam ko. Labis akong kinakabahan dahil sa pagbibrainwash, na tumatagal ng higit sa sampung oras araw-araw. Hindi ko alam kung anong mga tanong ang gagamitin nila para inisin at pahirapan kami sa susunod. Sa oras na iyon, sa tuwing naririnig ko ang malakas na utos ni Lang na, “Mga bantay, kunin ang mga batuta, kunin niyo ito!” Kinakabahan ako nang husto. Habang pinagmamasdan ko ang mga pulis na papalapit sa amin dala ang kanilang mga de-kuryenteng batuta na sumisinag ng asul na liwanag, hindi mapigilang manginig ng katawan ko.

Naaalala ko isang araw, nang hindi sinagot ng sister ang isa sa mga tanong ni Lang gaya nang gusto nito, nagalit ito at sinabing, “Naglalakas-loob ka bang kontrahin ako?! Lumuhod ka!” Hindi lumuhod ang sister, kaya kinaladkad siya ni Lang at ng ilang pulis patungo sa hindi nabantayang lugar habang sinisipa siya. Maya-maya, narinig namin ang nakakadurog-puso niyang sigaw. Makalipas ang mahigit sampung minuto, ibinalik siyang nababalot ng dumi at gulong-gulo ang buhok. Muling sinubukan ni Lang na takutin at bantaan siya na lumuhod sa harapan nito, pagkatapos ay sinipa niya siya sa lupa at nilagyan ng itim na plastic bag ang ulo niya. Sinabuyan siya nito ng tubig na may sili, kaya napapailing siya, nagpupumiglas, at ubo nang ubo. Inilagay nila ang bag sa kanya nang humigit-kumulang dalawang minuto bago ito inalis. Sa huli, napilitan siyang lumuhod sa harap nila. Galit na galit ako nang makita ko ang mga kalupitang pinaranas sa kanya ni Lang. Gusto ko talaga silang labanan, pero alam kong hindi ko lang siya hindi matutulungan sa paggawa nito, kundi bugbugin at pahihirapan rin nang mas matindi ang iba sa amin. Noong gabing iyon, hindi ako nakatulog. Napuno ang isipan ko ng lahat ng larawan ng mga pulis na nagpapahirap sa mga taong nakita ko noong mga nakaraang araw. Nanlumo at naging miserable ako. Napanood ko ang Partido Komunista na nagkakalat ng lahat ng uri ng mga kamalian para itatwa at kondenahin ang Diyos, pero hindi ako nangahas na pabulaanan ang mga ito, at madalas akong nagtiis ng parusa at mga pambubugbog. Hindi ko talaga alam kung kaya kong manindigan kung magpapatuloy ito. Tahimik akong nanalangin sa Diyos, “Diyos ko! Ang maharap sa gayon kakakila-kilabot na sitwasyon ay talagang katakot-takot para sa akin. Natatakot akong dumating ang araw na hindi ko na talaga ito makayanan. Hindi marami ang naisaulo ko sa Iyong mga salita. Ano ang gagawin ko kung masentensiyahan ako ng pito o walong taon, at wala ako ng mga salita Mo para gumabay sa akin? Kung unti-unti akong pahihirapan ng mga pulis hanggang sa mamatay, paano ko kakayanin ang sakit? … O Diyos, napakaraming bagay na hindi pa nalalaman at sobra-sobra ang takot sa puso ko. Hindi ko alam kung kakayanin kong tumayo nang matatag. Diyos ko, pakiusap, liwanagan at gabayan Mo ako, at bigyan Mo ako ng pananalig na mapagtagumpayan ang pagpapahirap ng mga demonyong ito.” Ganito ako naghanap at nagdasal, at kung paano ako nakaraos sa bawat araw. Habang nag-iisip at nagninilay-nilay, isang pangungusap ng salita ng Diyos ang malinaw na sumulpot sa isip ko: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Matapos ang paulit-ulit na pagninilay sa mga salita ng Diyos, naliwanagan ang puso ko. May Diyos akong sumusuporta sa akin. Bagaman nasa isang mapanganib na sitwasyon ako at nahaharap sa mga pagbabanta at pambubugbog ng mga pulis araw-araw, nasa tabi ko ang Diyos na sumusuporta sa akin sa lahat ng oras. Dahil sumapit sa akin ang gayong sitwasyon, isa iyong bagay na kailangan kong danasin, at isang bagay na kaya kong tiisin. Kaya lang, wala akong tunay na pananalig sa Diyos, kaya nang makita ko kung gaano kabagsik at kamapanira ang mga pulis, natakot ako at hindi sinasadyang nahulog ako sa panunukso ni Satanas. Nangyari ang sitwasyong ito nang may pahintulot ng Diyos at sa ilalim ng kataas-taasang kapangyarihan ng Diyos. Hindi ba’t nasa mga kamay din ng Diyos ang mga pulis na ito? Alam ng Diyos kung anong uri ng pagpapahirap ang kaya kong tiisin, kaya kailangan ko lamang na tunay na umasa sa Diyos at maniwala na bibigyan ako ng Diyos ng pananampalataya at lakas, at gagabayan akong mapagtagumpayan ang pang-uusig ng mga pulis. Sa sandaling natanto ko ito, nakaramdam ako ng labis na paglaya, at nagkaroon ako ng pananampalataya na harapin ang kapaligirang ito. Hindi ko magpigilang kantahin ang himnong “Patotoo ng Buhay” sa sarili ko: “Kung isang araw ako’y patayin at sa Diyos ay hindi na makapagpatotoo, ipapalaganap pa rin ang ebanghelyo ng kaharian na parang apoy sa napakaraming nananalig. Bagama’t hindi ko alam kung ga’no kalayo, ang malalakad ko sa baku-bakong daang ito, ang Diyos ay patototohanan pa rin at iaaalay ko ang aking mapagmahal-sa-Diyos na puso. Ang gusto ko lang gawin ay isagawa ang kalooban ng Diyos at patotohanan ang pagpapakita at gawain ni Cristo. Karangalan kong mailaan ang aking sarili sa pagpapahayag at pagpapatotoo kay Cristo. Walang takot sa kahirapan, parang lantay na gintong ginawa sa hurnuhan, hindi matangay ni Satanas, lumilitaw ang isang grupo ng matagumpay na mga sundalo. Lumalaganap ang mga salita ng Diyos sa buong mundo, nagpakita na ang liwanag sa mga tao. Nagbabangon at itinatatag sa kahirapan ang kaharian ni Cristo. Kadilima’y palipas na, narito na ang matuwid na bukang-liwayway. Ang panahon at realidad ay nagpatotoo na para sa Diyos” (Sundan ang Kordero at Kumanta ng mga Bagong Awitin). Nang mas kinanta ko, mas lalong lumalakas ang loob ko. Pakiramdam ko’y isang malaking karangalan at pinakadakilang pagpapala sa buhay ko ang matanggap ang pagbabalik ng Panginoon sa mga huling araw, marinig ang tinig ng Panginoon, masundan ang Cristo ng mga huling araw, at maipangaral ang ebanghelyo at maisakatuparan ang tungkulin ko. Ngayon ay pinahihirapan ako ng Partido Komunista, pero ito ay pagiging inuusig para sa pagiging matuwid, kaya ang pagdurusang ito ay makabuluhan. Anumang uri ng pang-uusig ang haharapin ko, lubusan akong handa na umasa sa Diyos na manindigan sa pagpapatotoo, at hindi sumuko kay Satanas. Sa sumunod na mga araw, nang maharap ako sa mga pagbabanta at pambubugbog ng mga pulis, hindi na ako masyadong takot. Madalas akong tahimik na kumakanta ng mga himno sa sarili ko at may ngiti sa mukha ko. Minsan, naguguluhang sabi ng isang pulis, “Araw-araw namin siyang binubugbog. Paano pa niya nagagawang ngumiti?” Naisip ko, “Hindi kayo naniniwala sa Diyos, kaya hindi niyo mararamdaman ang kagalakan at kapayapaang nagmumula sa Diyos.”

Isang gabi, hiniling ni Lang sa mga pulis na ilabas kami para pirmahan ang liham ng pagtalikod. Ang layon nila sa pagbi-brainwash at pagpapahirap sa amin ay para pilitin kaming pirmahan ang “Tatlong Liham” upang ipagkanulo namin ang Diyos at mapunta kami sa impiyerno kasama sila para maparusahan. Napagtanto kong hindi ako makakatakas sa pagpapahirap noong gabing iyon. Nanalangin ako sa Diyos, “Diyos ko! Gaano man ako pahirapan ng mga pulis, nais kong manindigan sa pagpapatotoo at palugurin Ka.” Nang makita ng isang pulis na matagal na akong hindi nagsulat ng kahit ano, sinipa niya nang malakas ang binti ko. Lumapit si Lang, hinablot ang kwelyo ko, hinila ako gamit ito, at sinampal ako nang malakas, dahilan para mag-init ang mukha ko sa sakit. Tapos dinala niya ako sa ibaba ng pader sa pamamagitan ng isa pang sipa. Sobrang sakit niyon kaya napahawak ako sa tiyan ko at hindi makatayo nang ilang sandali. Inutusan niya akong tumayo. Saktong pagtayo ko habang nakasandal sa dingding, sinipa ulit ako ng isang pulis, at natumba ako sa gilid. Sumugod ang ibang mga pulis, ang ilan ay kinuryente ang mga binti ko gamit ang mga de-kuryenteng batuta, sinasampal ako ng ilan sa mukha, sinisipa ng ilan ang tiyan ko, baywang, at mga binti, at nagpagulong-gulong ako sa lupa. Nagpatuloy ang pambubugbog nang halos kalahating oras, at hindi ko napigilang mapasigaw habang dumadaloy ang sakit sa buong katawan ko. Para iyong isang malaki at mabigat na bato na nakadagan sa katawan ko at pinipigilan akong huminga. Pagkatapos, sinunggaban ako ni Lang sa kwelyo at idiniin sa upuan, hinablot ang buhok ko, at hinila ang ulo ko sa likod ng upuan para tumingala ako. Sa isang nananakot na tono, tinanong niya, “Magsusulat ka ba?” Wala akong sinabing anuman. Sa sobrang galit niya ay sinunggaban niya ang kamay ko at idiniin ito sa mesa, saka sinabihan ang isang lalaking pulis na kuryentehin ang kamay ko. Tiniklop ko ang mga daliri ko at nagpupumiglas ako sa abot ng aking makakaya, kaya hindi alam ng lalaking pulis kung paano ako kukuryentehin. Natigilan kami saglit, hanggang sa sinabi ni Lang, “Huwag na lang, baka makuryente mo pa ako.” Tapos ay binitawan niya ang kamay ko. Maya-maya, iwinagayway ni Lang sa harap ko ang isang salansan ng mga papel at sinabing, “Pumirma silang lahat. Ikaw na lang ang natitira!” Nang marinig ko ito, nakaramdam ako ng hindi maipaliwanag na kalungkutan at kapanglawan. Napakaraming kapatid na magkasamang nagdurusa, ngunit bigla-bigla, sa isang kisap-mata, naiwan akong mag-isa, at hindi ko alam kung paano binabalak ng pulis na pahirapan ako, kaya’t tumawag ako sa Diyos sa puso ko. Nang makitang wala akong sinasabi, pinagalitan ako ni Lang, sinasabing, “Matigas ka ha? Ikaw lang ang ayaw? Bugbugin siya!” Pagkatapos niyon, sinipa at binugbog ulit ako ng mga pulis. Makalipas ang mga sampung minuto, sinabi ni Lang na napakaliit ng de-kuryenteng batuta at inutusan ang mga nasasakupan niya na kumuha ng mas malaki. Naiisip na kailangan kong tiisin ang mas matinding pagpapahirap, hindi maipaliwanag ang naramdaman kong pagkabalisa. Napuno ang isip ko ng mga larawan ng lahat ng uri ng mga instrumento sa pagpapahirap na gamit ng mga pulis. Hindi ko alam kung makakayanan ko ang pagpapahirap. Hindi ko maiwasang makaramdam ng pagkabalisa, at gusto kong makaalis sa sitwasyong iyon. Ngunit alam ko rin kung gaano umaasa ang Diyos na magagawa nating talunin ang madilim na puwersa ni Satanas at makapanindigan sa ating patotoo. Hindi ko nais na maging isang taong tumatakas, ngunit mahina ang aking laman; natatakot ako na hindi ko makayang manatiling matatag sa aking patotoo. Kaya’t nanalangin ako sa Diyos, “Diyos ko, alam kong ito na ang panahon na dapat akong magpatotoo at hindi ako dapat maduwag, pero natataranta ako. Natatakot akong hindi na ako aabutin ng umaga, at natatakot akong hindi ako magwagi sa pananakot at pagpapahirap ng malaking pulang dragon, na makagagawa ako ng isang bagay na magkakanulo sa Iyo. Kung maaari, nagsusumamo ako sa Iyo na ihanda Mo ang tamang pagkakataon para sa akin na makahanap ng kapayapaan sa puso ko, mapakalma ang aking kalagayan at makasandal sa Iyo para malagpasan ang anumang susunod na darating.” Pagkatapos kong magdasal, dinala ako ni Lang sa isang malaking kuwarto. Itinulak ako ng isang pulis sa upuan at idiniin ang ulo ko sa mesa habang hawak ng ibang mga pulis ang mga braso, kamay, at binti ko, kaya hindi ako makagalaw. Kapag nagpupumiglas ako, kinukuryente nila ang mga paa ko gamit ang mga de-kuryenteng batuta. Hinawakan ng isang pulis ang kamay ko at pinilit akong isulat ang liham ng pagtalikod. Galit na galit ako, at naisip ko, “Pinipilit mo akong sumulat ng liham ng pagtalikod, pero hindi ito nangangahulugan na ipinagkakanulo ko ang Diyos. Naniniwala ako na pinagmamasdan ng Diyos ang lahat.”

Magdamag akong hindi natulog at inisip kung paano ko dapat lagpasan ang sitwasyong ito. Naisip ko ang salita ng Diyos: “Kapag hindi pa nailigtas ang mga tao, ang mga buhay nila ay madalas na ginugulo, at maaaring pinamamahalaan, ni Satanas. Sa madaling salita, ang mga tao na hindi pa naililigtas ay mga bilanggo ni Satanas, sila ay walang kalayaan, hindi pa sila binibitawan ni Satanas, sila ay hindi naaangkop at walang karapatan na sumamba sa Diyos, at sila ay labis na tinutugis at nilulusob nang matindi ni Satanas. Ang ganitong mga tao ay walang kaligayahan na masasabi, wala silang karapatan sa isang normal na pag-iral na masasabi, at higit pa rito, wala silang dangal na masasabi. Tanging kung ikaw ay maninindigan at makikipaglaban kay Satanas, gamit ang iyong pananampalataya at pagsunod sa Diyos, at takot sa Diyos, bilang iyong mga sandata na gagamitin para sa isang buhay-at-kamatayan na pakikipaglaban kay Satanas, kung saan sukdulan mong matatalo si Satanas na magiging dahilan ng pag-urong ng buntot nito at pagiging duwag sa tuwing makikita ka, upang tuluyan na nitong itigil ang mga paglusob at paratang laban sa iyo—saka ka lang maililigtas at magiging malaya. Kung ikaw ay determinadong lumaya nang lubusan mula kay Satanas, ngunit wala kang mga sandatang tutulong sa iyo upang talunin si Satanas, ikaw ay manganganib pa rin. Sa paglipas ng panahon, kapag ikaw ay lubhang napahirapan na ni Satanas na wala nang natitirang lakas sa iyo, ngunit hindi mo pa rin magawang magpatotoo, hindi pa rin tuluyang napapalaya ang iyong sarili sa mga paratang at paglusob ni Satanas laban sa iyo, magiging maliit lamang ang pag-asa na maililigtas ka. Sa huli, kapag ipinapahayag na ang konklusyon ng gawain ng Diyos, nasa mahigpit na pagkakahawak ka pa rin ni Satanas, kung saan hindi mo magawang palayain ang iyong sarili, at dahil dito hindi ka na kailanman magkakaroon ng pagkakataon o pag-asa. Kung gayon, ang ipinapahiwatig nito ay magiging ganap na mga bihag ni Satanas ang ganitong mga tao” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Napagtanto ko na bagama’t determinado na akong itaya ang buhay ko para bigyang-kasiyahan ang Diyos, nang maranasan ko ang pagpapahirap at pagdurusa, inalala ko ang aking laman at lagi kong ginustong tumakas. Sinamantala ni Satanas ang kahinaan ko para tugisin at atakihin ako nang walang awa. Pilit akong bini-brainwash, pinahihirapan, at pinipilit na pirmahan ang “Tatlong Liham” para ipagkanulo ang Diyos. Ito ay isang matinding labanan ng buhay at kamatayan. Kung gusto kong patuloy na maniwala at sumunod sa Diyos, kailangan kong umasa sa Diyos, manalig sa Diyos, at mapagtagumpayan ang tukso ni Satanas sa pamamagitan ng pag-asa sa mga salita ng Diyos. Nang maunawaan ko ang kalooban ng Diyos, nagkaroon ako ng pananalig na harapin ang susunod na mangyayari. Pero nang isipin ko kung paanong hindi nakayanan ng ilang kapatid ang pagpapahirap at pinirmahan ang “Tatlong Liham,” talagang nagulat ako, at nahirapan akong tanggapin iyon nang ilang sandali. Naisip ko ang mga salita ng Diyos: “Ngayon, ginagampanan Ko lang ang gawaing tungkulin Kong gampanan; pagbubungkus-bungkusin ko ang mga trigo, kasama ng mga panirang damo. Ito ang Aking gawain ngayon. Itatahip ang mga panirang damo sa panahon ng Aking pagtatahip, pagkatapos ang mga butil ng trigo ay iipunin sa kamalig, at ang mga panirang damo na natahip na ay itatapon sa apoy upang sunugin hanggang maging alabok” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Sa mga huling araw, ginagamit ng Diyos ang pang-uusig ng malaking pulang dragon upang ihayag ang lahat ng uri ng tao. Ginagamit niya ang mga pag-aresto at pang-uusig ng partido Komunista para ihayag ang mga tunay na mananampalataya, ang mga huwad na mananampalataya, ang mga duwag, ang mga bulag na sumusunod sa karamihan ng tao, at ang mga oportunista na umaasang magtatamo ng mga pagpapala. Ang mga hindi naghahangad sa katotohanan at naghahangad lamang na busugin ang kanilang mga tiyan ay inilalantad at pinapalayas, habang ang mga taong tunay na naniniwala sa Diyos at nagmamahal sa katotohanan ay inililigtas at ginagawang perpekto ng Diyos. Ito ang pagpapamalas ng matuwid na disposisyon ng Diyos. Kapag naaresto, ang mga tunay na naniniwala sa Diyos at nagmamahal sa katotohanan ay patuloy na magdarasal sa Diyos, hahanapin ang katotohanan, magkakamit ng kaunting kaalaman sa Diyos, magkaroon ng tunay na pananampalataya, handang magbuwis ng kanilang buhay para sundin ang Diyos, at makamit ang patotoo ng pagdaig nila kay Satanas. Ang mga hindi naghahangad sa katotohanan at naghahangad lamang na mabusog ang kanilang mga tiyan ay ipagkakanulo ang Diyos sa kahit katiting na pagdurusa at titigil sa paniniwala. Sila ay natural na mabubunyag at palalayasin. Sa kapaligirang iyon, dapat ipahayag ng lahat ang kanilang paninindigan, lahat ay kailangang dumaan sa pagsubok, at walang makakatakas. Ito ay tulad ng sinasabi ng mga salita ng Diyos: “Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Ginagamit ng Diyos ang paglilingkod ng malaking pulang dragon para ibunyag at gawing perpekto ang mga tao. Ang pagtatrabaho sa ganitong paraan ay napakatalino! Kahit na ang iba ay pumirma sa “Tatlong Liham” at takot na umatras, hindi ko pwedeng hayaang maimpluwensyahan nila ako at hindi ako pwedeng sumabay lang sa agos. Kung mag-aalala ako sa laman ko at matatakot sa pagdurusa, babagsak din ako sa bandang huli. Isinumpa ko sa sarili ko na kahit na bugbugin ako ng mga pulis hanggang kamatayan, mas mabuti ito kaysa sa pagtiisan ang isang walang dangal na buhay sa mundong ito pagkatapos na ipagkanulo ang Diyos. Anuman ang mga pangyayaring haharapin ko kinabukasan, hinding-hindi ko ipagkakanulo ang Diyos. Kalaunan nalaman ko na lang na ang ilang kapatid ay pinilit din ng mga pulis na pirmahan ang liham ng pagtalikod. Para pilitin ang mga tao na ipagkanulo ang Diyos, ginamit ng mga pulis na ito ang lahat ng uri ng kasuklam-suklam at masasamang pakana. Napakasama nila at mapanira!

Kinabukasan, nasa klase ako nang bigla akong tinawag ni Lang. Paglabas na paglabas ko, nakita ko ang ama ko at dalawang kadre mula sa nayon ko. Nang makita ako ng aking ama, niyakap niya ako at umiyak, sinasabing, “Sa wakas, nakita na rin kita!” Habang tinitingnan ko ang puting buhok ng aking ama sa kanyang mga sentido at ang pagkahapo sa kanyang matandang mukha, isang kapaitan ang bumalot sa puso ko at tumulo ang mga luha sa aking mga mata. Pagkatapos ay nagdala si Lang ng panulat at papel at sinabihan akong muli isulat ang liham ng pagtalikod. Napagtanto ko na ginagamit ng mga pulis ang damdamin ko para pilitin akong itatwa at ipagkanulo ang Diyos, kaya tumanggi ako. Pinagalitan ako ng isa sa mga kadre ng nayon, sinasabing, “Kailan ka pa pinakikiusapan ng mga pulis na sumulat ng liham ng pagsisisi? Kahit na sabihin nila sa iyo na isulat ito nang sampung beses, kailangan mong gawin ito.” Ganoon din ang sinabi ni Lang, “Oo, isulat mo ito nang sampung beses!” Sa sandaling iyon, si Huang, ang taong namamahala sa mga klase namin, ay lumapit din at nagkukunwaring banal na sinabing, “Huwag kang matakot. Maging matapang ka lang at isulat ang liham.” Nasuya talaga ako nang marinig ko siyang magsalita. Nang makita niyang hindi ko siya pinapansin, dinuro niya ako at sumigaw, “Hindi ka makakaalis kung hindi mo ito isusulat, kaya bilisan mo na!” Umiiyak ang ama ko habang sinusubukan akong hikayatin, “Pakiusap, isulat mo na lang ito. Hindi kami makakauwi hangga’t hindi ka nakakauwi. Alam mo ba kung gaano ko kinailangang magpabalik-balik at ilang tao ang kinailangan kong lapitan para mahanap ka? Kailangan mong isulat ang liham. Hindi ka pwedeng makulong!” Galit ding sinabi ni Lang, “Halos isang dosenang tao na ang pumirma sa sulat, at ikaw na lang ang natitira. Ikaw ba talaga ang matigas?” Sinubukan din akong himukin ng mga kadre ng nayon, “Madali lang. Sumulat lang ng ilang salita, at sabay tayong uuwi. Kung hindi mo isusulat ang liham, ang pagpaparehistro ng pamamahay mo ay tatanggalin mula sa nayon. Hindi ka na makakapamuhay sa nayon, at hindi ka na papayagang bumalik pa.” Nagsimulang magtalakay ang lahat ng nasa kuwarto kung ano ang gagawin. Ibinulong ng ama ko ang ilang nababahalang mga salita ng panghihimok sa akin, “Isulat mo na lang, hindi mo kailangang seryosohin ito. Umalis muna tayo rito. Pwede kang maniwala nang patago kalaunan kung gusto mo. Bakit ba ang tigas ng ulo mo?” Naisip ko sa sarili ko, “Sino ba ang hindi gugustuhing umalis sa malademonyong lugar na ito? Pero hindi pwedeng basta-basta ko na lang itong iraos at umalis. Ang pagpirma sa ‘Tatlong Liham’ ay isang bagay na nagtataksil sa Diyos at lumalabag sa Kanyang disposisyon.” Pero sa harap ng paulit-ulit na pagmamakaawa at panghihikayat ng ama ko, naguguluhan ako. Naisip ko, “Isinaayos ba ng Diyos ang kapaligirang ito para samantalahin ko ang pagkakataong ito na umalis?” Patuloy akong nanalangin sa Diyos para maghanap sa puso ko, “Diyos ko! Ano po ang kalooban Mo?” Sa sandaling iyon, bigla kong napagtanto na ang halaga ng pag-alis ay pagpirma sa isang dokumentong itatatwa at ipagkakanulo ang Diyos. Hindi ako pwedeng gumawa ng kahit ano para ipagkanulo ang Diyos. Naisip ko rin kung paano mas gugustuhin ng maraming santo sa lahat ng panahon ng kasaysayan na makulong at pahirapan hanggang kamatayan kaysa ipagkanulo ang Diyos. Ang dahilan kung bakit ako naguguluhan sa sitwasyong ito ay dahil mahal na mahal ko ang laman, at ayaw kong magdusa at magbayad ng halaga. Salamat sa patnubay ng Diyos, labis akong kumalma noong oras na iyon. Naalala ko ang mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Sa oras na ito, mas malinaw kong naunawaan na ang kanilang mga salita ay mga panlilinlang at panunukso ni Satanas. Ang mga ito ay pagsubok para sa akin, at ito ang oras na kailangan kong magpatotoo para sa Diyos. Ang ama ko ay nalinlang ng Partido Komunista na tumayo sa panig ni Satanas para guluhin ang isipan ko at yanigin ang pagpapasya ko. Hindi ako pwedeng gumawa ng isang bagay na nagtataksil at lumalapastangan sa Diyos para maghanap ng pansamantalang ginhawa, at lalong hindi ako pwedeng makontrol ng mga emosyon ko at mahulog sa mga panlilinlang ni Satanas. Pagkalipas ng ilang oras, nakita ni Lang na hindi ako nagsusulat, kaya pinabalik niya ako sa mga pulis sa classroom. Makalipas ang ilang araw, dinala nila ulit ang ama ko at ang tiyuhin ko para kumbinsihin ako, at pinaiyak nila ang ama ko at binagabag ako, at ipinahayag din niya ang kanyang pagkabalisa sa harapan ko, pero sa huli, hindi gumana ang kanilang mga panlilinlang. Nang makita ko ang hitsura ni Lang dahil sa pagkabigo, nakaramdam ako ng kapayapaan, pagkatapos umasa sa Diyos upang madaig ang mga panunukso ni Satanas.

Para pilitin kaming pirmahan ang “Tatlong Liham,” gumamit din ang mga pulis ng kasuklam-suklam at masagwang paraan. Isang gabi, bandang hatinggabi, kami ni Sister Jiang Xinming ay pinilit na tumayo sa bakuran bilang kaparusahan. Maya-maya ay dinala kami ng ilang pulis pabalik sa classroom. Inutusan ako at si Xinming ni Lang na hubarin ang mga damit namin. Naisip ko, “Siguro iniisip niyang masyadong mainit ang pananamit namin,” kaya hinubad namin ng sister ko ang mga coat namin. Nang hindi inaasahan, parehong natawa si Lang at ang mga pulis. Pagkatapos, inutusan ni Lang si Xinming na hubarin ang pantalon nito, pero tumanggi ito. Isang pulis ang sumugod at hinila ang pantalon ni Xinming nang pababa hanggang bandang tuhod. Hinila ito ni Xinming pabalik, at pagkatapos ay lumapit sa akin ang pulis para hubarin ang damit ko. Pinilit kong panatilihing nakasuot ang mga ito, kaya tinanguan ni Lang ang isa pang lalaking pulis para tulungang ibaba ang pantalon ko. Sa sandaling ito, pumasok si Yang na may dalang bote na naglalaman ng iilang malaking gagamba na may mahahaba at payat na mga binting dumadausdos sa paligid ng lalagyan ng mga ito. Kinuha ni Yang ang bote na naglalaman ng mga gagamba, iwinagayway ito sa harapan namin at sinabing, “Gusto ba ninyong kainin ang mga ito?” Sinusungkit ni Yang ang mga gagamba habang nagsasalita, at inilagay niya ang bote sa harap ng mga bibig namin. Nandiri ako, kaya ibinaling ko ang ulo ko at kusa akong napaatras. Nagtawanan lahat ng mga pulis. Sinabi ni Lang, “Ilagay ang mga gagamba sa kanilang singit, o sa kanilang dibdib, o siguro, sa kanilang bibig.” Napuno ako ng galit, poot, at takot. Ano ang gagawin ko kung talagang ilalagay nila ang mga ito sa pantalon ko? Sa sandaling iyon, bigla kong napagtanto na ang lahat ay nasa mga kamay ng Diyos, kabilang na ang mga gagamba. Kung walang pahintulot ng Diyos, walang anumang magagawa sa akin ang mga gagamba. Itataya ko ang lahat, at gaano man ako ipahiya at usigin ng mga pulis sa araw na iyon, hindi ako susuko kay Satanas. Paulit-ulit na sinusubukang dukutin ni Yang ang mga gagamba palabas ng bote, pero hindi niya mailabas ang mga ito. Nang sa wakas ay nailabas niya ang mga ito, bago pa niya mailapit sa amin ang mga ito, nahulog ang mga ito sa lupa. Maya-maya, sinabihan siya ni Lang na tumigil. Alam kong ito ang proteksyon ng Diyos para sa amin. Nakita ko na ang lahat ay nasa mga kamay ng Diyos. Katulad ito ng sinabi ng Diyos: “Anuman at lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito pinamumunuan ng Diyos ang lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Pagkatapos, lumapit ang mga pulis para hubaring muli ang mga damit namin, hanggang sa mahabang underwear ko na lang ang natira. Nagngalit ang mga ngipin ni Lang at sinabing, “Tanggalin mo! Tanggalin mo ito para sa akin!” Nagpupumiglas ako sa abot ng aking makakaya. Napahiya ako sa isiping nakahubad at pinagmamasdan ako, kinukutya, at iniinsulto nila. Habang pinag-iisipan ko ito, lalo akong hindi naging komportable. Sa sandaling iyon, bigla kong napagtanto na ginawa akong mahina ng pag-iisip nang ganito sa mga panlilinlang ni Satanas. Ang mga pulis na naghuhubad sa mga damit namin ay nagpapatunay lamang kung gaano sila kasama. Para pilitin ang mga tao na ipagkanulo ang Diyos, handa silang gumawa ng anumang nakakatakot at masama. Pinapahiya at inuusig ako dahil sa paniniwala sa Diyos. Isa itong maluwalhating bagay, at walang dapat ikahiya. Ang larawan ng Panginoong Jesus na ipinako sa krus para sa pagtubos ng sangkatauhan ay pumasok sa isipan ko. Ang Diyos ay kataas-taasan at banal, pero tahimik Niyang tiniis ang mga kahihiyang ito para tubusin ang sangkatauhan. Napakalaki ng ibinayad ng Diyos para sa sangkatauhan, at lumakas ang loob ko, kaya nanalangin ako sa Diyos, “Diyos ko, gaano man nila ako ipahiya o anumang sakit ang titiisin ko ngayon, hinding-hindi po Kita ipagkakanulo.” Galit kong tiningnan ang pulis. Mukhang nakonsensya siya, at hinayaan kaming isuot ang mga damit namin at umalis. Nagpasalamat ako sa Diyos mula sa kaibuturan ng puso ko sa pag-akay sa amin na madaig ang isa pang panunukso ni Satanas. Noong araw na iyon, binantaan ako ni Lang, sinasabing, “Ikaw na lang ngayon ang hindi pumirma sa sulat. Alam ng lahat kung ano ang pinakamabuti para sa kanila, pero hindi ikaw. Kung hindi ka pipirma, ikaw ang papasan ng sisi para sa lahat!” Hindi ko siya pinansin. Nadismaya niyang sinabi, “Sige, sa ngalan ng Ang Iglesia ng Makapangyarihang Diyos, panalo ka! Ikaw ang nanalo! Binabati kita!” Sumulyap siya sa akin, tumayo, at lumabas ng pinto sa kawalan ng pag-asa. Nang makita ang pagkapahiya at kabiguan ni Satanas, lubos akong nagpapasalamat sa Diyos, alam kong ang mga salita ng Diyos at ang lakas na ipinagkaloob sa akin ng Diyos ang nagbigay sa akin ng pananalig na makarating kung nasaan man ako ngayon, at niluwalhati ko ang Diyos sa puso ko!

Isang araw, buong umaga akong kinausap ni Lang, at sa hapon, ang lahat ng tao sa brainwashing center na namamahala sa pagpapabago sa akin ay nagpalitan sa pagkukumbinsi sa akin na pirmahan ang “Tatlong Liham.” Sabi nila, “Kung pipirma ka ngayon, may pagkakataon ka pang makaalis, pero hindi ka na magkakaroon ng ganitong pagkakataon pagkatapos ng araw na ito. Masesentensiyahan ka ng walo hanggang sampung taon sa bilangguan. Ilang taon ka na kapag nakalabas ka?” Nakinig ako sa kanilang mga salita ng panunukso, pero wala akong pakialam. Pakiramdam ko lang ay mga hangal sila at ignorante, at sinasayang lang nila ang kanilang mga salita. Naisip ko kung paanong, sa panahon ng pagbi-brainwash sa akin at pagpapahirap, ang Diyos ay palaging tahimik sa aking tabi, inaakay ako, kaya ano ang dapat kong ipag-alala? Kung gaano karaming taon akong masesentensiyahan at kung gaano ako magdurusa, ang lahat ng mga bagay na ito ay pinahihintulutan ng Diyos. Kahit na kailangan kong tiisin ang paghihirap at mahabang pagdurusa sa mga darating na araw, handa akong sumunod sa mga pangangasiwa at pagsasaayos ng Diyos, gayundin, na manindigan sa pagpapatotoo sa Diyos. Pagsapit ng takipsilim, biglang dumating ang ama ko. Matagal siyang nakipag-areglo kay Lang, at sa huli ay nagbayad siya ng piyansa na 5,000 yuan, at pagkatapos ay pinalaya nila ako. Kalaunan, nalaman ko na inilipat ang isang kaibigan ng aking ama para magtrabaho roon sa panahon ng pagbi-brainwash sa akin, kaya nagkaroon ang ama ko ng pagkakataon na magbayad ng pera para mailabas ako. Alam kong isa ito sa mga mahimalang pagsasaayos ng Diyos. Dahil kung hindi, paanong napakadaling palayain ng mga pulis ang isang taong hindi pumirma sa “Tatlong Liham”?

Pagkatapos pagdaanan ang pang-uusig at malaking pagsubok na ito, tunay kong nakita ang karunungan ng gawain ng Diyos. Ginamit ng Diyos ang pang-uusig ng malaking pulang dragon para tulungan akong maunawaan ang katotohanan at magkaroon ng pagkakilala, gayundin para magawang perpekto ang aking pananampalataya. Bagama’t nasa isang mapanganib na sitwasyon ako at nahaharap sa mga banta, pananakot, sapilitang pagbi-brainwash, at araw-araw na pagpapahirap ng mga pulis, nasa tabi ko ang Diyos, binibigyang-liwanag at pinangungunahan ako ng Kanyang mga salita, na nagpapahintulot sa akin na madaig ang mga panunukso ni Satanas at manindigan sa pagpapatotoo sa Diyos. Lubusan ko ring nakita ang masama at pangit na mukha ng Partido Komunista at ang demonyong diwa nito ng paglaban at pagkapoot sa Diyos, at nagawa kong kamuhian at talikdan ito mula sa kaibuturan ng aking puso. Kasabay nito, talagang naranasan ko rin ang awtoridad at kapangyarihan ng mga salita ng Diyos, at nakita ko na ang lahat ay nasa mga kamay ng Diyos, na ang Diyos ang namamahala sa lahat, at gaano man kalupit si Satanas, isa lamang itong kasangkapan sa paglilingkod sa Diyos. Gaano man karaming panganib at malaking pagsubok ang dadanasin ko sa hinaharap, susundin ko ang Diyos hanggang wakas!


73. Isang Kahihiyan Mula sa Aking Nakaraan

Ni Li Yi, Tsina

Noong Agosto 2015, lumipat kami ng pamilya ko sa Xinjiang. Nabalitaan kong nagpatupad doon ang Partido Komunista ng mahihigpit na sistema sa pagmamanman at pagkontrol sa ngalan ng pagsugpo ng karahasan at kaguluhan mula sa populasyon ng mga Uyghur, kaya medyo mapanganib doon. Pagkarating sa Xinjiang, mas mataas ang tensyon sa paligid kaysa sa inakala ko. Nakapatrolya ang mga pulis kahit saan, at kinailangan naming dumaan sa full-body scan para makalagpas sa security tuwing magpupunta kami sa pamilihan. Kapag nag-aabang kami ng bus, may mga pulis, na may mga baril na nakasukbit sa kanilang mga likuran, na nagpapatrolya sa mga sakayan. Kinabahan talaga ako nang makita ko ang lahat ng ito. Dati pa ay inaaresto at inuusig na ng Partido Komunista ang mga mananampalataya, kaya kung idadagdag pa ang mahihigpit na sistema sa pagmamanman at pagkontrol, ibig sabihin nito ay nasa panganib akong maaresto o mapatay anumang sandali. Bandang Oktubre nang nabalitaan kong may naarestong dalawang sister habang nasa daan para maghatid ng mga aklat ng mga salita ng Diyos at nasentensyahan sila ng 10 taon. Ikinagulat ko talaga iyon, hindi sila mga lider o manggagawa, pero nasentensyahan pa rin sila ng 10 taon dahil sa paghahatid ng mga aklat ng mga salita ng Diyos. Nangangasiwa ako ng gawain ng iglesia, kaya kapag naaresto ako, makukulong ako nang hindi bababa sa 10 taon. Paulit-ulit kong naiisip ang mga imahe ng aking mga kapatid habang pinapahirapan sila sa kulungan. Natakot talaga ako, at nag-alala na baka maaresto at mapahirapan din ako, na isang kapalaran na siguradong mas masaklap pa kaysa sa kamatayan. Lalo pa akong natakot at hindi na naglakas-loob pang isipin ang tungkol dito. Pagkalipas ng ilang panahon, narinig ko ang pagbabahagi ng ilang kapatid tungkol sa kung paanong bumaling at umasa sila sa Diyos para magampanan ang kanilang mga tungkulin sa ganitong uri ng kapaligiran, kung paanong nakita nila ang kataas-taasang kapangyarihan Niya, at naramdaman ang Kanyang malasakit at proteksyon. Talagang pinalakas nito ang loob ko at binigyan ako ng pananampalataya para malampasan ang sitwasyong ito.

Noong Pebrero 2016, napag-alaman ko na may isang masamang tao na nagngangalang Wang Bing sa isa sa mga iglesiang pinangangasiwaan ko na palaging hinahanapan ng mali ang mga lider, na lubhang gumagambala sa buhay-iglesia. Kinailangang lutasin ito sa lalong madaling panahon, kung hindi ay maaapektuhan nito ang pagpasok sa buhay ng mga kapatid. Pinag-usapan namin ng ilang kapwa ko manggagawa ang tungkol sa bagay na ito at naisip nilang dapat akong magpunta sa iglesia para harapin ang isyu. Pero medyo natakot ako, at naisip ko: “Sa iglesiang iyon naaresto ang mga sister na nasentensyahan ng 10 taon. Ipinatawag pa nga ng Partido Komunista ang mga tagaroon para ianunsyo ang balita, sinindak at tinakot sila para huwag silang maniwala sa Diyos. Napakadelikado roon. Maaaresto kaya ako kapag nagpunta ako?” Matapos ito sumagi sa isip ko, nakahanap ako ng dahilan para hindi pumunta. Pero nakita ko na nakahandang pumunta roon ang isa kong kasama, at medyo nahiya ako. Hindi pa siya matagal na mananampalataya at kauumpisa pa lang niyang magsanay bilang isang lider. Napakaraming problema sa iglesiang iyon at hindi maganda ang kapaligiran doon. Nakonsensya akong pabayaan siyang magpunta roon, kaya sinabi ko, “Siguro ay pinakamainam na ako ang magpunta.” Pagdating ko sa iglesia, nakita ko na hindi magawa ni Wang Bing na magbahagi sa mga pagtitipon ng tungkol sa anumang pagkaunawa sa mga salita ng Diyos, at na madalas niyang hinanapan ng mali ang mga lider, na lubhang gumagambala sa buhay-iglesia. Nakipag-usap ako sa tagapangaral na paghigpitan muna si Wang Bing at pigilan siyang makipag-usap sa iba o mailigaw ang mga ito, at pagkatapos ay ibahagi ang katotohanan sa mga kapatid para tulungan silang makilatis siyang mabuti. Mapipigilan siya nito na makagambala pa sa kanila, at pagkatapos niyon ay puwede na naming sanayin si Sister Zhong Xin para siya na ang mamahala sa gawain ng iglesia sa lalong madaling panahon. Pero may ilan pa rin akong alalahanin, at alam kong medyo matatagalan pa bago lubusang malutas ang mga isyu sa iglesiang iyon. Naaresto ang nasa kalahati ng bilang ng mga kapatid sa iglesia, kaya habang lalo akong nagtatagal doon, lalo akong nalalagay sa peligro. Naisip ko kung paanong ibinahagi ng sambahayan ng Diyos na maaaring ipagpaliban muna ang ilang gawain ng iglesia kapag nasa lubhang delikadong mga kapaligiran para makaiwas sa higit pang pinsala. Dahil nakapagdesisyon na kami sa solusyon sa problema, naisip ko na puwede ko nang ipaubaya sa tagapangaral ang pagsubaybay at pag-aasikaso sa mga bagay-bagay. Kaya nagmadali akong ipasa ang mga nalalabing gawain at umuwi na ako.

Kalaunan, iniulat ng tagapangaral na lalong nagiging malakas ang loob ni Wang Bing at na bumubuo siya ng paksyon sa loob ng iglesia para batikusin ang mga lider, na lubhang gumagambala sa buhay-iglesia. Nakipagbahaginan ako sa tagapangaral para sa ilang solusyon, pero nanatiling hindi nalutas ang problema. Naramdaman kong medyo may kasalanan ako. Responsabilidad ko na pangasiwaan ang mga kaguluhan sa iglesia, pero hindi ako naging handang lutasin ang isyung ito dahil sa takot kong maaresto. Hindi tama iyon. Pero naisip ko kung paanong muntik nang maaresto ang isang sister kamakailan habang nakasakay siya sa tren papunta sa isang pagtitipon. “Ano ang gagawin ko kapag naaresto ako habang sakay ng tren papunta roon? Isa akong lider, hindi ko magagawa ang trabaho ko maliban na lang kung matitiyak ang kaligtasan ko.” Kaya patuloy kong ipinasa ang mga problema ng iglesiang iyon sa tagapangaral. Pero dahil limitado ang kanyang mga kakayahan, nanatiling hindi nalulutas ang mga isyung ito.

Noong Setyembre 2016, nakatanggap ako ng sulat na naglalaman ng di-inaasahang balita na naaresto ang apat na kapatid mula sa iglesiang iyon. Isa sa kanila, si Zhong Xin, ay marahas na binugbog. Makalipas ang dalawang araw, isa na namang sulat ang dumating na nagsasabing binugbog siya ng mga pulis hanggang sa mamatay. Labis akong nagimbal sa balitang ito. Talagang hindi ko ito matanggap. Alam kong lubhang walang awa ang mga pamamaraan ng Partido Komunista sa pagpapahirap, pero hindi ko lubos maisip na ang isang tao ay bubugbugin hanggang sa mamatay sa loob lamang ng ilang araw. Nakakatakot talaga. Nasindak ako nang husto. Hindi ko makontrol ang emosyon ko, at napahagulgol ako sa iyak. Habang lalo ko itong naiisip, lalo akong nababalisa, at paulit-ulit kong tinatanong ang aking sarili kung paano ito nangyari. Alam ko nang may gumagambalang masamang tao sa iglesiang iyon at na hindi makapamuhay ng isang normal na buhay-iglesia ang mga miyembro nito. Isa akong lider sa iglesia, pero nabigo akong magpunta roon at ganap na lutasin ang mga problema sa takot na maaresto. Kung naging mas responsable lang sana ako nang kaunti, o nag-isip ng mga paraan para makipagtulungan sa iba pang mga miyembro ng iglesia, at nilutas ang mga problemang iyon, kung napaalalahanan ko lang sana ang mga kapatid na maging maingat, baka hindi sana naaresto at nabugbog ng mga pulis si Zhong Xin hanggang sa mamatay. Sinisi ko nang husto ang sarili ko sa pagkamatay niya. Natakot ako at natigilan. Pakiramdam ko ay para bang nasa isa akong nakakatakot talagang lugar at halos hindi ako makahinga. Pero alam ko na sa ganoon kakritikal na sitwasyon, hindi ko magagawang patuloy na tumakas, kaya ginawa kong abala ang aking sarili sa pagtulong sa tagapangaral na harapin ang mga naiwang pinsala. Bago pa namin natapos ang pag-aasikaso sa mga bagay-bagay, nalaman kong naaresto rin ang isa kong kasama at na nakakuha ng ilang impormasyon ang mga pulis tungkol sa mga pangunahing lider at manggagawa sa aming iglesia. Madalas akong nakikipag-ugnayan sa mga kapatid na iyon, kaya kapag binalikan ng mga pulis ang kanilang mga surveillance footage, malamang na makikita nila ako. Alalang-alala talaga ako na baka maaresto ako anumang sandali. Kung masesentensyahan at makukulong ako, walang makapagsasabi kung makakalabas pa ako nang buhay. Posible talagang matulad ako kay Zhong Xin, na sa batang edad ay binugbog ng mga pulis hanggang sa mamatay. Habang lalo ko itong naiisip, lalo akong natatakot at mas ayaw ko nang gampanan ang aking tungkulin. Ni ayaw ko nang manatili pa sa lugar na iyon. Dahil hindi ko kailanman hinarap ang kalagayang ito at bigo akong harapin ang isyu tungkol sa panggagambala ni Wang Bing sa iglesia sa loob ng ilang buwan, sa huli ay natanggal ako. Pagkatapos kong matanggal, nagtrabaho ako ng ilang gawaing pangteksto sa iglesia, pero pakiramdam ko pa rin na delikadong naroroon ako. Nag-aalala ako na maaari akong maaresto anumang araw at ginusto ko talagang umuwi sa aking bayan para gawin ang aking tungkulin. Nakipagbahaginan ang mga kapatid sa akin, sa pag-asang mananatili ako at tutulungan silang harapin ang naiwang pinsala ng lahat ng nangyari. Pero lubha akong napangibabawan ng takot na hindi ko man lang dininig ang kanilang mga pakiusap, at nagpumilit akong umalis.

Noong Abril 2017, pinigilan ako ng iglesiang dumalo sa mga pagtitipon at sinabihan akong bumukod at magnilay-nilay sa aking sarili sa bahay dahil sa naging pag-uugali ko. Hindi ko mapigilang umiyak nang mabalitaan iyon. Pero dahil iniwan ko ang aking tungkulin at iniwanan ang iglesia sa ganoon kakritikal na panahon, alam kong ito ang nararapat sa akin. Nakita ko rito ang pagiging matuwid ng Diyos at naging handa na akong magpasakop. Nabasa ko ito isang araw sa mga salita ng Diyos sa aking mga debosyonal: “Kung mahalaga ang ginagampanan mong papel sa pagpapalaganap ng ebanghelyo at tinalikuran mo ang iyong gampanin nang walang pahintulot mula sa Diyos, wala nang mas matindi pang paglabag kaysa rito. Hindi ba’t ito ay maituturing na pagtataksil sa Diyos? (Oo.) Kaya, sa tingin mo, paano dapat tratuhin ng Diyos ang mga tumatalikod? (Dapat silang isantabi.) Ang maisantabi ay nangangahulugan ng mabalewala, bahala ka nang gawain kung ano ang gusto mo. Kung nakakaramdam ng pagsisisi ang mga taong isinasantabi, posibleng makita ng Diyos na may saloobin naman silang nagsisisi at nanaisin pa rin Niyang magbalik sila. Pero para naman sa mga tumatalikod sa kanilang tungkulin—at sa mga taong ito lamang—walang ganitong saloobin ang Diyos. Paano tinatrato ng Diyos ang gayong mga tao? (Hindi sila inililigtas ng Diyos. Kinamumuhian at itinatakwil sila ng Diyos.) Tama iyan. Mas saktong sabihin na ang mga taong gumaganap ng mahalagang tungkulin ay inatasan ng Diyos, at kung tatalikuran nila ang kanilang gampanin, kahit gaano pa sila kahusay noon o ngayon, para sa Diyos, sila ay mga taong nagtaksil sa Kanya, at hinding-hindi na sila ulit bibigyan ng pagkakataong gumanap ng tungkulin” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). “Pinakanamumuhi ang Diyos sa mga taong tumatalikod sa kanilang mga tungkulin o itinuturing na biro ang mga ito, at sa iba’t ibang ugali, kilos, at pagpapamalas ng kataksilan laban sa Diyos, dahil sa gitna ng iba’t ibang mga konteksto, tao, usapin, at bagay na isinaayos ng Diyos, hinahadlangan, pinipinsala, inaantala, ginugulo, o naaapektuhan ng mga taong ito ang pag-usad ng gawain ng Diyos. At dahil dito, ano ang nararamdaman at nagiging reaksyon ng Diyos sa mga tumatalikod at sa mga taong nagtataksil sa Diyos? Anong saloobin mayroon ang Diyos? (Kinapopootan Niya sila.) Pawang pagkamuhi at pagkapoot. Nakakaramdam ba Siya ng awa? Hindi—hinding-hindi Siya makakaramdam ng awa. Sinasabi ng ilang tao, ‘Hindi ba’t ang Diyos ay pagmamahal?’ Bakit hindi minamahal ng Diyos ang gayong mga tao? Hindi karapat-dapat na mahalin ang mga taong ito. Kung mahal mo sila, kahangalan ang iyong pagmamahal, at dahil lang sa mahal mo sila, hindi ibig sabihin nito na mahal na sila ng Diyos; maaaring pinahahalagahan mo sila, pero hindi sila pinahahalagahan ng Diyos, dahil walang dapat pahalagahan sa gayong mga tao. Kaya naman, talagang inaabandona ng Diyos ang gayong mga tao, at hindi na sila binibigyan ng pangalawa pang pagkakataon. Makatwiran ba ito? Bukod sa ito ay makatwiran, higit pa ito sa lahat ng aspeto ng disposisyon ng Diyos, at katotohanan din ito” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Hiyang-hiya ako sa paghatol at pagbubunyag ng mga salita ng Diyos. Nabugbog si Zhong Xin hanggang sa mamatay at naaresto naman ang aking kasama. Sa gayon kaimportanteng panahon, dapat sana ay nakikipagtulungan ako sa mga kapatid para harapin ang naiwang pinsala nito, pero sa halip, tinakbuhan ko lang ito. Hindi gagawin ng kahit na sinong may kaunti man lang na konsiyensiya ang ganoong bagay. Hindi ko mapapatawad and sarili ko dahil doon. Naniniwala ako dati na kahit ano pa ang gawin kong mali, kaaawaan at patatawarin ako ng Diyos hangga’t nagsisisi ako sa Kanya. Pero napagtato ko noon na kuru-kuro at imahinasyon lang iyon. Sinasabi ng Diyos na tinatalikdan Niya ang mga sumusuko sa kanilang mga tungkulin at nagtataksil sa Kanya sa mga kritikal na sandali, at na hindi Niya sila bibigyan pa ng pangalawang pagkakataon. Sa pamamagitan ng pagbabasa ng mga salita ng Diyos, natutuhan ko na may mga prinsipyo sa Kanyang awa at pagpapatawad. Hindi ipagkakaloob ng Diyos ang Kanyang mga pagpapawalang-sala at awa sa kahit sino lang, kahit ano pa ang nagawa ng mga itong kasalanan sa Kanya. Mula noong umalis ako, pakiramdam ko ay sinukuan na ako ng Diyos. Wala akong kapayapaan sa aking puso at napuno ako ng pagsisisi. Hindi ko na alam kung ilang beses na akong nanalangin o kung gaano karami na ang iniluha ko dahil dito. Tinalikdan man ako ng Diyos o hindi, ginusto kong magserbisyo sa Kanya para mabayaran ang aking pagkakautang, at alam ko na kahit paano pa Niya ako tratuhin at anuman ang gawin Niya ay matuwid. Napakasakit ng nagawa ko sa Diyos na kahit ipadala pa Niya ako sa impiyerno dahil dito ay hindi ako magrereklamo. May ilan akong isinakripisyo noong mga panahon ng aking pananalig, at ginusto kong hangarin ang kaligtasan—hindi ko lubos maisip na kapag naharap sa pagkaaresto at pag-uusig sa kamay ng Partido Komunista, matatakot ako sa kamatayan, iiwanan ang aking tungkulin, at pagtataksilan ang Diyos, at dahil doon ay nakagawa ako ng matinding paglabag. Naging miserable at nalugmok ako sa matinding kalungkutan sa pag-iisip niyon. Hindi ko mapigilan ang pag-iyak at labis ang naging pagsisisi ko. Hindi na sana ako nagpumilit na umalis, at patuloy ko na lang sanang ginawa ang aking tungkulin at hinarap kasama ng iba ang pinsalang iniwan ng mga pang-aaresto sa kritikal na sandaling iyon. Hindi sana ako nabubuhay sa ganoong dalamhati ng kalooban at pagpapahirap. Hindi ganoon ang gusto kong kalabasan ng mga bagay-bagay! Pero sa puntong iyon, masyado nang huli ang lahat. Kailangan kong tanggapin ang bunga ng aking mga ginawa. Kinapootan ko ang sarili ko dahil sa takot ko sa kamatayan at sa pagiging makasarili at masama. Hindi karapat-dapat ang isang katulad ko sa pagpapatawad at awa ng Diyos. Pakiramdam ko, dahil hindi ako itiniwalag ng iglesia, dapat akong magserbisyo nang mabuti hangga’t kaya ko para makabawi sa mga naging paglabag ko. Sa tungkulin ko pagkatapos niyon, nagpunta ako saan man isaayos ng mga lider na pumunta ako, kahit ipinadala ako para suportahan ang mga iglesia sa mga mapanganib na kapaligiran. Matapos gawin ito nang ilang panahon, nakakuha ako ng ilang resulta sa aking gawain. Pero ayaw ko nang pag-usapan pa ang tungkol sa pagkamatay ni Zhong Xin at kung paanong tinakbuhan ko ang iglesia sa ganoong kakritikal na sandali. Ginusto kong protektahan ang sarili ko mula rito at kalimutan na ito, pero hindi ko nagawa. Pakiramdam ko ay malalim itong nakatatak sa puso ko at hindi kailanman mawawala. Sa tuwing naiisip ko ang bagay na ito, nasasaktan ako at labis na nakokonsiyensiya.

Isang araw may nabasa ako sa mga salita ng Diyos na nagbigay-linaw sa aking kalagayan. Sabi ng Makapangyarihang Diyos: “Ginagawa ng mga anticristo ang kanilang makakaya para protektahan ang kanilang kaligtasan. Ang iniisip nila ay: ‘Dapat ko talagang tiyakin ang kaligtasan ko. Sinuman ang mahuli, hindi dapat ako iyon.’ Sa usaping ito, madalas silang lumalapit sa Diyos sa panalangin, nagsusumamo na ilayo sila ng Diyos sa gulo. Nararamdaman nila na anuman ang mangyari, talagang isinasakatuparan nila ang gawain ng isang lider ng iglesia at na dapat silang protektahan ng Diyos. Alang-alang sa sarili nilang kaligtasan at para makaiwas na maaresto, para matakasan ang lahat ng paniniil at maging ligtas ang kanilang sitwasyon, madalas magsumamo at magdasal ang mga anticristo para sa sarili nilang kaligtasan. Pagdating sa sarili nilang kaligtasan, saka lamang sila tunay na umaasa at nag-aalay ng sarili nila sa Diyos. Mayroon silang tunay na pananampalataya pagdating sa ganitong bagay at tunay ang pag-asa nila sa Diyos. Nag-aabala lamang silang magdasal sa Diyos para hilingin na protektahan Niya ang kanilang kaligtasan, kahit katiting ay hindi nila iniisip ang gawain ng iglesia o ang kanilang tungkulin. Sa kanilang gawain, ang personal na kaligtasan ang prinsipyong gumagabay sa kanila. Kung ligtas ang isang lugar, pipiliin ng mga anticristo ang lugar na iyon upang doon sila magtrabaho, at, tunay nga, magmumukha silang napakasipag at positibo, ibinibida nila ang kanilang matinding ‘pagiging responsable’ at ‘katapatan.’ Kung may trabaho na talagang delikado at malamang na maging mapanganib, na may tsansang ang lider nito ay matuklasan ng malaking pulang dragon, nagdadahilan sila at ipinapasa iyon sa iba, at naghahanap ng pagkakataong matakasan iyon. Sa sandaling magkaroon ng panganib, o sa sandaling may tanda ng panganib, nag-iisip sila ng mga paraan para makaalis at iniiwanan nila ang kanilang tungkulin, nang walang malasakit sa mga kapatid. Ang tanging iniisip nila ay makalayo sila sa panganib. Maaaring sa puso nila ay handa sila. Sa sandaling lumitaw ang panganib, iniiwanan nila kaagad ang kanilang trabaho, nang walang pakialam kung ano ang mangyayari sa gawain ng iglesia, o kung ano ang mawawala sa mga interes ng sambahayan ng Diyos, o sa kaligtasan ng mga kapatid. Ang mahalaga sa kanila ay makatakas. Mayroon pa nga silang ‘lihim na alas,’ isang plano para protektahan ang kanilang sarili: Sa sandaling sumapit sa kanila ang panganib o maaresto sila, iuulat nila ang lahat ng nalalaman nila, nililinis ang kanilang pangalan at pinawawalang-sala ang kanilang sarili sa lahat ng responsabilidad para maipreserba ang sarili nilang kaligtasan. Ito ang nakahanda nilang plano. Ayaw ng mga taong ito na makaranas ng pang-uusig dahil sa pananalig sa Diyos; takot silang maaresto, mapahirapan, at mahatulan. Ang totoo ay matagal na silang nagpatalo kay Satanas. Takot na takot sila sa kapangyarihan ng satanikong rehimen, at mas takot na maranasan ang mga bagay na tulad ng pagpapahirap at marahas na interogasyon. Para sa mga anticristo, samakatuwid, kung maayos ang lahat, at walang anumang peligro o isyu sa kanilang kaligtasan, at hindi posibleng magkaroon ng panganib, maaaring ialay nila ang kanilang kasigasigan at ‘katapatan,’ at maging ang kanilang mga ari-arian. Ngunit kung masama ang sitwasyon at maaari silang arestuhin anumang oras dahil sa pananalig sa Diyos at pagganap sa kanilang tungkulin, at kung maaari silang mapatalsik sa kanilang opisyal na posisyon o maabandona ng mga kamag-anak at kaibigan dahil sa kanilang pananalig sa Diyos, lalo silang nag-iingat, hindi sila mangangaral ng ebanghelyo at magpapatotoo sa Diyos, ni hindi nila gagampanan ang kanilang tungkulin. Kapag may kaunting tanda ng problema, nagiging mahiyain sila; kapag may kaunting tanda ng problema, agad nilang ninanais na ibalik sa iglesia ang kanilang mga aklat ng mga salita ng Diyos at anumang may kaugnayan sa pananalig sa Diyos, upang sila ay manatiling ligtas at hindi mapahamak. Hindi ba’t mapanganib ang gayong tao? Kung maaresto, hindi ba siya magiging Hudas? Ang isang anticristo ay masyadong mapanganib na maaari siyang maging Hudas anumang oras; laging may posibilidad na tatalikuran niya ang Diyos. Bukod pa riyan, makasarili siya at napakasama. Natutukoy ito sa kalikasang diwa ng isang anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). “Ang mga anticristo ay lubhang makasarili at masama. Wala silang tunay na pananampalataya sa Diyos, lalong wala silang debosyon sa Diyos; kapag nahaharap sila sa isyu, sarili lamang nila ang kanilang pinoprotektahan at iniingatan. Para sa kanila, wala nang mas mahalaga pa kaysa sa sarili nilang kaligtasan. Wala silang pakialam kung gaano kalaki ang pinsala na nagawa sa gawain ng iglesia—basta’t buhay pa rin sila at hindi pa naaaresto, iyon lang ang mahalaga. Labis na makasarili ang mga taong ito, hindi man lang nila iniisip ang mga kapatid, o ang gawain ng iglesia, sariling kaligtasan lamang nila ang kanilang iniisip. Sila ay mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Tumagos sa puso ko ang paghatol at pagbubunyag ng mga salita ng Diyos. Wala akong mapagtaguan—hindi ako makatakas. Ako nga ang klase ng taong inilarawan ng Diyos, na ang iniisip lang ay ang protektahan ang kanyang sarili kapag nahaharap sa panganib, na makasarili at kasuklam-suklam at walang pagsasaalang-alang sa gawain ng iglesia o sa buhay ng mga kapatid. Nagbalik-tanaw ako noong una akong dumating sa Xinjiang at nakita ko kung gaano kalunos-lunos ang mga bagay-bagay roon. Nang makita kong nanganganib akong maaresto o mamatay anumang sandali, pinagsisihan ko na nagpunta pa ako roon para gawin ang aking tungkulin. Nang malaman ko na may isang masamang tao na ginagambala ang mga bagay-bagay sa isa sa mga iglesia, nagdahilan ako para huwag magpunta roon dahil sa takot na maaresto at mapahirapan, kahit na kinailangan itong agarang lutasin. Bagamat labag sa loob ko, nagpunta rin ako roon kalaunan, pero dahil sariling kaligtasan ko lang ang inintindi ko, umalis ako bago pa malutas ang mga problema. Alam na alam kong may mga seryosong problema sa iglesiang iyon at na kailangan kong magpunta roon para asikasuhin ang mga ito, pero natakot ako sa kamatayan, kaya ginamit ko ang aking posisyon para magbigay ng mga utos sa halip na gumawa ng totoong gawain. Ipinagtulakan ko pa nga ang ibang kapatid na harapin ito habang ako naman ay nagtago, pinagtatagal pa ang walang dangal kong pag-iral. Bunga nito, hindi nalutas ang mga isyu ng iglesiang iyon sa loob ng ilang buwan. Nakaisip pa nga ako ng “makatwirang” dahilan, na bilang lider, kinailangan kong protektahan ang sarili kong kaligtasan para magawa ko ang aking gawain, pero ang totoo, nagpapalusot lang ako para makatakas sa harap ng panganib. At nang arestuhin at bugbugin ng mga pulis si Zhong Xin hanggang sa mamatay, sariling kaligtasan ko pa rin ang inintindi ko, at inalala ko kung maaaresto at papahirapan ba ako hanggang sa mamatay. Ginusto ko pa ngang humanap ng oportunidad para iwan ang aking tungkulin at lisanin ang delikadong lugar na iyon. Pagkatapos kong matanggal, ayaw kong tumulong sa pag-ayos sa iniwang pinsala ng lahat ng nangyari at bumalik ako sa aking bayan. Hindi ako pinagsabihan ng mga kapatid, pero sa kaibuturan ko, naramdaman ko ang pang-iiwan, pagkasuklam, at pagkondena ng Diyos sa akin. Ang pinakapinagsisisihan ko ay na binigyan pa naman ako ng pagkakataon ng iglesia na maging isang lider at ipinagkatiwala ang napakaraming kapatid sa pangangalaga ko. Pero nang dumating ang sakuna, tinakbuhan ko lang, balewala sa akin kung mabuhay o mamatay ang iba o kung paano mahahadlangan ang gawain ng iglesia. Isa akong duwag na nang-iiwan at traydor, at tinatawanan ako ni Satanas. Bukod pa rito, ang paglabag na ito ay naging isang habambuhay na sugat sa kaibuturan ng puso ko. Sa pamamagitan ng lahat ng ito, nakita ko na isa akong duwag na walang anumang pagkatao na namuhay sa isang makasarili at masamang paraan! Tumpak na tumpak sa akin ang mga salita ng Diyos, ibinubunyag ang kasuklam-suklam, at tunay na motibong nakatago sa kaibuturan ng aking puso, hindi ko na matakbuhan ang realidad. Sa puntong iyon, naramdaman kong batid na batid kong nakagawa ako ng matinding kasalanan sa pamamagitan ng pagtataksil sa Diyos at na hindi ako karapat-dapat para sa Kanyang pagliligtas. Naisip ko rin kung paanong dalawang beses na nagkatawang-tao ang Diyos at ibinigay ang lahat-lahat upang iligtas ang sangkatauhan. Dalawang libong taon na ang nakararaan, ipinako sa krus ang Panginoong Jesus upang tubusin ang sangkatauhan. Ngayon, sa mga huling araw, muling nagkatawang-tao ang Diyos para iligtas ang tiwaling sangkatauhan, itinataya ang Kanyang buhay para magpakita at gumawa sa lungga ng malaking pulang dragon, palaging tinutugis at inuusig ng Partido Komunista. Pero hindi kailanman sumuko ang Diyos sa pagliligtas sa sangkatauhan. Patuloy Niyang ipinahayag ang mga katotohanan para diligan at tustusan tayo. Ibinigay ng Diyos ang lahat para sa tao—ang Kanyang pagmamahal ay totoong-totoo, at walang pag-iimbot! Pero lubha akong naging makasarili at mababang-uri. Sa aking tungkulin, prinotektahan ko lang ang aking sarili at lubusan kong hindi isinaalang-alang ang gawain ng iglesia. Napakalaki ng utang ko sa Diyos at hindi ako naging karapat-dapat na mabuhay sa harapan Niya. Ang ginusto ko na lang na gawin noon ay ang magserbisyo sa Diyos. Sa ganoong paraan, umasa ako na baka sakaling magawa kong bawasan nang kaunti ang pagiging makasalanan ko.

Noong Disyembre 2021, muli akong nahalal na maging lider ng iglesia. Pero nang maisip ko kung paanong pinagtaksilan ko ang Diyos at kung paanong hindi ako karapat-dapat na maging isang lider, lumuluha kong sinabi sa isang lider ang tungkol sa kung paanong iniwanan ko noon ang iglesia. Sinabi ng lider, “Nakailang taon na at hindi ka pa rin makaalis sa kalagayang ito ng pagkanegatibo at maling pagkaunawa. Mahihirapan kang tamuhin ang gawain ng Banal na Espiritu kapag ganito.” Napaisip din ako kung bakit lubha pa rin akong malungkot sa aking naging paglabag matapos ang matagal na panahong iyon at kung paano ko malulutas ang aking kalagayan. Pagkatapos niyon, nagsikap akong manalangin at maghanap. Nabasa ko ito sa mga salita ng Diyos: “Kahit na may mga pagkakataong pakiramdam mo ay iniwan ka ng Diyos, at inilubog ka sa kadiliman, huwag matakot: Hangga’t buhay ka pa rin at wala sa impiyerno, may pagkakataon ka pa. Subalit kung katulad ka ni Pablo, na matigas ang ulong tinahak ang landas ng isang anticristo, at sa huli ay pinatototohanan na para sa kanya ang mabuhay ay si Cristo, katapusan mo na. Kung magigising ka sa katotohanan, may pagkakataon ka pa. Ano pang pagkakataon ang mayroon ka? May pagkakataon ka pang lumapit sa harapan ng Diyos, at makakapagdasal ka pa rin sa Diyos at makahahanap, sinasabing ‘O Diyos! Pakiusap, bigyan Mo po ako ng kaliwanagan upang maunawaan ko ang aspetong ito ng katotohanan, at ang aspetong ito ng landas ng pagsasagawa.’ Hangga’t ikaw ay isa sa mga sumusunod sa Diyos, may pag-asa ka sa kaligtasan, at mararating mo ang pinakadulo. Malinaw na ba ang mga salitang ito? Malamang pa rin bang maging negatibo ka? (Hindi.) Kapag nauunawaan ng mga tao ang kalooban ng Diyos, maluwang ang kanilang landas. Kung hindi nila nauunawaan ang Kanyang kalooban, makitid ito, may kadiliman sa kanilang mga puso, at wala silang landas na tatahakin. Ang mga hindi nakauunawa sa katotohanan ay ang mga sumusunod: Makikitid ang kanilang isip, lagi silang nagbubusisi, at lagi silang nagrereklamo at mali ang pagkaunawa nila sa Diyos. Dahil dito, habang lalo silang naglalakad nang malayo, lalo namang naglalaho ang kanilang landas. Sa totoo lang, hindi nauunawaan ng mga tao ang Diyos. Kung itatrato ng Diyos ang mga tao gaya ng nasa imahinasyon nila, matagal na sanang nalipol ang sangkatauhan” (Ang Salita, Vol. III. Ang mga Diskurso ni Cristo ng mga Huling Araw. Paano Matukoy ang Kalikasan at Diwa ni Pablo). “Ayaw Kong makita ang sinuman na nagdaramdam na tila ba iniwan silang nag-iisa ng Diyos, na pinabayaan sila ng Diyos o tinalikuran Niya sila. Nais Ko lamang makita na lahat ay nasa daan upang hanapin ang katotohanan at naghahangad na maunawaan ang Diyos, matapang na nagpapatuloy sa paglalakad na may matibay na kalooban, na walang mga pangamba, walang dinadalang mga pasanin. Maging anumang mga kamalian ang nagawa mo, gaano man kalayo kang naligaw o gaano ka man lumabag, huwag hayaan ang mga ito na maging mga pasanin o dagdag na pabigat na dadalhin mo sa iyong paghahangad na maunawaan ang Diyos: Ipagpatuloy mo ang paglalakad nang pasulong. Sa lahat ng panahon, hawak ng Diyos ang kaligtasan ng tao sa Kanyang puso; hindi ito kailanman nagbabago: Ito ang pinakamahalagang bahagi ng diwa ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Nagalit ang Diyos sa mga taga-Ninive dahil ang kanilang masasamang gawa ay nakaabot na sa Kanyang paningin; noong panahong iyon, ang Kanyang galit ay nagmula sa Kanyang diwa. Ngunit, nang mawala na ang galit ng Diyos at minsan pa ay Kanyang ipinagkaloob ang pagpaparaya sa mga taga-Ninive, lahat ng Kanyang ipinahayag ay ang Kanya pa ring sariling diwa. Ang kabuuan ng pagbabagong ito ay dahil sa pagbabago sa saloobin ng tao tungo sa Diyos. Sa loob ng buong panahong ito, ang hindi nalalabag na disposisyon ng Diyos ay hindi nagbago; ang mapagparayang diwa ng Diyos ay hindi nagbago; ang mapagmahal at maawaing diwa ng Diyos ay hindi nagbago. Kapag nakagawa ng masasamang gawa ang mga tao at nagkasala sa Diyos, ipadadala Niya ang Kanyang galit sa kanila. Kapag tunay na nagsisi ang mga tao, magbabago ang puso ng Diyos, at huhupa ang Kanyang galit. Kapag nagpatuloy ang mga tao sa pagmamatigas na paglaban sa Diyos, ang Kanyang matinding galit ay hindi mapipigil; ang Kanyang poot ay unti-unting ididiin sa kanila hanggang sa sila ay mawasak. Ito ang diwa ng disposisyon ng Diyos. Nagpapahayag man ang Diyos ng poot o awa at mapagmahal na kabaitan, ang asal, pag-uugali at saloobin ng tao para sa Diyos na nagmumula sa kalaliman ng kanyang puso ang magdidikta ng kung ano ang ipinahahayag sa pamamagitan ng paghahayag ng disposisyon ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Naantig talaga ako nang husto nang mabasa ko ang mga salitang iyon mula sa Diyos at naramdaman kong malaki ang pagkakautang ko sa Kanya. Napag-isip-isip ko na, sa loob ng maraming taon, mali ang pagkaunawa ko sa Diyos. Kalooban ng Diyos na maligtas ang sangkatauhan hangga’t maaari. Hindi Niya susukuan ang isang tao dahil lang sa isang panandaliang paglabag—bibigyan Niya ito ng sapat na mga pagkakataon para magsisi. Gaya ng mga tao ng Ninive: Sinabi lang ng Diyos na wawasakin Niya sila dahil gumagawa sila ng masama, lumalaban, at ginagagalit Siya. Pero bago wasakin ang Ninive, isinugo Niya si Jonas para ibahagi ang salita ng Diyos sa kanila, para bigyan sila ng huling pagkakataon upang makapagsisi. Nang tunay silang magsisi, ang galit ng Diyos ay napalitan ng pagpapatawad at awa, at pinatawad Niya ang kanilang masasamang gawa. Sa pamamagitan nito, nakita ko ang dakilang pagmamahal at awa ng Diyos para sa tao. Ang matinding galit at mahabaging awa ng Diyos ay may prinsipyo, at ganap na nagbabago batay sa saloobing pinanghahawakan ng mga tao patungkol sa Kanya. Bagama’t masakit pakinggan ang mga salita ng Diyos ng paghatol at pagbubunyag, at nangkokondena at nangsusumpa pa nga, hindi totoong komprontasyon ang mga ito, ang mga ito ay isa lamang komprontasyon ng mga salita. Kalooban ng Diyos na maunawaan ko ang Kanyang katuwiran at hindi nalalabag na disposisyon, na magkaroon ng may-takot-sa-Diyos na puso, na tunay na magsisi sa Kanya, at na maging tapat sa Kanya at gawin nang maayos ang aking tungkulin sa anumang oras at sa anumang sitwasyon. Sa puntong iyon, napag-isip-isip ko na masyado akong naging mapagmatigas at mapaghimagsik. Ilang taon na kong may maling pagkaunawa sa Diyos, bumubuo ng mga kongklusyon hinggil sa sarili ko batay sa sarili kong mga kuru-kuro at imahinasyon, at ikinukulong ang sarili ko sa isang kalagayang walang magawa. Hindi pa talaga sumusuko ang Diyos na iligtas ako. Hindi ko nauunawaan ang mabubuting intensyon sa likod ng Kanyang pagliligtas. Ipinaalala niyon sa akin ang isang bagay na sinabi ng Diyos: “Ang Awa at Pagpaparaya ng Diyos ay Hindi Bihira—Ang Totoong Pagsisisi ng Tao ang Ganoon” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Bagama’t may awtoridad at poot ang Diyos, bagama’t hinahatulan at ibinubunyag Niya tayo, at kinokondena at sinusumpa pa nga tayo, punung-puno Siya ng pagmamahal at awa. Hinayang na hinayang at sising-sisi talaga ako matapos maunawaan ang hangarin ng Diyos na iligtas ang sangkatauhan. Ayaw ko nang patuloy na tumakas mula sa dati kong paglabag o patuloy na magkamali ng pagkaunawa at maging mapagbantay sa Diyos. Nakahanda na akong magsisi. Ginusto kong gamitin ang leksyon ng pagkabigong ito para paalalahanan ang aking sarili. Naging makasarili ako, masama, at takot sa kamatayan. Sa harap ng panganib, naging mang-iiwan ako, binabalewala ang gawain ng iglesia. Napagtanto ko na ang takot ko sa kamatayan ang pinakamatindi kong kahinaan, at na kailangan kong hanapin ang katotohanan para lutasin at talikdan ito.

Nabasa ko ang siping ito ng mga salita ng Diyos pagkatapos: “Mula sa pananaw ng mga kuru-kuro ng tao, nagbayad sila ng gayon kalaking kabayaran upang ipalaganap ang gawain ng Diyos, pero sa huli ay napatay sila ni Satanas. Hindi ito umaayon sa mga kuru-kuro ng tao, ngunit ito mismo ang nangyari sa kanila. Ito ang tinulutan ng Diyos. Anong katotohanan ang mahahanap dito? Ang pagpapahintulot ba ng Diyos na mamatay sila sa ganitong paraan ay sumpa at pagkondena Niya, o ito ba ay Kanyang plano at pagpapala? Kapwa hindi. Ano ito? Pinagninilayan ng mga tao ngayon ang kanilang kamatayan nang may labis na dalamhati, ngunit ganoon ang mga bagay-bagay noon. Namatay sa ganoong paraan ang mga naniwala sa Diyos, paano ito maipaliliwanag? Kapag binanggit natin ang paksang ito, ilagay ninyo ang inyong mga sarili sa kanilang katayuan, kaya, malungkot ba ang inyong mga puso, at may nararamdaman ba kayong nakatagong kirot? Iniisip ninyo, ‘Tinupad ng mga taong ito ang kanilang tungkuling maipalaganap ang ebanghelyo ng Diyos at dapat ituring na mabubuting tao, kaya’t paano sila umabot sa gayong wakas at sa gayong kahihinatnan?’ Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi nangangahulugan iyon na ganoon rin ang kanilang kinahinatnan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kahihinatnan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang katawang-tao ng Diyos, na ang gawain ng pagtubos na ginawa Niya para sa buong sangkatauhan ay nagpapahintulot sa sangkatauhan na patuloy na mabuhay—hindi nagbabago ang katotohanang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinaka-karapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad ng isang tao sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya). Talagang nahiya ako matapos basahin ang mga salita ng Diyos. Inialay ng mga banal sa nagdaang mga kapanahunan ang kanilang buhay at dumanak ang kanilang dugo para ipalaganap ang ebanghelyo ng Panginoong Jesus. Hindi mabilang ang naging martir para sa Diyos. Pinagbabato sila hanggang sa mamatay, kinaladkad ng mga kabayo hanggang sa mamatay, sinunog nang buhay, o ipinako nang patiwarik. Alam na ng maraming misyonero na sa pagpunta nila sa Tsina ay manganganib silang mapatay, pero itinataya pa rin nila ang kanilang buhay para magpunta at mangaral dito. At ngayon nga, maraming mananampalataya ang pinahirapan at inusig ng Partido Komunista hanggang sa mamatay dahil sa pagpapalaganap ng ebanghelyo ng kaharian, isinasakripisyo ang kanilang buhay para makapagbigay ng tumataginting na patotoo para sa Diyos. Inusig sila alang-alang sa katuwiran, at ang kamatayan nilang lahat ay makabuluhan at sinang-ayunan ng Diyos. Noon, hindi ko nagawa kailanman na makita ang mga bagay na iyon nang malinaw, at wala akong anumang pagkaunawa tungkol sa kataas-taasang kapangyarihan ng Diyos. Natakot lang ako sa kamatayan at inisip na matatapos ang lahat kapag namatay ako. Tinalikuran ko ang aking tungkulin, namuhay ng isang walang dangal na pag-iral, at pinagtaksilan ang Diyos sa harap ng matinding pag-uusig ng Partido Komunista. Naging matinding paglabag ito at isang permanenteng mantsa sa aking pananampalataya. Naunawaan ko pagkatapos na anuman ang kaharapin natin sa buhay at anumang pagdurusa ang tiisin natin, ito ay inorden ng Diyos. Hindi natin ito matatakasan. Kung itinulot ng Diyos na ako ay mamatay, dapat akong magpasakop dito, at sundin ang mga yapak ng mga banal na nagsakripisyo ng kanilang buhay para magpatotoo sa Diyos sa buong kasaysayan. Tinulutan ako ng kaisipang ito na maharap nang maayos ang kamatayan at mas mapalakas pa ang pananampalataya ko sa Diyos. Kahit ano pa ang harapin ko sa hinaharap, handa akong umasa sa Diyos at manindigan sa aking patotoo, at hindi ko na muling iiwan pa ang aking tungkulin o pagtataksilan ang Diyos.

Noong Hulyo 6, 2022, lumapit sa akin ang aking katuwang at ninenerbyos na sinabi, “May nangyari. Tatlong lider ang naaresto.” Hindi ako mapalagay nang marinig kong sabihin niya iyon. Nakipag-ugnayan ang tatlong lider na iyon sa maraming tao at sa mga nagho-host na pamilya, at nakipag-ugnayan ang isa sa kanila sa amin ilang araw lang ang nakakaraan. Kinailangan naming asikasuhin kaagad ang pinsalang iniwan ng kanilang pagkakaaresto para maiwasan pa ang lalong pinsala. Pero medyo natakot pa rin ako. Kung minamanmanan ang mga kapatid na iyon, baka mahulog ako sa patibong ng mga pulis kapag nakipag-ugnayan ako sa kanila. Pero pumasok sa isip ko ang masaklap na leksyong natutunan ko nang iwanan ko ang iglesia noon, at kung paanong napagtaksilan ko ang Diyos at nalabag ang Kanyang disposisyon. Isa iyong masakit na alaala na hindi ko kailanman malilimutan at ayaw ko nang maulit pa ang pagkakamaling iyon. Kaya paulit-ulit akong nanalangin sa Diyos, “O Diyos, nangangako akong mananatiling tapat sa aking tungkulin sa harap ng sitwasyong ito at hindi ako tatakbo papalayo. Pakibigyan nawa ako ng pananampalataya at lakas.”

Pagkatapos niyon, nagmadali akong abisuhan ang mga kapatid na dapat silang maging alerto nang husto, at ilipat ang mga aklat ng mga salita ng Diyos sa mga ligtas na lugar. Pagkatapos ay bigla kong naisip na hindi rin ligtas ang bahay ko, kaya nagdesisyon akong umuwi at sabihin sa aking biyenang babae na umalis at umupa ng isang kuwarto sa ibang lugar. Nang malapit na ko sa entrada, nakita ko ang dalawang bata-batang lalaki na nakasuot ng itim, at hindi na ko nangahas na pumasok sa loob. Nalaman ko na lang pagkatapos niyon na naaresto na pala ang biyenan kong babae, at mga pulis pala ang mga lalaking iyon na nakaitim. Napag-alaman ko rin na ang sister na kasabay kong lumabas at nagsabi sa iba na lumipat ay hindi na nakabalik at malamang na naaresto na. Hindi na ako masyadong nakapag-isip dala ng mga sitwasyong nangyayari, at nagmadali akong harapin ang naiwang pinsala kasama ang sister na katuwang ko. Nalaman ko pagkatapos na isa itong malawakang operasyon ng pang-aaresto ng Partido Komunista, at na 27 katao ang naaresto sa pagitan ng gabi ng ika-5 ng Hulyo at ng umaga ng ika-6 ng Hulyo. Habang nahaharap sa masaklap na sitwasyong ito, alam kong binibigyan ako ng Diyos ng pagkakataong ibahin ang desisyon ko kumpara dati. Dati, nang-iiwan ako, at pinagtataksilan ang Diyos. Hindi ko na maaaring biguin pa ulit ang Diyos sa pagkakataong ito, kinailangan kong umasa sa Diyos, gawin ang aking tungkulin, at makipagtulungan sa iba na harapin ang iniwang pinsala ng mga pang-aarestong ito. Pagkatapos niyon, patuloy kong hinarap ang sitwasyon kasama ang aking mga kapatid. Higit akong napanatag sa pagsasagawa sa ganitong paraan.

Kapag ikinukuwento ko ngayon ang tungkol sa aking paglabag, nagagawa ko nang harapin at kilalanin na isa akong makasarili at kasuklam-suklam na tao na natatakot sa kamatayan. Ayaw ko nang maging ganoong uri pa ng tao. Gusto kong maging babala ang paglabag na iyon, para paalalahanan akong huwag nang ulitin pa ang pagkakamaling iyon. Ngayon kapag nakikita ko ang mga kapatid sa ganoon ding kalagayan, nakikipagbahaginan ako sa kanila para maunawaan nila ang katuwiran at ang hindi nalalabag na disposisyon ng Diyos, at tanggapin iyon bilang isang babala. Nakaukit pa rin ang paglabag na iyon sa aking puso at nasasaktan pa rin ako dahil dito, pero naging isa rin ito sa mga karanasang labis kong pinahahalagahan sa aking buhay.


74. Ang Mapuna ay Naglantad sa Akin

Ni Sharon, Espanya

Isang araw ng Disyembre taong 2021, sinabi sa akin ng isang kapatid na si Sister Arianna, na nailipat sa ibang iglesia mula sa amin, ay sinabing pabaya ako sa aking tungkulin, at hindi ko nilulutas agad ang mga problemang dumarating sa aking gawain ng ebanghelyo, na nagpababa sa kahusayan at pagiging mabisa ng pangkat. Sinabi niyang mayroon akong mga pag-uugali ng huwad na lider. Pinaalalahanan ako ng kapatid na iyon na pagnilayan ang aking sarili. Nagalit ako, iniisip na, “Kamakailan, hindi ako gumagawa ng detalyadong pagpafollow-up, pero may mabuting dahilan. Kung may gusto kang sabihin, sabihin mo sa akin nang harapan. Sa pagsasabi nito nang nakatalikod ako, hindi ba’t gumagawa ka ng gulo? Ano’ng iisipin sa akin ng mga kapatid? Dahil nagsalita ka nang ganoon tungkol sa akin, hindi kita palulusutin nang gan’on na lang. Ilalantad ko rin ang mga pagkakamali mo, para malaman ng iba na hindi ako ang may problema, kundi ikaw.” Kaya sinabi ko sa kapatid na iyon, “Dati nang mababa ang tingin sa akin ni Arianna at hinahanapan ako ng mali. Alam ng lahat na hindi siya mabuting tao. Hindi siya kailanman maayos katrabaho, kundi talagang mapaghanap ng mali. Ngayo’y pinupuntirya niya ako, pero kailanma’y wala akong ginawa sa kanya. Baka dahil iyon sa inilipat ko siya sa ibang iglesia, kaya nawala ang titulo niya bilang lider ng pangkat at gusto niya akong gantihan dahil do’n.” Kahit nang matapos sabihin iyon, nadama ko pa rin na sobrang nakakahiya para sa akin ang ginawa ni Arianna. Inilantad niya ako sa harap ng lahat ng taong iyon. Kung ang lahat ay naniwala sa kanya, ano ang magiging tingin nila sa akin? Iisipin ba nila na isa akong huwad na lider? At kung iniulat ito sa mataas na pamunuan, baka mawala pa ang posisyon ko. Lalo ko itong inisip nang inisip at nagsimula akong mamuhi kay Arianna. Hindi ba malinaw na pinag-iinitan niya ako? Naisip ko na kung malupit siya, hindi niya ako masisisi sa pagiging hindi patas; hangga’t ako’y lider, hindi siya muling magkakaroon ng promosyon. Ilalantad ko lahat ng pag-uugali niya, at titiyakin na ang lahat ay magkakaroon ng pagkakilala, at paaalisin siya sa iglesia kung malalaman kong hinuhusgahan niya ang mga tao sa likod nila. Hindi ako komportable sa ganitong pag-iisip at napaisip kung ang pagtarato sa kanya nang ganito ay naaayon sa kalooban ng Diyos. Pinahintulutan ng Diyos na mangyari ito, at hindi ako naghahanap ng katotohanan o nagninilay sa sarili, kundi nakatutok ako sa kanya, at gusto kong sunggaban ang kanyang mga pagkakamali para kontrahin siya, para ilantad siya at maghiganti pa nga. Alam kong hindi iyon pagtanggap sa katotohanan.

Pinag-isipan ko ito noong gabing iyon. Sa puso ko, hindi ko pa rin matanggap ang sinabi ni Arianna tungkol sa akin, pero kung pag-iisipan talaga ito, isa ba akong mabuti at may kakayahang lider? May kaalaman dapat ang lider sa lahat ng bahagi ng gawain at agad nilulutas ang mga problema sa oras na malaman ito. Ako ang namamahala sa pang-ebanghelyong gawain, kaya kung magkakaproblema ang pangkat, dapat akong magbigay kaagad ng praktikal na tulong at patnubay. Pero hindi ko masyadong ginagawa iyon. Hindi ba’t ang huwad na lider ay taong hindi nagsasagawa ng praktikal na gawain? Hindi mali si Arianna. Hindi siya masamang tao. Meron siyang ilang kaloob at kalakasan at epektibo siya sa kanyang tungkulin. Kung hindi ko siya papayagang gumawa ng tungkulin o kaya’y patalsikin siya nang dahil lang sa personal na sama ng loob, hindi lang n’on masasaktan si Arianna, magagambala din ang gawain ng iglesia. Hindi ako makakagawa ng isang bagay na kasusuklaman ng Diyos. Pagkaisip nito’y nagawa kong bitawan nang kaunti ang bias ko sa kanya. Nagnilay rin ako sa kung anong uri ng praktikal na gawain ang hindi ko ginagawa. Alam kong kailangan kong magsimulang gumawa ng mga pagbabago sa mga bahaging binanggit niya at makipag-usap sa mga kapatid tungkol sa kanilang mga paghihirap. Bumuti ang pakiramdam ko matapos gawin iyon.

Akala ko noon tapos na ang lahat, pero makalipas ang dalawang araw, nalaman kong binanggit ni Arianna na may mga palatandaang isa akong huwad na lider sa isang pagpupulong na may mahigit apatnapung katao. Bumulwak ang lahat ng galit ko nang narinig ko ito, at inisip kong ang paglalantad ni Arianna sa akin sa harap ng napakaraming tao ay talagang kumaladkad sa pangalan ko sa putikan. Paano ako magkakaroon ng kumpiyansa kung patuloy niyang gagawin iyon? Maaari pa akong mapaalis dahil sa pagiging isang huwad na lider. Gusto kong ipakita sa kanya kung ano ang talagang mahalaga, para hindi niya isipin na isa akong maamong tupa! Kung gusto niyang ilantad ako sa harap ng lahat at sirain ang aking reputasyon, maaari akong humanap ng maling ginawa niya at mangolekta ng ebidensya, tapos ay humanap ng pagkakataon na paalisin siya. Hindi ako mapakali nang sumunod na mga araw, iniisip kung paano maisasalba ang aking dangal at dignidad, kung paano makakaganti sa kanya. Sinabi ko sa lider sa kanyang bagong iglesia na si Arianna ay walang mabuting pagkatao at dati nang mapanghusga sa mga lider at katrabaho, kaya dapat niyang itong manmanan, at huwag mag-aksaya ng panahon at agad na tanggalin siya kapag naging pasaway. Matapos kong sabihin ang lahat ng iyon, medyo nakonsiyensya ako at hindi napalagay. Inisip ko, “Ano’ng ginagawa ko? Hindi ba’t ito’y mata para sa mata, hindi ba’t pagiging galit ito at pagpapaalis sa iba? Anong aral ang nais ng Diyos na matutuhan ko mula rito?” Tapos ay lumapit ako sa wakas sa harap ng Diyos para manalangin at maghanap.

Sa aking paghahanap, naisip ko ang mga salita ng Diyos na naglalantad sa mga anticristo na nagpapaalis sa sinumang hindi sumasang-ayon sa kanila. Sabi ng Makapangyarihang Diyos: “Ano ang pangunahing layunin ng isang anticristo kapag binabatikos at inihihiwalay niya ang isang hindi sumasang-ayon? Hangad niyang gumawa ng sitwasyon sa iglesia kung saan walang tinig na kokontra sa kanya, kung saan ang kanyang kapangyarihan, ang kanyang pagka-lider, at ang kanyang mga salita ang siya lamang masusunod. Dapat siyang pakinggan ng lahat, at kahit may pagkakaiba sila ng opinyon, hindi nila dapat ipahayag iyon, kundi hayaan iyong mabulok sa kanilang puso. Lahat ng nangangahas na hayagang sumalungat sa kanya ay nagiging kaaway ng anticristong iyon, at iisip siya ng anumang paraan para mapahirap niya ang mga bagay-bagay para sa kanila, at hindi siya makapaghintay na mapaalis sila. Ito ang isa sa mga paraan na inaatake at ibinubukod ng mga anticristo ang isang hindi sumasang-ayon para mapatatag ang kanilang katayuan at maprotektahan ang kanilang kapangyarihan. Iniisip nila, ‘Mabuti para sa iyo na magkaroon ng ibang mga opinyon, subalit hindi ka maaaring mag-ikut-ikot na nagsasalita tungkol sa mga ito gaya ng gusto mo, at lalong huwag mong ikompromiso ang aking kapangyarihan at katayuan. Kung mayroon kang bagay na sasabihin, maaari mo itong sabihin sa akin nang sarilinan. Kung sasabihin mo ito sa harapan ng lahat at mapahiya ako, paghiling ito na huwag kitang pansinin at kakailanganin kong harapin ka.’ Anong uri ng disposisyon ito? Hindi pinahihintulutan ng mga anticristo ang iba na malayang makapagsalita. Kung mayroon silang opinyon—tungkol man ito sa anticristo o sa anumang bagay—kailangan nila itong kimkimin sa sarili nila; kailangan nilang isaalang-alang ang reputasyon ng anticristo. Kung hindi, ituturing silang kaaway ng anticristo, at babatikusin at ihihiwalay sila. Anong uri ng kalikasan ito? Ito ang kalikasan ng isang anticristo. At bakit nila ginagawa ito? Hindi nila hinahayaan ang iglesia na magkaroon ng anumang mga alternatibong opinyon, hindi nila pinapayagan ang sinumang hindi sumasang-ayon sa kanila sa loob ng iglesia, hindi nila hinahayaan ang mga taong hinirang ng Diyos na hayagang ibahagi ang katotohanan at tukuyin ang mga tao. Ang labis nilang kinatatakutan ay ang malantad at matukoy ng mga tao; palagi nilang sinisikap na patatagin ang kanilang kapangyarihan at ang katayuan nila sa puso ng mga tao, na sa pakiramdam nila ay hindi dapat mayanig. Hinding-hindi nila maaaring palampasin ang anumang nagbabanta o nakakaapekto sa kanilang pagpapahalaga sa sarili, reputasyon, o katayuan at halaga bilang isang lider. Hindi ba nito ipinapakita ang mapanirang kalikasan ng mga anticristo? Dahil hindi sila kuntento sa kapangyarihang taglay na nila, pinalalakas at pinatitibay nila ito at hinahangad nila ang walang hanggang pananakop. Hindi lamang nila gustong kontrolin ang pag-uugali ng iba, kundi maging ang mga puso ng mga ito. Ang modus operandi ng mga anticristo ay lubos na para maprotektahan ang kanilang kapangyarihan at katayuan, ganap itong resulta ng kanilang pagnanasang kumapit sa kapangyarihan. … Lalong totoo ito kapag nariyan ang isang taong hindi sumasang-ayon, at natuklasan ng anticristo na ang hindi sumasang-ayon ay nagsalita tungkol sa kanya, o pinintasan siya nito nang patalikod. Sa ganitong pagkakataon, lulutasin niya ang bagay na ito nang madalian, kahit mangahulugan pa ito ng kawalan niya ng isang gabing tulog at isang araw na pagkain. Paano niya nagagawa ang gayong pagsisikap? Iyon ay dahil pakiramdam niya ay nasa panganib ang kanyang katayuan, na nahamon ito. Pakiramdam niya, kung hindi siya kikilos nang gayon, manganganib ang kanyang kapangyarihan at katayuan—na kapag nalantad na ang kanyang masasamang gawa at nakakaiskandalong pag-uugali, hindi lamang siya hindi makakakapit sa kanyang katayuan at kapangyarihan, kundi maaalis o matitiwalag pa siya sa iglesia. Kaya nga lubha siyang hindi mapakali sa pag-iisip ng mga paraan para supilin ang usapin at iwaksi ang lahat ng nakatagong panganib sa kanya. Ito lamang ang paraan na makakakapit siya sa kanyang katayuan. Kung ang mga anticristo ang tatanungin, katayuan ang hininga ng buhay. Sa sandaling marinig nila na ilalantad o iuulat sila ng isang tao, takot na takot sila kaya natataranta sila, sa takot na baka kinabukasan, mawawala ang kanilang katayuan at hindi na muling matatamasa ang pakiramdam ng pagkakaroon ng pribilehiyong naidulot sa kanila ng katayuan, ni ng mga pakinabang ng katayuan. Natatakot sila na baka wala nang sinumang sumang-ayon o sumunod sa kanila, na wala nang magpapalakas sa kanila o gagawa ng kanilang inuutos. Ngunit ang pinakahindi nila natitiis ay hindi lamang na mawawala sa kanila ang kanilang katayuan at kapangyarihan, kundi baka mapaalis o matiwalag pa sila. Kung mangyari iyon, lahat ng kalamangan at pakiramdam ng pagkakaroon ng pribilehiyo na naibigay sa kanila ng katayuan at kapangyarihan, gayundin ang pag-asa para sa lahat ng pagpapala at gantimpala na nakakamit sa pananalig sa Diyos ay mawawala sa isang iglap. Ang posibilidad na ito ang pinakamahirap na tiisin para sa kanila” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). “Para sa isang anticristo, ang hindi sumasang-ayon ay isang banta sa kanyang katayuan at kapangyarihan. Sa magbabanta sa kanilang katayuan at kapangyarihan, maging sinuman ito, gagawin ng mga anticristo ang lahat para ‘maasikaso’ siya. Kung talagang hindi mapapasunod ang mga taong ito o maisasama sa kanilang sariling puwersa, ibababa o paaalisin siya ng mga anticristo. Sa huli, makakamit ng mga anticristo ang kanilang mithiin na magkaroon ng lubos na kapangyarihan, at maging ang mismong batas. Ito ang isa sa mga diskarte na madalas gamitin ng mga anticristo para mapanatili ang kanilang katayuan at kapangyarihan—binabatikos at ihinihiwalay nila ang mga hindi sumasang-ayon” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). Ang mga salita ng Diyos ay talagang nakaantig at nagpatakot sa akin. Hindi ko napagtanto na kaya kong magalit at magpaalis sa isang tao para sa aking pangalan at katayuan at gumagawa ako ng kasamaan ng isang anticristo. Nang marinig kong sinabi ni Arianna sa iba na hindi ako gumagawa ng praktikal na gawain, hindi ko inisip kung ito ba’y totoo, kundi inisip lang na pinupuntirya niya ako at hinuhusgahan ako nang patalikod. Nasaktan nito ang dangal ko kaya nagsimula akong mainis sa kanya at magkimkim ng sama ng loob, at gusto ko pang magalit sa kanya. Tapos nang malaman ko ang paglalantad niya sa akin sa mas malaking pagtitipon, lalo akong namuhi sa kanya. Gusto kong isalba ang dangal at posisyon ko, kaya pinalaki ko ang tungkol sa kanyang mga dating paglabag, para isipin ng iba na hindi mabuti ang pagkatao niya at tanggihan siya. Hinimok ko pa nga ang kanyang lider sa kasalukuyan na bantayan ang pag-uugali niya, na umaasang makahanap ng pagkakataong mapatalsik siya. Alam na alam kong meron siyang mga kaloob at kalakasan, at maayos ang paggawa niya sa kanyang tungkulin, na dapat siyang magpatuloy gumawa ng tungkuling sa iglesia. Alam ko rin na inihahayag ni Arianna ang mga tunay na problema ko, pero nasaling nito ang reputasyon at katayuan ko, kaya sinimulan kong ituring siya na kontra sa akin, isang kaaway, at banta sa kapangyarihan at posisyon ko. Gusto ko siyang batikusin, gantihan. Meron talaga akong malupit na kalikasan! Tapos naisip ko ang mga anticristo na napatalsik mula sa iglesia. Sa sandaling may magbanta sa kanilang katayuan, nagagalit sila, gusto nilang gawing kaharian nila ang iglesia, at pagharian ang lahat ng bagay. Napatalsik sila dahil sa paggawa ng labis na kasamaan. Walang pinagkaiba ang ugali ko sa ugali ng mga anticristong iyon.

Patuloy akong nagnilay sa sarili ko, kung bakit napakatagal ko nang mananampalataya, pero hindi napigilan ang sarili kong tumahak sa landas ng anticristo at gumawa ng mapakasamang mga bagay. Tapos sa isang pagtitipon, binasa namin ang “Ang mga Sumusunod sa Diyos Nang may Tapat na Puso ay Tiyak na Makakamit ng Diyos.” May isang sipi na tumagos sa kaibuturan ko. Sabi ng Makapangyarihang Diyos: “Yamang naniniwala ka sa Diyos, dapat kang manampalataya sa lahat ng mga salita ng Diyos at sa lahat ng gawain Niya. Ibig sabihin, yamang naniniwala ka sa Diyos, dapat kang sumunod sa Kanya. Kung hindi mo kayang gawin ito, kung gayon ay hindi mahalaga kung naniniwala ka sa Diyos o hindi. Kung naniniwala ka sa Diyos sa loob ng maraming taon, subalit hindi mo Siya kailanman sinunod, at hindi mo tinatanggap ang kabuuan ng mga salita Niya, at sa halip ay hinihingi mo sa Diyos na magpasakop Siya sa iyo at kumilos Siya ayon sa mga kuru-kuro mo, kung gayon ay ikaw ang pinakamapanghimagsik sa lahat, isa kang hindi mananampalataya. Paano makasusunod ang ganitong mga tao sa gawain at mga salita ng Diyos na hindi umaayon sa mga kuru-kuro ng tao? Ang pinakamapaghimagsik sa lahat ay ang mga sadyang lumalabag at lumalaban sa Diyos. Sila ang mga kaaway ng Diyos, ang mga anticristo. Palaging may poot ang saloobin nila sa bagong gawain ng Diyos; hindi sila kailanman nagkaroon ng ni katiting na kagustuhang magpasakop, ni hindi sila kailanman nagalak na magpasakop o magpakumbaba ng sarili nila. Dinadakila nila ang mga sarili nila bago ang iba at hindi kailanman nagpapasakop sa sinuman. Sa harap ng Diyos, itinuturing nila ang mga sarili nilang pinakamahusay sa pangangaral ng salita, at ang pinakabihasa sa paggawa sa iba. Hindi nila kailanman itinatapon ang mga ‘kayamanang’ nasa pag-aari nila, kundi itinuturing ang mga ito bilang mga pamana ng pamilya para sambahin, para ipangaral sa iba ang tungkol dito, at ginagamit nila ang mga ito para magsermon sa mga hangal na umiidolo sa kanila. Tunay ngang may ilang taong tulad nito sa loob ng iglesia. Masasabing sila ay mga ‘hindi palulupig na mga bayani,’ na bawat salinlahi ay pansamantalang nananahan sa tahanan ng Diyos. Ipinapalagay nila ang pangangaral ng salita (doktrina) bilang pinakamataas nilang tungkulin. Bawat taon, bawat salinlahi, masigasig nilang ipinatutupad ang ‘sagrado at hindi malalabag’ na tungkulin nila. Walang nangangahas na salingin sila; wala kahit isang tao ang nangangahas na lantarang sawayin sila. Nagiging ‘mga hari’ sila sa tahanan ng Diyos, nagwawala habang sinisiil nila ang iba sa bawat kapanahunan. Naghahangad ang pangkat ng mga demonyong ito na makipagsanib at gibain ang gawain Ko; paano Ko mapahihintulutang umiral ang mga buhay na diyablong ito sa harap ng mga mata Ko? Kahit ang mga medyo masunurin lamang ay hindi makapagpapatuloy hanggang sa katapusan, lalong hindi itong mga maniniil na wala ni katiting na pagsunod sa mga puso nila! Hindi madaling makakamit ng tao ang gawain ng Diyos. Kahit na ginagamit ang lahat ng lakas na mayroon sila, kaunting bahagi lamang nito ang makakamit ng mga tao, na sa huli ay magpapahintulot sa kanila na maperpekto. Ano, kung gayon, ang para sa mga anak ng arkanghel, na naghahangad na wasakin ang gawain ng Diyos? Wala ba silang mas maliit na pag-asang makamit ng Diyos?” (Ang Salita, Vol. I. Ang Pagpapakita at Gawain ng Diyos). Ang mga salita ng Diyos ay tumagos sa puso ko at nakita ko ang Kanyang matuwid, at maharlikang disposisyon. Lalo akong natakot sa mga salitang ito: “hindi kailanman nagpapasakop sa sinuman,” “Walang nangangahas na salingin sila,” at “Nagiging ‘mga hari’ sila sa tahanan ng Diyos, nagwawala habang sinisiil nila ang iba sa bawat kapanahunan. Naghahangad ang pangkat ng mga demonyong ito na makipagsanib at gibain ang gawain Ko; paano Ko mapahihintulutang umiral ang mga buhay na diyablong ito sa harap ng mga mata Ko?” Nang malaman kong inilantad ako ni Arianna bilang huwad na lider, tumugon ako nang may poot, pagkayamot, sama ng loob at pagtutol. Nagsalita ako nang marahas dahil sa galit. Kahit isang lider ng iglesia, hindi ko tinatanggap ang katotohanan at lubhang walang pagpapasakop. Nang may nagsiwalat ng mga problema ko, nang nasaktan ang dangal ko at may nagbanta sa posisyon ko, gusto kong gawin ang lahat para pigilan siya at gumanti sa kanya, nagsisikap pang alisin ang karapatan niyang gumawa ng tungkulin at paalisin siya sa iglesia. Meron akong malisyosong kaisipan, na hindi ako titigil hangga’t hindi ko siya lubusang nasisira. Magiging “hari” ako sa iglesia na walang mangangahas na salingin. Paano naiba iyon sa mga demonyong CCP, sa mga diktador na iyon? Ang motto nila ay: “Hayaang mamayani ang mga sumusunod sa akin at mamatay ang mga tumututol sa akin.” Para mapanatili ang paghahari at mapagsama ang kapangyarihan nito, inaapi, hinuhugot at lubusang nililipol ng CCP ang sinumang hindi sumasang-ayon o nangangahas na ilantad ang kasamaang ginagawa nito. Ganoon ang ginawa nito sa mga demonstrasyon sa Tiananmen Square, ganoon ang ginagawa nito sa mga etnikong minorya, at mas malala pa ito sa mga mananampalataya: inaaresto, inaapi, at inuusig tayo. Napakaraming inosenteng buhay ang nawala sa kanilang mga kamay! Pinag-aral at inimpluwensiyahan ako ng mga demonyong komunistang iyon mula no’ng maliit ako. Napakaraming satanikong lason ang napakalalim na nakaugat sa loob ko, gaya ng: “Ako lamang ang naghahari,” “Hayaang mamayani ang mga sumusunod sa akin at mamatay ang mga tumututol sa akin,” “Kung malupit ka, huwag mo akong sisihin sa hindi pagiging patas,” at “Ito ang karma mo.” Naging panuntunan ko ang mga satanikong lason na ito para mabuhay, na ginawa akong lalong mapagmataas at malupit. Namumuhay ako ayon sa mga bagay na ito, kaya may kakayahan akong gumawa ng masama, mang-api at manakit ng iba. Naisip ko rin kung paanong nagbahagi ang Diyos ng napakaraming katotohanan tungkol sa pagtukoy sa mga huwad na lider at anticristo. Ngayon nalalaman na ng lahat ang katotohanan at nagigising, kaya may mga taong naglalantad at nag-uulat sa mga huwad na lider. Ito’y pagsasakatuparan ng katotohanan at pag-iingat sa gawain ng iglesia—ito’y isang positibong bagay. Maging anupamang klase ng tao ang naglalantad sa akin, kahit pinupuntirya nila ako, kung sabihin man nila ito sa akin nang harapan o hindi, hangga’t ang sinasabi nila’y ang katotohanan, dapat kong taggapin na mula ito sa Diyos, at tanggapin ito nang maayos, magpasakop at matuto ng aral. Iyan ay pagtanggap sa katotohanan at pagpapasakop sa Diyos. Pero para sa akin, hindi lang ako tumangging magpasakop, nagalit pa ako sa taong naglantad sa akin. Hindi iyon personal na alitan, kundi tinatanggihan ko ang katotohanan at nilalabanan ang Diyos. Nang mapagtanto ito, namuhi ako sa sarili ko at medyo natakot. Agad akong lumapit sa harap ng Diyos para manalangin: “O Diyos, nagkamali ako. Nang inilantad ako ni Arianna, hindi ako nagnilay sa sarili ni hindi natuto ng aral, kundi binalingan ko siya. Nakikita ko na talagang meron akong malupit na kalikasan. O Diyos, gusto kong magsisi sa Iyo.”

Nagnilay ako sa aking sarili batay sa sinabi ni Arianna tungkol sa mga problema sa akin at nagsimulang gumawa ng tunay na pag-aasikaso sa mga detalye ng gawain. Natuklasan kong napakarami talagang problema. Gaya ng ilang kapatid na baguhan sa gawain ng pagbabahagi ng ebanghelyo ay hindi pamilyar sa mga katotohanan ng pangitain, kaya hindi nila nasolusyunan ang mga kuro-kuro at paghihirap ng mga taong pinangangaralan nila. Hindi naunawaan ng ilan ang mga prinsipyo ng pagpapalaganap ng ebanghelyo, kaya mga taong hindi angkop ang napapabalik-loob. May ilang bagong mananampalataya na ni kaunti’y hindi naunawaan ang katotohanan kahit matagal nang nadidiligan, at ang iba’y hindi interesado sa katotohanan at nagsialis. Nasayang ang marami nating resources. Binanggit ko ang mga problemang napansin ko sa isang pagtitipon at nagbagi ng tungkol sa mga prinsipyo para maituwid ang mga bagay-bagay. Ang mga kapatid ay nagsimulang gumawa ng plano para matutuhan ang mga katotohanan ng pangitain, at kapag hindi nila naunawaan o kaya’y hindi malinaw na naibahagi ang isang bagay, magbabahagian kami nang sama-sama tungkol dito. Hindi nagtagal, nagkaroon sila ng higit na linaw sa mga katotohanan ng pangitain at ang pangkat ay naging mas matagumpay. Napagtanto kong pinahintulutan ng Diyos na ilantad ako ni Arianna bilang huwad na lider at ipinapuna na hindi ako gumagawa ng praktikal na gawain para mapagnilay ako sa aking sarili at magawa nang maayos ang gawain ko. Iniingatan Niya ako.

May naisip akong isa pang sipi ng mga salita ng Diyos kalaunan: “Gumagawa ang Diyos sa bawat isang tao, at kung anuman ang Kanyang pamamaraan, anong uri ng mga tao, pangyayari at bagay ang ginagamit Niya sa Kanyang pagseserbisyo, o anumang uri ng tono mayroon ang mga salita Niya, isa lamang ang Kanyang panghuling mithiin: iligtas ka. At paano ka Niya inililigtas? Binabago ka Niya. Kaya paanong hindi ka magdurusa nang bahagya? Kakailanganing magdusa ka. Ang pagdurusang ito ay maaaring kapalooban ng maraming bagay. Una, kailangang magdusa ang mga tao kapag tinatanggap nila ang paghatol at pagkastigo ng mga salita ng Diyos. Kapag masyadong matindi at tahasan ang mga salita ng Diyos at nagkakamali ng pag-unawa ang mga tao sa Diyos—at mayroon pang mga kuru-kuro—maaaring masakit din iyon. Kung minsan ay nagpapalitaw ng sitwasyon ang Diyos sa paligid ng mga tao para ilantad ang kanilang katiwalian, para pagnilayan at makilala nila ang kanilang sarili, at magdurusa rin sila nang kaunti roon. Kung minsan, kapag tuwiran silang pinungusan, iwinasto, at inilantad, dapat magdusa ang mga tao. Parang inooperahan sila—kung walang pagdurusa, walang epekto. Kung sa tuwing ikaw ay tinatabasan at iwinawasto, at tuwing inilalantad ka ng isang sitwasyon, pinupukaw nito ang iyong mga damdamin at pinalalakas ka, pagkatapos sa pamamagitan ng prosesong ito ay makakapasok ka sa katotohanang realidad, at magkakaroon ng tayog. … Kung isinasaayos ng Diyos ang ilang kapaligiran, tao, pangyayari at bagay para sa iyo, kung tinatabas at iwinawasto ka Niya at kung may natututuhan kang mga aral mula rito, kung natuto ka nang lumapit sa Diyos, natutong hanapin ang katotohanan, at, hindi namamalayan, binibigyang-liwanag at tinatanglawan at nagtatamo ka ng katotohanan, kung nakaranas ka na ng pagbabago sa mga kapaligirang ito, nagantimpalaan, at sumulong, kung unti-unti ka nang nagkakaroon ng kaunting pagkaunawa sa kalooban ng Diyos at hindi ka na nagrereklamo, lahat ng ito ay mangangahulugan na nanindigan ka sa gitna ng mga pagsubok ng mga kapaligirang ito, at natiis mo ang pagsubok. Kung gayon, nalampasan mo na ang mahigpit na pagsubok na ito. Paano ituturing ng Diyos yaong mga nakakayanan ang pagsubok? Sasabihin ng Diyos na mayroon silang tapat na puso, at kaya nilang tiisin ang ganitong uri ng pagdurusa, at na sa kaibuturan, minamahal nila at ninanais na makamit ang katotohanan. Kung mayroong ganitong uri ng pagtatasa sa iyo ang Diyos, hindi ka ba isang taong may tayog? Hindi ka ba may buhay kung gayon? At paano nakakamit ang buhay na ito? Ito ba ay ipinagkakaloob ng Diyos? Tinutustusan ka ng Diyos sa iba’t ibang paraan at gumagamit Siya ng iba’t ibang tao, bagay, at kagamitan upang sanayin ka. Ito ay para bang ang Diyos ay personal na nagbibigay sa iyo ng pagkain at inumin, personal na naghahatid ng iba’t ibang pagkain sa harap mo para kainin mo hanggang mabusog at masiyahan ka; saka ka lamang lalago at tatatag. Ganito mo dapat danasin at unawain ang mga bagay na ito; ganito ang magpasakop sa lahat ng bagay na nagmumula sa Diyos” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Usapin, at Bagay sa Malapit).

Sa lahat ng ito, napagtanto ko na pinahintulutan ng Diyos na maglantad si Arianna ng mga problema sa aking tungkulin. Hindi madali sa akin na tanggapin ito, pero napakalaking pakinabang nito sa aking pagpasok sa buhay. Ang maiwasto nang gan’on ay nakatulong sa aking makita ang lahat ng katangian ng huwad na lider na nasa akin at nagtulak sa akin na hanapin ang katotohanan at magbago. Bukod pa do’n, nakita ko ang aking mapagmataas, at malupit na kalikasan, na nagawa kong mang-api at magpaalis ng isang tao para protektahan ang pangalan at katayuan ko. Binigyan talaga ako nito ng malinaw na pagtingin sa katotohanan ng aking katiwalian. Kinamuhian ko ang sarili ko sa kaibuturan ko at nagawang hanapin ang katotohanan at iwaksi ang katiwalian. Ito’y natatanging biyaya ng Diyos at Kanyang pag-ibig at pagliligtas sa akin. Labis akong nagpapasalamat sa Diyos!


75. Natuto Mula sa Pagtitiwalag ng Isang Masamang Tao

Ni Kaitlyn, Nederland

Noong Marso 2021, naglingkod ako bilang isang lider sa iglesia. Nang sabihan ko ang superbisor sa pagdidilig na suriin ang gawain, natuklasan ko na minamanduhan lang ng ilan sa mga lider ng grupo ang mga kapatid at hinihimok silang gawin ang kanilang tungkulin, habang sila naman ay walang ginagawa at hindi nila diniligan ang mga baguhan. Hindi nila sinikap na maunawaan ang aktwal na mga paghihirap na kinaharap ng mga kapatid sa kanilang mga tungkulin, kaya ang patnubay nila sa gawain ay pagbibigay lamang ng walang-kabuluhang mga pananalita at pagpapatupad ng mga tuntunin, sa halip na pagbabahagi ng isang praktikal na landas. Ibinahagi namin ng superbisor sa kanila na ang pamumuno sa isang grupo ay hindi lamang pagsasabi sa mga tao kung ano ang gagawin, kailangan din nilang magbigay ng praktikal na pagdidilig sa mga baguhan, upang matuklasan nila ang mga problema at paghihirap na umiiral sa gawain. Pero pagkaraan ng ilang araw ng pagbabahagi, hindi pa rin sila gumagawa ng anumang tunay na aksyon. Siniyasat ko iyon at natuklasan ko na ang isang lider ng team na si Kinsley ay ginagambala at hinahadlangan noon ang mga bagay-bagay. Siya mismo ay hindi nagsagawa, pero inudyukan niya ang iba pang lider ng grupo, na sinasabing, “Pinadidiligan sa amin ng lider ng iglesia at ng superbisor ang mga baguhan. Dahil dito ay wala na akong panahong subaybayan ang gawain ng grupo—ibig sabihin ba niyan ay hindi na namin kailangang gawin iyon? Kung gayon ay ano ang trabaho ng lider ng grupo?” Tapos ay sinabi niya, “Alam mo bang baguhan ang superbisor na ito? Paano tuturuan ng isang baguhan ang mga propesyunal na magawa nang maayos ang trabaho?” Nang siyasatin ng superbisor ang gawain ng mga lider ng grupo at makakita ng mga problema, nagsalita siya nang mas mabagsik, at saka nahinuha ni Kinsley na buong yabang silang pinagagalitan noon ng superbisor, at ipinagsabi pa niya ito sa mga kapatid. Hinusgahan din nito nang hindi inuunawa na pumili na ang nakatataas na mga lider ng isang tao nang hindi alinsunod sa prinsipyo. Pero sa katunayan, naitaas na ng ranggo at nalinang ang superbisor ayon sa prinsipyo. Bagama’t wala siyang gaanong karanasan sa pagdidilig sa mga baguhan, may mahusay siyang kakayahan, maaasahan siya at bumabalikat ng pasanin sa kanyang tungkulin, at maaari siyang linangin. Kaya rin niyang makita ang mga problema at gabayan ang gawain, at pagkaraan ng ilang panahon ng pagdidilig sa mga baguhan ay nagkaroon siya ng kaunting progreso. Pero inatake ni Kinsley, na nagkunwari na “hindi puwedeng turuan ng mga baguhan ang mga propesyonal,” ang superbisor at iginiit na hindi siya akma para sa posisyon. Nagpakalat din siya ng mga tsismis na naghirang ang nakatataas na mga lider ng mga taong walang prinsipyo, na naging dahilan para magkaroon ng mga di-makatwirang opinyon ang mga kapatid laban sa mga lider at superbisor at tumangging isakatuparan ang gawain. Nakagambala ito sa mga tungkulin ng mga lider at manggagawang iyon, at sa gawain ng iglesia. Hindi lang ito, sa mga pagtitipon ay ginamit ni Kinsley ang pagbabahagi, para panlabas na kilalanin ang kanyang sarili, para hamakin nang walang katuturan at atakihin ang mga lider at superbisor. Halimbawa, sinabi niya na nagbigay siya ng mga mungkahi sa nakatataas na mga lider at superbisor, pero hindi nila naunawaan ang gawain at hindi tinanggap ang kanyang mga mungkahi. Sabi ni Kinsley, ayaw niyang mamilit, pero sa huli ay natuklasan na tama ang payo nito. Sa katunayan, hindi talaga totoo ang kanyang sinabi. Sinadya niyang palabuin ang kanyang pagbabahagi, para magmukhang hindi naunawaan ng pamunuan ang gawain at pinipigilan siya, ayaw nilang tanggapin ang payo niya, at na pinipigilan siya sa pagtataguyod ng mga interes ng iglesia, para magkaroon ng simpatiya ang lahat sa kanya at pumanig sa kanya.

Palaging hinamak at hinusgahan ni Kinsley ang mga lider at manggagawa, at napaalalahanan na siya ng mga kapatid tungkol dito at ibinahagi iyon sa kanya nang maraming beses, pero hindi talaga siya nagsisi kailanman. Hindi ito tungkol sa pagpapakita ng kaunting panandaliang katiwalian, isang problema ito ng kanyang kalikasangdiwa. Naisip ko ang mga salita ng Diyos tungkol sa paglalantad ng gayong klaseng tao. Sabi ng Diyos: “Ang usapin ng pakikipagkumpitensya para sa katayuan ay isang isyu na madalas lumilitaw sa buhay-iglesia at ito ay isang bagay na hindi bihirang makita. Anong mga kalagayan, pag-uugali, at pagpapamalas ang nabibilang sa pagsasagawa ng pakikipagkumpitensya para sa katayuan? Anong mga pagpapamalas ng pakikipagkumpitensya para sa katayuan ang masasabing bahagi ng isyu ng pagkagambala at panggugulo sa gawain ng Diyos at sa normal na kaayusan ng mga iglesia? Anuman ang artikulo o kategoryang pinagbabahaginan natin, dapat itong tumukoy sa ipinapahayag sa artikulo labingdalawa, tungkol sa ‘iba’t ibang tao, pangyayari, at bagay na nakakagambala at nakakagulo sa gawain ng Diyos at sa normal na kaayusan ng mga iglesia.’ Dapat itong umabot sa antas ng pagkagambala at panggugulo, at dapat nauugnay ito sa kalikasang ito upang maging karapat-dapat sa pagbabahagi at pagsusuri. Anong mga pagpapamalas ng pakikipagkumpitensya para sa katayuan ang nauugnay sa pagkagambala at panggugulo sa gawain ng sambahayan ng Diyos sa kalikasan? Ang pinakakaraniwan ay ang pakikipagkumpitensya sa mga lider ng iglesia para sa kanilang katayuan, na pangunahing namamalas sa pagsasamantala sa mga kasalanan at kamalianng mga lider para siraan at kondenahin sila, at sa sadyang ilantad ang kanilang mga pagpapakita ng katiwalian at mga kabiguan at kakulangan sa kanilang pagkatao at kakayahan, lalo na kung ang pag-uusapan ay ang mga paglihis at pagkakamaling nagawa nila sa kanilang gawain o kapag iwinawasto nila ang mga tao. Ito ang pinakakaraniwang nakikita, at pinakalantarang pagpapamalas ng pakikipagkumpitensya sa mga lider ng iglesia para sa katayuan. Dagdag pa rito, gaano man kahusay ginagawa ng mga lider ng iglesia ang kanilang gawain, kumikilos man sila nang naaayon sa mga prinsipyo o hindi, o kung may mga isyu man o wala sa kanilang pagkatao, wala silang pakialam sa mga bagay na ito; sadyang hindi lang nila sinusunod ang mga lider ng iglesia. Bakit hindi nila sinusunod ang mga ito? Dahil gusto rin nilang maging lider ng iglesia, ito ang ambisyon nila, ang ninanasa nila, kaya ayaw nilang sumunod. Paano man pangasiwaan o harapin ng lider ng iglesia ang mga problema, palagi nilang sinasamantala ang mga kapintasan nito, hinuhusgahan at kinokondena ito, at humahantong pa nga sila sa pagpapalala sa mga bagay-bagay, pagbaluktot sa mga katunayan, at pagpapalaki sa maliliit na bagay. Hindi nila ginagamit ang mga pamantayan na hinihingi ng sambahayan ng Diyos sa mga lider at manggagawa upang sukatin kung naaayon ba sa prinsipyo ang ginagawa ng lider na ito, kung siya ba ay isang taong matuwid, kung isa ba siyang taong naghahangad ng katotohanan, kung may konsensya at katinuan ba siya. Hindi sila gumagawa ng mga paghusga ayon sa mga prinsipyong ito. Sa halip, ayon sa sarili nilang mga intensiyon at pakay, palagi silang naghahanap ng mali at nagbubusisi, naghahanap ng mga bagay na gagamitin laban sa mga lider o manggagawa, nagpapakalat ng mga impormasyon lingid sa kaalaman ng mga ito tungkol sa mga bagay na ginagawa ng mga ito na hindi naaayon sa katotohanan, o binabanggit nila ng mga pagkukulang ng mga ito. Halimbawa, maaaring sabihin nila, ‘Ang lider na si ganito-at-ganyan, ay nakagawa ng ganitong pagkakamali minsan at iwinasto siya ng Itaas, at walang nakakaalam sa inyo ng tungkol dito—ganoon siya kahusay magpanggap.’ Binabalewala at hindi nila pinagtutuunan ng pansin kung sinasanay ba ng sambahayan ng Diyos ang lider o manggagawang ito, at kung kwalipikado ba siyang lider o manggagawa, bagkus ay hinuhusgahan lang nila ito, binabaluktot ang mga katunayan, at pinagpaplanuhan ng masama kapag nakatalikod ito. At sa anong layunin at ginagawa nila ang mga bagay na ito? Ito ay dahil nakikipagkumpitensya sila para sa katayuan, hindi ba? May layunin sa lahat ng bagay na sinasabi at ginagawa nila. Hindi nila iniisip ang gawain ng iglesia, at ang pagsusuri nila sa mga lider at manggagawa ay hindi nakabatay sa mga salita ng Diyos o sa katotohanan, lalong hindi ito nakabatay sa mga gawaing pagsasaayos ng sambahayan ng Diyos o sa prinsipyong hinihingi ng Diyos sa tao, kundi sa sarili nilang mga intensiyon at pakay” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 14). Natutunan ko mula sa mga salita ng Diyos na kung hindi titingnan ng isang tao kung ang mga lider at manggagawa ba ay mga tamang tao, kung sila ba ay angkop sa mga prinsipyo ng sambahayan ng Diyos para maglinang ng mga tao, kundi sa halip ay naghahanap lang sila ng mali at nagtatangkang akusahan sila, at sadyang hinuhusgahan at hinahamak sila habang nakatalikod sila, tinatangkang udyukan ang mga kapatid na atakihin at kondenahin sila, tapos ay ginagambala nila ang gawain ng iglesia. Ang gayong tao ay dapat ilantad at pigilan, at, sa mga seryosong kaso, alisin sa iglesia. Patungkol sa ugali ni Kinsley, hindi niya tinitingnan kung nakakakuha ba ng mga resulta ang superbisor sa kanyang tungkulin, kung nakikinabang ba ang iglesia sa kanyang gawain, o kung karapat-dapat siyang linangin. Sinamantala lang ni Kinsley ang katotohanan na walang gaanong mga kasanayan ang superbisor kumpara sa kanya, at dahil dito ay ipinagkalat niya ang ideya na hindi kaya ng mga baguhan na gabayan ang mga propesyonal. Hinusgahan at inatake, at pinag-away-away, at hinayaan niya ang mga kapatid na magkaroon ng pagkiling laban sa mga lider at manggawawa, at tumangging isagawa ang gawaing isinaayos namin. Nakahadlang ito sa aming progreso sa gawain ng pagdidilig. Hindi ito pagpapakita ni Kinsley ng panandaliang katiwalian, palaging ganito ang ugali niya. Matindi na niyang nagambala ang buhay-iglesia, at hindi siya akmang gawin ang kanyang tungkulin. Dapat ko siyang tanggalin kaagad ayon sa prinsipyo. Kung hindi pa rin siya nagsisi sa puntong iyon, dapat siyang alisin mula sa iglesia. Pero nang pag-isipan ko ang pag-aalis kay Kinsley, nag-alangan ako, iniisip na matagal-tagal na siyang lider ng grupo, at mahusay siyang aktor. Walang gaanong pagkakilala ang mga kapatid sa kanya, at tiningala siya ng ilan. Pakiramdam nila ay mabigat ang kanyang tungkulin, na siya ay mapagmahal at makatarungan. Kung tinanggal ko siya noong kasasapi ko sa iglesia, iisipin ba ng mga kapatid na wala akong puso at malupit? Na mahilig akong magparusa? Sasang-ayunan ba nila ang aking pamumuno pagkatapos nito? Bukod pa riyan, talagang masama ang pagkatao ni Kinsley, at marami siyang pamamaraan sa pagpapalaki ng apoy at pagpapasimula ng alitan nang palihim. Kung napasama ko ang loob niya at inakusahan niya ako, at hinusgahan ako ng mga kapatid, na ginugulo ang relasyon ko sa kanila, magiging mas mahirap gawin ang aking gawain. Naisip ko na hindi ako dapat magmadaling tanggalin siya, kundi pungusan muna siya at iwasto, ilantad at suriin ang diwa at mga kinahinatnan ng kanyang mga kilos. Kung tanggapin niya iyon at magbago siya, magkakaroon pa rin siya ng isang pagkakataon. Kung hindi, at patuloy niyang huhusgahan ang mga lider at manggagawa, hindi pa huli ang lahat para palitan siya.

Kalaunan, hinanap namin ng aming nakatataas na lider na si Juliette si Kinsley at ang ilang iba pang mga lider ng grupo, at ibinahagi sa kanila ang mga prinsipyo sa pagpili ng mga tao sa sambahayan ng Diyos, at ang dahilan kaya itinaas ng ranggo ng superbisor. Patungkol sa kanilang ugali sa panahong ito, inilantad ko at sinuring mabuti na ang kanilang mga kilos ay maituturing na pagbubuo ng isang pangkat, na nanghuhusga at umaatake sa mga lider at manggagawa, at ginagambala ang gawain ng iglesia. Kung hindi sila magbago, at patuloy silang magkakalat ng mga tsismis at gagambalin nila ang gawain, tatanggalin sila. Kayang tanggapin ito ng ilang lider ng grupo at pinagnilayan nila ang kanilang sarili, at sinabi nila na gusto nilang makipagtulungan sa superbisor at magkakasamang tapusin ang gawain. Si Kinsley lang ang hindi nagbigay ng malinaw na pahayag. Sa gulat ko, ilang araw pagkaraan, sinabi ni Kinsley sa isang sister na ang superbisor ay isang baguhan na namumuno sa mga propesyonal, at na nagkaroon ng problema ang nakatataas na mga lider sa pagpili ng mga tao. Hindi nalinlang ang sister na iyon, kundi sa halip ay binahaginan siya tungkol sa ilang prinsipyo. Nakikitang hindi nakikiayon ang sister, tumigil sa pagsasalita si Kinsley. Tapos niyon, nagpadala siya ng mensahe sa ilang iba pang lider ng team para akitin sila at iligaw, na sinasabing, “Ipinagtanggol ko ang sarili ko matapos ang pagbabahagi ng mga lider noong makalawa, sa takot na baka tanggalin ako. Ganoon din ba ang pakiramdam ninyo? Ni hindi nga ako nangangahas na magsalita ngayon. Parang hindi man lang tayo puwedeng magmungkahi, hindi puwedeng magkaroon ng ibang mga opinyon, at kapag nagsalita tayo, tatanggalin tayo at patatalsikin sa iglesia. Sino ang mangangahas na magmungkahing muli?” Tapos ay sinabi niya na ang mabagal na pagsulong ng gawain ay may kaugnayan sa mga lider na hindi naghihirang ng mga tao ayon sa mga prinsipyo. Hindi lang iyon, nagpunta rin siya sa isang brother na responsable sa gawaing iyon, gamit ang dahilan na hinahangad niya ang mga prinsipyong iyon para ipagkalat ang ideya na hindi karapat-dapat ang kasalukuyang superbisor. Nakipagbahaginan sa kanya ang brother na iyon tungkol sa mga prinsipyo ng pagpili ng mga tao sa sambahayan ng Diyos at sa sitwasyon ng superbisor. Pagkatapos ng pagbabahaginang iyon, sinabi niya na naunawaan niya, na wala na siyang pagkiling laban sa superbisor, at na makikipagtulungan siya nang maayos sa superbisor para maisagawa ang kanilang mga tungkulin. Pero kalaunan, palihim niyang ipinagkalat na hindi siya kuntento sa mga lider at manggagawa, na nangangatwiran na, “Ang katotohanan na lahat ng kapatid ay nagsalita para sa superbisor ay malamang na dahil ipinilit ng nakatataas na lider na si Juliette na magkasundu-sundo sila. May kapangyarihan si Juliette, at takot ang iba pa sa kanya. Nag-aalala ako na kung patuloy kong iuulat ang problema ng superbisor, baka magsimula siyang tratuhin ako na parang isang anticristo.” Ang kahulugan talaga niyon ay itinatago noon ni Juliette ang katotohanan mula sa iba sa iglesia, pinipigilan ang pag-uulat ng mga problema. Nang marinig ko ang mga ipinapakitang ito ni Kinsley, nabigla ako. Hindi ko inakala kailanman na napakatalas at napakatuso niya. Napakaraming taong nagbahagi sa kanya tungkol sa mga prinsipyo, pero ayaw niyang tanggapin iyon. Wala siyang pag-unawa o pagsisisi sa kanyang ugaling manghusga sa mga lider at manggagawa, sa halip ay lalo niyang pinatindi ang kanyang mga pagsisikap na linlangin ang mga tao at atakihin ang mga lider at manggagawa. Nang-udyok siya ng hidwaan sa pagitan ng mga kapatid at ng mga lider, palaging ginagambala ang gawain ng iglesia. Hindi ba siya kumikilos bilang isang kampon ni Satanas? Nakadama ako ng malaking pagsisisi. Bakit ba hindi ko siya pinaalis kaagad sa simula pa lang? Bakit ako nag-alangan sa buong panahong iyon, na binibigyan siya ng mas maraming pagkakataong manloko ng mga tao? Alam kong hinamak at hinusgahan palagi ni Kinsley ang mga lider at manggagawa at ginulo ang kanilang mga tungkulin, kaya dapat ay tinanggal ko na siya kaagad. Pero natakot ako sa iisipin sa akin ng iba, kaya ginusto kong ibahagi muna ang katotohanan at pungusan at iwasto siya, tapos ay alisin siya kung hindi pa rin siya magsisi. Akala ko magiging ganap na makatwiran ito, at na makukumbinsi ko ang mga kapatid, at hindi nila ako pag-iisipan ng masama. Para protektahan ang aking karangalan at katayuan, hindi ko lang hindi binantayan si Kinsley, binigyan ko pa siya ng layang patuloy na gambalain ang gawain ng iglesia. Hindi ba may bahagi ako sa kanyang kasamaan? Talagang mahirap para sa akin ang pag-isipan ang aking nagawa. Pakiramdam ko hindi ko natupad ang aking mga responsibilidad bilang isang lider o pinrotektahan ang gawain ng iglesia. Kinamuhian iyon ng Diyos. Kaya nagdasal ako, na hinihiling sa Diyos na gabayan ako sa pagninilay at pagkilala sa aking sarili.

Sa mga debosyonal ko kinabukasan, nakita ko ang isang sipi ng mga salita ng Diyos na naglalantad sa mga anticristo na higit na ipinaunawa sa akin ang aking sarili. Sabi ng mga salita ng Diyos: “Pinag-iisipang mabuti ng mga anticristo kung paano tatratuhin ang mga katotohanang prinsipyo, ang mga atas ng Diyos, at ang gawain ng sambahayan ng Diyos, o kung paano haharapin ang mga bagay na kaharap nila. Hindi nila isinasaalang-alang kung paano tuparin ang kalooban ng Diyos, kung paano iingatang huwag mapinsala ang mga interes ng sambahayan ng Diyos, kung paano mapapalugod ang Diyos, o kung paano makikinabang ang mga kapatid; hindi ang mga ito ang isinasaalang-alang nila. Ano ang isinasaalang-alang ng mga anticristo? Kung maaapektuhan ba ang sarili nilang katayuan at reputasyon, at kung bababa ba ang kanilang katanyagan. Kung ang paggawa ng isang bagay ayon sa mga katotohanang prinsipyo ay kapaki-pakinabang sa gawain ng iglesia at sa mga kapatid, subalit magdurusa naman ang sarili nilang reputasyon at mapagtatanto sa maraming tao ang kanilang tunay na tayog at malalaman kung anong uri ng kalikasang diwa ang mayroon sila, kung gayon, tiyak na hindi sila kikilos alinsunod sa mga katotohanang prinsipyo. Kung ang paggawa ng praktikal na gawain ay magiging sanhi para maging mataas ang tingin sa kanila, tingalain sila at hangaan sila ng mas maraming tao, tulutan silang magkaroon ng mas higit pang katanyagan, o magkaroon ng awtoridad ang kanilang mga salita at mas maraming tao pa ang magpasakop sa kanila, kung gayon ay pipiliin nilang gawin ito sa ganoong paraan; kung hindi naman, hinding-hindi nila pipiliin na isantabi ang sarili nilang mga interes para ikonsidera ang mga interes ng sambahayan ng Diyos o ng mga kapatid. Ganito ang kalikasang diwa ng mga anticristo. Hindi ba makasarili at napakasama nito?” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inihahayag ng Diyos na masyadong pinahahalagahan ng mga anticristo ang reputasyon at katayuan, at lahat ng ginagawa nila ay para doon. Ginagawa lang nila ang mga bagay na kapaki-pakinabang sa kanilang karangalan at katayuan; kung sa tingin nila ay mapapahamak ang kanilang mga interes, magbubulag-bulagan sila sa mga problema. Mas gusto pa nilang makitang mapahamak ang mga interes ng iglesia para maprotektahan ang sarili nilang mga interes. Hindi ba’t katulad ng sa isang anticristo ang sarili kong pag-uugali? Alam na alam ko na ang paglilinis sa iglesia ang kinakailangan ng sambahayan ng Diyos, at maraming beses nang sinabi ng Diyos na kapag ginagambala ng isang masamang tao ang iglesia, dapat siyang harapin agad ng mga lider at manggagawa—ilantad, limitahan, o alisin siya. Ang pag-uugali ni Kinsley ay nakagambala na sa gawain ng iglesia, kaya dapat ay hinarap ko na siya kaagad. Pero nag-alala ako na baka pag-isipan ako ng hindi maganda ng mga kapatid, at hindi ako suportahan bilang lider. Para maprotektahan ang sarili kong karangalan at katayuan, iwinasto ko lang siya at inilantad. Alam kong hindi niya iyon tinanggap, pero hindi ko siya pinigilan o inalis, kaya nagpatuloy siyang magpasimula ng alitan, at guluhin ang gawain ng iglesia. Handa akong isakripisyo ang mga interes ng iglesia para maprotektahan ang aking sarili. Napakatuso ko, makasarili at kasuklam-suklam! Hindi ko hinarap si Kinsley ayon sa prinsipyo, ni ginabayan ang mga kapatid na maunawaan ang katotohanan at magkaroon ng pagkakilala. Dahil dito, ang ilan ay nailigaw niya at pumanig sa kanya, na nakagulo at nakahadlang sa gawain ng iglesia. Labis akong nakonsensya, at napuno ng pagsisisi. Pakiramdam ko hindi talaga ako nararapat na maging isang lider. Nagdasal ako, “Diyos ko, isang nakakagulong masamang tao ang lumitaw sa iglesia, pero pinrotektahan ko ang sarili kong karangalan at katayuan sa halip na ang gawain ng iglesia. Napakamakasarili ko! Ayaw ko nang patuloy na mabuhay sa ganoong kasuklam-suklam na paraan. Gusto kong tunay na magsisi sa Iyo.”

Tapos ay hinanap ko ang ilang kapatid na pamilyar kay Kinsley, para mas malaman ko ang tungkol sa kanyang pangkalahatang pag-uugali. Habang sinisiyasat iyon, nakita ko na walang pagkakilala sa kanya ang ilan sa kanila, akala nila ay makatarungan siya, at kaya niyang protektahan ang gawain ng iglesia. Alam ng ilan na nagkamali siya, pero inakala nila na dahil lang iyon sa hindi niya naunawaan ang mga katotohanang prinsipyo. Nakipagbahaginan ako sa kanila tungkol sa mga katotohanang may kaugnayan sa kung ano ang pagiging makatarungan, at kung ano ang kayabangan at pag-aakalang mas matuwid kaysa sa iba, at ang kaibhan ng panandaliang paglabag sa isang banda at ng kalikasang diwa ng isang tao sa kabilang banda. Nakatulong ito sa kanila na magkaroon ng higit na pagkakilala Kinsley, at handa na silang tumayo at ilantad siya. Pero nang hanapin ko si Brandon para maunawaan ang pag-uugali ni Kinsley, masidhi niya itong ipinagtanggol, at sinagot ako, at sinabing, “Bakit mo siya gustong siyasatin? Nagbigay lang naman siya ng ilang mungkahi. Bakit ninyo siya kinokondena? Bakit pinipigilan ninyong mga lider at manggagawa ang sinumang may ideya, at pinahihirapan siya? Sino ang mangangahas na magbigay ng mga mungkahi? Natatakot akong magkaroon kailanman ng naiibang opinyon dahil sa pagsisiyasat ninyong ito. Para kayong mga anticristo, hindi nila pinapayagan ang ibang mga opinyon.” Nagulat akong marinig ang lahat ng ito. Hindi ko inakala kailanman na magkakaroon siya ng ganoon katinding reaksyon at magsasabi na hindi kami naging patas kay Kinsley. Bilang pasimula, matiyaga akong nagbahagi sa kanya, pero ayaw niyang makinig, at naniwala pa rin siya sa mga salita ni Kinsley, iniisip na nasa mga lider ang problema. Gusto ko na talagang sumuko noon. Pakiramdam ko mababaw ang pagkaunawa ko sa katotohanan at wala akong karanasan sa pagharap sa mga bagay na katulad nito. Kung patuloy kong pangangasiwaan ito, baka magkaroon ng pagkiling ang iba laban sa akin. Tapos natanto ko na sinisimulan ko na namang isipin ang sarili kong mga interes, kaya tahimik akong nagdasal sa Diyos at humiling sa Kanya ng pananalig at lakas. Naalala ko ang siping ito ng Kanyang mga salita: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang kalooban ng Diyos at magsimula sa pagkonsidera kung mayroon ba o walang karumihan sa pagganap mo sa iyong tungkulin, kung ikaw ba ay nagkaroon ng debosyon, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyunal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling paghahangad o kagustuhan. Sa halip, binibigyan mo ng palagiang pagsasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Naunawaan ko mula sa mga salita ng Diyos na hindi natin puwedeng isaalang-alang ang ating reputasyon o personal na kapakinabangan sa ating tungkulin. Dapat nating unahin ang mga interes ng iglesia, tanggapin ang pagsusuri ng Diyos, at ialay ang ating buong puso. Iyon lang ang paraan para sang-ayunan ng Diyos ang ating tungkulin. Hindi ko puwedeng itigil ang pagsasagawa ng katotohanan sa takot na mapasama ko ang loob ng iba, o sa takot na magkaroon sila ng pagkiling laban sa akin. Noon lang ako naharap sa gayong bagay, pero kailangan kong manatiling tapat man lang sa aking tungkulin at gawin ang makakaya ko para magbahagi sa mga kapatid tungkol sa pagkakaroon ng pagkakilala. Nalinlang ni Kinsley si Brandon, at nagsasalita si Brandon para dito, dahil nalito si Kinsley sa iba’t ibang konsepto at pinalabas niya na ang wala sa katwirang paghusga at ang pagkakalat ng mga maling paniniwala ay “pagsasabi ng katotohanan.” Itinuring ni Kinsley ang paglalantad at pagpapabulaan ng mga lider sa kanyang mga maling paniniwala, at ang paghadlang nila sa kanya na husgahan at kondenahin ang mga tao, bilang “pagbabawal na magbigay ng mga mungkahi at naiibang opinyon.” Talagang nakalilinlang ang mga kasinungalingang ito na mukhang totoo. Nabaluktot ni Kinsley ang mga katotohanan, at palihim niyang hinusgahan na ang mga lider ay pumipili ng mga tao nang walang mga prinsipyo. Nakipagbahaginan na sa kanya ang mga lider at manggagawa at ang mga kapatid tungkol sa mga prinsipyo sa pagpili ng mga tao—hindi lang siya tumangging tanggapin ito, patuloy pa niyang binaluktot ang mga katotohanan, at sinabing pinipigilan siya ng mga lider, hindi siya pinapayagang magmungkahi, at ipinagbabawal ang lahat ng naiibang opinyon. Hindi ba’t pagbabaligtad iyon ng mga katotohanan at pagdidiin sa iba? Sabi niya, “Natatakot ako na baka matiwalag ako sa iglesia. At sino ang mangangahas na magmungkahing muli?” Mukhang nagmula sa puso ang mga salitang iyon, pero itinatago ng mga ito ang kanyang masasamang layunin, ang kanyang mga pag-atake at panghuhusga. Gusto niyang lituhin ang mga kapatid at hikayatin silang pumanig sa kanya sa pakikipagharap sa mga lider, at hindi makipagtulungan sa gawain ng mga lider at manggagawa. Ginugulo niya ang gawain ng iglesia. Walang pagkakilala si Brandon at nalinlang siya ng mga pahayag ni Kinsley. Dapat ay nabigyan ko siya ng mapagmahal na tulong at suporta. Sa pamamagitan ng pagbabahagi, nagkaroon siya kalaunan ng pagkakilala kay Kinsley. Natanto niya na hindi niya hinanap ang katotohanan at wala siyang pagkakilala, kung kaya’t pinrotektahan niya si Kinsley, at pumanig sa isang masamang tao at ipinagtanggol ito. Nakita rin niya kung gaano siya kahabag-habag na walang pagkaunawa sa katotohanan, at kung gaano kadali para sa kanya na makagawa ng masama. Masayang-masaya akong makita ang kanyang pagbabago.

Kalaunan, nagtipon kami ng ilang kapwa-manggagawa at nakipagbahaginan kami sa mga kapatid tungkol sa kung paano makikilala ang masasamang tao, at sinuri naming mabuti ang buong pag-uugali ni Kinsley. Nagkaroon ng pagkakilala sa kanya ang lahat, at bumoto kami, at halos walang tumutol, na tanggalin siya mula sa iglesia. Noong botohan, napansin nila ang ilan sa kaalamang natamo nila. Nagsalita sila ng mga bagay na gaya ng, “Magaling si Kinsley lalo na sa paggawa ng mga kasinungalingan at pagbabaligtad ng katotohanan, at sa pagkukunwaring pinoprotektahan niya ang mga interes ng iglesia ay ipinalaganap niya ang pagkiling niya laban sa mga lider at manggagawa sa lahat ng dako. Dahil dito, nauwi sa malaking kaguluhan ang gawain ng iglesia. Paano man siya inilantad at pinungusan at iwinasto ng mga lider, hindi niya ito pinanghinayangan at hindi siya nagsisi ni bahagya. Masama ang kanyang diwa.” Sabi ng iba, “Mukhang napakahinhin ni Kinsley, pero nakalilinlang, masama at makamandag ang kanyang mga salita. Kung hindi dahil sa pagbabahaginan at pagsusuring ito, wala pa rin akong pagkakilala sa kanya. Nakita ko na kung gaano kahalagang maunawaan ang katotohanan at magkaroon ng pagkakilala sa iba.” Sabi ng ilan ay nalinlang na niya sila dati, at inakala nilang pinoprotektahan nito ang gawain ng iglesia, hindi namamalayan na palihim itong gumagawa ng napakaraming kasamaan. Wala silang pagkakilala rito, kaya pinanigan nila ito at nagsalita sila ng mga bagay-bagay na hindi umaayon sa katotohanan. Kailangan nilang magnilay-nilay at magsisi. Nakita rin nila ang matuwid na disposisyon ng Diyos na hindi kumukunsinti sa pagkakasala—ang masasamang taong gumagambala sa gawain ng iglesia sa malao’t madali ay ibubunyag at ititiwalag. Labis akong sumaya nang marinig ko ang pagbabahagi ng aking mga kapatid.

Itinuro sa akin ng karanasang ito na, kapag lumitaw ang isang masamang tao sa iglesia at ginulo at ginambala ang gawain ng iglesia, kung hindi isinasagawa ng mga lider at manggagawa ang katotohanan at hinaharap ang mga ito ayon sa mga prinsipyo, sa halip ay pinoprotektahan ang kanilang personal na mga interes, para na rin nilang hinahayaang isabotahe ni Satanas ang gawain ng iglesia, kumikilos sila bilang kampon nito, gumagawa ng kasamaan at kinakalaban ang Diyos. Kapag lang agad na pinaaalis ang masasamang tao mula sa iglesia, at inaakay ang mga kapatid na matutunan ang katotohanan at magtamo ng pagkakilala, saka mapoprotektahan ang gawain ng iglesia, at matutupad ang mga responsibilidad ng isang lider o manggagawa.


76. Ang mga Aral na Natutunan Ko Mula sa Pagkakatanggal

Ni Owen, Espanya

Noong 2018, ako ang namamahala sa paggawa ng video. Kung minsan ay sabay-sabay na dumarating ang gagawing mga video, at kailangang italaga ang mga iyon sa mga tamang tao para sa produksyon. Sa bawat beses, agad kong iniisip kung paano hahati-hatiin ang gawain, pero nang sabihin ko sa mga kapartner kong brother at sister ang plano kong paghahati-hati, lagi silang nagdaragdag ng mga addendum at pagpapahusay sa plano ko. Kung minsan, tinutukoy nila kung saan mahirap intindihin ang iniisip ko, at medyo napapahiya ako kapag napakarami nilang mungkahi. Ang paraan nila ng pagtukoy sa mga problema ko ay palaging pinaparamdam sa akin na parang hindi masyadong magaling ang abilidad ko sa gawain. Dahil dito, napaisip ako kung ano ang tingin ng iba sa akin bilang lider ng grupo. Bukod pa riyan, ang isa sa dalawa kong kapartner ay may natatanging kakayahan sa gawain. Ang isa naman ay maraming propesyonal na karanasan at matagal na ring nanalig sa Diyos. Pareho silang lubos na nakakaintindi sa mga problema at hindi ako binibigyan ng pagkakataong sumikat. Inisip ko kung paanong pagdating ng panahon, maaaring maramdaman ng aking mga kapatid na bukod sa paggawa ng ilang video, bilang lider ng grupo, wala akong gaanong silbi sa gawain ng grupo. Nang lalo akong mag-isip nang ganito, lalong lumala ang pakiramdam ko, at nagsimula akong mag-isip, “Kung magagawa ko nang kaunti pa, at nang mas mahusay pa, ang mga bagay na hindi kayang asikasuhin ng mga kapartner ko, hindi ko ba magagawang sumikat? Medyo mahusay ang mga propesyonal na kasanayan ko sa grupo, at sinasabi ng mga kapatid na maganda ang pagpasok ko sa buhay, kaya kung gugugol ako ng mas maraming oras sa paglutas ng mga kalagayan ng aking mga kapatid, at magbabahagi ng mas maraming propesyonal na kaalaman ko, siguradong titingalain nila ako.” Kaya, kailangan man nila iyon o may mga problema sila, lagi kong kinukumusta ang mga kalagayan nila at nakikipagbahaginan ako sa kanila. Gayundin, madalas akong maghanap ng teknikal na impormasyon at magbuod ng propesyonal na mga pamamaraan na maibabahagi sa kanila. Kahit na inantala nito ang gawain ko sa produksyon ng video, iginiit kong gawin ang mga bagay na ito. Pakiramdam ko ay sulit ang pagsasakripisyong ito.

Dahil mali ang mga layunin ko, hindi ko maintindihan ang mahalagang gawain, kapansin-pansin ang pagbaba ng pagiging epektibo ng aking gawain, at palaging nagkakaroon ng mga problema. Minsan, nakagawa ako ng isang simpleng pagkakamali na malamang na hindi gawin kahit ng isang baguhan, na labis ko talagang ikinahiya. Naisip ko, “Katawa-tawa na bilang isang lider ng grupo, nakagawa ako ng gayon kasimpleng pagkakamali. Kung wala akong gagawin para mapanumbalik ang reputasyon ko, paano ako makapagpapatuloy bilang lider ng grupo?” Pagkatapos niyon, para maiwasan na maliitin ako, isinubsob ko ang sarili ko sa aking gawain. Hindi man lang ako nagtatanong tungkol sa pag-usad ng gawain ng grupo, at tuwing makakatanggap ako ng gawain, dali-dali kong ipinapasa iyon sa mga kapatid at hindi ko na iyon inaalala. Humantong ito sa ilang beses na pagkaantala ko sa pagtatalaga ng mga gawain dahil hindi ko kinumusta ang gawain sa oras. Napakamanhid ko noon. Nang mangyari ang mga bagay na ito, hindi ko pinagnilayan ang sarili ko. Kalaunan, alinsunod sa mga kinakailangan sa gawain, nagsanay kami ng mga partner ko ng ilang bagong miyembro ng grupo. Naisip ko na si Lauren, na sinasanay ko noon, ay may mas matibay na pundasyon kaysa sa iba, at kung mabilis ko siyang malilinang, mapapatunayan ko na mahusay ang abilidad ko na maglinang ng mga tao. Gayunpaman, pagkatapos ng isang panahon ng aktuwal na pakikipag-ugnayan sa kanya, nalaman ko na katamtaman ang kanyang kakayahan at na medyo mabagal ang kanyang pag-usad. Pagkatapos niyon, hindi na ako gaanong nag-iingat o nag-iisip kapag tinuturuan ko siya. Kapag may mga tanong siya, pabasta-basta lang ang sagot ko. Minsan, kapag hindi niya naiintindihan ang mga sagot ko, parang masyadong nakakaabala pa na magpaliwanag. Dahil dito, pagkaraan ng ilang panahon, hindi lang siya hindi umusad, kundi naging mas mahirap pa para sa kanya na gampanan ang kanyang tungkulin. Kalaunan, iminungkahi ng partner ko na tuturuan namin ng mga pamamaraan si Lauren, at naisip ko, “Ngayon inaatake mo lang ang reputasyon ko. Ano’t anuman, ako ang lider ng grupo. Palagay mo ba kailangan ko ang tulong mo para turuan si Lauren? Ipamumukha lang noon na lubos akong walang kakayahan, hindi ba?” Ngunit natanto ko na hindi naging epektibo ang pagsasanay ko, kaya hindi ko siya diretsahang matanggihan. Ang nagawa ko na lang ay atubiling sumang-ayon. Para mabawi ang kaunting dignidad, gusto kong maghanap ng iba pang mga oportunidad na mapatunayan ang sarili ko. Minsan, nagkaroon ang isa pang grupo ng ilang propesyonal na suliranin at humingi sa akin ng tulong. Naisip ko, “Bihirang pagkakataon ito. Kung maaasikaso ko nang wasto ang problemang ito, siguradong titingalain ako ng mga kapatid, at baka kumalat pa nga rin sa ibang mga grupo ang magandang reputasyon ko.” Pero noong siniyasat ko na talaga ang sitwasyon, nalaman kong kakailanganin ng maraming oras at pagsisikap para malutas ang problema. Sa panahong iyon, marami na akong problema sa sarili kong gawain na kailangang malutas kaaagad, at ang problema ng kabilang grupo ay hindi talaga gaanong apurahan. Naisip ko, siguro dapat kong isantabi na lang muna ang problema nila sa ngayon. Pero naisip kong isa itong magandang pagkakataon para maibalik ko ang reputasyon ko, kaya hindi ko puwedeng palagpasin ito. Tsaka kaya ng mga partner ko ang gawain sa grupo namin. Kakayanin nila ito nang wala ako sa pagkakataong ito. Habang iniisip ito, nagpatuloy ako nang buong kumpiyansa.

Ginugol ko ang lahat ng oras ko sa pag-iisip kung paano mahihikayat ang iba na tingalain ako, kaya ni hindi ako naging maasikaso sa gawain ng grupo, na naging sanhi ng napakabagal na pag-usad ng paggawa ng video. Isa pa, dahil hindi ko kinumusta kaagad ang gawain, natambak ang mga gagawin, at kapansin-pansin ang pagbaba ng pagiging epektibo ng gawain. Isa ako sa mga pangunahing superbisor, pero hindi ko alam kung paano lutasin ang mga problemang ito, at lumala nang lumala ang kalagayan ko. Bagama’t naging abala ako araw-araw, wala pa rin akong magandang ibinunga. Iwinasto ako ng lider ko matapos malaman ang sitwasyong ito, na sinasabing nakatuon ako sa reputasyon at katayuan sa aking tungkulin at na hindi ko nilulutas ang partikular na mga problema sa gawain namin. Pagkatapos niyon, kahit na gumawa ako ng ilang panlabas na pagbabago, hindi ko talaga tunay na sinubukang kilalanin ang sarili ko, at kapag may nangyaring mga bagay-bagay, sinisikap ko pa ring protektahan muna ang reputasyon at katayuan ko. Kalaunan, nalipat si Laure sa ibang tungkulin dahil hindi siya makagawa ng mga video nang mag-isa. Bago siya umalis, ibinuod niya ang ilan sa kanyang mga problema noong siya ang nasa tungkuling ito. Binanggit niya na nang turuan ko siya ng mga propesyonal na kasanayan, marami siyang paghihirap na hindi niya kayang lutasin, at bumuti lamang ang kanyang mga propesyonal na kasanayan nang sinimulan siyang turuan ng ibang kapatid. Galit na galit ako nang makita ko ang isinulat niya. Naisip ko, “Kung mabasa ng lider ko at mga kapwa manggagawa ang sinabi niya, ano na lang ang iisipin nila? Siguradong iisipin nila na wala akong kayang gawin.” Para maprotektahan ang katayuan at reputasyon ko, pinuntahan ko ang lider ko para iulat ang mga problema ni Lauren, sadyang minaliit ang kakayahan niya, pinalaki kung paano niya iniraos lang ang mga tungkulin niya at madalas makipagtalo, at sinikap kong bigyang-diin ang mga kapintasan sa kanyang pagkatao. Nagulat ako nang sabihin ng lider ko, “Kung totoo iyan, baka hindi angkop na siya ang pagdiligin sa mga baguhan.” Nang marinig ko iyon, nabigla ako. Hindi ko inakala kailanman na ang mga salita ko ay magdudulot ng ganoong kahihinatnan. Kung hindi nagawang diligan ni Lauren ang mga baguhan dahil sa sinabi ko, talagang gumagawa ako ng kasamaan. Gusto kong ipaliwanag ito sa lider ko, pero naisip ko na masama na ang reputasyon ko sa isip ng lahat. Kung magiging tapat ako tungkol dito, bukod sa magmumukha akong walang silbi sa gawain ko, iisipin ng mga tao na masama ang pagkatao ko. Kaya, sinabi ko nang may kalabuan sa lider, “Dapat mong siyasatin ito.” Kalaunan, pagkatapos magsiyasat at mapatunayan ang mga bagay-bagay, natuklasan ng lider na hindi naman kasingseryoso ng sinabi ko ang mga problema ni Lauren at hindi siya inilipat.

Dahil matigas kong hinangad ang reputasyon at katayuan, at dahil ayaw kong magbago, batay sa mga pagsusuri sa akin ng mga kapatid, sinabi ng lider ko na iresponsable ako sa tungkulin ko, hindi ako gumawa ng praktikal na gawain, ginawa ko lang ang mga bagay para magmukha akong magaling, kaya tinanggal ako dahil sa mga bagay na ito. Hindi ko ito maintindihan. Labis akong naging abala sa tungkulin ko araw-araw, at ganito ang naging kinalabasan ng mga bagay-bagay. Kung nalaman ng aking mga kapatid ang dahilan kaya ako tinanggal, tiyak na sasabihin nila na may masama akong pagkatao at na hindi ako isang taong naghahangad na matamo ang katotohanan. Paano ko pakikitunguhan ang lahat sa hinaharap? Habang iniisip ito, nakaramdam ako ng hindi maipaliwanag na kalungkutan, pero alam ko na anuman ang mangyari, bago ang anumang bagay, kailangan kong sumunod. Tinahak ko ang landas na ito, at wala akong ibang dapat sisihin kundi ang sarili ko. Noong panahong iyon, gusto kong pagnilayan ang mga problema ko, kaya nagdasal ako sa Diyos at hiniling ko sa Kanya na gabayan ako sa pagkilala sa aking sarili.

Kalaunan, nabasa ko ang ilang salita ng Diyos at nakita ko ang isang siping ganap na naglalarawan sa kalagayan ko. Sabi ng Makapangyarihang Diyos: “Ang mga anticristo ay nabubuhay bawat araw para lamang sa reputasyon at katayuan, nabubuhay lamang sila para magpakasasa sa mga pakinabang ng katayuan, ito lamang ang iniisip nila. Kahit kapag dumaranas nga sila ng kaunting paghihirap paminsan-minsan o nagbabayad ng kaunting halaga, para ito sa pagtatamo ng katayuan at reputasyon. Ang paghahangad ng katayuan, paghawak ng kapangyarihan, at pagkakaroon ng maginhawang buhay ang mga pangunahing bagay na laging binabalak na matamo ng mga anticristo sa sandaling manalig sila sa Diyos, at hindi sila sumusuko hanggang sa makamtan nila ang kanilang mga mithiin. Kung sakaling nalantad ang kanilang masasamang gawa, natataranta sila, na para bang pagsusukluban sila ng langit. Hindi sila makakain o makatulog, at para silang wala sa ulirat, para silang dumaranas ng depresyon. Kapag tinatanong sila ng mga tao kung ano ang problema, nagsisinungaling sila at sinasabing, ‘Abalang-abala ako kahapon kaya hindi ako nakatulog buong magdamag, pagod na pagod ako.’ Ngunit hindi talaga totoo ang lahat ng ito, lahat ito ay panlilinlang. Ganito ang pakiramdam nila dahil palagi nilang iniisip, ‘Nalantad na ang masasamang bagay na ginawa ko, kaya paano ko maipanunumbalik ang reputasyon at katayuan ko? Anong mga pamamaraan ang maaari kong gamitin para tubusin ang sarili ko? Anong tono ang maaari kong gamitin sa lahat para ipaliwanag ito? Ano ang maaari kong sabihin para hindi ako mahalata ng mga tao?’ Sa loob ng matagal na panahon, hindi nila maisip kung ano ang gagawin, kung kaya’t nalulumbay sila. Kung minsan ay nakatitig sila sa iisang lugar nang wala namang nakikita, at walang nakakaalam kung ano ang tinitingnan nila. Dahil sa isyu ay nag-iisip sila nang husto, napapagod sa kakaisip, at ayaw nilang kumain o uminom. Sa kabila nito, nagkukunwari pa rin sila na nagmamalasakit sa gawain ng iglesia, at nagtatanong sa mga tao, ‘Kumusta na ang gawain ng ebanghelyo? Gaano kabisa ang pangangaral nito? Nagkamit na ba ng anumang pagpasok sa buhay ang mga kapatid kamakailan? Mayroon bang nanggagambala at nanggugulo?’ Ang mga tanong nilang ito tungkol sa gawain ng iglesia ay para magpakitang-tao sa iba. Kung malaman man nila ang mga problema, wala silang paraan para lutasin ang mga iyon, kaya ang kanilang mga tanong ay pormalidad lamang na malamang na ituring ng iba na pagmamalasakit sa gawain ng iglesia. Kung sakaling may mag-ulat ng mga problema ng iglesia para lutasin nila, iiling lang sila. Walang pakana na makakatulong sa kanila, at kahit na gustuhin nilang magpanggap, hindi nila magagawa, at mamimiligro silang malantad at mabunyag. Ito ang pinakamalaking problemang kinakaharap ng mga anticristo sa buong buhay nila. … Saan man may hawak na kapangyarihan ang mga anticristo, gaano man kalawak ang kanilang impluwensiya, kahit na isang grupo lamang ito, maiimpluwensiyahan nila ang gawain ng sambahayan ng Diyos at ang pagpasok sa buhay ng ilan sa mga hinirang ng Diyos. Kung may hawak silang kapangyarihan sa isang iglesia, nahahadlangan doon ang gawain ng iglesia at ang kalooban ng Diyos. Bakit ba hindi maipatupad sa ilang iglesia ang mga pagsasaayos ng gawain ng sambahayan ng Diyos? Ito ay dahil hawak ng mga anticristo ang kapangyarihan sa mga iglesiang ito. Ang sinumang anticristo ay hindi taos-pusong gugugol para sa Diyos, ang pagganap ng kanilang mga tungkulin ay magiging pormalidad lamang at paggawa nang wala sa loob. Hindi sila gagawa ng tunay na gawain kahit sila ay lider o manggagawa, at magsasalita at kikilos lamang sila alang-alang sa reputasyon, mga pakinabang, at katayuan, nang hindi man lang pinoprotektahan ang gawain ng iglesia. Kaya, ano ang ginagawa ng mga anticristo sa buong maghapon? Abala sila sa pagkukunwari at pagpapasikat. Ginagawa lamang nila ang mga bagay na may kinalaman sa sarili nilang katanyagan at katayuan. Abala sila sa panlilinlang sa iba, sa pangungumbinsi sa mga tao, at kapag nakaipon na sila ng lakas, magpapatuloy silang kontrolin ang mas maraming iglesia. Ang nais lamang nila ay maghari at gawing nagsasariling kaharian nila ang iglesia. Nais lamang nilang maging dakilang lider, magkaroon ng ganap at solong awtoridad, upang makontrol ang mas maraming iglesia. Wala silang pakialam kahit kaunti sa anumang iba pang bagay. Wala silang pakialam sa gawain ng iglesia, o sa pagpasok sa buhay ng mga taong hinirang ng Diyos, lalo nang wala silang pakialam kung naisasagawa ba ang kalooban ng Diyos. Ang tanging inaalala nila ay kung kailan nila mag-isang mahahawakan ang kapangyarihan, makokontrol ang mga taong hinirang ng Diyos, at makakapantay ang Diyos. Napakalaki talaga ng mga hangarin at ambisyon ng mga anticristo! Gaano man kasipag tingnan ang mga anticristo, abala lamang sila sa sarili nilang mga hangarin, sa paggawa ng gusto nilang gawin, at sa mga bagay na nauugnay sa sarili nilang katanyagan at katayuan. Ni hindi nila iniisip ang kanilang mga responsabilidad o ang tungkulin na dapat nilang ginagampanan, at wala talaga silang ginagawang tama. Ganito ang mga anticristo—sila ang diyablong si Satanas, na nanggagambala at nanggugulo sa gawain ng Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inihayag ng salita ng Diyos na ang mga anticristo ay nabubuhay lamang para sa reputasyon at katayuan at hindi kailanman gumagawa ng kahit anong praktikal na gawain. Para mapigilan ang iba na makilala at mahalata sila, nag-iisip sila nang husto para makahanap ng mga paraan na mapanatili ang kanilang posisyon, at masaya silang antalahin ang gawain ng iglesia para magawa ito. Pinagnilayan ko ang lahat ng kilos ko at pag-uugali mula nang maging lider ako ng grupo, at nakita ko na kapareho ng isang anticristo ang kilos ko. Nang makita kong mas komprehensibong nakikita ng mga partner ko ang mga isyu, at nang palagi nilang tinutukoy ang mga kapintasan sa gawain ko, natakot akong isipin ng mga kapatid na may mahina akong kakayahan at hindi mahusay sa gawain ko, kaya sinikap kong samantalahin ang bawat pagkakataon para mabawi ang dignidad ko. Gumugol ako ng oras sa pag-oorganisa ng impormasyon tungkol sa mga propesyonal na kasanayan para makita ng lahat na nagdala ako ng pasanin at naunawaan ko ang mga bagay na ito. Isinantabi ko pa nga at binalewala ang mga apurahang problema sa grupo ko na kailangang lutasin at sa halip ay ginugol ang oras ko sa paglutas ng problema para sa isa pang grupo para magpakitang-gilas. Matapos akong magkamali sa video ko, natakot akong sabihin ng mga kapatid ko na mahina ang mga kasanayan ko, kaya isinantabi ko ang gawain ng grupo at isinubsob ang sarili ko sa sarili kong mga gampanin sa produksyon, umaasang magagawa ko nang maayos ang mga gawain para mapatunayang may abilidad ako. Ginamit ko rin ang paglilinang sa iba bilang pagkakataon na mapatunayan ang sarili ko, pero nang malaman ko na hindi sapat ang bilis ng paglago ni Lauren para maipakita ang sarili kong mga abilidad, nagsimula akong manlamig at mawalan ng interes sa kanya, kaya naging imposible para sa kanya na makabisado ang mga kasanayan. Ang inalala ko lang ay ang paghahangad ng reputasyon at katayuan at paggawa ng mga bagay na may pakinabang sa akin, hindi ang paggawa ng aktuwal na gawain. Nagsanhi ako ng mga pagkaantala at pinsala sa gawain ng iglesia. Hindi ba kaparehong-kapareho ng sa isang anticristo ang ugali kong ito? Kahit matapos malipat ng tungkulin si Lauren, hindi ako nakonsensya, at dahil tinukoy niya ang mga kakulangan at kapintasan ko, sinikap kong pangatwiranan at ipagtanggol ang sarili ko para protektahan ang aking reputasyon at katayuan, na minamaliit at hinuhusgahan siya, at muntik na siyang malipat ulit ng tungkulin. Talagang naging napakasama ko, makasarili, at kasuklam-suklam! Habang iniisip ko ang lahat ng pinsalang nagawa ko sa gawain ng iglesia at kay Lauren, lalo akong nagiging miserable. Nadungisan ng mga kilos na ito ang landas ng pananalig ko sa Diyos! Kalaunan, nanalangin ako sa Diyos para magtapat at magsisi.

Isang araw, nabasa ko ang isang sipi ng salita ng Diyos: “Kapag hinihingi ng Diyos na isantabi ng mga tao ang katayuan at katanyagan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang hinahangad ang katanyagan at katayuan, nagagambala at nagugulo ng mga tao ang gawain ng iglesia at ang pagpasok sa buhay ng mga taong hinirang ng Diyos, at maaari pa ngang makaimpluwensiya sa pagkain at pag-inom ng iba ng mga salita ng Diyos, sa pag-unawa nila sa katotohanan, at sa pagkamit nila ng kaligtasan ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang katanyagan at katayuan, siguradong hindi nila hahangarin ang katotohanan at hindi nila matapat na gagampanan ang kanilang tungkulin. Magsasalita at kikilos lamang sila alang-alang sa katanyagan at katayuan, at lahat ng gawaing ginagawa nila, nang wala ni katiting na eksepsyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa malayang pagdaloy ng kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng katanyagan at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang likas na katangian ng paghahangad ng mga tao sa katayuan at katanyagan. Ang problema sa mga taong naghahangad ng pansarili nilang mga interes ay ang hinahangad nila ang mga mithiin ni Satanas—ang mga ito ay mga mithiin na masasama at hindi makatarungan. Kapag hinahangad ng mga tao ang mga personal na interes gaya ng katanyagan at katayuan, hindi nila namamalayang nagiging kasangkapan na pala sila ni Satanas, nagiging daluyan na sila ni Satanas, at, higit pa rito, nagiging kinatawan sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay-iglesia at normal na paghahangad ng mga taong hinirang ng Diyos, ang epekto nila ay mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Matapos kong basahin ang salita ng Diyos, sa wakas ay natanto ko na nang maghangad ako ng katayuan, at protektahan ang mga personal kong interes, sa diwa, kumikilos ako bilang lingkod ni Satanas at ginagambala ang gawain ng iglesia. Alam kong hindi kasing husay ng sa mga partner ko ang kakayahan at mga propesyonal na kasanayan ko sa gawain. Kung nagawa kong mapagpakumbabang matuto mula sa kanila at makipagtulungan nang maayos sa kanila, hindi lang sana ako nagkaroon ng kaunting pag-unlad sa aking mga kasanayan, nagawa ko rin sanang maunawaan ang ilang katotohanang prinsipyo. Magiging isang magandang bagay sana ito para sa akin. Pero hindi ko nalaman kung ano ang mabuti para sa akin. Ang titulong “lider ng grupo” ay tuluyang sumira sa isipan ko. Hindi ko ginugol ang oras ko sa paggawa ng aktuwal na tungkulin o gumugol ng pagsisikap sa aking pangunahing gawain. Sa halip, gumawa ako ng mga paraan para magkunwari at magpakitang-gilas para hangaan ako ng iba. Naupo ako sa posisyon ng lider ng grupo nang hindi talaga gumagawa ng praktikal na gawain, at hinadlangan at inantala ko ang pag-usad ng aming gawain. Kinamumuhian at kinasusuklaman ng Diyos ang mga bagay na ginawa ko. Ang pagtatanggal sa akin ay nagpakita ng matuwid na disposisyon at proteksyon ng Diyos para sa akin. Nang maisip ko ang pinsalang naidulot ko sa gawain ng iglesia, lalo akong nakonsensya. Nanalangin ako sa Diyos, “Diyos ko, napakatindi ng pagnanais ko sa katayuan! Kung wala ang paghahayag na ito, hindi ko alam kung gaano katagal ako mananatiling manhid. Gusto kong gamitin ang kabiguang ito para pagnilayan nang wasto ang sarili ko at lutasin ang problema ko.”

Kalaunan, nang maghanap ako ng landas ng pagsasagawa, nabasa ko ang dalawang sipi ng mga salita ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang kalooban ng Diyos at magsimula sa pagkonsidera kung mayroon ba o walang karumihan sa pagganap mo sa iyong tungkulin, kung ikaw ba ay nagkaroon ng debosyon, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). “Kung katanyagan, pakinabang at katayuan lamang ang hahangarin ng mga tao—kung sariling mga interes lamang ang pagsisikapan nila—hindi nila kailanman matatamo ang katotohanan at ang buhay, at sila ang mawawalan sa huli. Inililigtas ng Diyos ang mga naghahangad sa katotohanan. Kung hindi mo tatanggapin ang katotohanan, at kung wala kang kakayahang pagnilay-nilayan at alamin ang sarili mong tiwaling disposisyon, hindi ka tunay na magsisisi, at hindi ka magkakaroon ng buhay pagpasok. Ang pagtanggap sa katotohanan at pagkilala sa iyong sarili ang landas tungo sa pag-unlad sa buhay at pagtatamo ng kaligtasan, ito ang pagkakataon para sa iyo na lumapit sa harapan ng Diyos at matanggap ang Kanyang masusing pagsisiyasat, paghatol, at pagkastigo, at matamo ang katotohanan at ang buhay. Kung susukuan mo ang paghahangad sa katotohanan alang-alang sa paghahangad ng reputasyon at katayuan at sarili mong mga interes, katumbas lang ito ng pagsuko sa oportunidad na matanggap ang paghatol at pagkastigo ng Diyos at na matamo ang kaligtasan. Pinipili mo ang katanyagan, pakinabang, at katayuan at ang sarili mong mga interes, pero ang isinusuko mo naman ay ang katotohanan, at ang nawawala sa iyo ay ang buhay, at ang pagkakataong maligtas. Ano ang mas mahalaga? Kung pipiliin mo ang sarili mong mga interes at isusuko mo ang katotohanan, hindi ba ito kahangalan? Sa payak na pananalita, isa itong malaking kawalan para sa isang maliit na pakinabang. Ang katanyagan, pakinabang, katayuan, pera, at mga interes ay pawang pansamantala lamang, panandalian ang lahat ng ito, samantalang ang katotohanan at ang buhay ay walang hanggan at hindi nagbabago. Kung lulutasin ng mga tao ang kanilang mga tiwaling disposisyon na nagsasanhi na hangarin nila ang katanyagan, pakinabang, at katayuan, may pag-asa silang magtamo ng kaligtasan. Bukod dito, ang mga katotohanang nakakamit ng mga tao ay walang hanggan; hindi makukuha ni Satanas mula sa mga tao ang mga katotohanang ito, o ng kahit sino pang iba. Tinatalikuran mo ang iyong mga interes ngunit ang nakakamit mo ay ang katotohanan at kaligtasan; ang mga resultang ito ay pagmamay-ari mo, at nakakamit mo ang mga ito para sa iyong sarili. Kung pipiliin ng mga tao na isagawa ang katotohanan, kahit na nawala na ang kanilang mga interes, natatamo nila ang pagliligtas ng Diyos at ang buhay na walang hanggan. Ang mga taong iyon ang pinakamatatalino. Kung isusuko ng mga tao ang katotohanan alang-alang sa kanilang mga interes, mawawala sa kanila ang buhay at ang pagliligtas ng Diyos; ang mga taong iyon ang pinakahangal” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). Ipinaunawa sa akin ng salita ng Diyos na sa tungkulin natin, dapat nating talikdan ang ating mga maling layunin at hangarin. Sa halip na reputasyon at katayuan natin, dapat nating unahin palagi ang mga interes ng iglesia sa lahat ng bagay. Ang pagsasagawa lamang nang ganito ang naaayon sa kalooban ng Diyos, at ito ang pinakasimpleng dapat gawin ng isang taong may konsensya at katwiran. Nang matanto ko ang mga bagay na ito, sadya kong tinalikdan ang aking laman, hindi ko na binigyang-pansin ang reputasyon at katayuan, at nagtuon ako sa wastong pagganap sa aking tungkulin. Bukod sa pagtapos sa sarili kong mga gawain sa produksyon, isinulat ko rin ang mga madalas na problema at paglihis sa gawain ko at ng iba, at iniharap ang mga iyon sa mga lider ng grupo at sa aking mga kapatid para talakayin at hanapan ng mga solusyon. Ang pagsasagawa nang ganito ay naging kapaki-pakinabang sa lahat, at nagawa naming umusad sa aming mga propesyonal na kasanayan. Nang makita ko ang resultang ito, lubos akong nagpapasalamat sa Diyos. Ito ang resulta ng pagganap ng bawat isa sa kanilang mga tungkulin nang may nagkakaisang puso at isipan. Noon, palagi kong sinusubukang protektahan ang reputasyon at katayuan ko. Palagi akong gumagawa ng mga bagay-bagay para mapaganda ang reputasyon ko at makapagpakitang-gilas sa tungkulin ko, hindi ko nilutas ang anumang mga praktikal na problema, at ang tanging naiwan ko ay mga paglabag. Pero noong sandaling tumigil ako sa pag-iisip tungkol sa reputasyon ko at katayuan, at sa halip ay kusa kong inihayag ang mga kakulangan at pagkakamali sa gawain, hindi lang ako hindi hinamak ng aking mga kapatid, nakipag-usap at nakipag-ugnayan pa sila sa akin, at nakahanap kami ng mas magandang paraan para gawin ang aming tungkulin. Noon ko lang nakita kung gaano ako kahangal para magkunwari at magpakitang-gilas. Kung nagsagawa ako nang ganito nang mas maaga, hindi ko sana naantala ang gawain.

Pagkaraan ng ilang panahon, isinaayos ng lider ko ang isang part-time na trabaho para sa akin na diligan ang mga baguhan. Sinabi ng lider ko na dahil wala pa ring pundasyon ang ilang baguhan sa tunay na daan, nagiging pasibo sila, mahina, at hindi dumadalo sa mga pagtitipon kapag naharap sila sa mga paghihirap o kapag ginugulo sila ng mga pastor, kaya’t nangangailangan sila ng agarang suporta sa pamamagitan ng pagdidilig. Bagama’t alam kong napakahalaga ng tungkuling ito, medyo nag-aatubili pa rin ako. Ito ay karaniwang dahil isang part-time na trabaho ito, kaya kahit gaano ako kahusay gumawa, walang makakaalam sa grupo namin. Kaya naisip ko na mas mabuti pang gumugol ako ng mas maraming oras sa pangunahin kong trabaho. Puwede kong gugulin ang bakanteng oras ko sa pagpapabuti ng aking mga propesyonal na pamamaraan. Kung magiging mas epektibo ako sa aking pangunahing gawain, titingalain ako ng mga kapatid. Kaya dahil diyan, ayaw kong magsikap masyado sa pagdidilig ng mga baguhan. Pero sa mga sumunod na araw, naramdaman kong medyo masama ang kalagayan ko, kaya nagtapat ako at nakipagbahaginan sa mga kapatid, at noon ko napagtanto na hinahangad ko pa rin ang reputasyon at katayuan. Nabasa ko sa salita ng Diyos: “Bagamat karamihan sa mga tao ay sinasabing masaya silang naghahangad ng katotohanan, pagdating sa pagsasagawa nito o pagbabayad ng halaga para dito, sumusuko na lang ang ilang tao. Sa diwa, ito ay pagtataksil. Kapag mas kritikal ang sandali, mas kailangan mong isuko ang mga interes ng laman at isantabi ang banidad at pagpapahalaga sa sarili; kung hindi mo ito magawa, hindi mo makakamit ang katotohanan, at maipapakita nito na hindi ka masunurin sa Diyos. Kung mas kritikal ang sandali, mas nakapagpapasakop ang mga tao at tinatalikuran nila ang sarili nilang mga interes, banidad, at pagpapahalaga sa sarili, at ginagampanan ang kanilang mga tungkulin nang wasto, saka lamang sila gugunitain ng Diyos. Mabubuting gawa ang lahat ng iyan! Anuman ang tungkulin na ginagampanan ng mga tao, o anuman ang ginagawa nila, alin ang mas mahalaga—ang kanilang banidad at pagpapahalaga sa sarili, o ang kaluwalhatian ng Diyos? Alin ang dapat piliin ng mga tao? (Kaluwalhatian ng Diyos.) Alin ang mas mahalaga—ang iyong mga responsabilidad, o ang sarili mong mga interes? Ang pagtupad sa iyong mga responsabilidad ang pinakamahalaga, at nakatali ka sa mga tungkuling iyon” (Pagbabahagi ng Diyos). Matapos basahin ang salita ng Diyos, malinaw kong nakita na tingalain man nila ako o hindi, tungkulin ko ito, na nangangahulugang ito ay responsibilidad ko at isang atas mula sa Diyos. Dapat kong tanggapin at tratuhin ito nang taos-puso. Hindi na ako maaaring manantiya palagi para sa kapakanan ng aking reputasyon at katayuan. Kinakailangan ng mga tauhan para gumawa ng gawain ng pagdidilig, at kung ayaw kong gawin ang tungkuling ito dahil lang sa walang pagkakataong magpakitang-gilas dito, hindi ba ako walang konsensya at walang katwiran. Nang gabing iyon, narinig ko ang isang himno ng salita ng Diyos na pinamagatang “Handa Ka bang Ibigay sa Diyos ang Pagmamahal na Nasa Puso Mo?” Ganito ang mga liriko: “Itinatangi ng Diyos ang pag-ibig ng bawat tao. Sa lahat ng umiibig sa Kanya, muling dinoble ang Kanyang mga pagpapala, sapagka’t ang pag-ibig ng tao ay napakahirap makuha, at napakakaunti lang nito” (Ang Salita, Vol. I. Ang Pagpapakita at Gawain ng Diyos. Ang Landas … 3). Naantig akong masyado. Habang lalong kailangang protektahan ang gawain ng iglesia, lalo kong dapat tuparin ang aking tungkulin at responsibilidad. Hindi ko puwedeng biguing muli ang Diyos. Bagama’t marami akong kakulangan noong dinidiligan ko ang mga baguhan at naharap ako sa maraming paghihirap, nang ituwid ko ang aking mga motibo at umasa ako sa Diyos, nakita ko ang patnubay ng Diyos, at hindi nagtagal, nagawa nang dumalo nang normal sa mga pagtitipon ang ilan sa mga baguhang dinidiligan ko.

Hindi nagtagal, ipinamahala sa akin ng iglesia ang isa pang gawain. Sa pagkakataong ito, gaano man ako kaabala sa aking gawain, sinubaybayan ko ang pag-usad ng grupo at itinalaga ko sa oras ang mga gawain. Sandali ko ring sinuri ang aming gawain na kasama ang mga kapatid para malutas ang kanilang mga suliranin, at sa mga bagay na hindi ko nauunawaan, nakahanap ako ng mga taong may mahusay na kasanayan para tulungan kaming lutasin ang mga ito. Unti-unti, bumuti nang husto ang mga resulta ng gawain. Alam kong lahat ito ay dahil sa patnubay at pagpapala ng Diyos. Noon, reputasyon at katayuan lang ang inaalala ko. Ngayon ay kaya ko na kahit paano na bitawan ang paghahangad ko sa katayuan, sadyang protektahan ang gawain ng iglesia, at gampanan ang tungkulin ko sa praktikal na paraan. Ito ang mga resultang nakamit ng mga salita ng Diyos. Salamat sa Diyos!


77. Wala Kang Mapapala sa Paghahanap ng Ginhawa

Ni Kristin, Sweden

Noong nakaraang Hulyo, inatasan akong mamahala sa gawaing pang-video. Noong simula, madalas kong sinisiyasat ang mga problema at paghihirap ng aking mga kapatid sa paggawa ng kanilang mga tungkulin, at hinahanap ang katotohanan kasama nila upang maghanap ng mga solusyon. Pagkalipas ng ilang panahon, nagkaroon ng malinaw na pagbuti sa mga resulta ng gawain. Naisip ko, “Ngayong tuloy-tuloy nang bumubuti ang gawain, tiyak na hindi na magkakaroon ng malalaking problema. Kahit na magkaproblema man, hindi nito maaapektuhan ang mga resulta ng gawain namin, at magkakaroon kami ng oras para lutasin ito.” Nakikitang lahat ay maagap sa kanilang mga tungkulin at kayang magbayad ng halaga, naisip kong hindi ko na kailangan pang masyadong mag-alala. Sa panahong iyon, ang pagsubaybay sa lahat ay madalas na nangangahulugan ng pagtulog nang gabing-gabi na, at minsan masyado akong abala para kumain sa tamang oras. Pagod na pagod ako, at hindi gaanong maganda ang lagay ng kalusugan ko, kaya naisip kong dapat hindi ako masyadong magpagod. Matapos niyon, nagsimula akong maging maluwag sa trabaho, at hindi na ako kasingsipag ng dati sa pagsubaybay rito. Minsan, nagtatanong lang ako nang walang interes, bihira kong siyasatin ang mga detalye ng mga tungkulin ng mga kapatid, at hindi ko inisip kung paano pa lalong mapapabuti ang mga resulta ng gawain namin.

Hindi nagtagal, nagkaproblema ang ilang video na ginawa namin at kailangang ulitin, na direktang nakaapekto sa pag-usad ng gawain. Nang makita ko ang sitwasyong ito, labis akong nag-alala. Napagtanto ko rin na hindi ito aksidenteng nangyari, at na may mga aral akong matututunan, kaya nagdasal ako sa Diyos, hinihiling sa Kanyang gabayan ako sa pag-unawa sa Kanyang kalooban. Matapos kong magdasal, tinanong ko ang lider ng grupo kung bakit kami nagkakaroon ng mga problemang iyon. Sabi ng lider ng grupo, “Naghanap ng madaliang tagumpay ang ilang kapatid at ginampanan nila ang kanilang mga tungkulin nang walang mga prinsipyo. Nakatuon lang sila sa pag-usad, hindi sa kalidad. Isa pang rason ay dahil hindi ko nasubaybayan ang gawain, at hindi ko natuklasan ang mga problema sa tamang oras.” Galit akong napaisip dahil dito, “Ilang beses ko na bang sinabi sa iyo ang mga problemang ito? Bakit nangyayari pa rin ang mga ito?” Gusto kong pagalitan ang lider ng grupo, pero naisip ko, “Hindi ba’t pareho lang kami ng problema ng lider ng grupo? Hindi rin ako nagsubaybay.” Kaya, nanahimik na lang ako. Tapos, agad kong tiningnan ang mga video na ginawa ng lahat noong panahong iyon at nakita ko na hindi nakausad ang ilang tao sa kanilang mga tungkulin, at ang iba ay umurong pa nga. Kitang-kita ang mga problemang ito, paanong hindi ko natuklasan ang mga ito noon? Malinaw kong alam na dahil ito sa hindi ko paggawa ng praktikal na gawain. Nakadama ako ng pagsisisi, kaya nagdasal ako sa Diyos, hinihiling sa Kanyang gabayan ako sa aking pagninilay at pagkilala sa aking sarili.

Kinabukasan, sa aking mga debosyonal, nabasa ko ang isang sipi ng salita ng Diyos: “Kung hindi ka matiyagang magbasa ng mga salita ng Diyos, at hindi mo nauunawaan ang katotohanan, hindi ka makakapagnilay sa iyong sarili; masisiyahan ka na lamang sa paggawa ng munting pagsisikap at hindi paggawa ng mga kasamaan at mga paglabag, at gagamitin ito bilang kapital. Palilipasin mo ang bawat araw na naguguluhan, namumuhay nang nalilito, ginagawa lamang ang mga bagay sa takdang oras, hindi kailanman ginagamit ang iyong puso upang pagnilay-nilayan ang iyong sarili at pagsikapan ang pagkilala sa iyong satili, at palagi kang magiging pabigla-bigla at nagmamadali. Sa ganitong paraan, hindi mo kailanman magagampanan ang iyong tungkulin sa katanggap-tanggap na pamantayan. Para maibuhos ang lahat ng pagsisikap mo sa isang bagay, dapat mo munang ilagay ang buong puso mo roon; kapag inilagay mo muna ang buong puso mo sa isang bagay, saka mo lamang maibubuhos ang lahat ng pagsisikap mo roon, at magagawa ang lahat ng kaya mo. Ngayon, may mga nagsimula nang magtiyaga sa pagganap sa kanilang tungkulin, nagsimula na silang mag-isip kung paano maisasagawa nang maayos ang tungkulin ng isang nilalang upang mapalugod ang puso ng Diyos. Hindi sila negatibo at tamad, hindi sila pasibong naghihintay na magbigay ng mga utos ang Itaas, kundi may pagkukusa. Sa pagtingin sa pagganap ninyo sa inyong tungkulin, medyo mas epektibo kayo kaysa noon, at kahit wala pa rin sa pamantayan, nagkaroon na ng kaunting paglago—na mabuti. Pero hindi kayo dapat masiyahan sa kasalukuyang sitwasyon, dapat kayong patuloy na maghanap, patuloy na lumago—saka lamang ninyo magagampanan nang mas maayos ang inyong tungkulin, at maaabot ang katanggap-tanggap na pamantayan. Gayunpaman, kapag ginagampanan ng ilang tao ang kanilang tungkulin, hindi sila nagsisikap nang husto at hindi nila ibinibigay ang lahat-lahat nila, 50 hanggang 60 porsiyento lamang ng kanilang pagsisikap ang ibinibigay nila, at nasisiyahan na lamang doon hanggang sa matapos ang ginagawa nila. Hinding-hindi nila napapanatili ang isang normal na kalagayan: Kapag walang sinumang nagbabantay sa kanila o nag-aalok ng suporta, kumukupad sila at pinanghihinaan ng loob; kapag mayroong nagbabahagi ng katotohanan, sumisigla sila, pero kung matagal-tagal silang hindi nabahaginan ng katotohanan, nawawalan sila ng interes. Ano ang problema kapag palagi silang pabalik-balik nang ganito? Ganito ang mga tao kapag hindi pa nila natatamo ang katotohanan, namumuhay silang lahat ayon sa silakbo ng damdamin—isang silakbo ng damdamin na napakahirap panatilihin: Kailangan ay may nangangaral at nagbabahagi sa kanila araw-araw; kapag walang sinumang nagdidilig at tumutustos sa kanila, at walang sinumang sumusuporta sa kanila, nanlalamig ulit ang mga puso nila, kumukupad silang muli. At kapag nanghina ang mga puso nila, sila ay nagiging hindi gaanong epektibo sa kanilang tungkulin; kung mas nagsisikap sila, nadaragdagan ang pagiging epektibo nila, mas bumubuti ang mga resulta nila sa pagganap ng kanilang mga tungkulin, at mas marami silang nakakamit. Ito ba ang karanasan ninyo? Maaari ninyong sabihing, ‘Bakit lagi kaming nagkakaproblema sa pagganap sa tungkulin namin? Kapag nalulutas ang mga problemang ito, sumisigla kami; kapag hindi, nawawalan kami ng interes. Kapag may kaunting resulta kapag ginagampanan namin ang aming tungkulin, kapag pinupuri kami ng Diyos sa aming paglago, natutuwa kami, at nadarama namin na lumago na rin kami sa wakas, pero kalaunan, kapag naharap kami sa isang paghihirap, nagiging negatibo kami ulit—bakit palaging pabago-bago ang kalagayan namin?’ Sa katunayan, ang mga pangunahing dahilan ay na lubhang kakaunti ang mga katotohanang nauunawaan ninyo, walang lalim ang inyong mga karanasan at pagpasok, hindi pa rin ninyo nauunawaan ang maraming katotohanan, wala kayong pagkukusa, at nasisiyahan na kayo na nagagampanan ninyo ang inyong tungkulin. Kung hindi ninyo nauunawaan ang katotohanan, paano ninyo magagampanan nang sapat ang inyong tungkulin? Ang totoo, ang hinihingi ng Diyos sa mga tao ay kayang gawing lahat ng mga tao; basta’t ginagamit ninyo ang inyong konsiyensiya, at nagagawa ninyong sundin ang dikta ng inyong konsiyensiya sa pagganap sa inyong tungkulin, magiging madaling tanggapin ang katotohanan—at kung matatanggap ninyo ang katotohanan, magagampanan ninyo nang sapat ang inyong tungkulin. Dapat kayong mag-isip sa ganitong paraan: ‘Sa paniniwala sa Diyos sa mga taon na ito, sa pagkain at pag-inom ng mga salita ng Diyos sa mga taon na ito, napakalaki ng nakamtan ko, at napagkalooban ako ng Diyos ng malalaking biyaya at pagpapala. Namumuhay ako sa mga kamay ng Diyos, namumuhay ako sa ilalim ng Kanyang kapamahalaan at kataas-taasang kapangyarihan, at ibinigay Niya sa akin ang hiningang ito, kaya dapat kong gamitin ang aking isipan, at magsikap gampanan ang aking tungkulin nang buo kong lakas—ito ang mahalaga.’ Dapat magkaroon ng pagkukusa ang mga tao; iyon lamang mga may pagkukusa ang maaaring tunay na magsikap para sa katotohanan, at kapag naunawaan nila ang katotohanan, saka lamang nila magagampanan nang maayos ang kanilang tungkulin, at mapapalugod ang Diyos, at maghahatid ng kahihiyan kay Satanas. Kung mayroon kang ganitong klaseng sinseridad, at hindi ka nagpaplano para sa sarili mong kapakanan, kundi para magtamo lamang ng katotohanan at magampanan nang maayos ang iyong tungkulin, magiging normal ang pagganap mo sa iyong tungkulin, at mananatiling di-nagbabago sa kabuuan; anumang sitwasyon ang makaharap mo, mapupursigi mong gampanan ang iyong tungkulin. Kahit sino ang dumating para iligaw o guluhin ka, at maganda o masama man ang lagay ng loob mo, magagampanan mo pa rin nang normal ang iyong tungkulin. Sa ganitong paraan, mapapanatag ang isipan ng Diyos tungkol sa iyo, at mabibigyang-liwanag ka ng Banal na Espiritu sa pag-unawa sa mga katotohanang prinsipyo, at magagabayan ka sa pagpasok sa katotohanang realidad, at dahil dito, siguradong aabot sa pamantayan ang pagganap mo sa iyong tungkulin. Basta’t taos kang gumugugol para sa Diyos, gumagawa ng iyong tungkulin sa praktikal na paraan, at hindi ka kumikilos nang tuso o nanloloko, magiging katanggap-tanggap ka sa Diyos. Inoobserbahan ng Diyos ang mga isipan, saloobin, at motibo ng mga tao. Kung ang puso mo ay nananabik sa katotohanan at kaya mong hanapin ang katotohanan, bibigyang-liwanag at tatanglawan ka ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pananalig sa Diyos, ang Pinakamahalaga ay Isagawa at Danasin ang Kanyang mga Salita). Matapos pagmuni-munihan ang salita ng Diyos, nagnilay ako sa sarili ko at napagtanto kong nagkamit ako ng ilang resulta sa tungkulin ko kamakailan, kaya nagsimula akong makontento sa sarili ko at nagsimulang isaalang-alang ang aking laman. Pagod na ako matapos maging abala nang napakatagal, kaya naisip kong dapat maging mas mabait ako sa aking sarili, at nagsimula akong maging maluwag at tamad sa aking tungkulin. Hindi ako naging mahigpit at nabigo akong alamin sa tamang oras kung paano ginagampanan ng iba ang mga tungkulin nila. Kahit na alam kong mayroon pa ring ilang problema na dapat lutasin sa gawain namin, hindi ako nakadama ng pagmamadali. Akala ko ayos lang ito basta hindi nito naaapektuhan ang mga kasalukuyang resulta namin. Ang lahat ay may gawing iraos lang ang gawain at magpakatamad sa kanilang mga tungkulin, pero kahit ganoon, hindi ako nagsubaybay, iniraos ko lang ang aking tungkulin, at naging pabaya ako at iresponsable. Paanong hindi magkakaroon ng mga problema sa gawain? Binigyan ako ng iglesia ng pagkakataong magsagawa at pinahintulutan akong maging isang superbisor sa pag-asang magiging maasikaso ako at responsable sa aking tungkulin, na gagawin ko ang lahat ng makakaya ko sa aking tungkulin, at tutuparin ang aking mga responsibilidad. Ito lang ang paraan para makasulong. Pero tinrato ko ang aking tungkulin na para bang isa itong trabaho, at na nagtatrabaho ako para sa ibang tao. Sinamantala ko ang bawat pagkakataon para bawasan ang pag-aalala ko at ang ambag ko. Hindi ako nakaramdam ng pag-aalala o pagmamadali. Hindi ko inisip kailanman kung paano lalong mapabubuti ang mga bagay-bagay o makakamit ang pinakamagagandang resulta. Inisip ko lang kung paano mababawasan ang pagdurusa ko at paano ako hindi mapapagod. Hindi ko man lang isinaalang-alang ang kalooban ng Diyos. Noon ko napagtanto na mali ang saloobin ko ukol sa pagtupad ng aking tungkulin at niloloko ko ang Diyos.

Sa isang pagtitipon, nakita ko ang isang sipi ng salita ng Diyos na nagbubunyag ng mga huwad na lider na labis na nakaantig sa akin. Sabi ng mga salita ng Diyos: “Dahil hindi nauunawaan ng mga huwad na lider ang estado ng pagsulong ng gawain, hindi nila kayang matukoy kaagad—lalo nang hindi nila kayang malutas—ang mga problemang lumilitaw rito, na madalas humahantong sa paulit-ulit na mga pagkaantala. Sa ilang gawain, dahil hindi naiintindihan ng mga tao ang mga prinsipyo at walang sinumang angkop na maging responsable para dito o mamahala rito, ang mga nagsasagawa ng gawain ay kadalasang negatibo, walang ginagawa, at naghihintay, na lubhang nakakaapekto sa pagsulong ng gawain. Kung natupad ng lider ang kanyang mga responsabilidad—kung pinamahalaan niya ang gawain, isinulong ito, pinangasiwaan ito, at nakahanap ng isang taong nakakaunawa sa larangang iyon para patnubayan ang proyekto, sumulong sana nang mas mabilis ang gawain kaysa dumanas ng paulit-ulit na mga pagkaantala. Kung gayon, para sa mga lider, mahalagang maunawaan at maintindihan ang totoong sitwasyon ng gawain. Siyempre pa, talagang kinakailangan din na maunawaan at maintindihan ng mga lider kung paano sumusulong ang gawain, sapagkat ang pagsulong ay nauugnay sa kahusayan ng gawain at mga resulta na dapat nitong makamtan. Kung ang mga lider at manggagawa ay walang pagkaunawa sa kung paano umuusad ang gawain ng iglesia, at hindi nila sinusubaybayan o pinangangasiwaan ang mga bagay, kung gayon, tiyak na magiging mabagal ang pag-usad ng gawain ng iglesia. Ito ay dahil sa katunayan na ang karamihan sa mga taong gumaganap ng mga tungkulin ay talagang mga tamad, walang pagpapahalaga sa pasanin, madalas na negatibo at pasibo, at mapagwalang-bahala. Kung walang sinuman ang may pagpapahalaga sa pasanin at walang kakayahan sa gawain na partikular na umaako sa responsabilidad ng gawain, napapanahon na inaalam ang tungkol sa pag-usad ng gawain, at pinapamahalaan, pinangangasiwaan, dinidisiplina, at hinaharap ang mga tauhang gumaganap ng mga tungkulin, kung gayon ay likas na magiging napakababa ng antas ng kahusayan sa gawain at walang magiging resulta sa gawain. Kung hindi man lang ito malinaw na makikita ng mga lider at manggagawa, sila ay mga hangal at bulag. Kaya naman, ang mga lider at manggagawa ay dapat na agad na magsiyasat, magsubaybay, at maging pamilyar sa pag-usad ng gawain, magsiyasat kung anong mga problema ng mga taong gumaganap ng mga tungkulin ang kailangang malutas, at unawain kung aling mga problema ang dapat lutasin para magkamit ng mas magagandang resulta. Napakahalaga ng lahat ng bagay na ito, dapat maging malinaw ang mga bagay na ito sa isang taong kumikilos bilang lider. Upang magawa nang maayos ang iyong tungkulin, hindi ka dapat tumulad sa isang huwad na lider, na gumagawa ng mababaw na gawain, at pagkatapos ay iisipin niyang nagawa niya nang maayos ang kanyang tungkulin. Walang ingat at pabaya ang mga huwad na lider sa gawain nila, wala silang pagpapahalaga sa responsabilidad, hindi nila nilulutas ang mga problema kapag lumilitaw ang mga ito, at kahit ano pang gawain ang ginagawa nila, mababaw lang nila iyong naiintindihan. Pabasta-basta sila; nagsasabi sila ng magaganda ngunit walang kabuluhang mga salita, bumubulalas ng mga doktrina, at iniraraos lang nila ang kanilang gawain. Sa pangkalahatan, ito ang paraan ng paggawa ng mga huwad na lider. Bagama’t kung ikukumpara sa mga anticristo, walang ginagawang napakabuktot ang mga huwad na lider at hindi sadyang gumagawa ng masama, kung titingnan mo ang pagiging epektibo ng kanilang gawain, patas na tukuyin sila bilang walang ingat at pabasta-basta, hindi nagdadala ng pasanin, walang pagpapahalaga sa responsabilidad o katapatan sa kanilang gawain” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 4). Matapos basahin ang mga salita ng Diyos, nakonsensya talaga ako. Hindi ba’t ang asal ko ay kapareho ng sa isang huwad na lider? Tamad ako at mapagpalayaw sa aking laman, at hindi ko sinubaybayan o binantayan ang gawain, na malubhang nakaapekto sa pangkalahatang pagsulong at mga resulta ng aming gawain. Ayon sa imahinasyon ko ay maayos na naaasikaso ang gawain at walang masyadong problema, pero ang totoo, marami pa ring problema na dapat lutasin. Dahil hindi ako nagdala ng pasanin at naging iresponsable, naging bulag ako sa lahat ng problema namin. Sa pamamagitan ng pagninilay, napagtanto ko rin na mali ang aking pananaw. Nang makita kong maagap ang mga kapatid at nakasusulong sa kanilang mga tungkulin, inakala ko na lahat ay ganadong-ganado sa kanilang mga tungkulin at hindi kailangang bantayan. Noon pa inihayag ng salita ng Diyos na ang mga tao ay may katamaran at lahat ng kanilang tiwaling disposisyon ay malalim na nakaugat. Bago makamit ng mga tao ang katotohanan, at bago mabago ang kanilang mga disposisyon, palagi nilang pinapalayaw ang laman at ninanasa ang ginhawa, iniraraos lang nila ang mga bagay-bagay at gumagamit sila ng katusuhan at mga panlilinlang sa kanilang mga tungkulin, at kung minsan ay kumikilos sila batay sa sarili nilang mga ideya at hindi nagsasagawa nang ayon sa mga prinsipyo. Hindi ako naiiba. Kung wala ang paghatol at pagkastigo ng Diyos, at kung walang mga paalala at pangangasiwa ng ating mga kapatid, madali tayong magpapakatamad, at malamang na magkakaroon ng mga problema sa ating mga tungkulin. Kaya kailangan kong subaybayan at pangasiwaan ang gawain, pati na rin agad na tuklasin at lutasin ang mga problema at paglihis sa ating mga tungkulin para magpatuloy nang maayos ang gawain. Pero hindi ko naunawaan ang tiwaling kalikasan ng mga tao o natingnan ang mga tao at mga bagay ayon sa salita ng Diyos. Umasa lang ako sa sarili kong mga imahinasyon, hindi tiningnan o sinubaybayan ang gawain, hindi nilutas sa oras ang mga problema, pero naghangad pa rin ako ng magagandang resulta. Isa itong pagpapamalas ng isang huwad na lider na hindi gumagawa ng praktikal na gawain. Kahit na hindi ako gumawa ng maliwanag na kasamaan, ang pagiging iresponsable ko ay nakaapekto at nakaantala sa gawain, at ang kawalan na iyon ay hindi na maibabalik. Nang mapagtanto ko ang mga bagay na ito, nagtapat ako at nakipagbahaginan sa aking mga kapatid tungkol sa kalagayan ko. Tinukoy ko rin kung paanong hindi sineryoso ng lahat ang kanilang mga tungkulin at nabigong hangaring makausad sa kanilang mga tungkulin, at sama-sama kaming naghanap ng mga solusyon. Pagkatapos niyon, naging medyo mas seryoso ako sa aking tungkulin. Tuwing matatapos ako sa gawain, pagninilayan ko kung mayroon bang mas ibubuti pa. Madalas kong subaybayan at siyasatin ang gawain, at nagkaroon ng kaunting pagbuti sa mga resulta namin.

Hindi nagtagal matapos iyon, nagkaroon kami ng problema sa paggawa ng mga video, at tinanong ako ng lider ng grupo kung mayroon ba akong anumang magagandang paraan o mungkahi. Hindi ko alam kung ano ang isasagot ko, kaya sabi ko, “Wala pa akong naiisip na magandang solusyon, kaya pag-isipan pa natin ito.” Pero pagkatapos niyon, hindi ako maagap na naghanap ng resolusyon sa problema dahil alam kong ang malagpasan ang paghihirap na ito ay hindi isang bagay na maaaring makamit sa pamamagitan lamang ng pagsasabi ng ilang salita. Kakailanganin kong maghanap ng impormasyon at magsaliksik, at kakain ito ng maraming oras at pagsisikap, at kakailanganin kong palaging sumubok ng mga bagay-bagay at suriin ang mga resulta. Mahirap masabi kung magtatagumpay ba ako sa huli. Kung hindi ito magtatagumpay, hindi ba’t masasayang lang ang lahat ng pinaghirapan ko? Habang lalo ko itong iniisip, lalo itong nagiging parang nakakatamad na trabaho. Naisip ko, “Hindi bale na, ayos naman na ang lagay ng mga bagay-bagay. Magaganda ang resulta ng gawain namin sa ngayon, kaya hindi naman agad kailangang lutasin ito.” At pagkatapos ay isinantabi ko na ang problema. Pero medyo nabalisa ako. Hindi naman sa wala akong paraan para lutasin iyon. Ang kailangan ko lang namang gawin ay mas magbayad pa ng kaunting halaga. Pagkatapos sinabi ng lider ng grupo, “Nahihirapan ang mga kapatid, at kailangan nating malutas ito.” Dahil sa paalala ng lider ng grupo, nagnilay ako. “Bilang superbisor, hindi ba’t ako ang dapat manguna sa pag-aasikaso ng mga paghihirap at sa paglutas ng mga problema ng mga tao? Pero kapag nakakakita ako ng mga paghihirap, iniiwasan ko ang mga iyon, at wala akong pagpapahalaga sa responsibilidad.” Nakonsensya ako, kaya nagdasal ako sa Diyos, “Diyos ko, kapag nahaharap ako sa mga paghihirap sa gawain, ayaw na ayaw kong magsikap at lagi kong isinasaalang-alang ang mga interes ng aking laman. Alam ko pong hindi ito naaayon sa kalooban Mo. Pakiusap, gabayan Mo ako sa pagninilay ko sa aking sarili at sa pagbabago ng mali kong kalagayan.”

Sa mga debosyonal ako, napaisip ako kung bakit palagi kong isinasaalang-alang ang laman ko sa aking tungkulin at kung bakit hindi ko kayang magbayad ng halaga upang gumawa ng praktikal na gawain. Isang araw, nabasa ko ang dalawang sipi ng mga salita ng Diyos. Sabi ng Makapangyarihang Diyos: “Ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili, bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili, bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). “Ang laman ng tao ay tulad ng ahas: Ang diwa nito ay ang mapinsala ang kanilang buhay—at kapag ito nga ay ganap na nagtagumpay, mawawala ang iyong buhay. Ang laman ay pagmamay-ari ni Satanas. Sa loob nito ay mayroong maluluhong pagnanasa, iniisip lamang nito ang sarili nito, nais nitong magtamasa ng kaginhawahan at magsaya sa paglilibang, magumon sa kakuparan at katamaran, at matapos itong bigyang-kasiyahan nang bahagya ay kakainin kayo nito sa bandang huli. Na ang ibig sabihin, kung bibigyang-kasiyahan ninyo ito ngayon, mas marami itong hihingin sa susunod. Lagi itong may maluluhong pagnanasa at mga bagong kahilingan, at sinasamantala ang iyong pagkabuyo sa laman upang gawin kang mas pahalagahan ito at mamuhay kasama ng mga ginhawa nito—at kung hindi mo ito madaraig, sisirain mo ang iyong sarili sa huli. Kung makakapagkamit ka ng buhay sa harap ng Diyos, at kung ano ang iyong magiging katapusan sa huli, ay nakasalalay sa kung paano mo isinasagawa ang iyong paghihimagsik laban sa laman. Iniligtas ka ng Diyos, at ikaw ay pinili at itinalaga, ngunit kung ngayon ay ayaw mo Siyang bigyang-kasiyahan, ayaw mong isagawa ang katotohanan, ayaw mong maghimagsik laban sa iyong sariling laman nang may tunay na mapagmahal-sa-Diyos na puso, sa bandang huli ay ipapahamak mo ang iyong sarili, at sa gayon ay magtitiis ng matinding sakit. Kung lagi kang nagpapabuyo sa laman, dahan-dahan kang lulunukin ni Satanas, at iiwan kang walang buhay, o haplos ng Espiritu, hanggang dumating ang araw na ganap nang madilim ang kalooban mo. Kapag nabubuhay ka sa kadiliman, nabihag ka na ni Satanas, hindi mo na taglay ang Diyos sa puso mo, at sa panahong iyon ay pabubulaanan mo ang pag-iral ng Diyos at iiwanan Siya” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Matapos basahin ang mga salita ng Diyos, nakita ko kung gaano kadelikado ang kalagayan ko. Namumuhay ako ayon sa satanikong pilosopiya na “Ang bawat tao para sa kanyang sarili, bahala na ang iba.” Napakamakasarili ko, at anuman ang mangyari, palagi kong inuunang isaalang-alang ang mga interes ng aking laman. Kapag nakakaharap ako ng problema na kailangang lutasin sa aking tungkulin, hindi ko kailanman iniisip kung paano mabibigyan ng pakinabang ang gawain ng iglesia. Palagi kong inaalala ang aking laman, at palagi kong gusto na hindi masyadong magdusa at hindi masyadong magbayad ng halaga. Ang totoo, para sa ilang problema, basta’t magbayad ako ng halaga at gumugol ng kaunting oras para pag-aralan at pag-isipan ang mga iyon, malulutas ko ang mga iyon, pero dahil labis kong pinapahalagahan ang laman ko at ayaw kong magdusa, pakiramdam ko ay masyadong nakapapagod sa isip ang propesyonal na pagsasaliksik. Bilang resulta, hindi kailanman nalutas ang problema, at hindi kailanman bumuti ang gawain. Inihahayag ng salita ng Diyos na ang laman ng mga tao ay pagmamay-ari talaga ni Satanas, at palaging maraming ninanasa at hinihingi ang laman. Habang lalo natin itong binibigyang-kasiyahan, lalong tumitindi ang pagnanasa nito, at kapag magkasalungat ang mga interes ng ating laman at ang ating mga tungkulin, kung palagi nating hinahangad ang ginhawa, susunod tayo sa laman, at isasantabi ang gawain ng iglesia. Binibigyang-kasiyahan nito ang laman, pero pinipinsala ang gawain ng iglesia, nagpapasadlak sa atin sa kadiliman, at sinisira ang ating mga buhay. Matindi ang mga kahihinatnan ng pagpapalayaw ng laman at paghahangad ng ginhawa. Hindi ko makita ang diwa ng laman, at palagi akong naghahangad ng ginhawa. Itinuring ko ang kasiyahan ng laman na mas mahalaga kaysa sa anupaman. Hindi ba’t ang mga paghahangad at pananaw ko ay kapareho ng sa mga hindi mananampalataya? Madalas sabihin ng mga hindi mananampalataya na “maging mabait ka sa iyong sarili,” na ibig sabihin, huwag mong pagdusahin ang iyong laman, at tugunan mo ang lahat ng ninanasa at hinihingi ng laman. Nabubuhay lang sila para sa laman, hindi talaga nila nauunawaan ang halaga at kahulugan ng buhay ng tao, at wala silang tamang direksyon at mithiin sa buhay. Namumuhay lang sila sa kahungkagan, ganap na nabubuhay nang walang saysay. Mayroon bang anumang kabuluhan sa pamumuhay nang ganito? Ang ilang tao sa iglesia ay palaging naghahangad ng kasiyahan ng laman, hindi hinahanap ang katotohanan, pinababayaan ang kanilang mga tungkulin, nanlilinlang, at nagpapakatamad, na malubhang nakakapinsala sa gawain ng iglesia, at sa huli, sila ay tinatanggal at pinalalayas. Tapos naisip ko ang sarili ko. Maraming taon na akong nananalig sa Diyos, pero hindi man lang nagbago ang mga pananaw ko. Mas pinahalagahan ko ang mga interes ng aking laman kaysa ang katotohanan. Naghangad lang ako ng ginhawa, at gumawa lang ako nang walang sigla para mairaos ang aking tungkulin. Kung magpapatuloy ito, hindi ba’t tatanggihan at palalayasin din ako ng Diyos? Nang mapagtanto ko ito, natakot talaga ako. Hindi ko na puwedeng isaalang-alang ang aking laman. Gusto kong masigasig na gampanan ang tungkulin ko at tuparin ang mga responsibilidad ko.

Isang araw, nabasa ko ang mga salita ng Diyos at nakahanap ako ng landas ng pagsasagawa. Sabi ng mga salita ng Diyos: “Ang mga taong tunay na nananalig sa Diyos ay kusang-loob na gumaganap ng kanilang mga tungkulin, nang hindi kinakalkula ang sarili nilang mga pakinabang at kawalan. Kahit isa ka pang taong naghahangad sa katotohanan, dapat kang umasa sa iyong konsensiya at katwiran at talagang magsikap kapag ginagampanan mo ang iyong tungkulin. Ano ang ibig sabihin ng talagang magsikap? Kung nasisiyahan ka na sa kaunting pagsisikap, at pagdanas ng kaunting hirap ng katawan, ngunit hindi mo talaga sineseryoso ang iyong tungkulin o hinahanap ang mga katotohanang prinsipyo, ito ay wala nang iba kundi pagiging walang ingat at walang interes—hindi ito tunay na pagsisikap. Ang susi sa pagsisikap ay ibuhos ang puso mo roon, matakot sa Diyos sa puso mo, isaisip ang kalooban ng Diyos, matakot na suwayin ang Diyos at masaktan ang Diyos, at dumanas ng anumang paghihirap para magampanan ang iyong tungkulin nang maayos at mapalugod ang Diyos: Kung mayroon kang mapagmahal-sa-Diyos na puso sa ganitong paraan, magagampanan mo nang maayos ang iyong tungkulin. Kung walang takot sa Diyos sa puso mo, hindi ka magkakaroon ng pasanin kapag ginagampanan mo ang iyong tungkulin, hindi ka magkakaroon ng interes doon, at hindi mo maiiwasang maging walang ingat at walang gana, at iraraos mo lang ang gawain, nang hindi lumilikha ng anumang tunay na epekto—na hindi pagganap ng isang tungkulin. Kung tunay kang may nadaramang pasanin, at pakiramdam mo ay personal na responsabilidad mo ang pagganap sa iyong tungkulin, at na kung hindi, hindi ka nararapat na mabuhay, at isa kang hayop, na magiging marapat ka lamang na matawag na isang tao kung gagampanan mo nang maayos ang iyong tungkulin, at kaya mong harapin ang sarili mong konsiyensiya—kung mayroon kang nadaramang ganitong pasanin kapag ginagampanan mo ang iyong tungkulin—magagawa mo ang lahat nang maingat, at magagawa mong hanapin ang katotohanan at gawin ang mga bagay-bagay ayon sa mga prinsipyo, at sa gayon ay magagawa mong gawin ang tungkulin mo nang maayos at mapalugod ang Diyos. Kung karapat-dapat ka sa misyong ipinagkaloob sa iyo ng Diyos, at sa lahat ng isinakripisyo ng Diyos para sa iyo at sa Kanyang mga ekspektasyon mula sa iyo, kung gayon, ito ay tunay na pagsusumikap” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsiyensiya at Katwiran). “Kapag nakikitaan ka ng pagkamakasarili at mga pagpapakana para sa sarili mong pakinabang, at natatanto mo iyon, dapat kang manalangin sa Diyos at hanapin ang katotohanan para lutasin ito. Ang unang bagay na dapat mong mabatid ay na sa diwa, ang pagkilos sa ganitong paraan ay isang paglabag sa mga katotohanang prinsipyo, nakakapinsala ito sa gawain ng iglesia, ito ay makasarili at kasuklam-suklam na pag-uugali, hindi ito ang nararapat gawin ng mga tao na may konsiyensiya at katwiran. Dapat mong isantabi ang sarili mong mga interes at pagkamakasarili, at dapat mong isipin ang gawain ng iglesia—iyan ang kalooban ng Diyos. Matapos magdasal at pagnilayan ang iyong sarili, kung tunay mong natatanto na ang pagkilos nang gayon ay makasarili at kasuklam-suklam, magiging madali nang isantabi ang sarili mong pagkamakasarili. Kapag isinantabi mo ang iyong pagkamakasarili at mga pagpapakana para sa pakinabang, magiging matatag ka, magiging payapa, masaya, at madarama mo na dapat isipin ng taong may konsiyensiya at katwiran ang gawain ng iglesia, na hindi siya dapat matutok sa personal niyang mga interes, na siyang magiging napakamakasarili, kasuklam-suklam, at walang konsiyensiya o katwiran. Ang hindi makasariling pagkilos, pag-iisip sa gawain ng iglesia, at paggawa lamang ng mga bagay-bagay na nakalulugod sa Diyos ang matuwid at marangal, at magbibigay ng saysay sa iyong pag-iral. Sa pamumuhay nang ganito sa lupa, nagiging bukas ka at matapat, namumuhay ka nang may normal na pagkatao, at may tunay na wangis ng tao, at hindi lang malinis ang iyong konsiyensiya, kundi karapat-dapat ka rin sa lahat ng bagay na ipinagkaloob sa iyo ng Diyos. Habang lalo kang namumuhay nang ganito, lalo kang magiging matatag, lalo kang magiging payapa at masaya, at lalo kang sisigla. Sa gayon, hindi ba’t makakatapak ka na sa tamang landas ng pananampalataya sa Diyos?” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Naunawaan ko na para magampanan ko nang maayos ang tungkulin ko, kailangan kong magsikap. Hindi ako puwedeng sa panlabas lang magsikap at magbayad ng halaga. Ang pinakamahalaga ay ang magdala ng pasanin sa aking puso, unahin ang gawain ng iglesia higit sa anupaman, gawin ang lahat ng aking makakaya, at kamtin ang mga bagay na dapat kong kamtin. Sa ganitong paraan lamang ako gumaganap ng tungkulin ko at namumuhay nang may wangis ng pagiging tao. Kahit na may nakaharap akong iba’t ibang paghihirap at problema sa aking tungkulin, malinaw kong nakita ang masama kong kalagayan ng paghahangad ng ginhawa at pagbabalewala sa pagsulong. Napagtanto ko ang aking mga maling pananaw tungkol sa paghahangad para ako ay makapagsisi at makapagbago. Ang mga paghihirap at problemang ito ay mga pagkakataon para makamit ko ang katotohanan at maalis ang mga tiwali kong disposisyon. Kasabay noon, naipakita rin sa akin ng mga ito ang aking mga propesyonal na pagkukulang, upang mapagbuti ko ang aking mga propesyonal na kasanayan at makagawa ng pagsulong sa aking tungkulin. Sa pamamagitan ng mga paghihirap na ito, nagawa kong umusad, at hindi ba’t magandang bagay iyon? Pagkatapos kong maunawaan ang kalooban ng Diyos, nagkaroon ako ulit ng motibasyon. Kalaunan, nagdasal ako sa Diyos tungkol sa aming mga problema at paghihirap, hinanap ko ang paggabay ng Diyos, at tinalakay ang mga solusyon kasama ng aking mga kapatid. Mula sa kaibuturan ng aking puso, ayaw ko nang maging tamad o maluwag sa trabaho, at nagsikap din ako na matuto ng mga propesyonal na kasanayan. Kapag may nakakaharap akong mga paghihirap at gusto ko nang sumuko, nagdarasal ako sa Diyos, tinatalikdan ang laman, at praktikal na nagbabayad ng halaga upang maghanap ng solusyon. Makalipas ang ilang panahon, nagkaroon ako sa wakas ng malaking tagumpay, agad na nalutas ang problema, at medyo gumanda ang mga resulta ng paggawa ng video kumpara sa dati. Naging mas matiwasay ang pakiramdam ko sa paggawa ng aking tungkulin sa ganitong paraan. Ang totoo, hindi naman ganoon kahirap lumutas ng mga problema at gumawa ng praktikal na gawain, at hindi ako masyadong nagdusa. Naging medyo mas maingat lang ako sa aking tungkulin at ginabayan ako ng Diyos. Napakalimitado pa rin ng aking pagpasok, kaya sa hinaharap, magtutuon ako sa paglutas ng aking mga tiwaling disposisyon sa aking tungkulin, at buong-puso kong gagawin ang aking tungkulin para mabigyang-kasiyahan ang Diyos!


78. Ang Natutuhan Ko Mula sa Pagkakatanggal

Ni Riley, USA

Sinasabi ng salita ng Diyos: “Hindi mababago ng mga tao ang sarili nilang disposisyon; kailangan silang dumaan sa paghatol at pagkastigo, at sa pagdurusa at pagpipino, ng mga salita ng Diyos, o sa pakikitungo, pagdidisiplina, at pagtatabas ng Kanyang mga salita. Pagkatapos noon, saka lamang sila magiging masunurin at matapat sa Diyos, at hindi na magpapadalus-dalos sa pakikitungo sa Kanya. Sa ilalim ng pagpipino ng mga salita ng Diyos nagbabago ang disposisyon ng mga tao. Sa pamamagitan lamang ng paglalantad, paghatol, pagdidisiplina, at pakikitungo ng Kanyang mga salita sila hindi na mangangahas na kumilos nang walang pakundangan kundi sa halip ay magiging matatag at mahinahon sila. Ang pinakamahalagang punto ay na nagagawa nilang magpasakop sa kasalukuyang mga salita ng Diyos, at sa Kanyang gawain, kahit hindi ito nakaayon sa mga kuru-kuro ng tao, nagagawa nilang isantabi ang mga kuru-kurong ito at maluwag sa loob na magpasakop” (Ang Salita, Vol. I. Ang Pagpapakita at Gawain ng Diyos. Ang mga Taong Nagbago Na ang Disposisyon ay Yaong mga Nakapasok Na sa Realidad ng mga Salita ng Diyos). Napakapraktikal ng mga salita ng Diyos. Tanging sa pamamagitan ng paghatol, pagkastigo, pagwawasto, at pagtabas ng mga salita ng Diyos natin mababago ang ating mga satanikong disposisyon, at makakamit ang pagkamasunurin at katapatan sa Diyos. Dati, ginagampanan ko ang mga tungkulin ko nang may tiwaling disposisyon, palaging pinoprotektahan ang aking reputasyon at katayuan. Matapos matanggal, nalaman ko ang tungkol sa aking tiwaling disposisyon mula sa paghatol at paghahayag ng mga salita ng Diyos. Nagsisi ako at kinamuhian ang sarili, at nang magkaroon ako ng ibang tungkulin, mas gumaling ako kaysa dati.

Noong nakaraang Agosto, nahalal ako bilang isang lider ng iglesia at responsable ako para sa gawain ng iglesia kasama ang ilan pang kapatid. Pangunahin kong sinusubaybayan ang gawain ng pagdidilig, habang nakikilahok din sa pagdedesisyon para sa mga proyekto ng iglesia. Hinati-hati namin ang mga responsabilidad, pero alam kong ang gawain ng iglesia ay malawak, at kailangan kong makipagtulungan sa mga kapatid para pangalagaan ang mga interes ng iglesia at gawin nang maayos ang aking mga tungkulin. Noong una, talagang masigasig ako sa aming mga lingguhang pagpupulong. Aktibo akong nakikilahok sa mga talakayan, at naghahain ng mga mungkahi. Tapos isang araw ng Oktubre, halos naantala ang pagdidilig ng mga baguhan dahil hindi ako nagfollow-up kaagad. Marahas akong tinabasan at iwinasto ng mga nakatataas. Naisip ko sa sarili ko, “May problema sa gawain ko, kaya ako ang iwinasto. Kung magkakaroon ng mas marami pang problema, makikilatis ako ng mga lider at sasabihin nilang hindi ko kayang gumawa ng praktikal na gawain, at ako ay matatanggal. Kung magkagayon, anong mukha ang ihaharap ko sa kanila? Sino nang titingala sa akin? Hindi, kailangan kong mas maging masigasig sa trabahong pinananagutan ko, at hindi na ako maaaring magkamali.”

Kalaunan, lumawak ang saklaw ng mga responsabilidad ko. Hindi ako magaling sa ilang bagay, kaya nangailangan ng maraming oras para magamay ko ang mga nauugnay na prinsipyo, pero napakaraming bagay na kailangang talakayin at pagdesisyunan sa bawat pagtitipon ng mga katrabaho, at kumakain ito ng napakaraming oras. Napaisip ako kung makakaapekto ito sa gawaing responsabilidad ko makalipas ang ilang panahon. Kung hindi gaanong magbunga ang gawain na responsabilidad ko at magkaroon ng mas maraming problema, tiyak na matatanggal ako, at ano na lang ang iisipin ng iba sa akin? Sinusubaybayan ng ibang tao ang iba pang mga proyekto ng iglesia. Naisip kong pwede silang magtalakayan, pero marami pa akong gagawin. Bukod pa roon, ang pagtapos nila sa kanilang gawain ay walang kinalaman sa akin at hindi iyon magdadala sa akin ng anumang papuri. Pero ako ang magiging direktang responsable sa mga problema kapag lumitaw ang mga ito sa nasasaklawan ko, kaya dapat ko lang asikasuhin ang sarili kong mga responsabilidad. Pagkatapos noon, mas naglaan ako ng oras at pagsisikap sa pangunahing gawain na pananagutan ko at tinrato ang ibang gawain na parang pasanin. Kapag kailangang talakayin at pagdesisyunan ang gawain ng iglesia, nagbibigay ako ng pananaw ko sa anumang may kinalaman sa aking gawain, pero inaabala ko lang ang sarili ko sa aking sariling mga gampanin pagdating sa mga bagay na labas sa saklaw na iyon. Hindi ako nakikinig nang mabuti sa mga talakayan, kaya kapag kinakailangan ang pananaw o desisyon ko, sumasang-ayon na lang ako sa iba. Kapag may mga importanteng bagay na nangangailangan ng maagap na talakayan at pagdedesisyon, pagkakitang-pagkakita kong wala itong kinalaman sa aking tungkulin, babalewalain ko ang mga ito at aastang hindi interesado.

Kalaunan, paulit-ulit kong narinig mula sa mga kapatid na may ilang bagay na hindi naasikaso nang maayos at iwinasto sila ng mga lider namin, at iyong pagtatalaga ng mga tao ay hindi ayon sa mga prinsipyo, na lumikha ng mga kawalan sa gawain ng iglesia. May ilang bagay na nangangailangang magdesisyon ang lahat at manindigan sa mga ito. Dahil hindi napangasiwaan nang maayos ang mga ito, kalaunan ay napinsala nito ang mga interes ng iglesia. Isa pa, hindi naasikaso nang maayos ang pamimili ng mga gamit para sa iglesia, na nagresulta sa pagkawala ng pera ng iglesia. Ang mga ganitong bagay ay paulit-ulit na nangyari. Naisip kong mabuti na lang at walang anumang malalaking problema sa aking gawain, at kapag siniyasat ng lider kung sino ang dapat sisihin, hindi babalik sa akin ang sisi. Ito ang uri ng iresponsableng pag-uugaling mayroon ako sa aking tungkulin sa loob ng mahabang panahon at wala akong nakitang anumang mali roon. Isang araw, isang katrabaho kong sister ang nagsabing hindi ako nagpapakasakit sa aking tungkulin o nakikita ang kabuuan, kundi ay sariling gawain ko lang ang pinagtutuunan ko ng pansin, at hindi ako maagap sa pagdedesisyon. Sinabi niyang delikado iyon at kapag hindi ko ito binago, hindi magtatagal ay ititiwalag ako ng Diyos. Sinabi niyang dapat kong lubos na pagnilayan ang aking pag-uugali sa aking tungkulin. Matapos ang kanyang pagbabahagi, hindi ko pa rin pinagnilayan ang aking sarili. Sa halip, nangatwiran ako sa sarili ko: “Hindi niyo ba nakita ang lahat ng pagdurusa ko? Mahirap gawin nang maayos ang trabahong ito. Kung may mga problema sa mga gawaing kargo ko, pananagutan ko ion, tapos ano ang iisipin ng iba sa akin? Iisipin nilang wala akong kakayahan at hindi ko kayang gumawa ng praktikal na gawain. Bukod pa roon, wala bang sinumang responsable para sa ibang mga trabahong iyon? Ang pakikilahok ko sa mga desisyong ito ay hindi makakaapekto sa kung anuman.” Kung kaya, noon pa man ay pabaya at iresponsable na ako sa gawain ng iglesia, at hindi ako nagnilay o sinubukang kilalanin ang aking sarili.

Noong Enero 2021, isang lider ang lumapit sa akin at sinabing, “Sinabi ng mga kapatid na hindi ka nagpapakasakit sa iyong tungkulin, na tuwing may mga talakayan ng gawain, bihira kang magpahayag ng iyong pananaw, hindi ka nagmumungkahi ng mahahalagang rekomendasyon, at wala kang nararamdaman ni katiting na responsabilidad sa gawain ng iglesia. Hindi ka nababagay na maging isang lider. Matapos ang talakayan, nagdesisyon ang lahat na dapat kang matanggal.” Habang nakikinig sa lider, lubos akong hindi makapaniwala, nasa bingit na ng pagkalugmok. Naisip ko, “Hindi ako masyadong nakikilahok sa kabuuang gawain ng iglesia, pero sobra akong naging abala araw-araw sa mga sarili kong responsabilidad at sobra ang naging pagdurusa ko. Paano mo nasasabing hindi ako nagpapakasakit? Hindi pa ba sapat na natatapos ko ang gawain ko nang walang problema?” Saglit kong hindi matanggap ang kinalabasang ito, pero naniniwala pa rin akong lahat ng ginagawa ng Diyos ay mabuti, at hindi ko pa lang namamalayan iyon. Nagdasal ako sa Diyos at hinanap ang Kanyang paggabay nang sa gayon ay mapagnilayan at makilala ko ang sarili ko.

Kalaunan, nakita ko ang isang sipi mula sa mga salita ng Diyos na talagang nakaantig sa akin. Sabi ng Makapangyarihang Diyos: “Ang konsiyensiya at katwiran ay dapat kapwa maging bahagi ng pagkatao ng isang tao. Ang mga ito ay kapwa ang pinakabatayan at pinakamahalaga. Anong klaseng tao ang isang taong walang konsiyensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at salbahe.) Ang mga taong makasarili at salbahe ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa kalooban ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable. Ano ang iniisip nila tuwing mayroon silang ginagawa? Ang unang iniisip nila ay, ‘Malalaman ba ng Diyos kung gagawin ko ito? Nakikita ba ito ng ibang mga tao? Kung hindi nakikita ng ibang mga tao na nagsisikap ako nang husto at masipag akong nagtatrabaho, at kung hindi rin ito nakikita ng Diyos, kung gayon walang silbi ang aking paggugol ng gayong pagsisikap o pagdurusa para dito.’ Hindi ba ito lubos na makasarili? Isa rin itong mababang-uring klase ng layunin. Kapag nag-iisip at kumikilos sila sa ganitong paraan, may papel bang ginagampanan ang kanilang konsiyensiya? Nababagabag ba ang konsiyensiya nila rito? Hindi, walang nagiging papel ang kanilang konsiyensiya, at hindi ito inuusig. May ilang tao na hindi umaako ng anumang responsabilidad kahit ano pa ang tungkuling ginagampanan nila. Hindi rin nila iniuulat kaagad sa mga nakatataas sa kanila ang mga problemang nadidiskubre nila. Kapag may nakikita silang mga taong nanggagambala at nanggugulo, nagbubulag-bulagan sila. Kapag nakikita nilang gumagawa ng kasamaan ang mga masasamang tao, hindi nila sinusubukang pigilan sila. Hindi nila pinoprotektahan ang mga interes ng sambahayan ng Diyos, o isinasaalang-alang kung ano ang kanilang tungkulin at responsabilidad. Kapag ginagampanan nila ang kanilang tungkulin, hindi gumagawa ng anumang tunay na gawain ang mga taong kagaya nito; sila ay mga taong mahilig magpalugod ng iba at sakim sa kaginhawahan; nagsasalita at kumikilos sila para lamang sa sarili nilang banidad, reputasyon, katayuan, at mga interes, at handa lamang silang ilaan ang kanilang panahon at pagsisikap sa mga bagay na kapaki-pakinabang sa kanila. Malinaw sa lahat ang mga kilos at layunin ng isang taong katulad niyon: Lumalabas siya tuwing may pagkakataong maipakita ang kanyang mukha o magtamasa ng kaunting pagpapala. Ngunit, kapag walang pagkakataong maipakita ang kanyang mukha, o sa sandaling nagkaroon ng panahon ng pagdurusa, naglalaho sila sa paningin tulad ng isang pagong na nag-atras ng ulo nito. May konsiyensiya at katwiran ba ang ganitong klaseng tao? (Wala.) Nakadarama ba ng paninisi sa sarili ang isang taong walang konsiyensiya at katwiran na ganito kung kumilos? Ang gayong mga tao ay walang pakiramdam ng paninisi sa sarili; walang silbi ang konsiyensiya ng ganitong klaseng tao. Hindi sila kailanman nakadama ng paninisi ng kanilang konsiyensiya, kaya’t mararamdaman ba nila ang paninisi o disiplina ng Banal na Espiritu? Hindi, hindi nila ito mararamdaman” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Nadama kong tumagos sa puso ko ang mga salita ng Diyos. Ako mismo ang isinasalarawan ng Diyos. Naging pabaya ako at walang interes sa aking tungkulin, hindi binibigyan ng atensyon ang anumang hindi kasama sa mga responsabilidad ko. Sariling gawain ko lang ang inaasikaso ko. Isinaalang-alang ko lang kung ang pagnanasa ko sa reputasyon at katayuan ay matutugunan. Hindi ko talaga pinangalagaan ang gawain ng iglesia. Noong panahong iyon, nang ang lahat ay nag-uusap para gumawa ng mga desisyon, naisip ko na anumang tagumpay na labas sa aking responsabilidad ay hindi makakatulong sa akin na magmukhang magaling, at kung ang mga bagay na ito ay hindi mapangasiwaan nang maayos, hindi ako ang masisisi. Kaya hindi ako makikilahok hangga’t maaari. Nagpatangay lang ako sa agos, umaayon sa lahat. Iyon ay pabaya at iresponsable. Napakasipag at napakasigasig ko sa gawaing nasasaklawan ko, takot na matabasan at maiwasto kung may problema rito, o na ako ay matatanggal at tiyak na mawawalan ng kredibilidad. Para mapangalagaan nang maayos ang sarili kong gawain at mapanatili ang katayuan at imahe ko sa iba, tinrato ko ang paggawa ng desisyon na istorbo lang at aksaya sa oras, na inaantala akong maisakatuparan ang sarili kong gawain. Nang pagnilayan ko ang pag-uugali ko, nakita kong ang layunin sa likod ng pagsasagawa ko ng aking tungkulin ay para pasiyahin ang ang aking sarili, at na ang lahat ng aking pagdurusa ay para sa sarili ko. Wala akong anumang pagpapakasakit o pagkaramdam ng responsabilidad na pangalagaan ang kabuuang gawain o mga interes ng iglesia. Hindi ba’t wala akong pagkatao? Lubos akong hindi karapat-dapat sa ganoon kaimportanteng trabaho. Noon ko ganap na tinanggap ang aking pagkakatanggal. Kahit na alam kong ang mga kilos ko ay hindi nakaayon sa kalooban ng Diyos, hindi ko pa rin naunawaan ang sarili kong likas at hindi ko alam kung ano mismo ang naging sanhi ng kawalan ko ng pagpapakasakit para sa aking tungkulin, ng pagkahumaling ko sa reputasyon at katayuan, at ng ganap na pambabalewala ko sa mga interes ng iglesia. Pagkatapos noon, ipinagdasal ko ang problemang ito sa harap ng Diyos, hinihiling sa Diyos na akayin ako para malaman ang ugat at diwa ng aking problema, para makita ang aking satanikong disposisyon, at para kamuhian ko ang sarili ko mula sa kaibuturan ng aking puso.

Pagkatapos noon, nabasa ko ang isang sipi ng mga salita ng Makapangyarihang Diyos: “Ang mga anticristo ay walang konsiyensiya, katinuan, o pagkatao. Hindi lamang sila walang anumang kahihiyan, kundi may isa pa rin silang tanda: Hindi pangkaraniwan ang kanilang pagkamakasarili at kasamaan. Ang literal na kahulugan ng kanilang ‘pagkamakasarili at kasamaan’ ay hindi mahirap maunawaan: Bulag sila sa anumang bagay maliban sa sarili nilang mga interes. Nakatuon ang kanilang buong atensyon sa anumang bagay na may kinalaman sa sarili nilang mga interes, at magdudusa sila para dito, magsasakripisyo, itututok ang kanilang sarili para dito, ilalaan ang kanilang sarili para dito. Magbubulag-bulagan naman sila at hindi papansinin ang anumang walang kinalaman sa kanilang sariling mga interes; magagawa ng iba ang anumang gusto nila—wala silang pakialam kung may sinumang nagiging mapanggambala o magulo, at para sa kanila, wala itong kinalaman sa kanila. Basta sarili lamang nila ang kanilang iniintindi. Subalit mas tumpak na sabihin na ang ganitong uri ng tao ay ubod ng sama, marumi, kasumpa-sumpa; inilalarawan natin sila bilang ‘makasarili at ubod ng sama.’ Paano naipapamalas ang pagiging makasarili at ubod ng sama ng mga anticristo? Sa anumang bagay na kapaki-pakinabang sa kanilang katayuan o reputasyon, nagsisikap silang gawin o sabihin ang anumang kailangan, at kusang-loob silang nagtitiis ng anumang pagdurusa. Pero pagdating sa may kinalaman sa gawaing isinaayos ng sambahayan ng Diyos, o pagdating sa may kinalaman sa gawain na kapaki-pakinabang sa paglago ng buhay ng mga taong hinirang ng Diyos, lubos nilang binabalewala ito. Kahit kapag ang masasamang tao ay nanggagambala, nanggugulo, at gumagawa ng lahat ng uri ng kasamaan, dahilan kaya lubhang naaapektuhan ang gawain ng iglesia, nananatili silang walang ginagawa at walang pakialam, na para bang walang kinalaman ito sa kanila. At kung may nakatuklas at nag-ulat ng masasamang gawa ng isang masamang tao, sinasabi nilang wala silang nakita at nagmamaang-maangan sila. Ngunit kung may isang taong nag-ulat sa kanila at naglantad na hindi sila gumagawa ng praktikal na gawain at naghahangad lamang ng reputasyon at katayuan, nagagalit sila nang husto. Mabilis na nagpapatawag ng mga pagpupulong upang talakayin kung paano tutugon, magsasagawa ng mga imbestigasyon tungkol sa kung sino ang umatake sa kanila, kung sino ang namuno, kung sino ang mga sangkot. Hindi sila kakain o matutulog hangga’t hindi nila nahuhuli ang mga taong nasa likod nito at hangga’t hindi ganap na nareresolba ang isyu; minsan masaya lamang sila kapag napabagsak na nila ang lahat ng sangkot sa pag-uulat sa kanila. Pagpapamalas ito ng pagkamakasarili at pagiging ubod ng sama, hindi ba? Gawain ba ng iglesia ang ginagawa nila? Kumikilos sila para sa kapakanan ng sarili nilang kapangyarihan at katayuan, ganoon lamang kasimple. Nagpapatakbo sila ng kanilang sariling operasyon. Kahit ano pa ang suungin nilang gawain, hindi kailanman iniisip ng uri ng tao na isang anticristo ang mga interes ng sambahayan ng Diyos. Ang isinasaalang-alang lamang nila ay kung maaapektuhan ba ang kanilang sariling mga interes, ang iniisip lamang nila ay ang medyo magaan na gawaing nasa harapan nila na napapakinabangan nila. Para sa kanila, ang pangunahing gawain ng iglesia ay isang bagay lamang na ginagawa nila sa libre nilang oras. Hinding-hindi talaga nila ito sineseryoso. Gumagalaw lang sila kapag pinapakilos sila, ginagawa lamang ang gusto nilang gawin, at ginagawa lamang ang gawain na alang-alang sa pagpapanatili ng sarili nilang katayuan at kapangyarihan. Sa paningin nila, ang anumang gawaing isinaayos ng sambahayan ng Diyos, ang gawain ng pagpapalaganap ng ebanghelyo, at ang pagpasok sa buhay ng mga taong hinirang ng Diyos ay hindi mahalaga. Anuman ang mga paghihirap ng ibang mga tao sa kanilang gawain, anuman ang mga isyung matuklasan at maiulat sa kanila, gaano man katapat ang kanilang mga salita, walang pakialam ang mga anticristo, hindi nila isinasangkot ang kanilang sarili, na para bang wala itong kinalaman sa kanila. Gaano man kalaki ang mga problemang lumilitaw sa gawain ng iglesia, lubos silang walang pakialam. Kahit pa nga nasa harapan na nila mismo ang problema, hinaharap lang nila ito nang pabasta-basta. Kapag tuwiran lamang silang iwinasto ng Itaas at inutusang ayusin ang isang problema ay saka lamang sila padabog at totohanang magtatrabaho nang kaunti at magpapakita ng resulta sa Itaas; pagkatapos na pagkatapos nito, magpapatuloy sila sa sarili nilang gawain. Wala silang interes at walang pakialam patungkol sa gawain ng iglesia, patungkol sa mahahalagang bagay na may mas malalawak na konteksto. Binabalewala pa nga nila ang mga problemang natutuklasan nila, at nagbibigay sila ng mga walang ganang sagot o ginagamit ang kanilang mga salita upang balewalain ka kapag tinatanong sila tungkol sa mga problema, hinaharap lamang ang mga ito nang may labis na pag-aatubili. Pagpapamalas ito ng pagiging makasarili at masama, hindi ba?” (Ang Salita, Vol. IV. Paglalantad sa mga Anticristo. Ikaapat na Ekskorsus). Tumagos sa puso ko ang mga salita ng Diyos. Gumagawa lang ang mga anticristo para sa kanilang sariling reputasyon at katayuan, at sila ay masigasig sa anumang may kinalaman sa kanilang mga pansariling interes. Kaya nilang magdusa at igugol ang buo nilang pangkaisipan at pisikal na lakas para dito. Isinasawalang bahala nila ang anumang hindi kapaki-pakinabang sa kanila. Talagang makasarili sila at kasuklam-suklam. Nakita kong ang aking pag-uugali ay naging katulad ng sa isang anticristo, at na gumagawa lang ako para sa aking reputasyon at katayuan. Ang “Hayaan lang ang mga bagay-bagay kung hindi naman personal na nakakaapekto ang mga ito sa iyo,” at “Mas kakaunti ang gulo, mas mainam,” ay mga satanikong pilosopiyang isinabuhay ko. Pinagtutuunan ko lang ng pansin ang gawain na responsabilidad ko, at na maaaring makaapekto sa aking reputasyon at katayuan, at hindi ko pinansin ang gawaing wala sa saklaw ng responsabilidad ko. Nagresulta ito sa matitinding kawalan sa gawain at pera ng iglesia. Nakita kong naging isa akong makasarili at kasuklam-suklam na tiwaling tao, at hindi ako karapat-dapat na pagkatiwalaan. Kung aalalahanin ang panahong iyon, sunod-sunod na problema ang dumating sa gawain ng iglesia, at iwinasto ng mga lider ang ibang kapatid dahil sa hindi maayos na paggawa sa kanilang tungkulin. Hindi ako direktang napagsabihan, pero isa rin akong lider ng iglesia, at may responsabilidad na hindi ko maiiwasan. Kung masigasig akong nag-asikaso at nakilahok sa mga talakayan tungkol sa trabaho, siguro nakita ko ang ilan sa mga problema. Ngunit para mapangalagaan ang sarili kong reputasyon at katayuan, inasikaso ko lang ang kakaunti kong responsabilidad, at hindi ko talaga isinaalang-alang ang kabuuan ng gawain o mga interes ng iglesia. Nang makita ko ang iba’t iba kong paglabag sa aking tungkulin at ang hindi na maaayos na mga kawalang idinulot ko sa gawain ng iglesia, napuno ako ng panghihinayang at paninisi sa sarili. Itinaas ako ng Diyos at pinakitaan ako ng biyaya, tinutulutan akong gampanan ang ganoon kaimportanteng tungkulin at binibigyan ako ng pagkakataong hasain ang sarili, para mas mabilis kong maunawaan ang katotohanan. Natamasa ko ang pagdidilig at pagtustos ng mga salita ng Diyos sa loob ng maraming tao, pero sinuklian ko ito ng kawalan ng utang na loob at ayaw kong gawin ang tungkulin ko nang maayos o suklian ang pagmamahal ng Diyos. Ang inisip ko lang ay kung paano mapoprotektahan ang reputasyon ko at katayuan at ang sarili kong maliit na mundo para hindi ako iwawasto. Pabaya ako at iresponsable sa importanteng gawain na ito at parang tuod lang habang nagdurusa ang mga interes ng iglesia at naaapektuhan ang gawain ng iglesia. Wala akong pakialam at walang anumang pagkaramdam ng konsiyensiya. Paano man lang ako matatawag na tao? Kapag pinakain ng isang pamilya ang isang aso, tiyak na magiging tapat ang aso na iyon. Talagang mas masahol pa ako sa isang hayop. Habang lalo ko itong iniisip, mas lalo kong nararamdaman na hindi ako karapat-dapat na magtamasa ng biyaya ng Diyos. Sa sandaling iyon, lumapit ako sa Diyos at nagdasal: “O Diyos ko, sariling reputasyon at katayuan ko lang sa aking tungkulin ang isinaalang-alang ko nang hindi pinangangalagaan ang gawain ng iglesia ni paanuman. Wala akong pagkatao, at makasarili ako at interesado lang sa sarili. Ang pagkakatanggal ko ay ang pagdating ng Iyong katuwiran, at higit pa riyan, ito ang Iyong pagmamahal at pagliligtas sa akin. Handa na akong magsisi.”

Pagkatapos noon, nabasa ko ang isang sipi ng mga salita ng Diyos: “Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ipinapakita, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang masamang tao. Ano ang tingin ng Diyos sa masasamang tao? Para sa Diyos, ang mga iniisip at ipinapakita mong kilos ay hindi nagpapatotoo sa Kanya, ni ipinapahiya o tinatalo si Satanas; sa halip, nagbibigay ang mga ito ng kahihiyan sa Kanya, at puno ang mga ito ng mga marka ng kasiraan ng puri na idinulot mo sa Kanya. Hindi ka nagpapatotoo para sa Diyos, hindi mo ginugugol ang sarili mo para sa Diyos, ni ginagampanan ang mga responsabilidad at obligasyon mo sa Diyos; sa halip, kumikilos ka para sa iyong sariling kapakanan. Ano ang kahulugan ng ‘para sa iyong sariling kapakanan’? Sa tiyak na pananalita, ang ibig sabihin nito ay para sa kapakanan ni Satanas. Samakatuwid, sa bandang huli, sasabihin ng Diyos, ‘Magsilayo kayo sa Akin, kayong manggagawa ng katampalasanan.’ Sa mga mata ng Diyos, hindi ituturing na mabubuting gawa ang iyong mga ikinilos, ituturing ang mga ito na masasamang gawa. Hindi lamang mabibigong makamit ng mga ito ang pagsang-ayon ng Diyos—kokondenahin pa ang mga ito. Ano ang inaasahang makamit ng isang tao mula sa ganitong pananalig sa Diyos? Hindi ba mabibigo sa huli ang gayong paniniwala?” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, nakita kong ang Kanyang disposisyon ay matuwid at walang pinalalampas na paglabag. Nakikita ng Diyos ang kaibuturan ng puso ng mga tao, at kung isinasagawa ng mga tao ang kanilang mga tungkulin nang may ibang mga layunin bukod sa pagbibigay-kasiyahan sa Diyos, kung walang pagpapatotoo ng pagsasagawa ng katotohanan, binibigyang-kasiyahan ang kanilang mga sarili sa bawat aspeto at pinangangalagaan ang sarili nilang reputasyon at katayuan, hindi ito pinupuri ng Diyos. Gaano man magdusa ang isang tao rito, hindi ito inaalala ng Diyos, sa halip ay isinusumpa siya ng Diyos bilang isang masamang tao. Mali ang mga layunin ko sa aking tungkulin. Ang mga ito ay hindi para pasiyahin ang Diyos, kundi magpatakbo ng sarili kong proyekto. Handa akong magdusa at magsikap para sa gawain na responsabilidad ko, pero ito ay para protektahan ang katayuan ko at imahe sa paningin ng iba. Gusto kong hangaan ako dahil mukha akong nagdurusa at nagsusumikap, na makamit ang papuri ng mga tao at magkaroon ng puwang sa mga puso nila. Sa pamamagitan ng biyaya ng Diyos ako nakapaglingkod bilang isang lider at nagkaroon ng pagkakataong hasain ang sarili ko. Ang mga lider ay responsable sa kabuuang gawain ng iglesia, at napakaraming problema, paghihirap, at mga isyu na kailangang lutasin. Nangangailangan ito ng maraming paghahanap ng katotohanan at mga prinsipyo. Maaaring magkamali sila sa gawain at maaari silang matabas o maiwasto, pero sa pamamagitan ng palagiang pagsusuri, pagtatama, at pagninilay-nilay, marami silang magiging pakinabang. Ang lahat ng ito ay praktikal na kaalaman, tungkol man ito sa matuwid na disposisyon ng Diyos o sa sarili nilang tiwaling disposisyon. Tinutulutan ng Diyos ang mga tao na magkamit ng katotohanan sa pamamagitan ng pagganap sa isang tungkulin, ngunit hindi ko isinasaalang-alang ang kalooban ng Diyos o sineseryoso ang tungkulin ko. Tinatrato ko ito na parang isa itong abala, nawawalan ng napakaraming pagkakataon na makamit ang katotohanan. Sa gayon kaimportanteng tungkulin, ang pagiging iresponsable o ang hindi pakikipagtulungan sa iba, at hindi pakikilahok sa pagdedesisyon at pangangasiwa, paano ko nga ba talaga ginagawa ang tungkulin ko? Niloloko at dinadaya ko ang Diyos. Gumagawa ako ng masama!

Kalaunan, nabasa ko ang isang sipi mula sa mga salita ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling hangarin, mga personal na layunin, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang kalooban ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling hangarin, layon, at motibo; dapat mong isaalang-alang ang kalooban ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang hamak at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, hamak, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang hangarin mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Binigyan ako ng mga salita ng Diyos ng isang landas sa pagsasagawa. Sa ating mga tungkulin, kailangang unahin ang mga interes ng iglesia. Kailangan nating tanggapin ang pagsisiyasat ng Diyos at pagtuunan ang paghahanap sa katotohanan, isantabi ang ating reputasyon, katayuan, at mga personal na interes, at pangalagaan ang gawain ng iglesia sa lahat ng aspeto. Ito ang tanging paraan para kumilos nang ayon sa kalooban ng Diyos at mamuhay nang bukas at marangal. Palagi kong inisip noon na ang pakikilahok sa paggawa ng desisyon para sa gawain ng iglesia ay makakaantala sa aking gawain, pero iyon ay isang di-makatwirang ideya. Sa katunayan, hangga’t nakatuon ka sa paghahanap sa mga katotohanang prinsipyo, inuuna ang dapat unahin, at inaasikaso ang mga kritikal na gawain, hindi maaantala ang gawain. At sa pakikilahok sa paggawa ng desisyon, mas marami kang maiintindihang prinsipyo, na kapaki-pakinabang sa iyong tungkulin at sarili. Pinaghahalal ng sambahayan ng Diyos ang bawat iglesia ng ilang lider para sama-samang maging responsable para sa gawain ng iglesia para ang bawat isa ay mapupunan, mapangangasiwaan, at mababantayan ang isa’t isa. Lalo na sa ilang komplikadong isyu kung saan sila’y nagsisilbing tagapagdesisyon, maaari nitong maiwasan ang mga kawalan sa gawain ng iglesia na resulta ng hindi maayos na pagdedesisyon at kawalan ng malinaw na pagkaunawa, pero pabaya ako at walang ingat sa gayon kahalagang tungkulin. Talagang hindi ako karapat-dapat na pagkatiwalaan, at dapat lang akong tanggalin at itiwalag. Nang maintindihan ko ito, napagpasyahan ko na sa hinaharap, pangunahin ko mang responsibilidad sa gawain ang isang bagay o hindi, kung ito’y gawain ng iglesia o may kinalaman sa mga interes nito, iyon ay responsibilidad at tungkulin ko, at dapat kong gawin ang makakaya ko para pangalagaan ang gawain ng iglesia.

Kalaunan, napili ako bilang isang lider ng isa pang iglesia. Alam kong pagtataas ito ng Diyos. Naging makasarili at kasuklam-suklam ako, pero pinayagan pa rin ako ng iglesia na isagawa ang gayon kaimportanteng tungkulin. Nangako akong gagawin ko ito nang maayos, na hindi ko isasaalang-alang ang sarili ko lang na gawain. Isa ako sa tatlong lider ng iglesiang iyon, at bawat isa ay responsable para sa isang bahagi ng gawain. Marami akong nakitang bagay sa gawain na responsabilidad ko na hindi ko nauunawaan, na kailangan ng oras at pagsisikap para matutuhan. Araw-araw na puno ang talaan ko ng gawain, at minsan, kulang ako sa oras. Isang araw, isang sister na katrabaho ko ang lumapit sa akin at sinabing gusto niyang tulungan ko siyang mag-asikaso ng ilang problema. Naisip ko, “Ilang araw lang ang nakararaan, sinuri ng isang nakatataas na lider ang gawain ko at sinabing marami akong hindi ginawa nang maayos. Napakahalaga ng oras ko. Kapag tinulungan ko siya at naantala ang gawain ko, at dahil dito ay hindi ako nagkaroon ng magagandang resulta, anong iisipin ng lider sa akin? Sasabihin ba niyang wala akong kakayahan at hindi kayang gumawa ng praktikal na gawain? Matatanggal ba ako ulit?” Nang maisip ko iyon, napagtanto ko na iniisip ko na naman ang reputasyon ko at katayuan, na ang gawain ng iglesia ay isang kabuuan at hindi ko ito pwedeng hatiin. Kung mga sariling responsabilidad ko lang ang aasikasuhin ko at babalewalain ko ang lahat ng iba pa, hindi ba’t pagiging makasarili at kasuklam-suklam iyon, at pangangalaga sa mga sarili kong interes? Hindi ko pwedeng gawin iyon. Kailangan kong isantabi ang mga sarili kong interes at makipagtulungan sa sister na ito para lutasin ang mga problema ng iglesia. Kaya pumayag akong tulungan siyang asikasuhin ang mga problema. Nang gawin ko ito, napayapa ako at nakaramdam ng kalayaan na nagmumula sa pagsasagawa ng katotohanan. Kahit na napakasakit para sa akin na matanggal, binigyan din ako nito ng isang mahalagang leksyon. Binigyan ako nito ng praktikal na kamalayan sa matuwid na disposisyon ng Diyos na walang pinalalampas na paglabag. At saka, medyo naitama ko ang mga mali kong pananaw at pabayang pag-uugali sa aking tungkulin. Nagpapasalamat ako sa Diyos sa pagliligtas Niya sa akin.


79. Para lang sa 300,000 Yuan

Ni Li Ming, Tsina

Bandang alas nuwebe ng gabi noong Oktubre 9, 2009, habang kami ay nagtitipon ng asawa ko at ng anak ko, bigla kaming nakarinig ng nagmamadaling katok sa pinto. Nagmadali akong itago ang mga aklat namin ng mga salita ng Diyos, at nang buksan na ng asawa ko ang pinto ay biglang pumasok ang pitong pulis, ang isa sa kanila ay sumigaw ng, “Taga-Pambansang Brigada ng Seguridad kami. Sasama ka sa amin!” Sapilitan nila akong pinasakay sa isang sasakyan ng pulis at naiwan ang tatlong pulis para halughugin ang tahanan namin. Kalaunan ay natuklasan ko na mga kalahating oras matapos nila akong dakipin, inaresto rin nila ang asawa ko.

Sa sasakyan ay pinagbantaan nila ako: “Naaresto na ang lider mo. Basta’t sasabihin mo sa amin ang lahat ng nalalaman mo, hindi namin pahihirapin ang mga bagay-bagay para sa iyo.” May sinabi rin silang mga paninirang-puri sa iglesia. Galit na galit akong marinig ang lahat ng kasinungalingang iyon mula sa kanila, pero nakadama rin ako ng kaunting takot dahil hindi ko alam kung paano nila ako pahihirapan. Nagdasal ako sa Diyos sa aking puso, hinihiling sa Kanya na bantayan ako upang paano man ako magdusa, hindi ako maging isang Judas at magtaksil sa Diyos. Dinala nila ako sa Pambansang Brigada ng Seguridad, at dinala ako ng dalawang nakasibilyang pulis sa isang kwarto sa itaas na palapag, tapos ay itinulak nila ako paupo sa isang sofa. Tinanong ako ng kapitan, “Kailan ka naging relihiyoso? Saan kayo nagdaraos ng mga pagtitipon? Sino ang lider mo? Ilang tao ang nasa iglesia mo?” Hindi ako sumagot. Naglabas siya ng ilang litrato galing sa bulsa niya at tinanong ako kung nakikilala ko ang mga taong nasa mga iyon, na sinagot ko ng, “Hindi.” Tapos ay sinabi niya, “Ang Makapangyarihang Diyos na pinaniniwalaan mo ay maliwanag na ipinagbabawal sa Tsina. Matagal nang iniutos ng Sentral na Komite na ang anumang lihim na iglesia ay kailangang mabuwag, kaya’t mabuti pa ay simulan mo nang magsalita ngayon!” Nagpatuloy siya, pilit na inaalam kung nasaan ang 300,000 yuan (humigit-kumulang $45,000) na pera ng iglesia. Hinampas ng isa sa mga pulis ang mesa at sumigaw nang nanlalaki ang mga mata, “Nasa amin ang mga resibo at alam naming mayroon kayong 300,000 yuan. Dalhin mo sa amin ang perang iyon ngayon din!” Nagalit ako nang makita ko ang mabangis na hitsura ng mukha niya at sumagot ako, “Hindi ninyo pera iyon. Bakit pilit ninyong kinukuha iyon? Bakit gusto ninyong samsamin iyon?” Sinugod ako ng dalawang pulis at sinimulan nilang suntukin ang mismong mukha ko, at paulit-ulit nila akong binugbog nang may ilang pagtigil mula alas diyes ng gabi hanggang alas dose ng madaling-araw. Maga na ang buong mukha at ulo ko, umuugong ang mga tenga ko, at masakit ang buong katawan ko. Humiga ako sa sahig, ipinikit ang mga mata ko, at tahimik na nagdasal sa Diyos, hinihiling sa Kanya na bigyan ako ng lakas at bantayan ang puso ko, upang kahit na bugbugin ako hanggang sa mamatay ay hindi ko kailanman isuko ang pera ng iglesia, at hindi ako maging isang Judas kahit kailan. Nakita ng mga pulis na hindi ako nagsasalita, kaya’t dinala nila ako sa isang detention center at magdamag akong iniwanang nakaposas sa isang rehas na bakal.

Pagkatapos niyon ay ipinasok nila ako sa isang detention house. Sa sumunod na ilang araw, tatlong beses akong dinala ng mga pulis para kuwestyunin para alamin kung saan nakatago ang pera ng iglesia, at wala akong sinabi sa kanila ni anuman. Makalipas ang alas otso ng umaga ng Oktubre 17, muli akong ibinalik ng mga pulis sa Pambansang Brigada ng Seguridad, ipinosas ang mga kamay at paa ko sa isang bakal na upuan sa isang kwartong para sa interogasyon, at pagkatapos ay pilit inaalam kung nasaan ang pera. Wala pa rin akong sinabi. Kumuha ang isang pulis ng isang dobleng patong ng manipis na hiwang kawayan at sinimulan akong hatawin niyon sa ulo at sa itaas na bahagi ng katawan, at ginamit iyon para subukang pwersahang ibuka ang bibig ko. Kaliwa’t kanan na hinampas ang ulo ko. Nang hindi niya magawang ibuka ang bibig ko, mariin niyang piningot ang mga tenga ko habang malakas na hinihila ang mga iyon paitaas at isinisigaw ang, “May itinanong ako sa iyo! Bingi ka ba o ano? Akala mo ba ay pwede mo akong balewalain? Bubugbugin kita kung aasta kang tigasin, at makikita natin kung sino talaga ang tigasin!” Habang sinasabi ito, hinila niya ang mga patilya ko, at pagkatapos ay sinabunutan nang paatras-abante ang buhok sa tuktok ng ulo ko. Pakiramdam ko ay matutuklap na ang anit ko at labis akong nahilo. Walang-tigil nila akong pinahirapan hanggang sa bandang alas diyes ng gabing iyon, at matapos makitang talagang ayaw kong magsalita, malupit nilang sinabing, “Tapos na tayo ngayong araw, pero dapat mo itong pag-isipang mabuti ngayong gabi at bigyan mo kami ng mga sagot bukas!” May mga marka ako sa buong katawan mula sa pambubugbog nila sa akin at mahapdi ang likod ko sa sakit. Dahil hindi ko alam kung ano ang pinaplano nila para sa akin sa susunod na araw, medyo pinanghihinaan ako, kaya’t tahimik akong nagdasal, “Makapangyarihang Diyos! Pakiusap, protektahan Mo po ako at bigyan Mo po ako ng pananampalataya para hindi ako maging isang Judas o magtaksil sa Iyo, kahit na ang ibig sabihin po noon ay kamatayan ko.”

Noong sumunod na gabi, dumating ang kapitan ng Pambansang Brigada ng Seguridad para tanungin ako. Sinimangutan niya ako at sumigaw siya ng, “Nasa harapan na natin ang mga ebidensya pero ayaw mo pa ring umamin. Pinapayuhan kitang mag-isip-isip at magsalita na, kung hindi ay magbabayad ka!” Matapos makitang hindi pa rin ako nagsasalita, sa sobrang galit niya ay tumayo siya at kinuyom ang mga kamao niya nang may malademonyong hitsura ang mukha. Hindi ko talaga alam kung paano ko iyon kakayanin kung sisimulan niya akong suntukin gamit ang mga kamaong iyon! Agad akong nagdasal, “Makapangyarihang Diyos! Pakiusap, samahan Mo po ako at alisin Mo po ang takot ko. Patnubayan Mo po ako na tumayong saksi.” Pagkatapos ng panalangin ko ay may naalala akong sinabi ng Diyos: “Yaong mga nasa kapangyarihan ay maaaring mukhang masama sa tingin, ngunit huwag kayong matakot, sapagkat ito ay dahil maliit ang inyong pananampalataya. Hangga’t lumalago ang inyong pananampalataya, walang magiging napakahirap” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 75). Gaano man kalupit ang mga pulis, sila ay nasa mga kamay rin ng Diyos. Wala silang magagawa sa akin nang walang pahintulot ng Diyos, kaya’t alam kong kailangan kong sumandig sa Diyos para tumayong saksi. Pinalakas ng kaisipang ito ang aking pananampalataya at hindi na ako masyadong natakot. Noon din, isang kalbong pulis ang tumingin sa akin at sumigaw, “May mga inihanda kaming estratehiya kung hindi ka magsasalita! Dadalhin ka namin sa panlalawigang opisina at tiyak na mabubuksan ng mga lalaking iyon ang bibig mo.” Pero hindi pa rin ako nagsalita paano man nila ako tinakot.

Makalipas ang ilang araw ay dinala nila ako sa isa pang kwarto para sa interogasyon ng Pambansang Brigada ng Seguridad. Lahat ng apat na pader ay nababalutan ng napakakakapal na espongha at may nakalagay na bakal na upuan sa gitna ng kwarto. Iniupo ako ng isang pulis sa upuan, itinali ang mga kamay at paa ko roon, at pagkatapos ay tinanong ako tungkol sa kinalalagyan ng pera ng iglesia. Mabagsik niya akong tinanong, “Ibibigay mo ba ang 300,000 na iyon o hindi? Sa tingin mo ba ay ayos lang kung hindi ka magsasalita? Marami akong oras para sa iyo!” Kumuha siya ng isa sa mga hiwa ng kawayang iyon at sinimulan akong hatawin nang napakalakas sa itaas na bahagi ng katawan ko habang isinisigaw ang, “Bingi ka ba o ano? Narinig mo ba ako?” Tapos ay marahas niyang hinaltak pataas ang mga tenga ko at hinila nang malakas ang mga buhok sa sentido ko. Sinabunutan niya ang buhok sa tuktok ng ulo ko at iwinasiwas iyon paatras-abante sa pinakamalakas na kaya niya. Napakasakit niyon, na para bang mapupunit na ang anit ko. Pagkatapos niyon ay muli nila akong sinimulang hatawin ng kawayan at nagkaroon ako ng mga maga at duguang marka sa buong katawan ko. Napakahirap tiisin ng sakit. Labis akong napoot sa mga pulis na iyon at medyo natakot din ako, dahil hindi ko alam kung gaano katindi pa nila akong pahihirapan o kung makakayanan ko iyon. Nagdasal ako sa Diyos, “O Diyos ko, walang-tigil akong pinahihirapan ni Satanas, sinusubukang sirain ang determinasyon ko para pagtaksilan Kita at manakaw nila ang pera ng iglesia. Diyos ko, natatakot po akong hindi na ito makayanan ng katawan ko. Pakiusap, protektahan Mo po ako at bigyan Mo po ako ng pananampalataya.” Naisip ko ang isang himno ng mga salita ng Diyos pagkatapos ng panalangin ko, na tinatawag na “Ang Sakit ng mga Pagsubok ay Pagpapala ng Diyos”: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao. Ang mga pagsubok ay pagpapala mula sa Akin, at ilan sa inyo ang malimit na lumalapit sa Aking harapan at nakaluhod na nagmamakaawa para sa Aking mga pagpapala? Lagi ninyong iniisip na ang ilang mapapalad na salita ay maibibilang na Aking pagpapala, gayunman ay hindi ninyo kinikilala ang kapaitan bilang isa sa Aking mga pagpapala” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Habang pinag-iisipan ang mga salita ng Diyos, napagtanto ko na ang pagdanas ng paniniil at paghihirap ay pagpeperpekto ng Diyos sa ating pananampalataya. Umaasa ang Diyos na ako ay makapagpapatotoo para sa Kanya sa harap ni Satanas. Gaano man katindi ang maging pagdurusa ko sa laman, hindi ako maaaring sumuko kay Satanas, bagkus ay kailangan kong tumayong saksi para sa Diyos at bigyang-lugod Siya. Nang isipin ko iyon sa ganoong paraan, pakiramdam ko ay hindi iyon masyadong mahirap, bagkus ay tumiim-bagang na lang ako at tiniis ang pagpapahirap nila. Pinagbantaan nila ako nang makita nilang hindi pa rin ako nagsasalita matapos nila akong bugbugin nang sampu o labinlimang minuto: “Ni isang salita ay wala kang sinasabi—hindi ka ba natatakot makulong? Kung makukulong ka ay magiging permanenteng bahid iyon. Kahit kailan ay hindi makakapagtrabaho ang mga anak mo sa gobyerno o makakasali sa Partido. Masisira mo ang mga kinabukasan nila!” Hindi ako naapektuhan ng sinabi nila dahil alam ko sa aking puso na ang kapalaran ng mga tao ay lubos na nasa mga kamay ng Diyos. Ang kinabukasan ng mga anak ko ay nakasalalay sa paghahari at mga pagsasaayos ng Diyos, at walang magagawa roon ang mga pulis. Noon din, tinawagan ng isa sa mga pulis ang anak ko, at narinig ko ang boses niya mula sa kabilang linya: “Papa! Ayos lang po ba kayo ni Mama riyan?” Sinabi ko sa kanya, “Ayos lang kami, huwag kang mag-alala. Diyan ka lang sa bahay at alagaan mo ang kapatid mo.” Sumubok ang mga pulis ng isa pang taktika nang makita nilang hindi gumana ang isang iyon. Sabi nila, “Tatapatin kita. Magkababayan kami ng bayaw mo at nagtatrabaho kami sa iisang unit. Magkasama rin kaming nagsilbi sa militar ng sekretarya ng bayan mo. Ipinagtanung-tanong kita at sinasabi ng lahat na mabuti kang tao, kaya sabihin mo na lang sa amin ang nalalaman mo at pakakawalan ka na namin.” Dahil nakatitiyak akong isa itong panlilinlang ni Satanas, tahimik akong nagdasal sa Diyos, hinihiling sa Kanya na ingatan ang puso ko. Nang hindi ako sumagot, nagpatuloy siya: “Nagsalita na ang asawa mo, kaya sabihin mo na lang sa amin ang gusto naming malaman. Nasaan ang 300,000 na iyon?” Sabi ko, “Wala akong sasabihin.” Sinimulan ulit nila akong pahirapan nang makita nilang hindi gumagana ang mga pang-aakit nila.

Isang gabi ay ayaw nila akong payagang kumain o matulog, at sa sandaling ipikit ko ang aking mga mata, sisimulan nila akong tapikin ng kawayan sa ulo. Kung medyo nakahukot ang likod ko, hahatawin nila iyon nang napakalakas. Oktubre noon, kaya’t napakaginaw ng mga gabi at isang kamiseta at amerikana lang ang suot ko. Pagsapit ng madaling araw ay nangangatog na ang buong katawan ko sa sobrang ginaw. Sumigaw ang isa sa mga pulis, “Huwag mong isiping magiging madali ang lahat kung hindi ka magsasalita. Mamamatay kang nahihirapan!” Medyo pinanghinaan ako nang marinig ko ito. Hindi ko alam kung gaano katagal pa nila akong pahihirapan o kung patuloy ko iyong makakayanan. Walang-tigil akong nagdarasal sa Diyos, hinihiling sa Kanya na patnubayan ako at bantayan ako. Nagpasya rin ako na anuman ang haharapin ko, hinding-hindi ko magagawang pagtaksilan ang Diyos. Ang mga pulis na nagpapalitan ng oras ng trabaho noong panahong iyon ay talagang makakapal ang suot at lahat sila ay sinipon, pero kahit na manipis na damit lang ang suot ko at buong gabi nila akong pinahirapan, maayos ang lagay ko. Nagpasalamat ako sa Diyos sa pag-aalaga Niya. Nagreklamo sa akin ang isang pulis habang umuubo, “Kasalanan mo itong sipong nakuha ko!” Tapos ay lumapit ang isa sa kanila at sinampal ako nang napakalakas sa kaliwang pisngi na nakakita ako ng mga bituin. Pakiramdam ko ay umikot ang buong kwarto. May isa pa na tawa nang tawa sa gilid, tapos ay lumapit siya at sinampal ako nang napakalakas sa kanang pisngi ko, sumisigaw ng, “Magsasalita ka ba o ano? Nasaan ang perang iyon? Nagkasakit kaming lahat dahil sa interogasyong ito. Bubugbugin ka na lang namin hanggang sa mamatay ka at ayos na kami roon!” Habang sinasabi ito ay itinulak niya nang napakadiin ang mga posas sa mga pulso ko, tapos ay ilang beses na mariing siniko ang mga posas hanggang sa malalim na iyong nakabaon sa laman ko. Pakiramdam ko ay mapuputol na ang mga kamay ko. Hindi nagtagal ay nangitim na ang mga iyon—namimilipit ako sa sakit, nanginginig ang buong katawan ko, at tumatagaktak ang pawis ko. Hindi mailalarawan ang ganoong klase ng sakit. Sa sandaling iyon, pakiramdam ko ay nasa pinakahangganan na ako ng kaya kong tiisin, kaya’t paulit-ulit akong nagdasal sa Diyos, hinihiling sa Kanya na protektahan ako para makapanindigan ako. Nakikita ang nasasaktan kong hitsura, tinuya ako ng isang pulis na nakatayo sa gilid, “Naniniwala ka sa Diyos, tawagin mo ang Diyos mo para iligtas ka!” Alam kong sinusubukan ako ni Satanas. Iniisip ko na gustong gumamit ng Partido Komunista ng pagpapahirap para itulak akong pagtaksilan at itanggi ang Diyos, pero habang lalo ako nitong inuusig, mas malinaw kong nakita ang masama nitong mukha ng pagkapoot at paglaban sa Diyos, at lalo akong naging determinadong sumampalataya at sumunod sa Diyos. Tapos ay nagdasal ako, “Diyos ko! Ang brutal na pagpapahirap sa akin ng Partido Komunista ngayong araw ay isang bagay na pinahihintulutan Mong mangyari para makita ko na ito ang demonyong si Satanas, na ito ang kaaway Mo. Handa po akong talikdan ito at tanggihan ito mula sa aking puso, at matibay po ang pasya kong sumunod sa Iyo!”

Pagkatapos niyon, isang pulis ang ilang beses na tumapak nang napakariin sa mga posas ko gamit ang takong ng sapatos niya, ibinabaon ang mga iyon nang malalim sa laman ng mga pulso ko. Napakatindi ng sakit na iyon na ni hindi ako makahinga. Makalipas ang isang oras ay nagsimula nang mangitim ang mga kamay ko at namaga ang mga ugat sa buong katawan ko. Pakiramdam ko ay sasabog na ang ulo ko at pati ang puso ko ay masakit. Ang buong katawan ko ay may sakit na ni hindi ko mailarawan. Natakot ako na sa huli ay hindi ko na magamit ang mga kamay ko kung magpapatuloy iyon. Naisip ko ang tatay ko na tumatanda na at nangangailangan ng pag-aalaga at ang mga anak kong babae at lalake na pinapalaki pa namin. Paano ko sila maaalagaan, bata at matanda, kung mawawala ang mga kamay ko? Baka pwedeng magsabi na lang ako sa kanila ng mga bagay na hindi mahalaga? Pero alam ko na ang pagtataksil ay mangangahulugang magiging makasalanan ako sa lahat ng kapanahunan. Pero hindi ko na talaga kayang tiisin ang pagpapahirap na iyon, at gusto ko na lang mamatay para tapusin na ang pagdurusa, at sa ganoong paraan ay hindi ko rin mapagtataksilan ang Diyos. Gusto kong saksakin ang sarili ko gamit ang gilid ng mesa para mamatay na ako at tapusin na ito. Lumuluha, sinambit ko ang huling panalangin ko sa Diyos: “Makapangyarihang Diyos! Sa pamamagitan ng Iyong biyaya ko naranasan ang gawain Mo sa mga huling araw. Ayaw ko pong mamatay nang ganito kaaga, pero hindi ko na po talaga kaya ang pagpapahirap ni Satanas at natatakot po akong humantong ako sa pagtataksil sa Iyo. Ayaw ko pong saktan Ka.” Habang nagdarasal ay naisip ko ang ilan sa mga salita ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Pinalakas ng mga salita ng Diyos ang aking pananampalataya. Pinahihintulutan ng Diyos na pagdaanan ko ang sakit na iyon para gawing perpekto ang aking pananampalataya, pero hindi nauunawaan ang kalooban ng Diyos, hindi ko inisip kung paano tumayong saksi para sa Diyos sa harap ni Satanas. Inisip ko lang kung paano makatatakas sa sitwasyong iyon. Napakamakasarili ko talaga! Alam kong hindi ako pwedeng mamatay sa ganoong paraan—hangga’t may nalalabi pang isang hininga sa akin, kailangan kong tumayong saksi para sa Diyos! Nagdasal ako, “Diyos ko, ang aking buhay ay nasa Iyo pong mga kamay at gusto ko pong magpasakop sa kung anong ipinaplano Mo po para sa akin. Pakiusap, bigyan Mo po ako ng pananampalataya at protektahan Mo po ako upang makaya kong manatiling malakas.” Nakita ng mga pulis na wala silang makukuhang anuman sa akin at nananakot nilang sinabing, “Pag-isipan mo itong mabuti ngayong gabi, at babalik kami bukas para tanungin ka ng ilang katanungan.”

Sa puntong iyon ay tatlong araw at dalawang gabi na akong walang kahit kaunting tulog. Bibigay na ako dahil sa hapo, masakit ang puso ko, at napakasakit ng buong katawan ko na hindi ko na ito matiis. Buong gabi akong hindi makatulog dahil sa pag-iisip na tatanungin ako ng mga pulis kinabukasan, walang-tigil na nagdarasal sa Diyos, “O Diyos! Natatakot po akong patuloy akong pahihirapan ng mga pulis bukas at hindi na iyon makakayanan ng katawan ko. Diyos ko, pakiusap, protektahan Mo po ako at bigyan Mo po ako ng pananampalataya at lakas. Gusto ko pong tumayong saksi at ipahiya si Satanas.” May naalala akong mula sa mga salita ng Diyos pagkatapos ng aking panalangin: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, na mapanatili ang iyong dating pagmamahal nang hindi ito hinahayaang maging marupok o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t maaaring mapait ang iyong pagluha o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Pinag-isipan ko ang mga salita ng Diyos at nalaman kong pinahihintulutan Niya na mangyari iyon sa akin para subukin kung mayroon akong tunay na pananampalataya o wala, at para bigyan ako ng pagkakataong tumayong saksi para sa Diyos. Naisip ko si Job na sinusubok ni Satanas, nawawalan ng lahat ng pag-aari niya, mga anak niya, at tinutubuan ng mga bukol sa buong katawan. Gayunpaman, hindi sinisi ni Job ang Diyos, bagkus ay pinuri ang Kanyang pangalan, nagbibigay ng tumataginting na patotoo para sa Diyos. Nagdanas din si Pedro ng pag-uusig at handang-handa siyang maipako nang patiwarik sa krus alang-alang sa Diyos, minamahal ang Diyos at nagpapasakop sa Kanya hanggang sa punto ng pagbubuwis ng kanyang buhay. Pero pagkatapos ng kaunting malupit na pagpapahirap ng ilang pulis, ang naisip ko lang ay ang sarili kong laman at gusto ko nang tumakas pagkatapos lang ng kaunting pagdurusa. Wala akong tunay na pananampalataya at pagsunod sa Diyos, lalo na ng anumang patotoo. Lalo akong nahiya nang mas inisip ko iyon at nagdasal ako, “Diyos ko, walang halaga ang buhay ko. Anuman po ang gawin sa akin ng mga pulis pagkatapos nito, gaano man katinding pisikal na pagdurusa ang kailangan kong pagdaanan, ayaw ko nang isipin lang ang aking sarili. Gusto ko pong ilagay ang aking sarili sa Iyong mga kamay, at magpasakop sa Iyong mga pangangasiwa at pagsasaayos.” Pagkatapos ng panalangin na iyon, may kamangha-manghang nangyari—lahat ng sakit sa katawan ko ay basta na lang nawala at pakiramdam ko ay biglang ang gaan-gaan ko. Taos-puso akong nagpasalamat sa Diyos. Kinabukasan ng bandang alas otso ng umaga ay bumalik ang mga pulis para tanungin ako, pilit na inaalam kung nasaan ang pera, pero paano man nila ako pagtatanungin ay sinasabi ko lang na hindi ko alam. Dumaan sila sa ilan pang serye ng interogasyon, at nang wala pa rin silang makuhang kapaki-pakinabang na impormasyon sa akin, iniwanan nila ako ng huling salita, “Manabik ka sa kulungan!” Naisip ko na kahit manatili ako sa kulungan hanggang sa dulo ng buhay ko, hinding-hindi ko pagtataksilan ang Diyos.

Pagkatapos akong ikulong nang isang buwan, sa huli ay binigyan nila ako ng isang taon ng muling pagtuturo sa pamamagitan ng pagtatrabaho, pinapatawan ako ng kasong “paggamit ng isang kultong organisasyon para pahinain ang pagpapatupad ng batas.” Nang makita ko kung gaano katindi ang pagkamuhi ng Partido Komunista sa mga taong may pananampalataya, naalala ko ang isang bagay na sinabi ng Diyos: “Hindi na gaanong nakapagtataka, kung gayon, na nananatiling ganap na nakatago ang Diyos na nagkatawang-tao: Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal din? Paano nito maaaring papurihan at ipagsaya ang pagdating ng Diyos? Ang mga sunud-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nandarambong sila at nanloloob, nawalan na silang lubusan ng budhi, wala silang konsensya, at tinutukso nila ang mga walang-muwang upang mawalan ng katwiran. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan! … Bakit naglalagay ng isang di-mapapasok na balakid sa gawain ng Diyos? Bakit gumagamit ng iba’t ibang pandaraya upang linlangin ang mga tao ng Diyos? Nasaan ang tunay na kalayaan at lehitimong mga karapatan at mga interes? Nasaan ang katarungan? Nasaan ang kaaliwan? Nasaan ang init? Bakit gumagamit ng madayang mga pakana upang linlangin ang mga tao ng Diyos? Bakit gumagamit ng puwersa para pigilin ang pagdating ng Diyos? Bakit hindi hinahayaan ang Diyos na malayang gumala sa ibabaw ng lupa na nilikha Niya? Bakit tinutugis ang Diyos hanggang wala na Siyang mapagpahingahan man lamang ng Kanyang ulo? Nasaan ang init sa gitna ng mga tao?” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Sinusubukan ng Partido Komunista na magmukhang puno ito ng kabanalan at moralidad, dumadaldal tungkol sa kalayaan ng relihiyon habang sa buong pagkakataon ay palihim na gumagamit ng mga taktika para arestuhin at usigin ang mga hinirang na tao ng Diyos, mapagmalaking iniisip na kaya nilang lipulin ang mga mananampalataya. Nilikha ng Diyos ang sangkatauhan at ang pagkakaroon natin ng pananampalataya at pagsamba natin sa Diyos ay tama at natural, pero di-makatwiran tayong inaaresto at inuusig ng Partido Komunista, sinusubukan tayong itulak na tanggihan at pagtaksilan ang Diyos. Nakikita ko na ang paglalagay sa Partido Komunista sa kapangyarihan ay paglalagay kay Satanas sa kapangyarihan—ang Partido ay napopoot sa katotohanan at napopoot sa Diyos. Ito ay, sa totoo lang, ang demonyong si Satanas na napopoot sa Diyos. Dati ay hinding-hindi ko makita ang malademonyong diwa ng Partido Komunista, pero binigyan ako ng kaunting pagkakilala ng pag-arestong iyon at nagawa kong talikdan at tanggihan iyon mula sa puso. Lalo rin akong naging determinado sa aking paniniwalang sumunod sa Diyos.

Dinala ako sa isang kampo ng puwersahang pagtatrabaho noong Nobyembre 9, 2009 kung saan inutusan ng mga pulis ang dalawa pang preso na bantayan ako. Kahit kailan ay hindi sila umalis sa tabi ko, at kailangan kong magpaalam sa kanila para lang gumamit ng banyo. Hindi ako pinayagan ng mga guwardya sa bilangguan na makipag-usap sa kahit kanino, natatakot na ibabahagi ko ang ebanghelyo sa isang tao, at araw-araw ay kailangan kong bigkasin ang mga panuntunan ng bilangguan. Kapag nagkamali ako sa pagbigkas ko, kailangan kong tumayo bilang parusa. Napakabigat na trabaho ang ginagawa ko mula umaga hanggang gabi araw-araw, at kung hindi ko natapos ang mga gawain ko ay mamumura ako, mabubugbog, at kakailanganin kong gawin ang umiiral na parusa. Ang ipinapakain nila sa akin ay mas masahol pa sa kaning-baboy na ipapakain mo sa baboy. Sa bawat pagkain ay nakatatanggap lang ako ng maliit na tinapay at kaunting malabnaw na sopas na mayroon lang isang piraso ng carrot na sinlaki ng maliit na daliri. Palagi akong nagtatrabaho nang walang laman ang tiyan. Sa tuwing miserable at nalulumbay ang pakiramdam ko, nagdarasal ako sa Diyos o mahinang humuhuni ng mga himno ng mga salita ng Diyos sa sarili ko. Sa ganoong paraan ko nalagpasan ang taon na iyon ng buhay-bilangguan.

Pagkalabas sa bilangguan ay binalaan ako ng mga pulis, “Hindi ka pwedeng mapalayo sa bahay mo sa loob ng isang buong taon. Kailangan ay handa kang magpakita sa sandaling tawagan ka namin.” Nalaman ko pagkauwi ko na pagkatapos arestuhin ang asawa ko, walang-tigil din siyang pinagtatanong ng mga pulis kung saan nakatago ang pera ng iglesia. Wala siyang kahit anong sinabi sa kanila at napakawalan mula sa isang detention house matapos ibilanggo ng 23 araw. Nang walang makuhang anumang impormasyon ang mga pulis kung nasaan ang pera, pumunta sila sa bahay namin para halughugin iyon nang dalawang beses, tinutungkab pa nga ang mga kisame namin at tinatanong nang matindi ang dalawa naming anak tungkol sa pananampalataya namin. Pumunta pa nga sila sa eskwelahan ng anak kong lalake para guluhin siya. Labis na natakot ang mga anak namin, palagi silang kinakabahan at kahit kailan ay hindi nila naramdamang ligtas sila. Nang makita ko kung paanong hindi man lang nagawang pabayaan ng mga pulis na iyon ang dalawang bata para lang mapasakamay ang kaunting pera, napuno ako ng poot sa mga demonyo ng Partido Komunista na iyon. Nang makalabas ako, napigilan ako ng pagmamanman ng mga pulis na magbasa ng mga salita ng Diyos o dumalo sa mga pagtitipon. Wala akong magawa kundi lumabas ng bayan para magbahagi ng ebanghelyo at gawin ang aking tungkulin. Hanggang sa araw na ito ay tinutugis pa rin ako ng mga pulis, at patuloy nilang pinipilit ang mga kamag-anak at mga kapatid na dati kong nakakausap na magbigay ng impormasyon sa kinalalagyan ko.

Dumanas ako ng ilang pisikal na pagdurusa sa pamamagitan ng pag-uusig at paghihirap na ito, pero tunay kong naranasan ang pagmamahal ng Diyos. Noong pinahihirapan ako, sa tuwing bibigay na ako, ang mga salita ng Diyos ang nagbigay sa akin ng pananampalataya at lakas at nagpakita sa akin ng daan para manindigan. Ang mga salita rin ng Diyos ang nagdulot sa akin na matukoy ang mga panlilinlang ni Satanas at mapagtagumpayan ang mga sunud-sunod na tukso ni Satanas. Sa lahat ng ito, nagawa kong makita ang kapangyarihan at awtoridad ng mga salita ng Diyos at na ang Diyos lang ang makapagliligtas sa sangkatauhan. Lumago ang pananampalataya ko sa Diyos. Malinaw ko ring nakita ang masamang mukha ng Partido Komunista, na napopoot ito sa Diyos at gumagawa laban sa Kanya. Nagawa ko itong talikdan at tanggihan mula sa kaibuturan ng aking puso. Gaano man katinding pag-uusig at paghihirap ang daranasin ko sa hinaharap, talagang gagawin ko ang tungkulin ko para bigyang-lugod ang Diyos!


80. Pagtakas sa mga Usap-usapan

Ni William, USA

Noong Oktubre ng 2016, dumating ako sa New York, at kalaunan ay bininyagan sa ngalan ng Panginoong Jesus sa isang simbahang Chinese, kaya naging Kristiyano ako. Pero pagkaraan ng mahigit isang taon sa iglesia, ang tanging natutuhan ko lang ay kung paano magdasal at kumanta ng mga himno, pero ang kaalaman ko tungkol sa Panginoon at ang pagkaunawa ko sa Bibliya ay mababaw, na ikinadismaya ko. Kaya, madalas akong naghahanap ng mga sermon sa YouTube nang mag-isa para maunawaan ko ang kalooban ng Panginoon.

Noong Marso ng 2018, may nakilala akong ilang kapatid sa New York at marami akong natutunang katotohanan at hiwaga na noon ko lang nalaman sa pamamagitan ng pakikipagtipon at pakikipagbahaginan sa kanila, tulad ng kuwento sa likod ng Bibliya, ano ang pagkakatawang-tao, ano ang kaligtasan, ang kaibhan sa pagitan ng tunay at mga huwad na Cristo, ang kaibhan sa pagitan ng gawain ng Diyos at gawain ng tao, at iba pa. Nagbigay-liwanag iyon sa akin at marami akong natutuhan. Talagang nasiyahan ako sa mga pagtitipong iyon. Sa isang pagtitipon, maraming salitang binasa si Brother Bryce na wala sa Bibliya. Talagang nagulat ako roon at itinanong ko kung kaninong mga salita iyon. Sinabi niya na ang mga salitang iyon ay mga pahayag ng Makapangyarihang Diyos, ang Cristo ng mga huling araw. Nang marinig ko ang pangalang “Makapangyarihang Diyos,” nabigla ako. Paulit-ulit na kaming binalaan ng pastor at mga elder na huwag magkaroon ng anumang kontak sa mga miyembro ng Ang Iglesia ng Makapangyarihang Diyos. Sabi nila, sa isang tao sila naniwala, hindi kay Jesucristo. Naguluhan ako, at nagsimulang mabalisa nang husto kaya hindi ako napalagay sa upuan. Hindi ko inunawa ang mga bagay na sinabi ni Bryce pagkatapos niyon, at nagdahilan ako at umalis ng pagtitipon.

Pagkauwi ko, pabiling-biling ako sa kama, hindi ako nakatulog, dahil sumasagi sa isipan ko ang mga tagpo sa mga pakikipagtipon ko sa mga miyembro ng Ang Iglesia ng Makapangyarihang Diyos. Ang pagbabahagi nila ay lubhang nagbibigay-liwanag at praktikal, at lubhang kapaki-pakinabang para sa akin. Pero umalingawngaw sa mga tainga ko ang sinabi ng pastor at mga elder tungkol sa Ang Iglesia ng Makapangyarihang Diyos. Naguluhan ako, at hindi ko alam kung sino ang pakikinggan ko. Inilabas ko ang cellphone ko at pinuntahan ko ang website na lubos kong pinagkakatiwalaan, ang Wikipedia, para makita kung paano nito inilarawan ang Ang Iglesia ng Makapangyarihang Diyos. Nang mabasa ko sa Wikipedia na ang Iglesia ay itinatag ng isang tao, na isa itong organisasyon ng tao sa halip na iglesia ng Diyos, pati na ang ilang nakababahalang negatibong ulat mula sa CCP, agad akong kinabahan at hindi na ako nangahas pang makinig sa kanilang pagbabahagi. Tatanggalin ko na sana ang lahat ng contact information nila, pero nang akmang buburahin ko na iyon, naalala ko kung paano nila ako pinakisamahan. Sila ay matuwid, mapagmahal, at mapagpasensya sa iba, at nagkaroon ako ng malaking paghanga sa ugali nila, sa isinabuhay nila, at sa paraan ng pagsasalita nila. Puro magagandang impresyon ang nakuha ko mula sa kanila. Hindi sila katulad ng nabasa ko online. Natigilan ako dahil dito. Pero malaki ang tiwala ko sa Wikipedia, kaya matapos ko itong pag-isipan, nagdesisyon pa rin akong burahin ang lahat ng kontak ko sa Iglesia ng Makapangyarihang Diyos at sinabi ko kay Brother Peter, na kasama kong nagsisiyasat sa gawain ng Makapangyarihang Diyos, ang natutuhan ko. Sinabi ni Peter na ang pagsalubong sa Panginoon ay isang mahalagang bagay na kailangan nating seryosohin, at hinikayat ako na huwag itong husgahan nang basta-basta, kundi magdasal pa at hangarin ang patnubay ng Panginoon. Naguluhan ako nang husto, iniisip ko na, “May katuturan ang sinasabi niya. Ang pagsalubong sa Panginoon ay isang mahalagang bagay na kailangan nating seryosohin. Kung ang Makapangyarihang Diyos ang nagbalik na Panginoong Jesus, at hindi ko siniyasat iyon, hindi ko ba mapapalagpas ang pagkakataong salubungin ang Panginoon?” Kaya nagdasal ako sa Panginoon, “Panginoon! Labis akong naguguluhan ngayon. Ang mga sermon ng Ang Iglesia ng Makapangyarihang Diyos ay talagang nagpapalago at marami akong natutuhan. Pero sinasabi sa Wikipedia na isa itong organisasyon ng tao sa halip na iglesia ng Diyos. Panginoon! Wala akong pagkakilala. Natatakot ako na nalihis na ako, at hinihiling ko ang patnubay Mo.”

Isang araw, sa daan papuntang iglesia, may ikinuwento sa akin ang isang sister: “Isang mananampalataya sa Panginoon ang humiling sa Diyos na iligtas siya sa oras ng krisis, kaya nagsaayos ang Diyos ng tatlong pagkakataon para maligtas siya, pero pinalagpas niya lahat iyon. Sabi niya, ‘Hindi. Nagdasal na ako sa Panginoon. Darating ang Panginoon para iligtas ako.’ Pagkamatay niya, natanto niya na isinaayos na ng Diyos ang tatlong pagkakataong ito, at nawalan siya ng buhay dahil nabigo siyang sunggaban ang mga pagkakataong ito.” Sa iglesia, nagulat akong makita na iyon din ang ikinukuwento ng pastor ko. Nabigla ako, at naisip ko, “Hindi ito kapani-paniwala! Dalawang tao na ang nagsalaysay sa akin ng iisang kuwento sa loob ng isang araw, na ipinapaalala sa akin na sunggaban ang pagkakataon kong maligtas ng Diyos. Sinasabi ba sa akin ng Panginoon na patuloy kong siyasatin ang gawain ng Makapangyarihang Diyos?” Kaya, nagpasya akong ituloy ang pagsisiyasat sa Kidlat ng Silanganan.

Kinausap ko si Bryce at ibinahagi ko sa kanya ang aking kalituhan. Sabi ko, “Alam kong may katotohanan sa iyong pagbabahagi at taglay nito ang gawain ng Banal na Espiritu. Talagang nakatulong iyon sa akin. Pero nakita ko sa Wikipedia na Ang Iglesia ng Makapangyarihang Diyos ay itinatag ng isang lalaking nagngangalang Zhao, na isa itong organisasyon ng tao sa halip na iglesia ng Diyos. Marami ring negatibong ulat mula sa pamahalaang CCP sa internet, kaya nagkaroon ako ng ilang pagdududa dahil doon at gusto kong pag-usapan natin ito.” Sumagot si Bryce, “Kapag nagsisiyasat ng tunay na daan, hindi tayo maaaring umasa sa mga website ng mga hindi nananalig, ilang grupo, mga partidong pulitikal, o sa maaaring sabihin ng mga tao. Kailangan nating tingnan kung ang daang ito ay naglalaman ng katotohanan, kung ito ba ay gawain ng Diyos. Ito ang pinakapundasyon, ang pinakamahalagang prinsipyo. Nang dumating ang Panginoong Jesus para gumawa, nag-imbento ng lahat ng uri ng tsismis ang mga Pariseo tungkol sa Kanya at nagsabi ng maraming lapastangang bagay, na sinasabi na hindi Siya ipinaglihi ng Banal na Espiritu, na kalapastanganan ang Kanyang mga salita, at na nagpalayas ng mga demonyo ang Panginoong Jesus sa paggamit sa hari ng mga diyablo. Sinabi pa nila na hindi pa Siya nabuhay na mag-uli, at iba pa. Maraming Hudyong nakinig sa mga punong saserdote, eskriba, at Pariseo at hindi nangahas na sundan ang Panginoon. Pero nakita nina Pedro, Juan, at ng iba pa na ang daan na ipinangaral Niya, ang Kanyang mga himala at Kanyang gawain ay nanggaling na lahat sa Diyos at may taglay na awtoridad at kapangyarihan ng Diyos, kaya sinundan nila ang Panginoong Jesus at nakamit ang Kanyang pagliligtas. Ipinapakita ng lahat ng ito na ang mahalaga sa pagsisiyasat sa tunay na daan ay ang tingnan kung taglay ba nito ang katotohanan at ang gawain ng Banal na Espiritu. Iyon lang ang prinsipyo.” Pagkatapos ay binasa ni Bryce ang isang sipi ng mga salita ng Makapangyarihang Diyos. Sabi ng Makapangyarihang Diyos: “Ano ang pinakasaligang prinsipyo sa paghahanap sa tunay na daan? Kailangan mong tingnan kung naroon o wala ang gawain ng Banal na Espiritu sa daang ito, kung ang mga salitang ito ay pagpapahayag o hindi ng katotohanan, sino ang pinatototohanan, at ano ang maidudulot nito sa iyo. Ang pag-alam ng pagkakaiba sa pagitan ng tunay na daan at huwad na daan ay nangangailangan ng ilang aspeto ng batayang kaalaman, na ang pinakasaligan dito ay ang pag-alam kung naroon o wala ang gawain ng Banal na Espiritu. Sapagkat ang diwa ng paniniwala ng mga tao sa Diyos ay ang paniniwala sa Espiritu ng Diyos, at kahit ang paniniwala nila sa Diyos na nagkatawang-tao ay dahil sa ang katawang-tao na ito ay ang pagsasakatawan ng Espiritu ng Diyos, na nangangahulugang ang gayong paniniwala ay paniniwala pa rin sa Espiritu. May mga pagkakaiba sa pagitan ng Espiritu at ng katawang-tao, ngunit dahil ang katawang-tao na ito ay nagmumula sa Espiritu, at siyang Salita na naging tao, sa gayon ang pinaniniwalaan ng tao ay ang likas na diwa pa rin ng Diyos. Kaya’t sa pagkilala kung ito ay ang tunay na daan o hindi, higit sa lahat dapat mong tingnan kung naroon o wala ang gawain ng Banal na Espiritu, at pagkaraan ay dapat mong tingnan kung mayroon o walang katotohanan sa daang ito” (Ang Salita, Vol. I. Ang Pagpapakita at Gawain ng Diyos. Tanging ang mga Nakakikilala sa Diyos at Nakaaalam sa Kanyang Gawain ang Makapagbibigay-lugod sa Diyos). Nagpatuloy si Bryce sa kanyang pagbabahagi, “Sa mga huling araw, ginagawa ng Makapangyarihang Diyos ang gawain ng paghatol simula sa sambahayan ng Diyos. Ipinapahayag Niya ang lahat ng katotohanan na naglilinis at nagliligtas sa sangkatauhan, tulad ng mga layon ng gawain ng pamamahala ng Diyos, mga kuwento sa likod ng gawain ng mga Kapanahunan ng Kautusan, Biyaya, at Kaharian at kung ano ang nakamit ng gawaing iyon, ang mga hiwaga ng pagkakatawang-tao at pangalan ng Diyos, at iba pa. Hinahatulan at inilalantad ng Makapangyarihang Diyos ang satanikong kalikasan ng mga tao at ang katotohanan ng kanilang katiwalian sa pagsuway sa Diyos, at ang ugat ng kasamaan at kadiliman sa mundo. Sinasabi Niya sa atin kung paano ginagawang tiwali ni Satanas ang mga tao at kung paano inililigtas ng Diyos ang sangkatauhan. Binibigyan din Niya tayo ng daan upang maalis ang katiwalian at matamo ang pagliligtas ng Diyos at ibinubunyag ang mga kahihinatnan ng bawat uri ng tao. Ang mga katotohanang ipinapahayag Niya at ang Kanyang gawain ng paghatol ay ganap na isinasakatuparan ang propesiya ng Panginoong Jesus: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Isinasakatuparan din nito ang propesiyang ito sa 1 Pedro: ‘Sapagkat dumating na ang panahon ng pasimula ng paghuhukom sa bahay ng Diyos’ (1 Pedro 4:17). Nakita na ng maraming tunay na mananampalataya mula sa lahat ng denominasyon na umaasam sa pagpapakita at gawain ng Diyos na ang mga salita ng Makapangyarihang Diyos ay ang katotohanan at ang tinig ng Diyos. Natukoy na nila na ang Makapangyarihang Diyos ang Panginoong Jesus na nagbalik at naunang naparito bago ang Diyos. Lahat ng nagmumula sa Diyos ay lalago. Sa loob lang ng 20 taon, lumaganap na ang ebanghelyo ng kaharian ng Makapangyarihang Diyos sa buong Tsina at ngayon ay umaabot na sa buong mundo. Ito ang kakaibang kapangyarihan at awtoridad ng Diyos at ang bunga ng gawain ng Banal na Espiritu. Isa itong pagpapamalas ng karunungan at pagiging makapangyarihan sa lahat ng Diyos. Ang mga katunayang ito ay nagpapatunay na ang Makapangyarihang Diyos ang nagbalik na Panginoong Jesus, na ang Kanyang gawain ang tunay na daan at ang pagpapakita at gawain ng Diyos sa mga huling araw.”

Nang marinig ko ang pagbabahagi ni Bryce, nadama ko na isang bagay lang na nagmumula sa Diyos ang lalago nang lalago. Katotohanan talaga ang mga salita ng Makapangyarihang Diyos at maraming hiwaga at katotohanan talaga ang ibinubunyag ng mga ito. Sino pa ba kundi ang Diyos ang maaaring magpahayag ng katotohanan? Kung hindi ko binasa ang mga katotohanan ng Makapangyarihang Diyos sa aking pagsasaliksik sa tunay na daan kundi pikit-mata kong pinaniwalaan ang mga kasinungalingang naka-post sa ilang website at ikinakalat ng CCP, malaking kahangalan sana iyon. Hiniling ni Bryce na panoorin ko ang pelikulang Red Re-Education sa Bahay. Ang ama ng bida ay namumuno sa isang United Front Work Department sa bayan at ang sinasabi niya ay katulad lang ng nakita ko sa Wikipedia. Sabi niya, ang Iglesia ay itinayo ng isang tao na may apelyidong Zhao, na ang tawag sa kanya ng lahat ng miyembro nito ay ang taong ginamit ng Banal na Espiritu, at palagi silang nakikinig sa kanyang mga sermon, kaya ibig sabihin niyan ay isa itong organisasyon ng tao, at hindi iglesia ng Diyos. Ito ang sinabi ng bida bilang tugon: “Sino ang nagtatag ng Kristiyanismo? Sino ang nagtatag ng Katolisismo? Maaari kayang si Pablo o si Pedro ang nagtatag? Sino ang nagtatag ng Hudaismo? Si Moises kaya? Hindi ba kahangalan ang lahat ng ito? Hindi kinilala kailanman ng ateistang CCP na mayroong isang Diyos, lalo nang hindi nila kinilala na naging tao ang Diyos. Gaano man karaming katotohanan ang ipinapahayag ni Cristo na nagkatawang-tao, gaano man kadakila ang Kanyang gawain, o gaano man kahalaga ang Kanyang pagliligtas, gagawin nila ang lahat para itanggi, itago, at kondenahin ito. Iniisip nila na ang Kristiyanismo at ang Katolisismo ay itinatag din ng mga tao at ito ay ganap na walang katotohanan. Kung hindi dahil sa pagpapakita at gawain ng Panginoong Jesus, hindi magkakaroon ng sinumang mga mananampalataya at alagad ng Panginoon at walang paraan para umiral ang Kristiyanismo. Totoo iyan. Gaano man katalino ang mga apostol noon, paano sila nakapagtatag ng isang iglesia? Dahil lang sa tinanggap ng mga tao ang pamumuno at paggabay ng mga apostol, ibig bang sabihin niyon ay mga tao ang nagtatag ng Kristiyanismo? Nabuo ang Iglesia ng Makapangyarihang Diyos dahil lang sa pagpapakita at gawain ng Makapangyarihang Diyos. Dahil nagpapahayag ang Makapangyarihang Diyos ng napakaraming katotohanan, at dahil alam ng mga tao na tinig ito ng Diyos at unang dumarating kaysa sa Diyos, nabuo ang Iglesia. Matapos simulan ng Makapangyarihang Diyos ang Kanyang gawain, nagpatotoo Siya sa taong ginamit ng Banal na Espiritu bilang pinuno ng Iglesia. Para siyang si Moises sa Kapanahunan ng Kautusan, o ang mga apostol sa Kapanahunan ng Biyaya. Ginamit siya ng Diyos para diligan, gabayan, at pamunuan ang mga taong hinirang ng Diyos. Ginagawa niya ang tungkulin ng isang tao. Nagdarasal ang mga taong hinirang ng Diyos sa ngalan ng Makapangyarihang Diyos at binabasa at pinagbabahaginan nila ang mga salita ng Makapangyarihang Diyos sa mga pagtitipon. Tinatanggap ng mga taong hinirang ng Diyos ang pamumuno ng taong ito at nagpapasakop sila sa pamumuno nito alinsunod sa mga salita ng Makapangyarihang Diyos. Lantaran ang sinasabing mga kasinungalingan ng CCP, na nagpapahayag na sumasampalataya kami sa taong ito. Itinatatwa nila ang pagpapakita at gawain ng Makapangyarihang Diyos, at ang mga katotohanang Kanyang ipinapahayag. Mayroon silang mga lihim na motibo. Kung hindi dahil sa pagpapakita at gawain ng Makapangyarihang Diyos hindi iiral ang Ang Iglesia ng Makapangyarihang Diyos Hindi maikakaila ang katotohanang iyan.” Pakiramdam ko tama ang sinabi ng bida. Nabuo ang Iglesia dahil sa pagpapakita at gawain ng Diyos, pero dahil lang sa gumagamit ang Diyos ng isang tao para pamunuan ang Iglesia, sinasabi ng CCP na ang Iglesia ay itinatag ng isang tao. Hindi ba kahangalan iyon? Alam ng CCP na naniniwala ang mga Kristiyano sa Ang Iglesia ng Makapangyarihang Diyos sa Makapangyarihang Diyos kaya bakit nila sasabihin na isang organisasyon ito ng tao, na itinatag ng isang tao? Habang pinagtatakhan ko ito, nagpatuloy ang bida, “Kaya bakit sinasabi ng pamahalaang CCP na ang Iglesia ay isang organisasyon ng tao? Bakit hindi nila binabanggit ang Diyos na nasa katawang-tao? Bakit ayaw nilang banggitin kailanman ang Ang Salita ay Nagpapakita sa Katawang-tao? Ang mga katotohanang ipinahayag ng Makapangyarihang Diyos ang higit na kinatatakutan ng CCP, dahil alam nila na lahat ng nananampalataya sa Makapangyarihang Diyos ay tinanggap Siya dahil binasa nila ang Ang Salita ay Nagpapakita sa Katawang-tao. Kaya sinusubukan nilang gambalain ang mga tao sa pagsasabi na Ang Iglesia ng Makapangyarihang Diyos ay itinatag ng isang tao para pagtakpan ang katotohanan na ang Makapangyarihang Diyos, ang Cristo ng mga huling araw, ay nagpakita na at gumagawa. Ang tunay nilang layon sa paggawa nito ay para patigilin ang mga tao sa pagsunod sa Diyos. Binabaluktot nila ang katotohanan, na iginigiit na ang iglesia ng pagpapakita at gawain ng Diyos ay isang organisasyon ng tao. Ito ang dahilan na natuklasan nila upang apihin ang iglesia ng Diyos.” Noon ko lang natanto na ang sinasabi ng CCP na Ang Iglesia ng Makapangyarihang Diyos ay isang organisasyon ng tao ay isang sadyang pagbabaluktot ng mga katotohanan at isang dahilan para sugpuin at pahirapan ang Ang Iglesia ng Makapangyarihang Diyos. Higit pa rito, sinasabi nila ito para iligaw ang mga tao, para pigilan ang mga tao na magkaroon ng pananampalataya at sumunod sa Diyos. Iyan ang masamang motibo ng CCP!

Matapos kong panoorin ang clip na iyon, ibinahagi ni Bryce, “Ang gawa-gawang mga tsismis at pagkondena ng CCP sa Ang Iglesia ng Makapangyarihang Diyos ay hindi maihihiwalay sa likas na kademonyohang kamuhian ang katotohanan at labanan ang Diyos. Alam nating lahat na ang CCP ay ateista at naniniwala ito sa Marxism-Leninism. Kinamumuhian nito ang katotohanan at ang pagpapakita at gawain ng Diyos higit sa anupaman, at mula nang buuin ang bansa noong 1949, matindi na nitong pinagmalupitan at pinahirapan ang mga paniniwala sa relihiyon. Kinondena na nito ang mga bahay-iglesia bilang masasamang kulto, at sinunog at sinira na ang napakaraming kopya ng Bibliya. Inaresto, pinahirapan, at ikinulong na nito ang napakaraming Kristiyano at Katoliko. Ang pag-uusig sa relihiyon ay naging mas malupit pa simula nang mamuno si Xi Jinping. Isinara at giniba na ang The Three-Self Church, at napakaraming krus na ang sinira. Plano pa ng CCP na muling isulat ang Bibliya at ang Koran para lubusang sugpuin ang mga paniniwala sa relihiyon. Mula nang magpakita ang Cristo ng mga huling araw, ang Makapangyarihang Diyos, sa Tsina, tinutugis na Siya ng CCP, nililibot ang lahat ng lugar, baliw na inaaresto at pinahihirapan ang mga Kristiyano. Marami nang nakulong at malupit na pinahirapan hanggang sa mabaldado o mamatay sila, at mahigit isang milyong katao na ang napilitang lisanin ang kanilang mga tahanan. Ginagamit ng CCP ang media para ipakalat ang mga tsismis at magpasimula ng gulo para akusahan at dungisan ang Ang Iglesia ng Makapangyarihang Diyos. Ito’y para udyukan at iligaw ang mga tao ng Tsina at ang mundo para kalabanin at kondenahin din nila ang Iglesia. Sinusubukan nitong puksain ang gawain ng Diyos sa mga huling araw. Makikita natin mula sa mga katunayang ito na ang CCP ay isang masamang demonyo na kumakalaban sa Diyos, at inililigaw at ipinapahamak ang mga tao. Ito ang halimaw, ang malaking dragon mula sa Pahayag! Lubusang isinasakatuparan nito ang mga propesiyang ito sa Bibliya: ‘At inihagis ang malaking dragon, ang matandang ahas, ang tinatawag na Diyablo at Satanas, ang dumadaya sa buong sanlibutan’ (Pahayag 12:9). ‘At binuka ng hayop ang kanyang bibig sa mga paglapastangan laban sa Diyos, upang lapastanganin ang Kanyang pangalan, at ang Kanyang tabernakulo, gayon din naman silang mga nananahan sa langit’ (Pahayag 13:6). Ang pakikinig sa mga kasinungalingan ng CCP kapag sinisiyasat ang tunay na daan at hinahangad ang pagpapakita at gawain ng Diyos ay katawa-tawa! At binabasa ng ilang tao ang nasa Wikipedia habang sinisiyasat ang tunay na daan, na sinasabi na nagtitiwala sila sa site na iyon at maniniwala lang sila roon kung sinasabi sa Wikipedia na iyon ang tunay na daan. Ginagamit nila ang Wikipedia para matukoy kung ito ba ang tunay na daan. Naaayon ba iyan sa katotohanan? Naglalaman ba ng katotohanan ang Wikipedia? Website ito ng mga hindi nananalig. Nagtitipon sila ng mga materyal at isinusulat nila ang lahat mula sa pananaw ng mga hindi nananalig. Lahat ng hindi nananalig ay labis nang nagawang tiwali ni Satanas at nagtaksil na sa Diyos. Sila ay mga taong walang pananampalataya. Sumusunod lang sila sa maraming tao at palaging nagsisinungaling. Inuulit lang nila ang anumang sabihin ng CCP. Bakit hindi nila kapanayamin ang Iglesia mismo? Bakit hindi sila mag-ulat tungkol doon nang patas at walang personal na opinyon? Ang mga salita ng Makapangyarihang Diyos ay nagpapahayag ng napakaraming katotohanan at nayanig nila ang buong mundo ng mga relihiyon, pati na ang mundo mismo. Bakit hindi sila mag-ulat tungkol sa katunayng ito? Lahat ng uri ng patotoo mula sa mga miyembro ng Ang Iglesia ng Makapangyarihang Diyos tungkol sa kanilang mga karanasan sa gawain ng Diyos ay matagal-tagal na ring nasa online. Bakit hindi man lang nababanggit ang mga iyon? Ang pamahalaang CCP ay malupit na inuusig ang Iglesia at nailathala iyon sa mga website ng mga internasyonal na organisasyon sa mga karapatang pantao. Bakit hindi sila tumutukoy roon? Bakit mga kasinungalingan lang ng mga tsismis at paninira sa Iglesia ng pamahalaang CCP at ng mundo ng mga relihiyon ang inilalathala nila? Hindi ba nila sadyang itinatago ang katotohanan at ikinakalat ang mga kasinungalingan ng satanikong pamahalaan? Anong isyu ang binibigyang-diin nito? Na ang mga ito ay mga propagandang ginagamit ni Satanas para iligaw ang mga tao. Kung maniniwala tayo sa Wikipedia habang sinisiyasat natin ang tunay na daan, kung maniniwala tayo sa mga kasinungalingan nito, hindi ba kahangalan iyon? Maraming taong nakagawa ng pagkakamaling ito sa pagsisiyasat nila sa tunay na daan. Kung makita nila na kinokondena ng mga pamahalaan at ng mundo ng mga relihiyon na ang isang bagay ay hindi ang tunay na daan, hindi nila paniniwalaan iyon. Mga tunay na mananampalataya nga ba sila? Ang ibig sabihin ng hindi paghahanap sa mga salita ng Diyos o pakikinig sa tinig ng Diyos sa kanilang paghahanap, pero naniniwala sa mga salita ni Satanas, at naniniwala sa CCP at sa mga pari ng relihiyon ay naniniwala at sumusunod sila kay Satanas, na nailigaw at nakuha na sila ng halimaw, na may tatak sila ng halimaw.”

Lubos akong nakumbinsi sa ibinahagi ni Bryce. Noon ko pa iniisip na ang Wikipedia ang pinakamalaking online encyclopedia na sumasaklaw sa lahat. Nagtiwala talaga ako roon, pero natanto ko noon na website iyon ng mga hindi nananalig. Hindi iyon naglalaman ng katotohanan, ni hindi iyon pinatotohanan ng Diyos. Isang kasangkapan iyon na nagsisilbi kay Satanas. Anumang baluktot na mga maling paniniwalang maaaring ilabas ng pamahalaang CCP, inuulit ng Wikipedia ang mga kamaliang ito. Paanong mapagkakatiwalaan ang sinasabi roon? Ang pagsisiyasat ko sa tunay na daan ay dapat na nakabatay sa mga salita ng Diyos. Dapat ay natingnan ko kung nasa daang ito ba ang katotohanan, kung ipinahayag ba ito ng Diyos, at kung taglay ba nito ang gawain ng Banal na Espiritu, dahil Diyos lang ang katotohanan, ang daan, at ang buhay, at Diyos lang ang maaaring magpahayag ng katotohanan at magpakita sa atin ng landas para maitakwil ang kasalanan at lubos na maligtas. Pero kahit nakita ko na ang salita ng Makapangyarihang Diyos ang katotohanan at na nagmumula iyon sa Diyos, kinokontrol pa rin ako ng mga tsismis ng CCP at ng mga salitang nasa isang website na dapat ay kapani-paniwala, at hindi ako nangahas na siyasatin ang gawain ng Makapangyarihang Diyos. Talagang nalito ako! Pero dahil sa mga kapatid na patuloy na tumutulong sa akin at nagbabahagi sa akin ng katotohanan, hindi ako nalinlang. Kung hindi, napalagpas ko sana ang pagkakataon kong sumalubong sa pagbabalik ng Panginoon.

Pagkatapos ay ipinagpatuloy ni Bryce ang kanyang pagbabahagi: “Yamang lahat ng ito ay mga kasinungalingang ginagamit ng CCP para iligaw ang mga tao at pigilan silang siyasatin ang tunay na daan, bakit pinapayagan ng Diyos na umiral ang mga gawa-gawang ito? Ang magagandang layunin at karunungan ng Diyos ang nasa likod nito. Mauunawaan natin ito kapag tiningnan natin ang sinasabi ng Makapangyarihang Diyos: ‘Sa Aking plano, palagiang nakasunod si Satanas sa bawat hakbang at, bilang mapaghahambingan ng Aking karunungan, ay laging sinusubukang makahanap ng mga paraan upang gambalain ang Aking orihinal na plano. Subalit maaari ba Akong sumuko sa mapanlinlang na mga pakana nito? Lahat ng nasa langit at nasa lupa ay naglilingkod sa Akin; maaari pa bang maiba ang mapanlinlang na mga pakana ni Satanas? Dito mismo nagsasalikop ang Aking karunungan; ito mismo ang kamangha-mangha sa Aking mga gawa, at ito ang prinsipyo ng pagpapatakbo para sa Aking buong plano ng pamamahala. Sa panahon ng pagtatayo ng kaharian, hindi Ko pa rin iniiwasan ang mapanlinlang na mga pakana ni Satanas, kundi patuloy Kong ginagawa ang gawaing kailangan Kong gawin. Sa sansinukob at sa lahat ng bagay, napili Ko na ang mga gawa ni Satanas bilang Aking paghahambingan. Hindi ba ito pagpapakita ng Aking karunungan? Hindi ba ito mismo ang kamangha-mangha tungkol sa Aking gawain?’ (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 8). Ipinapakita sa atin ng mga salita ng Diyos na sa Kanyang gawain, hindi Niya iniiwasan ang mga pakana ni Satanas kundi ginagamit Niya ang mga iyon para gumawa ng serbisyo upang matukoy ang kahihinatnan ng bawat uri ng tao. Ang gawain ng Diyos sa Kapanahunan ng Kaharian ang huling yugto ng Kanyang pagliligtas sa sangkatauhan. Ipinapahayag Niya ang katotohanan para hatulan at linisin ang mga tao, habang pinagbubukud-bukod ang mga tao ayon sa kanilang uri, at sa huli ay ginagantimpalaan ang mabubuti at pinarurusahan ang masasama, at tinatapos ang gawain ng buong kapanahunan. Gagawin ng Diyos na mga mananagumpay ang lahat ng taos-pusong naniniwala sa Kanya at nagmamahal sa katotohanan at dadalhin sila sa Kanyang kaharian. Ilalantad Niya at aalisin ang mga walang pananampalataya na naghahangad lang na kainin ang kanilang tinapay hanggang sa mabusog gayundin ang lahat ng masasamang tao at ang mga anticristong lumalaban sa Diyos. Ang mga kasinungalingang ito na ikinakalat ng CCP ay mga kasangkapang ginagamit ng Diyos para isakatuparan ang Kanyang gawain. Ang tunay at huwad na mga mananampalataya, ang trigo at mga panirang damo, ang mga tupa at kambing ay mabubunyag na lahat sa pagdagsang ito ng mga kasinungalingan. Ito ay isang pagsubok na kailangang pagdaanan ng lahat ng tumatanggap sa gawain ng Diyos sa mga huling araw. Sinabi ng Panginoong Jesus: ‘Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin … at hindi sila aagawin ng sinoman sa Aking kamay’ (Juan 10:27–28). Naririnig ng mga tupa ng Diyos ang Kanyang tinig, at walang pakialam ang lahat ng tunay na mananampalataya na nagmamahal sa katotohanan sa sinasabi ng CCP o ng mundo ng mga relihiyon, o ang isinulat ng media o ang nasa mga website. Tinitingnan lang nila kung iyon ba ang katotohanan, kung iyon ba ang tinig ng Diyos. Kapag nakumpirma nila na ang mga salita ng Makapangyarihang Diyos ang katotohanan at tinig ng Diyos, sumusunod sila sa Kanya, nang walang nakakahadlang na tao, bagay, o kaganapan. Desidido silang sumunod sa Diyos. Sila ang matatalinong dalaga. Ang mga walang pananampalataya, ang mga hindi nagmamahal sa katotohanan at hangad lang na kainin ang kanilang tinapay hanggang sa mabusog ay hindi naghahanap ng katotohanan, kundi pikit-matang tinatanggap ang mga kasinungalingan ni Satanas at sumasama pa sa CCP at sa mga pari ng mundo ng mga relihiyon sa pagkakalat ng mga kasinungalingan, na baliw na hinuhusgahan at kinokondena ang gawain ng Diyos sa mga huling araw. Lahat sila’y nalantad bilang mga panirang damo, bilang masasamang lingkod at mga anticristo. Sila ay aalisin at tatangis at magngangalit ang kanilang mga ngipin sa mga kalamidad. Ang mga kasinungalingan ng CCP at ng mundo ng mga relihiyon ay ibinubunyag ang trigo at mga panirang damo, ang mga tupa at kambing, ang mabubuti at masasamang lingkod. Sa huli, tutukuyin ng Diyos ang mga kahihinatnan ng mga tao ayon sa pag-unawa nila sa gawain ng Diyos sa mga huling araw, ayon sa kanilang nagawa. Ang mga kasinungalingan at pakana ni Satanas ay malinaw na nagsisilbi sa gawain ng Diyos.”

Lubhang mapanganib iyan! Muntik na akong makandaduhan sa labas ng pintuan ng kaharian dahil sa mga tsismis at kasinungalingang ito. Natakot ako sa ideyang ito. Totoong mapanganib ang manampalataya pero walang pagkakilala, at hindi naghahanap sa katotohanan. Ngayon ay alam ko nang ang susi sa pagsisiyasat sa tunay na daan ay ang pakinggan ang tinig ng Diyos at tingnan kung iyon ang katotohanan, kung iyon ang gawain ng Diyos. Talagang hindi tayo maaaring maniwala sa mga kasinungalingan ng mga demonyo ng CCP at kailangang magkaroon din tayo ng pagkakilala sa sinasabi ng mga pastor, elder, at website. Hindi tayo maaaring pikit-matang maniwala sa sinasabi nila, o maaari tayong mahuli sa bitag ni Satanas anumang sandali at makalagpas ang pagkakataon nating salubungin ang Panginoon at maiakyat sa kaharian ng langit. Ang pagtakas sa kumakalat na mga tsismis at pagsalubong sa pagbabalik ng Panginoon ay awa at pagliligtas sa akin ng Diyos! Salamat sa Makapangyarihang Diyos!


81. Isang Pagpiling Ginawa Nang Walang Panghihinayang

Ni Martha, Espanya

Nagkakilala kami ng kasintahan ko habang nagtatrabaho sa ibang bansa. Pareho kaming naniniwala sa Panginoong Jesus at madalas na pumupunta sa simbahan nang magkasama. Tatlong taon na kami, at may mga plano nang magpakasal. Noong Oktubre ng taong 2000, nang bumalik ako sa Tsina para bisitahin ang nanay ko, pinatotohanan sa akin ng kapitbahay ko ang gawain ng Makapangyarihang Diyos sa mga huling araw, sinasabing ang Panginoong Jesus ay nagbalik nang nagkatawang-tao, at nagpahayag ng maraming katotohanan para hatulan at dalisayin ang sangkatauhan at iligtas ang mga tao mula sa gapos ng kasalanan para makapasok sila sa kaharian ng langit. Kalaunan, nakabasa ako ng maraming salita ng Makapangyarihang Diyos, at nakita na ibinunyag ng Makapangyarihang Diyos ang misteryo ng anim na libong taong plano ng pamamahala ng Diyos para iligtas ang sangkatauhan, ang kwento sa loob ng tatlong yugto ng gawain ng Diyos, ang misteryo ng pagkakatawang-tao ng Diyos, at ibinunyag din kung paano ginagawang tiwali ni Satanas ang tao, paano gumagawa ang Diyos nang paisa-isang hakbang para iligtas ang mga tao, paano ginagawa ng Diyos ang gawain ng paghatol sa mga huling araw para tapusin ang kapanahunan, at iba pa. Ang mga katotohanan at misteryong ito ay mga bagay na hindi ko pa narinig sa maraming taon ng aking paniniwalang pangrelihiyon. Walang sikat o dakilang tao ang makakapagpahayag ng mga bagay na ito. Ganap nitong tinutupad ang mga salita ng Panginoong Jesus: “Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan: sapagkat hindi Siya magsasalita ng mula sa Kanyang sarili; kundi ang anomang bagay na Kanyang marinig, ang mga ito ang Kanyang sasalitain: at Kanyang ipahahayag sa inyo ang mga bagay na magsisidating” (Juan 16:12–13). Sigurado ako na ang mga salita ng Makapangyarihang Diyos ay ang katotohanan at ang tinig ng Diyos, at na ang Makapangyarihang Diyos ay ang Panginoong Jesus na nagbalik. Sabik na sabik ako, at gusto kong sabihin sa kasintahan ko ang mabuting balita sa lalong madaling panahon. Mas maganda kung pareho naming tatanggapin ang gawain ng Makapangyarihang Diyos sa mga huling araw at sa huli’y makapasok sa kaharian nang magkasama. Pero naalala ko na noong nasa ibang bansa ako, madalas na binabanggit ni Pastor Sean na iwasan ang “Kidlat ng Silanganan.” Sinabi niyang dapat kaming mag-ingat oras na bumalik kami sa Tsina, at huwag na huwag makikipag-ugnayan sa mga taong mula sa Kidlat ng Silanganan. Madalas din siyang pumupunta sa ilang lungsod sa Tsina para bisitahin ang mga miyembro ng simbahan, sinasabing may mga maling paniniwala sa Tsina, at na kailangan nilang mag-ingat. Lubos na hinahangaan ng kasintahan ko si Sean at nakikinig sa sinasabi nito. Kapag diretsahan kong sinabi sa kanya na tinanggap ko ang gawain ng Makapangyarihang Diyos sa mga huling araw, sasabihin kaya niya ito kay Sean? Pero alam ko ring pinananabikan ng kasintahan ko ang pagbabalik ng Panginoong Jesus, kaya gusto ko talagang sabihin ito sa kanya sa lalong madaling panahon. Naisip ko na kapag malinaw akong nagbahagi sa kanya, matatanggap niya ito.

Isang gabi, tinawagan ko siya at sinabing, “Pareho nating pinananabikan ang pagbabalik ng Panginoong Jesus, kaya sa tingin mo, papaano babalik ang Panginoong Jesus?” Hindi inaasahang, pagkatapos na pagkatapos kong magsalita, galit na sinabi ng kasintahan ko, “Bakit bigla mo akong tinatanong nito? Malinaw na sinasabi ng Bibliya na ang Panginoon ay paparito sakay ng isang ulap, kaya paano magkakaroon ng anumang pagdududa roon? May nakakausap ka ba mula sa Kidlat ng Silanganan sa atin?” Gulat na gulat ako na napakabagsik ng naging sagot niya sa isang simpleng tanong. Sabi ko, “Maraming taon na tayong naniniwala sa Panginoon, hindi ba’t pareho nating inaasam na matanggap ang Panginoon at madala sa kaharian ng langit? Kaya paano paparito ang Panginoon? Hindi ba’t dapat lang na pag-isipan ang tanong na ito?” Mas lalong nagalit ang kasintahan ko at sinabing, “Ilang beses na bang sinabi sa atin ni Sean na iyong mga ipinapangaral ang pagbabalik ng Panginoong Jesus ay nagsasabi ng mga huwad na salita at nililinlang ang mga tao? Paulit-ulit niyang idiniin na hindi tayo dapat makipag-ugnayan sa mga tao na mula sa Kidlat ng Silanganan. Bakit ayaw mong makinig? Dati-rati, malakas ang paniniwala mo sa Panginoon, pero nagkahiwalay lang tayo nang halos lagpas isang buwan, tapos nakikipag-ugnayan ka na sa Kidlat ng Silanganan! Tandaan mo, pareho nating hinahangad ang pagparito ng Panginoong Jesus, pero kahit na Siya’y bumalik, hindi ito magiging tulad ng sinasabi ng Kidlat ng Silanganan, na Siya’y magbabalik sa katawang-tao.” Kahit anong sabihin ko pagkatapos no’n ay ayaw na niyang pakinggan. Sa huli, mabigat ang loob naming ibinaba ang tawag.

Hindi ko maunawaan kung bakit ganoon ang naging reaksyon ng kasintahan ko, at sobrang nalungkot ako rito. Hindi ba’t pinananabikan niya ang pagparito ng Panginoon? Bakit sobra niyang nilalabanan ang pagtalakay sa kung paano paparito ang Panginoon? Nang gabing iyon, nakahiga ako sa kama at hindi makatulog, kaya bumangon ako para basahin ang salita ng Diyos, kung saan nakakita ako ng dalawang sipi: “Kung saanman nagpapakita ang Diyos, doon ipinapahayag ang katotohanan, at magiging naroon ang tinig ng Diyos. Tanging iyong mga makakatanggap sa katotohanan ang makaririnig sa tinig ng Diyos, at tanging ang mga ganitong tao ang karapat-dapat na makasaksi sa pagpapakita ng Diyos” (Ang Salita, Vol. I. Ang Pagpapakita at Gawain ng Diyos. Apendise 1: Ang Pagpapakita ng Diyos ay Naghatid ng Isang Bagong Kapanahunan). “Ang Cristo ng mga huling araw ay naghahatid ng buhay, at naghahatid ng walang maliw at walang katapusang daan ng katotohanan. Ang katotohanang ito ang landas kung saan makakamit ng tao ang buhay, at ito lamang ang tanging landas kung saan makikilala ng Diyos at masasang-ayunan ng Diyos ang tao. Kung hindi mo hinahanap ang daan ng buhay na ibinigay ni Cristo ng mga huling araw, kung gayon ay hindi mo kailanman makakamit ang pagsang-ayon ni Jesus, at hindi ka kailanman magiging karapat-dapat pumasok sa pintuan ng kaharian ng langit, sapagkat kapwa ka bulag na tagasunod at bilanggo ng kasaysayan. Ang mga kontrolado ng mga tuntunin, ng mga salita, at iginapos ng kasaysayan ay hindi kailanman makakamit ang buhay ni makakamit ang walang-hanggang daan ng buhay. Ito ay sapagkat ang mayroon lamang sila ay malabong tubig na kinapitan ng libu-libong taon sa halip na tubig ng buhay na dumadaloy mula sa trono” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Paulit-ulit kong pinagnilayan ang mga salita ng Diyos, at naramdaman na napakabuti at napakapraktikal ng mga salitang ito! Sa mga huling araw, ang Panginoong Jesus ay nagbabalik para ipahayag ang katotohanan upang iligtas ang mga tao. Tanging iyong mga umaasam sa katotohanan at nakikinig sa tinig ng Diyos ang makakasaksi ng pagpapakita ng Diyos at makakasalubong sa pagbabalik ng Panginoon. Iyong mga mangmang na naghihintay na pumarito ang Panginoon sakay ng mga ulap pero hindi hinahanap ang katotohanan o nakikinig sa tinig ng Diyos ay mawawalan ng pagkakataong maitaas na iniaalok ng pagparito ng Panginoon, at hindi kailanman masasalubong ang pagbabalik ng Panginoon. Noong panahong ito, naalala ko na sinabi ng Panginoong Jesus: “Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin” (Juan 10:27), at ipinropesiya sa Pahayag: “Pagmasdan, Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko” (Pahayag 3:20). Talaga ngang ang pinakaimportanteng bagay sa pagsalubong sa pagparito ng Panginoon ay pakikinig sa tinig ng Diyos. Ang mga tupa ng Diyos ay kayang makinig sa tinig ng Diyos at sundan ang Kanyang mga yapak. Napagtanto kong tumanggi ang kasintahan ko na hanapin at siyasatin ang tunay na daan dahil hindi niya pa nabasa ang mga salita ng Makapangyarihang Diyos. Kung siya’y tupa ng Diyos at isang taong taos-pusong hinahanap ang katotohanan, dapat akong magpakita sa kanya ng ilang salita ng Makapangyarihang Diyos. Kung makikilala niya na ang mga salita ng Diyos ay ang katotohanan at tinig ng Diyos, matatanggap niya ang gawain ng Diyos sa mga huling araw, at magagawa naming sundan ang mga yapak ng Diyos nang magkasama. Kaya gumugol ako ng ilang gabi sa pagkopya ng ilang salita ng Makapangyarihang Diyos at ipinadala ang mga ito sa kanya. Tapos, araw-araw kong pinananabikan na tawagan niya ako para siyasatin namin ang gawain ng Diyos sa mga huling araw. Makalipas ang ilang araw, tumunog ang telepono sa bahay, at tuwang-tuwa ako. Akala ko, kasintahan ko iyon, pero si Sean pala. Sabi niya, “Sinabi sa akin ng kasintahan mo na matapos mong bumalik sa iyong bayan, nakipagkita ka sa mga taong mula sa Kidlat ng Silanganan. Totoo ba ito?” Sabi ko, “Naghahanap ako at nagsisiyasat. Sa tingin ko ang pagparito ng Panginoong Jesus ay isang napakaimportanteng bagay at dapat tayong maghanap at magsiyasat nang mabuti.” Sabi ni Sean, “Bibisitahin ko ang iyong bayan sa lalong madaling panahon para makita kung talagang nakikipag-ugnayan ka sa isang taga-Kidlat ng Silanganan. Ako ang iyong pastor, kaya kailangan kong akuin ang responsibilidad para sa iyong buhay.”

Akala ko hindi seryoso si Sean, dahil labis na magkalayo ang aming mga lokasyon. Hindi inaasahang, hindi nagtagal ay talagang dumating siya. Gusto naming samantalahin ng ilang kapatid ang pagkakataong ito para magpatotoo sa gawain ng Makapangyarihang Diyos sa mga huling araw, pero nang makipagkita kami kay Sean, tinanong niya ako kung tinanggap ko ang Kidlat ng Silanganan, at mayabang na sinabing, “Maraming beses na akong nakipag-ugnayan sa Kidlat ng Silanganan. Sa totoo lang, bago ako nakipagkita sa inyo, pumunta ako sa bahay ng isang kapatid sa hilagang-silangan. Naniniwala ang kapatid niyang lalaki sa Kidlat ng Silanganan at gustong patotohanan ang kanilang ebanghelyo sa akin. Nakapag-aral ako ng teolohiya, pamilyar ako sa Bibliya, at nagkaroon ako ng ugnayan sa maraming kagalang-galang na pastor sa ibang bansa, pero naisip pa rin niyang malilinlang niya ako at makukuha ang loob ko? Katawa-tawa.” Sinubukan ng mga kapatid na hikayatin siya, “Napakaraming kapatid ang nakapangaral ng ebanghelyo sa iyo at nakapagpatotoo na ang Panginoong Jesus ay nagbalik. Kung lalaban at kokondena ka nang hindi naghahanap at nagsisiyasat, talaga bang sinusubukan mong salubungin ang Panginoon? Sinabi ng Panginoong Jesus: ‘Mapapalad ang mga mapagpakumbaba ang espiritu: sapagkat kanila ang kaharian ng langit’ (Mateo 5:3). Nasa mga huling araw na tayo, ang Panginoon ay nagbalik na. Kapag naririnig nating pinatototohanan ng mga tao na ang Panginoon ay nagbalik na at nagpahayag ng maraming katotohanan, dapat tayong maghanap nang maluwag sa puso, para marinig natin ang tinig ng Panginoon at makita ang Kanyang pagpapakita! Kung hindi tayo maghahanap o magsisiyasat, sa halip ay pikit-matang tatanggi o lalaban, napakadaling sundan ang mga yapak ng mga Pariseo. Ang Diyos ay isang marunong na Diyos, ang Kanyang mga pag-iisip ay lagpas sa mga iniisip ng tao, at ang gawain ng Diyos ay isang misteryo na hindi maaarok nating mga tao. Gusto naming talakayin sa iyo kung paano salubungin ang pagbabalik ng Panginoong Jesus.” Pero hindi man lang nakinig si Sean. Sabi niya, “Kung gusto n’yo akong kausapin tungkol sa Kidlat ng Silanganan, huwag na kayong mag-abala, dahil hindi ko ito tatalakayin sa inyo.” Nakita ng mga kapatid na lubos siyang lumalaban at walang intensyon na maghanap, kaya tumigil sila sa pagsusumikap na kausapin siya. Sa sandaling ito, nakatanggap ng tawag si Sean at sinabing ang ilang mananampalataya sa isang simbahan sa hilagang-silangan ay tinanggap ang Kidlat ng Silanganan, at gusto niyang pumunta roon para pigilan sila. Sinabihan niya akong bilhan siya agad ng tiket. Sabi ko, “Pastor Sean, pinatototohanan ng Kidlat ng Silanganan na ang Panginoong Jesus ay nagbalik para ipahayag ang katotohanan upang gawin ang gawain ng paghatol sa mga huling araw. Tumatanggi kang maghanap, magsiyasat, at sumalubong sa Panginoon, at bukod pa roon, gusto mong hadlangan at pigilan ang mga tao sa paghahanap sa tunay na daan at pakikinig sa tinig ng Diyos. Naaayon ba ito sa kalooban ng Panginoon?” Tiningnan niya ako nang masama at sinabing, “Hindi ko hahayaang pumunta sa simbahan ang mga taong mula sa Kidlat ng Silanganan para magnakaw ng tupa. Hangarin kong ipagtanggol ang daan ng Panginoon.” Habang tinitingnan ang mapagmataas na anyo ni Sean, hindi ako makapaniwala na ito ang pastor na kilala ko. Nakilala ko siya apat na taon na ang nakararaan, at para sa akin, noon pa ma’y isa siyang sobrang mapagpakumbabang tao na lubos na nagmamalasakit sa mga mananampalataya. Akala ko talaga ay napakabuti niya at relihiyosong pastor, pero ang makita ang kanyang pag-uugali at kung anong inilantad niya ngayon ay nagpaalala sa akin ng mga salita ng Panginoong Jesus: “Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok” (Mateo 23:13). Araw-araw na nakatayo sa entablado si Sean, nangangaral sa mga tao, sinasabi sa amin na maging mapagmatyag at alerto sa pagparito ng Panginoon, pero nang talagang bumalik ang Panginoong Jesus, hindi lang siya hindi naghanap, nagsiyasat, o sumalubong sa Panginoon, kumondena rin siya, lumaban, at sinubukan ang lahat ng paraan para hadlangan at gambalain ang mga mananampalataya habang sila’y naghahanap at nagsisiyat. Sa pagkukunwaring ipinagtatanggol ang daan ng Panginoon at pinoprotektahan ang kawan, pinanatili niya ang mahigpit na pagkontrol sa mga tao. Katulad na katulad siya ng mga Pariseo no’ng panahon nila, isang alagad ng kasamaan na gustong pigilan ang mga taong makapasok sa kaharian ng langit!

Iniisip na marami pa ring kapatid sa simbahan na walang pagkakakilala kay Sean, na naigapos at nalinlang niya, at nabigong siyasatin ang gawain ng Diyos sa mga huling araw, nakipag-ugnayan ako sa mga kapatid na kakilala ko at nagpatotoo sa gawain ng Makapangyarihang Diyos sa kanila. Nang malaman ito ni Sean, tinawagan at binantaan niya ako, “Kung ipagpipilitan mong maniwala sa Kidlat ng Silanganan at pumarito ka sa simbahan para magnakaw ng tupa, tatanggihan ka naming lahat, at hindi ka na tatanggapin ng lahat ng kapatid na nakakakilala sa’yo.” Pagkatapos, pinadalhan niya rin ako ng ilang babasahin na nagsusulong na layuan ang Ang Iglesia ng Makapangyarihang Diyos, na nagtataglay lahat ng mga salitang lumalaban at lumalapastangan sa Diyos. Pagkatapos nito, mas lalo kong nakita nang malinaw ang tunay na pagkatao ni Sean. Isa siyang sagabal at hadlang na pumipigil sa mga tao na siyasatin ang tunay na daan. Ayoko nang makipag-usap sa kanya, kaya hindi ko na sinasagot ang mga tawag niya. Nang makita niyang ipinagpipilitan ko ang paniniwala sa Makapangyarihang Diyos at ipinangangaral ang ebanghelyo sa mga taong kanyang inakay, pinuntahan niya ang mga bahay ng mga kapatid na nakakakilala sa akin sa Zhejiang, Shanghai, at iba pang lugar at sinabihan silang huwag makipag-ugnayan sa akin o makinig sa ipinapangaral ko. Pagkabalik sa ibang bansa, sinarhan niya ang simbahan sa akin. Pinagbawalan niya ang kahit na sino na sagutin ang mga tawag ko o makipag-ugnayan sa akin, at sinabing ang sinumang makikipag-ugnayan sa akin ay mapapatalsik.

Isang araw, nakatanggap ako ng isang sulat mula sa aking kasintahan, sinasabing, “Sinabi ni Sean sa simbahan na naniniwala ka sa Kidlat ng Silanganan, at ikaw ay ganap na nalinlang. Mula ngayon, hindi na tayo magkapatid, at wala na tayong relasyon. Hindi ko na sasagutin ang mga tawag mo o susulatan ka. Kung gusto mong bumalik, sasalubungin ka ng lahat, at maaari nating ituloy ang relasyon natin, pero kung ipagpipilitan mo ang paniniwala sa Makapangyarihang Diyos, maghihiwalay tayo.” Matapos basahin ang sulat, sobra akong nalungkot, kaya tinawagan ko siya, pero malamig niyang sinabing, “Abala ako. Wala akong panahong pag-usapan ito ngayon.” Tinanong ko siya, “Ganito ba talaga tayo maghihiwalay?” Sabi niya, “Kung titigil ka sa paniniwala sa Kidlat ng Silanganan, pwede nating ipagpatuloy ang kasalukuyan nating relasyon. Sasabihin ko sa tiyahin ko na tulungan kang makapunta sa ibang bansa. May negosyo siya rito, kaya pwede kang tumira dito. Pwede tayong magkaroon ng isang napakasayang kinabukasan. Pero kung ipagpipilitan mong maniwala sa Makapangyarihang Diyos, kailangan nating maghiwalay. Huwag kang magmadali at pag-isipan mo ito.” Napakasakit na makitang napakawalang puso ng kasintahan ko. Dati, sobrang masaya kaming magkasama, at inalagaan niya ako nang mabuti. Hindi ko inaasahan na lubos siyang tapat sa pastor. Dahil lang naniniwala ako sa Makapangyarihang Diyos, kinailangan niyang makipaghiwalay sa akin, hindi alintana ang naging relasyon namin sa nakaraang ilang taon. Alam ng pamilya ko na may hindi kami pagkakaunawaan ng kasintahan ko, at hinikayat nila akong lahat na pag-isipan ito, sinasabing, “May magandang trabaho at mabuting pamilya ang kasintahan mo. Kapag naghiwalay kayo, mahirap masabi kung makakakilala ka pa ng gayong kagandang kapareha sa hinaharap. Tumatanda ka na, at hindi madaling makahanap ng isang kapareha. Kung hindi ka bubuo ng isang pamilya, anong gagawin mo sa buhay mo balang araw?” Tinawagan at hinikayat din ako ng pamilya ng kasintahan ko na huwag maniwala sa Makapangyarihang Diyos, sinasabing, “Hindi na kayo bumabatang dalawa. Panahon na para pag-isipan ninyong magpakasal. Hindi ba maganda iyon na pareho kayong naniniwala sa Panginoong Jesus? Lubos kayong magiging masaya oras na ikasal kayo. Bakit mo pa ipipilit na maniwala sa Makapangyarihang Diyos?” Nahaharap sa panggigipit ng parehong pamilya, hindi ko alam kung papaano magdedesisyon. Kung pipiliin kong bumalik sa dati kong simbahan at pakasalan ang kasintahan ko, mabibigyan niya akong ng isang magandang materyal na buhay, at pwede rin kaming lumagay sa tahimik sa ibang bansa. Pangarap ito ng marami, pero mawawala sa akin ang kaligtasan ng Diyos sa mga huling araw dahil dito, na buong buhay kong pagsisisihan! Sa mga huling araw, pumaparito ang Diyos nang nagkatawang-tao sa ikalawang pagkakataon para ipahayag ang katotohanan, lubos na dalisayin at iligtas ang sangkatauhan, at gumawa ng isang grupo ng mga mananagumpay. Minsan lang sa buong buhay ang pagkakataong ito, at hindi ko ito maaaring palagpasin! Pero kapag pinili kong sundan ang Makapangyarihang Diyos, anong mangyayari sa pag-aasawa ko? Umabot na ako sa edad para mag-asawa, at ang pag-aasawa ay isang malaking kaganapan sa buhay. Sa panahong iyon, hindi ako makakain o makatulog nang maayos, at sobra akong nahihirapan. Nang makita ko na maraming taong kaedad ko ang kasal na at may mga pamilya pero nag-iisa pa rin ako, talagang nagtalo ang kalooban ko, at hindi ko alam kung paano pipili. Paulit-ulit akong nagdasal sa Diyos tungkol sa bagay na ito, hinihiling sa Diyos na gabayan ako at ipaalam sa akin kung paano pipiliin ang landas pasulong. Nang malaman ng mga kapatid ko ang tungkol sa aking sitwasyon, tinulungan nila akong lahat at nagbahagi sa akin, pero hindi ko pa rin mabitiwan ang kasintahan ko. Galit ako na nakipaghiwalay siya sa akin. Ni hindi niya ako kinausap. Naging malupit siya at malamig. Noong sinabi ng pastor na nalinlang ako, lubos itong pinaniwalaan ng kasintahan ko. Noong sinabi sa kanya ng pastor na tanggihan ako, nakipaghiwalay siya sa akin, ganap na binabalewala ang aming relasyon sa nakaraang ilang taon. Kapag lalo ko itong iniisip, mas nagiging miserable ang pakiramdam ko.

Isang gabi, pabiling-biling ako sa kama. Hindi ako makatulog, kaya bumangon ako at nakinig sa himno ng salita ng Diyos “Dapat Hangarin ng mga Tao na Mabuhay Nang Makabuluhan”:

1  Dapat sikapin ng tao na isabuhay ang isang makabuluhang buhay, at hindi dapat masiyahan na lamang sa kanyang kasalukuyang mga kalagayan. Upang maisabuhay ang imahe ni Pedro, dapat niyang taglayin ang kaalaman at mga karanasan ni Pedro. Dapat pagsikapan ng tao ang mga bagay na mas matatayog at mas malalalim. Dapat niyang pagsikapan ang isang mas malalim, mas dalisay na pagmamahal sa Diyos, at isang buhay na may kabuluhan at kahulugan. Ito lamang ang buhay, sa ganito lamang magiging katulad ng tao si Pedro. …

2  Para sa bawat isa na naghahangad na ibigin ang Diyos, walang katotohanang hindi matatamo at walang katarungan na hindi nila mapaninindigan. Paano ka ba dapat mamuhay? Paano mo ba dapat ibigin ang Diyos, at gamitin ang pag-ibig na ito para bigyang-kasiyahan ang Kanyang kagustuhan? Walang bagay na hihigit pa sa iyong buhay. Higit sa lahat, ikaw ay dapat magkaroon ng ganitong mga hangarin at pagtitiyaga, at hindi dapat maging tulad ng mga walang gulugod, mga mahihinang nilalang. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili na walang sigla sa ganitong paraan. Ang iyong buhay ay lilipas nang hindi mo namamalayan. At pagkatapos, magkakaroon ka pa ba ng isa pang pagkakataon para ibigin ang Diyos? Maaari bang ibigin ng tao ang Diyos pagkatapos niyang bawian ng buhay? Dapat kang magkaroon ng mga hangarin at ng konsensya na katulad ng kay Pedro. Ang buhay mo ay dapat na maging makahulugan, at hindi mo dapat pinaglalaruan ang iyong sarili. Bilang isang tao, at bilang isang tao na naghahangad sa Diyos, dapat mong magawang maingat na isaalang-alang kung paano mo itinuturing ang iyong buhay, kung paano mo dapat ihandog ang iyong sarili sa Diyos, kung paano ka magkakaroon ng isang mas makabuluhang pananampalataya sa Diyos, at paano, dahil sa iniibig mo ang Diyos, dapat mo Siyang ibigin sa paraang mas dalisay, mas mainam, at mas mabuti.

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Paulit-ulit akong nakinig sa awit na ito. Sa pamamagitan nito, nakita kong sinundan ni Pedro ang paghahangad niyang mahalin at bigyang-kasiyahan ang Diyos buong buhay niya, at namuhay ng isang makahulugan at may halagang buhay, at lubos akong naantig. Mula sa mga salita at gawain ng Panginoong Jesus, nakilala ni Pedro na ang Panginoong Jesus ay si Cristo, ang Anak ng Diyos na buhay. Nangaral at gumawa siya para sa Panginoong Jesus at inusig ng Hudaismo, pero walang pag-aalinlangan niyang sinundan Siya. Ngayon, personal na nagkatawang-tao ang Diyos sa piling natin para magpahayag ng mga salita upang gumawa at iligtas ang mga tao. Nabasa ko ang mga salita ng Diyos, narinig ang tinig ng Diyos, at natukoy na ang Makapangyarihang Diyos ay ang ikalawang pagparito ng Panginoong Jesus. Pero noong oras na para pumili sa pagitan ng Makapangyarihang Diyos at ng aking pag-aasawa, nag-alangan ako. Ayokong mawala sa akin ang kasal na ito at ang pagkakataong magkaroon ng magandang buhay sa ibang bansa kasama ang kasintahan ko. Nakita kong kahit na maraming taon na akong naniniwala sa Panginoon, ang hinahangad ko ay hindi ang katotohanan at buhay mula sa Diyos, ni hindi ko hinahangad na mahalin ang Diyos, bigyang-kasiyahan ang Diyos, at mamuhay ng isang makahulugan at may halagang buhay. Ang hinangad ko ay isang buhay ng materyal na kasiyahan at pisikal na kaginhawahan. Pinagnilayan ko ang mga salita ng Diyos na, “Maaari bang ibigin ng tao ang Diyos pagkatapos niyang bawian ng buhay?” Tinanong ko ang sarili ko, “Kung hindi ko gugugulin ang oras ko sa lupa na hinahangad na mahalin ang Diyos, bigyang-kasiyahan ang Diyos, at mamuhay ng isang makahulugan at may halagang buhay, kahit na makuha ko pa ang gusto kong kasal at kaginhawahan ng laman, ano pang saysay nito? Ang pagparito ng Diyos sa mga huling araw para ganap na iligtas ang sangkatauhan ay isang pagkakataon na minsan lang sa buhay. Kapag pinalampas ko ito, habambuhay akong makakaramdam ng panghihinayang! Kapag napalampas ko ang pagkakataong maligtas na inaalok ng gawain ng Diyos sa mga huling araw para tamasahin ang isang madaling buhay, hindi ba’t magiging kahangalan ito? Kapag isinuko ko ang tunay na daan at pinili ang pag-aasawa, makukuha ko ba talaga ang masayang buhay na gusto ko?” Naalala ko ang isang kapatid na nakausap ko kamakailan. Siya at ang kanyang asawa ay naikasal sa tulong ni Sean. Matapos maikasal, pumunta sila sa isang malaking siyudad para magtrabaho at bumili ng isang bahay. Napakaganda ng kanilang materyal na kalagayan, at nainggit ako sa kanila. Pero no’ng binisita ko siya, sinabi niyang kahit na naniniwala silang mag-asawa sa Panginoong Jesus at may magandang materyal na buhay, hindi masaya ang pagsasama nila. Madalas silang nag-aaway tungkol sa maliliit na isyu sa bahay, minsan, sobrang lala na ayaw nilang kausapin ang isa’t isa. Kalaunan, pinili ng asawa niyang magtrabaho sa ibang siyudad, iniwan siyang mag-isa sa bahay kasama ang kanyang dalawang taong gulang na anak, at napakamiserable at napakalungkot ng kanyang buhay. Inalala ko ang kanyang karanasan, at pagkatapos ay inisip ang ilang mag-asawang nakapaligid sa akin, na madalas nag-aaway at nagbabanta sa isa’t isa ng hiwalayan. Sa pagtingin sa mga katunayang ito, mas malinaw kong nakita na kapag naniniwala at sumusunod tayo sa Panginoon, tayo ay tinubos lamang ng Panginoong Jesus. Ang ating mga kasalanan ay napatawad na, pero ang ugat ng ating kasalanan ay hindi pa nalulutas at hindi pa tayo malaya sa gapos at kontrol ng kasalanan. Ang mga tao ay nakikipag-ugnayan sa isa’t isa ayon sa kanilang mga tiwaling disposisyon, at walang tunay na pagmamahal, kaya gaano man karaming kasiyahan ng laman ang maranasan natin, walang kabuluhan at masakit pa rin ang mga buhay natin. Sa pagsasaisip nito, natanto ko na dapat akong maging maingat sa mga pagpipilian na kinakaharap ko ngayon. Paulit-ulit akong nagdasal sa Diyos, hinihiling sa Diyos na gabayan at bigyan ako ng kaliwanagan para makapili ako nang tama ayon sa Kanyang kalooban.

Kalaunan, may nabasa akong isang sipi ng mga salita ng Makapangyarihang Diyos at naunawaan ang kalooban ng Diyos. Sabi ng Makapangyarihang Diyos: “Sa panahong ito, yaong mga naghahangad at yaong mga hindi naghahangad ay dalawang ganap na magkaibang uri ng mga tao, na may labis na magkaiba ring mga hantungan. Yaong mga nagtataguyod sa kaalaman ng katotohanan at nagsasagawa ng katotohanan ang mga siyang pagdadalhan ng Diyos ng kaligtasan. Yaong mga hindi nababatid ang tunay na daan ay mga demonyo at kaaway; mga inapo sila ng arkanghel at magiging mga pakay ng pagwasak. Kahit yaong mga maka-Diyos na tagapaniwala ng isang malabong Diyos—hindi ba’t mga demonyo rin sila? Ang mga taong nagtataglay ng mabubuting budhi ngunit hindi tinatanggap ang tunay na daan ay mga demonyo; paglaban sa Diyos ang kanilang diwa. Yaong mga hindi tinatanggap ang tunay na daan ay yaong mga lumalaban sa Diyos, at kahit nagtitiis ng maraming hirap ang gayong mga tao, wawasakin pa rin sila. … Sinumang hindi naniniwala sa Diyos na nagkatawang-tao ay malademonyo at, higit pa rito, wawasakin sila. Yaong mga may pananampalataya ngunit hindi isinasagawa ang katotohanan, yaong mga hindi naniniwala sa Diyos na nagkatawang-tao, at yaong mga hinding-hindi naniniwala sa pag-iral ng Diyos ay magiging mga pakay din ng pagwasak. Lahat yaong mga pahihintulutang manatili ay mga taong nagdaan na sa pagdurusa ng pagpipino at matatag na nanindigan; mga tao itong tunay na tiniis ang mga pagsubok. Sinumang hindi kumikilala sa Diyos ay isang kaaway; ibig sabihin, sinumang hindi kumikilala sa Diyos na nagkatawang-tao—nasa loob man sila o nasa labas ng daloy na ito—ay isang anticristo! Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong masuwayin sa Diyos?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Mula sa mga salita ng Diyos, naunawaan ko na ang ginagawa ng Diyos sa mga huling araw ay ang gawain ng paghihiwa-hiwalay sa bawat isa ayon sa kanilang uri. Nagpapahayag Siya ng katotohanan at ginagawa ang gawain ng paghatol sa pamamagitan ng katawang-tao, inihihiwalay ang mga mapanirang damo mula sa trigo at ang mga tunay na mananampalataya mula sa mga huwad na mananampalataya, na ibig sabihin, iyong mga naghahanap sa katotohanan at iyong mga hindi. Iyong mga nagsasabing naniniwala sila sa Diyos pero hindi hinahanap ang katotohanan o inaasam ang pagpapakita ng Diyos, mga di-mananampalataya na tanging biyaya ang hinahanap at humihingi ng tinapay para makain nila, at iyong mga anticristong kinamumuhian ang katotohanan at nilalabanan ang Diyos—ang lahat ng gayong tao ay mabubunyag, at sa huli ay mapapalayas at mapaparusahan. Kahit na sa panlabas ay mukhang may mabuting pagkatao ang kasintahan ko, matapat at maaasahan, at inaalagaan ako nang mabuti, pagkasabing pagkasabi ko sa kanya na bumalik na ang Diyos sa pangalawang pagkakatawang-tao, hindi lang siya tumangging hanapin ang katotohanan, pikit-mata rin niyang sinundan ang pastor sa paghadlang at pagpigil sa akin na tanggapin ang gawain ng Diyos sa mga huling araw, na umabot pa sa pagbabanta sa aming kasal para pilitin akong isuko ang tunay na daan. Kahit na naniniwala siya sa Panginoong Jesus, pangalan lang ng Panginoong Jesus ang kinakapitan niya. Hindi niya tinanggap ang katotohanang ipinahayag ng nagbalik na Panginoon, at nilabanan at kinondena niya ang Makapangyarihang Diyos. Nakita kong ang kanyang diwa ay kamuhian ang katotohanan at labanan ang Diyos, na isa siyang di-mananampalataya na ibinunyag ng salita ng Diyos, at na hindi siya isang taong tunay na naniniwala sa Diyos, minamahal ang katotohanan, at tinatanggap ang katotohanan. Sa harap ng katotohanan, ganap na nabunyag ang kanyang satanikong kalikasan ng paglaban sa Diyos. Hindi niya maunawaan ang tinig ng Diyos at hindi siya isang tupa ng Diyos. Kung pipiliin kong pakasalan ang gayong uri ng tao, hindi ako pagpapalain ng Diyos, at hindi magiging masaya ang aming pagsasama. Mula sa mga salita ng Diyos, naunawaan ko ang kalooban ng Diyos. Lumuwag ang pakiramdam ko, at alam ko na kung anong pipiliin. Pagkatapos no’n, tinawagan ko ang kasintahan ko at sinabing, “Nakapagdesisyon na ako. Pinipili kong ipagpatuloy na sundan ang Makapangyarihang Diyos. Kung gusto mong makipaghiwalay, inirerespeto ko ang kagustuhan mo. Magkakanya-kanya na tayo.” Dismayado niyang sinabing, “Hindi mo ba pwedeng pag-isipan ulit? Hindi na tayo gano’n kabata, at ang pag-aasawa ang pinakaimportanteng bagay sa buhay. Kapag isinuko mo ang ating kasal, pagsisisihan mo ito kalaunan.” Malinaw ko nang nakikita ang kanyang diwa ng pagkamuhi sa katotohanan at paglaban sa Diyos, kaya kahit ano pang sabihin niya, hindi na nagbago ang isip ko. Sabi ko, “Ang mga salita ng Makapangyarihang Diyos ay nagturo ng isang landas sa buhay para sa akin, at determinado akong tahakin ito. Hindi na magbabago ang desisyon ko kahit kailan.” Pagkatapos kong magsalita, ibinaba ko ang telepono, at lubos na gumaan at lumuwag ang pakiramdam ko.

Ang patnubay ng mga salita ng Diyos ang nagpahintulot sa akin na malaman kung anong landas ang pipiliin sa buhay, at hinayaan din akong makita ang tunay na mga mapagpaimbabaw na pagkatao ng mga pastor at elder. Ipinagsisigawan nila na dapat nating abangan ang pagparito ng Panginoon, pero nang nagpapakita na ang Diyos sa katawang-tao para gumawa sa mga huling araw, hindi sila naghahanap at nagsisiyasat. Sa halip, galit na galit silang kumokondena at lumalaban, at sinusubukan ang lahat ng paraan para pigilan ang mga mananampalataya na siyasatin ang tunay na daan at panatilihin ang mga itong nasa ilalim ng kanilang kontrol, at pilitin ang mga mananampalataya na sundan sila sa paglaban at pagkondena sa pagparito ng Diyos. Sila ay mga alagad ng kasamaan at mga anticristong ibinunyag ng gawain ng Diyos sa mga huling araw, at sila ay mga demonyong lumalamon sa mga kaluluwa ng mga tao! Dahil masyadong sinasamba ng kasintahan ko ang pastor, hindi talaga niya hinanap ang katotohanan, sinundan niya ang pastor sa pagkondena at paglaban sa gawain ng Diyos sa mga huling araw, at siya’y naging isang taong naniniwala sa Diyos pero nilalabanan ang Diyos. Nagpapasalamat ako sa Diyos sa pagliligtas Niya sa akin, hinahayaan akong makilala ang mga pastor at elder, tanggihan sila, at hindi na nila malinlang. Malaking awa at kabaitan ng Diyos para sa akin na nagagawa kong marinig ang tinig ng Diyos at masalubong ang pagbabalik ng Panginoon. Pinasalamatan ko ang Diyos mula sa kaibuturan ng aking puso, at nagpasyang sundan ang Makapangyarihang Diyos hanggang sa huli. Kalaunan, isinagawa ko ang tungkulin ko sa iglesia, nangangaral ng ebanghelyo at gumugugol para sa Diyos sa abot ng aking makakaya. Pinasasalamatan ko ang mga salita ng Makapangyarihang Diyos sa paggabay sa akin na gawin ang tamang pagpili at sa pag-akay sa akin sa kung nasaan ako ngayon. Ang lahat ng kaluwalhatian ay sa Makapangyarihang Diyos!


82. Sa Walang Humpay na Pagpapahirap

Ni Wu Ming, Tsina

Isang araw ng Disyembre ng taong 2000, bandang alas singko ng hapon, nagtitipon kami ng asawa ko sa bahay kasama ang dalawang kapatid nang bigla kaming nakarinig ng malakas na “bang bang bang” sa may pintuan. Nagmadali akong itago ang mga libro namin. Tapos, anim o pitong pulis ang pumasok sa silid. Sumigaw ang isa sa kanila: “Anong ginagawa ninyo? Nagtitipon ba kayo?” Matapos niya akong sapilitang papirmahin ng isang search warrant, hinalughog nila ang bahay, iniwang magulong-magulo ang lahat ng bagay. Nakita nila ang mga libro ng salita ng Diyos at dalawang tape recorder. Lumapit sa akin ang Deputy Chief na may apelyidong Lyu ng Political Security Section na may dalang ilang libro ng salita ng Diyos at sinabing: “Ang mga ito ang ebidensiya para arestuhin ka.” Tapos, isinakay nila kami sa isang sasakyan. Tahimik akong nagdasal sa Diyos, “O Diyos ko, pinahintulutan Mong mahuli kami ngayon. Paano man ako pahirapan ng mga pulis, hindi ako papayag na maging isang Judas at pagtaksilan Ka!”

Nang makarating kami sa himpilan ng pulisya, magkakahiwalay nila kaming tinanong. Tinanong ako ng isang pulis na Jin ang apelyido: “Sino ang nagbigay sa iyo ng mga librong iyon sa bahay ninyo? Sino ang nagpasampalataya sa iyo? Sino ang lider ninyo?” Hindi ako umimik, kaya malupit niyang sinabing: “Magsasalita ka ba? Kung hindi ka magsasalita, malilintikan ka!” Nang makitang hindi ako magsasalita, ilang beses akong marahas na sinuntok sa ulo ng isang pulis at pagkatapos ay dalawang beses akong sinampal nang malakas. Nahihilo ako at napakasakit ng mukha ko. Tapos ilang beses niyang tinadyakan nang malakas ang hita ko. Hinampas ako sa mukha ni Officer Jin gamit ang isang nakarolyong magazine, at marahas na sinabing: “Huwag tayong magsayang ng oras sa pakikipag-usap sa kanya. Talian siya at ipakita sa kanya kung anong kaya nating gawin!” Tapos, nagdala ang isang pulis ng lubid, halos sangkapat na pulgada ang kapal, at hinubad ang aking panlabas na damit, iniwan akong nakasuot lang ng manipis na long johns. Hinawakan nila ang mga braso ko at itinulak ako sa sahig, ipinaikot ang lubid sa leeg ko, ipinadaan ito sa dibdib ko, tapos itinali nila ang mga braso ko, ginamit ang lubid para itali ang mga kamay ko sa likuran ko, at inilusot ito sa bahagi ng lubid na nakapaikot sa leeg ko, tapos ay malakas itong hinila. Masakit na nahila nang napakalapit sa isa’t isa ang mga balikat ko, at ang manipis na lubid ay bumaon sa balat ko. Parang nabali na ang mga braso ko, at labis ang sakit na nararamdaman ko. Inutusan nila akong paghiwalayin ang mga binti ko nang 90 degrees at ianggulo ang ulo ko payuko habang nakabaluktot din ang baywang ko nang 90 degrees. Hindi nagtagal, nahilo ako at para bang lumuluwa ang mga mata ko. Patuloy na tumutulo ang pawis mula sa mukha ko, nababasa niyon ang sahig. Pagod ako at nasasaktan, nanginginig ang katawan ko, at hindi makatayo ang aking mga binti. Gusto kong pagdikitin ang mga binti ko at magpahinga sandali, pero kapag bahagya akong gumagalaw, sinisipa ako ni Jin sa pigi at inuutusan akong huwag gumalaw. Hindi ko matiis ang sakit. Nagalit ako at napuno ng poot, at naisip ko: “Napakaraming kriminal na hindi ninyo hinahabol. Naniniwala ako sa Diyos at tinatahak ang tamang landas, hindi ako lumalabag sa anumang batas, pero pinahihirapan ninyo ako. Napakasama nito!” Naisip ko ang mga salita ng Diyos na nagsasabing: “Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Nakita ko na sa wakas ang pangit na mukha ng CCP sa kung ano ito. Sinasabi nilang “kalayaan sa relihiyon” at “ang pulisya ng bayan ay para sa mga tao,” pero kasinungalingan ang lahat ng ito! Pinapanatili ng Partido Komunista ang pagkukunwaring kinikilala ang kalayaan sa pananampalataya, pero sa totoo lang, malupit sila sa mga mananampalataya, at gugustuhing lipulin tayong lahat. Ang Partido Komunista ay ang diyablong si Satanas na nilalabanan at kinamumuhian ang Diyos. Naisip ko sa sarili ko, “Habang lalo nila akong pinapahirapan, mas magkakaroon ako ng higit na pananampalataya hanggang sa pinakahuli!”

Makalipas ang mga kalahating oras, nanghihina ang buong katawan ko at namamaga ang ulo at mga mata ko. Manhid na manhid ang mga binti ko at nawalan na ako ng pakiramdam sa mga braso at kamay ko. Basang-basa ang damit ko. Noon ko narinig na sinabi ni Jin: “Hindi puwedeng gamitin ang lubid nang higit sa kalahating oras, kung hindi ay mababaldado ang mga braso.” Pagkatapos niya iyong sabihin, kinalag nila ang lubid. Sa sandaling kinalag nila ito, bumagsak ako sa sahig, kumikirot ang buong katawan ko. Tapos, dalawang pulis ang humawak sa mga kamay ko sa magkabilang gilid at pinaikot-ikot ang mga braso ko na parang nagpapaikot sila ng isang malaking lubid. Napakatindi ng sakit ng mga kamay ko pagkatapos nilang ipaikot-ikot ang mga iyon nang ilang beses. Tinanong ako ulit ni Jin: “Saan mo nakuha ang mga librong iyon? Sino ang lider ninyo? Sino ang nagpasampalataya sa iyo? Sabihin mo sa akin ngayon!” Tapos, sinabi ni Lyu nang may mapagkunwaring kabaitan: “Sabihin mo na lang sa amin, hindi ito malaking bagay. Kung sasabihin mo sa amin, hindi mo na kailangang magdusa pa.” Naisip ko: “Para namang tatraydurin ko ang mga kapatid ko!” Lubhang nayayamot na hindi ako nagsasalita, sinabi ni Jin: “Ibalik siya sa lubid at tingnan natin kung hanggang kailan siya makatatagal!” Itinali nila ako ulit. Sa pagkakataong ito, mas mahigpit nila akong itinali kaysa dati. Bumabaon ang lubid sa kaparehong mga lugar at mas masakit ito kaysa noong unang pagkakataon. Sa puso ko ay patuloy akong nagdasal sa Diyos, hinihiling sa Kanya na bigyan ako ng pananampalataya at tulungan akong mapagtagumpayan ang sakit ng laman. Pagkalipas ng kalahating oras, nakita nilang hindi ko sila sasagutin at niluwagan nila ang lubid.

Bandang 12:30 ng gabi, dinala ako ng mga pulis sa isang detention house. Sa detention house, kumakain lang ako ng dalawang beses sa isang araw, na sa bawat pagkain ay mayroon lang isang siopao at napakakaunting gulay. Ang mga siopao ay puno ng dinurog na puso ng mais, kalahati ng mga gulay ay bulok, at ang ilalim ng mangkok ay pawang putik. Araw-araw mula alas sais ng umaga hanggang alas otso ng gabi, kailangan kong maupo nang naka-cross legged, maliban sa oras ng pagkain at sa kalahating oras sa umaga na puwede akong lumabas. Kung gumalaw ako kahit kaunti habang nakaupo ako, may hahampas sa akin. May malalim na hiwa sa mga balikat ko mula sa pagpapahirap gamit ang lubid doon sa himpilan ng pulisya. Tumagos sa damit ko ang dilaw na likido na lumalabas mula rito, at nagsimula na ring dumugo at mamaga ang mga pulsuhan ko hanggang kulay pula na may lila na ang mga ito. Sobrang sakit ng lahat ng kasukasuan sa katawan ko, at kahit ang pagtayo para pumunta sa banyo ay talagang mahirap. Pakiramdam ko hindi angkop para sa mga tao ang lugar na ito at hindi ko alam kung kailan matatapos sa wakas ang madidilim na araw na iyon sa bilangguan. Pinahirapan talaga ako ng mga saloobing ito. Sa gitna ng aking pasakit, paulit-ulit akong nagdasal sa Diyos, hinihiling sa Kanya na gabayan ako, upang maunawaan ko ang Kanyang kalooban, maging matatag, at manindigan sa aking patotoo. Naisip ko ang mga salita ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Ang pag-iisip sa mga salita ng Diyos ay nakapagpapalakas ng loob para sa akin. Nasa ganoong sitwasyon ako nang may pahintulot ng Diyos. Ginagamit ng Diyos ang mahirap na sitwasyong iyon upang gawing perpekto ang aking pananampalataya at pagmamahal. Umaasa Siya na makapanindigan ako sa aking patotoo at mapahiya si Satanas. Pero kung gusto kong tumakas matapos lang ang pagdurusa nang kaunti, anong magiging klaseng patotoo iyon? Kahit na nagdusa ako sa pagpapahirap ng mga pulis, tinulungan ako nito na malinaw na makita ang mala-demonyong diwa ng Partido Komunista sa paglaban nito sa Diyos para maaari ko itong kamuhian at talikdan mula sa kaibuturan ng puso ko, at hindi na malinlang nito. Ito ay pagliligtas ng Diyos sa akin. Hindi na ako kasingmiserable nang maunawaan ko ang kalooban ng Diyos. Nangako ako sa sarili ko: “Gaano man ako magdusa, magpapatuloy akong sumandal sa Diyos at manindigan sa aking patotoo sa Kanya.”

Isang araw, may isang mula sa Political Security Section ang dumating para tanungin ako at medyo kinabahan ako. Hindi ko alam kung anong klaseng pagpapahirap ang gagamitin nila sa akin. Tahimik akong nagdasal sa Diyos at hiniling sa Kanya na protektahan ang puso ko. Sa interrogation room, mapagkunwaring sinabi ni Deputy Chief Lyu: “Magtapat ka na lang, sa sandaling sabihin mo sa amin, makakauwi ka na. Nagpunta kami sa bahay mo. Napakabata pa ng mga anak mo—nakakalungkot na walang nag-aalaga sa kanila. Sabihin mo na lang sa amin.” Ang marinig siyang banggitin ang mga anak ko ay mahirap tiisin. Naisip ko: “Kami ng asawa ko ay kapwa naaresto ng Partido Komunista, at ngayon kahit ang mga anak namin ay nadadamay. Paano nila kakayanin nang walang nag-aalaga sa kanila sa ganoon kabatang edad?” Noon ko naisip ang mga salita ng Diyos na nagsasabing: “Sa lahat ng oras, dapat maging handa ang Aking mga tao laban sa mga tusong pakana ni Satanas, na pinangangalagaan ang pasukan ng Aking sambahayan para sa Akin … upang maiwasang mahulog sa bitag ni Satanas, kung kailan magiging huling-huli na para magsisi” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 3). Napagtanto ko na ito ay panlalansi ni Satanas. Ginagamit ng mga pulis ang emosyon ko para hikayatin akong pagtaksilan ang Diyos. Hindi ako puwedeng maniwala rito. Tapos naisip ko ang mga salita ng Diyos na nagsasabing: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Pinaghaharian ng Diyos ang lahat, at ang mga anak ko ay nasa mga kamay Niya. Handa akong ipagkatiwala ang mga anak ko sa Diyos, at anumang panlalansi ang gamitin ng mga pulis laban sa akin, maninindigan ako at hindi kailanman magiging isang Hudas! Patuloy akong tinatanong ni Lyu tungkol sa iglesia at nang hindi ako sumagot, sinuntok at sinipa ako ni Jin, sumisigaw habang sinasaktan niya ako: “Kapag hindi ka nagsalita bubugbugin kita hanggang mamatay ka!” Hilong-hilo ako sa pambubugbog. Sinaktan ako ni Jin nang ilang beses hanggang siya ay hingal na hingal na, tapos mabagsik niyang sinabing: “Tingin mo magiging ayos ka lang kung hindi ka magsasalita? Makukulong ka pa rin! May mga paraan kami para pakitunguhan ka.” Habang nagsasalita siya, sapilitan niyang hinubad ang aking coat, mga sapatos at medyas. Inirolyo niya pataas ang pantalon ko para malantad ang mga binti ko, tapos kinaladkad ako papunta sa isang malaking truck sa labas ng interrogation room, tapos ipinosas ang mga kamay ko sa hawakan ng pinto. Napakataas ng pinto, lampas sa ulo ko ang mga kamay ko nang iposas sa hawakan. May higit sa isang talampakan ng niyebe sa lupa. Inalis ni Jin ang nasa mga sampung square feet ng niyebe sa paligid ng kinatatayuan ko, inilalantad ang mabuhanging lupa na may manipis na patong ng yelo. Pinatayo niya ako sa yelo nang nakayapak, at malupit na sinabing: “Kung hindi ka magsasalita, magyeyelo ka hanggang halos mamatay ka na. Magiging lumpo ka na sa buong buhay mo!” Tapos pumasok na siya sa loob.

Napakalamig ng taglamig na iyon. Nasa bandang negative 5 degrees Fahrenheit sa labas. Ginaw na ginaw ako mula nang sandaling ipinosas ako at partikular na nakalantad sa umiihip na hangin ang kinatatayuan ko. Dahan-dahang nawalan ako ng pakiramdam sa katawan ko. Patuloy akong nagdasal sa Diyos sa puso ko: “Diyos ko, ganap kong ipinagkakatiwala ang sarili ko sa Iyong mga kamay. Bigyan Mo po sana ako ng pananampalataya, lakas at pagnanais na malampasan ang pagdurusang ito.” Matapos kong magdasal, tahimik akong kumanta ng isang himno ng mga salita ng Diyos “Dapat Mong Iwan ang Lahat para sa Katotohanan”:

1  Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. …

2  Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Lumakas ang loob ko. Hindi ako puwedeng sumuko kay Satanas. Kahit na magyelo ako hanggang mamatay sa araw na iyon, maninindigan ako sa patotoo ko sa Diyos! Makalipas ang mga kalahating oras, dumaan ang isang guwardiya ng detention house at nakita akong nakaposas sa pinto ng truck. Habang naglalakad siya papunta sa interrogation room, malakas siyang sumigaw: “Hindi kayo puwedeng mag-interoga sa mga tao nang ganito. Hindi kami puwedeng tumanggap ng sinumang mamamatay na sa lamig!” Mayamaya lang pagkatapos pumasok ng guwardiya, lumabas sina Jin at ang iba pa at kinaladkad ako pabalik sa loob. Sa puntong ito, nawalan na ng pakiramdam ang mga kamay at paa ko, namamanhid sa lamig ang bibig ko, at kumakabog ang puso ko. Naupo ako sa sahig nang mahigit isang oras bago ako nagsimulang dahan-dahang uminit ulit. Nakita ni Lyu na nasasaktan ako at may kagalakang sinabi: “Mas masahol ka pa sa mga magnanakaw—kahit papaano may kasanayan sila. Kayo ng mga kasamahan mo ay dumaranas ng labis na sakit para lang maniwala sa Diyos, hindi talaga ito sulit. Masesentensiyahan ka pa rin kahit hindi ka magsalita.” Talagang nagalit ako nang marinig iyon. Binabaligtad ng mga pulis na ito ang katotohanan. Iniisip nilang isang kasanayan ang krimen ng pagnanakaw pero tinatrato kaming mga mananampalataya na tinatahak ang tamang landas na parang mga kriminal, na parang mga mortal na kaaway na dapat pahirapan sa paraang di-makatao! Habang nakatingin sa kanilang napakasasamang mukha, isinumpa ko sila sa aking puso. Sa wakas, nakita nilang hindi ako magsasalita, kaya ibinalik nila ako sa selda.

Nang gabing iyon, makati at masakit ang mga paa ko, at nagsimulang magkaroon ng paltos ang mga ito. Puno ng madugong paltos ang mga paa ko kinaumagahan, na para bang nalapnos ako ng kumukulong tubig. Isa-isang lumitaw ang mga ito, na ang malalaki ay kasinglaki ng pula ng itlog at ang maliliit ay kasinglaki ng mga dulo ng daliri. Hindi talaga ako makapaglakad, at gusto kong kamutin ang mga ito, pero hindi ako nangahas. Nang pumutok ang mga madugong paltos, dumikit lang ang mga ito sa medyas ko. Ganap na manhid at makati ang mga binti ko. Nagkaroon ako ng lagnat at talagang namula ang mukha ko. Sa ikatlong araw, naimpeksiyon na ang mga paa ko at namaga nang husto na ni hindi kasya ang mga ito sa pinakamalaking tsinelas. Namaga ang mga binti ko na doble sa normal na laki ng mga ito, at ang mga bukong-bukong ko ay puno ng pasa. Sa takot na mapanagot, pinapunta ako ng mga guwardiya sa ospital. Sinabi ng doktor na naimpeksyon at nagnanana ang aking kanang bukong-bukong, at kailangan akong operahan. Sa operating room, narinig kong sinabi ng doktor sa ibang staff doon: “Nagkaroon kami ng isa pang preso na tulad nito dalawang araw na ang nakararaan. Ganito rin naimpeksyon ang binti niya, tapos namatay siya sa osteomyelitis.” Natakot ako nang marinig na sabihin iyon ng doktor. Naimpeksyon ang mga paa ko at ni hindi ako makalakad. Magkakaroon din ba ako ng osteomyelitis? Kung magkaroon ako, hahantong akong patay o baldado. Tapos anong gagawin ko? Napakabata ko pa at umaasa sa akin ang buong pamilya ko. Habang lalo akong nag-iisip, lalo akong nagdurusa, tapos naalala ko ang isang himno ng mga salita ng Diyos na pinamagatang “Paano Magawang Perpekto”: “Kapag nagdurusa ka, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananampalatayang sundan Siya, na mapanatili ang iyong dating pagmamahal nang hindi ito hinahayaang maging marupok o maglaho. Anuman ang gawin ng Diyos, kailangan kang magpasakop sa Kanyang plano at maging handang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong mapalugod ang Diyos, bagama’t maaaring mapait ang iyong pagluha o nag-aatubili kang mawalay sa ilang bagay na minamahal mo. Ito lamang ang tunay na pagmamahal at pananampalataya” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Binigyan ako ng pananampalataya at lakas ng mga salita ng Diyos. Kapag nahaharap sa pagdurusa, nais ng Diyos na magkaroon ako ng pananampalataya at magtiyaga para makapanindigan ako sa aking patotoo. Sa pag-iisip tungkol sa nakaraang ilang beses na pinahirapan ako, akala ko malaki ang pananampalataya ko. Nang makita ko na lubos akong napinsala ng lamig, nagsimula akong mag-alala tungkol sa aking buhay at kinabukasan. Natatakot akong mamatay, at mabaldado ang aking mga binti. Tunay na mababa ang tayog ko. Hindi talaga ako nagpakita ng tunay na pananampalataya o pagpapasakop sa Diyos. Sa pag-iisip tungkol sa mga bagay na ito, nagdasal ako sa Diyos: “O Diyos! Ayoko nang isipin ang sarili ko. Susundin ko ang Iyong mga pangangasiwa at pagsasaayos, at kahit na mamatay ako, maninindigan ako at bibigyang-kasiyahan Ka.” Habang nasa ospital, pinanatili akong nakaposas sa kama ng mga pulis sa buong panahon ko roon. Pinakakawalan lang nila ako para gumamit ng banyo at para kumain. Isang araw nang magpunta ako sa banyo, dalawang babaeng pasyente ang dumaan at tinanong kung anong krimen ang nagawa ko. Sabi ni Jin, “Rapist siya!” May paghamak na tiningnan ako ng mga babae. Galit na galit ako. Palaging binabaluktot ng mga pulis ang katotohanan at nagsisinungaling!

Nabawasan ang pamamaga ng mga binti ko matapos ang dalawang linggo, pero paika-ika pa rin ako kapag naglalakad. Ibinalik ako ng mga guwardiya sa detention house. Isang araw, tatlong bagong pulis ang nagpunta para interogahin ako. Nang makita akong nakakabit sa IV, marahas nilang sinabing: “Tanggalin iyan! Masyado kayong mabait sa kanya, hinahayaan siyang gumamit ng IV. Sapat nang kabaitan na hinayaan ninyo siyang mabuhay!” Galit na galit kong naisip sa sarili ko: “Ang mga demonyong iyon, pinagyelo ako hanggang halos mamatay tapos sasabihing masyado silang mabait. Talagang malulupit sila at mga walang awa!”

Sa interrogation room, sinabi ng isang pulis: “Nasa kamay na ngayon ng aming Criminal Police Brigade ang kaso mo. Maaaring hindi ka mapakitunguhan ng Political Security Section, pero palagi kaming may mga paraan!” Ang makita ang bawat isa sa kanilang masasama at mga napakapangit na mukha ay nagpakaba sa akin at nagsimula akong pagpawisan. Narinig ko na ang Criminal Police Brigade ang namamahala ng malalaking kaso. Talagang malupit sila at walang awa sa kanilang mga pamamaraan ng pagpapahirap. Hindi ko alam kung paano nila ako pahihirapan. Magagawa ko kayang malampasan ito? Agad akong nagdasal sa Diyos na bigyan ako ng pananalig at paninindigang tanggapin ang pagdurusa. Tapos sabi ng pulis: “Palagi naming napapaamin dito kahit ang pinakamatitibay na tao. Dalubhasa sa pagpaparusa ng mga tao ang Criminal Police Brigade. Wala kaming pakialam kung kayong mga nananampalataya sa Makapangyarihang Diyos ay mabuhay o mamatay, kaya bilisan mo na lang at magtapat ka na!” Sabi ko: “Wala akong masasabi.” Galit na sinampal niya ako nang malakas sa mukha gamit ang isang kamay at pagkatapos ang kabila. Natulala ako. Ang tanging nararamdaman ko ay ang napakasakit kong mukha na may tumutulong dugo mula sa mga gilid ng bibig ko at na namaga ang bibig at mukha ko. Sa pagkakita kung gaano sila kalakas lahat at kung gaano sila maaaring kabrutal, lubha akong nag-alala: “Kung magpapatuloy ito, bubugbugin ba nila ako hanggang sa puntong mabaldado, o mamatay ako? Kung hindi ko makakaya ang pagpapahirap at magtraydor ako, magiging isa akong Hudas.” Agad akong lumapit sa harap ng Diyos at nagdasal. Matapos kong magdasal, naisip ko ang isang pangungusap mula sa mga salita ng Diyos: “Ang pananampalataya ay parang isang trosong tulay: Yaong mga nakakapit nang mahigpit sa buhay ay mahihirapang tumawid dito, ngunit yaong mga handang isakripisyo ang kanilang sarili ay makakatawid, nang hindi nahuhulog at walang pangamba” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Binigyan ako ng pananampalataya ng mga salita ng Diyos at nagpasya ako: “Gaano katindi man nila akong bugbugin ngayon, hindi ako magiging isang Hudas!” Sinampal nila ang mukha ko at malakas akong sinipa nang ilang beses pa. Tapos, ibinalik nila ako sa lubid na tulad noong huli. Pero mas masahol pa sa pagkakataong ito. Hinila nila ang mga braso ko sa likuran ko at malakas na hinaltak ang lubid. Pakiramdam ko nababali ang mga braso ko at sobrang sakit nito. Makalipas ang kalahating oras, puno na ng pasa ang mga kamay ko, at kinalagan nila ako nang makita nilang nasa bingit na ako ng kamatayan. Makalipas ang isa pang kalahating oras, nang makitang nakabawi na nang kaunti ang mga pulsuhan ko, ibinalik nila ako sa lubid sa ikalawang pagkakataon. Sa pagkakataong ito, nagdala sila ng isang mop. Isinuksok nila ang hawakan nito sa likod ng lubid sa bandang likod ng leeg ko at pinilipit ito nang dalawang beses kaya mas humigpit pa ang lubid sa mga braso at balikat ko. Isa sa mga pulis ay nakaupo sa isang silya at hawak ang mop sa likuran ko, malakas na itinutulak ito pababa. Sobrang sakit ng mga braso ko at pakiramdam ko mababali na ang mga ito. Habang itinutulak niya pababa ang mop, tinanong niya ako nang tinanong: “Ilan kayo lahat? Sino ang lider ninyo?” Nang makita nilang hindi ako sasagot, nagdala sila ng tatlong bote ng serbesa at isinuksok ang mga iyon sa ilalim ng mga braso ko. Pakiramdam ko hinihila pababa ang mga braso ko at napakatindi ng sakit na halos mawalan ako ng malay. Patuloy lang akong nagdarasal sa Diyos at hinihiling sa Kanya na bigyan ako ng lakas. Pagkatapos dalawang pulis ang lumapit sa magkabilang gilid ko, itinaas ang damit ko, tapos gumamit ng bukana ng bote ng tubig para mariing kaskasin ang tadyang ko. Napakatindi ng sakit na napasigaw ako. Sinigawan ako ng isang pulis: “Nasasaktan ka, kaya bakit hindi mo hilingin sa Diyos mo na pumarito at iligtas ka, ha? Kung sobrang nasasaktan ka, magsalita ka na lang!” Sa buong panahong iyon ay pabalik-balik nilang kinakaskas nang mariin ang mga tadyang ko hanggang matuklap nila ang balat. Napakasakit nito. Tapos mariin nilang idiniin pababa ang ulo ko at nayayamot na sinabing: “Kung hindi ito gumagana, dalhin natin siya sa kung saan walang ibang tao at bugbugin siya hanggang mamatay. Mas mabuti pang maging magnanakaw kaysa maging isa sa mga mananampalatayang iyon sa Diyos. Sulit ang kaunting pagdurusa kung makakakuha ka ng kaunting pera!” Tapos, sabi ng isang pulis: “Magsalita ka na lang, hindi sulit ang pagdurusa na ito. Kung magsasalita ka, matatapos na ang lahat ng ito.” Pakiramdam ko umabot na sa limitasyon nito ang katawan ko, at naisip ko: “Ano kaya kung sabihin ko na lang sa kanila ang isang bagay na hindi importante? Baka medyo mabawasan ang pagdurusa ko.” Pero pagkatapos ay napagtanto ko na kung may sasabihin ako, magiging isa akong Hudas at pagtataksilan ang Diyos. Wala akong puwedeng sabihin. Patuloy akong nagdasal sa Diyos: “O Diyos ko! Hindi ko na po talaga kaya. Bigyan Mo po ako ng lakas at protektahan ako para makapagpatuloy akong manindigan sa aking pagpapatotoo.” Matapos akong magdasal, naisip ko ang mga salita ng Diyos: “Sa mga huling araw na ito ay kailangan ninyong magpatotoo sa Diyos. Gaano man kalaki ang inyong pagdurusa, dapat kayong magpatuloy hanggang sa kahuli-hulihan, at maging sa inyong huling hininga, kailangan pa rin kayong maging tapat sa Diyos at magpasakop sa pagsasaayos ng Diyos; ito lamang ang tunay na pagmamahal sa Diyos, at ito lamang ang malakas at matunog na patotoo” (Ang Salita, Vol. I. Ang Pagpapakita at Gawain ng Diyos. Sa Pagdanas Lamang ng Masasakit na Pagsubok Mo Malalaman ang Pagiging Kaibig-ibig ng Diyos). Napanumbalik ng mga salita ng Diyos ang aking lakas. Nararamdaman ko ang Kanyang palagiang paggabay sa aking tabi. Gaano man ako magdusa, sasandal ako sa Diyos at malalampasan ito. Nagdasal ako sa Kanya: “Diyos ko, alam Mo kung gaano ang kaya kong kayanin. Paano man nila ako pahirapan, hindi Kita pagtataksilan. Kung talagang hindi ko na kaya ang higit pang sakit, mas gugustuhin kong mamatay kaysa maging isang Hudas.”

Pagkatapos ng ikalawang round, lupaypay akong umupo sa sahig. Halos hindi pa ako nakakabawi nang isang pulis ang hinila ako sa kwelyo patayo at itinulak ako pasandal sa pader. Diniinan niya nang husto ang leeg ko at mabagsik na sinabing: “Sasakalin kita ngayon!” Halos hindi makahinga, ginamit ko ang lahat ng lakas ko para itulak siya palayo sa akin. Napaatras siya at mukhang natigilan. Naramdaman ko ring nakakagulat ito. Matapos ang isang buwan ng pagpapahirap, napakahina ko na. Nang araw na iyon ay dumaan na ako sa ilang pagpapahirap at wala na akong natitirang lakas. Hindi ko inakalang maitutulak ko pa siya. Alam ko na ang Diyos iyon na tumutulong sa akin at nagbibigay sa akin ng lakas. Patuloy nila akong pinahirapan hanggang makalipas ang ala una ng hapon. Galit na sinabi ng isa sa mga criminal officer: “Napakatigas ng ulo mo. Magpapatuloy tayo bukas at makikita natin kung hanggang kailan mo kakayanin. Kung hindi ka magsasalita, tatanungin ka namin araw-araw hanggang magsalita ka!” Noong gabi nakahiga ako sa tulugan ko, bugbog ang buong katawan. Ang balat sa paligid ng tadyang ko ay puro hiwa at kahit ang huminga ay masakit. Napakasakit ng mga braso ko na ni hindi ko mahubad ang damit ko. Itinaas ko ang kwelyo ko at nakita kong ang mga sugat sa mga balikat ko na naghilom na ay bumalik. May mga marka ng dugo ang mga pulsuhan ko mula sa bakat ng lubid. Gagawin ng mga demonyong iyon ang kahit ano, gaano man kalupit, para pilitin akong pagtaksilan ang Diyos at traydurin ang aking mga kapatid. Sabik silang patayin ako. Grupo sila ng mga demonyong namumuhi sa katotohanan at namumuhi sa Diyos! Naisip ko kung paanong sinabi ng pulis na ipagpapatuloy nila ulit ang pag-iinteroga sa akin kinabukasan at nakadama ako ng kurot ng karuwagan at takot: “Mas magiging malala pa ba ang pagpapahirap nila sa akin bukas? Pahihirapan ba nila ako hanggang mamatay ako? Hindi titigil ang masasamang pulis na ito hangga’t hindi ko sinasabi ang tungkol sa iglesia. Pero kung magsasalita ako, magiging Hudas ako na pinagtataksilan ang Diyos, at kung hindi ako magsasalita, malamang na pahihirapan ako hanggang mamatay ako.” Paulit-ulit akong nagdasal sa Diyos: “O Diyos ko, napakababa ng tayog ko, talagang hindi ko po kayang lampasan ang pagpapahirap na ito nang mag-isa, pero ayokong maging isang Hudas at pagtaksilan Ka. Pakiusap, tulungan Mo po ako at gabayan ako.” Matapos magdasal, naisip ko ang mga salita ng Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan. Dapat Ko itong sabihin sa inyo: Sinumang babasag sa puso Ko ay hindi makatatanggap ng habag mula sa Akin sa ikalawang pagkakataon, at ang sinumang naging matapat sa Akin ay magpakailanmang mananatili sa puso Ko” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Paulit-ulit kong inisip ang mga salitang iyon. Alam ko na ang disposisyon ng Diyos ay matuwid at walang pinahihintulutang pagkakasala. Kung pagtataksilan ko ang Diyos at tatraydurin ang aking mga kapatid para maiwasan ang pagdurusa, malalabag ko ang disposisyon ng Diyos at sa huli ay pagdurusahan ko ang kaparusahan. Pinag-isipan ko ang buong karanasang ito. Kung hindi dahil sa mga salita ng Diyos na gumagabay sa akin, hindi ko sana nagawang malampasan ang brutal na pagpapahirap ng mga pulis. Dahil sa proteksiyon ng Diyos kaya buhay pa rin ako. Ang aking buhay at kamatayan ay nasa mga kamay ng Diyos. Kung walang pahintulot ng Diyos, hindi maaaring kitilin ni Satanas ang aking buhay. Nasa isip iyon, nagkaroon ako ng determinasyon na ibigay ang lahat ko para manindigan sa aking patotoo sa Diyos. Sa gulat ko, sa sandaling nagkaroon ako ng kumpiyansa na harapin ang susunod na interogasyon, hindi sila bumalik. Pagkalipas ng humigit-kumulang sa isang buwan, inabisuhan ako ni Lyu: “Sarado na ang kaso mo. Nabigyan ka ng isang taon. Ang pamilya mo ay nagsaayos ng piyansa habang nakabinbin ang paglilitis. Sa sandaling nakauwi ka na, kailangan mong manatili roon ng isang taon. Kapag pinatawag ka, kailangan mong magpakita kaagad.”

Pagkatapos kong makalaya, para maiwasan ang pagmamatyag ng mga pulis, kinailangan kong umalis ng bahay para tuparin ang tungkulin ko sa iba pang lugar. Ang pag-aresto at pag-uusig na iyon ng CCP ay tinulungan akong malinaw na makita ang mala-demonyong diwa ng pagkamuhi at paglaban nito sa Diyos. Lubos ko itong kinamuhian. Naramdaman ko rin talaga ang pag-ibig at pagliligtas ng Diyos para sa akin. Noong halos hindi ko na kinakaya ang higit pang pagdurusa mula sa pagpapahirap, palaging kasama ko ang Diyos, binabantayan at pinoprotektahan ako, at ginagamit ang Kanyang mga salita para gabayan ako at bigyan ako ng pananampalataya at lakas para mapagtagumpayan ko ang kalupitan ng mga diyablong iyon at magkaroon ng determinasyon na ipangako ang buhay ko sa Diyos at manindigan sa aking patotoo sa Kanya. Salamat sa Diyos!


83. Ang mga Resulta ng Sutil na Paggawa

Ni Zhao Yang, Tsina

Nahalal akong maglingkod bilang pinuno ng simbahan noong 2016. Nang una kong tanggapin ang tungkulin, nakaramdam ako ng matinding pressure dahil hindi ko nauunawaan ang katotohanan at wala akong kabatiran sa mga bagay-bagay, kaya kapag nagkakaroon ng problema ang mga kapatid, hindi ko sigurado kung paano magbabahagi ng katotohanan sa kanila para malutas ang mga ito. Hindi ko alam kung paano isasaalang-alang ang mga katotohanang prinsipyo kapag nagtatalaga o pumipili ako ng mga tao para sa ilang tungkulin, kaya nagdasal ako sa Diyos nang hinanap ko ang mga prinsipyong iyon. Humingi rin ako ng tulong sa mga kasamahan ko sa gawain kapag meron akong hindi gaanong maintindihan. Sa paglipas ng panahon, nahasa ang kakayahan kong suriin ang mga tao at sitwasyon, at nagawa kong magtalaga ng mga kapatid sa mga akmang tungkulin batay sa kanilang personal na kalakasan. Minsan, sinubukan akong kausapin ng isang kapatid na lalaking kasama ko sa gawain hinggil kay Sister Xia Jing, na isang lider ng grupo, na pabasta-basta lang sa kanyang tungkulin at talagang pasibo. Sinabi niyang inaantala ni Xia Jing ang gawain ng grupo at iminungkahi niyang palitan ito. Sa isip-isip ko, “Mahusay ang kakayahan ni Xia Jing at talagang magaling siya sa kanyang gawain, kaya kahit na nagpapakita siya ng ilang katiwalian, kung mabibigyan siya ng kaunti pang tulong at gagawa ng ilang pagbabago sa kanyang sarili, wala siyang magiging problema sa kanyang tungkulin.” Kaya inilantad at hinimay ko ang kalagayan ni Xia Jing, at pinungusan at iwinasto ko siya. Makalipas ang ilang sesyon ng pagbabahagi, nakita ko na bahagyang nagbago ang kanyang ugali sa kanyang tungkulin. Mas nagkaroon siya ng pagkukusa at mas naging matapat. Hindi nagtagal itinaas siya sa mas mahalagang tungkulin. Pinapupurihan ko talaga ang sarili ko pagkatapos noon, at naisip ko, “Ako ang may tamang ideya. Mabuti na hindi namin siya pinaalis, nagawa naming pagyamanin ang isang taong may talento sa iglesia. Tila meron akong maayos na pagkakilala.” Mula noon, huminto na ako sa pagtalakay ng mga pagtatalaga at pagpapaalis sa kapatid na iyon, dahil inisip ko na mas may karanasan ako, kaya kaya kong harapin ang anumang isyu nang mag-isa. Dalawang taon ang mabilis na lumipas, at mas lalo na akong gumaling sa pagsasaayos ng mga gawain ng iglesia. Dahil iniisip kong may kakayahan akong makakilala at may kabatiran ako sa mga tao at bagay-bagay, lalo akong naging mapagmataas.

Isang araw, may liham na dumating mula sa isang lider na nagsasabing si Sister Zhang Jiayi ay bumalik matapos paalisin sa kanyang tungkulin sa ibang iglesia. Kinailangan kong isaayos na makadalo siya sa mga pagtitipon. Naisip ko, “Sa aking mga pakikipag-ugnayan noon kay Jiayi, nakita kong mapagmataas siya, ugali niyang pagalitan ang mga tao nang may panghahamak, at mahirap siyang makasundo. Mukhang hindi talaga siya nagbago.” Hindi nagtagal, napakaraming baguhan ang sumapi sa aming iglesia at kailangang-kailangan namin ng mga tao para sa gawain ng pagdidilig. Sabi ni Brother Liu Zheng na kasamahan ko, nakasama niya sa isang pagtitipon si Jiayi at nagkaroon na ito ng tunay na pagkakilala sa sarili at nagsisi na ito mula nang mapaalis, bukod dito’y nakapagdilig na ito ng mga bagong miyembro dati at epektibo rito. Iminungkahi niya na hayaan namin itong magsagawa ng pagdidilig habang ipinagpapatuloy ang pagninilay niya sa sarili para hindi maantala ang aming gawain. Nang sandaling marinig ko na iminungkahi niya si Jiayi, naisip ko, “Paano magiging epektibo iyon? Hindi mo talaga siya kilala, at hindi siya isang tao na naghahanap sa katotohanan. Narinig mo lang siyang magsalita tungkol sa pagkakaroon ng ilang pagkaunawa, at nag-akala na nagsisi na siya. Kulang ang kakayahan mong suriin ang mga tao at sitwasyon at wala ka ni katiting na pagkakilala.” Mariin kong sinabi sa kanya, “Kilala ko si Jiayi. Mapagmataas siya at ugali niyang maliitin ang mga tao. Mahirap din siyang katrabaho. Noon pa ma’y ganito na siya, hindi mangyayari na nagbago siya, dahil kung ganoon ay hindi siya dapat pinaalis. Sa palagay ko’y hindi siya akma sa tungkulin. Hindi natin dapat ipagawa ang tungkuling iyon sa kanya.” Sinabi pa ni Liu Zheng, “Hindi puwedeng masyado tayong maraming hinihingi. Medyo mapagmataas siya, pero talagang nakilala na niya ang kanyang sarili nang maranasan niyang mapaalis at napagsisihan na niya ang kanyang mga nagawa. Ngayo’y mapagpakumbaba na siya sa kanyang pananalita at marunong na siyang makisama sa iba. May mga pagbabago na sa kanyang pagiging mapagmataas. Dapat nating tratuhin nang nararapat ang mga tao.” Medyo nainis ako nang marinig kong sinabi niya ito. Inisip ko na bago pa lang siya sa tungkulin, kaya ano ang alam niya? Dapat ay makisakay lang siya sa akin. Kaya tumugon ako, nang mas mariin, “Hindi ako basta-basta na lang nagdedesisyon hinggil sa mga tao, pero nakikita ko na hindi siya akma sa tungkuling iyon at hindi natin siya dapat pagdiligin.” Hindi na nagsalita pa si Liu Zheng, nang makita na hindi ko na babaguhin ang aking opinyon.

Hindi nagtagal, at dahil sa kakulangan ng mga taong nagdidilig, ilan sa mga baguhan ang mahihina at negatibo dahil hindi sila kaagad nakatanggap ng pagdidilig, at hindi na sila dumadalo sa mga pagtitipon. Nang malaman ng isang lider kung ano ang nangyayari, kinausap nila ni Liu Zheng si Jiayi. Pagbalik nila, sinabi sa akin ni Liu Zheng, “Napaalis man si Jiayi, siya ay mayabang lamang, wala naman siyang ginawang napakasamang bagay. Ngayon ay kilala na niya ang sarili niya at handa siyang magsisi at magbago. Maaari pa rin siyang linangin. Hindi natin dapat panghabang-buhay na tukuyin ang isang tao batay sa bagay na ginawa niya noon, kundi bigyan siya ng pagkakataong magsisi. Tinalakay namin ito, at si Jiayi ay dapat magsagawa ng gawain ng pagdidilig.” Nang marinig kong muli niyang inirekomenda si Jiayi sa promosyong ito, naisip ko, “Naging napakalinaw ko tungkol doon sa huling pag-uusap namin, at paano lubos na nakapagbago si Jiayi sa loob ng napakaikling panahon? Matagal na akong naglilingkod bilang lider at marunong akong sumuri ng tao, kaya bakit ayaw ninyong tanggapin ang sinasabi ko hinggil dito? Nang sa gayon, hindi kayo magkamali!” Ipinaliwanag kong muli ang aking opinyon, nang talagang mariin. Nang makita kung gaano ko pinaninindigan ang sarili kong ideya, mariing sinabi sa akin ng lider, “Naunawaan namin si Jiayi. Napakinggan na naming ang pagbabahagi niya, nakipag-ugnayan talaga kami sa kanya, at nakita naming medyo nakapagnilay na siya at nakikilala ang sarili. Dapat nating bigyan ang mga tao ng pagkakataong magsisi. Hindi natin dapat tukuyin ang mga tao batay sa kanilang mga nakalipas na pag-uugali. Ang sabi mo’y mapagmataas siya, pero kailan pa hindi pinahintulutang malinang ang mga taong mapagmataas sa sambahayan ng Diyos? Si Jiayi ay akmang-akma sa gawain ng pagdidilig at may mahigpit na pangangailangan para dito ngayon. Tumatanggi kang baguhin ang iyong posisyon at iginigiit na huwag siyang gamitin. Hindi ba’t pagmamatigas ito at pagiging diktatoryal? Ang pagtatalaga ng mga tao sa iglesia ay kailangang dumaan sa iyo. Hindi nila magagampanan ang isang tungkulin nang walang pahintulot mo. Masyado kang mapagmataas at mapagmagaling. Sa paggawa ng anumang gusto mo, hindi mo ba nakikita na direkta mong inaantala ang gawain ng iglesia at ang paglinang nito sa mga taong may talento?” Sumama ang loob ko nang marinig ang ganitong pagwawasto sa akin ng lider, pero medyo laban pa rin ako rito. Naisip ko, “Meron akong mahusay na pagkaunawa sa mga tao, kaya hindi ako maaaring magkamali hinggil kay Jiayi.” Noong oras na iyon, hindi ako maaaring patuloy na hindi sumang-ayon. Kaya may pag-aatubili kong sinabi, “Dahil kapwa kayo may nakitang pagbabago sa kanya, bigyan natin siya ng pagkakataon sa pagdidilig. Papalitan natin siya kung hindi ito umubra.”

Pagbalik sa bahay, naisip ko ang ginawang pagwawasto sa akin ng lider at nainis talaga ako. Batay sa kanyang sinabi, hindi ba’t masama ang ginagawa ko at paglaban ito sa Diyos? Sa diwa ay napakaseryoso nito! Pero naisip ko na pinag-isipan ko ang desisyon kong hindi italaga sa posisyong iyon si Jiayi, kaya bakit nila nasabi iyon tungkol sa akin? Saan ba ako nagkamali? Kaya nanalangin ako sa Diyos para humingi ng tulong: “Diyos ko, nahihirapan akong tanggapin ang pagtabas at pagwawasto. Hindi ko alam kung paano uunawain ang sarili ko rito o kung aling aspeto ng katotohanan ang dapat pasukin. Pakiusap, ipakita Mo po sa akin ang daan.” Nabasa ko ang mga salita na mula sa Diyos matapos ang aking panalangin: “Ano ang ibig sabihin ng pagiging ‘pabasta-basta at padalos-dalos’? Nangangahulugan ito ng pagkilos sa anumang paraan na sa tingin mo ay naaangkop kapag nahaharap sa isang isyu, nang walang anumang proseso ng pag-iisip o paghahanap. Walang masasabi ang sinumang iba pa na makakaantig sa puso mo o magpapabago ng isip mo. Ni hindi mo matanggap kapag ibinabahagi sa iyo ang katotohanan, kumakapit ka sa sarili mong mga opinyon, hindi ka nakikinig kapag may sinasabing anumang tama ang ibang mga tao, naniniwala ka na ikaw ang tama, at kumakapit ka sa sarili mong mga ideya. Kahit tama ang iniisip mo, dapat mo ring isaalang-alang ang mga opinyon ng ibang mga tao. At kung hindi mo talaga gagawin ito, hindi ba ito pagiging masyadong mapagmagaling? Hindi madali para sa mga taong masyadong mapagmagaling at matigas ang ulo na tanggapin ang katotohanan. Kapag gumawa ka ng mali at pinuna ka ng iba na sinasabing, ‘Hindi mo ito ginagawa ayon sa katotohanan!’ sumasagot ka, ‘Kahit hindi, ganito ko pa rin gagawin ito,’ at pagkatapos ay naghahanap ka ng dahilan para isipin nila na tama ito. Kapag sinaway ka nila, na sinasabing, ‘Ang pagkilos mo nang ganito ay nakakagambala, at makakapinsala ito sa gawain ng iglesia,’ hindi ka lamang hindi nakikinig, kundi patuloy ka pang nagpapalusot: ‘Palagay ko ito ang tamang paraan, kaya gagawin ko ito sa ganitong paraan.’ Anong disposisyon ito? (Kayabangan.) Kayabangan ito. Ang mayabang na kalikasan ay ginagawa kang mapagmatigas. Kung mayroon kang mayabang na kalikasan, kikilos ka nang basta-basta at padalos-dalos, nang hindi iniintindi ang sinasabi ninuman” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Malinaw na ipinapakita at ipinahihiwatig sa mga salita ng Diyos kung paano mo dapat tratuhin ang iba; ang saloobin ng Diyos sa pagtrato sa sangkatauhan ang saloobing dapat taglayin ng mga tao sa pagtrato nila sa isa’t isa. Paano tinatrato ng Diyos ang bawat isang tao? Ang ilang tao ay kulang sa gulang ang tayog; o bata pa; o maikling panahon pa lamang nananalig sa Diyos; o hindi masama ang kalikasang diwa, hindi mapag-isip ng masama, kundi ay medyo mangmang lang sila o kulang sa kakayahan. O nasa ilalim sila ng napakaraming pagpigil, at hindi pa nauunawaan ang katotohanan, hindi pa nagkakaroon ng buhay pagpasok, kaya hindi nila maiwasang gumawa ng mga kahangalan o mangmang na mga pagkilos. Ngunit hindi tumutuon ang Diyos sa lumilipas na kahangalan ng mga tao; tumitingin lamang Siya sa puso nila. Kung desidido silang hangarin ang katotohanan, tama sila kung gayon, at kapag ito ang kanilang layon, nagmamasid sa kanila ang Diyos, naghihintay, at nagbibigay ng panahon at mga pagkakataon para makapasok sila. Hindi sila tatanggihan ng Diyos dahil sa iisang paglabag. Iyon ay isang bagay na mga tao ang madalas gumagawa; hindi kailanman tinatrato ng Diyos ang mga tao nang ganoon. Kung ang Diyos ay hindi tinatrato ang mga tao sa ganoong paraan, bakit tinatrato ng mga tao ang iba nang ganoon? Hindi ba ipinapakita nito ang kanilang tiwaling disposisyon? Iyan mismo ang kanilang tiwaling disposisyon. Kailangan mong tingnan kung paano tinatrato ng Diyos ang mga taong mangmang at hangal, kung paano Niya tinatrato ang mga kulang sa gulang ang tayog, kung paano Niya tinatrato ang normal na mga pagpapamalas ng tiwaling disposisyon ng sangkatauhan, at kung paano Niya tinatrato yaong mga may masamang hangarin. Pinapakitunguhan ng Diyos ang iba’t ibang tao ayon sa iba-ibang mga paraan, at mayroon din Siyang sari-saring pamamaraan ng pamamahala sa napakaraming kundisyon ng iba’t ibang mga tao. Kailangan mong maunawaan ang mga katotohanang ito. Kapag naunawaan mo na ang mga katotohanang ito, malalaman mo na sa gayon kung paano danasin ang mga bagay-bagay at tratuhin ang mga tao ayon sa mga prinsipyo” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Usapin, at Bagay sa Malapit). Nagsimula akong magnilay sa aking sarili batay sa ibinunyag ng mga salita ng Diyos. Inakala ko na meron akong pangkalahatang karanasan sa pagpili at pagtatalaga ng mga tao at may pang-unawa sa mga prinsipyo. Lalo na kapag ang taong napili ko ay naging matagumpay sa kanyang tungkulin, pakiramdam ko talaga ay meron akong pagkakilala at kaya kong suriin ang mga tao at sitwasyon. Itinuring ko itong puhunan ko, pinuri ko nang husto ang sarili ko, at hindi ako nakinig sa mga mungkahi ng sinuman. Nang himukin ako ni Liu Zheng na pakitunguhan nang patas si Jiayi, tumanggi lang akong pakinggan siya. Tiningnan ko lang si Jiayi batay sa nakita ko sa kanya noon, at inisip na mapagmataas siya at hindi na posibleng magbago, kaya hindi siya puwedeng magsagawa ng gawain ng pagdidilig. Pero ang totoo, malinaw ang mga hinihingi ng sambayahan ng Diyos: Basta’t ang isang tao ay may kakayahang umunawa ng mga pangitain ng katotohanan at may pananagutan sa kanyang tungkulin, maaari siyang linangin at sanayin. Kahit na sa mga taong nakagawa ng mga seryosong paglabag, kung kaya nilang tanggapin ang katotohanan, kung kaya nilang magsisi at magbago, bibigyan pa rin sila ng pagkakataong ipagpatuloy ang pagganap sa isang tungkulin. Palaging makatarungan at patas ang pagtrato ng sambahayan ng Diyos sa mga tao. Anumang uri ng tiwaling disposisyon ang ipinapakita ng isang tao o anuman ang nagawa niya para gambalain ang gawain ng iglesia, basta’t hindi siya napakasamang tao o isang anticristo, ililigtas siya ng Diyos hangga’t kaya Niya, at bibigyan siya ng iglesia ng mga pagkakataon na gampanan ang isang tungkulin at hahayaan siyang magsagawa. Ito ang pag-ibig at pagliligtas ng Diyos. Hindi ko naunawaan ang disposisyon ng Diyos o ang layunin ng Diyos sa pagliligtas ng tao, ni hindi ko nauunawaan ang mga prinsipyo kung paano tinatrato ang mga tao sa sambahayan ng Diyos. Hindi ko tinitingnan ang mga kalakasan ni Jiayi, kundi basta tumatanggi lang na pakawalan ang katiwaliang ipinakita niya noon, hindi makatwiran ang pagkilala ko sa kanya at tinanggihang italaga siya sa pagdidilig ng mga baguhan. Humantong iyon sa hindi pagkakadilig kaagad sa mga bagong mananampalataya at ito’y nakagambala sa gawain ng iglesia. Hindi ba paggawa ito ng kasamaan? Puno ng pagsisisi, lumapit ako sa Diyos at nanalangin, “Diyos ko, labis akong mapagmataas at mapagmagaling. Ayaw ko nang maging sutil sa aking tungkulin. Handa na akong magsisi at magbago.”

Sa sumunod na pagkakataong nakasama ko sa pagtitipon si Jiayi at narinig ko ang pagbabahagi niya. Nagkaroon siya ng tunay na pagkakilala sa sarili at pagsisisi, at lalo akong nahiya at nakonsensiya. Matapos tanggapin ni Jiayi ang gawain ng pagdidilig, naging masigasig at responsable siya sa pagtupad nito, at ang mga kapatid na kanyang diniligan ay umunlad. Kalaunan, itinaas ang posisyon niya para mapangasiwaan niya ang gawain ng pagdidilig ng ilang iglesia. Nang makita ko kung gaano kahusay na ginagampanan ang kanyang tungkulin, lalo akong napahiya. Kinamuhian ko kung gaano ako naging mapagmataas, at kung gaano naging hindi makatwiran ang pagkilala ko kanya, kaya tumanggi akong italaga siya sa tungkulin at inantala ko ang gawain ng iglesia. Napagtanto ko na hindi ko taglay ang katotohanan at hindi ko kayang suriin ang mga tao at sitwasyon. Naintindihan ko ang ilang doktrina at panuntunan mula sa lahat ng aking mga karanasan, subalit ang gawain ng iglesia ay hindi magagawa nang mahusay sa pamamagitan ng pagsandig lang sa mga ito. Matapos ang insidenteng iyon, naging mas maingat ako sa pagpili ng mga tao, at kapag sumusulpot ang pagiging sutil ko at ang pagnanais ko na masunod, sinisigurado kong manalangin at talikdan ang aking sarili, at mas makinig sa sasabihin ng lahat. Inakala ko na nagbago na ako nang kaunti, pero laking gulat ko nang may nangyari kalaunan na muling naglantad sa akin.

Makalipas ang anim na buwan, kailangang-kailangan ng iglesia ng dalawang tao para sa gawain sa general affairs. Pinagtuunan ko ito ng pansin at nakahanap ako ng dalawang kapatid na responsable at kayang humarap sa iba’t ibang sitwasyon, pero sila ay mga banta sa kaligtasan. Pero naisip ko na dahil hindi naman sila gagawa ng tungkulin sa lokal na lugar nila, walang magiging problema sa pagganap nila rito. Kailangang-kailangan talaga ng mga tao at noong oras na iyon ay wala akong nakitang mas mahusay na kandidato, kaya nagdesisyon akong gamitin sila pansamantala at palitan na lang sila kapag may dumating na mas mahusay. Kaya sinabi ko kay Liu Zheng na nais kong si Sister Zhao Aizhen ang mangasiwa sa general affairs ng iglesia. Ang tugon niya ay, “Dapat ay lubos nating sundin ang mga prinsipyo sa pagpili ng mga tao. Hindi sila maaaring gumawa sa iglesia kung may problema sa seguridad. Banta sa kaligtasan si Aizhen kaya hindi siya akma para sa gawaing ito. Dapat tayong sumunod sa mga prinsipyo.” Nang makitang hindi siya sang-ayon, sinalungat ko siya. Sabi ko, “Hindi natin iyon dapat problemahin masyado. Sa palagay mo ba’y hindi ka nagiging masyadong matatakutin? Totoong kilalang-kilala siya sa bayang kinalakhan niya bilang nananalig, pero maraming taon na mula nang siniyasat siya ng mga pulis. Bukod diyan, mayroon siyang tapang at talino. Alam ko ito tungkol sa kanya. Sa puntong ito, palagay ko’y wala tayong mas mahusay na kandidato. Kailangan ng tao ng general affairs natin. Hindi tayo dapat bulag na sumusunod sa mga panuntunan.” Pinakinggan niya ako, at pagkatapos ay iginiit, “Ang pagtatalaga sa gawaing ito ng isang taong may dalang panganib ay lumalabag sa mga prinsipyo. Dapat nating unahin ang kaligtasan.” Lubos kong binalewala ang kanyang sinasabi at iginiit ang paggamit kay Aizhen. Pagkatapos noon, isinaayos ko ang isa pang sister na may dala ring banta sa kaligtasan na magtrabaho sa general affairs. Hindi nagtagal, dahil kilala na naniniwala sa Diyos, pinagsuspetsahan at minanmanan si Aizhen ng mga pulis ng CCP. Dahil madalas siyang bumisita sa mga tahanan ng ilang kapatid, minanmanan na rin ang mga kapatid na ito, at hindi makagawa ng mga tungkulin nila nang normal. Labis na nahadlangan ang gawain ng iglesia.

Nang malaman ng lider ang tungkol dito at natuklasang ito ay dahil iginiit ko ang pagtatalaga sa isang taong banta sa kaligtasan, malupit niya akong iwinasto: “Napakamapagmataas mo at sutil. Lagi kang kumikilos nang hindi makatwiran sa iyong tungkulin, at tumataliwas sa mga prinsipyo. Sa pagkakataong ito, malubha nitong napinsala ang gawain ng iglesia. Hindi ba’t pagsisilbi iyan bilang tauhan ni Satanas at paggambala sa gawain ng iglesia? Batay sa iyong patuloy na pag-uugali, napagdesisyunan namin na tanggalin ka.” Ang marinig ito’y talagang isang sampal sa mukha ko, at iniwan ako nitong lubos na tulala. Naisip ko, “Tapos na. Nakagawa ako ng napakalaking kasamaan. Paano kung ang mga kapatid na nasangkot ay arestuhin? Kung magkagayon, talagang napakasama ng nagawa ko.” Lalo akong natakot nang mas inisip ko ito. Labis akong nakonsensiya. Pakiwari ko’y may nakasaksak na kutsilyo sa aking puso at nawalan ako ng motibasyon na gumawa ng anumang bagay. Araw-araw akong namumuhay sa paghihirap na ito, nananalangin sa Diyos at paulit-ulit na inaamin ang aking pagkakamali: “Diyos ko, napakamapagmataas ko, at labis ang pagtingin sa sarili. Ang pagkasutil ko po ay nagdulot ng napakalaking pinsala sa gawain ng iglesia. Handa po akong tanggapin ang anumang kaparusahan na nais Mo pong ibigay sa akin, pakiusap lang, protektahan Mo po sa pagkakaaresto ang aking mga kapatid.” Natuklasan ko kalaunan na ang naturang mga miyembro ng iglesia ay nailipat sa oras, at nakatakas sa pagkakadakip. Sa wakas ay nakahinga na ako nang maluwag.

Matapos ang pangyayari, nagnilay ako sa aking sarili. Bakit ba lagi akong napakasutil sa aking tungkulin? Saan ba talaga nanggaling ang mga iyon? Nabasa ko sa salita ng Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at sundin ang Diyos, at natural na matatahak ang landas ng paghahanap ng katotohanan. Kung tama ang landas na tinatahak mo, at nakaayon ito sa kalooban ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong likas na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para dakilain mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Nakita ko mula sa mga salita ng Diyos na ang paulit-ulit na di-makatwirang pag-uugali ko sa aking tungkulin ay nagmula sa pagiging kontrolado ng aking likas na pagiging mapagmataas at mapagpahalaga sa sarili. Dahil likas akong mapagmataas at mapagpahalaga sa sarili, parating napakataas ng tingin ko sa aking sarili at pakiramdam ko’y mas magaling ako kaysa sa lahat, na mas tama ako kaysa kaninuman, kaya dapat na ako ang may huling salita sa mga usapin sa iglesia. Kapag nabuo ang isip ko sa isang bagay, tumatanggi akong tingnan ito sa ibang paraan, at hindi ako nakikinig sa sinuman. Gusto ko pang sundin ng mga tao ang mga ideya ko na para bang ang mga ito ay mga katotohanang prinsipyo. Alam kong banta sa kaligtasan ang dalawang kapatid at hindi sila bagay sa gawain sa general affairs, at ako mismo ay may pag-aalinlangan hinggil dito, pero hindi ko pa rin talaga maisantabi ang sarili ko at mahanap ang kalooban ng Diyos. Binalewala ko ang pagsaway at patnubay ng Banal na Espiritu, at hindi ko pinakinggan ang paghikayat ni Liu Zheng na huwag itong gawin. Gusto kong ako ang masunod, at sa huli ay lubha kong napinsala ang gawain ng iglesia. Kung nagkaroon lang ako ng kahit kaunting pagnanais na hanapin ang katotohanan at magpasakop, kung nakinig lang ako sa mga mungkahi ni Liu Zheng, wala sanang ganito kateribleng resulta. Nakaramdam ako ng labis na pagsisisi at paninisi sa sarili nang mapagtanto ko ang lahat ng ito, at kinamuhian ko ang aking pagmamataaas at pagkasutil. Hindi tumitigil ang Partido Komunista sa pagtatangkang sirain ang gawain ng Diyos, ginagamit ang lahat ng uri ng taktika para pahirapan at arestuhin ang Kanyang mga taong hinirang. At hindi makatwiran kong nilabag ang mga prinsipyo, at nagdesisyong italaga sa mga tungkulin ang mga hindi ligtas na tao, na naging dahilan kaya minanmanan ang ibang mga kapatid. Hindi ba’t ito’y pagiging kasabwat ni Satanas? Kung naaresto at nakulong ang mga kapatid na iyon, talagang terible ang kalalabasan nito! Mas lalo akong natakot nang maisip ko ito. Nakita ko na ang mga kalalabasan ng pagkilos batay sa mapagmataas na disposisyon ay napakalaki. Nakagawa na ako ng ilang gawain at inisip na napakagaling ko, kaya hindi ko masyadong iniisip ang ibang mga tao, at wala sa puso ko ang Diyos. Ni hindi ko sineseryoso ang mga katotohanang prinsipyo, at ginamit lang bilang puhunan ang anumang gawaing naisagawa ko na. Ginawa ko lang kung ano ang gusto ko. Naging mapagmataas ako hanggang sa puntong lubos na wala na ako sa katwiran. Naisip ko ang lahat ng anticristo na napatalsik mula sa iglesia. Napakamapagmataas nila, diktatoryal at wala sa katwiran sa kanilang tungkulin, at malubhang ginambala ang gawain ng iglesia. Sa huli, napakaraming kasamaan ang nagawa nila kaya sila tinanggal sa iglesia. Kung hindi nalutas ang aking mapagmataas na disposisyon, hindi ko mapipigilang gumawa ng kasamaan at labanan ang Diyos, at sa huli ay palalayasin ako ng Diyos. Nadama ko sa puso ko kung gaano kasama ang mamuhay batay sa aking mapagmataas na disposisyon. Kahit na nakagawa ako ng malaking kasamaan, hindi pa rin ako pinatalsik ng iglesia, kundi tinanggal lang ako. Binigyan pa ako ng kaliwanagan at ginabayan ng Diyos gamit ang Kanyang mga salita, at binigyan ako ng pagkakataon na pagnilayan at kilalanin ang aking sarili, na magsisi at magbago. Ramdam na ramdam ko talaga ang pag-ibig ng Diyos at labis akong nanghinayang. Pakiramdam ko’y handa na akong magsisi at magbago.

Pagkatapos noon, sinimulan kong sadyang hanapin kung paano lutasin ang problema ng pagkakaroon ng mapagmataas na disposisyon, pagiging wala sa katwiran at sutil sa aking tungkulin. Nabasa ko ang siping ito ng mga salita ng Diyos: “Kung gayon, paano mo lulutasin ang iyong pagiging pabasta-basta at padalos-dalos? Sabihin na, halimbawa, na may nangyari sa iyo at may sarili kang mga ideya at plano. Bago mo pagpasyahan kung ano ang gagawin, dapat mong hanapin ang katotohanan, at dapat ka man lang magbahagi sa lahat tungkol sa iniisip at pinaniniwalaan mo tungkol sa bagay na iyon, na hinihiling sa lahat na sabihin sa iyo kung tama ang iyong mga iniisip at kung naaayon ang mga ito sa katotohanan, at na magsagawa sila ng mga pagsusuri para sa iyo. Ito ang pinakamagandang pamamaraan para malutas ang pagiging pabasta-basta at padalos-dalos. Una, maaari mong ipaliwanag ang mga pananaw mo at hanapin ang katotohanan—ito ang unang hakbang ng pagsasagawa para malutas ang pagiging pabasta-basta at padalos-dalos. Nangyayari ang ikalawang hakbang kapag nagpapahayag ang ibang mga tao ng salungat na mga opinyon—paano ka magsasagawa para maiwasang maging pabasta-basta at padalos-dalos? Dapat ka munang magkaroon ng saloobing mapagpakumbaba, isantabi ang pinaniniwalaan mong tama, at hayaang makapagbahaginan ang lahat. Kahit naniniwala ka na tama ang iyong paraan, hindi mo ito dapat ipagpilitan. Iyan ay isang uri ng pagsulong; ipinapakita nito na hinahanap mo ang katotohanan, ng pagtanggi sa iyong sarili, at ng pagbibigay-kasiyahan sa kalooban ng Diyos. Kapag nagkaroon ka na ng ganitong saloobin, kasabay ng hindi pagkapit sa sarili mong mga opinyon, dapat kang magdasal, hanapin ang katotohanan mula sa Diyos, at pagkatapos ay humanap ng batayan sa mga salita ng Diyos—tukuyin kung paano kikilos batay sa mga salita ng Diyos. Ito ang pinakaangkop at tumpak na pagsasagawa. Kapag hinahanap mo ang katotohanan at inilalabas ang isang problema para sama-samang mapagbahaginan at masiyasat ng lahat, sa panahong iyon nagbibigay ng kaliwanagan ang Banal na Espiritu. Binibigyang-liwanag ng Diyos ang mga tao ayon sa mga prinsipyo, sinisiyasat Niya ang kanilang saloobin. Kung ayaw mong makipagkompromiso kahit tama man o mali ang pananaw mo, itatago ng Diyos ang Kanyang mukha mula sa iyo at babalewalain ka; hindi ka Niya hahayaang umusad, ilalantad ka Niya at ibubunyag ang iyong pangit na kalagayan. Sa kabilang banda, kung tama ang iyong saloobin, hindi mapilit sa sarili mong paraan, ni hindi mapagmagaling, ni hindi pabasta-basta at padalos-dalos, bagkus ay saloobin ng paghahanap at pagtanggap sa katotohanan, kung makikipagbahaginan ka sa lahat, kung gayon ay magsisimulang gumawa sa iyo ang Banal na Espiritu, at marahil ay aakayin ka Niya sa pag-unawa sa pamamagitan ng mga salita ng iba. Minsan, kapag binibigyang-liwanag ka ng Banal na Espiritu, inaakay ka Niya na maunawaan ang pinakakahulugan ng isang bagay sa pamamagitan lamang ng ilang salita o parirala, o sa pagbibigay sa iyo ng isang ideya. Napagtatanto mo, sa sandaling iyon, na anuman ang iyong kinakapitan ay mali, at, sa sandali ring iyon, nauunawaan mo ang pinakaangkop na paraan ng pagkilos. Sa pagdating sa gayong antas, hindi ba’t nagtagumpay ka nang maiwasan ang paggawa ng kasamaan, at kasabay niyon ay naiwasan mo na ang pagpasan ng mga kahihinatnan ng isang pagkakamali? Hindi ba’t pangangalaga ito ng Diyos? (Oo.) Paano nakakamit ang ganoong bagay? Natatamo lamang ito kapag mayroon kang may-takot-sa-Diyos na puso, at kapag hinahanap mo ang katotohanan nang may pusong masunurin. Kapag natanggap mo na ang kaliwanagan ng Banal na Espiritu at natukoy ang mga prinsipyo para sa pagsasagawa, ang iyong pagsasagawa ay maaayon sa katotohanan, at magagawa mong matugunan ang kalooban ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Matapos mabasa ito, naunawaan ko na para malutas ang aking pagmamataas at pagiging sutil, ang pinakamahalaga ay ang pagkakaroon ng may-takot-sa-Diyos na puso at saloobin na naghahanap sa katotohanan. Hindi ko puwedeng igiit ang sarili kong pananaw sa mga bagay-bagay na nangyayari, kundi dapat kong talakayin sa aking mga kapatid ang mga bagay-bagay. Kung sama-sama kaming gagawa nang matiwasay, makakamit ang patnubay ng Diyos. Kung may ibang opinion ang isang tao, dapat ko muna itong tanggapin, at pagkatapos ay magdasal sa Diyos, maghanap ng katotohanan, at isagawa ang mga prinsipyo. Kung pagmamatigasan ko ang pagkapit sa sarili kong kaisipan, walang paraan para makamit ko ang gawain ng Banal na Espiritu. Hindi ako magkakaroon ng kabatiran sa anuman at makakagambala ako sa aking tungkulin. Pinag-isipan ko kung paanong nakagawa ako ng napakalaking kasamaan dahil sa aking mapagmataas na kalikasan, at dahil walang lugar sa puso ko ang Diyos. Nagmula ito sa pagnanais kong maging panginoon at maestro ng lahat, mula sa hindi pakikipagtrabaho nang maayos sa iba. Nang mapagtanto ito, tahimik akong nangako na titigil na ako sa pagiging matigas ang ulo kapag may mga bagay-bagay na nangyayari, kundi hahanapin ang mga katotohanang prinsipyo at mas makikipag-usap sa iba. Makikinig ako sa sinuman na may ideyang naaayon sa mga katotohanang prinsipyo.

Pagkatapos noon, nahalal ako bilang lider ng grupo, na mangangasiwa sa gawain ng pagdidilig. Talagang nagpasalamat ako at pinahalagahan ko ang tungkuling iyon. Palagin kong binabalaan ang sarili ko na dapat kong lubos na matutunan ang aral mula sa aking pagkabigo, at na hindi ko na dapat hayaan pa na maging sutil ako dahil sa pagiging likas na mapagmataas ko. Kapag may problemang dumarating, nagkukusa akong puntahan ang mga kapatid upang talakayin ang mga bagay-bagay sa kanila. Minsan, nakatanggap ako ng liham mula sa isang lider na nagsasabing kailangan naming humanap ng mga taong akma sa gawain ng pagdidilig. Nang pagtuunan ko ito ng pansin, pakiwari ko’y akma si Sister Su Xing, pero ayon sa pagtasa ng iba noon, mayroon likas siyang mapagmataas at hindi niya tinatanggap ang mga payo at tulong ng mga kapatid. Dahil dito, naisip ko na hindi niya tatanggapin ang katotohanan, kaya hindi siya isang tao na dapat linangin. Nang maisip ko ito, napagtanto ko na nagiging hindi makatwiran ulit ang pagkilala ko sa isang tao, at naalala ko ang isang bagay na sinabi ng Diyos: “Kung hindi gagawa ang isang tao ng sarili niyang mga pasya, tanda iyan na hindi siya mapagmagaling; kung hindi niya ipinipilit ang sarili niyang mga ideya, tanda iyan na may pang-unawa sila. Kung kaya rin niyang magpasakop, nakaya na niyang isagawa ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapasakop sa Diyos ay Isang Pangunahing Aralin sa Pagkakamit ng Katotohanan). Alam kong hindi ko puwedeng igiit na ako na naman ang dapat ang may huling salita, kundi dapat ko itong talakayin sa kapatid na kasama ko sa gawain at pakinggan ang kanyang mga mungkahi. Nang ipaliwanag ko sa kanya ang aking posisyon, tumugon siya, “Batay sa mga pagsusuring ito, mukha talagang mapagmataas si Su Xing, pero ang lahat ng ito ay batay na katiwalian na ipinakita niya noon. Hindi natin alam kung nadagdagan ang pagkakilala niya sa sarili. Hindi natin dapat pigilin ang isang taong may talento, kaya pasulatin natin siya ng isang pagninilay sa sarili at pagkatapos ay hingin ang opinyon ng mga kapatid na malapit niyang nakakasalamuha. Puwede nating tingnan ang lahat ng ito at makita kung siya ay magandang maging kandidato para sa tungkuling ito. Ang paraang ito ang mas mainam.” Ang dating sa akin ng mungkahi niya ay tila akma ito sa mga katotohanang prinsipyo. Kapag kinilala ko si Su Xing na isang tao na hindi akmang linangin batay lang sa opinyon ng iilang kapatid, masyado itong wala sa katwiran. Dapat naming tingnan kung anong uri ng pagmamataas ang mayroon siya. Kung ito’y hindi makatwiran at bulag na pagmamataas at lubusang pagtanggi na tanggapin ang katotohanan, talagang hindi siya nararapat sa tungkulin. Kung mapagmataas siya ngunit may mabuting pagkatao, at kaya niyang tanggapin ang katotohanan, at kaya niyang makilala ang kanyang sarili at magbago matapos mapungusan at maiwasto, normal na paghahayag ito na katiwalian. Hindi natin maaaring pareho ang pagtrato natin sa magkakaibang bagay. Nang natanggap namin ang pagninilay sa sarili ni Su Xing at ang pagsusuri ng mga kapatid, nakita namin na nagkaroon siya ng ilang pagbabago at nakagawa ng ilang pagpasok, at siya’y isang taong kayang tumanggap ng katotohanan. Inirekomenda namin siya para sa gawain ng pagdidilig. Simula noon, hindi ko na ginagawa nang may pagmamataas at pagmamatigas ang tungkulin tulad ng dati, hindi ako basta nagdedesisyon nang mag-isa, kundi nakikinig ako sa mga mungkahi ng iba at hinahanap ang mga katotohanang prinsipyo. Sa ganitong uri ng pagsasagawa, nakakaramdam ako ng kapayapaan at wala akong pagkabalisa. Ganap na dahil sa pagbabasa ng mga salita ng Diyos kaya natamo ko ang pagbabagong ito.


84. Panghawakan ang mga Prinsipyo upang Magawa Nang Mabuti ang Isang Tungkulin

Ni Xu Nuo, Tsina

Noong Agosto 2019, si Sister Lin Xin, na lider ng isang iglesia, ay sumulat ng liham ng pagbibitiw. Isinaayos ng aking lider na magpunta ako sa iglesiang ito upang mag-imbestiga. Sinabi niya na kung talagang hindi makagawa si Lin Xin ng praktikal na gawain, dapat siyang alisin at dapat magkaroon ng panibagong eleksyon. Pagkarating ko, sinabi sa akin ng mga diyakono roon ang sitwasyon ni Lin Xin, sabi nila na sa sandaling may kinalaman ang anuman sa mga interes ng kanyang pamilya o sa sarili niya, isinasantabi niya ang gawain ng iglesia at iniiwan ang lahat para asikasuhin ng kapareha niyang sister. Dahil dito ay naging mabigat ang trabaho ng kapareha niya, at hindi nagagawa nang maayos ang pagsubaybay sa gawain. May ilang agarang bagay na hindi agad nalulutas. Maraming beses nang nag-alok ng tulong at suporta ang mga nakatataas na lider kay Lin Xin, pero hindi pa rin siya nagbago at hindi maaayos ang mga bagay-bagay. Wala siyang kaliwanagan sa kanyang pagbabahagi tungkol sa salita ng Diyos sa mga pagtitipon, at kapag may mga problema o paghihirap ang mga kapatid, hindi siya makapagbahagi tungkol sa katotohanan para lutasin ang mga iyon, ang kaya niya lang gawin ay palakasin ang loob nila gamit ang mga salita at doktrina, o gumagamit siya ng mga sarili niyang pamamaraan at makamundong pilosopiya upang lutasin ang mga bagay-bagay. Halimbawa, kung nasa hindi magandang kalagayang espirituwal ang isang kapatid dahil sa karamdaman, sasabihin lang niya sa kanya kung anong mga doktor ang dapat puntahan at anong mga produktong pangkalusugan ang dapat inumin, sa halip na gabayan siya na hanapin ang kalooban ng Diyos, at matuto ng aral. Isa pa, kapag may mga taong nagsasalita tungkol sa mga pamumuhunan tuwing may mga pagtitipon, hindi lamang walang pagkakilala si Lin Xin upang ilantad at pigilan sila, nakikisali pa siya at nag-aanyaya sa mga kapatid niya na gawin din iyon. Maraming beses na siyang pinaalalahanan ng ilang kapatid na tumuon sa paghahanap sa katotohanan at pagtupad sa kanyang mga tungkulin, pero hindi siya nakinig. Sa takot na sabihin ng mga kapatid niya na nagnanasa siya sa pera, palihim siyang namuhunan at nalugi ng mahigit 400,000 yuan, na lalong naglayo ng atensyon niya mula sa mga tungkulin niya. Nagpapabaya si Lin Xin sa mga tungkulin niya at hindi gumagawa ng praktikal na gawain, kaya ang buhay-iglesia roon ay hindi epektibo, at negatibo at mahina ang pakiramdam ng mga kapatid. Ang iba sa kanila ay ayaw nang pumunta sa mga pagtitipon, at siya mismo ay takot makipagpulong sa mga kapatid, dahil hindi niya malutas ang kanilang mga problema.

Matapos marinig ang ulat ng mga diyakono sa sitwasyon, naisip ko, “Hindi hinahanap ni Lin Xin ang katotohanan o gumagawa ng praktikal na gawain, at ang mga pananaw niya sa mga bagay-bagay ay tulad ng sa isang hindi mananampalataya. Paano niya mapamumunuan ang isang simbahan nang ganoon? Kahit na wala ang liham niya ng pagbibitiw, siya ay dapat alisin bilang isang huwad na lider dahil sa kanyang asal.” Kaya hinanap ko ang nauugnay na prinsipyo at, base roon at sa kanyang asal, nagbahagi ako tungkol sa pagkilala. Nang matapos ako, kinumpirma ng lahat ng diyakono na wala kay Lin Xin ang gawain ng Banal na Espiritu. Pero nang sabihin ko ang tungkol sa pag-aalis kay Lin Xin sa kanyang mga tungkulin, sinabi ng isa sa mga diyakono na, “May mabuting pagkatao si Lin Xin, tinutulungan niya ang kanyang mga kapatid sa anumang suliranin hangga’t kaya niya, at siya ay palakaibigan at hindi mapagpanggap.” Sinabi ng isa na si Lin Xin ay may magaling na kakayahan, matalino, at kapag hindi maganda ang kalagayan ng mga kapatid o medyo nahihirapan sila, kaya niya silang aluhin. Kapag naalis siya, hindi makakahanap ang iglesia ng mas nararapat na lider. Sabi rin ng isa pang diyakono, “Maaaring pansamantala lang na nasa masamang kalagayan si Lin Xin. Subukan muna natin siyang tulungan.” Pinag-usapan nila ito at nagkasundo silang lahat na hindi siya dapat tanggalin. Ayon sa mga prinsipyo sa pagpapalit ng mga lider at manggagawa, kung ang isang lider o manggagawa ay hindi nakatatanggap ng gawain ng Banal na Espiritu at hindi nakagagawa ng praktikal na gawain sa loob ng mahabang panahon, dapat siyang palitan. Kung wala siyang gawain ng Banal na Espiritu at pananatilihin natin siya, hindi ba’t sinusuway natin ang gusto ng Diyos? Nakita lang ng mga diyakonong ito na kaya ni Lin Xin na mag-alaga ng mga tao, na isinasaalang-alang niya ang mga pisikal nilang interes, medyo mapagmahal siya, at may kaunting talino at kakayahan, pero hindi nila makita kung isa siyang taong naghahanap sa katotohanan, o kung kaya niyang gumawa ng praktikal na gawain. Hindi nila ginagamit ang mga pamantayan ng sambahayan ng Diyos sa pagpili ng mga tao upang suriin siya. Malinaw na si Lin Xin ay isang taong hindi naghahanap sa katotohanan at may mga pananaw na katulad na katulad ng sa mga hindi mananampalataya. Hindi siya nagbabahagi tungkol sa katotohanan kapag may mga nangyayari at ni hindi niya kayang lumutas ng mga praktikal na suliranin sa pagpasok sa buhay ng mga kapatid. Siya ay nahayag na bilang isang huwad na lider. Kung mananatili siya sa kanyang mga tungkulin, mahahadlangan at magagambala lang niya ang gawain ng iglesia at maaantala ang pagpasok sa buhay ng mga kapatid. Kaya nakipagbahaginan uli ako sa mga diyakono tungkol sa pagpapalit sa kanya. Pagkatapos ng pagbabahagi ko, tahimik ang lahat ng diyakono, pero nakikita kong hindi pa rin sila sumasang-ayon na alisin siya. Sa puntong iyon, nag-alinlangan ako, “Kung ipipilit ko rito ang pananaw ko at ipagpapatuloy ang pagbabahagi tungkol sa katotohanan at pagkilala kay Lin Xin, sasabihin kaya ng mga diyakonong ito na masyado akong mapagmataas at hindi makatwiran at hindi tumatanggap ng opinyon ng ibang tao? Kapag nasira ko ang relasyon ko sa mga diyakonong ito ngayong kararating ko pa lang, magiging mas mahirap ang nalalabi kong trabaho.” Nang maisip ko ito, tumigil ako sa pagbabahagi sa mga diyakono tungkol sa mga prinsipyo ng pagkilala sa mga huwad na lider, at iniulat ko ang sitwasyon ng iglesia sa lider na nakatataas sa akin. Naisip ko na kapag sumang-ayon sa aking pananaw ang lider, puwede ko nang alisin si Lin Xin, at hindi magkakaroon ng masamang tingin sa akin ang mga diyakonong iyon. Pagkatapos noon, pinuntahan ko ang ibang mga sister sa iglesiang iyon para malaman ang mga pananaw nila kay Lin Xin, pero natuklasan kong wala ring pagkakilala sa kanya ang mga sister na ito. Sinabi nilang lahat na siya ay may mabuting pagkatao, mapagmahal sa kanila, isinasaalang-alang ang mga paghihirap nila, at matalino at may kakayahan. Ang pananaw nila ay kapareho ng sa mga diyakono. Nang makita ko ito, hindi na ako naglakas-loob magbahagi tungkol sa katotohanan upang makilala si Lin Xin. Nangamba akong sasabihin nilang mapagmataas ako, nag-aakalang mas matuwid kaysa sa iba, at binabalewala ang mga pananaw ng iba, at na magkakaroon sila ng masamang tingin sa akin. Kaya’t pasibo ko na lang na hinintay ang sulat ng lider ko na naglalaman ng sagot. Sa ganoong paraan, hindi ko pasan ang usapin ng pag-aalis kay Lin Xin. Malinaw kong nakita na wala sa mga kapatid na ito ang katotohanan at hindi nila kayang kumilala, pero ayaw kong magbahagi sa kanila. Noong mga araw na iyon, nakadama ako ng kadiliman sa kalooban ko, at hindi ko maramdaman ang presensya ng Diyos. Kaya agad akong lumapit sa Diyos at nanalangin upang hilingin ang Kanyang kaliwanagan at patnubay para malaman ko ang aking kalagayan.

Makalipas ang ilang araw, hiniling ng lider ko na makipagkita sa akin. Binasa namin ang isang sipi ng mga salita ng Diyos: “Sa sambahayan ng Diyos, dapat mong unawain ang prinsipyo ng bawat tungkulin na ginagampanan mo, kahit ano pa ito, at maisagawa ang katotohanan. Iyan ang kahulugan ng magkaroon ng prinsipyo. Kung hindi malinaw sa iyo ang isang bagay, kung hindi ka sigurado kung ano ang nararapat na gawin, hangarin na makipagbahaginan upang may mapagkasunduan. Sa sandaling mapagpasyahan na kung ano ang pinakamainam para sa gawain ng iglesia at sa mga kapatid, gawin mo iyon. Huwag magpatali sa mga tuntunin, huwag magpaliban, huwag maghintay, huwag maging isang tagamasid na walang ginagawa. Kung lagi kang isang tagamasid, at kahit kailan ay wala kang sariling opinyon, kung lagi ka na lang maghihintay hanggang sa ibang tao ang nakagawa ng desisyon bago ka gumawa ng anumang bagay at, kapag walang nagdesisyon, nagmamabagal at naghihintay lamang, ano ang kahihinatnan nito? Nahihinto ang bawat bahagi ng gawain, at wala tuloy natatapos. Dapat kang matutong hanapin ang katotohanan, o makakilos man lang ayon sa iyong konsiyensya at katwiran. Basta’t malinaw sa iyo ang angkop na paraan para gawin ang isang bagay, at iniisip ng ibang nakararami na ayos naman ang paraang iyon, dapat kang magsagawa sa gayong paraan. Huwag kang matakot na akuin ang responsabilidad para sa bagay na ito, o mapasama ang loob ng iba, o magkaroon ng masamang kahihinatnan. Kung walang anumang tunay na ginagawa ang isang tao, at lagi siyang may binabalak gawin, at takot siyang umako ng responsabilidad, at hindi nangangahas na itaguyod ang mga prinsipyo sa mga bagay na kanyang ginagawa, ipinapakita nito na siya ay partikular na mapanlinlang at tuso, at napakarami niyang masamang pakana. Napakasama namang maghangad na tamasahin ang biyaya at mga pagpapala ng Diyos gayong wala namang ginagawang totoo. Wala nang higit pang kinamumuhian ang Diyos kundi ang gayong mga tao na tuso at mahilig makipagsabwatan. Kahit ano pa ang iniisip mo, hindi mo isinasagawa ang katotohanan, wala kang katapatan, at laging sangkot ang mga pansarili mong isinasaalang-alang, at lagi kang may sariling mga kaisipan at ideya. Pinagmamasdan ng Diyos ang mga bagay na ito, alam ng Diyos—akala mo ba ay hindi alam ng Diyos? Kahangalang isipin ito! At kung hindi ka magsisisi kaagad, mawawala sa iyo ang gawain ng Diyos. Bakit ito mawawala sa iyo? Dahil sinusuri ng Diyos ang pinakatatagong pagkatao ng mga tao. Nakikita Niya, nang malinaw na malinaw, ang lahat ng mga pakana at panloloko na mayroon sila, at alam Niyang walang puwang sa puso nila ang Diyos, na hindi Niya sila kaisang-puso. Ano ang mga pangunahing bagay na naglalayo sa puso nila sa Diyos? Ang kanilang mga saloobin, kanilang mga interes at pagmamalaki, ang kanilang katayuan, at ang sarili nilang mumunting pakana. Kapag may mga bagay sa puso ng mga tao na naglalayo sa kanila sa Diyos, at lagi silang abala sa mga bagay na ito, laging nagpapakana, problema ito” (Pagbabahagi ng Diyos). Nalaman ko sa salita ng Diyos na kapag gumagawa ng tungkulin ang isang tao sa iglesia, dapat na nakabatay ang lahat sa mga katotohanang prinsipyo. Sa mga usaping hindi natin malinaw na nakikita, maaari tayong magtalakayan, magkaroon ng kasunduan, at gawin kung anuman ang magiging pinakakapaki-pakinabang sa gawain ng iglesia. Sa mga usaping malinaw nating nakikita, kailangan nating isagawa ang katotohanan at kumilos ayon sa mga prinsipyo. Tanging sa paggawa nito natin isinasaalang-alang ang kalooban ng Diyos. Pero kung wala tayong tapat na puso, kung nandaraya tayo sa harap ng Diyos, at lagi nating sinusubukang protektahan ang ating mga pansariling interes, kung nauunawaan natin ang katotohanan pero hindi ito isinasagawa, at hindi tayo nagpapakita ng katapatan o pagsasaalang-alang sa Diyos, hindi natin kailanman matatanggap ang gawain ng Banal na Espiritu at hindi natin kailanman matatanggap ang kaliwanagan at patnubay ng Diyos sa ating mga tungkulin. Malinaw ko nang natukoy na si Lin Xin ay isang taong hindi naghahanap sa katotohanan, hindi man lang gumagawa ng praktikal na gawain, at isang huwad na lider na kailangang mapalitan agad, pero nang makita ko na hindi sasang-ayon ang mga diyakono, natakot akong sabihin nila na mapagmataas ako at nag-aakalang mas matuwid kaysa sa iba, kaya’t hindi ako naglakas-loob na itaguyod ang mga katotohanang prinsipyo at ayaw kong mag-abala pang magbahagi sa kanila tungkol sa katotohanan sa pagkilala ng mga huwad na lider. Nang sumulat ako ng liham upang mag-ulat sa aking lider, sa panlabas ay seryoso ako sa mga tungkulin ko, pero ang totoo ay nag-aalinlangan akong magsalita, dahil natatakot akong sumama ang tingin sa akin ng mga kapatid ko. Sa aking tungkulin, wala akong pagsasaalang-alang sa kalooban ng Diyos, hindi ko pinrotektahan ang gawain ng iglesia, at isinaalang-alang ko lang ang sarili kong reputasyon at katayuan. Para maprotektahan ang aking reputasyon at katayuan, kinunsinti ko pa nga ang isang huwad na lider na gumagambala sa gawain ng iglesia at humahadlang sa pagpasok sa buhay ng aking mga kapatid. Nakita ko na talagang makasarili ako at tuso. Sinisiyasat ng Diyos ang puso at isip ng mga tao, at maaaring malinlang ng mga iniisip ko ang ibang tao, pero hindi ang Diyos. Noong panahong iyon, madilim ang espiritu ko at hindi ko maramdaman ang presensya ng Diyos. Ang totoo, ito ay pagkastigo at pagdidisiplina ng Diyos!

Noong sandaling iyon, nabalitaan ko ang tungkol sa isang iglesia kung saan natuklasang gumagawa ng masama ang isang anticristo pero walang nag-ulat o naglantad sa kanya. Kahit nang matiwalag ang anticristong ito, itinago at pinagtakpan siya ng mga miyembro. Ginalit nito ang disposisyon ng Diyos, at lahat ng tao sa iglesiang iyon ay inihiwalay upang magnilay-nilay. Nang mabalitaan ko ang resultang iyon, nanginig ang puso ko sa takot. Paulit-ulit kong tinanong ang aking sarili kung bakit hindi ko nagawang tanggalin ang huwad na lider sa mismong oras na natuklasan ko iyon. Nabasa ko ang mga salita ng Diyos na: “Kapag naging buhay na ang katotohanan sa iyo, kapag inobserbahan mo ang isang taong lapastangan sa Diyos, walang takot sa Diyos, at walang ingat at walang gana habang ginagampanan ang kanyang tungkulin, o inaabala at pinakikialaman ang gawain ng iglesia, tutugon ka ayon sa mga katotohanang prinsipyo, at matutukoy at mailalantad mo sila ayon sa kinakailangan. Kung hindi mo naging buhay ang katotohanan, at nabubuhay ka pa rin sa loob ng iyong satanikong disposisyon, kapag nakatuklas ka ng masasamang tao at mga diyablong nagdudulot ng mga pagkagambala at kaguluhan sa gawain ng iglesia, magbubulag-bulagan at magbibingi-bingihan ka; isasantabi mo sila, nang walang paninisi mula sa iyong budhi. Iisipin mo pa nga na ang sinumang nagdudulot ng mga pagkagambala at kaguluhan sa gawain ng iglesia ay walang kinalaman sa iyo. Gaano man nagdurusa ang gawain ng iglesia at ang mga interes ng sambahayan ng Diyos, wala kang pakialam, hindi ka nakikialam, o nakokonsiyensiya—ginagawa ka nitong isang taong walang budhi o pakiramdam, isang walang pananalig, isang tagapagserbisyo. Kinakain mo ang sa Diyos, iniinom ang sa Diyos, at tinatamasa ang lahat ng nagmumula sa Diyos, ngunit pakiramdam mo ay walang kinalaman sa iyo ang anumang pinsala sa mga interes ng sambahayan ng Diyos—ginagawa ka nitong isang traydor na kumakagat sa kamay na nagpapakain sa iyo. Tao ka ba kung hindi mo pinoprotektahan ang mga interes ng sambahayan ng Diyos? Isa itong demonyo na isiniksik ang sarili sa iglesia. Nagpapanggap kang naniniwala sa Diyos, nagkukunwaring isang hinirang na tao, at nais mong samantalahin ang sambahayan ng Diyos. Hindi mo isinasabuhay ang buhay ng isang tao, mas para kang halimaw kaysa tao, at malinaw na isa ka sa mga walang pananalig” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Bawat linya ng mga salita ng Diyos ay tumagos sa puso ko, at nasindak ako. Tila ba galit na galit ang Diyos sa akin. Malinaw kong nakita ang isang huwad na lider sa iglesia na gumagambala sa gawain, na humahadlang sa pagpasok sa buhay ng aking mga kapatid, pero para mapangalagaan ang relasyon ko sa mga diyakono at mga kapatid, at sa takot ko na mapasama ko ang loob nila, hindi ako naglakas-loob na ilantad o asikasuhin ang huwad na lider at hindi ako nagbahagi tungkol sa katotohanan para tulungan ang mga kapatid na kumilala. Hindi sinasadya akong naging pansalag ng huwad na lider. Naging kasabwat ako ni Satanas. Masama ang ginagawa ko! Pumarito sa katawang-tao ang Diyos at nagpahayag ng napakaraming katotohanan upang diligan at tustusan tayo, at tinatamasa ko ang lahat ng nagmumula sa Diyos, pero nang lumitaw ang isang huwad na lider sa iglesia, para maprotektahan ang mga pansarili kong interes, kinunsinti ko ang panggugulo niya sa gawain ng iglesia. Talagang wala akong utang na loob. Wala akong konsensya, katwiran, at ni katiting na pagkatao. Nagdulot ako ng matinding pighati sa Diyos. Pagkatapos noon, naalala ko ang isa pang sipi ng salita ng Diyos: “Lahat kayo’y nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba’y isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba’y may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapapahintulutan mo ba ang Aking mga layunin na matupad sa iyo? Naihandog mo na ba ang iyong puso sa pinakamahahalagang sandali? Ikaw ba’y taong gumagawa sa Aking kalooban? Itanong mo sa iyong sarili ang mga katanungang ito at madalas mong isipin ang mga ito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Mula sa mga linyang ito ng salita ng Diyos, naunawaan ko ang kalooban Niya. Lumitaw ang isang huwad na lider sa iglesiang ito, at umasa ang Diyos na maninindigan ako sa panig Niya, isasaalang-alang ang kalooban Niya, at pangangalagaan ang mga interes ng iglesia. Dahil nakatuklas ako ng isang huwad na lider, dapat ko siyang alisin agad, dapat akong gumamit ng mga prinsipyo para pumili ng tamang tao, at bigyan ng mabuting buhay-iglesia ang aking mga kapatid. Kung palagi kong isasaalang-alang ang mga pansarili kong interes at hindi ako makapaninindigan para protektahan ang gawain ng iglesia, tiyak na kasusuklaman at tatanggihan ako ng Diyos. Nang mapagtanto ko ito, nagpasya akong agad na palitan si Lin Xin. Hindi na ako nag-alala na matawag na mapagmataas at nag-aakalang mas matuwid kaysa sa iba. Dahil alam na alam kong ang paggawa noon ay pagtataguyod sa mga prinsipyo, pagsasagawa ng katotohanan, at pangangalaga sa gawain ng iglesia, hindi pagmamataas at pag-aakalang mas matuwid ako kaysa sa iba. Tanging ang mga taong kumikilos nang walang batayan sa katotohanan ng mga salita ng Diyos, gumagawa ng anumang naisin nila, at mahigpit na kumakapit sa sarili nilang mga kuru-kuro at ideya ang mapagmataas, nag-aakalang mas matuwid sila kaysa sa iba, at lumalaban sa katotohanan.

Kaya pagkatapos noon, ginamit ko ang salita ng Diyos para magbahagi sa kanila tungkol sa praktikal na gawain na dapat gawin ng mga lider at manggagawa, mga kahihinatnan ng hindi pag-aalis sa mga huwad na lider, kung ano ang mabuting pagkatao, kung ano ang mabuting kakayahan, at kung ano ang mapagmahal na puso. Sa pamamagitan ng pagbabahagi ko, nagkaroon ang mga kapatid ng pagkakilala kay Lin Xin. Nakita rin nila na may mga prinsipyo para sa mga paglilipat at pag-aalis sa sambahayan ng Diyos. Wala itong kinalaman sa pagtingin sa paimbabaw na pagmamahal, mga kaloob o kakayahan ng isang tao, kundi kung kaya niyang hanapin ang katotohanan, isagawa ang katotohanan, at gumawa ng praktikal na gawain. Malinaw na nakita ng lahat na si Lin Xin ay isang huwad na lider at dapat na alisin. Pagkatapos siyang tanggalin, nagbahagi ako sa mga kapatid tungkol sa mga prinsipyo ng mga eleksyon at pumili kami ng bagong lider ng iglesia.

Nang matapos na ang eleksyon, naisip ko kung paanong isinumbong ng mga kapatid ang ilan sa mga asal ni Xiao Lei. Sabi nila ay hindi niya kailanman hinanap ang katotohanan, na ilang taon na siyang sumasampalataya sa Diyos nang hindi binabago ang kanyang mga pananaw sa mga bagay-bagay, na ninanasa niya ang mga makamundong bagay at naghahangad siya ng pera, at na interesado lang siya sa pagyaman at pamumuhay ng isang ekstraordinaryong buhay. Sa tuwing mabibigyan siya ng tungkulin, abala siya sa pagnenegosyo para kumita ng pera at ayaw niyang gampanan ang tungkulin. Hinikayat niya ang mga kapatid sa iglesia na mamuhunan, at ang kinalabasan ay nalugi silang lahat. Nagdudulot na ng mga gulo at pagkagambala sa buhay-iglesia ang inaasal niya. Naisip kong magbahagi sa kanya para balaan siya. Pero sa araw ng pagtitipon, sinadya niyang gabi na umuwi, kung kailan tapos na ang pagtitipon. Tinanong ko siya kung anong tingin niya sa mga nangyari kamakailan, at kung nakapagnilay-nilay na ba siya at sinubukang unawain ang sarili niya. Wala siyang pag-unawa at hindi nakaramdam ng kahit kaunting pagsisisi sa lahat ng mga ginawa niya, at marami siyang maling pagkaunawa at reklamo. Sabi niya ay maraming taon na siyang sumasampalataya sa Diyos at wala siyang natamo. Sinuway siya ng anak niya, hindi siya nauunawaan ng asawa niya. … Lahat ng sinabi niya ay mula sa pananaw ng isang hindi mananampalataya. Habang nagbabahagi ako sa kanya, ginabayan ko siya na magnilay-nilay at makilala ang kanyang sarili, pero masyado siyang lumalaban. Sinabi rin niya, “Ano’ng silbi ng pagsasagawa ng katotohanan?” Pinaalalahanan na siya at tinulungan ng mga kapatid noon, at ganoon din ang naging reaksyon niya. Hindi kailanman hinanap ni Xiao Lei ang katotohanan, at marami siyang pagpapamalas ng isang hindi mananampalataya. Ayon sa mga prinsipyo, ang isang taong hindi naghahanap sa katotohanan, hindi ginagampanan ang kanyang mga tungkulin, at nakagagambala sa buhay-iglesia ay kailangang ibukod para makapagnilay siya sa kanyang sarili. Hindi siya maaaring hayaang makagambala sa buhay-iglesia. Pagkatapos, kapag hindi siya nagsisi, dapat siyang alisin sa iglesia. Dapat na ibinukod si Xiao Lei at binigyan ng oras para magnilay, para mapigilan siya na makalinlang at makagulo sa mga kapatid na hindi mataas ang tayog at walang kakayahang kumilala. Kaya nagbahagi ako sa mga lider at diyakono ng iglesia at nag-alok ng pagkilala. Sumang-ayon ang lahat na si Xiao Lei ay dapat ibukod. Pero makalipas ang ilang araw, pinadalhan ako ng sulat ng isang sister na nagsasabing gusto ni Xiao Lei na magsisi at magbago at isagawa ang katotohanan, pero namumuhay siya nang may mga tiwaling disposisyon kung kaya’t hindi niya iyon maisagawa. Hindi alam ng sister kung naaangkop ba na ibukod si Xiao Lei. Nang mabasa ko ang sulat, nag-atubili ako. Kung gustong magsisi at magbago ni Xiao Lei, lalo ba siyang magiging negatibo kung isasaayos ko na ibukod siya? Kapag nalaman ni Xiao Lei at ng mga kapatid na mungkahi ko na gawin ito, sasabihin ba nilang hindi ko binibigyan ang mga tao ng pagkakataong magsisi? Bagong dating lang ako sa iglesiang ito pero nag-aalis na ako ng mga huwad na lider at nag-aasikaso ng mga hindi mananampalataya. Sasabihin ba ng mga kapatid na nagtitigas-tigasan ako pagkasimula ko pa lang sa bago kong posisyon at na masyado akong walang awa? Mahusay magsalita si Xiao Lei—kapag inilantad ko na siya, kung hindi siya sasang-ayon, kung lalaban siya sa akin, o hindi siya makapagtimpi sa akin, ano’ng gagawin ko? Nang maisip ko ang mga bagay na ito, nakita kong nahihirapan na naman ako at hindi ko alam kung anong gagawin, kaya’t lumapit ako sa Diyos at nanalangin upang hilingin sa Kanyang patnubayan ako sa pag-unawa sa Kanyang kalooban nang makakilos ako ayon sa mga katotohanang prinsipyo.

Pagkatapos noon, nagbasa ako ng isang sipi ng salita ng Diyos: “Kasalukuyang itinatayo ang iglesia at sinusubukan ni Satanas ang buong makakaya nito upang gibain ito. Nais nitong gibain ang Aking pagtatayo sa anumang posibleng paraan; dahil dito, dapat na dalisayin kaagad ang iglesia. Wala ni katiting na mga latak ng kasamaan ang dapat matira; dapat dalisayin ang iglesia upang wala itong maging kapintasan at magpatuloy itong maging kasingdalisay ng dati. Dapat gising kayo at naghihintay sa lahat ng oras, at dapat kayong mas manalangin sa harapan Ko. Dapat ninyong makilala ang iba’t ibang balak at mga tusong pakana ni Satanas, makilala ang mga espiritu, makilala ang mga tao, at makayang makilatis ang lahat ng uri ng tao, pangyayari, at bagay; dapat ding mas kumain at uminom kayo ng Aking mga salita at, lalong mahalaga, dapat ninyong makayang kumain at uminom ng mga ito nang kayo lamang. Sangkapan ninyo ang inyong mga sarili ng lahat ng katotohanan, at lumapit sa Akin upang mabuksan Ko ang inyong espirituwal na mga mata at mapahintulutan kayong makita ang lahat ng hiwaga na nasa loob ng espiritu…. Kapag pumapasok ang iglesia sa yugto ng pagtatayo nito, ang mga banal ay nagmamartsa upang makidigma. Inilalagay sa harap ninyo ang iba’t ibang nakapangingilabot na katangian ni Satanas: Tumitigil ba kayo at umuurong, o tumatayo ba kayo at patuloy na lumalakad pasulong na umaasa sa Akin? Lubusan ninyong ilantad ang tiwali at pangit na mga katangian ni Satanas, kahit na may masaktang damdamin, at huwag kayong magpakita ng awa! Labanan mo si Satanas hanggang kamatayan! Ako ang iyong suporta, at dapat kang magkaroon ng espiritu ng batang lalaki! Nagwawala si Satanas sa kahuli-hulihang paghihingalo nito, pero hindi pa rin nito matatakasan ang Aking paghatol. Nasa ilalim ng Aking mga paa si Satanas at tinatapakan din ito ng inyong sariling mga paa—ito ay isang katunayan!” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 17). Nalaman ko mula sa salita ng Diyos na habang gumagawa ang Diyos upang iligtas ang mga tao, ginagawa rin ni Satanas ang lahat ng makakaya nito upang guluhin at gambalain ang gawain ng Diyos. Hinahayaan ng Diyos na lumitaw sa iglesia ang mga huwad na lider, ang mga anticristo, ang mga gumagawa ng masama, at ang mga hindi mananampalataya upang magkaroon tayo ng kakayahang kumilala, at makilala natin ang mga tao, mga usapin, at mga bagay-bagay sa paligid natin nang ayon sa mga katotohanang prinsipyo, upang maunawaan natin kung aling mga bagay ang mula sa Diyos at kung alin ang mula kay Satanas, upang manindigan tayo sa panig ng katotohanan, at kilalanin at tanggihan ang lahat ng negatibong bagay mula kay Satanas. Hindi kailanman hinanap ni Xiao Lei ang katotohanan, ilang taon na siyang mananampalataya ng Diyos pero mayroon pa rin siyang mga pananaw ng isang hindi mananampalataya, at kapag nagbabahagi sa kanya ang mga kapatid, palagi siyang may nakahandang mga maling paniniwala para kontrahin sila. Hinding-hindi niya tinanggap ang katotohanan. Ang pinakamalala, sa mga pagtitipon, palagi siyang nagsasabi ng mga bagay na walang kinalaman sa katotohanan, at hinihimok ang mga kapatid na gumawa ng pera at magpayaman, na gumagambala sa buhay ng iglesia, at hindi siya kailanman gumanap ng positibong papel. Kapag ang isang taong tulad nito ay hindi agad naasikaso, hindi magkakaroon ng regular na buhay-iglesia ang mga kapatid at malilinlang ang mga taong hindi mataas ang tayog. Hinihingi ng sambahayan ng Diyos na maasikaso ang mga hindi mananampalataya, dahil ang mga hindi mananampalataya at ang mga tapat na sumasampalataya at nagmamahal sa katotohanan ay labis na magkaibang uri ng mga tao. Ang pagbubukod sa mga hindi mananampalataya ay para limitahan ang masasama nilang gawa, siguruhing hindi nila magugulo ang buhay-iglesia ng mga kapatid, na magbibigay-daan para sa mga hinirang na tao ng Diyos na lalong hanapin ang katotohanan at maligtas. Kailangan kong asikasuhin ang mga walang pananalig nang ayon sa mga prinsipyo. Kung aatras ako, kung hindi ko sila aasikasuhin agad para maprotektahan ang mga interes ko at hindi ako makasama ng loob ng iba, hindi ba’t pinagtatakpan ko si Satanas at kinukunsinti ang mga hindi mananampalataya na nanggugulo sa buhay ng iglesia? Nabasa ko ang isa pang sipi ng salita ng Diyos at nalaman ko ang ugat kung bakit hindi ko maisagawa ang katotohanan o maitaguyod ang mga prinsipyo. Sabi ng Makapangyarihang Diyos: “Karamihan sa mga tao ay nais hanapin at isagawa ang katotohanan, ngunit kadalasan ay may pagpapasya at hangarin lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o nakatatagpo ng mga taong buktot at masasamang tao na gumagawa ng masasamang gawa, o ng mga huwad na pinuno at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang tiwalang magsalita? Walang isa man dito; ito una sa lahat ang ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang tusong disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang tusong disposisyon, hindi ba? Ang isa pa ay makasarili at masamang disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu. Pinamamahalaan ng mga tiwaling disposisyon na tulad nito ang paraan ng iyong pag-iisip, itinatali ng mga ito ang iyong mga kamay at paa, at kinokontrol kung ano ang sinasabi mo. Sa puso mo, gusto mong tumayo at magsalita, ngunit mayroon kang mga pag-aalinlangan…. Wala kang kapangyarihan sa mga sinasabi at ginagawa mo. Gustuhin mo man, hindi mo masabi ang katotohanan o masabi kung ano talaga ang iniisip mo; gustuhin mo man, hindi mo maisagawa ang katotohanan; gustuhin mo man, hindi mo matupad ang iyong mga responsabilidad. Kasinungalingan ang lahat ng sinasabi, ginagawa, at isinasabuhay mo, at wala kang ingat at malasakit. Ganap kang bihag at nakokontrol ng sataniko mong disposisyon. Maaaring gusto mong tanggapin at isagawa ang katotohanan, ngunit hindi ikaw ang magpapasya nito. Kapag kinokontrol ka ng iyong mga satanikong disposisyon, sinasabi at ginagawa mo ang anumang ipagawa sa iyo ng iyong satanikong disposisyon. Isa ka lamang tau-tauhan ng tiwaling laman, naging kasangkapan ka ni Satanas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang inihayag ng Diyos ay ang mismong kalagayan ko. Sa tuwing kailangan kong isagawa ang katotohanan at protektahan ang gawain ng iglesia, ang inaalala ko lang ay ang sarili kong reputasyon at katayuan. Masyado akong makasarili at tuso. Ang mga satanikong pilosopiya tulad ng “Ang bawat tao para sa kanyang sarili, bahala na ang iba” at “Ang matitinong tao ay mahusay sa pag-iingat sa sarili, tanging hangad nila ay hindi magkamali” ay nakintal na nang malalim sa isip ko. Namuhay ako ayon sa mga satanikong lasong ito, kaya hindi ako naglakas-loob na itaguyod ang mga katotohanang prinsipyo. Sa usapin ng pag-aalis kay Lin Xin, natakot akong sabihin ng aking mga kapatid na mapagmataas ako at nag-aakalang mas matuwid kaysa sa iba, at na hindi maging maganda ang tingin nila sa akin, kaya’t hindi ako naglakas-loob na itaguyod ang mga prinsipyo. Sa pag-aasikaso sa problema ni Xiao Lei, alam na alam kong ayon sa prinsipyo ay dapat siyang ibukod, pero natakot akong sabihin ng mga kapatid na hindi ko siya binibigyan ng pagkakataong magsisi at na hindi ko isinasaalang-alang ang kanyang mga kahinaan. Mas pinili kong maapektuhan ang buhay ng iglesia kaysa itaguyod ang mga katotohanang prinsipyo. Ang tanging mahalaga sa akin ay kung paano mapangangalagaan ang sarili kong reputasyon at katayuan, at wala akong pakialam kung paano napipinsala ang gawain ng iglesia o ang mga interes nito. Paano ko matatawag ang sarili ko na isang matapat na mananampalataya ng Diyos? Noon ko lang napagtanto na matindi akong nalason ng mga satanikong pilosopiya, na ako ay makasarili at mapanlinlang. Gusto ng Diyos ang mga taong may diwa ng katarungan at kayang itaguyod ang mga katotohanang prinsipyo, kayang itaguyod at protektahan ang lahat ng positibong bagay, at may lakas ng loob na manindigan at ilantad at tanggihan ang lahat ng negatibong bagay. Dapat akong maging isang taong may diwa ng katarungan, itinataguyod ang mga katotohanang prinsipyo anuman ang isipin ng iba sa akin. Pagkatapos noon, sa pamamagitan ng pagbabahagi, natutuhan ng mga kapatid na kilalanin ang ugali ni Xiao Lei na gaya ng sa walang pananalig, at sumang-ayon ang 80% sa kanila na ibukod siya para makapagnilay siya sa sarili. Sumunod, nagbahagi ako kay Xiao Lei at ginamit ko ang palagian niyang inaasal para ilantad ang mga problema niya. Pero bago pa man ako matapos, nagmatigas na siya at naging dismayado, sinasabing bukal sa loob na namuhunan ang mga kapatid, na wala iyong kinalaman sa kanya. … Pinatunayan ng pag-uugali niya na hindi niya kayang tumanggap ng katotohanan ni paano man, at na nabibilang siya sa mga hindi mananampalataya. Kung hindi pa rin siya magpakita ng pagninilay o pagsisisi habang nakabukod siya, maaalis siya sa iglesia. Matapos magsagawa ayon sa mga katotohanang prinsipyo, nakadama ako ng isang hindi mailalarawang pagkaramdam ng kapanatagan, kapayapaan, at ligaya sa aking puso.

Pagkatapos ng karanasang iyon, nagsimula kong maunawaan ang aking mga tiwaling disposisyon, kaya ko nang kalimutan ang mga interes ko at isagawa ang katotohanan, at kaya ko nang magsabuhay ng kaunting wangis ng tao. Ang lahat ng ito ay pagliligtas ng Diyos. Nakita ko rin na ang sambahayan ng Diyos ay naiiba sa mundo. Ang katotohanan ang naghahari sa sambahayan ng Diyos. Kapag isinasagawa natin ang katotohanan at kumikilos tayo nang may prinsipyo, nakakamit natin ang pagpapala at patnubay ng Diyos.


85. Para Saan ang Lahat ng Pagdurusang Iyon?

Ni Angela, Italya

Matapos maging mananampalataya, nakita ko na marami sa mga lider at manggagawa ang talagang kayang magtiis ng maraming hirap. Patuloy silang nagtrabaho, gumawa ng kanilang tungkulin mahangin man o maulan, at sinang-ayunan at hinangaan sila ng lahat ng mga kapatid. Kinainggitan ko talaga sila at inasam kong maging katulad nila ako: isang taong kayang magdusa at magpakahirap, at matamo ang paghanga ng iba. Kaya, talagang naging lubha akong masigla sa aking hangarin at kalaunan ay nahalal ako bilang isang lider ng iglesia. Naging abala talaga ako sa aking tungkulin araw-araw, at pinuri ako ng iba dahil nagawa kong kayanin ang hirap, at sinabi nila na isa akong taong naghangad na matamo ang katotohanan. Tuwang-tuwa ako tuwing may naririnig akong katulad niyon, at pakiramdam ko ay sulit ang lahat ng pagdurusa. Kalaunan, lumaki nang lumaki ang saklaw ng mga responsibilidad ko, at patuloy na dumami ang trabaho ko. Nakita ko na talagang kayang magdusa at magpakahirap ng ilan sa mga sister na nakapartner ko. Palaging gabing-gabi na talaga sila kung matulog at sa araw kung minsan ay dumadalo sila sa mga pagtitipon nang walang laman ang tiyan, walang panahong kumain. Narinig kong sinabi ng mga kapatid na mabigat ang pasan nila sa kanilang tungkulin at na nagawa nilang kayanin ang hirap. Pakiramdam ko kung gusto ng mga kapatid ang mga taong katulad niyon, malamang na maging ng Diyos. Kaya sinimulan kong gawin ang aking tungkulin hanggang hatinggabi. Pero hindi nagtagal ay hindi na iyon makayanan ng katawan ko at nagsisimula na akong antukin paglagpas ng hatinggabi. Pero tuwing makikita ko na nagtatrabaho pa rin ang ibang mga sister na naroon, nahiya akong matulog, sa takot na baka sabihin nila na sinusunod ko ang laman at hindi ako nagdadala ng pasanin sa aking tungkulin. Kaya pinipilit kong magpatuloy, pero hindi ko mapigilan ang antok, at wala ako masyadong natatapos. Sa kabila niyon, hindi pa rin ako natulog. Tahimik kong pinilit ang sarili ko na magpatuloy, na iniisip na hindi ko puwedeng sundin ang aking laman at na hindi ako puwedeng hamakin ng iba. Kung minsan, dahil nagpuyat ako, kapag kailangan kong gumising nang maaga para sa isang pagtitipon, inaantok ako habang nagbibisikleta papunta roon, at inaantok din ako sa pagtitipon. Gusto kong umidlip sa hapon, pero takot ako na baka sabihin ng iba na nasasabik ako sa mga pisikal na kaginhawahan. Sa bawat araw, pinilit ko ang sarili ko na magpuyat, at itinulak ko ang sarili ko na gawin iyon. Isang araw, habang nagbibisikleta ako papunta sa isang pagtitipon, dahil antok na antok ako, wala ako sa sarili ko sa buong biyahe at nahulog ako sa isang kanal, at agad akong nagising sa takot. Habang naglalakad sa daan na nakahawak sa aking e-bike, patuloy kong inisip kung paanong hindi ganito ang tamang paraan ng paggawa. Mula sa pagsusuri ko sa aking sarili, natanto ko na mula nang mahalal ako bilang isang lider, ang tanging inisip ko araw-araw ay ang malinaw na pagdurusa at pagpapagal, na laging natatakot na baka sabihin ng mga tao na nakatuon ako sa laman at nananabik sa kaginhawahan. Nangangahulugan iyan na wala akong regular na ginagawa sa buhay ko, at ni hindi ako nagpapahinga sa normal na paraan.

Isang araw nabasa ko ang ilan sa mga salita ng Diyos na naglalantad sa mga Pariseo, at inangkop ko ang mga salitang ito sa aking sarili. Sabi ng mga salita ng Diyos: “Alam ba ninyo kung ano talaga ang isang Pariseo? Mayroon bang mga Pariseo sa paligid ninyo? Bakit tinatawag na ‘mga Pariseo’ ang mga taong ito? Paano inilalarawan ang mga Pariseo? Sila ay mga taong ipokrito, ganap na huwad, at nagpapanggap sa lahat ng kanilang ginagawa. Anong pagpapanggap ang ginagawa nila? Nagkukunwari silang mabuti, mabait, at positibo. Ganito ba sila talaga? Hinding-hindi. Dahil mga ipokrito sila, lahat ng nakikita at nalalantad sa kanila ay huwad; lahat ito’y pagkukunwari—hindi ito ang kanilang tunay na mukha. Saan nakatago ang tunay nilang mukha? Nakatago ito sa kaibuturan ng kanilang puso, hindi makikita ng iba kahit kailan. Ang lahat ng nakikita ay isang palabas, lahat ng ito ay hindi totoo, ngunit maaari lamang nilang maloko ang mga tao; hindi nila maloloko ang Diyos. Kung hindi hinahangad ng mga tao ang katotohanan, kung hindi nila isinasagawa at dinaranas ang mga salita ng Diyos, hindi nila tunay na mauunawaan ang katotohanan, at kaya gaano man kabulaklak ang kanilang mga salita, ang mga salitang ito ay hindi ang katotohanang realidad, kundi mga salita at doktrina. Ang ilang tao ay nakatuon lamang sa pag-uulit ng mga salita at doktrina, ginagaya nila ang sinumang nangangaral ng pinakamatataas na mga sermon, na ang resulta ay sa loob lamang ng ilang taon, ang kanilang pagbigkas ng mga salita at doktrina ay lalo pang humuhusay, at hinahangaan at iginagalang sila ng maraming tao, pagkatapos nito ay nagsisimula silang ikubli ang kanilang sarili, at labis na binibigyang-pansin ang sinasabi at ginagawa nila, ipinapakita ang kanilang sarili bilang mga katangi-tanging banal at espirituwal. Ginagamit nila ang mga tinaguriang espirituwal na teoryang ito para ikubli ang kanilang sarili. Ang mga ito lamang ang tinatalakay nila saanman sila magtungo, paimbabaw na mga bagay na akma sa mga kuru-kuro ng mga tao, ngunit walang alinman sa katotohanang realidad. At sa pamamagitan ng pangangaral ng mga bagay na ito—mga bagay na nakaayon sa mga kuru-kuro at panlasa ng mga tao—marami silang taong nalilinlang. Para sa iba, ang mga ganoong tao ay tila napakataimtim at mapagpakumbaba, pero hindi talaga ito totoo; tila mapagparaya, matiisin, at mapagmahal sila, pero pagkukunwari talaga ito; sinasabi nilang mahal nila ang Diyos, ngunit ang totoo ay palabas lamang ito. Iniisip ng iba na ang mga ganoong tao ay banal, pero huwad talaga ito. Saan matatagpuan ang isang taong tunay na banal? Ang kabanalan ng tao ay pawang huwad. Palabas lang ang lahat, isang pagpapanggap. Sa tingin, mukha siyang matapat sa Diyos, ngunit ang totoo ay gumagawa lamang siya para makita ng iba. Kapag walang nakatingin, hindi siya matapat ni katiting, at lahat ng ginagawa niya ay hindi pinag-isipan. Sa panlabas, ginugugol niya ang kanyang sarili para sa Diyos at tinalikuran na niya ang kanyang pamilya at propesyon. Pero ano ang ginagawa niya nang palihim? Nagsasagawa siya ng sarili niyang gawain at nagpapatakbo ng sarili niyang operasyon sa iglesia, kumikita mula sa iglesia at palihim na nagnanakaw ng mga handog sa pagkukunwaring gumagawa para sa Diyos…. Ang mga taong ito ang makabagong-panahong mga mapagpaimbabaw na Pariseo” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Ang inihayag ng mga salita ng Diyos ay talagang makabagbag-damdamin at mahirap para sa akin. Kumikilos ako na katulad na katulad ng mga Pariseo. Mahilig silang gumamit ng paimbabaw nilang pag-uugali para magkunwari, na sinasadyang magdasal sa mga kantu-kanto at madalas mangaral ng mga salita ng Diyos para isipin ng mga tao na talagang deboto sila at mahal nila talaga ang Diyos. Pero kapag walang nakakakita ay hindi talaga nila isinasagawa ang mga salita ng Diyos. Lahat ng bagay na iyon na kanilang ginawa ay pakitang-tao lang, para magtamo ng pagsang-ayon at paghanga. Ganoon din ako. Partikular akong nakatuon sa paimbabaw na mabuting pag-uugali para gumanda ang tingin sa akin ng mga kapatid. Nakikita na nakakaya ng ilang iba pa na magdusa at magpakahirap sa kanilang tungkulin, at matamo ang pagsang-ayon at paghanga ng lahat, nagsikap akong maging gayong uri ng tao. Nang mapili akong maging isang lider, nakita ko ang mga sister na nakapartner ko na nagpupuyat hanggang gabi, at pinilit ko ang sarili ko na magpuyat para hindi nila ako mapag-iwanan. Nagpapatuloy ako kahit antok na antok na ako. Ni hindi na ako umiidlip sa hapon na gaya ng dati sa pagsisikap kong ipakita na isa akong tao na kayang magtiis ng hirap. Nagpanggap ako sa bawat pagkakataon, na sinusubukang matamo ang paghanga ng mga kapatid sa pamamagitan ng pagpapakita na gumagawa ako ng mabubuting bagay. Ang pagdurusa at paggugol sa aking sarili sa gayong paraan ay ganap na huwad at mapanlinlang. Tinatahak ko ang landas ng mga Pariseo—at paanong hindi masusuklam ang Diyos dito? Pagkatapos niyon, tuwing gusto kong magpanggap, sadya kong talikdan ang sarili ko, hindi ako nagkunwari sa harap ng iba, at binago ko rin ang oras ng trabaho at pahinga ko, at natutulog ako kapag tapos ko na ang gawain sa araw na iyon. Higit akong napanatag nang magsagawa ako sa ganitong paraan.

Nangibang-bansa ako makalipas ang isang taon. Ang mga kapatid na nakatrabaho ko ay talagang kayang magtiis ng hirap sa kanilang mga tungkulin at gabi-gabi silang nagpuyat sa trabaho. Kung minsan, gusto kong matulog nang maaga kapag tapos ko na ang gawain ko, pero natakot ako na baka isipin nila na sinusunod ko ang aking laman. Isa pa, isa akong lider, kaya ano ang iisipin ng lahat sa akin kung natulog ako nang mas maaga kaysa sa ibang mga kapatid? Sasabihin ba nila na hindi ko kayang magdusa at wala akong pasanin sa aking tungkulin? Nang mag-isip ako nang ganoon, hindi ko napigilang magsimula na namang magkunwari at magpuyat na kasama nila. Pero nagsisimula akong antukin at makatulog makalipas ang ala-1 ng umaga. Hinikayat nila akong matulog nang mas maaga, pero pinilit ko ang sarili ko na gumising at sabihing, “Ayos lang ako, kaya ko ito. Matutulog ako maya-maya.” Pero hindi ko mapigilang antukin ulit. Kung minsan ay hindi ko talaga makayanan ang antok ko, kaya dumudukmo ako sa mesa at umiidlip sandali, pero hindi ako napanatag sa paggawa nito. Nag-alala ako kung ano ang sasabihin ng iba tungkol sa akin, kaya nagmamadali akong bumalik na muli sa trabaho. Para magmukhang may pasanin ako, kung minsan ay sadya akong nagpapadala ng mensahe sa grupo kapag talagang dis-oras na ng gabi para malaman ng iba kung gaano ako nagpuyat, na ginagawa ko ang tungkulin ko hanggang hatinggabi. Gusto ko sanang bumili ng ilang bitamina dahil sa ilang problema sa kalusugan, pero nag-alala ako sa sasabihin ng iba. Iisipin ba nila na masyado kong pinahalagahan ang aking laman? Kaya, hindi ko binili ang mga iyon. Minsan sa isang pagtitipon, natuklasan ko hindi maganda ang lagay ng isang sister, at na kailangan niya ng kaunting pagbabahagi at suporta. Pero yamang nasa ibang bansa siya sa ibang time zone at hatinggabi na para sa akin, naisip ko noong una na magbahagi sa kanya kinabukasan. Pero naisip ko na sa pagbabahagi sa kanya sa gabi ay baka magmukhang may pasanin akong dala para sa pagpasok sa buhay ng mga kapatid. Kaya kinontak ko siya at hindi ko natapos ang pagbabahagi hanggang halos mag-alas-2 na ng umaga. Sabi niya sa akin, “Dis-oras na ng gabi diyan sa inyo, dapat ka nang matulog. Masama sa kalusugan mo ang palaging hinahatinggabi ng tulog nang ganito.” Talagang nasiyahan akong marinig iyon. Bagama’t hindi komportable ang katawan ko, hindi iyon nawalan ng saysay dahil inisip niya na may pasanin ako at diwa ng responsibilidad dahil doon. Nagsimula akong magkaroon ng lahat ng klase ng maliliit na problema sa kalusugan pagkatapos niyon, at sinabi sa akin ng doktor na may kaugnayan iyon sa matagalang kakulangan sa tulog. Binalewala ko iyon at patuloy kong ginawa ang dati kong ginagawa. Sa oras na ito, palagi akong pinaaalalahanan ng isang nakatataas na lider na hindi ako dapat magpuyat masyado, na hindi maaantala ang gawain kung maaga akong matutulog at maagang gigising. Naisip ko sa sarili ko na kung maaga akong matutulog, baka isipin ng iba na bilang isang lider, hindi ko kayang magtiis ng maraming hirap na tulad ng iba, kaya, titingalain pa ba nila ako? Hindi ko isinapuso ang mga salita ng lider. Nakita ng isang sister na hindi maayos ang kalusugan ko at sinabing, “Marami ka sigurong iniisip. Ang pagkakaroon ng napakaraming problemang lulutasin sa lahat ng oras at lahat ng kabalisahang iyon ay nakakaapekto sa kalusugan mo. Bilang mga lider, napakarami mong alalahanin.” Nasiyahan ako talaga sa sarili ko nang sabihin niya iyon. Pakiramdam ko ang pinaghirapan ko, ang pagdurusang tiniis ko ay sulit para sang-ayunan ng iba. Tumagal ito hanggang sa mabasa ko ang isang sipi ng mga salita ng Diyos na nagbigay sa akin ng kaunting pagkaunawa sa maling landas na tinatahak ko. Sabi ng mga salita ng Diyos: “Ang mga anticristo ay sawa na sa katotohanan, hindi talaga nila tinatanggap ang katotohanan—na malinaw na nagpapakita ng isang katunayan: Hindi kailanman kumikilos ang mga anticristo ayon sa mga katotohanang prinsipyo, hindi nila kailanman isinasagawa ang katotohanan—na siyang pinakalantarang pagpapamalas ng isang anticristo. Bukod sa katayuan at katanyagan, at mapagpala at magantimpalaan, ang tanging bagay na hinahangad nila ay ang magtamasa ng mga kaginhawahan ng katawan at ng mga pakinabang ng katayuan; at dahil dito, natural na nagsasanhi sila ng mga pagkagambala at kaguluhan. Ipinapakita ng mga katunayang ito na ang kanilang hinahangad, kanilang pag-uugali, at ang namamalas sa kanila ay hindi minamahal ng Diyos. At ang mga ito ay talagang hindi ang mga paraan ng pagkilos at pag-uugali ng mga taong naghahangad ng katotohanan. Halimbawa, ang ilang anticristo na katulad ni Pablo ay may determinasyong magdusa kapag ginagampanan nila ang kanilang tungkulin, kaya nilang magpuyat buong gabi at hindi kumain kapag ginagawa ang kanilang gawain, kaya nilang supilin ang sarili nilang katawan, kaya nilang madaig ang sakit at paghihirap. At ano ang layon nila sa paggawa ng lahat ng ito? Ang ipakita sa lahat na kaya nilang isantabi ang kanilang sarili—na magpakasakit—pagdating sa atas ng Diyos; na para sa kanila, ang mayroon lamang ay tungkulin. Ipinapakita nila ang lahat ng ito sa harap ng ibang mga tao, ipinapakita nila ito nang todo, na hindi nagpapahinga kapag nararapat, sadya pa ngang pinahahaba ang oras nila sa trabaho, gumigising nang maaga at natutulog nang gabing-gabi na. Ngunit kumusta naman ang kahusayan sa trabaho at pagiging epektibo ng kanilang tungkulin kapag nagpapagod nang ganito ang mga anticristo mula umaga hanggang gabi? Ang mga bagay na ito ay hindi saklaw ng kanilang mga pagsasaalang-alang. Sinisikap lamang nilang gawin ang lahat ng ito sa harap ng iba, para makita ng ibang mga tao na nagdurusa sila, at makita kung paano sila gumugugol para sa Diyos nang hindi iniisip ang kanilang sarili. Tungkol naman sa kung ang tungkuling ginagampanan nila at ang gawaing ginagawa nila ay isinasagawa ayon sa mga katotohanang prinsipyo, hindi nila talaga pinag-iisipan ito. Ang tanging iniisip nila ay kung nakita ba ng lahat ang mabuting ugaling ipinapakita nila, kung batid ba ito ng lahat, kung nag-iwan ba sila ng impresyon sa lahat, at kung maghihikayat ba ang impresyong ito na hangaan at sang-ayunan sila, kung aaprubahan ba sila ng mga taong ito kapag wala na sila at pupurihin sila sa pagsasabing, ‘Kaya talaga nilang tiisin ang hirap, hindi mapapantayan ng sinuman sa atin ang kanilang pagtitiis at pambihirang pagtitiyaga. Ito ay isang taong naghahangad ng katotohanan, na nagagawang magdusa at magtiis ng mabigat na pasanin, isa siyang haligi sa iglesia.’ Kapag naririnig ito, nasisiyahan ang mga anticristo. Iniisip nila sa kanilang puso, ‘Napakamautak ko na nagkunwari ako nang gayon, napakatalino ko na ginawa ko ito! Alam ko na panlabas lamang ang titingnan ng lahat, at gusto nila ang mabubuting pag-uugaling ito. Alam ko na kung kikilos ako nang ganito, matatamo nito ang pagsang-ayon ng mga tao, magiging dahilan ito para aprubahan nila ako, hahangaan nila ako sa kaibuturan ng kanilang puso dahil dito, magugustuhan nila ako, at hindi na ako hahamakin ng sinuman kailanman. At kung dumating ang araw na matuklasan ng Itaas na hindi ako gumagawa ng tunay na gawain at palitan ako, siguradong maraming taong magtatanggol sa akin, iiyak para sa akin, at hihimukin akong manatili, at magsasalita alang-alang sa akin.’ Lihim nilang ipinagmamalaki ang kanilang huwad na pag-uugali—at hindi ba inihahayag din ng pagmamalaking ito ang kalikasang diwa ng isang anticristo? At ano ang diwang ito? (Kasamaan.) Tama iyan—ito ang diwa ng kasamaan” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Inilalantad ng Diyos na napakasama ng likas na pagkatao ng isang anticristo. Gagamit sila ng anumang taktika para magkunwari para makamit nila ang layunin nilang kontrolin ang iba at mahangaan. Halimbawa, sadya nilang pinahahaba ang oras ng pagtatrabaho nila, nagpupuyat at gumigising sila nang maaga para magmukha silang deboto sa Diyos. Nagpapakahirap sila sa kanilang mga tungkulin mula madaling araw hanggang dapit-hapon, hindi sila kumakain at natutulog, at pinababayaan nila ang mga pisikal na pangangailangan para hangaan at mahalin sila ng mga tao. Kalaunan ay humahantong sila sa pagdadala ng mga tao sa kanilang harapan. Kinapopootan at kinokondena ng Diyos ang ganitong pag-uugali. Bumigat ang loob ko, hindi talaga ako naging komportable nang ikumpara ko ang sarili ko sa mga salita ng Diyos. Kumikilos ako na katulad na katulad ng isang anticristo. Para makita ng iba na kaya kong magtiis ng hirap, hindi ko sinunod ang aking laman at nagkaroon ako ng pasanin para sa aking gawain, at para mapahanga ko sila sa pagiging mabuting lider ko, nagsumikap akong magpakitang-gilas sa mga oras ng trabaho, pahinga, gayon din sa mga bagay na kinain ko. Hindi ako nagpahinga kung kailan dapat akong magpahinga, at sadya akong nagpuyat kahit hindi iyon kinailangan sa tungkulin ko. Patuloy kong ginawa ito kahit noong magkaroon ako ng ilang problema sa kalusugan. Takot na takot ako na baka sabihin ng iba na masyado kong pinahalagahan ang laman at magkaroon sila ng hindi magandang impresyon sa akin kaya hindi ko binili ang mga bitaminang kailangan ko. Itinatatag ko nang may katusuhan ang sarili ko sa pamamagitan ng pagkukunwari na mabait ako, nagdurusa at nagpapakahirap, para isipin ng iba na hangad kong matamo ang katotohanan, na masipag at deboto ako sa aking tungkulin, at na isa akong mabuting lider, kaya iginagalang nila ako. Ang mga pagsisikap at ginugugol ko ay lubos na may bahid ng pagiging huwad at panlilinlang. Lahat ng iyon ay para magmukha akong mabuti at iligaw ang iba sa isang maling imahe. Nasa landas ako ng isang anticristo. Ayaw kong patuloy na gawin ang mga bagay-bagay sa ganitong paraan, kaya nagdasal ako, na handang magsisi sa Diyos at baguhin ang aking maling kalagayan.

Kalaunan, pinagnilayan ko kung bakit masyado akong nakatuon sa pagkukunwaring nagtitiis ako ng hirap. Natanto ko na nagkikimkim ako ng maling pananaw. Inakala ko noon pa man na ang magawang magdusa at magpakahirap, at magmukhang gumagawa ng mabubuting bagay, ay pagsasagawa ng katotohanan at pagbibigay-lugod sa Diyos, na sasang-ayunan ito ng Diyos. Pero nakita ko sa pamamagitan ng paglalantad ng mga salita ng Diyos na ang ganitong klaseng pananaw ay hindi talaga makatwiran. Sabi ng mga salita ng Diyos: “Ano ang kinakatawan ng panlabas na mabubuting gawa ng mga tao? Kinakatawan ng mga ito ang laman, at kahit na ang pinakamagagandang panlabas na gawi ay hindi kumakatawan sa buhay; tanging ang iyong sariling indibidwal na pag-uugali ang maipapakita ng mga ito. Hindi kayang tuparin ng mga panlabas na gawi ng tao ang nais ng Diyos. … Kung laging panlabas lamang ang iyong mga kilos, nangangahulugan ito na ikaw ay sukdulan sa pagkahambog. Anong uri ng mga tao silang pakitang-tao lamang ang paggawa ng mabuti at salat sa realidad? Ang mga naturang tao ay mga mapagpaimbabaw na Pariseo at mga relihiyosong tao! Kung hindi ninyo iwawaksi ang inyong mga panlabas na gawi at hindi ninyo kayang gumawa ng mga pagbabago, lalong lalago sa inyo ang mga elemento ng pagpapaimbabaw. Habang mas higit ang mga elemento ng pagpapaimbabaw sa inyo, mas higit ang pagsalungat sa Diyos. Sa katapusan, ang mga naturang tao ay siguradong aalisin!” (Ang Salita, Vol. I. Ang Pagpapakita at Gawain ng Diyos. Sa Pananampalataya, Kailangang Magtuon ang Isang Tao sa Realidad—Ang Pagsali sa mga Pangrelihiyong Ritwal ay Hindi Pananampalataya). “Ngayon, may ilang tao na buong magdamag na nagtatrabaho at nakalilimutan nang kumain o matulog kapag isinasagawa nila ang kanilang tungkulin, nagagawa nilang supilin ang laman, na huwag indahin ang pisikal na paghihirap, kahit pa nga magtrabaho nang may sakit sila. Bagama’t may mga ganito silang katangiang pangtubos, at mabubuti at matutuwid silang tao, may mga bagay pa rin sa kanilang mga puso na hindi nila nagagawang maisantabi: katanyagan, pakinabang, katayuan, at banidad. Kung hindi nila kailanman maisasantabi ang mga bagay na ito, mga tao ba silang naghahangad ng katotohanan? Kitang-kita naman ang sagot. Ang pinakamahirap na bahagi ng paniniwala sa Diyos ay ang pagkamit ng isang pagbabago sa disposisyon. Maaaring kaya mong habambuhay na manatiling walang-asawa, o kaya ay hindi kailanman kumain ng masusustansyang pagkain o magsuot ng magagandang damit; sinasabi pa nga ng ilang tao, ‘Hindi mahalaga kung magdusa ako buong buhay ko, o kung malungkot ako buong buhay ko, kaya kong tiisin ito—nang nasa tabi ko ang Diyos, walang-wala ang mga bagay na ito.’ Madali para sa kanila na mapagtagumpayan at lutasin ang ganitong pisikal na sakit at paghihirap. Ano ang hindi madali para sa kanila na mapagtagumpayan? Ang mga tiwaling disposisyon ng tao. Hindi malulutas ang mga tiwaling disposisyon sa pamamagitan lamang ng pagpigil sa sarili. Kayang magtiis ng tao ng pisikal na paghihirap para magampanan nila nang maayos ang kanilang mga tungkulin, para matupad ang kalooban ng Diyos, at makapasok sa kaharian sa hinaharap—pero ang kakayahan bang magdusa at magbayad ng halaga ay nangangahulugang nagbago na ang kanilang mga disposisyon? Hindi. Para sukatin kung may pagbabago ba sa disposisyon ng isang tao, huwag tingnan kung gaano karaming pagdurusa ang kaya niyang tiisin o kung gaano kaganda ang kanilang pag-uugali sa panlabas. Ang tanging paraan para masukat nang tama kung ang disposisyon ng isang tao ay nagbago ay ang tingnan ang mga mithiin, mga motibo, at mga layunin sa likod ng kanyang mga ikinikilos, ang mga prinsipyong sinusunod niya sa pagkilos at pangangasiwa sa gawain, at ang kanyang saloobin sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ang Mabuting Pag-uugali ay Hindi Nangangahulugan na Nagbago na ang Disposisyon ng Isang Tao). Nakita ko mula sa mga salita ng Diyos na ang magawang magdusa at magpakahirap ay hindi katumbas ng pagsang-ayon ng Diyos. Sa Kapanahunan ng Biyaya, pakunwaring nagawa ni Pablo na magtiis ng hirap. Ipinalaganap niya ang ebanghelyo at hindi pinagtaksilan ang Panginoon nang makulong siya. Parang kahanga-hanga ang pag-uugali niya. Pero lahat ng pagdurusa niya at paggugol ay para makipagtransaksyon sa Diyos. Gusto niyang ipagpalit ang kanyang pagdurusa para sa isang korona at sa pagpapala ng kaharian ng Diyos. Ang mabubuti niyang gawa ay hindi nangahulugan na nagkamit na siya ng pagbabago sa disposisyon. Sa halip, dahil sa pakunwaring mabubuting gawang ito, lagi siyang nagpapakitang-gilas at nagpapatotoo sa kanyang sarili at mas lalo siyang naging mayabang. Nagpatotoo pa nga siya na para sa kanya ang mabuhay ay Cristo, at sa huli ay kinondena at pinarusahan siya ng Diyos. Habang nagninilay ako tungkol sa aking sarili, ang inisip ko lang ay magmukhang maayos ang pag-uugali para makapagpanggap ako at tingalain ako ng mga tao, pero hindi ako nagtuon sa pagsasagawa ng katotohanan o paglutas ng aking mga tiwaling disposisyon. Dahil dito, lalo akong naging mapagpaimbabaw at hindi ko binago talaga ang disposisyon ko sa buhay. Kung nagpatuloy ako sa gayong hangarin, tiyak na hindi ko talaga matatamo ang anumang katotohanan. Sa huli ay palalayasin akong tulad ni Pablo. Habang pinag-iisipan ito, ginusto kong baguhin kaagad ang maling pananaw ko tungkol sa hangarin.

Kalaunan, nabasa ko ang siping ito ng mga salita ng Diyos: “Ang katawan ng tao ay ibinigay sa kanya ng Diyos, at sa saklaw ng ilang limitasyon, mananatiling malusog ang mga kakayahan nito; pero kapag lumampas sa mga limitasyong ito o lumabag sa ilang kautusan, at may mga bagay na mangyayari—magkakasakit ang mga tao. Huwag mong labagin ang mga kautusang itinakda ng Diyos para sa tao. Kung gagawin mo ito, nangangahulugan itong hindi mo nirerespeto ang Diyos, at na ikaw ay hangal at mangmang. Kung lalabagin mo ang mga kautusang ito—kung ‘lilihis’ ka—hindi ka poprotektahan ng Diyos, hindi ka pananagutan ng Diyos; kinamumuhian ng Diyos ang gayong pag-uugali. … Kapag ginagampanan mo ang iyong tungkulin, pinakamabuting hanapin ang normal na balanse sa pagitan ng trabaho at pahinga. Kapag naging abala ka sa iyong tungkulin, dapat kayanin ng iyong katawan ang kaunting pagdurusa, dapat mong isantabi ang pisikal mong pangangailangan, pero hindi ito dapat masyadong tumagal; kung tumagal ito, madali kang mapapagod, at maaaring makaapekto ito sa iyong pagiging epektibo sa pagganap mo sa iyong tungkulin. Sa mga pagkakataong kagaya nito dapat kang magpahinga. Ano ang layon ng pagpapahinga? Ito ay para alagaan ang iyong katawan nang sa gayon ay mas magampanan mo nang maayos ang iyong tungkulin. Pero kung hindi ka naman pisikal na pagod pero laging naghahanap ng pagkakataong magpakatamad abala man o hindi sa iyong tungkulin, wala kang katapatan. Bukod sa pagiging tapat, at maayos na pagganap sa tungkuling ipinagkatiwala sa iyo ng Diyos, hindi mo rin dapat pagurin nang husto ang iyong katawan. Dapat mong maintindihan ang prinsipyong ito. Kapag hindi abala sa iyong tungkulin, magtakda ka ng mga araw para magpahinga. Pagkagising mo sa umaga, magsagawa ka ng mga espirituwal na debosyon, manalangin, magbasa ng mga salita ng Diyos, at makipagbahaginan ng mga katotohanan ng mga salita ng Diyos o matuto ng mga himno, gaya ng normal; kapag naging abala ka na, pagtuunan mong gampanan ang iyong tungkulin, isagawa at danasin ang mga salita ng Diyos, at gamitin ang mga salita ng Diyos sa aktwal mong buhay; padadaliin nito ang pagganap mo sa iyong tungkulin ayon sa mga katotohanang prinsipyo. Sa gayon mo lamang tunay na mararanasan ang gawain ng Diyos. Ganito ang mga uri ng pag-aakmang dapat mong gawin” (Pagbabahagi ng Diyos). Ang pagbabasa ng mga salita ng Diyos ay lubhang tumanglaw sa akin. Pinapamuhay tayo ng Diyos na alinsunod sa mga tuntuning Kanyang paunang itinalaga, na mamuhay at magpahinga nang maayos, at gawin ang ating tungkulin ayon sa pundasyong ito. Kapag kailangan ng kaunting pagdurusa sa ating gawain at kailangan nating magpakahirap, kailangan nating talikdan ang laman, gawin ang ating makakaya para tapusin ito. Kapag hindi natin kailangang magpuyat sa ating gawain, dapat tayong magtrabaho at matulog nang maayos at panatilihin ang magandang kalagayan ng isipan. Sa ganitong paraan, maaari tayong maging epektibo sa ating tungkulin. Naisip ko ito mula sa Bibliya: “Ibigin mo ang Panginoon mong Diyos ng buong puso mo, at ng buong kaluluwa mo, at ng buong pag-iisip mo. Ito ang dakila at pang-unang utos” (Mateo 22:37–38). Umaasa ang Diyos na susundin natin ang Kanyang kalooban sa ating tungkulin, tunay na magkakaroon ng pasanin, at gagawin natin nang buong puso ang ating tungkulin. Ito ang nagtatamo ng pagsang-ayon ng Diyos. Sa pagsasaalang-alang sa landas na naituro sa atin ng Diyos, nakita ko kung gaano ako kahangal. Napakalinaw ng mga salita ng Diyos, pero hindi ko kailanman isinagawa ang mga iyon. Noon pa man ay kumikilos na ako batay sa aking mga haka-haka at imahinasyon, at nagdaraan sa napakaraming walang-kabuluhang pagdurusa. Natanto ko na hindi ako puwedeng patuloy na magtuon sa pakunwaring paggawa ng mabubuting gawa, at na dapat kong tanggapin ang pagsisiyasat ng Diyos, gawin ang lahat sa harap ng Diyos nang hindi isinasaalang-alang ang iniisip ng mga tao, at masigasig kong gampanan ang aking tungkulin. Ito ang kailangan kong gawin.

Pagkatapos niyon, sa mga pagtitipon ay sinuri ko kung paano ako naligaw ng landas at ang aking maling pananaw para magtamo ng pagkakilala ang mga kapatid. Karaniwan ay tumutuon ako sa pagsasagawa ng mga salita ng Diyos, at isinasapuso ko kung paano ko madadala ang isang pasanin sa aking gawain at kung paano ko maisasagawa ang aking tungkulin alinsunod sa mga prinsipyo, at hindi na ako laging nakatuon sa pakunwaring pagdurusa para hangaan ako ng iba. Sa paglipas ng panahon, tumigil na ako sa pag-aalala kung ano ang tingin sa akin ng mga tao, at hindi ko na inisip na magpakitang-gilas sa harap ng iba. Nakadama ako ng matinding paglaya. Sa pamamagitan ng karanasan ay natutuhan ko na tanging ang mga salita ng Diyos ang direksyon at pamantayan para sa pag-uugali at pagkilos, at na ang pagsasagawa ayon sa mga salita ng Diyos ay isang malaking ginhawa at talagang nagpapalaya. Hindi na kailangang palaging magkunwari. Ang pamumuhay sa ganitong paraan ay hindi gaanong nakakapagod o masakit. Salamat sa Diyos!


86. Ano ang Dapat Nating Hangarin sa Buhay?

Ni Song Zihan, Tsina

Hindi maganda ang kalusugan ko noong bata ako at karamihan sa pera ng aming pamilya ay karaniwang napupunta sa pangangalaga ng kalusugan ko, kaya hindi talaga ako gusto ng papa ko, at madalas niya akong sinasaktan at sinisigawan. Kinutya at ibinukod ako ng iba dahil doon. Madalas akong magtago at umiyak nang mag-isa, miserable at agrabyado ang pakiramdam ko. Pakiramdam ko ay parang, “Minamaliit ninyo ako. Paglaki ko, sisiguruhin kong magkakaroon ako ng magandang propesyon para ipapamukha ko iyon sa inyong lahat.” Hindi kami magkasundo ng asawa ko pagkatapos naming makasal kaya naghiwalay kami. Iniwan ko ang aking apat na taong gulang na anak na lalaki sa pangangalaga ng nanay ko at tumulong ako sa isang beauty salon na binuksan ng isang kaklase ko. Isa siyang guro sa business school, kaya dahil may trabaho siya, nagpatulong siya sa akin na pamahalaan ang shop. Hindi nagtagal, tuluyan siyang nagbago, naging malayo ang loob at naging mapanghamak, inuutus-utusan ako mula sa kanyang posisyon bilang amo. Hindi talaga ako naging komportable, at nagkaroon ng distansiya sa pagitan namin. Isang araw nagtalo kami dahil sa isang bagay at ginusto kong umalis. Kinutya niya ako, sinabi niyang, “Song Zihan, hindi kita minamaliit. Pero malamang na pumuti muna ang uwak bago mo kakayanin nang wala ako!” Talagang sumama ang loob ko nang marinig iyon. Talagang dagok iyon sa kumpiyansa ko sa sarili. Naisip ko, “Masyado kang walang respeto. Hindi mo dapat husgahan ang isang libro sa pabalat nito. Dahil sa sinabi mo, bubuo ako ng propesyon para sa sarili ko, upang ipamukha ito sa iyo, kahit na ikamatay ko pa ito. Simula ngayon, ipapakain ko sa iyo iyang mapang-alipusta mong mga salita. Balang araw, papanoorin kitang bawiin ang sinabi mo.” Inimpake ko ang aking mga bag at galit na umalis noong araw ding iyon.

Nagsimula akong magtrabaho at mag-ipon ng pera, at hindi ako kailanman humingi ng oras ng pahinga kahit kapag may sakit ako. Kapag napapagod ako at sumasakit ang likod ko, nananatili akong determinado at nagpapatuloy. Pagkalipas ng apat na buwan, nagsimula na akong mamahala ng hair salon nang mag-isa. Pinatakbo ko ito nang mag-isa upang makaipon ako ng pera, kumakain lang nang isang beses sa isang araw. Kumakalam ang sikmura ko sa gabi, at umiinom lang ako ng tubig para mapawi ang gutom ko. Minsan maganda ang takbo ng negosyo at nagtatrabaho ako hanggang alas-dos o alas-tres ng umaga bago matulog. Pinipilit ko ang aking sarili na bumangon sa kama nang alas-sais ng umaga, kahit medyo pikit pa ang mga mata ko. Nagbabalat at sunog na ang mga kamay ko dahil sa mga kemikal na pang-perming. Dumudugo agad ang mga daliri ko sa sandaling itiklop ko ang mga ito—napakasakit talaga. Madalas akong magtago sa kumot ko, umiiyak, pero sa sandaling naiisip ko ang panghahamak ng aking ama at ang pangungutya ng aking kaklase, tahimik kong hinihikayat ang aking sarili, iniisip na “Kailangan mong pagtiisan ang matinding pagdurusa upang manguna,” at “Dapat ay may lakas ang mga tao na ipaglaban ang kanilang dignidad.” Pakiramdam ko, isang araw ay magtatagumpay rin ako, at magbabago ang tingin sa akin ng lahat ng nangmaliit sa akin at tumapak sa pride ko. Napuno ako ng motibasyon na magtrabaho nang husto. Noong 1996, sa wakas ay nagbukas ako ng sarili kong salon. Mas malaki ito kaysa sa shop ng kaklase ko at mas kaakit-akit ang mga palamuti nito. Sa araw ng pagbubukas, talagang napaiyak ako. Naisip ko, “Sa wakas, nakapagbukas na ako ng shop at ako na ang amo ngayon—at may maipagmamalaki na ako. Hindi nagtagal, gusto kong palawakin ang shop at gawin itong mas magarbo at mas kaakit-akit para lubusang mapahiya ang kaklase ko. Kung malalaman ng aking mga kaibigan at kapamilya sa bayan namin na nagbukas ako ng sarili kong shop, mapapabilib sila.” Pagkatapos ng tatlong taon ng pagsusumikap, nakapagtabi ako ng kaunting pera. Upang lalong respetuhin ng mga tao, namuhunan pa ako para magbukas ng mas malaking beauty salon at isang kompanya ng cosmetics, at nagbukas ako ng siyam na chain store sa iba’t ibang rehiyon. Sumali rin ako sa ilang national beauty competition at nanalo ng ilang gintong medalya. Pagkatapos ng maraming taon ng pagsusumikap, sa wakas ay naging respetado ako sa industriya, at napuno ako ng hindi maipaliwanang na kasiyahan. Gusto kong tumayo sa tuktok ng bundok at sumigaw: “Natupad na ang pangarap ko! Hindi na ako ang taong dating kinukutya ng lahat!” Habang minamaneho ang kotse ko pauwi, tinitingnan ako ng lahat nang may inggit. Talagang nakaramdam ako ng kasiyahan at pagmamalaki. Tila ba tinahak ko ang tamang landas, at dapat akong mas magsikap sa hinaharap para mas mapalawak ang negosyo ko.

Noong 2002, nagbukas ako ng isang malaking beauty salon sa isa pang malaking lungsod. Habang lumalago ang negosyo ko, parami nang parami ang nakakakilala sa pangalan ko. Pakiramdam ko ay kaya ko nang maglakad nang may kumpiyansa, mas masigla ang pakiramdam ko at may saya sa paglalakad ko. Naisip ko, “Kung makakasalubong ko ang kaklase ko, kailangan ko talagang ‘magpasalamat’ sa kanya. Kung hindi dahil sa kanyang mga namamahiyang komento, hindi ko mararating kung ano ang mayroon ako ngayon.” Pero sa gulat ko, nalaman ko na nagkaroon siya ng cancer sa baga at pumanaw na. Nagulat ako at talagang nadismaya. Hindi ko maintindihan kung bakit napakarupok ng buhay ng mga tao. Namatay siya sa edad lamang na 39. Nagtagumpay na ako sa wakas matapos magbayad ng napakalaking halaga, gusto kong bawiin niya ang kanyang mga sinabi na labis na nakainsulto sa akin at yumurak sa aking dignidad. Pero masyado nang huli para maipakita ko sa kanya ang aking tagumpay at kaluwalhatian, dahil bigla na siyang lumisan. Gaano man kalaki ang iyong kasikatan o kayamanan, hindi mo madadala ang alinman sa mga ito kapag namatay ka na, kaya ano ang saysay ng buhay? Hindi maipaliwanag ang aking pagkadismaya at kawalan ng pag-asa dahil sa isiping iyon. Talagang naapektuhan ako sa pagkamatay ng aking kaklase. Ilang panahon akong palaging ginugulo ng katanungang iyon, pero walang makapagsabi sa akin ng sagot.

Hindi nagtagal ay muli kong ibinuhos ang aking lakas sa trabaho ko at inisip kong magpalit ng propesyon. Ang pagbubukas ng beauty salon ay mababa pa rin sa herarkiya ng lipunan, pero ang pagiging doktor ay isang trabahong may mataas na reputasyon at lubos na iginagalang. Kaya, nang hindi iniisip ang mahal na matrikula, nagpunta ako sa ilang malaking lungsod, naghahanap ng mga sikat na doktor at acupuncturists para matuto ng Chinese medicine. Sa pagsisikap na matupad ang pangarap ko, napabayaan ko ang pag-aaral ng aking anak, at tuluyan ko pa ngang nakalimutan na may anak pala ako. Hindi ko inalagaan ang aking tumatanda nang ina o inisip man lang ang sarili kong negosyo, sa halip ay ibinuhos ko ang aking lakas sa aking pag-aaral. Naglalakad man, kumakain, o nakahiga sa kama, ang ginawa ko lang ay siyasatin ang mga nakababagot na teorya ng Chinese medicine, nang walang oras para magsaya kasama ang aking mga kaibigan o makipag-usap sa aking mga magulang o mga kapatid na babae. Minsan nararamdaman ko na talagang mahirap ito at gusto ko nang bitiwan ang aking pag-aaral, pero nang maisip kong maaaring umangat ang aking katayuan sa lipunan dahil sa pag-aaral ng medisina at mas makukuha ko ang paghanga ng mga tao, binalaan ko ang sarili ko na huwag sumuko sa kalagitnaan at huwag hayaang maliitin ng iba. Kailangan kong tapusin ang aking pag-aaral, gaano man ito kahirap at nakakapagod. Upang maangatan ang iba, patuloy kong pinalalakas ang loob ko sa ganitong paraan. Sa labin-limang taon ng masigasig na pag-aaral, pagsasaliksik, at pagsasanay, medyo nakabuo ako ng reputasyon sa larangan ng medisina, at nagsimula akong maglakbay sa buong bansa, nagsasanay sa acupuncture at pangangalagang pangkalusugan. Pagkatapos ng mahabang panahon ng palaging pagiging abala sa mga pagsasanay, paroo’t parito sakay ng mga eroplano at tren, nagkaroon ako ng mga problema sa panunaw, na lubha ring nakaapekto sa aking pagtulog, at palagi akong nahihilo at nalulula. Pero hindi ako nagpatingin sa doktor. Minsan, nang lumalala na ang pamamaga ng aking sikmura, nagkaroon din ako ng anal fistula at naging lubhang duguan ang aking dumi. May training ako noon, kaya’t kinailangan kong tiisin ito at sumakay ako ng eroplano patungo sa isang lungsod na mahigit 300 milya ang layo. Pagbaba ko pa lang ng eroplano, napalibutan na ako ng mga bulaklak at palakpakan, at narinig ko ang mga naiinggit na tinig ng magagandang opinyon sa likod ko: “Iyan si Professor Song, napakabata at napakaganda.” “Oo, dumalo ako sa isang klase niya—napakahusay ng pagkakaturo nito.” Sa sandaling iyon, naramdaman kong sulit ang lahat ng sakripisyo at pagsusumikap ko, at tahimik kong sinabi sa sarili ko nang paulit-ulit, “Manatili kang matatag, kaya mo iyan. Maraming pagsusumikap ang nasa likod ng tagumpay.” Pinilit kong tiisin ang matinding pananakit ng tiyan at panlalamig ng pawis, tatlong araw akong tumatayo sa entablado habang nagtatalumpati nang nakangiti. Kumaway ako para magpaalam sa mga estudyante nang bumaba ako sa entablado, at sa sandaling iyon, kakaibang lungkot ang naramdaman ko sa kahungkagan ng lahat ng ito. Pinilit ko ang mahina at pagod kong katawan na makabalik sa aking hotel, pabagsak akong humiga sa kama ko at tumitig sa kisame. Napuno ako ng hindi maipaliwanag na kalungkutan at kapanglawan. Ang mga bulaklak at palakpakan ay dating simbolo ng aking tagumpay at kabantugan, pero ang lahat ng iyon ay hindi nagtatagal, panandalian lang. Hindi ito makakatulong na mapalaya ako mula sa aking karamdaman at kahungkagan. Paulit-ulit kong tinatanong ang sarili ko: “Ngayong nakuha ko na ang respeto at paghanga ng iba, bakit hindi ako masaya kahit kaunti? Sa halip, hungkag, miserable, walang magawa, at malungkot ang pakiramdam ko. Para saan ba talaga nabubuhay ang mga tao? Paano mabubuhay ang mga tao nang may kabuluhan?”

Sa tuwing umuuwi ako nang pagod na pagod, paulit-ulit akong tinatanong ng nanay ko, nang malungkot, “Anak, abalang-abala ka mula madaling araw hanggang dapit-hapon. Hapong-hapo ang katawan mo. Sulit lang ba iyon? Dapat kang manampalataya sa Diyos—tayo ay nilikha Niya. Sa pagkakaroon ng pananalig, makakamit mo ang katotohanan, na siyang tanging paraan para mamuhay nang makabuluhan at payapa. Kung walang pananalig, anumang bagay na hinahangad mo sa mundong ito ay magiging walang kabuluhan.” Sa totoo lang, alam kong magandang bagay ang pananalig, pero ang buong puso ko ay nasa trabaho ko. Gusto kong maging isang mananampalataya kapag mas matanda na ako, kapag nagretiro na ako. Paanong hindi ako tututok sa propesyon ko gayong napakabata ko pa? Kaya naman hindi ko sineryoso ang sinabi ng nanay ko.

Dahil palagi akong naii-stress, kapwa sa trabaho at sa emosyonal na aspeto, nagkaroon ako ng endocrine disorder at bumaba ang immunity ko. Nagkaroon din ako ng kakaibang kondisyon sa balat na sobrang makati, isang pangangati na nagmumula sa kailaliman ng aking balat. Walang naitulong ang pagkamot ng mga kamay ko, o ang pag-inom ng mga gamot. Hinahawakan ko ng isang kamay ko ang balat sa mukha ko, at sa kabilang kamay ay hawak ko naman ang isang karayom na pang-skin test, tinutusok ko ang balat nang paulit-ulit hanggang sa duguan na ang buong mukha ko. Hindi ko makayanan ang pangangati ng balat ko at pakiramdam ko ay mas mabuti pang mamatay na lang ako. Sobrang namamaga ang mukha ko. Nang makita ko ang sarili sa salamin, hindi ko malaman kung mukha pa ba akong tao o multo, alam kong hindi ako makakalabas ng bahay. Naisip ko, “Kaya kong pagalingin ang lahat ng uri ng sakit sa iba na mahirap gamutin, pero hindi ang sa sarili ko. Kalunos-lunos!” Napakadakila ko dati, pero ngayon ay wasak na wasak ako. Gusto kong tumalon sa bintana para mamatay. Patuloy akong umiiyak at tumatangis, “Siguro nakagawa ako ng napakalaking kasamaan sa nakaraan kong buhay at ito ang nagiging kabayaran ko!” Pumunta ako sa isang doktor ng Chinese medicine para ipagamot ito pagkatapos niyon. Sinabi niya na nakakita na siya noon ng kondisyon na kagaya ng sa akin, at hindi ito gumaling sa 20 taon ng paggagamot. Masyado akong pinanghinaan ng loob nang marinig iyon. Talaga bang magiging ganoon na lang ako habang-buhay? Nagpakahirap ako halos buong buhay ko para magkapangalan, pero ganito lang ang nangyari sa akin. Ano pa ang saysay ng buhay ko? Ginusto kong uminom na lang ng ilang gamot pampatulog at matapos na ito. Habang naghahanda akong tapusin na ang buhay ko, noong Abril 2018, muling ibinahagi sa akin ng nanay ko ang gawain ng Diyos sa mga huling araw.

Napanood ko ang musical drama ng Ang Iglesia ng Makapangyarihang Diyos, ang “Kuwento ni Xiaozhen.” Labis akong naantig. Nakapaloob dito ang ilang salita ng Diyos: “Ang Makapangyarihan ay may habag sa mga taong ito na nagdurusa nang labis; kasabay nito, nanghihinawa na Siya sa mga taong ito na walang kamalayan, dahil kinailangan Niyang maghintay ng sagot sa napakatagal na panahon mula sa mga tao. Hangad Niyang maghanap, hanapin ang iyong puso at ang iyong espiritu, bigyan ka ng tubig at pagkain upang gisingin ka, upang hindi ka na mauhaw at magutom. Kapag pagod ka na at nararamdaman ang labis na kapanglawan ng mundong ito, huwag magulumihanan, huwag manangis. Tatanggapin ng Makapangyarihang Diyos, ang Tagapagbantay, ang iyong pagdating anumang oras. Siya ay lagi sa iyong tabi upang bantayan ka, naghihintay sa iyong pagbabalik. Hinihintay Niya ang araw na biglang babalik ang iyong alaala: na matatanto mo na ikaw ay nagmula sa Diyos, at minsa’y nawalan ka ng direksyon, at minsa’y nawalan ka ng malay sa daan at minsa’y nagkaroon ng ‘ama,’ at na iyong matatanto, bukod pa riyan, na ang Makapangyarihan sa lahat ay laging nagbabantay, naghihintay nang napakatagal na panahon sa iyong pagbabalik. Noon pa man ay binabantayan ka at lubhang umaasam, naghihintay ng tugon na walang kasagutan. Ang Kanyang pagmamasid at paghihintay ay hindi matutumbasan, at ang mga ito ay para sa kapakanan ng puso at espiritu ng tao. Marahil ang pagmamasid at paghihintay na ito ay walang tiyak na katapusan, at marahil ang mga ito ay malapit nang magwakas. Ngunit dapat mong malaman kung saan talaga naroroon ang iyong puso at espiritu sa mismong sandaling ito” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Ang bawat pangungusap ng mga salita ng Diyos ay nakaantig sa puso ko. Ang kuwento ni Xiaozhen ay parang isang tunay na paglalarawan ng sarili kong buhay. Naramdaman ko ang pagtawag sa akin ng Diyos na yakapin Siya, “Anak, bumalik ka na!” Napaluha ako sa pagmamahal ng Diyos, at hindi ko napigilang humikbi. Sa sandaling iyon naramdaman ko ang init ng pag-uwi. Nakahanap na ng kanlungan ang puso kong naliligaw at ligtas na ito. Ang mga taon na iyon ng pag-iisa, paghihirap, at kalungkutan, at maging ang mga lihim na hindi ko kailanman sinabi sa sinuman, sa wakas ay maibabahagi ko na sa Diyos. Sumigaw ako, sa puso ko, “Ang Diyos lang ang nakakaalam kung gaano kahirap ang naging buhay ko. Tanging ang Lumikha ang kayang magmahal nang tunay sa mga tao!” Luhaan akong lumapit sa Diyos at sinabi sa Kanya, “Diyos ko! Noong pagod na pagod ako sa pagpapakahirap sa aking propesyon, ibinahagi Mo sa akin ang ebanghelyo nang paulit-ulit sa pamamagitan ng nanay ko, pero ayaw kong lumapit sa Iyo alang-alang sa aking propesyon. Nang makita kong paulit-ulit na tumatawag ng ‘Diyos,’ ‘Diyos’ si Xiaozhen sa entablado, naantig ako nang sobra-sobra. Kinamumuhian ko ang sarili ko sa paulit-ulit na pagtutulak palayo sa Iyong kamay na magliligtas, paulit-ulit Kitang sinasaktan. Ngunit hindi Mo sinukuan ang aking kaligtasan. Nanatili Ka sa aking tabi, naghihintay sa sandaling babaling ako sa Iyo, para mailigtas Mo ako sa aking labis-labis na pasakit. Oh Diyos, gusto kong manalig sa Iyo. Gusto kong sumunod sa Iyo nang malapitan at sambahin ka!” Pagkatapos, iniyak ko sa Diyos ang lahat ng ibinaon ko sa aking puso sa lahat ng taon na iyon. Gumaan nang husto ang buong pakiramdam ko at bumuti ang lagay ng kalooban ko. Dahil sa aking pagharap sa Diyos, naging pinakamasaya akong tao, at talagang pinagsisihan ko kung gaano naging matigas ang ulo ko, paulit-ulit na itinataboy ang pagliligtas ng Diyos.

Pagkatapos niyon, gutom na gutom kong kinain ang mga salita ng Diyos. Labis akong naantig nang makita ang ipinapakita sa atin ng Diyos na totoong larawan ng pagtiwali ni Satanas sa sangkatauhan. Ang mga salita ng Diyos ang lahat ng katotohanan at ibinubunyag ng mga ito kung ano talaga tayong mga tao. Talagang nasisiyahan ako sa pakikipagtipon sa mga kapatid at sa pag-awit ng mga himno ng papuri sa Diyos. Masayang-masaya ako. Nakita ko na matapat at sinsero sa isa’t isa ang mga kapatid. Kapag nagpapakita sila ng katiwalian, kaya nilang hayagang magbahaginan at magtulungan nang walang anumang uri ng intriga o pandaraya. Pakiramdam ko ay nabubuhay ako sa isang ganap na naiibang mundo at tuluyan ko nang nakalimutan ang dati kong paghihirap. Unti-unti ring bumuti ang kalusugan ko. Lubos akong nagpapasalamat sa pagliligtas ng Diyos. Iniisip ko na mula nang ako ay maging isang mananampalataya, nagbabasa ng mga salita ng Diyos at kumakanta ng mga himnong pumupuri sa Diyos araw-araw, naging napakasaya ko. Bakit noong nasa mundo ako sa labas, may propesyon, reputasyon, katayuan, at pera, hindi man lang ako masaya, sa halip, napakamiserable ng buhay ko? May nabasa ako sa mga salita ng Diyos kalaunan: “Ginagamit ni Satanas ang katanyagan at pakinabang upang kontrolin ang mga iniisip ng tao, hanggang sa ang tanging maisip ng mga tao ay katanyagan at pakinabang. Nagsusumikap sila para sa katanyagan at pakinabang, nagdaranas ng mga paghihirap para sa katanyagan at pakinabang, nagtitiis ng kahihiyan para sa katanyagan at pakinabang, nagsasakripisyo ng lahat ng mayroon sila para sa katanyagan at pakinabang, at maghuhusga o magpapasya para sa katanyagan at pakinabang. Sa ganitong paraan, iginagapos ni Satanas ang mga tao gamit ang kadenang hindi nakikita, at wala silang lakas ni tapang na iwaksi ang mga ito. Dala nila ang mga kadenang ito nang hindi nila nalalaman at hirap na hirap silang sumulong. Alang-alang sa katanyagan at pakinabang na ito, lumalayo ang sangkatauhan sa Diyos at nagtataksil sa Kanya at lalo silang nagiging masama. Sa ganitong paraan, samakatuwid, sunud-sunod na nawawasak ang mga henerasyon sa gitna ng katanyagan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). “Kung hindi mo nauunawaan ang katotohanan, hindi mo makikita nang malinaw ang usapin na ito at iisipin mo, ‘Magandang magkaroon ng kahandaang lumaban; ito ay nararapat. Paano mabubuhay ang mga tao kung wala silang kaunting kahandaan na lumaban? Kung wala silang kaunting kahandaan na lumaban, hindi sila magkakaroon ng anumang sigla o lakas para mabuhay. Kung gayon, ano pa ang kabuluhan ng mabuhay? Nagpapasakop sila sa bawat di-kanais-nais na sitwasyon—napakahina at napakaduwag naman niyon!’ Iniisip ng lahat ng tao na dapat silang lumaban upang maipakita ang kanilang halaga. Paano sila lumalaban para maipakita ang kanilang halaga? Sa pamamagitan ng pagbibigay-diin sa salitang ‘laban.’ Anuman ang sitwasyong kinakaharap nila, sinusubukan nilang makamit ang kanilang mga layon sa pamamagitan ng pakikipaglaban. Ang mentalidad ng hindi pagsuko ay nagmumula sa salitang ‘laban.’ … Sa pang-araw-araw nilang buhay ay nakikipaglaban sila. Anuman ang kanilang ginagawa, palagi nilang sinisikap na makamit ang tagumpay sa pamamagitan ng pakikipaglaban, at ipinagyayabang nila ang kanilang tagumpay. Sinisikap nilang lumaban upang maipakita ang kanilang halaga sa lahat ng kanilang ginagawa—matatamo ba nila ito? Para sa ano ba mismo sila nakikipagkumpitensiya at nakikipaglaban? Ang lahat ng kanilang pakikipaglaban ay para sa kasikatan, pakinabang, at katayuan; ang lahat ng kanilang pakikipaglaban ay para sa kanilang pansariling interes. Bakit sila nakikipaglaban? Ito ay para magmukhang bayani at matawag na mataas na tao. Gayunpaman, ang pakikipaglaban nila ay dapat magtapos sa kamatayan, at dapat silang maparusahan. Walang duda rito. Saanman naroroon si Satanas at ang mga demonyo, mayroong pakikipaglaban. Mawawasak sila sa huli, at pagkatapos ay magwawakas din ang labanan. Ito ang magiging kahihinatnan ni Satanas at ng mga demonyo” (Ang Salita, Vol. IV. Paglalantad sa mga Anticristo. Unang Ekskorsus: Kung Ano ang Katotohanan). Nalutas ng mga salita ng Diyos ang kalituhan sa puso ko, at agad akong naliwanagan. Napagtanto ko na ang kasikatan, kayamanan, at katayuan ay mga pamamaraan, taktikang ginagamit ni Satanas para gawing tiwali, iligaw, at kontrolin ang mga tao. Ang mga ito rin ay mga tanikalang inilalagay sa atin ni Satanas, at sa mga tanikalang ito, walang sinuman sa atin ang makakawala. Miserable ang buhay ko sa 28 taong nagtrabaho ako nang husto. Itinuring ko bilang mga positibong bagay na dapat hangarin ang mga satanikong lason tulad ng “Dapat ay may lakas ang mga tao na ipaglaban ang kanilang dignidad,” “Dapat magsikap ang mga tao na magkaroon ng dignidad,” “Kailangan mong pagtiisan ang matinding pagdurusa upang manguna,” “Nagsusumikap ang tao na umangat; dumadaloy ang tubig pababa” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Itinuring ko ang mga ito bilang mga layon ko sa buhay. Walang habas na tinahak ko ang landas ng paghahabol sa kasikatan at kayamanan, namumuhay nang miserable. Sa pagbabalik-tanaw sa umpisa, nang kutyain at maliitin ako ng aking kaklase, isinumpa ko na lalaban ako para mapahiya siya. Napagtagumpayan ko ang mga pasikot-sikot ng katayuan at kabantugan. Nagsimula akong magpakahirap at magdusa para sa kasikatan at kayamanan. Nagbalat at nagdugo ang mga kamay ko dahil sa mga kemikal na pang-perming, pero ayaw kong gumastos ng pera para kumuha ng tauhan. Upang makatipid, isang beses lang ako kumakain sa isang araw at pinapawi ko ang aking gutom sa pamamagitan ng pag-inom ng tubig. Sobrang-sobra ang pagod ko, pero ayaw ko pa ring magpahinga. Ginawa kong motibasyon ang “Kailangan mong pagtiisan ang matinding pagdurusa upang manguna” sa paghahangad ng kasikatan at kayamanan. Kalaunan, sa wakas ay naging kilala na ako at pansamantala akong nasiyahan, pero hindi pa rin ako huminto sa aking paghahangad ng reputasyon at katayuan. Patuloy lamang na lumalaki ang aking ambisyon at hangarin. Upang mapabuti ang aking katayuan sa lipunan, madagdagan ang aking kabantugan, at mas makamit ang paghanga at pagpapahalaga ng mga tao, hindi ako nagdalawang-isip na gumugol ng 15 taon sa pag-aaral ng medisina, wala na akong oras umuwi para makita ang nanay at anak ko. Wala na akong inisip na iba maliban sa propesyon at reputasyon ko. Sa sandaling nakamit ko ang tagumpay, binalewala ko ang lahat para magsaya sa mga bulaklak at palakpakan. Paulit-ulit ko pa ngang itinulak palayo ang kamay ng pagliligtas ng Diyos. Upang mabola at mapuri ng iba, nagpanggap ako. Hapong-hapo at pagod na pagod ang katawan ko hanggang sa nagkasakit na ako, pero patuloy pa rin akong nangangaral. Pagkatapos, ang lahat ng naipon na pagod ay naging isang kakaibang sakit, at hiniling ko na lang na mamatay. Nakapanghihina ang landas na tinahak ko nang may tanikala ng kasikatan at kayamanan. Kagaya ng isang kalabaw na humihila ng gilingan sa dilim, hindi ako makalaya kahit gaano pa kalakas ang paghila ko. Namumuhay ako sa mga satanikong lason na ito, nang walang iba kundi kasikatan at kayamanan sa puso ko at ang pagpapahalaga ng iba sa aking isipan. Talagang naging makasarili ako at ubod ng sama, lubos na walang pagmamalasakit at pagmamahal. Para akong isang walang awang nilalang, namumuhay na parang hindi tao o halimaw. Ako lang ang nakakaalam ng pasakit sa likod ng reputasyong natamo ko. Hindi iyon isang tamang landas sa buhay. Dahil sa bagay na iyon na sinabi ng kaklase ko, hindi ko ginustong maging isang pangkaraniwang tao, kundi ginusto kong pamunuan ang iba, na maitaas ako. Sa loob ng mahigit dalawang dekada, nagdusa ako na para akong iniihaw sa hurno. Tulad ng sinasabi ng mga salita ng Diyos: “Kung lagi mong gustong maging isang taong namumukod-tangi, na mas mahusay kaysa sa iba, ipinapahamak mo ang sarili mo, sinisira mo ang sarili mo, at pinahihirap mo ang sariling buhay mo” (Ang Salita, Vol. IV. Paglalantad sa mga Anticristo. Ikalabindalawang Aytem). Kung hindi dahil sa mga paghahayag ng mga salita ng Diyos, walang sinuman sa atin ang makakakita na mga maling paniniwala ang “Dapat magsikap ang mga tao na magkaroon ng dignidad,” at “Kailangan mong pagtiisan ang matinding pagdurusa upang manguna,” na ang mga ito ay taktikang ginagamit ni Satanas sa pagtitiwali sa mga tao.

May iba pa akong nabasa sa mga salita ng Diyos: “Kapag walang Diyos ang isang tao, kapag hindi niya Siya nakikita, kapag hindi niya malinaw na nakikilala ang kataas-taasang kapangyarihan ng Diyos, ang bawat araw ay walang kabuluhan, walang halaga, kahabag-habag. Saanman naroroon ang isang tao, anuman ang trabaho niya, ang paraan ng paghahanap-buhay niya at ang pagsisikap niya sa sariling mga layunin ay nagdadala lamang sa kanya ng walang-katapusang sakit sa damdamin at di-maibsang pagdurusa, hanggang sa hindi na siya makalingon sa nakaraan. Sa pamamagitan lamang ng pagtanggap ng isang tao sa kataas-taasang kapangyarihan ng Lumikha, pagpapasailalim sa Kanyang mga pagsasaayos at paghahanda, at paghahanap sa tunay na buhay ng tao siya unti-unting makakalaya mula sa lahat ng sakit ng damdamin at pagdurusa, at maiibsan ang lahat ng kahungkagan sa buhay” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Napagtanto ko mula sa mga salita ng Diyos, na ang dahilan kung bakit napakasakit para sa akin ang nakalipas na 20 kakatwang taon ay dahil hindi ko kilala ang Diyos. Namumuhay ako ayon sa mga satanikong pilosopiya nang walang tamang layon at direksyon sa buhay. Iyon ang naglagay sa akin sa maling landas na iyon. Walang awang pinaglalaruan ako ni Satanas at nabubuhay ako nang walang anumang kabuluhan. Kailangan kong lumapit sa Diyos, tanggapin ang Kanyang mga salita bilang batayan ng aking pag-iral, magpasakop sa Kanyang pamumuno at mga pagsasaayos, at tahakin ang daan ng pagkatakot sa Diyos at pag-iwas sa kasamaan upang mahanap ang tamang landas sa buhay. Katulad lang ito ni Job, na siyang pinakamayamang tao sa Silangan at may pamilyang may malaking kayamanan, ngunit alam niya na ang lahat ng mayroon tayo ay inorden ng kataas-taasang kapangyarihan ng Diyos. Hindi siya naghangad o nagdiwang sa kasikatan o katayuan, kundi nagtrabaho lang siya nang normal. Namuhay siya nang malaya at masaya. Pagkatapos, sa loob ng isang gabi, inalis ang kayamanan ng kanyang pamilya at lahat ng kanyang anak ay namatay, subalit pinuri pa rin niya ang ngalan ng Diyos, sinasabing “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Isa siyang kahanga-hangang saksi para sa Diyos. Nagawa ni Job na magpasakop sa pamamahala at mga pagsasaayos ng Diyos, at tinahak niya ang landas ng pagkatakot sa Diyos at pag-iwas sa kasamaan. Namuhay siya nang may dignidad at sa huli ay nakamit niya ang pagsang-ayon ng Diyos. Gusto kong tularan si Job, talikuran ang maling landas na tinahak ko sa buhay, magkaroon ng tunay na pananalig, basahin ang mga salita ng Diyos, hangarin ang katotohanan, at gawin ang tungkulin ng isang nilikha. Iyon ang tanging paraan para maging malaya sa kahungkagan at pasakit sa puso ko, at maging malaya sa pinsala at mga tanikala ni Satanas. Iyon ang tanging landas para sa akin. Nagdasal ako sa Diyos, nagnanais na maging isang taong nakikinig sa Kanyang mga salita at sumusunod sa Kanya.

Ngunit noong gusto ko nang talikuran ang propesyon ko at ibuhos ang aking sarili sa aking pananampalataya at tungkulin, naharap ako sa ilang balakid. Nakatanggap ako ng tawag mula sa aking anak isang araw. Ang kompanya ay nasa bingit na ng pagsasara at gusto niya akong bumalik at sumaklolo para iligtas ito. Talagang nagtalo ang kalooban ko nang marinig iyon. Pagkatapos ng 28 taong pagsisikap, talaga bang matatapos na lang iyon nang ganoon? Sa isang iglap lang ay mawawala na sa akin ang lahat, tulad noong bago pa ako nagsimulang magtagumpay sa propesyon ko. Ano na lang ang magiging tingin at sasabihin sa akin ng mga tao? Paano ko haharapin ang iba? Hindi na ako magkakaroon ng paraan para makapaghanapbuhay. Hindi ako handang isuko iyon nang ganoon-ganoon na lang. Habang nagpaplano akong bumalik para iligtas ang kompanya, namula ang magkabilang braso ko at nagsimula itong kumati nang husto, tulad ng pangangati ng mukha ko noon. Sumakit din ang katawan ko at talagang nainis din ako. Dahil hindi pa ako ganap na gumagaling, paano kung pumunta ako tapos sumama ulit ang pakiramdam ko? Alam ko na, kapag nahaharap sa ganoong uri ng paghihirap, ang pakikipag-usap sa Diyos ang tanging solusyon. Kaya’t nagdasal ako sa Diyos: “Diyos ko! Alam kong nasa maling landas ako noon, naghahabol ng pera at kasikatan. Ngayon gusto kong basahin ang Iyong mga salita at gawin ang aking tungkulin araw-araw, pero malapit nang magsara ang kompanya ko. Naguguluhan talaga ako. Ayaw ko pong magsara nang ganoon na lang ang negosyong pinaghirapan ko nang mahigit 20 taon. O Diyos, talagang hindi ko alam kung ano ang gagawin. Pakiusap, gabayan Mo po ako.” Pagkatapos, isang umaga, nakatanggap ako ng tawag mula sa isang kapwa apprentice, sinabi niyang na-stroke sa eroplano ang guro namin, at dinala sa ospital pero hindi na nailigtas. Napagtanto ko na iyon ay alerto at babala ng Diyos para sa akin, para ipakita sa akin na gaano man karami ang pera ko o gaano man ako kabantog, hindi nito maililigtas ang buhay ko. Pagkatapos ibaba ang tawag, lumuhod ako sa harapan ng Diyos at nagdasal, “O Diyos! Alam kong dininig Mo ang dasal ko. Natauhan ako sa pagkamatay ng aking guro. Ngayon nauunawaan ko na ang magawang mabuhay ay pagliligtas Mo sa akin. Noong pinahirapan ako ng sakit hanggang sa puntong gusto ko nang mamatay at tapusin ang lahat, tinulutan Mo akong marinig ang Iyong tinig, inililigtas ako. Gusto kong pakaingatan ang mahalagang pagkakataong ito ngayon, at hindi ko na pwedeng ulitin ang mga dati kong pagkakamali.”

Noong panahong iyon, nabasa ko ang ilang salita ng Diyos na talagang nakaantig sa akin at mas malinaw na nagpakita sa akin kung ano ang dapat nating hangarin sa buhay. Sabi ng Diyos: “Bagaman ang pinaggugugulan ng mga tao ng kanilang buhay na pagiging mahusay sa iba’t ibang kasanayan para maipagpatuloy ang buhay ay maaaring makapaghandog ng kasaganaan sa mga materyal na kaginhawahan, ang mga ito ay di-kailanman nakapagdadala sa puso ng isang tao ng tunay na kapayapaan at kasiyahan, sa halip ay patuloy na nagiging dahilan ang mga ito para mawala ng mga tao ang kanilang direksyon, mahirapang kontrolin ang kanilang mga sarili, mapalampas ang bawat pagkakataon na matutuhan ang kabuluhan ng buhay; ang mga kasanayan na ito na para sa patuloy na pamumuhay ay lumilikha ng pagkaligalig kung paano angkop na haharapin ang kamatayan. Sa ganitong paraan, nasisira ang mga buhay ng mga tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ginugugol ng mga tao ang kanilang mga buhay sa paghahanap ng salapi at katanyagan; mahigpit silang kumakapit sa mga dayaming ito, iniisip na ang mga ito ang tanging paraan nila ng suporta, na para bang kung mayroon sila nito ay maaari silang patuloy na mabuhay, na maaari silang malibre sa kamatayan. Subalit kapag malapit na silang mamatay doon lamang nila natatanto kung gaano kalayo ang mga bagay na ito sa kanila, kung gaano sila kahina sa harap ng kamatayan, kung gaano sila kadaling mabasag, kung gaano sila kalungkot at tila walang-kakayahan, at walang matatakbuhan. Natatanto nila na ang buhay ay hindi nabibili ng salapi at katanyagan, na gaano man kayaman ang isang tao, gaano man kataas ang kanyang posisyon, lahat ng tao ay pantay-pantay na mahihirap at walang halaga sa harap ng kamatayan. Natatanto nila na hindi nabibili ng pera ang buhay, na hindi mabubura ng katanyagan ang kamatayan, na alinman sa pera o katanyagan ay di-makapagpapahaba ng buhay ng isang tao nang kahit na isang minuto o kahit na isang segundo. Habang mas lalong ganito ang nararamdaman ng mga tao, lalo nilang ninanais na patuloy na mabuhay; habang mas nararamdaman ito ng mga tao, mas kinatatakutan nila ang pagsapit ng kamatayan. Tanging sa punto lang na ito nila tunay na napagtatanto na ang kanilang mga buhay ay hindi sa kanila, hindi sa kanila para kontrolin, at walang sinuman ang makapagsasabi kung siya ay mabubuhay o mamamatay—ang lahat ng ito ay wala sa kanyang kontrol” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Binigyang-sigla ng mga salita ng Diyos ang puso ko at nakapagbibigay-liwanag ang mga ito. Naisip ko ang aking guro na naghabol ng kasikatan at pakinabang sa buong buhay niya. Ipinagdiriwang siya saanman siya magpunta, at masasabing pareho niyang taglay ang kasikatan at kayamanan. Ngunit gaano man siya kamatagumpay, nang magkasakit siya at nanganib ang buhay niya, hindi siya mailigtas ng kasikatang iyon. Ipinakita talaga sa akin niyon na kahit gaano pa kaganda ang reputasyon ng isang tao, hindi nito kayang pahabain ang kanyang buhay nang kahit isang segundo. Kahit gaano pa karami ang pera niya, hindi niyon mabibili ang kalusugan. Naging ganoon din ako. Nagkaroon ako ng tagumpay at kasikatan, pero ang pagdurusang dulot ng karamdaman ay nagtulak sa akin na naisin ang kamatayan. Ano ang silbi ng mas magandang reputasyon? Hindi niyon maiibsan kahit katiting ang kahungkagan ng damdamin ko at ang sakit ng katawan ko. Tapos, tunay kong naranasan na ang kasikatan at kayamanan ay parang mga bulalakaw, mga hungkag na bagay na kumikislap lang, nagdadala lamang ng panandaliang katuwaan at kasiyahan. Pero hindi ba’t ordinaryong tao pa rin ako bagamat nagkamit ako ng kasikatan at kayamanan? Kailangan kong kumain nang tatlong beses sa isang araw para mabusog, kailangan ko ng lugar na mahihigaan. Hinarap ko ang aking kalungkutan nang mag-isa, tiniis ko ang lahat ng aking pasakit nang mag-isa, pinasan ko ang matinding pagod nang mag-isa, at inasikaso ko ang sarili kong karamdaman nang mag-isa. Katulad lang din ako ng iba. Kung walang pananalig, kung walang pagharap sa Diyos at pagbabasa ng Kanyang mga salita, hindi natin mauunawaan ang Kanyang kataas-taasang kapangyarihan at hindi natin makikilala ang mga positibong bagay mula sa mga negatibong bagay. Ang magagawa lang natin ay sundin ang mga uso, ang masasamang makamundong uso, nahihirapang makasulong sa bawat hakbang dahil sa mga tanikala ng kasikatan at kayamanan, pinaglalaruan, niyuyurakan, at sinasaktan ni Satanas. Isang babala sa akin ang pagkamatay ng aking kaklase at guro. Kung nanatili ako sa landas ng paghahabol sa kasikatan at kayamanan, matutulad lang din ako sa kanila. Nang mapagtanto ito, saka ko lang naramdaman ang tunay na takot. Nagdasal ako sa Diyos, handa na akong iwaksi ang mga tanikala ng kasikatan at kayamanan, magkaroon ng tunay na pananalig, at tahakin ang landas ng paghahangad sa katotohanan at pagpapasakop sa Diyos.

Kalaunan, nakita ko ang isang sipi ng mga salita ng Diyos na naghikayat sa akin na maging determinado sa aking pasya. Sabi ng Makapangyarihang Diyos: “Handa ba kayong tamasahin ang Aking mga pagpapala sa lupa, mga pagpapalang katulad ng mga nasa langit? Handa ba kayong pahalagahan ang pag-unawa sa Akin, ang pagtatamasa ng Aking mga salita at ang pagkakilala sa Akin, bilang ang pinakamahalaga at makabuluhang mga bagay sa inyong buhay? Kaya ba talaga ninyong lubos na magpasakop sa Akin, na hindi iniisip ang inyong sariling mga interes? Kaya ba talaga ninyong tulutan ang inyong sarili na patayin Ko, at akayin Ko, gaya ng isang tupa? Mayroon bang sinuman sa inyo na may kakayahang kamtin ang ganyang mga bagay? Maaari kaya na ang lahat ng Aking tinatanggap at tumatanggap ng Aking mga pangako ay yaong mga nagkakamit ng Aking mga pagpapala? May naintindihan ba kayo na anuman mula sa mga salitang ito? Kung susubukin Ko kayo, kaya ba ninyong lubusang ilagay ang inyong mga sarili sa Aking pagsasaayos, at, sa gitna ng mga pagsubok na ito, hanapin ang Aking mga intensyon at damhin ang Aking puso? Hindi Ko nais para sa iyo na makapagsalita ng maraming makabagbag-damdaming salita, o makapagsabi ng maraming nakasasabik na kuwento; sa halip, hinihingi Ko na makaya mong magpatotoo nang mainam sa Akin, at na makapasok ka nang lubusan at malaliman sa realidad. Kung hindi Ako nagsalita nang tuwiran, tatalikuran mo kaya ang lahat ng bagay sa iyong paligid at tutulutan ang iyong sarili na gamitin Ko? Hindi ba ito ang realidad na Aking hinihingi? Sino ang nakakatarok sa kahulugan ng Aking mga salita? Subalit hinihingi Ko na huwag na kayong mabigatan pa sa mga pagdududa, na maging aktibo kayo sa inyong pagpasok at intindihin ang diwa ng Aking mga salita. Pipigilan kayo nito na magkamali sa pag-unawa sa Aking mga salita, at malabuan sa ibig Kong sabihin, at sa gayon ay lumabag sa Aking mga atas administratibo. Sana ay naiintindihan ninyo ang Aking mga layunin para sa inyo sa Aking mga salita. Huwag na ninyong isipin pa ang sarili ninyong mga pag-asam, at kumilos kayo ayon sa inyong matibay na pagpapasya sa Aking harapan na magpasakop sa mga pagsasaayos ng Diyos sa lahat ng bagay. Dapat ang lahat niyaong tumatayo sa loob ng Aking sambahayan ay gawin ang lahat ng kanilang makakaya; dapat mong ihandog ang iyong pinakamahusay hanggang sa huling bahagi ng Aking gawain sa lupa. Handa ka ba talagang isagawa ang gayong mga bagay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 4). Matapos basahin ang mga salita ng Diyos, sobra akong naantig na bumuhos na ang mga luha ko. Naramdaman ko ang Diyos sa mismong tabi ko, na parang kaharap ko Siya, at tinatanong Niya ako kung handa akong isuko ang lahat sa Kanya at tanggapin ang Kanyang mga pagsasaayos at magpasakop sa Kanya. Naisip ko si Pedro. Ang kanyang panghabambuhay na hangarin ay ang mahalin at palugurin ang Diyos, at sa huli, naging mapagpasakop siya sa Diyos hanggang kamatayan, minamahal ang Diyos nang sukdulan. Ipinako siya sa krus nang patiwarik para sa Diyos, naging isang matunog na saksi at namuhay nang makabuluhang buhay. Naisip ko ang nakaraan, noong narinig ko ang walang kwentang sinabing iyon ng kaklase ko. Isinakripisyo ko ang aking kabataan at kalusugan, desperadong hinahabol ang kasikatan, kayamanan, at katayuan para sa paghanga ng iba, ginagawang lubos na miserable ang buhay ko. Inalis ako ng Diyos sa maraming tao, at pagkatapos ay iniligtas ako sa bingit ng kamatayan. Napakaswerte ko na makalapit sa Diyos at makarinig sa Kanyang tinig, personal na tinatanggap ang Kanyang pagdidilig at pagpapastol. Ito ang kamangha-manghang pagliligtas sa akin ng Diyos. Sa mga huling araw, nagpahayag ang Diyos ng napakaraming katotohanan, upang linisin at iligtas tayong mga tao, upang maiwaksi natin ang mga satanikong disposisyon, maging ganap na malaya mula sa mga hadlang ng impluwensya ni Satanas, at hindi na mapinsala ng katiwalian ni Satanas, bago tayo tuluyang dalhin sa Kanyang kaharian. Hindi ko pwedeng palampasin ang pambihirang pagkakataong ito na iligtas at gawing perpekto ng Diyos ang tao, at lalong hindi ko maaaring biguin ang Diyos sa Kanyang puspusang pagsisikap. Kailangan kong magkaroon ng tunay na pananalig at hangarin ang katotohanan. Sa isiping ito, sinabi ko sa Diyos sa puso ko, “Diyos ko, handa na ako! Kahit wala nang maiwan sa akin sa pagtanda ko, walang kasikatan o kayamanan, nais ko pa ring magpasakop sa Iyong mga pagsasaayos, maging isang taong nakikinig sa Iyong mga salita at nagpapasakop sa Iyo, at gumagawa sa tungkulin ng isang nilikha.”

Pagkatapos niyon, ipinasa ko ang pamamahala ng negosyo sa anak ko, at sa wakas ay ganap na akong nagpaalam sa dati kong buhay. Bumuti ang kalusugan ko. Hindi nagtagal, nagkaroon ako ng tungkulin sa iglesia, at nagsimulang maranasan ang mga tao at bagay na isinaayos ng Diyos. Nakatuon na ako ngayon sa paghahangad sa katotohanan at pagkatuto ng mga aralin, at nakaramdam ako ng isang uri ng kapayapaan na hindi ko kailanman naranasan noon. Salamat sa Diyos!


87. Natagpuan Ko na sa Wakas ang Landas sa Pagpapadalisay

Ni Richard, USA

Ipinanganak ako sa isang Katolikong pamilya at noong labintatlong taong gulang ako ay nagsimula akong mag-aral ng katesismo at bininyagan ako, opisyal na sumapi sa Katolisismo. Pagkatapos noon, nagpasya akong maging isang pari para paglingkuran ang Diyos. Pumasok ako sa isang monasteryo noong dalawampu’t dalawang taong gulang ako kung saan pinag-aralan ko ang teolohiya at ang Kasulatan at kumuha ng iba pang kurso. Pero lumipas ang ilang panahon at hindi ko pa rin naramdaman na mas napalapit ako sa Diyos, at palaging sumusulpot ang pagnanasa kong mag-asawa at magkaroon ng pamilya. Nagdasal ako nang nagdasal, pero hindi ko pa rin iyon mapigilan. Ipinangako ko sa harap ng Diyos na mananatili akong birhen para makapasok ako sa kaharian ng langit pero gusto kong talikdan ang pangakong iyon. Hindi ba ako nagkakasala at nagsisinungaling sa Diyos? Paano ako makapapasok sa kaharian ng Diyos? Nasa monasteryo ako sa loob ng sampung taon. Nang makapagtapos ako, pumasok ako sa isang monasteryo sa Indonesia nang isa pang taon pero patuloy akong nagkakaroon ng maruruming naiisip paminsan-minsan. Pinanghinaan talaga ako ng loob. Pagkatapos ng aking pag-aaral, nagdesisyon akong maging regular na parokyano. Umuwi ako at nag-asawa. Pero sa pang-araw-araw na buhay, madalas akong nakikipagtalo sa asawa ko dahil sa maliliit na bagay na may kaugnayan sa bahay at hindi ako masyadong pasensiyoso. Minsan nagsisinungaling ako para maprotektahan ang sarili kong mga interes. Madalas akong humarap sa Diyos para magtapat at magsisi para sa mga bagay na ito pero pagkatapos ay patuloy ko lang gagawin ang mga ito. Gusto kong ayusin ang relasyon ko sa Diyos sa pamamagitan ng pagdalo sa Misa at higit pang pagdarasal, pero hindi niyon naayos ang mga problema ko.

Pagkatapos ay pumunta ako sa US noong 2014. Nakilala ko si Li at Liu, na dalawa pang parokyano sa Misa. Sa tuwing may pagkakataon ako ay tinatalakay ko sa kanila ang mga usapin ng pananampalataya. Naalala ko minsan nang ibinabahagi namin ang Kasulatan, sinabi ni Liu na may kilala siyang madasaling diyakono na bihasa sa Bibliya na naniniwala sa Kidlat ng Silanganan. Sinabi niya na may ilang iba pang taimtim na mga miyembro ng simbahan ang sumali na rin dito. Nagtataka siya kung anong klase ng simbahan ang Kidlat ng Silanganan at kung bakit napakaraming masugid na mananampalataya ang sumali na rito. Naguluhan din ako rito, dahil may kilala rin akong isang madasaling diyakono na sumali sa Kidlat ng Silanganan. Hindi ko alam kung ano ang ipinangangaral ng Kidlat ng Silanganan o kung bakit nakaakit ito ng napakaraming relihiyosong nananalig. Maaari kayang kinasihan ito ng Banal na Espiritu? Naisip ko na dapat ko itong suriin at tingnan kung ano ang napakaespesyal tungkol sa ipinangangaral ng simbahang iyon. Napaisip ako kung maaari ba itong makatulong sa akin sa mga debosyonal ko at sa pagkilala ko sa Diyos. Sa saloobing ito, sinabi ko kay Li at Liu na gusto kong suriin ang Ang Iglesia ng Makapangyarihang Diyos. Sumang-ayon silang samahan ako.

Noong nagpunta kami, nagpalabas ng video ang isang sister para sa amin, Ang Pinagmulan at Pagsulong ng Iglesia ng Makapangyarihang Diyos. Mula rito, nalaman ko na ang Panginoong Jesus ay nagbalik na, tulad ng matagal ko nang inaasam. Siya ang Makapangyarihang Diyos sa katawang-tao na nagpapahayag ng mga katotohanan para gawin ang gawain ng paghatol sa mga huling araw. Kaya pala ang mga tao mula sa lahat ng denominasyon na nagmamahal sa katotohanan at inaasam ang pagpapakita ng Diyos ay binabasa ang mga salita ng Makapangyarihang Diyos, nakikita na ang mga ito ang katotohanan at ang tinig ng Diyos, at tinatanggap ang Makapangyarihang Diyos. Isa pa, lumaganap na ang ebanghelyo ng Makapangyarihang Diyos mula sa Tsina sa Silangan hanggang sa maraming bansa sa kanluran, na tinutupad ang propesiya ng Panginoong Jesus na: “Sapagkat gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao” (Mateo 24:27). Nagulat talaga ako na ganoon natupad ang propesiyang ito. Binasa ko ito sa loob ng maraming taon nang hindi ito nauunawaan. Pagkatapos nagpalabas ang isang brother ng isang pelikulang pang-ebanghelyo na tinawag na Ang Bibliya at Diyos. Ang isang ito ay mas lalo pang umantig sa akin nang labis at nakita ko na napakaraming misteryo sa Bibliya. Napakarami ko nang nabasang pang-espirituwal na libro pero hindi kailanman nakatagpo ng sinumang teologo o tagapaglantad ng Bibliya na kailanman ay malinaw na naipaliwanag ang katotohanan sa likod ng Bibliya, kung paano ito nabuo, at ang relasyon nito sa Diyos. Napakarami kong natutunan sa pelikulang iyon. Nakita ko kung bakit napakaraming masigasig na mananampalataya ang tinanggap ang Makapangyarihang Diyos matapos marinig ang Kanyang mga salita. Nagpasya akong siyasatin ang gawain ng Makapangyarihang Diyos sa mga huling araw.

Sa aming mga talakayan, sinabi ng mga kapatid mula sa Ang Iglesia ng Makapangyarihang Diyos na sa mga huling araw, nagpapahayag ang Makapangyarihang Diyos ng mga katotohanan para gawin ang gawain ng paghatol na nagsisimula sa sambahayan ng Diyos para tuluyang linisin at iligtas ang sangkatauhan. Naguluhan ako nang marinig ito, dahil sinabi ng Panginoong Jesus sa krus na “Ito’y natupad na.” Nangangahulugan dapat iyon na natapos na ang gawain ng Diyos na iligtas ang sangkatauhan, kaya bakit kailangan ng Diyos na hatulan ang sangkatauhan para dalisayin at iligtas tayo? Gusto kong malaman pero gumagabi na, kaya nagplano akong bumalik kinabukasan. Tuwang-tuwa ako habang pauwi ako. Marami akong natutuhan sa pagbabahaginan sa araw na iyon at naramdaman kong parang naging mas malapit ako sa Panginoon. Mukhang totoo na ang gawain ng Makapangyarihang Diyos ay talagang ang gawain ng Panginoon sa mga huling araw. Magiging kamangha-mangha kung talagang nagbalik na ang Panginoon at maaari akong mamuhay sa tabi Niya katulad ng ginawa ni Pedro. Ang kaisipang ito ay talagang kapana-panabik at lalo pang nagpasabik sa akin para sa pagtitipon kinabukasan.

Pagkauwing-pagkauwi ko galing sa trabaho kinabukasan, nagmadali akong pumunta sa aming lugar ng pagtitipon at hindi nagsayang ng oras na nagtanong sa sister, “Sinasabi mo na nagbalik na ang Panginoong Jesus at nagpapahayag ng mga katotohanan para gawin ang gawain ng paghatol sa mga huling araw. Paano iyon nangyari? Sa krus, sinabi Niyang ‘Ito’y natupad na.’ Nangangahulugan iyon na nakumpleto na ang gawain ng Diyos na iligtas ang sangkatauhan. Napatawad ang ating mga kasalanan sa pamamagitan ng ating pananampalataya—nabigyang-katwiran tayo at nailigtas sa pamamagitan ng pananampalataya, at pagparito ng Panginoon sa mga huling araw ay maaari Niya tayong diretsong dalhin sa Kanyang kaharian. Bakit gagawa pa Siya ng higit pang gawain ng pagliligtas?”

Sabi ng kapatid, “Sinabi ng Panginoong Jesus na ‘Ito’y natupad na’ dahil kumpleto na ang Kanyang gawain ng pagtubos. Hindi ito nangangahulugan na lahat ng gawain ng Diyos para iligtas ang sangkatauhan ay natapos na. Kung pagpapasyahan natin na tapos na ang gawain ng Diyos para iligtas ang sangkatauhan dahil sinabi ng Panginoong Jesus na ‘Ito’y natupad na’ at na hindi na Siya gagawa ng bagong gawain pagbalik Niya, bakit sasabihin ng Panginoong Jesus ang mga propesiyang ito? Sabi ng Panginoon: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan: sapagkat hindi Siya magsasalita ng mula sa Kanyang sarili; kundi ang anomang bagay na Kanyang marinig, ang mga ito ang Kanyang sasalitain: at Kanyang ipahahayag sa inyo ang mga bagay na magsisidating’ (Juan 16:12–13). ‘Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:48). Nariyan din ang 1 Pedro 4:17: ‘Sapagkat dumating na ang panahon ng pasimula ng paghuhukom sa bahay ng Diyos.’ Ipinapakita ng mga propesiyang ito na sa mga huling araw, pagbalik ng Panginoon, magpapahayag Siya ng mas maraming katotohanan at gagawin ang gawain ng paghatol, upang ganap na malinis at maligtas ang sangkatauhan. Kung susunod tayo sa mga kuru-kuro ng tao at sasabihin natin na ganap nang natapos ang gawain ng pagliligtas ng Diyos, paano matutupad ang mga propesiyang ito? Ipinopropesiya rin ng Bibliya na sa mga huling araw, magbabalik ang Panginoon para ihiwalay ang mga tupa mula sa mga kambing, ang trigo mula sa mga mapanirang damo, ang matatalinong dalaga mula sa mga hangal, at ang mabubuting lingkod mula sa masasama, pinagbubukod-bukod ang bawat isa ayon sa uri. Katulad lang ito ng sinabi ng Panginoong Jesus na: ‘Siya na naghahasik ng mabuting binhi, ay ang Anak ng tao; Ang bukid ay ang mundo; ang mabuting binhi ay ang mga anak ng kaharian; ngunit ang mapanirang damo, ay ang mga anak ng masama; Ang kaaway na naghasik sa mga ito ay ang diyablo; ang pag-aani ay ang katapusan ng mundo; at ang mga mag-aani ay ang mga anghel. Kung paanong ang mapanirang damo ay tinipon at sinunog sa apoy; gayon din ang mangyayari sa katapusan ng mundo. Ipapadala ng Anak ng tao ang Kanyang mga anghel, at titipunin nila sa labas ng Kanyang kaharian ang lahat ng mga nagdudulot ng pagkakasala, at sila na gumagawa ng kasamaan; At itatapon sila sa pugon ng apoy: doon ay may pagtangis at pagngangalit ng mga ngipin. Kung magkagayon ay magliliwanag ang mga matuwid na gaya ng araw, sa kaharian ng kanilang Ama. Ang mga may pandinig, ay hayaang makinig’ (Mateo 13:37–43). Ipinopropesiya rin ng Pahayag na gagawa ang Diyos ng isang grupo ng mga mananagumpay sa mga huling araw at na paparito sa lupa ang Kanyang kaharian. Ang lahat ng ito ay gawaing ginagawa ng Panginoon sa mga huling araw. Kung susunod tayo sa pang-unawa ng tao na ang pagsasabi ng Panginoong Jesus ng ‘Ito’y natupad na’ ay nangangahulugan na lubos nang natapos ang gawain ng Diyos para iligtas ang sangkatauhan, paano matutupad ang mga propesiyang iyon? Kaya ang pagkaunawang ito sa mga salita ng Panginoon ay malinaw na mali, at ganap na hindi nakaayon sa pakahulugan ng Panginoon at sa realidad ng gawain ng Diyos.”

Lubos akong nakumbinsi ng pagbabahagi ng sister na ito, at tumango ako habang nakikinig. Bakit hindi ko kailanman nakita ang isang bagay na halatang-halata? Nagpatuloy siya na basahin ang ilang sipi ng mga salita ng Makapangyarihang Diyos: “Kahit na ang tao ay maaaring natubos at napatawad na sa kanyang mga kasalanan, ito ay maaari lamang na ituring na hindi pag-alala ng Diyos sa mga paglabag ng tao at hindi pagtrato sa tao alinsunod sa mga paglabag nito. Subalit, kapag ang tao na namumuhay sa katawang tao, ay hindi pa napapalaya mula sa kasalanan, siya ay maaaring magpatuloy lamang sa pagkakasala, inihahayag nang walang katapusan ang kanyang satanikong disposisyon. Ito ang buhay ng tao, isang walang-katapusang pagpapaulit-ulit ng kasalanan at kapatawaran. Ang karamihan ng tao ay nagkakasala sa araw upang magtapat ng kasalanan sa gabi. Dahil dito, kahit na ang handog para sa kasalanan ay walang hanggan ang bisa sa tao, hindi nito magagawang iligtas ang tao mula sa kasalanan. Tanging kalahati lang ng gawain ng pagliligtas ang nakumpleto, sapagkat ang tao ay mayroon pa ring tiwaling disposisyon” (Ang Salita, Vol. I. Ang Pagpapakita at Gawain ng Diyos. Ang Hiwaga ng Pagkakatawang-tao 4). “Bagama’t maraming gawaing ginawa si Jesus sa tao, kinumpleto lamang Niya ang pagtubos sa buong sangkatauhan at naging handog dahil sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya nga, ngayong napatawad na ang tao sa kanyang mga kasalanan, nagbalik na ang Diyos sa katawang-tao upang akayin ang tao tungo sa bagong kapanahunan, at sinimulan ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). “Ang layunin ng gawain ng pagkastigo at paghatol ng Diyos ay sa diwa’y upang dalisayin ang sangkatauhan, alang-alang sa huling pahinga. Kung walang ganitong paglilinis, wala sa sangkatauhan ang maaaring maiuri sa magkakaibang mga kategorya ayon sa uri, o pumasok sa pahinga. Ang gawaing ito ay ang tanging landas ng sangkatauhan upang pumasok sa pahinga. Tanging ang paglilinis ng Diyos ang magtatanggal ng kawalan ng katuwiran ng mga tao, at tanging ang gawain Niya ng pagkastigo at paghatol ang magdadala sa liwanag sa mga masuwaying bahagi ng sangkatauhan, naghihiwalay sa mga maaaring maligtas mula sa mga hindi maaari, at ang mga mananatili mula sa mga hindi. Kapag natapos ang gawaing ito, ang lahat ng mga taong pinayagang manatili ay lilinisin at papasok sa isang mas mataas na kalagayan ng sangkatauhan kung saan magtatamasa sila ng isang mas kamangha-manghang ikalawang buhay sa lupa; sa madaling salita, uumpisahan nila ang kanilang araw ng pahinga, at mabuhay kasama ang Diyos. Matapos makastigo at mahatulan ang mga hindi pinapayagang manatili, ang kanilang tunay na mga kulay ay ganap na maihahayag, pagkatapos nito ay wawasakin silang lahat at, kagaya ni Satanas, hindi na pahihintulutang mabuhay sa lupa. Ang sangkatauhan sa hinaharap ay hindi na magsasama ng alinman sa ganitong uri ng mga tao. Hindi angkop na pumasok sa lupain ng huling pahinga ang ganitong mga tao, at hindi sila angkop na sumali sa araw ng pahingang pagsasaluhan ng Diyos at ng sangkatauhan, dahil sila ang puntirya ng kaparusahan at mga makasalanan, hindi matuwid na mga tao. … Ang buong layunin sa likod ng huling gawain ng Diyos na pagpaparusa sa masama at pagbibigay ng gantimpala sa mabuti ay upang lubusang maging dalisay ang lahat ng mga tao upang maaari Siyang magdala ng isang ganap na banal na sangkatauhan sa walang hanggang pahinga. Ang yugtong ito sa gawain Niya ang pinakamahalaga. Ito ang huling yugto ng kabuuan ng Kanyang pamamahala” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama).

Matapos basahin ang mga salitang ito ng Makapangyarihang Diyos, ibinahagi ng sister ang pagbabahaging ito: “Ginawa ng Panginoong Jesus ang gawain ng pagtubos sa Kapanahunan ng Biyaya, tinutubos ang sangkatauhan sa kanilang mga kasalanan. Hangga’t nananampalataya tayo sa Kanya, nagdarasal, nagtatapat, at nagsisisi, ang ating mga kasalanan ay napapatawad. Maaari nating tamasahin ang biyaya ng Panginoon, at hindi tayo makokondena at maparurusahan sa ilalim ng batas para sa ating mga kasalanan. Ito ang tunay na kahulugan ng ‘nailigtas sa pamamagitan ng pananampalataya’ at ito ang nakamit ng gawain ng pagtubos ng Panginoong Jesus. Napatawad na ng Panginoong Jesus ang ating mga kasalanan at hindi na tayo gumagawa ng mga halatang pagkakasala; minsan gumagawa tayo ng mabubuting bagay. Pero hindi pa rin tayo malaya mula sa kasalanan. Nagsisinungaling at nanlilinlang pa rin tayo para sa ating sariling mga interes, tayo ay sakim, mainggitin, kamuhi-muhi, at nagkikimkim ng masasamang saloobin. Hindi natin kayang labanan ang tukso ng mga makamundong kalakaran, inaasam natin ang pera at minamahal ang karangyaan. Mapanghamak nating sinasaway ang mga tao na gumagawa ng mga bagay na hindi natin gusto. Puno tayo ng mga satanikong disposisyon tulad ng kayabangan, pagiging mapanlinlang, pagkayamot sa katotohanan, at marami pang iba. Mas malalim at mas nakaugat ang mga satanikong disposisyon na ito kaysa sa mga panlabas na kasalanan. Ang mga ito ay itinanim sa atin ni Satanas at siyang ugat ng pagkakasala at paglaban sa Diyos. Hanggang sa malutas ang mga bagay na ito, hindi pa rin natin maiiwasang magkasala at hindi tayo maaaring makalaya sa mga gapos ng kasalanan. Sinasabi sa Bibliya: ‘Kayo’y magpakabanal, sapagkat Ako’y banal’ (1 Pedro 1:16). Banal ang Diyos at gayon din ang Kanyang kaharian. Hindi Niya maaaring payagang pumasok ang maruruming tao. Iyong iba sa atin na nagkakasala araw-araw ay mga tagapaglingkod ng kasalanan, kaya paano tayo magiging nababagay na makapasok sa kaharian ng Diyos? Ang gawain ng pagtubos ng Panginoong Jesus ay isang parte lang ng gawain ng Diyos para iligtas ang sangkatauhan, hindi ang kabuuan nito. Napatawad pa lang ang ating mga kasalanan pero hindi pa tayo napalaya mula sa kasalanan o naalis sa impluwensya ni Satanas. Hindi pa ganap na nakamit ng Diyos ang sangkatauhan. Ang Makapangyarihang Diyos ay dumating sa mga huling araw. Nagpapahayag Siya ng mga katotohanan at ginagawa ang gawain ng paghatol para linisin ang ating mga tiwaling disposisyon at lutasin ang ating makasalanang satanikong kalikasan na taliwas sa Diyos, para lubusan nating maalis ang mga gapos ng kasalanan, ganap tayong mailigtas, at makapasok sa kaharian ng Diyos. Ang pagpapakita at gawain ng Makapangyarihang Diyos ay ibinubunyag din ang mabubuti at masasamang tagapaglingkod, ang mga tupa at mga kambing, ang trigo at mga mapanirang damo, ang matatalino at mga hangal na dalaga. Iyong mga tumatangging makinig sa tinig ng Diyos, na itinatatwa at kinokondena ang gawain ng Makapangyarihang Diyos sa mga huling araw ang mga hangal na dalaga, ang mga mapanirang damo, ang masasamang tagapaglingkod na sa huli ay mahuhulog sa sakuna, umiiyak at nagngangalit ang mga ngipin. Iyong mga kinikilala ang tinig ng Diyos sa mga salita ng Makapangyarihang Diyos at tinatanggap ang Kanyang gawain sa mga huling araw ang matatalinong dalaga, ang trigo, at ang mga tupa. Sumasailalim sila sa paghatol ng Diyos sa mga huling araw, dinadalisay, at sa huli ay dinadala sa kaharian ng Diyos. Ganap nitong tinutupad ang mga propesiya sa Pahayag. Kaya kapag natapos na ang gawain ng paghatol ng Diyos sa mga huling araw, ang gawain ng pamamahala ng Diyos para iligtas ang sangkatauhan ay magiging ganap nang kumpleto.”

Nakapagpapamulat para sa akin ang kanyang pagbabahagi. Napagtanto ko na ginawa lang ng Panginoong Jesus ang gawain ng pagtubos at ang gawain ng paghatol lang ng Makapangyarihang Diyos sa mga huling araw ang ganap na makapaglilinis at makapagliligtas sa sangkatauhan. Natubos tayo sa ating mga kasalanan dahil sa ating pananampalataya, pero malalim pa ring nakaugat ang ating makasalanang kalikasan, kung kaya namumuhay tayo sa isang kalagayan ng patuloy na pagkakasala at pagtatapat. Ang kaya ko lang gawin noon ay pilitin ang sarili kong huwag magkasala, magbasa ng mga Kasulatan, at sumunod sa mga patakaran ng monasteryo, ngunit hindi ako nito napigilang magkasala. Pagkatapos ay naunawaan ko na ang paraan lang para malutas ang problema ng pagiging makasalanan ay ang mahatulan at malinis ng Diyos sa mga huling araw. Sabik kong tinanong ang sister na ito kung paano ginagawa ng Makapangyarihang Diyos ang gawain ng paghatol para linisin ang mga tao. Nagpalabas siya ng isang video ng pagbasa ng mga salita ng Diyos. Sabi ng Makapangyarihang Diyos: “Ang Cristo ng mga huling araw ay gumagamit ng iba’t ibang katotohanan para maturuan ang tao, para ibunyag ang diwa ng tao, at suriin ang kanyang mga salita at gawa. Ang mga salitang ito ay binubuo ng iba’t ibang katotohanan, gaya ng tungkulin ng tao, paano dapat sundin ng tao ang Diyos, paano dapat maging tapat ang tao sa Diyos, paano dapat isabuhay ng tao ang normal na pagkatao, gayundin ang karunungan at disposisyon ng Diyos, at iba pa. Ang mga salitang ito ay nakatuon lahat sa diwa ng tao at sa kanyang tiwaling disposisyon. Partikular na, yaong mga salitang naglalantad kung paano tinatanggihan ng tao ang Diyos ay sinasabi patungkol sa kung paano kinakatawan ng tao si Satanas, at naging puwersa ng kaaway laban sa Diyos. Sa pagsasakatuparan ng Kanyang gawain ng paghatol, hindi lamang basta nililinaw ng Diyos ang likas na pagkatao ng tao sa iilang salita lamang; inilalantad, pinakikitunguhan, at tinatabas Niya nang pangmatagalan. Ang lahat ng ganitong mga pamamaraan ng paglalantad, pakikitungo, at pagpupungos ay hindi maaaring mahalinhan ng mga ordinaryong salita, kundi ng katotohanang hindi man lang taglay ng tao. Ang ganitong klaseng mga pamamaraan lamang ang matatawag na paghatol; sa pamamagitan lamang ng ganitong uri ng paghatol masusupil ang tao at makukumbinsi nang husto tungkol sa Diyos, at bukod pa riyan ay makamtan ang tunay na pagkakilala sa Diyos. Ang idinudulot ng gawain ng paghatol ay ang pagkaunawa ng tao sa tunay na mukha ng Diyos at sa katotohanan tungkol sa kanyang sariling pagkasuwail. Ang gawain ng paghatol ay nagbibigay-daan sa tao na magtamo ng malawak na pagkaunawa sa kalooban ng Diyos, sa layunin ng gawain ng Diyos, at sa mga hiwagang hindi niya maunawaan. Tinutulutan din nito ang tao na makilala at malaman ang kanyang tiwaling diwa at ang mga ugat ng kanyang katiwalian, gayundin para matuklasan ang kapangitan ng tao. Ang mga epektong ito ay bunga lahat ng gawain ng paghatol, sapagkat ang diwa ng gawaing ito ay ang mismong gawain ng pagbubukas ng katotohanan, ng daan, at ng buhay ng Diyos sa lahat ng may pananampalataya sa Kanya. Ang gawaing ito ay ang gawain ng paghatol na ginagawa ng Diyos” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). Ipinagpatuloy niya ang kanyang pagbabahagi pagkatapos naming panoorin ang video. “Ipinapahayag ng Makapangyarihang Diyos ang mga katotohanan sa mga huling araw para hatulan at linisin ang mga tao. Ipinapahayag Niya ang lahat ng katotohanang kailangang maunawaan at mapasok ng tiwaling sangkatauhan para malinis at ganap na mailigtas. Naibunyag na Niya ang mga misteryo ng Kanyang anim na libong taong plano ng pamamahala, at inilantad ang mga misteryo ng gawain ng Diyos sa katawang-tao, ang mga misteryo ng Kanyang gawain ng paghatol sa mga huling araw at ng Kanyang mga pangalan. Inilalantad din Niya ang ugat ng kung bakit nagkakasala ang sangkatauhan at kinakalaban ang Diyos at ang katotohanan ng pagtiwali sa atin ni Satanas at lahat ng uri ng mga tiwaling kalagayan. Bukod doon, ibinubunyag Niya ang banal, matuwid, at hindi nalalabag na disposisyon ng Diyos at sinasabi sa atin kung sino ang nakalulugod sa Kanya, sino ang nakapagpapasuklam sa Kanya, sino ang makapapasok sa kaharian ng Diyos at sino ang parurusahan, at ang destinasyon at kalalabasan para sa bawat uri ng tao. Binibigyan din Niya tayo ng landas para baguhin ang ating mga disposisyon sa buhay. Sumasailalim na ngayon ang mga taong hinirang ng Diyos sa paghatol at pagkastigo ng mga salita ng Diyos, at nakikita na sa wakas kung gaano tayo lubhang nagawang tiwali ni Satanas, na puno tayo ng mga satanikong disposisyon, tulad ng kayabangan at pagiging mapanlinlang. Ni bahagya ay hindi natin isinasabuhay ang isang wangis ng tao. Nakikita rin natin ang matuwid na disposisyon ng Diyos na walang pinalalampas na pagkakasala at nagkakaroon tayo ng may-takot-sa-Diyos na puso, nagsisimulang tunay na magsisi at kamuhian ang ating sarili, at nagiging handang talikdan ang laman at isagawa ang katotohanan. Pagkatapos ay unti-unting nababago ang ating mga tiwaling disposisyon at hindi na tayo labis na mapaghimagsik at mapanlaban sa Diyos, kundi nagkakamit tayo ng kaunting pagpapasakop sa Kanya.” Matapos ang kanyang pagbabahagi nagpalabas siya ng isang video ng patotoo para sa akin na tinawag na Nagpapakita ang Tunay na Liwanag. Ang bida ay may ilang munting talento na ginagamit niya para umaktong panginoon sa iba, at minamaliit niya ang lahat. Mayabang siya at mapanghamak at gusto niyang makinig sa kanya ang lahat. Mananampalataya siya at maraming beses na nagdarasal at nagtatapat, pero hindi niya maiwasang uminit ang ulo at pagalitan ang iba. Dumidistansya ang lahat ng kanyang kasamahan at takot sa kanya ang kanyang asawa at anak na babae. Wala siya ni isang katapatang-loob. Dahil namumuhay sa kasalanan, labis siyang nagdurusa. Matapos niyang tanggapin ang gawain ng Makapangyarihang Diyos sa mga huling araw, ipinapakita sa kanya ng paghatol at paghahayag ng mga salita ng Diyos na kaya palagi niyang inuuna ang kanyang sarili, itinataguyod ang sarili bilang makapangyarihan, at hinihingi ang pagsunod ng iba ay dahil mayabang siya at hindi makatwiran, at na ang mga ito ay mga pagpapahayag ng mga satanikong disposisyon. Nakaririmarim ito sa Diyos at nagpapalayo para sa iba. Sa sandaling napagtanto niya ito, tunay niyang kinamuhian ang sarili at napuno ng pagsisisi. Pagkatapos ay gumamit siya ng mas malumanay na paraan ng pakikitungo sa iba at kapag nahaharap sa isang problema, tinatalikdan niya ang laman, hinahanap ang katotohanan, at nakikinig sa iba. Unti-unti na siyang nagiging hindi kasingyabang ng dati.

Nakakasabik para sa akin na mapanood ang video na ito. Nakita ko na ang mga salita ng Makapangyarihang Diyos ay ang katotohanan, na talagang kaya ng mga itong linisin at baguhin ang mga tao. Nagsimula akong magbasa ng mga salita ng Makapangyarihang Diyos sa tuwing may pagkakataon ako at manood ng mga pelikulang pang-ebanghelyo at mga video ng himno mula sa Ang Iglesia ng Makapangyarihang Diyos. Habang lalo akong nanonood, mas nagiging malinaw ang pakiramdam ko sa puso ko. Naging sigurado ako na ang mga salita ng Makapangyarihang Diyos ang katotohanan at ang tinig ng Banal na Espiritu, na ang Makapangyarihang Diyos ang nagbalik na Panginoon. Tinanggap ko ang gawain ng Makapangyarihang Diyos sa mga huling araw. Salamat sa Diyos.


88. Sa Gitna ng Pagpapahirap at Pagdurusa ay Nakita Kong …

Ni Li Hua, Tsina

Isang araw noong Setyembre 2017, pumunta ako sa bahay ni Sister Fang Ming para sa isang pagtitipon. Pagkatok ko pa lang ay bumukas na ang pinto at may kamay na biglang humila sa akin papasok ng bahay. Labis akong natakot, at nang mahimasmasan ako, napagtanto ko na mga nakasibilyang pulis ang mga ito at naaresto na si Fang Ming. Pagkatapos, dinala nila ako sa “Legal Training Base,” na isang brainwashing center para sa mga Kristiyano. Doon, nakita ko ang ilang kapatid na inaresto. Sinabi sa akin ng isang sister na nasamsam ng pulisya ang mahigit 30,000 yuan ng pera ng simbahan, 4 na laptop, at 210,000 yuan mula sa kanya at sa dalawa pang sister. Galit na galit ako nang marinig ko ito, dahil ang malaking pulang dragon ay nagkukumahog na hinuhuli ang mga Kristiyano at sinasamsam ang pera ng iglesia. Napakasama talaga nito! Tahimik akong nanumpa sa sarili ko na aasa ako sa Diyos para manindigan sa aking patotoo, at na hinding-hindi ako makikipagkasundo kay Satanas!

Sa brainwashing center, inilagay kami ng mga pulis sa magkakahiwalay na silid, at isang bantay ang itinalaga sa bawat isa sa amin na magbabantay sa amin 24 oras sa isang araw. Lahat ng kinakain namin, kapag natutulog kami, at kahit na kapag pumupunta kami sa banyo ay kinokontrol nila. Kumuha rin sila ng ilang tao para magbantay sa labas ng mga silid. Araw-araw mula alas-siyete ng umaga, nagpapalabas sila ng mga drama sa napakalakas na volume hanggang alas-onse o alas-dose ng gabi, at pagkatapos ay binubuksan nila ang radyo para magpatugtog ng mga drama sa radyo at iba pa hanggang alas-tres o alas-kuwatro ng umaga. Sa panahong ito, paminsan-minsan ay dumarating ang mga pulis para tanungin ako tungkol sa paniniwala ko sa Diyos. Binabantaan at tinatakot nila ako kapag nakikita nilang wala akong sinasabing anuman. Pinagtipon-tipon pa nga nila kami at pinangaralan ng mga ateistang ideya. Ang layunin ay para itatwa at ipagkanulo namin ang Diyos. Sumasama ang pakiramdam ko kapag naririnig ko ang mga salitang iyon.

Sapilitan ang pag-brainwash nila sa amin nang mahigit 20 araw. Hindi ako makakain o makakatulog nang maayos araw-araw, at lagi akong balisa. Kalaunan, nakita ng mga pulis ang impormasyon ng aking identidad, nakuha ang mga rekord ng tawag sa cellphone ko, at sinimulan akong tanungin. Isang umaga, kinuha ng mga pulis ang mga larawan ng ilang sister at tinanong ako, “Kilala mo ba sila?” Nakita ko na ang mga sister na ito ay pawang namamahala sa pangangalaga ng pera ng iglesia. Hinding-hindi ko sila ipagkakanulo, kaya sinabi ko na, “Hindi ko sila kilala.” Isang pulis ang sumugod at marahas akong sinampal nang dalawang beses, at pagkatapos ay sinuntok ako nang mahigit isang dosenang beses sa parehong lugar ng kanan kong braso. Ang sakit na naramdaman ko sa braso ko ay para bang nabali ito. Nagngangalit ang ngipin niya habang sinusuntok niya ako, at tinanong: “Hindi mo ba sila kilala? Nakipag-ugnayan ka sa kanila kalahating taon na ang nakalipas. Akala mo ba’y hindi namin alam? Kung hindi mo sasabihin sa amin ang nalalaman mo, babaliin ko ang braso mo.” Tapos, pina-squat niya ako at pinataas nang deretso ang aking mga braso. Sobrang sakit ng kanang braso ko na hindi ko ito maiangat. Hinampas niya ng raketa ng badminton ang mga braso at binti ko, pati na ang bibig at baba ko, hanggang sa namanhid ang mga labi at baba ko. Matapos mag-squat nang mahigit sampung minuto, tinanong nila ako kung may kilala akong brother. Nabigla ako. Nahanap siguro nila ang pangalan niya sa call records ko. Kung hindi ko sasabihin sa kanila, hindi ko maisip kung anong pagpapahirap ang susunod na darating, pero anuman ang mangyari, hindi ako pwdeng maging isang Hudas at ipagkanulo ang kapatid ko. Mahinahon kong sinabi, “Hindi ko siya kilala.” Tapos ay pinaligiran ako ng tatlong pulis at hinablot ang kwelyo ko, at itinulak ako nang pabalik-balik sa pagitan nila hanggang sa nahihilo na ako at sumuray-suray. Medyo natakot ako, iniisip ko, “Sa maliit na katawan kong ito, kung magpapatuloy ang pagpapahirap na ito, kakayanin ko ba ito?” Paulit-ulit akong nanalangin sa puso ko, hinihiling sa Diyos na protektahan ako. Naisip ko si Daniel. Nang ihagis siya sa yungib ng mga leon, nanalangin siya sa Diyos, at isinara ng Diyos ang mga bibig ng mga leon, kaya hindi siya kinagat ng mga ito. Nakita ko na ang lahat ay nasa kamay ng Diyos, kaya kung walang pahintulot ng Diyos, walang magagawa ang mga pulis sa akin. Nang maisip ko ito, nabawasan ang kaba at takot ko. Mahigit 20 minuto nila akong itinulak at kinaladkad, pagkatapos ay biglang sinabi ng kapitan ng pulis, “May mga bagay pa akong dapat gawin. Aasikasuhin kita bukas!” Pagkatapos niyon, nagmamadali siyang umalis. Inisip ko kung paano ako pahihirapan ng pulis kinabukasan kung wala akong sasabihin sa kanila. Kakayanin ko kaya? Habang iniisip ito, masyado akong kinakabahan at natatakot, kaya patuloy akong nanalangin sa Diyos. Nahirapan ako sa mga isiping ito hanggang madaling araw. Nahihilo ako, naninikip ang dibdib ko, at nahihirapan akong huminga. Takot na takot ang nagbabantay sa akin kaya tinawag niya ang head instructor at ang doktor sa brainwashing center. Nang suriin nila ang presyon ng dugo ko, ang pinakamababa ay 110mmHg, at ang pinakamataas ay 180mmHg. Natakot ang head instructor na mamatay ako sa center at siya ang mananagot, kaya’t isinugod niya ako sa ospital. Sinabi ng doktor na mayroon akong coronary heart disease at kailangan kong magpagaling, at pagkatapos ay binigyan ako ng IV drip at nilagyan ako ng oxygen. Matapos marinig ang sinabi ng doktor, nakita ng mga pulis na hindi ako mamamatay kaagad, kaya agad nilang pinatanggal sa nurse ang oxygen at ang IV, at pagkatapos ay dinala nila ako pabalik sa brainwashing center.

Nang makabalik sa brainwashing center, nanatiling napakataas ng presyon ng dugo ko, at hindi ito bumababa. Masyado rin akong nahihilo at hindi man lang ako makalakad nang hindi inaalalayan ang sarili ko sa dingding. Pero ang mga pulis ay wala man lang pakialam sa buhay ko. Sa araw, pinipilit nila akong manood ng TV. Ang ika-19 na Pambansang Kongreso ng Partido Komunista ng Tsina ay ibinobrodkast sa lahat ng oras, at sa gabi ay binubuksan nila ang radyo hanggang alas-tres o alas-kuwatro ng umaga. Nahihirapan ako nang husto kaya lumala nang lumala ang katawan ko. Madalas na naninikip ang dibdib ko at nahihirapan akong huminga. Tuwing nabibinat ako, pinapainom nila ako ng pito o walong emergency tablets para sa puso, para lang hindi ako mamatay agad-agad. Madalas ding dumarating ang mga pulis para bantaan ako, hinihiling sa akin na ipagkanulo ang mga kapatid, at pinipilit akong sabihin sa kanila kung nasaan ang pera ng iglesia. Masyado akong ninenerbiyos dahil sa ganitong uri ng tuluy-tuloy na pagtatanong at pagpapahirap, at lalong humina ang kalusugan ko. Namamaga at masakit ang buong itaas na bahagi ng katawan ko, at pakiramdam ko’y parang mahuhulog na ang mga laman-loob ko mula sa kinalalagyan ng mga ito kung gagalaw ako nang kahit kaunti. Araw-araw kailangan kong panatilihing nakadiin ang mga braso ko sa katawan ko, at kailangan kong maging maingat sa bawat hakbang. Kapag natutulog ako, hindi ako makahiga ni makaupo. Sinusubukan kong humiga, tapos ay umuupo ako at paulit-ulit ito hanggang sa mawalan na ako ng lakas at mahimatay sandali. Habang tumatagal, humihina nang husto ang puso ko, at pakiramdam ko ay baka hindi ko na talaga makayanan. Patuloy akong nanalangin, hinihiling sa Diyos na bigyan ako ng pananalig.

Isang araw, naalala ko ang himnong “Ang Pagsunod kay Cristo ay Inorden ng Diyos”: “Inorden ng Diyos na sundin natin si Cristo at dumanas tayo ng mga pagsubok at pagtitiis. Kung tunay nating minamahal ang Diyos, dapat tayong magpasakop sa Kanyang kataas-taasang kapangyarihan at pagsasaayos. Ang dumanas ng mga pagsubok at pagtitiis ay ang pagpalain ng Diyos, at sinasabi ng Diyos na mas bako-bako ang landas na ating tinatahak, mas naipapakita nito ang ating pagmamahal. Ang landas na tinatahak natin ngayon ay nauna nang inorden ng Diyos. Ang sumunod kay Cristo ng mga huling araw ang pinakadakilang pagpapala sa lahat” (Sundan ang Kordero at Kumanta ng mga Bagong Awitin). Habang kinakanta ko ang himnong ito nang paulit-ulit sa isip ko, naunawaan ko kung anong uri ng kapaligiran ang kinakaharap ng bawat tao sa kanilang buhay dahil sa paniniwala sa Diyos, kung anong uri ng pagpapakatatag ang kanilang pinagdadaanan, at kung gaano karaming pagdurusa ang kanilang tinitiis, ang itinakda nang lahat ng Diyos noon pa man. Kailangan kong magpasakop at umasa sa Diyos para maranasan ito. Habang kumakanta ako, nagkaroon ako ng kaunting pananalig.

Kalaunan, pinabasa ako ng head instructor ng mga libro at pinapanood ng mga video na lumalapastangan sa Diyos at naninirang-puri sa Ang Iglesia ng Makapangyarihang Diyos, at nagdala ng mga tao para bigyan ako ng mga klase sa brainwashing. Noong mga araw na iyon, binibrainwash ako sa araw, at sa gabi naman, natutulig ang mga tainga ko sa ingay ng TV at radyo. Bukod pa rito, nag-alala ako na maaaring dumating ang mga pulis anumang oras para tanungin ako, kaya labis akong kinabahan. Lalong dumadalas ang paninikip at pananakit ng dibdib ko. Pagkaraan ng ilang araw, pinasulat ako ng head instructor ng isang liham na nangangakong hindi na ako maniniwala sa Diyos. Tumanggi akong magsulat ng kahit ano, at sinabi niya, “Kahit ganyan kalala ang sakit mo, lumalaban ka pa rin. Hindi bale na lang. Magsusulat ako ng draft para sa iyo, at kokopyahin mo na lang ito. Ang mga salita rito ay hindi kung ano ang iyong sinabi o kung ano ang talagang iniisip mo. Tapos, magsusulat ako ng mga positibong bagay tungkol sa iyo at mapapalaya ka. Ito ay pandaraya sa sistema, naiintindihan mo ba? Tutulungan kita dahil mukha kang disenteng tao. Ngayon, kopyahin mo lang ito, at pagkatapos ay umuwi ka na at magpatingin sa isang doktor.” Inisip kong may katuturan ang sinabi niya. Gagawin ko lang ito nang wala sa loob, hindi ipagkakanulo ang Diyos sa puso ko, kaya sinabi ko sa kanya, “Hayaan mong bumalik ako at pag-isipan ito.” Pagbalik sa silid ko, inisip ko ito nang inisip, “Narinig ko na noon na binibigyan ng mga pulis ang mga kapatid ng mga iniksyon at droga na nakakapagdulot ng schizophrenia. Ito ang uri ng kasuklam-suklam na pamamaraan na ginagamit nila para pagtaksilan natin ang mga kapatid at isuko ang pera ng iglesia. Karamihan sa mga taong nakausap ko ay mga lider at manggagawa, pati na rin ilang kapatid na nangangalaga sa pera ng iglesia. Kung isang araw ay mag-iiniksyon sa akin ang mga pulis ng maraming gamot na nagdudulot ng schizophrenia o paiinumin ako ng gamut sa isip, at nawalan ako ng malay at pinagtaksilan ko sila, lubha kong mapipinsala ang mga interes ng iglesia. Iyon ay paggawa ng malaking kasamaan, at tiyak na mapaparusahan ako sa hinaharap. Kung isusulat ko ang liham, makakaalis ako nang mas maaga, at hindi ko maipagkakanulo ang mga kapatid. Gayunpaman, pagtataksilan at itatatwa ko ang Diyos, kaya ano ang silbi ng mabuhay pagkatapos niyon? Hindi, hindi ko hahayaan ang sarili ko na isulat ang liham na ito.” Kinabukasan, nagalit ang head instructor nang makitang hindi ko naisulat ang liham. Sumigaw siya, “Nag-utos ang gobyerno na ang mga mananampalataya sa Makapangyarihang Diyos na tulad mo ay kailangang sumulat at pumirma sa liham bago kayo mapalaya. Gaano man kalala ang sakit mo, kailangan mong sundin ang mga regulasyon ng gobyerno, kaya bilisan mo na at isulat mo na ito!” Tumawag siya ng tatlong guwardiya para tumulong na himukin ako, at sinabing, “Hindi ka makakaalis maliban kung pipirmahan mo ang sulat. Gumastos ng malaking pera ang gobyerno para muling turuan kayong mga tao, at nagdisenyo pa ng mga espesyal na klase. Kinuha namin ang pera ng gobyerno, at kailangan naming gawin kung para saan ang ibinabayad ng gobyerno sa amin, kaya kapag hindi ka pumirma, pahihirapan ka namin araw-araw hanggang sa gawin mo ito.” Kinabahan ako nang husto sa pananakot at pagsupil nila at hindi ko kinaya ang paninikip ng dibdib ko. Bagama’t nanalangin ako sa puso ko, wala akong sigla sa mga ginagawa ko, hindi ito taos-puso. Ang totoo, ayaw ko nang magdusa, at wala akong pananampalataya sa Diyos. Palagi akong nag-aalala na lalagyan ng mga pulis ng droga ang mga pagkain ko. Ano ang mangyayari kung mawawalan ako ng kontrol sa isip ko at pagtataksilan ang mga kapatid? Mas magiging matindi pa ang parusa ko sa hinaharap, kaya mas mabuti pang isulat ko na lang at pirmahan ang liham. Sa sandaling naisip ko ito, nakipagkompromiso ako at pinirmahan ang liham. Bigla kong naramdaman na parang nawalan ng laman ng puso ko, at nagdilim ang isipan ko. Nabalisa ako nang husto, at natakot ako. Napagtanto ko na sa pamamagitan ng pagpirma sa “Tatlong Liham,” natatakan ako ng marka ng halimaw. Isa na akong Hudas na nagtaksil sa Diyos, at nilabag ko ang disposisyon ng Diyos. Nakaramdam ako ng matinding pagsisisi, at kinasusuklaman ko ang sarili ko, at pakiramdam ko’y hindi ako karapatdapat na mabuhay. Habang natutulog ang bantay ko, nilunok ko ang natitirang labinlima o labing-anim na tabletas na pampababa ng presyon ng dugo. Makalipas ang ilang oras, nahilo ako, kaya habang nakahiga sa kama, nanalangin ako sa Diyos nang may luha sa mga mata ko, “Diyos ko! Pinirmahan ko ang ‘Tatlong Liham.’ Pinagtaksilan Kita and ipinahiya ang pangalan Mo. Hindi ako karapat-dapat mabuhay. Diyos ko! Kung mayroon akong susunod na buhay, gusto ko pa ring maniwala sa Iyo at sumunod sa Iyo….” Hindi ko namalayang nakatulog na pala ako. Kinaumagahan, bigla akong nakarinig ng sipol para magising. Iminulat ko ang mga mata ko at kinurot ang sarili ko nang ilang beses. Hindi pala ako namatay. Kinasusuklaman ko ang sarili ko. Bakit hindi ako namatay? Noon ko naalala ang isang himno ng salita ng Diyos na pinamagatang “Ang Ginagawang Perpekto ng Diyos ay ang Pananampalataya”: “Sa gawain ng mga huling araw ay hinihingi sa atin ang lubusang pananampalataya at pag-ibig. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nakaraan: Ang pineperpekto ng Diyos ay ang pananampalataya ng sangkatauhan, na kapwa di-nakikita at di-nahahawakan. Ang ginagawa ng Diyos ay na maging pananampalataya, pag-ibig, at buhay ang mga salita. Dapat makarating ang mga tao sa isang punto kung saan sila ay nakapagtiis na ng daan-daang pagpipino at nagtataglay ng pananampalatayang mas dakila kaysa sa pananampalataya ni Job. Dapat silang magtiis ng di-kapani-paniwalang pagdurusa at ng lahat ng uri ng pagpapahirap nang hindi humihiwalay sa Diyos magpakailanman. Kapag sila ay masunurin hanggang sa kamatayan, at may dakilang pananampalataya sa Diyos, sa gayon ang yugtong ito ng gawain ng Diyos ay kumpleto na” (Ang Salita, Vol. I. Ang Pagpapakita at Gawain ng Diyos. Ang Landas … 8). Hindi maipaliwanag ang nararamdaman ko sa salita ng Diyos, at nagsimulang tumulo ang mga luha ko. Umiyak ako at nanalangin sa Diyos, “Diyos ko! Pinrotektahan Mo po ako. Alam ko pong ito ang Iyong awa para sa akin, hangga’t kaya ko pang maglingkod sa Iyo, handa po akong mabuhay. Kahit na mamatay ako pagkatapos ng aking serbisyo, hindi po ako magrereklamo.”

Bagamat ayoko nang mamatay, labis pa rin akong nanlulumo. Sa ilang araw na iyon, nanghihina akong sumandal sa headboard, ipinikit ang mga mata ko, at naupo nang walang-kibo at tulala. Pakiramdam ko ay walang pakialam ang buong mundo sa akin. Isang araw, nang pumunta ako sa banyo, si Fang Ming, na naaresto rin, ay hinagisan ako ng bola ng tisiyu paper. Binuksan ko ito habang wala ang bantay ko. Sinasabi ng nakasulat dito, “Sister, huwag kang masiraan ng loob, at huwag kang magkamali ng pagkaunawa sa Diyos. Sumulat ako ng isang himno ng salita ng Diyos para basahin mo.” Umiiyak ako habang binabasa ko ito:

Gusto ng Diyos Yaong May Pagpapasiya

1  Upang sundin ang praktikal na Diyos, kailangan nating taglayin ang determinasyong ito: Gaano man katindi ang mga kapaligirang hinaharap natin, o anumang uri ng mga paghihirap ang hinaharap natin, at gaano man tayo kahina o kanegatibo, hindi tayo maaaring mawalan ng pananampalataya sa ating pagbabago sa disposisyon o sa mga salitang binigkas ng Diyos. Nangako ang Diyos sa sangkatauhan, at hinihingi nito sa mga taong magkaroon ang determinasyon, pananampalataya, at pagtitiyaga upang makayanan ito. Ayaw ng Diyos sa mga duwag; gusto Niya ang mga taong may determinasyon. Kahit pa nakapaghayag ka ng maraming katiwalian, kahit pa maraming beses ka nang nakatahak sa maling landas, o nakagawa ng maraming paglabag, nagreklamo tungkol sa Diyos, o mula sa loob ng relihiyon ay lumaban ka sa Diyos o nagkimkim ng kalapastanganan laban sa Kanya sa iyong puso, at iba pa—hindi tinitingnan ng Diyos ang lahat ng iyon. Tinitingnan lang ng Diyos kung hinahangad ng isang tao ang katotohanan at kung makapagbabago siya balang araw.

2  Nauunawaan ng Diyos ang bawat tao tulad ng pagkaunawa ng isang ina sa kanyang anak. Nauunawaan niya ang mga paghihirap ng bawat tao, ang kanilang mga kahinaan, at kanilang mga pangangailangan. Higit pa roon, nauunawaan ng Diyos kung anu-ano ang mga paghihirap, kahinaan, at kabiguang kahaharapin ng mga tao habang pumapasok sa proseso ng pagbabago sa kanilang disposisyon. Ang mga ito ang mga bagay na nauunawaang mabuti ng Diyos. Ibig sabihin nito ay sinusuri ng Diyos ang kaibuturan ng puso ng mga tao. Gaano ka man kahina, basta’t hindi mo itinatakwil ang pangalan ng Diyos, o tinatalikuran Siya at ang landas na ito, lagi kang magkakaroon ng pagkakataong magtamo ng pagbabago sa disposisyon. Kung mayroon ka ng pagkakataong ito, may pag-asa kang manatiling buhay, at sa gayon ay mailigtas ng Diyos.

—Ang Salita, Vol. III. Ang mga Diskurso ni Cristo ng mga Huling Araw. Ang Landas ng Pagsasagawa Tungo sa Pagbabago ng Disposisyon ng Isang Tao

Ang mga salita ng Diyos ay labis na nakakaginhawa—pinasigla at inalo nito ang puso ko. Mapait akong umiyak at ilang beses kong kinanta ang himno sa isipan ko. Nakagawa ako ng isang bagay na nakasakit sa Diyos, pero hindi lamang ako hindi pinarusahan ng Diyos, pinakilos Niya ang sister ko na kopyahin ang salita ng Diyos para suportahan ako noong nasa mga sandaling pinakamasakit at nawawalan ako ng pag-asa. Naglakad ako sa sulok ng balkonahe at napaupo sa sahig habang umiiyak at nananalangin sa Diyos, “Diyos ko! Pinirmahan ko ang ‘Tatlong Liham’ at ipinagkanulo Kita. Hindi ako karapat-dapat sa Iyong awa para sa akin. Wala akong mga salita para maipahayag ang Iyong pagmamahal at pagliligtas sa akin. Diyos ko! Nais ko pong magsisi sa Iyo. Gabayan Mo po ako.”

Kalaunan, pinalaya ako ng pulis dahil wala silang nakukuha sa pagtatanong sa akin. Nang pinalaya ako, binalaan nila akong huwag nang maniwala sa Diyos, at inutusan ang asawa ko na bantayan ako nang 24 na oras sa isang araw. Pagkauwi ng bahay, hiniling ng pamahalaang bayan sa lupon ng nayon na ipaalam sa buong nayon na isa akong pulitikal na bilanggo dahil sa paniniwala sa Diyos, at na pakiusapan ang buong nayon na bantayan ako. Kahit saan ako magpunta, tinititigan ako ng mga tao, at kailangan kong tiisin ang pag-aakusa, kakaibang tingin, panunuya, panlilibak, pang-aabuso, at lahat na ng uri ng hindi kasiya-siyang bagay. Suportado noon ng asawa ko ang paniniwala ko sa Diyos, pero pagkalaya ko, inusig niya ako at madalas na pinagalitan nang walang dahilan. Hindi nakayanan ng anak ko ang pangungutya at pang-iinsulto mula sa mga taganayon, kaya itinuring niya ako bilang isang kaaway at hindi ako pinapansin. Nalungkot ako nang husto dahil sa lahat ng ito. Lalo na nang maalala ko na nilagdaan ko ang “Tatlong Liham” dahil sa pang-uusig ng malaking pulang dragon, at kaya, nakagawa ako ng malubhang kasalanan sa harap ng Diyos, pakiramdam ko ay tiyak na hindi ako ililigtas ng Diyos, at na hahamakin ako ng mga kapatid. Pakiramdam ko’y nahulog ako sa walang-hanggang hukay, at pinapalipas ko ang araw-araw na parang isang bangkay na naglalakad. Namuhay ako sa isang kalagayan ng matinding pasakit at paghihirap, at pakiramdam ko ay puno ng luha ang mga mata ko araw-araw. Noong panahong iyon, hindi ko mabasa ang mga salita ng Diyos, at hindi ako nangahas na makipag-ugnayan sa mga kapatid, kaya madalas akong lumalapit sa Diyos para manalangin, hinihiling sa Diyos na gabayan ako sa pag-unawa sa kalooban Niya.

Pagkatapos niyon, nakahanap ako ng pagkakataong pumunta sa bahay ng aking ina. Nakipagbahaginan siya sa akin, sinasabi sa akin na huwag akong magkamali sa pagkaunawa sa Diyos, sinasabing kailangan kong matuto ng aral sa mga sitwasyong tulad nito. Patago rin niya akong binigyan ng isang kopya ng salita ng Diyos para dalhin ko pabalik sa bahay ko. Isang araw, nabasa ko sa salita ng Diyos: “Karamihan sa mga tao ay nalabag at narungisan na ang kanilang sarili sa ilang partikular na paraan. Halimbawa, ang ilang tao ay lumaban na sa Diyos at nakapagsalita ng mga kalapastanganan; ang ilang tao ay tinanggihan na ang atas ng Diyos at hindi ginampanan ang kanilang tungkulin, at itinakwil ng Diyos; ang ilang tao ay pinagtaksilan na ang Diyos nang maharap sila sa mga tukso; ang ilan ay pinagtaksilan na ang Diyos nang lagdaan nila ang ‘Tatlong Sulat’ noong arestuhin sila; ang ilan ay nagnakaw ng mga handog; ang ilan ay naglustay ng mga handog; ang ilan ay ginulo nang madalas ang buhay ng iglesia at nagdulot ng pinsala sa mga taong hinirang ng Diyos; ang ilan ay bumuo na ng mga pangkat at pinagmalupitan ang iba, kaya nagkagulo sa iglesia; ang ilan ay madalas na nagkalat ng mga haka-haka at kamatayan, na nakapinsala sa mga kapatid; at ang ilan ay gumawa ng kalaswaan at kahalayan, at naging masasamang impluwensya. Sapat nang sabihin na lahat ay may kani-kanyang mga paglabag at dungis. Subalit nagagawa ng ilang tao na tanggapin ang katotohanan at magsisi, samantalang ang iba ay hindi at namamatay bago magsisi. Kaya dapat tratuhin ang mga tao ayon sa kanilang likas na diwa at ang kanilang pare-parehong pag-uugali. Ang mga maaaring magsisi ay ang mga tunay na naniniwala sa Diyos; pero para sa mga ayaw talagang magsisi, yaong mga dapat alisin at itiwalag ay aalisin at ititiwalag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Bawat taong nagpasakop na sa paglupig ng mga salita ng Diyos ay magkakaroon ng sapat na pagkakataon para maligtas; ang pagliligtas ng Diyos sa bawat isa sa mga taong ito ay magpapakita ng Kanyang lubhang kaluwagan. Sa madaling salita, pakikitaan sila ng lubos na pagpaparaya. Hangga’t tumatalikod ang mga tao mula sa maling landas, at hangga’t nakakapagsisi sila, bibigyan sila ng Diyos ng mga pagkakataong makamtan ang Kanyang pagliligtas” (Ang Salita, Vol. I. Ang Pagpapakita at Gawain ng Diyos. Dapat Mong Isantabi ang mga Pagpapala ng Katayuan at Unawain ang Kalooban ng Diyos na Maghatid ng Kaligtasan sa Tao). Matapos basahin ang salita ng Diyos, lalo akong naantig. Lumuhod ako sa lupa at nanalangin sa Diyos nang may mapait na luha sa mga mata ko. Nakita ko na ang matuwid na disposisyon ng Diyos ay hindi lamang naglalaman ng pagiging maharlika at poot, kundi pati na rin awa at pagpaparaya para sa mga tao. Ang Diyos ay matuwid, at hindi Niya tinutukoy ang kalalabasan ng mga tao batay sa kanilang pansamantalang mga paglabag, kundi sa mga motibo at pinagmulan ng kanilang mga kilos, ang mga kahihinatnan ng kanilang mga kilos, kung sila ay tunay na nagsisisi, at ang kanilang saloobin sa katotohanan. Kinamumuhian at kinasusuklaman ng Diyos ang pagtataksil ng mga tao, ngunit inililigtas din ng Diyos ang mga tao hangga’t maaari. Kung ang isang tao ay nagtaksil lamang sa Diyos sa isang sandali ng kahinaan, hindi Siya itinatwa at ipinagkanulo mula sa puso, at handang magsisi, kung gayon ang Diyos ay maawain at binibigyan siya ng isa pang pagkakataon. Nang matanto ko ito, lalo akong nakaramdam ng pagkakautang sa Diyos, at lalo akong nagsisi. Nanumpa ako sa Diyos na kung gusto man Niya ako o hindi, susundin ko Siya, matatag kong hahanapin ang katotohanan, at hahangarin ang pagbabago sa disposisyon. Kahit na walang magandang wakas para sa akin sa hinaharap, hindi ako magsisisi.

Pagkatapos niyon, patuloy kong iniisip kung bakit ako pumirma sa “Tatlong Liham” at nagtaksil sa Diyos noong ako ay inaresto at inusig ng CCP. Naisip ko kung paano ko gustong manindigan sa pagpapatotoo noong una akong maaresto, pero habang palupit nang palupit akong tinatakot at pinagbabantaan ng mga pulis, at habang lumalala ang karamdaman ko, nawalan ako ng pananalig at lubusang sumuko sa kaduwagan at takot. Natakot ako na kapag tinurukan ako ng mga pulis ng gamot na nagdudulot ng schizophrenia o binigyan ako ng mga drogang nakakaapekto sa pag-iisip ko, at pagkatapos ay walang malay kong naipagkanulo ang mga kapatid, na mas magiging matindi pa ang parusa ko kalaunan, kaya ko naisip na mas mabuting pirmahan na lang ang “Tatlong Liham.” Naniwala ako na hangga’t hindi nasisira ang mga interes ng iglesia, mas magaan ang parusang matatanggap ko sa hinaharap. Kaya para protektahan ang sarili kong mga interes, nilagdaan ko ang mga liham at ipinagkanulo ang Diyos. Ang totoo, pinahintulutan ng Diyos ang malaking pulang dragon na usigin ako para gawing perpekto ang aking pananampalataya, para makapamuhay ako sa mga salita ng Diyos at talunin si Satanas. Pero hindi ko man lang hinangad ang kalooban ng Diyos, ni hindi ko inisip kung ano ang dapat kong gawin para manindigan at palugurin ang Diyos. Ang inisip ko lang ay ang sarili kong katapusan at hantungan. Nakita ko na napakamakasarili ko at kasuklam-suklam! Isa pa, noon pa man ay lagi kong iniisip na anuman ang mga pangyayari, kung ang isang tao ay magtaksil sa Diyos, ang kanilang katapusan ay magiging katulad ni Judas, na sila ay tiyak na mapaparusahan. Pero ang lahat ng ito ay mga kuru-kuro at imahinasyon ko lang. Ang Diyos ay matuwid, at sinusuri Niya ang kaibuturan ng puso ng mga tao. Binabantayan niya ang bawat salita at gawa ko. Kung pinagtaksilan ko ang mga kapatid para protektahan ang sarili kong mga interes, at nang sa gayon ay maging kasabwat at tauhan ng malaking pulang dragon, kung gayon ay tiyak na hahantong akong katulad ni Judas at mapaparusahan, pero kung pinuwersa akong pinainom ng droga ng mga pulis at pinagtaksilan ko ang Diyos nang hindi ko kontrolado ang sarili ko, iba ang magiging pagtrato sa akin ng Diyos alinsunod sa sitwasyon at konteksto. Pero hindi ko alam ang matuwid na disposisyon ng Diyos, at hindi ko alam ang pamantayan ng Diyos para sa pagtukoy sa katapusan ng mga tao. Nabuhay akong bihag ng sarili kong mga kuru-kuro at imahinasyon, nahulog sa panlilinlang ni Satanas, at nakagawa ng malubhang paglabag. Gayunpaman, binigyan pa rin ako ng Diyos ng pagkakataong magsisi. Ito ang awa ng Diyos sa akin.

Kalaunan, nabasa ko ang isa pang sipi ng salita ng Diyos: “Kahit gaano pa ‘kalakas’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot ng tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman naghari o kumontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang sumailalim sa kapamahalaan ng Diyos, kundi, higit pa rito ay kailangang sumunod sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Mula sa mga salita ng Diyos, natanto ko na ang Diyos ang may huling salita sa lahat ng bagay sa sansinukob. Gaano man katuso o talamak ang CCP, isa lang itong kawal sa mga kamay ng Diyos. Ito ay isang tagapagsilbi na ginagamit ng Diyos bilang isang kasangkapan para gawing perpekto ang Kanyang mga hinirang. Pero hindi ko alam ang awtoridad ng Diyos, at lagi akong nag-aalala na baka bigyan ako ng mga pulis ng mga droga na nagdudulot ng schizophrenia, at na kung ipinagkanulo ko ang mga kapatid nang wala akong lubos na kamalayan, ang mga interes ng iglesia ay magdurusa nang husto. Gayunpaman, kung binigyan man ako ng gayong droga ng mga pulis at kung mawalan man ako ng malay ay nasa mga kamay lahat ng Diyos. Kung walang pahintulot ng Diyos, walang magagawa ang mga pulis sa akin. Nakita ko na kapag nangyayari sa akin ang mga bagay-bagay, talagang wala akong pananalig sa Diyos, hindi ko mahalata ang mga panlilinlang ni Satanas, at kahabag-habag na hindi mataas ang tayog ko. Nang malaman ko ito, lalo lang lumalim ang pagsisisi ko. Naniniwala ako sa Diyos sa loob ng maraming taon at natatamasa ang pagdidilig at pagtutustos ng napakaraming salita ng Diyos, pero wala talaga akong masyadong alam tungkol sa Diyos. Pinirmahan ko pa nga ang “Tatlong Liham” at ipinagkanulo ko ang Diyos. Nang maisip ko ito, lalo akong nakaramdam ng pagkakautang sa Diyos, kaya nanalangin ako, “Diyos ko! Kung may pagkakataon pa, handa akong danasin ang isa pang pag-aresto, gusto kong talikdan ang laman ko, ipahiya ang malaking pulang dragon, at magsisi sa mga kasalanan ko.”

Isang araw noong Oktubre 2018, biglang pumasok sa bahay ko ang pitong pulis na nakasibilyan at inaresto ako. Alam kong ito ang pagbibigay sa akin ng Diyos ng pagkakataong magsisi. Hindi mahalaga kung bubugbugin ako ng mga pulis hanggang sa mamatay o ipapadala ako sa bilangguan, sa pagkakataong ito, kailangan kong umasa sa Diyos para makapanindigan. Dinala ako ng pulis sa silid ng interogasyon, pinosasan ako sa isang tiger chair, hinablot ang buhok ko, at sinampal ang mukha ko ng mga isang dosenang beses. Kumikirot ang napakatinding sakit ng mga hampas, at agad na namaga ang mukha ko. Tinanong ako ng isang pulis kung kilala ko ito at iyan. Sinabi kong hindi. Nagalit siya, sumugod, at sinimulan akong sampalin nang malakas. Sumunod, hiniling sa akin ng isa pang pulis na kumpirmahin ang pangalan ng lider, pero hindi ako sumagot. Galit niyang hinila ang tainga ko, unti-unti niyang kinurot ang gilid ng tenga ko gamit ang mga kuko niya, at pinilit akong sumagot habang patuloy siya sa pagkurot. Iling lang ako nang iling at walang sinabi. Sa sobrang galit niya ay nakakita siya ng ilang piraso ng sipit na bakal, at pagkatapos ay may masamang ngisi na sinabi sa akin, “Kung hindi ka magsasalita, magdurusa ka!” Nilagyan niya ng mga sipit na bakal ang gilild ng mga tainga ko. Sa bawat pag-ipit ng mga sipit, parang tinutusok ang puso ko sa sakit, patuloy na kumikibot ang mukha ko, at ang buong ulo ko ay parang iniihaw sa kalan. Ipinikit ko ang mga mata ko at pinagngalit ang mga ngipin ko, at habang kusang nanginginig ang katawan ko, paulit-ulit akong nanalangin sa puso ko, hinihiling sa Diyos na bigyan ako ng paninindigang magdusa. Naalala ko ang mga salita ng Diyos: “Ang pananampalataya ay parang isang trosong tulay: Yaong mga nakakapit nang mahigpit sa buhay ay mahihirapang tumawid dito, ngunit yaong mga handang isakripisyo ang kanilang sarili ay makakatawid, nang hindi nahuhulog at walang pangamba. Kung ang tao ay nagkikimkim ng mga mahiyain at matatakuting saloobin, iyon ay dahil naloko siya ni Satanas, natatakot na tatawirin natin ang tulay ng pananampalataya upang makapasok sa Diyos” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Napagtanto ko na pinahihirapan ako ng mga pulis sa ganitong paraan dahil gusto nilang ipagkanulo ko ang Diyos at pagtaksilan ang mga kapatid. Hindi ko maaaring biguin ang Diyos. Kailangan kong umasa sa Diyos para manatiling matatag. Pagkaraan ng ilang minuto, inalis ng pulis ang mga sipit at inilabas ang isa pang larawan ng isang sister para sabihin ko kung sino ito. Sabi ko, “Hindi ko siya kilala.” Galit na hinila ng pulis ang kamay ko sa harapan ko at pilit na hinila ang mga daliri ko. Napasigaw ako sa sakit at kusang ikinuyom ang kamay ko, pero hinila niya nang diretso ang bawat daliri ko at hinaltak iyon paitaas. Pakiramdam ko’y parang binabali niya ang mga daliri ko, at sobrang sakit na halos hindi ko na makayanan. Nang makita nilang hindi pa rin ako nagsasalita, binuksan ng dalawang pulis ang posas ko, pinilipit ang mga kamay ko sa likuran ko, inilagay ang mga ito sa butas sa ibabang bahagi ng likod ng tiger chair, at muli akong pinosasan, at saka pilit na inipit pababa sa posas. Pakiramdam ko’y mapipilas ang mga kamay at braso ko, at napasigaw ako sa sakit. Masyado na akong pinanghinaan ng loob, kaya’t nanalangin ako sa Diyos nang may luha sa aking mga mata, hinihiling sa Diyos na bigyan ako ng pananampalataya at paninindigang magdusa. Sa oras na ito, naalala ko ang isang himno ng salita ng Diyos: “Ang Makapangyarihang Diyos, ang Pinuno ng lahat ng bagay, ay gumagamit ng Kanyang kapangyarihan bilang hari mula sa Kanyang luklukan. Namumuno Siya sa sansinukob at sa lahat ng bagay, at ginagabayan Niya tayo sa buong daigdig. Maging malapit tayo sa Kanya sa bawat sandali, at humarap sa Kanya nang tahimik, na hindi nagsasayang kailanman ni isang sandali, at may mga aral tayong dapat matutuhan sa lahat ng oras” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Binigay sa akin ng salita ng Diyos ang kaliwanagan na kailangan ko, at biglang gumaan ang pakiramdam ko. Ang Makapangyarihang Diyos ang dakilang Hari ng sansinukob, at Siya ang may huling salita sa lahat ng bagay sa sansinukob. Ang buhay at kamatayan ko ay nasa mga kamay din ng Diyos. Kung hindi pahihintulutan ng Diyos, walang magagawa ang pulis sa akin. Ang mga diyablong ito ay may pahintulot ng Diyos na pahirapan ako nang ganito, dahil gusto ng Diyos na gawing perpekto ang pananampalataya ko. Naalala ko rin na dati kong nilagdaan ang “Tatlong Liham” at ipinagkanulo ang Diyos sa ilalim ng pang-uusig ng malaking pulang dragon, pero hindi ako pinalayas ng Diyos dahil sa aking paglabag, at ginamit ang mga salita Niya para tustusan at bigyang-ginhawa ako. Sa pagkakataong ito ay hindi ko pwedeng muling biguin ang Diyos. Kailangan kong manindigan, ipahiya si Satanas, at bigyang-kasiyahan ang Diyos. Sunod-sunod nilang idiniin ang posas nang apat na beses, pagkatapos ay nahilo ako, nanginginig ako at nangangatog ang buong katawan ko, at pakiramdam ko ay malapit na akong mamatay. Pagkatapos ay hinagisan ng pulis ang mukha ko ng mineral water, at binuksan ang kwelyo ko at ibinuhos ang malamig na tubig sa kamiseta ko. Puno ako ng pawis, at sa sobrang gulat sa malamig na tubig, nanginginig at nangangatal ang buong katawan ko. Maya-maya, pinatay ng pulis ang mga ilaw, binuksan ang dalawang flashlight, itinutok ang malalakas na sinag ng liwanag sa mukha ko, at inutusan akong idilat ang mga mata ko at huwag gumalaw. Nanalangin ako sa Diyos sa puso ko, hinihiling sa Kanya na hindi ko mapagtaksilan ang mga kapatid o maipagkanulo Siya.

Sa oras na ito, naalala ko ang himnong “Determinado Akong Mahalin ang Diyos”:

1  Diyos ko! Nakita ko na ang Iyong katuwiran at kabanalan ay lubhang kalugud-lugod. Nagpapasya akong magsumikap na matamo ang katotohanan, at determinado akong mahalin Ka. Nawa’y buksan Mo ang aking espirituwal na mga mata at nawa’y antigin ng Iyong Espiritu ang puso ko. Nawa’y loobin Mo, sa pagharap ko sa Iyo, na maitapon ko ang lahat ng negatibo, huwag na akong papigil sa sinumang tao, pangyayari, o bagay, at lubos kong ilantad ang puso ko sa Iyong harapan, at loobin Mo na maihandog ko ang aking buong pagkatao sa Iyong harapan. Paano Mo man ako subukin, handa ako. Ngayon, hindi ko isinasaalang-alang ang aking mga inaasahan sa hinaharap, ni wala ako sa ilalim ng pagkaalipin ng kamatayan. Sa puso kong nagmamahal sa Iyo, nais kong hanapin ang daan ng buhay.

2  Lahat ng bagay, lahat—ay pawang nasa Iyong mga kamay; ang aking kapalaran ay nasa Iyong mga kamay at hawak Mo ang buhay ko mismo sa Iyong mga kamay. Ngayon, hangad kong mahalin Ka, at hayaan Mo man akong mahalin Ka o hindi, paano man manggulo si Satanas, determinado akong mahalin Ka. Ako mismo ay nakahandang hanapin ang Diyos at sundin Siya. Ngayon, kahit gusto akong iwanan ng Diyos, susundin ko pa rin Siya. Gusto man Niya ako o hindi, iibigin ko pa rin Siya, at sa huli, kailangan ko Siyang makamit. Iniaalay ko ang aking puso sa Diyos, at anuman ang Kanyang gawin, susundin ko Siya sa aking buong buhay. Anuman ang mangyari, kailangan kong ibigin ang Diyos at kailangan ko Siyang makamit; hindi ako titigil hangga’t hindi ko Siya nakakamit.

—Ang Salita, Vol. I. Ang Pagpapakita at Gawain ng Diyos. Tungkol sa Pagsasagawa ng Panalangin

Habang paulit-ulit kong hinuhuni ang himnong ito sa isipan ko, naalala ko ang pagkamartir ng mga santo sa lahat ng nakalipas na panahon. Si Esteban ay binato hanggang mamatay, si Jacob ay pinugutan ng ulo, si Pedro ay ipinako sa krus nang patiwarik para sa Diyos…. Silang lahat ay nag-alay ng kanilang buhay para magpatotoo sa Diyos, pero pakiramdam ko’y hindi ko na ito makayanan pagkatapos lamang ng kaunting pagdurusa. Nakita ko na napakaliit ng pananalig ko, at nanumpa ako ng isang tahimik na panata sa sarili ko: Gaano man ako pahirapan ng mga pulis, hinding-hindi ko ipagkakanulo ang Diyos o pagtataksilan ang mga kapatid. Isang himalang hindi ako nasilaw ng malalakas na sinag ng liwanag mula sa dalawang flashlight na nakaharap sa akin. Para akong nakatingin sa liwanag ng dalawang kandila. Nagalak ako, at nagpasalamat sa Diyos sa aking puso. Alam ko na lahat ng ito ay pangangalaga at proteksyon ng Diyos. Maya-maya, sinabi ng isang pulis, “Para sa mga taong tulad mo na naniniwala sa Makapangyarihang Diyos, ang mga anak ninyo ay hindi pwedeng sumama sa hukbo o magtrabaho sa pampublikong serbisyo.” Sinabi rin niya na ipo-post niya ang larawan ko sa Internet at magkakalat ng tsismis na nagtaksil ako sa iglesia para itakwil ako ng lahat ng kapatid. Alam kong isa lang ito sa mga pakana nila, at hindi ako nagpasakop.

Bandang alas dos ng hapon kinabukasan, may pumasok na pulis. Tinangka niya akong linlangin sa pagsasabing, “Kung wala kang sasabihing kahit ano sa amin ngayon, ayos lang. Kung susulat ka ng liham na itinatakwil mo ang pananampalataya mo sa Diyos, hahayaan ka naming umuwi, at hindi ka na namin guguluhin. May awtoridad akong ipangako sa iyo iyan.” Patuloy niya akong pinilit na isulat ito, pero tumanggi ako. Sinugod niya ako at sinampal ako nang pito o walong beses sa sobrang galit, at pagkatapos ay dumating din ang isa pang pulis at malupit na sinipa ang buto ng binti ko, na nagdulot ng matinding sakit sa katawan ko. Nakaposas ako sa likod ko, at idiniin niya ang likod ko gamit ang isang kamay niya kaya sumagi ang ulo ko sa metal plate na nakakabit sa harapan ng tiger chair, habang itinaas niya ang mga posas ko sa abot ng makakaya niya gamit ang isa pa niyang kamay. Parang tinutuklap mula sa buto ang laman sa mga pulso ko. Napasigaw ako sa sakit. Sa oras na ito, lumapit din ang pulis na nagtatanong sa akin, sinipa ang buto ng binti ko, at sumigaw, “Gusto mo bang umuwi, o gusto mo ang Diyos mo? Pwede ka lamang pumili ng isa. Ngayon sagutin mo ako!” Hindi ako sumagot. Idiniin nila ang likod ko paabante hangga’t maaari at itinaas muli ang mga posas ko nang apat na beses, at huminto lamang nang makita nilang nagsisimula na akong kumisay. Nahihilo ako, namamanhid ang magkabilang kamay ko, naramdaman ko ang paninikip ng dibdib ko, nanginginig ang buong katawan ko, at nagsisimula na akong mawalan ng malay. Patuloy akong nagdarasal sa puso ko, hinihiling sa Diyos na hindi ko mapagtaksilan ang mga kapatid, at ang Diyos. Gaano man ako pahirapan ng mga pulis, maninindigan ako at ipapahiya ang malaking pulang dragon. Patuloy akong pinilit na sumagot, tinatanong kung gusto kong umuwi o kung gusto ko ang Diyos. Sabi ko, “Hinding-hindi ko iiwan ang Diyos!” Galit na galit ang isa sa mga pulis kaya pinandilatan niya ako at sinigawan, “Napakatigas ng ulo mo kaya nasisiraan ka na ng bait! Wala ka nang pag-asa!” Sa huli, wala silang nakuha sa akin, kaya ipinadala ako sa detention center, at pagkatapos ay pinalaya matapos ang 15 araw na pagkakakulong. Alam ko na ang proteksyon at patnubay ng Diyos ang nagbigay-daan sa akin na manindigan sa pagkakataong ito.

Pagkauwi ko, mas mahigpit akong binabantayan ng mga pulis. Madalas na pumupunta sa bahay ko ang direktor Women’s Federation sa nayon para magtanong tungkol sa sitwasyon ko. Sinusubaybayan din ako ng pamilya ko at mga kapitbahay. Halos buwan-buwang dumadaan ang mga pulis sa bahay ko para tingnan kung naniniwala pa rin ako sa Diyos. Naaalala ko, sa loob ng isang buwan, apat na beses akong binisita ng pulis. Noong Oktubre ng 2020, dumating ang tatlong kinatawan mula sa pamahalaang bayan at nagsabing, “Tatlong taon ka na naming binabantayan. Ngayon, narito kami para hilingin sa iyo na magsulat ng isang liham na nangangakong hindi ka na naniniwala sa Diyos, isang liham ng kritisismo at paglalantad, at isang liham ng paghiwalay mula sa iglesia. Gawin mo iyon, at aalisin namin ang pangalan mo sa blacklist. Hindi ka na namin susubaybayan, pwede ka nang mamuhay nang malaya tulad ng isang normal na tao, at hindi maaapektuhan ang kinabukasan ng anak mong lalaki.” Nang marinig ko ito, nagalit ako nang husto. Naisip ko, “Kasuklam-suklam talaga kayo! Sinusubukan niyo ang lahat ng paraan na naiisip niyo para ipagkanulo ko ang Diyos, pero hindi ninyo ako maloloko!” Tinanggihan ko sila agad-agad. Pagkatapos ay sinabi ng kalihim ng district party committee, “Kung gayon, bakit hindi na lang namin ito isulat para sa iyo? Pwede ka lang magkunwaring isinusulat ito, at kukunan ka namin ng larawan para iulat ang pagtapos sa mga nakatataas namin. Ayaw na naming pumunta pa rito para abalahin ka.” Nakakasuka ang mga ipokrito niyang salita. Naalala ko na nahulog ako sa panlilinlang ni Satanas noon para protektahan ang sarili kong mga interes, at nilagdaan ko ang “Tatlong Liham” at ipinagkanulo ang Diyos. Malalim na nakaukit sa puso ko ang marka ng kahihiyang iyon. Naisip ko sa sarili ko, “Kahit na subaybayan mo ako sa buong buhay ko, kahit na arestuhin mo ako at sentensiyahan, hinding-hindi ko muling ipagkakanulo ang Diyos.” Sa wakas, nakita nila na determinado ako, at matamlay silang umalis.

Pagkatapos maaresto nang dalawang beses, bagamat pinahirapan at nagdusa ako nang husto, marami akong natamo. Nakita ko na ako ay napakamakasarili at kasuklam-suklam, at na wala akong tunay na pananampalataya sa Diyos. Naunawaan ko rin ang matuwid na disposisyon ng Diyos. Ang matuwid na disposisyon ng Diyos ay hindi lamang maringal at napopoot, kundi puno rin ng malaking awa at kaligtasan para sa mga tao. Sa buong paglalakbay na ito, naranasan ko ang tunay na pagmamahal ng Diyos sa akin. Dahil dito, nagpapasalamat ako sa Diyos mula sa kaibuturan ng puso ko. Gaano man kahirap at nakakapagod ang daan sa hinaharap, susundin ko ang Diyos hanggang wakas!


89. Makita ang Aking mga Magulang sa Kung Sino Talaga Sila

Ni Aliyah, Timog Korea

Mula noong bata pa ako, palagi ko nang itinuturing na mga huwaran ang mga magulang ko sa pananampalataya sa Diyos. Sa aking palagay, talagang masigasig sila sa kanilang pananampalataya at handa silang magsakripisyo. Hindi nagtagal matapos tanggapin ang gawain ng Makapangyarihang Diyos sa mga huling araw, iniwan ng nanay ko ang isang napakagandang trabaho para gawin ang tungkulin niya nang full time. Mayroon siyang ilang kasanayan at kaalaman at handang magbayad ng halaga, kaya palagi siyang may mahahalagang tungkulin sa iglesia. Ipinagkanulo ng isang Hudas ang pamilya namin kalaunan, kaya nagtago kami ng mga magulang ko noong bata pa ako para hindi kami maaresto ng CCP. Gayunpaman, patuloy nilang ginagawa ang tungkulin nila. Kasabay nito, namuhay sila nang simple, at ang karaniwang ugali nila ay mukhang deboto at espirituwal, at madalas kong marinig sa mga miyembro ng iglesia na mabuti ang pagkatao ng mga magulang ko, na sila ay mga tunay na mananampalataya, at na sila ay mga taong naghangad ng katotohanan. Kinailangan kong mahiwalay sa mga magulang ko noong 10 taon ako dahil sa paniniil ng CCP at bagamat hindi na namin magawang magkita-kita, palagi kong pinananatili itong napakagandang impresyon ko sa kanila. Talagang hinangaan at sinamba ko sila, at pakiramdam ko ay napakatibay ng pananalig nila sa Diyos, na sa lahat ng sakripisyo nila, tiyak na hinangad nila ang katotohanan at may mabuti silang pagkatao, at tiyak sinang-ayunan sila ng Diyos. Sa tingin ko pa nga ay sila ang mga taong maaaring maligtas. Talagang ipinagmalaki kong magkaroon ng gayong mga magulang.

Kalaunan, nangibang-bansa kaming lahat dahil sa pag-uusig ng CCP. Nang makipag-ugnayan ako agad sa kanila pagkatapos niyon, nakita ko na gumagawa pa rin sila ng mga tungkulin sa ibang bansa. Lalo na nang malaman ko na naging superbisor ang nanay ko sa marami-raming proyekto, mas lalo ko pa siyang hinangaan. Matagal na panahon nang mananampalataya ang mga magulang ko, nakaranas ng napakaraming bagay, at ngayon ay isinasakatuparan nila ang gayon kahahalagang tungkulin. Nakasiguro ako na sila ay mga naghahangad ng katotohanan, na may tayog sila, kaya matapos ito, kapag mayroon akong anumang uri ng kalagayan o paghihirap, makakapunta ako sa kanila upang magpatulong. Napakaganda nito.

Kalaunan, paminsan-minsan ay nagbabahaginan kami tungkol sa mga kamakailang kalagayan ng bawat isa. Isang beses, sinabi ng tatay ko na gumagawa siya ng isang gampanin na, sa tingin niya, ay hindi nangangailangan ng anumang teknikal na kasanayan, at na palagi siyang umaasa na mailipat sa ibang tungkulin. Nagkataon naman na nasa parehong kalagayan ako noong panahong iyon, kaya nagbahaginan kami at nagbahagi ng ilan sa mga salita ng Diyos na papasukin nang magkasama. Sa paglipas ng panahon, sa pamamagitan ng pagkain at pag-inom ng mga salita ng Diyos, napagtanto ko na naging mapili ako sa aking tungkulin, at na handa akong gampanan ang mga tungkulin na nagbibigay sa akin ng pagkakataon na magkaroon ng karangalan at mga benepisyo, ngunit kung hindi ko matamo ang mga bagay na ito, pabaya ako. Naging napakamakasarili ko, kasuklam-suklam, at hindi taos-puso sa Diyos. Kinamuhian at kinasuklaman ko ang sarili ko at nagawa kong makalaya sa kalagayang iyon. Pero nanatili sa ganitong kalagayan ang tatay ko, at talagang wala siyang ganang gawin ang tungkulin niya. Nalito ako. Yamang mahigit isang dekada na siyang mananampalataya, dapat may kaunting tayog na siya, kaya bakit hindi niya malutas ang problemang ito ng pagiging mapili sa kanyang tungkulin? Napagtanto ko rin na madalas kapag kinakausap ko ang mga magulang ko tungkol sa aking mga paghihirap at problema, bagamat pinadadalhan nila ako ng ilang salita ng Diyos at binabahaginan ng pananaw nila tungkol sa mga bagay-bagay, ang sinasabi nila ay hindi talaga nakakatulong na malutas ang aking mga problema. Unti-unti kong nadama itong hindi tiyak na pakiramdam na hindi naman talaga nila nauunawaan ang katotohanan gaya ng inaakala ko. Kalaunan, lahat ng kapatid ay nagsusulat ng mga sanaysay para magpatotoo sa Diyos. Naisip ko na dahil matagal na silang nananampalataya, malamang ay marami na ang karanasan ng mga magulang ko, lalo na ang nanay ko. Siniil siya ng isang anticristo at maling itiniwalag sa iglesia, pero patuloy siyang nagpalaganap ng ebanghelyo sa abot ng kanyang makakaya. Matapos tanggaping muli sa iglesia, ibinigay niya ang lahat sa anumang tungkuling mayroon siya. Naranasan din niyang matanggal at mailipat nang ilang beses, kaya malamang ay marami na siyang karanasan. Naisip ko na dapat siyang magsulat tungkol sa mga karanasang ito sa lalong madaling panahon para makapagpatotoo sa Diyos. Kaya, sinimulan kong himukin ang nanay ko na sumulat ng sanaysay sa sandaling may pagkakataon siya, pero palagi siyang umiiwas na gawin ito, sinasabing gusto naman niya, pero masyado raw siyang abala sa tungkulin niya at hindi niya maipanatag ang sarili niya na gawin ito. Patuloy ko siyang hinihimok, pero wala siyang isinulat na kahit ano. Minsan, sinabi niya sa akin na gusto niyang sumulat ng isang sanaysay, pero hindi niya maiayos ang mga ideya niya at hindi niya alam kung saan magsisimula, kaya gusto niyang pag-usapan namin iyon. Napakasaya ko. Talagang gusto kong marinig ang lahat ng karanasan niya sa nakalipas na mga taon. Pero talagang nagulat ako matapos pag-usapan ang mga nangyari sa kanya at ang katiwaliang naipakita niya, hindi siya nagsalita tungkol sa anumang tunay na pagkaunawa, kundi sa halip ay marami siyang sinabing negatibong bagay, na nililimitahan ang kanyang sarili. Parang masakit talaga para sa kanya na maalala ang ilan sa kanyang mga karanasan noon, na para bang wala siyang ibang nagawa kundi ang magpasakop. Hindi ko siya narinig na nagkuwento ng anumang tunay na bagay na nakamit niya mula rito. Talagang nayamot ako pagkatapos naming mag-usap. Naisip ko na kung talagang nagkaroon siya ng pag-unawa o mga pakinabang, gaano man kasakit o kanegatibo ang karanasan noong panahong iyon, hangga’t kumakain at umiinom siya ng mga salita ng Diyos, naghahanap sa katotohanan, nauunawaan ang kalooban ng Diyos, at nagkakamit ng tunay na pagkakilala sa kanyang sarili at sa Diyos, kung ganoon, sa kalaunan, ay magkakaroon siya ng ilang matatamis na sentimyento at kaunting kasiyahan sa huli. Ngunit kung pag-uusapan ang tungkol sa kanyang mga karanasan noon, tila nasasaktan at negatibo pa rin siya, at tila ang kanyang pagkaunawa sa kanyang sarili ay masyadong sentimental at hindi praktikal. Nangangahulugan ba ito na wala siyang tunay na karanasan? Bigla kong napagtanto—hindi kataka-takang nag-aatubili siyang magsulat ng isang sanaysay na nagpapatotoo sa Diyos. Ang pagsasabing wala siyang oras ay isang panakip lamang. Ang totoong dahilan ay hindi niya natamo ang katotohanan o wala siyang anumang nakamit, kaya hindi siya nakapagsulat ng isang karanasang batay sa patotoo. Ang tatay ko naman, bagamat handa siyang magsagawa sa pagsusulat ng mga sanaysay, ang kanyang mga pagsisikap ay puno ng mga bagay na walang kabuluhan, at walang gaanong tungkol sa kanyang tunay na pagkakilala sa sarili o kung ano ang kanyang nakamit mula sa kanyang mga karanasan. Tila hindi ito tumutugma sa kanyang mga taon ng pananampalataya. Naalala ko ang sinabi ng Diyos: “Kung maliligtas ka ay hindi depende sa kung gaano ka na katanda o ilang taon ka nang nagtatrabaho, at lalo nang hindi ito depende sa kung gaano karami ang mga kredensyal mo. Bagkus, depende ito sa kung nagbunga na ang iyong paghahabol. Kailangan mong malaman na yaong mga naliligtas ay ang ‘mga puno’ na nagbubunga, hindi ang mga puno na may malalagong dahon at saganang bulaklak subali’t hindi nagbubunga. Kahit nakagugol ka na ng maraming taon sa paggala-gala sa mga lansangan, ano ang halaga niyon? Nasaan ang iyong patotoo?” (Ang Salita, Vol. I. Ang Pagpapakita at Gawain ng Diyos. Pagsasagawa 7). Isa iyong pagmumulat para sa akin. Totoo iyon. Gaano man katagal nang nananampalataya sa Diyos ang isang tao, gaano man karaming gawain ang kanilang nagagawa, o gaano man karaming bagay ang kanilang nararanasan, kung wala pa silang anumang tunay na mga nakamit mula sa kanilang pinagdaanan, at kung wala silang natatamong anumang katotohanan at hindi sila nakapagpapatotoo, nangangahulugan iyon na wala silang buhay. Ang ganoong uri ng tao ay hinding-hindi maliligtas, kahit na manampalataya sila hanggang sa pinakahuli. Nang napagtanto ko ito, hindi ko mailarawan ang nararamdaman ko. Ang imaheng mayroon ako sa mga magulang ko bilang mga taong “nakakaunawa sa katotohanan” at “may tayog” ay nasira sa unang pagkakataon. Hindi ko maunawaan. Pagkaraan ng lahat ng taong iyon ng pananampalataya at lahat ng kanilang sakripisyo, bakit hindi pa rin nila nakamit ang katotohanan? Hindi ko napigilang maiyak nang palihim. Bagamat hindi ko na sila masyadong hinangaan pagkatapos niyon, naisip ko pa rin na ano’t anuman, matapos ang lahat ng taong iyon ng sakripisyo, kahit papaano ay nangangahulugan ito na nagkaroon sila ng disenteng pagkatao at tunay silang mga mananampalataya. Kung makagagawa sila ng isang tungkulin nang maayos at makapagsisimulang hangarin ang katotohanan ngayon, maaari pa rin silang maligtas. Pero may nangyaring ilang bagay na muling nagpabago ng tingin ko sa kanila.

Isang araw, nalaman kong natanggal ang tatay ko dahil palagi siyang pabasta-basta sa kanyang tungkulin, umiiwas sa mahihirap na gampanin, at hindi nakakakuha ng magagandang resulta. Hindi nagtagal pagkatapos niyon, nalaman kong tinanggal din ang aking nanay dahil sa pagkakaroon ng masamang pagkatao, hindi pagtataguyod ng mga interes ng iglesia, sa pagkakaroon ng napakayabang na disposisyon, at dahil sa hindi pagganap ng positibong papel sa kanyang tungkulin. Noong oras na iyon ay nabigla ako at halos hindi makapaniwala, iniisip ko na, “Paano ito nangyari? Hindi ba’t ang hindi magawa ang isang tungkulin ay katumbas ng pagiging nalantad at napalayas? Mayroon ba silang masamang pagkatao? Ang lahat ng nakakakilala sa aking mga magulang noon ay laging nagsasabi na sila ay may napakabuting pagkatao; kung hindi, paanong nakapagsakripisyo sila nang labis?” Talagang naguluhan ako, at patuloy na naglalabasan ang lahat ng uri ng alalahanin at pangamba. Iniisip ko kung kumusta na sila, kung sila ba ay nasasaktan o nagdurusa. Habang mas iniisip ko iyon, mas lalo akong nalulungkot at nanlulumo. Bagamat alam kong malamang ay isinaayos ito ng iglesia batay sa mga prinsipyo, at na nararapat lang ito, nahihirapan akong tanggapin ito, iniisip na, “Nananampalataya ang mga magulang ko sa Diyos sa loob ng napakaraming taon, napakarami nilang pinagdaanan, kinailangan nilang magtago dahil sa pang-uusig ng CCP, at mula noong maliit ako, mas matagal kaming magkakahiwalay kaysa sa magkakasama. Labis akong umasa na muli kaming magkakasama sa kaharian pagkatapos ng gawain ng Diyos. Pero ngayon…. Matapos danasin ang napakaraming taon ng paghihirap at paggawa ng napakaraming gawain, bakit napakadali nilang natanggal?” Habang mas pinag-iisipan ko iyon, mas lalong sumasama ang loob ko, hindi ko napigilan ang sarili ko sa muling pag-iyak. Sa ilang araw na iyon, wala akong magawa kundi mapabuntong-hininga at wala akong motibasyon sa aking tungkulin. Sa tuwing naiisip ko ang bagay na iyon, sumasama ang loob ko at nawawala ang buong lakas ng katawan ko. Parang bigla akong nawawalan ng motibasyon sa paghahangad. Alam kong mali ang kalagayan ko, at patuloy kong sinasabi sa aking sarili nang makatwiran, “Siguradong nararapat lang ang pagkakatanggal kina Nanay at Tatay, ang Diyos ay matuwid.” Ngunit hindi ko lang ito matanggap sa puso ko at hindi ko maiwasang subukang mangatwiran sa Diyos, iniisip na, “May mga kapatid na hindi nakagawa ng anumang tunay na kontribusyon sa gawain ng iglesia o nakagawa ng anumang makabuluhang tungkulin, pero nagagawa pa rin nila ang kanilang mga tungkulin, kaya bakit natanggal ang mga magulang ko? Anuman ang mga isyu na mayroon sila, kahit na wala silang nakamit sa lahat ng taon na iyon, nagsikap pa rin sila, kaya’t hindi ba sila maaaring makakuha ng isa pang pagkakataon, alang-alang sa lahat ng kanilang paghihirap at sa gawaing kanilang nagawa?” Alam kong mali ang kalagayan kong ito, pero hindi pa rin sumusuko ang puso ko, at wala akong anumang motibasyon na hanapin ang katotohanan. Kaya’t lumapit ako sa Diyos at nanalangin, “Diyos ko, labis akong nasasaktan. Pakiusap, liwanagan at gabayan Mo ako para maunawaan ko ang Iyong kalooban.”

Kalaunan, tinanong ko ang isang sister kung paano lutasin ang kalagayan ko, at hindi ko napigilang maiyak habang ipinapaliwanag ko iyon lahat sa kanya. Nagbahagi siya sa akin, “Tinanggal ang mga magulang mo, pero hindi sila pinaalis o itiniwalag. Bakit masyadong masama ang loob mo? Dapat mong makita na nakapaloob dito ang pagmamahal ng Diyos. Binibigyan sila ng Diyos ng pagkakataong magsisi.” Sa wakas ay namulat ako nang sabihin niya iyon. Totoo nga. Hindi kailanman sinabi ng Diyos na ang pagkakatanggal ay nangangahulugang naalis o napalayas ang isang tao. Napakaraming kapatid ang nagsisimula lamang magnilay, manghinayang, at tunay na magsisi at magbago pagkatapos nilang matanggal. Pagkatapos niyon, muli silang tumatanggap ng tungkulin sa iglesia. Ano’t anuman, ang pagkakaroon ng isang tungkulin ay hindi naggagarantiya na maliligtas ka. Kung hindi mo hahangarin ang katotohanan, maaari ka pa ring palayasin ng Diyos. Sa katunayan, ang matanggal ay nagbibigay sa mga magulang ko ng pagkakataong magnilay at magsisi, pero inakala ko na ang matanggal ay kapareho ng malantad at mapalayas. Hindi nakaayon sa katotohanan ang pananaw na ito! Nang isipin ko ito sa gayong paraan, mas gumaan ang pakiramdam ko, ngunit masyado pa ring sumasama ang loob ko tungkol dito sa tuwing naiisip ko ito kalaunan. Palagi kong nararamdaman na masyadong naging mahigpit ang iglesia sa kanila. 

Kalaunan, nabasa ko ang mga salita ng Diyos: “Kapag mas kulang ang iyong pag-unawa sa isang partikular na bagay, mas dapat kang magkaroon ng pusong may takot sa Diyos at maka-Diyos, at madalas kang lumapit sa Diyos para hanapin ang Kanyang kalooban at ang katotohanan. Kapag hindi mo nauunawaan ang mga bagay-bagay, kailangan mo ang kaliwanagan at patnubay ng Diyos. Kapag nahaharap ka sa mga bagay na hindi mo nauunawaan, kailangan mong hilingin sa Diyos na higit na gumawa sa iyo. Ito ang mabubuting layunin ng Diyos. Kapag mas lumalapit ka sa Diyos, mas lalong mapapalapit ang puso mo sa Diyos. At hindi ba totoo na kapag mas malapit ang puso mo sa Diyos, mas lalong mananahan dito ang Diyos? Kapag mas nasa puso ng isang tao ang Diyos, mas nagiging mabuti ang kanyang paghahangad, ang landas na kanyang tinatahak, at ang kalagayan ng kanyang puso” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananalig sa Diyos). Medyo mas kumalma ako matapos kong basahin ang mga salita ng Diyos. Sabi ng Diyos, kapag hindi mo gaanong nauunawaan ang isang bagay, mas lalo mong dapat hanapin ang katotohanan nang may-takot-sa-Diyos na puso. Sa ganitong paraan lamang patuloy na bubuti ang kalagayan mo. Kung iisipin ang pagkakatanggal sa mga magulang ko, alam ko mula sa doktrina na iyon ang angkop na gagawin ng iglesia at hindi ako dapat magreklamo o manghusga, at sinikap kong iwaksi iyon sa isipan ko, pero hindi ko pa rin talaga nalutas ang mga maling pagkaunawa ko o ang pagkakalayo ko sa Diyos. Sa tuwing iniisip ko ang bagay na iyon, mayroon pa rin akong hindi maipaliwanag na sakit at kirot. Sa puntong ito, naunawaan ko na kapag nakatagpo tayo ng isang bagay na hindi natin naiintindihan o nauunawaan, kailangan nating aktibong hanapin ang katotohanan, huwag kumapit sa mga tuntunin at pigilan ang ating sarili, at hayaang lumipas ang mga bagay nang may malabong pag-iisip—hindi malulutas ang mga problema sa ganoong paraan. Sa katunayan, hindi ko talaga masyadong kilala ang mga magulang ko. Nakita ko lang sa panlabas na nagsasakripisyo sila at ginugugol nila ang kanilang sarili, at narinig ko ang iba na nagsasabi ng magagandang bagay tungkol sa kanila, ngunit ito ay talagang may kinikilingan at may pinapanigan. Dapat kong marinig ang higit pa tungkol sa kanila mula sa mga kapatid na nakakausap nila kamakailan, hindi lamang umasa sa sarili kong mga nararamdaman. Sinimulan kong tingnan ang mga detalye ng pag-uugali ng aking mga magulang sa kanilang mga tungkulin. Binasa ko ang kanilang mga sanaysay at mga pagsusuri ng iba sa kanila. Sinabi nila na ang aking tatay ay pabasta-basta sa kanyang mga tungkulin at iniiwasan ang anumang mahirap, at na ayaw niyang magsikap sa anumang bagay na may kinalaman sa pisikal na pagdurusa, at na kahit mayroon siyang mga kasanayan, palagi siyang naging pasibo sa kanyang tungkulin nang walang gaanong nakakamit. Ilang beses na siyang natanggal at inilipat, ngunit hindi niya ginawa nang maayos ang alinman sa mga tungkuling nilipatan niya. Nang ipangaral niya ang ebanghelyo nang maglaon, pabasta-basta pa rin siya at umiiwas sa mabibigat na trabaho. Wala siyang anumang natatapos kung wala ang pangangasiwa ng superbisor. Kapag tinutukoy ng mga kapatid ang mga problema sa kanyang tungkulin, hindi siya nagninilay-nilay sa sarili, at palagi siyang nagdadahilan, sinasabing tumatanda na siya at may mga problema sa kalusugan, at na hindi akma ang tungkuling iyon sa kanyang mga kalakasan, kaya’t normal lang na may mga isyu, at masyadong mataas ang ekspektasyon ng iba sa kanya. Bilang resulta, tinanggal siya noong hindi siya kailanman nakakuha ng magagandang resulta sa kanyang tungkulin. At bagamat tila masigla talaga ang nanay ko at kaya niyang magbayad ng halaga sa kanyang tungkulin, ginagampanan lang niya ang mababaw na gawain at talagang iniraraos lang ang tungkulin. Hindi siya gumawa ng praktikal na gawain at nakaantala sa pagsulong ng gawain. Bagamat marami siyang ginawang gawain, mayroong maraming problema, na nagdulot ng malalaking kawalan sa mga interes ng sambahayan ng Diyos. Dagdag pa rito, palagi niyang pinagtatakpan ang kanyang sarili at pinoprotektahan ang kanyang sariling mga interes sa halip na ang sa iglesia. Halimbawa, ang ilang bagay ay kinailangang asikasuhin kaagad, at mas makabubuti na siya ang pumunta, ngunit nagpapadala siya ng iba, natatakot na makapanakit ng damdamin ng ibang tao, na nakapipigil sa gawain ng iglesia. Sinabi rin ng mga kapatid na talagang mayabang ang disposisyon niya at matigas ang ulo niya. Ginamit niya ang kanyang karanasan bilang saklay, ginagawa ang anumang gusto niya nang hindi iyon tinatalakay sa iba. Hindi rin niya magawang tanggapin ang mga mungkahi ng iba, ayaw niyang makialam ang iba sa sarili niyang gawain, at walang bukas na komunikasyon, at hindi sigurado ang mga kapatid sa mga partikular na detalye ng kung paano niya ginagawa ang maraming bagay. At sa sandaling may gumawa ng isang bagay na hindi naaayon sa mga nais niya, sumisiklab ang galit niya at pinagagalitan niya ang taong iyon, kaya’t dama nitong napipigilan niya ito. Naramdaman ng isang brother na lubha itong napipigilan, kaya’t sinabi nito sa kanya, “Sister, wala akong kakayahan. Tiyak na nahihirapan kang makipagtulungan sa akin, patawad!” At sinabi ng ilang iba pa na: “Kung hindi lang para sa tungkulin ko, hinding-hindi ko na gugustuhing makipag-ugnayan sa isang taong katulad niya.” Kapag tinutukoy ng iba ang mga problema niya, hindi siya handang tanggapin ito. Talagang may pagkiling din siya at ayaw niya sa sister na nangasiwa sa gawain niya. Palagi niyang iniisip na ang ibang tao ang nagpapahirap sa kanya at na hindi siya kayang tratuhin nang patas ng mga ito. Nagulat ako nang mabasa ko ang mga pagsusuring ito. Ayaw ko talagang maniwala na ganoon nga ang mga magulang ko.

Kalaunan, nabasa ko ito mula sa mga salita ng Diyos: “Ang konsiyensiya at katwiran ay dapat kapwa maging bahagi ng pagkatao ng isang tao. Ang mga ito ay kapwa ang pinakabatayan at pinakamahalaga. Anong klaseng tao ang isang taong walang konsiyensiya at walang katwiran ng normal na pagkatao? Sa pangkalahatan, siya ay isang taong walang pagkatao, isang taong sukdulan ng sama ang pagkatao. Kung mas bubusisiin ang mga detalye, anong mga pagpapamalas ng kawalan ng pagkatao ang ipinapakita ng taong ito? Subukang suriin kung anong mga katangian ang matatagpuan sa gayong mga tao at anong partikular na mga pagpapamalas ang ipinapakita nila. (Makasarili sila at salbahe.) Ang mga taong makasarili at salbahe ay basta-basta lang sa kanilang mga pagkilos, at walang malasakit sa mga bagay na wala silang pansariling kinalaman. Hindi nila isinasaalang-alang ang mga kapakanan ng sambahayan ng Diyos, ni hindi sila nagpapakita ng pagsasaalang-alang para sa kalooban ng Diyos. Wala silang dinadalang pasanin sa pagganap sa kanilang mga tungkulin o sa pagpapatotoo sa Diyos, at hindi sila responsable” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). “Kapag ang isang tao ay may mabuting pagkatao, tunay na puso, konsiyensiya, at katwiran, ang mga ito ay hindi walang kabuluhan o malalabong bagay na hindi nakikita o nahahawakan, ngunit sa halip ang mga ito ay mga bagay na maaaring matuklasan kahit saan sa pang-araw-araw na buhay; lahat ng ito ay mga bagay ng realidad. Sabihin na ang isang tao ay mahusay at perpekto: Isa ba iyong bagay na nakikita mo? Hindi mo makita, mahawakan, o kahit makinita kung ano ang maging perpekto o dakila. Ngunit kung sasabihin mong makasarili ang isang tao, nakikita mo ba ang mga kilos ng taong iyon—at tumutugma ba siya sa paglalarawan? Kung ang isang tao ay sinasabing matapat na may tunay na puso, nakikita mo ba ang pag-uugaling ito? Kung ang isang tao ay sinasabing mapanlinlang, buktot, at napakasama, nakikita mo ba ang mga bagay na iyon? Kahit na ipikit mo ang iyong mga mata, maaari mong maramdaman kung ang pagkatao ng isang tao ay normal o kasuklam-suklam sa pamamagitan ng kung ano ang sinasabi niya at kung paano siya kumikilos. Samakatuwid, hindi isang walang kabuluhang parirala ang ‘mabuti o masamang pagkatao.’ Halimbawa, ang pagiging makasarili at napakasama, kabuktutan at panlilinlang, pagmamataas at pag-aakalang mas matuwid kaysa sa iba ay lahat ng bagay na maaari mong maunawaan sa buhay kapag nakaugnayan mo ang isang tao; ito ang mga negatibong elemento ng pagkatao. Kaya, maaari bang ang mga positibong elemento ng pagkatao na dapat taglayin ng mga tao—tulad ng katapatan at pagmamahal sa katotohanan—ay mapansin sa pang-araw-araw na buhay? Kung ang isang tao man ay may kaliwanagan ng Banal na Espiritu; kung makatatanggap man siya ng patnubay ng Diyos; kung taglay man niya ang gawain ng Banal na Espiritu—nakikita mo ba ang lahat ng bagay na ito? Natutukoy mo ba ang lahat ng ito? Ano ang mga kondisyong dapat mataglay ng isang tao para matamo ang kaliwanagan ng Banal na Espiritu, matanggap ang patnubay ng Diyos, at makakilos nang ayon sa mga katotohanang prinsipyo sa lahat ng bagay? Dapat magkaroon siya ng tapat na puso, mahalin ang katotohanan, hanapin ang katotohanan sa lahat ng bagay, at maisagawa ang katotohanan sa sandaling maunawaan na niya ito. Kapag mayroon ng mga kondisyong ito, ibig sabihin ay may kaliwanagan ng Banal na Espiritu, nagagawang maunawaan ang mga salita ng Diyos, at madaling naisasagawa ang katotohanan. Kung ang isang tao ay hindi tapat na tao at hindi nagmamahal sa katotohanan sa kanyang puso, mahihirapan siyang matamo ang gawain ng Banal ng Espiritu, at kahit pa ibahagi mo sa kanya ang katotohanan, wala iyong kahahantungan. Paano mo masasabi kung tapat na tao ang isang tao? Hindi mo lang dapat tingnan kung nagsisinungaling ba siya at nandaraya, kundi ang pinakamahalaga ay tingnan kung nagagawa ba niyang tanggapin ang katotohanan at isagawa ito. Iyon ang pinakasusi. Noon pa ma’y nagpapalayas na ng mga tao ang sambahayan ng Diyos, at sa puntong ito, marami na ang pinalayas. Hindi sila matatapat na tao, lahat sila’y mapanlinlang na mga tao. Minahal nila ang mga bagay na hindi matutuwid, hindi talaga nila minahal ang katotohanan. Kahit gaano karaming taon na silang naniwala sa Diyos, hindi nila maunawaan ang katotohanan o mapasok ang realidad nito. Lalo namang walang kakayahan ang mga gayong tao na totohanang magbago. Samakatuwid, hindi talaga maiiwasan na sila’y palayasin. Kapag nakakahalubilo mo ang isang tao, ano ang una mong titingnan? Tingnan mo kung tapat ba siya sa salita at sa gawa, kung minamahal ba niya ang katotohanan at kaya ba niyang tanggapin ang katotohanan. Napakahalaga ng mga ito. Madali mong makikita ang diwa ng isang tao hangga’t kaya mong matukoy kung isa ba siyang tapat na tao, kung nagagawa ba niyang tanggapin ang katotohanan at isagawa ito. Kung ang bibig ng isang tao ay puno ng matatamis na salita, ngunit wala siyang totoong ginagawa—kapag dumating na ang oras para gumawa ng isang bagay na totoo, iniisip lamang niya ang kanyang sarili at hindi ang iba—anong klase ng pagkatao ito? (Pagiging makasarili at pagiging napakasama. Wala siyang pagkatao.) Madali ba para sa isang tao na walang pagkatao na magkamit ng katotohanan? Mahirap ito para sa kanya. … Huwag ninyong pansinin ang sinasabi ng gayong mga tao; dapat ninyong tingnan ang kanilang ipinamumuhay, ang kanilang ibinubunyag, at ang kanilang saloobin kapag ginagampanan nila ang kanilang mga tungkulin, pati na ang kanilang kalagayang panloob at ang kanilang minamahal. Kung ang pagmamahal nila sa sarili nilang katanyagan at pakinabang ay nakahihigit sa kanilang katapatan sa Diyos, kung ang pagmamahal nila sa kanilang sariling katanyagan at pakinabang ay nakahihigit sa mga interes ng sambahayan ng Diyos, o kung ang kanilang pagmamahal sa sarili nilang katanyagan at pakinabang ay nakahihigit sa konsiderasyong ipinapakita nila para sa Diyos, nagtataglay ba ang gayong mga tao ng pagkatao? Hindi sila mga taong may pagkatao. Nakikita ng iba at ng Diyos ang kanilang paggawi. Napakahirap para sa gayong mga tao na matamo ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Nakita ko mula sa mga salita ng Diyos na, upang masuri kung mabuti o masama ang pagkatao ng isang tao, kailangan nating tingnan ang kanilang saloobin sa kanilang tungkulin at sa katotohanan. Mahal ng mga may mabuting pagkatao ang katotohanan at isinasaalang-alang nila ang kalooban ng Diyos sa kanilang tungkulin. Tinatrato nila ang kanilang tungkulin nang responsable, mapagkakatiwalaan sila, at pinoprotektahan nila ang mga interes ng iglesia. Ang mga may masamang pagkatao ay talagang makasarili at ubod ng sama, sariling mga interes lang ang iniisip nila. Iniraraos lang nila ang kanilang tungkulin, sinusubukang magpakatamad, at puro salita lang, nang walang natatapos na tunay na gawain. Maaari pa nga nilang balewalain o ipagkanulo ang mga interes ng iglesia para protektahan ang sarili nilang mga interes. Nang suriin ko ang pag-uugali ng mga magulang ko batay sa mga salita ng Diyos, nalaman ko na hindi talaga sila mga taong may mabuting pagkatao na gaya ng inakala ko. Katulad lang ng tatay ko—bagamat gumawa siya ng ilang sakripisyo sa panlabas, wala siyang pasanin sa tungkulin niya, sa halip ay nagiging pabasta-basta siya at umiiwas sa mahirap na gawain. Kapag kailangang magbayad ng halaga, naghahanap siya ng maraming dahilan para alagaan ang katawan niya, at hindi niya iniisip ang mga pangangailangan ng iglesia. Sa kanyang tungkulin, kinailangan pang palagi siyang pangasiwaan at himukin. Talagang pasibo siya. Ang nanay ko naman, bagamat palagi siyang abala, kayang magdusa at magbayad ng halaga para sa tungkulin niya, at tila may natatapos siyang ilang gawain, wala man lang mga tunay na resulta sa kanyang mga tungkulin, at ginawa lang niya ang mga ito para magpakitang-tao. Mukha siyang abalang-abala at nakatuon sa pagiging mahusay, pero ang totoo ay naghahanap lang siya ng mga mabilisang pakinabang at lahat iyon ay para sa sarili niyang reputasyon at katayuan. Wala siyang may-takot-sa-Diyos na puso sa kanyang gawain at nagsanhi ito ng malalaking kawalan sa mga interes ng iglesia. Sa mga bagay na sangkot ang mga interes ng iglesia, alam niyang siya ang pinakaangkop na tao para sa trabaho pero pilit niyang ipinapagawa ang mga iyon sa iba. Nakita ko na hindi man lang niya pinoprotektahan ang mga interes ng iglesia sa mahahalagang bagay, at na hindi niya kaisang-puso ang Diyos. Nakita ko lang na marami siyang natapos na gampanin at nagbayad ng malaking halaga, pero hindi ko tiningnan ang kanyang mga motibo sa pagbabayad ng halagang ito o kung may nakamit ba siyang anuman sa paggawa ng mga gampaning ito, kung may naiambag ba talaga siya sa iglesia, o kung mas malaking kapinsalaan ang nagawa niya kaysa sa kabutihan. Nakita ko sa wakas na ang pagsusuri sa kung mabuti o masama ang pagkatao ng isang tao ay hindi tungkol sa kung gaano karaming sakripisyo o pagsisikap ang tila nagawa na nila, kundi ito ay higit na tungkol sa kung tama ba ang kanilang mga motibo, kung taos-puso ba nilang iniisip ang gawain ng iglesia o ginagawa ang mga bagay-bagay para sa sarili nilang reputasyon at katayuan. Maaaring hindi nauunawaan ng mga taong may mabuting pagkatao ang katotohanan, pero mabuti ang kanilang layunin at sinusunod nila ang kanilang konsiyensiya. Kaisang-puso sila ng sambahayan ng Diyos at kaya nilang protektahan ang mga interes ng iglesia kapag may mga nangyayari, kaya’t nakapagkakamit sila ng magagandang resulta. Pero ang mga may masamang pagkatao, gaano man sila mukhang nagsasakripisyo at nagpapakapagod, o gaano man sila kagaling magsalita, ang totoo ay pabasta-basta lang sila sa lahat ng kanilang ginagawa, nagsasaalang-alang at nagpaplano lang para sa sarili nilang mga interes nang hindi talaga taos-pusong iniisip ang mga interes ng iglesia, kaya naman marami silang nakakaligtaan sa kanilang gawain at wala talagang anumang tunay na naisasagawa. Marahil ay may ilang bagay silang naisasagawa sa pamamagitan ng pag-asa sa kanilang mga kaloob o karanasan, pero sa katagalan, mas dumarami ang kawalan kaysa sa mga nakamit na naidulot ng paggamit sa ganitong uri ng tao, dahil ang kanilang pagkatao at katangian ay mababa. Hindi sila maaasahan at hindi gumagawa ng tunay na gawain. Hindi mo alam kung kailan sila maaaring magdulot ng mga kawalan sa gawain ng iglesia. Nang mapatanto ko iyon, lubos akong nakumbinsi na hindi mabuti ang pagkatao ng mga magulang ko.

Palagi kong naiisip kung gaano karami ang tinalikdan nila sa kanilang pananampalataya, kasama na ang isang talagang komportableng buhay, patuloy na ginagawa ang kanilang tungkulin sa loob halos ng dalawang dekada ng mga pagsubok, na kahit hindi nila hinangad ang katotohanan, kahit papaano ay tunay silang mga mananampalataya at mga taong may mabuting pagkatao. Pero sa totoo lang, napakaraming tao ang kayang magkunwaring tinitiis ang paghihirap, pero maaaring magkaiba ang mga motibasyon at diwa ng bawat tao sa paggawa nito. Hindi ko nakita kung ano ang nag-uudyok sa kanilang magdusa at gumugol o kung may natamo ba talaga silang anuman sa kanilang mga tungkulin. Tiningnan ko lang ang mga panlabas nilang sakripisyo at pagsisikap at inakala ko na tunay silang mga mananampalataya na may mabuting pagkatao. Naging mababaw at hangal talaga ako sa aking mga pananaw! Bilang mga mananampalataya sa lahat ng taon na ito, bagamat nagdusa tayo sa pang-uusig ng Partido Komunista at sa pasakit ng pagkakahiwa-hiwalay na mga pamilya, labis din nating natamasa ang biyaya ng Diyos. Hindi lang tayo pinagkakalooban ng Diyos ng napakaraming katotohanan, kundi binibigyan Niya tayo ng saganang panustos na kailangan natin sa buhay. Ang isang taong tunay na may konsiyensiya at katwiran ay dapat gagawin ang lahat para magampanan ang kanyang tungkulin at masuklian ang pagmamahal ng Diyos. Pero pagkaraan ng lahat ng taon na iyon ng pananampalataya at pagkaunawa sa napakaraming doktrina, wala pa ring pinakabatayang pagpapahalaga sa pasanin o responsabilidad ang mga magulang ko sa kanilang mga tungkulin na dapat sana ay mayroon sila. Ni hindi nila pinrotektahan ang mga interes ng iglesia. Batay sa ikinilos nila, ang pagtanggal sa kanila ng iglesia ay ganap na pagiging matuwid ng Diyos. Ang pangasiwaan sila sa ganitong paraan ay hindi lamang nakabubuti para sa gawain ng iglesia, kundi nakabubuti rin para sa kanila. Kung ang pagkadapa at pagkabigo sa gayong paraan ay makatutulong sa kanila na pagnilayan at kilalanin ang kanilang sarili at bumaling sa Diyos, baguhin ang kanilang saloobin sa kanilang mga tungkulin, magiging kaligtasan iyon para sa kanila at pagbabago sa kanilang landas ng pananampalataya. Kung patuloy silang kikilos sa dati nilang gawi, nang walang anumang pagninilay-nilay sa sarili, pagsisisi, o pagbabago, talagang maaari silang malantad at mapalayas. Nagunita ko ang sinabi ng Diyos: “Kung gaano man ang dapat ipagdusa ng isang indibidwal at kung gaano man kalayo ang dapat niyang lakarin sa kanyang landas ay itinakda ng Diyos, at walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … 6). Sa puntong ito, ang tanging magagawa ko ay tukuyin ang mga problemang nakita ko at gawin ang lahat para matulungan sila, pero tungkol sa landas na kanilang piniling tahakin, hindi ko dapat alalahanin iyon. Mas sumigla ang aking puso nang maunawaan ko ang mga bagay na ito, at hindi na ako nakaramdam ng sama ng loob o nasaktan para sa kanila. Nagawa ko nang harapin nang tama ang usapin.

Nabasa ko ang marami pang salita ng Diyos kalaunan: “Kailangan mong malaman kung anong uri ng mga tao ang Aking nais; yaong mga hindi dalisay ay hindi pinapayagang makapasok sa kaharian, yaong mga hindi dalisay ay hindi pinahihintulutang dungisan ang banal na lupain. Bagama’t maaaring marami kang nagawang gawain, at gumawa ka sa loob ng maraming taon, sa huli kung kalunus-lunos pa rin ang iyong karumihan, hindi katanggap-tanggap sa batas ng Langit na nais mong pumasok sa Aking kaharian! Mula sa pundasyon ng mundo hanggang ngayon, hindi Ako kailanman nakapag-alok ng madaling daan patungo sa Aking kaharian para sa mga sumisipsip sa Akin. Ito ay isang panuntunan sa langit, at walang sinumang makasusuway rito!” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). “Pinagpapasyahan Ko ang hantungan ng bawat tao hindi batay sa gulang, katandaan, tindi ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan din ang lahat ng hindi sumusunod sa kalooban ng Diyos. Ito ay isang di-nababagong katotohanan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Talagang nakaaantig para sa akin ang mga siping ito. Ang tanging pamantayan ng Diyos sa paghuhusga kung maaaring iligtas ang mga tao ay kung taglay ba nila ang katotohanan at nabago ang kanilang mga disposisyon. Gumawa na ang Diyos sa lahat ng taon na ito at nagpahayag ng napakaraming katotohanan, nagbibigay ng napakapartikular at napakadetalyadong pagbabahagi tungkol sa landas ng pagpasok sa katotohanang realidad at pagkakamit ng kaligtasan. Hangga’t kayang mahalin at tanggapin ng isang tao ang katotohanan, may pag-asang matamo ang pagliligtas ng Diyos. Ngunit, kung kontento na ang isang tao sa mga panlabas na sakripisyo kahit pagkaraan ng mga taon ng pananampalataya, nang hindi isinasagawa ang katotohanan o binabago ang kanilang disposisyon, kung gayon, hindi nila tinatanggap ang katotohanan, kundi nayayamot sila rito. Para sa gayong klaseng tao, gaano man sila nagsasakripisyo o ilang taon man silang gumagawa, o gaano man karaming mahalagang tungkulin ang nagampanan nila, kung hindi pa nila natamo ang katotohanan at buhay o nabago ang kanilang tiwaling disposisyon sa huli, at kung lumalaban at naghihimagsik pa rin sila sa Diyos, ginugulo at ginagambala ang gawain ng iglesia, hindi sila maliligtas. Ang mga gumagawa ng maraming kasamaan ay parurusahan ng Diyos, at pinagpapasyahan iyon ng matuwid na disposisyon ng Diyos. Habang iniisip ko iyon, lalo akong naliwanagan kung paano umabot sa puntong ito ang mga magulang ko. Bagamat isinuko na nila ang kanilang tahanan at mga trabaho, at nagsikap sila nang husto, hindi nila minahal ang katotohanan. Sila ay pabasta-basta at sutil sa kanilang tungkulin, at hindi sila nagnilay-nilay o kumilala sa kanilang sarili batay sa mga salita ng Diyos. Nang tukuyin ng mga kapatid ang mga isyu sa kanila, hindi sila nagpasakop, nagdahilan sila, inisip na sinusubukan ng ibang tao na pahirapan sila sa buhay, at na sobra-sobra ang mga ekspektasyon ng mga ito sa kanila. Ipinakita nito sa akin na nayayamot sila sa katotohanan at ayaw nila itong tanggapin, kaya naman hindi nagbago ang kanilang mga disposisyon pagkaraan ng napakaraming taon ng pananampalataya. Sa halip, habang tumatagal ang panahon nila bilang mga mananampalataya at dumarami ang mga karanasan nila sa gawain, mas lalong tumitindi ang kanilang mayabang na disposisyon. Nakita ko sa saloobin nila sa katotohanan na ang lahat ng sakripisyo nila ay hindi para makamit ang katotohanan at buhay, kundi atubili nilang ginawa ang mga iyon, para pagpalain. Katulad lang ni Pablo, lahat ng ginawa niya ay para makipagtawaran sa Diyos. Hindi siya isang tunay na mananampalataya na taos-pusong ginugol ang kanyang sarili para sa Diyos. Sa wakas ay naging malinaw sa akin na kung taos-puso mang nananampalataya sa Diyos ang isang tao, may mabuting pagkatao, at maaaring maligtas ay dapat hinuhusgahan ayon sa saloobin niya sa katotohanan. Hindi tamang husgahan siya ayon sa dami ng kanyang mga panlabas na sakripisyo, gaano karami ang nagawa niya, o anong uri ng mga tungkulin ang nagampanan niya. Bagamat maaaring hindi makagawa ang ilang kapatid ng malalaking kontribusyon sa iglesia, at mukhang hindi mahalaga ang kanilang mga tungkulin, matatag sila sa kanilang mga tungkulin, ibinubuhos nila ang kanilang buong puso at lakas sa mga ito. Ang pokus nila sa kanilang tungkulin ay ang paghahanap sa katotohanan at pagninilay-nilay sa kanilang tiwaling disposisyon, at pagkatapos nila itong mapagtanto, magkakaroon sila ng personal na pagsisisi at maisasagawa ang katotohanan, at makagagawa sila ng mga pagbabago sa kanilang tiwaling disposisyon. Ang ganitong uri ng tao ay kayang manindigan sa sambahayan ng Diyos. Habang mas iniisip ko ito, mas lalo kong nakikita na talagang matuwid ang Diyos. Ang pamantayan ng Diyos sa pagsusuri sa mga tao ay hindi nagbago kailanman. Kaya lang, nangarap ako ng gising tungkol sa kaligtasan. Palagi kong inakala na hindi dapat talikdan o palayasin ng Diyos iyong mga tila nakagawa ng malalaking sakripisyo at nagsikap nang husto, kahit na walang silang anumang naiambag. Pero nakita ko talaga ang pagiging matuwid ng Diyos sa kaso ng mga magulang ko. Hindi gumagawa ang Diyos ng mga bagay batay sa mga damdamin o haka-haka at imahinasyon, bagkus ay ginagamit Niya ang mga pamantayan ng katotohanan para hatulan at tingnan ang bawat tao. Maging ang mga taong nakahawak ng mahahalagang tungkulin sa sambahayan ng Diyos ay kasali. Nang mapagtanto ko ang mga bagay na ito, mas masigla at malaya ang pakiramdam ng puso ko.

Nabasa ko ang dalawa pang sipi ng mga salita ng Diyos. Sabi ng Diyos: “Balang araw, kapag nauunawaan mo na ang ilan sa katotohanan, hindi mo na iisipin na ang nanay mo ang pinakamabuting tao, o na ang mga magulang mo ang pinakamabubuting tao. Matatanto mo na mga miyembro din sila ng tiwaling sangkatauhan, at na pare-pareho ang kanilang mga tiwaling disposisyon. Ang tanging nagbubukod sa kanila ay na magkadugo kayo. Kung hindi sila naniniwala sa Diyos, kapareho sila ng mga hindi mananampalataya. Hindi mo na sila titingnan mula sa pananaw ng isang kapamilya, o mula sa pananaw ng inyong ugnayan sa laman, kundi mula sa panig ng katotohanan. Ano ang mga pangunahing aspetong dapat mong tingnan? Dapat mong tingnan ang kanilang mga pananaw tungkol sa paniniwala sa Diyos, ang kanilang mga pananaw tungkol sa mundo, ang kanilang mga pananaw tungkol sa paglutas ng mga problema, at ang pinakamahalaga, ang kanilang saloobin ukol sa Diyos. Kung sisiyasatin mo nang tumpak ang mga aspetong ito, malinaw mong makikita kung sila ay mabubuti o masasamang tao. Isang araw ay maaaring malinaw mong makita na sila ay mga taong may mga tiwaling disposisyon katulad mo. Maaari pa ngang maging mas malinaw na hindi sila ang mababait na tao na may tunay na pagmamahal sa iyo na tulad ng inaakala mo, at na hindi ka nila talaga maaakay sa katotohanan o sa tamang landas sa buhay. Maaaring malinaw mong makita na ang nagawa nila para sa iyo ay walang gaanong pakinabang sa iyo, at na wala itong silbi sa pagtahak mo sa tamang landas sa buhay. Maaaring makita mo rin na marami sa kanilang mga pagsasagawa at opinyon ay salungat sa katotohanan, na sila ay makalaman, at na kinasusuklaman, inaayawan at kinamumuhian mo sila dahil dito. Kung makikita mo ang mga bagay na ito, matatrato mo na nang tama ang iyong mga magulang sa puso mo, at hindi ka na mangungulila at mag-aalala sa kanila, at makakaya mo nang mamuhay nang malayo sa kanila. Nakumpleto na nila ang kanilang misyon bilang mga magulang, kaya hindi mo na sila ituturing na pinakamalapit na mga tao sa iyo o iidolohin sila. Sa halip, ituturing mo silang mga ordinaryong tao, at sa panahong iyon, hindi ka na magpapaalipin nang lubusan sa iyong damdamin at talagang makakahiwalay ka na sa iyong damdamin at pagmamahal sa pamilya” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). “Maraming tao ang dumaranas ng hindi kinakailangang emosyonal na pagdurusa; sa totoo lang, lahat ng ito ay hindi kailangan at walang saysay. Bakit Ko sinasabi ito? Ang mga tao ay palaging napipigilan ng kanilang damdamin, kaya hindi sila makapagsagawa ng katotohanan at makapagpasakop sa Diyos; dagdag pa rito, ang mapigilan ng damdamin ay hindi talaga kapaki-pakinabang sa paggawa ng tungkulin at pagsunod sa Diyos ng isang tao, at higit pa rito, ito ay isang malaking hadlang sa pagpasok sa buhay. Kaya, walang kabuluhan ang magdusa sa pagpigil ng damdamin, at hindi ito naaalala ng Diyos. Kaya paano mo palalayain ang iyong sarili sa walang-kabuluhang pagdurusang ito? Kailangan mong maunawaan ang katotohanan at mahalata at maunawaan ang diwa ng mga relasyon sa laman na ito; pagkatapos ay magiging madali sa iyo na makalaya sa mga pagpipigil ng mga damdamin ng laman. … Nais gamitin ni Satanas ang pagkagiliw upang pigilan at gapusin ang mga tao. Kung hindi nauunawaan ng mga tao ang katotohanan, madali silang malilinlang. Kadalasan, para sa kapakanan ng kanilang mga magulang at mga mahal sa buhay, hindi sila masaya, umiiyak sila, nagtitiis sila ng mga paghihirap, at nagsasakripisyo sila. Ito ang kanilang moral na kamangmangan; matapang nila itong tinitiis, at inaani nila ang kanilang itinatanim. Ang magdusa sa mga bagay na ito ay walang halaga—isang walang saysay na pagsisikap na hindi man lang maaalala ng Diyos—at maaaring sabihin ng isang tao na nasa impiyerno siya. Kapag talagang nauunawaan mo ang katotohanan at nahahalata mo ang kanilang diwa, magiging malaya ka; mararamdaman mo na ang pagdurusa mo noon ay kaignorantehan at kamangmangan. Hindi mo sisisihin ang sinuman; sisisihin mo ang iyong sariling pagkabulag, ang iyong kahangalan, at ang katunayan na hindi mo naunawaan ang katotohanan o nakita nang malinaw ang mga bagay-bagay” (Ang Salita, Vol. III. Ang mga Diskurso ni Cristo ng mga Huling Araw. Ang Paglutas Lamang sa Tiwaling Disposisyon ng Isang Tao ang Makapagdudulot ng Tunay na Pagbabago). Talagang nakaaantig para sa akin na mabasa ang mga salita ng Diyos. Lubos tayong nauunawaan ng Diyos. Ang lahat ng luha at walang-kabuluhang pagdurusa ko ay dahil masyado akong emosyonal at hindi ko nakita ang mga bagay-bagay nang malinaw. Dati-rati, hindi ko naunawaan ang katotohanan o wala akong pagkakilala sa mga magulang ko, at inakala ko lang na talagang magaling at kahanga-hanga sila, na sila ay aking mga huwaran, at na dapat kong sikaping tularan sila. Inakala ko pa nga na sila ay mga taong nakaunawa sa katotohanan at malapit nang maligtas, pero nang tingnan ko sila batay sa mga salita ng Diyos at sa katotohanan, napagtanto ko sa wakas na maling-mali ang mga pananaw ko at sa wakas ay nagkamit ako ng kaunting pagkakilala sa kung anong klaseng tao talaga sila. Marami akong nakita sa kanila na bukod sa hindi ko hinangaan, kinasuklaman ko rin. Tumigil na ako sa pagsamba at pagtingala sa kanila, at tumigil na ako sa pagdusa at pag-iyak para sa kanila. Nakikita ko na sila sa obhektibo at tumpak na paraan.

Sa pamamagitan ng pagkalantad ng sitwasyong ito, nakita ko sa wakas na masyado akong emosyonal. Noong namumuhay ako ayon sa pagmamahal sa laman, iniisip ko lang kung gaano kaya nasasaktan at nagdurusa ang mga magulang ko, at hindi ko matanggap kung paano sila pinangasiwaan ng iglesia. Punong-puno ako ng pagtutol, at nagreklamo pa nga ako na hindi matuwid ang Diyos. Naiintindihan ko na ngayon kung bakit kinasusuklaman ng Diyos ang mga emosyonal na ugnayan sa pagitan ng mga tao. Ito ay dahil kapag ang mga tao ay namumuhay sa mga damdaming ito, nalilito sila sa tama at mali, mabuti at masama, nagiging malayo sila sa Diyos at nagrerebelde sila laban sa Diyos. Hindi ko kilala ang sarili ko noon. Nang makita ko ang mga kapatid na umiiyak sa loob ng maraming araw dahil sa natanggal ang kanilang mga kamag-anak, naalis, o natiwalag, minaliit ko sila. Inisip ko na kung sa akin mangyayari ang gayong bagay, hindi ako magiging ganoon kahina. Pero nang maharap talaga ako sa ganoon mismong bagay, mas naging mahina pa ako kaysa sa iba, at nalugmok ako. Hindi lang ako umiyak nang ilang beses, kundi namuhay din ako sa pagkanegatibo at nakaapekto iyon sa tungkulin ko. Talagang naging hangal ako at walang muwang, at medyo hindi makatwiran. Dahil sa karanasang ito, nagtamo ako sa wakas ng kaunting pagkaunawa sa mga kapatid na nahirapang makatakas sa kanilang mga emosyon, at nagkaroon ako ng kaunting pagkahiya sa dati kong kamangmangan at pagyayabang. Natutunan ko rin na may katotohanang mahahanap sa lahat ng nangyayari, na palaging may pagkakataong magkaroon ng pagkakilala at matuto ng aral, at na kailangan nating tratuhin ang lahat sa ating paligid, maging ang ating mga magulang, nang naaalinsunod sa mga salita ng Diyos at sa katotohanan. Sa gayon ay hindi natin sila tatratuhin ayon sa ating mga emosyon at imahinasyon, o gagawin ang mga bagay-bagay para labanan ang Diyos. Salamat sa Diyos!


90. Ang Iyong Tungkulin ay Hindi Iyong Karera

Ni Kylie, France

Noong nakaraang taon, responsable ako para sa gawain ng dalawang iglesia. Kung minsan kailangang ilipat ang mga tao mula sa aming iglesia para gumawa ng tungkulin sa ibang lugar. Noong una, masaya akong makipagtulungan at agad akong nagrerekomenda ng mga tao. Pero noong tumagal-tagal, napagtanto kong mas mahirap tapusin ang gawain ko kapag inililipat ang magagaling na tao. Nag-alala akong baka maapektuhan ang pagsasagawa ko, at tatanggalin ako ng mga lider dahil hindi nagbubunga ang mga gawain ko, at malalagay sa alanganin ang dignidad at katayuan ko. Kalaunan, hindi na ako masyadong handa at bukal sa kalooban na magbigay ng mga tao.

Kamakailan lang, napansin ko na si Sister Ranna, na isang bagong mananampalataya, ay may mahusay na kakayahan at masigasig sa kanyang paghahanap. Madalas siyang nagbabasa ng mga salita ng Diyos at nanonood ng mga video ng iglesia, at palagi siyang nagtatanong sa akin tungkol sa pagsasagawa ng katotohanan at pagpasok sa katotohanang realidad. Naisip ko kung paanong nangangailangan ang aming iglesia ng tagadilig, at dapat ko siyang linangin kaagad para dito. Sa ganitong paraan, hindi ko lang didiligan ang mga bagong mananampalataya, ipapakita rin nitong nakakakuha ako ng mga resulta sa tungkulin ko, at makikita ng mga lider na talagang may kakayahan ako—makabubuti ito sa lahat. Dahil dito, binigyan ko siya ng maraming tulong para maunawaan niya ang mas maraming katotohanan at maisagawa niya ang gawain ng pagdidilig. Hindi ko inasahan na isang araw, sasabihin sa akin ng isang lider na nangangailangan ng isang tao para sa gawain ng pagdidilig ang isa pang iglesia, at nais nila na si Sister Ranna ang gumanap ng tungkuling iyon doon. Nang marinig ko ito, inis na inis ako at labag iyon sa kalooban ko, iniisip na hindi lang ang iglesia na iyon ang nangangailangan ng mga tao. Makalipas ang ilang araw, binanggit ulit ng lider ang ideya na ilipat si Sister Ranna, at sinabing may mahusay siyang kakayahan at baka puwede siyang sanayin para sa dagdag pang responsibilidad. Tumindi nang tumindi ang pagtutol ko habang mas marami akong naririnig, at naisip ko, “Gusto mo siyang kunin nang ganoon na lang? Kapag patuloy na naapektuhan ang gawain ng iglesia namin, matatanggal ako.” Nang mapagtanto ko ito, nagsungit ako at sinabi kong, “Iniisip kong maaari siyang manatili rito at mahasa para sa isang posisyon sa pamunuan.” Ang totoo, alam kong marami-raming baguhan doon sa isa pang iglesia at mas malaki ang pangangailangan nila sa pagdidilig. Hindi ako nangahas sabihin nang deretsahan na hindi ko siya pakakawalan, pero punong-puno ako ng kinimkim na galit at sama ng loob, at hindi ko ito basta matanggap. Inilipat na ng lider ang dalawang lider ng grupo mula sa aming mga iglesia kamakailan lang, kaya palagi akong naglilinang ng mga bagong tao at pinupunan ang mga bakante, at higit sa lahat, mahirap maghanap ng magagaling na kandidato. Kung hindi ako makakakuha ng magagandang resulta sa gawain ko, hindi ako kailanman magkakaroon ng pagkakataong mamukod-tangi, na maipakita kung anong kaya kong gawin. Pakiramdam ko’y sadyang hindi ko kayang gawin ang tungkuling iyon, at naging lalo’t lalo akong miserable. Pakiramdam ko’y labis akong inagrabyado, at hindi ko mapigilan ang mga luha ko. Nang makita akong ganoon, nakipagbahaginan sa akin ang lider tungkol sa kalooban ng Diyos at mga prinsipyo ng iglesia sa pagsasaayos ng mga tungkulin, pero hindi ko talaga iyon pinansin. Mayamaya, sinabi niyang sa pag-asta ko nang ganoon, hinahadlangan ko ang gawain ng iglesia, pero hindi ko talaga matanggap iyon. Naisip ko, “Pero hindi ba’t dahil ito sa pagsasaalang-alang sa gawain ng aming iglesia? Kung tingin mo’y hadlang ako, ikaw na lang ang gumawa no’n. Tanggalin mo na lang ako para hindi na ako magdulot ng ano pa mang problema.” Nakonsensya ako nang maisip ko iyon nang ganoon, kaya nagdasal ako sa Diyos at sinabing, “Diyos ko, hindi ko kayang basta magpasakop sa nangyayari ngayon. Pakiramdam ko’y labis akong inagrabyado. Diyos ko, pakiusap, gabayan Mo po ako nang maunawaan ko kung anong mali sa akin.”

Matapos ang panalangin, pinagnilayan ko kung bakit, noong kinakailangan ng lider na gumawa ng mga pangkaraniwang pagbabago, ayos lang ito sa iba, pero nagkaroon ako ng problema. Kinailangan ko lang na tutulan at pigilan ito, labis ang pagtutol ng kalooban ko rito. At hindi lang iisa o dadalawang beses akong umasta nang ganoon. Bakit napakahirap para sa akin na magpasakop? Tapos naalala ko ang mga salitang ito mula sa Diyos: “Hindi mo sariling operasyon, sariling karera, o sariling gawain ang isang tungkulin; gawain ito ng Diyos. Hinihingi ang iyong pakikipagtulungan sa gawain ng Diyos, na siyang humahantong sa iyong tungkulin. Ang bahagi ng gawain ng Diyos na dapat makipagtulungan ng tao ay ang kanyang tungkulin. Bahagi ng gawain ng Diyos ang tungkulin—hindi mo ito karera, hindi mo mga gawaing bahay at hindi mo rin pansariling alalahanin sa buhay. Ang iyong tungkulin ay paghawak man sa panlabas o panloob na gawain, kailanganin man itong pag-isipan o pagtrabahuhan, ito ang tungkuling nararapat mong gampanan, ito ang gawain ng iglesia, bumubuo ito sa isang bahagi ng plano ng pamamahala ng Diyos, at ito ay tagubiling ibinigay sa iyo ng Diyos. Hindi mo ito pansariling gawain. Kung gayon, paano mo dapat tratuhin ang iyong tungkulin? Kahit paano, hindi mo dapat gampanan ang iyong tungkulin ayon sa anumang paraang gusto mo, hindi ka dapat kumilos nang walang ingat” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Prinsipyo ng Katotohanan Magagampanan nang Mabuti ng Isang Tao ang Kanyang Tungkulin). “Ano nga ba ang tungkulin? Isa itong atas na ipinagkatiwala ng Diyos sa mga tao, bahagi ito ng gawain ng sambahayan ng Diyos, at isa itong responsabilidad at obligasyon na dapat pasanin ng bawat isa sa mga taong hinirang ng Diyos. Karera mo ba ang tungkulin? Isa ba itong personal na usaping pampamilya? Tama bang sabihin na sa sandaling mabigyan ka ng tungkulin, nagiging personal mong gawain ang tungkuling ito? Talagang hindi iyon ganoon. Kaya paano mo dapat tuparin ang iyong tungkulin? Sa pamamagitan ng pagkilos alinsunod sa mga hinihingi, salita, at pamantayan ng Diyos, at sa pagbabatay ng iyong pag-uugali sa mga katotohanang prinsipyo sa halip na sa pansariling pagnanais ng tao. Sinasabi ng ilang tao, ‘Sa sandaling ibigay sa akin ang isang tungkulin, hindi ko ba ito sariling gawain? Ang tungkulin ko ay pananagutan ko, at hindi ko ba sariling gawain kung ano ang pinananagutan ko? Kung gagampanan ko ang aking tungkulin bilang sarili kong gawain, hindi ba’t nangangahulugan ito na gagawin ko ito nang maayos? Gagawin ko kaya ito nang maigi kung hindi ko ito itinuring na sarili kong gawain?’ Tama ba ang mga salitang ito o mali? Mali ang mga ito; salungat ang mga ito sa katotohanan. Ang tungkulin ay hindi mo personal na gawain, gawain ito ng Diyos, bahagi ito ng gawain ng Diyos, at dapat mong gawin kung ano ang ipinagagawa ng Diyos; maaari ka lamang papasa sa pamantayan sa pamamagitan ng paggampan sa iyong tungkulin nang may sumusunod-sa-Diyos na puso. Kung palagi mong ginagampanan ang iyong tungkulin ayon sa iyong sariling mga kuru-kuro at imahinasyon, at ayon sa iyong sariling mga kagustuhan, hindi mo kailanman maaabot ang pamantayan. Ang pagganap sa iyong tungkulin nang ayon lamang sa gusto mo ay hindi pagganap ng iyong tungkulin, dahil ang ginagawa mo ay hindi saklaw ng pamamahala ng Diyos, hindi ito ang gawain ng sambahayan ng Diyos; sa halip, nagpapatakbo ka ng sarili mong operasyon, isinasakatuparan ang sarili mong mga gawain, kung kaya’t hindi ito ginugunita ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Prinsipyo ng Katotohanan Magagampanan nang Mabuti ng Isang Tao ang Kanyang Tungkulin). Pinag-isipan ko ang mga salita ng Diyos at napagtanto kong ang isang tungkulin ay hindi isang karera, at na ito ay isang atas ng Diyos sa mga tao. Kaya dapat itong isagawa nang ayon sa mga hinihingi ng Diyos. Hindi ko dapat gawin kung ano lang ang gusto ko, base sa mga personal kong kahilingan at plano. Kapag ganoon ang ginawa ko, maaaring magmukhang marami akong nagagawa, pero hindi iyon magiging paggawa ng isang tungkulin; magiging pagpapatakbo iyon ng sarili kong proyekto, at paglaban sa Diyos. Kung titingnang muli ang aking inasal, tuwing hinihingi sa akin na magbigay ng mga tao, nag-aalala ako na kung pakakawalan ko ang mga miyembro ng iglesia na pinakamahusay sa pagtupad ng kanilang tungkulin, hindi makakakuha ng magagandang resulta ang aming mga iglesia, at maaaring mawala sa akin ang posisyon ko. Upang mapangalagaan ang aking reputasyon at katayuan, ayokong magbigay ng mga tao. Alam ko sa teorya na ang aking tungkulin ay ibinigay sa akin ng Diyos, at na ito ay responsibilidad ko, pero sa pagsasagawa, tinrato ko ito na parang sarili kong negosyo, sarili kong trabaho. Dahil ibinigay sa akin ang trabahong iyon, naisip ko na negosyo ko ito, kaya ako ang may huling salita rito. Handa akong tumulong na magbigay ng tao basta’t hindi nito maaapektuhan ang mga resulta ng gawain ko, pero sa sandaling makaapekto ito, siguradong magmamatigas ako at hindi pakakawalan ang kahit sino. Kaya nang malaman kong ililipat si Sister Ranna, nasaktan ako at ayoko siyang payagang umalis. Pakiramdam ko’y labis akong inagrabyado, at gusto ko pa ngang magwala, na tumigil sa paggawa ng aking tungkulin. Paano iyon naging paggawa ng tungkulin? Malinaw na ginagambala at hinahadlangan ko ang gawain ng iglesia. Hindi ko inisip ang kabuuan habang tinutupad ko ang tungkulin ko, ni itinaguyod ang mga interes ng iglesia, sa halip, nagpapakana ako para sa sarili ko, ginagamit ang tungkulin ko bilang isang pagkakataon na gumawa para sa sarili kong reputasyon at katayuan. Hindi ba’t nagpapatakbo ako ng sarili kong operasyon? Gaano man karaming gawain ang gawin ko, hindi kailanman gugunitain ng Diyos ang ganitong asal. Dapat na masigasig akong makipagtulungan tuwing nangangailangan ng isang tao ang iglesia. Hindi ko puwedeng isipin lang ang mga pansarili kong interes.

Sa isang pagtitipon kinabukasan, binanggit ng isang lider na trabaho ng mga lider ng iglesia na diligan ang mga kapatid habang naglilinang din ng mga tao nang sa gayon ay magagawa ng lahat ang tungkulin na nababagay sa kanila. Nang marinig ko iyon, para akong nagising sa isang panaginip. Tama siya. Ang pagdidilig sa mga kapatid at pagtulong sa kanilang mahanap ang tamang tungkulin ay parte ng trabaho ko. Pero noong nangangailangan ng isang tao ang isa pang iglesia, sa panlabas ay hindi ako nangahas tumanggi, pero sa puso ko ay tutol ako rito, at nag-isip ako ng lahat ng uri ng palusot para hindi sila ilipat. Hindi iyon paggawa ng aking tungkulin. Hindi ko tinutupad ang mga responsibilidad ko sa tungkuling iyon, at sinisi ko pa nga ang lider sa paglalagay sa akin sa mahirap na posisyon. Hindi ko rin pinagnilayan ang sarili ko, at sa halip ay humadlang lang ako sa gawain ng iglesia. Ang ganoon bang uri ng pag-uugali ay hindi sadyang paghadlang sa mga bagay-bagay, gaya ng sinabi ng sister na iyon? Naalala ko noong una akong gumanap ng tungkulin, gusto ko lang gawin ang maliit kong parte para sa gawain ng pag-eebanghelyo. Pero ngayon naging sagabal na ako, isang nakatitisod na bagay. Dito, nakaramdam ako ng kaunting panghihinayang, at sinabi ko sa sarili ko na sa susunod, kailangan kong isagawa ang katotohanan, na hindi ko puwedeng isipin lang ang sarili ko sa ganoong makasarili at kasuklam-suklam na paraan.

Makalipas ang ilang araw, nagpadala ng isang mensahe ang lider, hinihiling sa aking ilipat ang dalawang miyembro ng grupo sa isa pang iglesia. Kalmadong-kalmado ako nang mabasa ko ang mensaheng iyon at nakita kong dumating sa akin ang sitwasyong ito bilang isang pagkakataon para maisagawa ko ang katotohanan. Pero noong sinusuri ko na ang mga miyembro ng grupo, medyo nag-atubili ako at napaisip kung talaga bang kailangan kong pakawalan ang dalawang pinakamagaling na sister sa grupo, o baka puwede kong ilipat ang dalawa na hindi ganoon kagaling. Nang maisip ko iyon, napagtanto kong nagiging makasarili ako at ginagawa na naman ang parehong pagkakamali. Tapos nabasa ko ang isang sipi ng mga salita ng Diyos: “Ang puso ng mga taong mapanlinlang at masama ay nag-uumapaw sa pansariling mga ambisyon, plano, at pakana. Madali bang isantabi ang mga bagay na ito? (Hindi.) Ano ang dapat mong gawin kung nais mo pa ring magampanan nang maayos ang iyong tungkulin pero hindi mo maisantabi ang mga bagay na ito? May landas dito: Dapat maging malinaw sa iyo ang kalikasan ng ginagawa mo. Kung may kinalaman ang isang bagay sa mga interes ng sambahayan ng Diyos, at mahalagang-mahalaga ito, kung gayon ay hindi mo ito dapat balewalain, hindi ka dapat makagawa ng mga pagkakamali, hindi mo dapat pinsalain ang mga interes ng sambahayan ng Diyos, o guluhin ang gawain ng sambahayan ng Diyos. Ito ang prinsipyong dapat mong sundin sa pagganap sa iyong tungkulin. Kung nais mong maiwasang mapinsala ang mga interes ng sambahayan ng Diyos, kailangan mo munang isantabi ang iyong mga ambisyon at pagnanais; dapat makompromiso ang iyong mga interes kahit papaano, dapat isantabi ang mga ito, at mas mabuting dumanas ka ng kaunting paghihirap kaysa malabag mo ang disposisyon ng Diyos, na siyang kasukdulan nito. Kung hindi mo gagawin nang maayos ang gawain ng iglesia upang masunod ang walang kakuwenta-kuwenta mong mga ambisyon at kapalaluan, ano ang kahihinatnan mo sa huli? Papalitan ka, at maaaring palayasin ka. Napagalit mo ang disposisyon ng Diyos, at maaaring wala ka nang pagkakataon pang maligtas. May limitasyon sa dami ng mga pagkakataong ibinibigay ng Diyos sa mga tao. Gaano ba karaming pagkakataon ang natatanggap ng mga tao upang masubok ng Diyos? Natutukoy ito batay sa kanilang diwa. Kung sinusulit mo ang mga pagkakataong ibinibigay sa iyo, kung kaya mong bitiwan ang iyong pagpapahalaga sa sarili at banidad, at unahin ang maayos na paggawa sa gawain ng iglesia, may tama kang pag-iisip” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Prinsipyo ng Katotohanan Magagampanan nang Mabuti ng Isang Tao ang Kanyang Tungkulin). Nang mabasa ko ito, napagtanto kong hindi ko man lang dapat pakialaman o pigilan ang gawain ng iglesia, kahit pa maapektuhan ang sarili kong dignidad at pakinabang. Dati, palagi akong nag-aalala na kapag inilipat ang pinakamagagaling na miyembro ng iglesia, maaapektuhan ang gawain ng aming mga iglesia, at matatanggal ako. Pero sino ba ang tatanggalin dahil sa pagsuporta niya sa mga interes ng iglesia at pagmamalasakit sa kalooban ng Diyos? Wala. Sa kabilang banda, ang isang taong makasarili at kasuklam-suklam, na tumatangging pakawalan ang magagaling na miyembro ng iglesia, na nakakaapekto sa gawain ng iglesia at sa mga interes nito, ang siyang tatanggalin at palalayasin. At kahit pa hindi ko pakawalan ang mga sister na iyon, hindi iyon agad nangangahulugan na mapapabuti ang aming mga iglesia. Kung mali ang mga motibo ko, at pinoprotektahan ko ang sarili kong pangalan at posisyon, hindi ko makakamit ang gawain ng Banal na Espiritu, kaya paano ako magkakaroon ng magagandang resulta sa aking tungkulin kung wala ang patnubay ng Diyos? Medyo napanatag ang isip ko nang maisip ko ang mga ito at sinabi ko sa Diyos sa puso ko, “Diyos ko, gusto kong isagawa ang katotohanan at palugurin Ka, at tumigil na sa pagprotekta sa aking pangalan at katayuan.” Pagkatapos noon, iminungkahi ko ang dalawang miyembro ng grupo na may pinakamahusay na pagsasagawa na ilipat sa kabilang iglesia. Nang maisagawa ko na ito, talagang napayapa ako. Masarap sa pakiramdam na maging ganoong uri ng tao.

Pagkatapos ng karanasang iyon, akala ko’y medyo nagbago na ako, pero sa gulat ko, hindi pa man nagtatagal ay lubos na naman akong nailantad. Isang araw, sinabi ng isang lider na gusto niyang magbigay ako ng ilan pang tagapagdilig, dahil marami-rami kaming bilingual na baguhan sa aming mga iglesia. Kung ganoon, kakailanganin kong ibigay halos lahat ng bilingual at may mahusay na kakayahan. Sa puntong ito, nagsimula ulit akong mag-alala tungkol sa aking dignidad at posisyon. Kapag umalis ang mga taong iyon, natatakot akong ang gawain ng pag-eebanghelyo sa aming mga iglesia ay tiyak na maaapektuhan. Nang gabing iyon, nagpadala sa akin ng mensahe ang lider, kinukumusta ang sitwasyon. Nakaramdam ako ng labis na pagtutol sa kalooban ko. Sa bawat pangalan na binabanggit niya, isang salitang sagot lang ang ibinibigay ko: “Sige,” “Okay.” Noong nagtanong siya ng mga detalye, ayokong magsabi ng kahit ano. Naisip ko, “Unang-una, hindi ko gusto kahit kailan na ibigay ang mga taong ito, pero tanong ka nang tanong. Inuubos mo ang mga taong kayang gumawa ng tungkulin sa aming mga iglesia. Paano ko gagawin ang trabaho ko?” Talagang tutol ako at hindi makapagpasakop.

Sa isang pagtitipon kalaunan, nakita ko ang isang video ng pagbigkas ng mga salita ng Diyos na nakatulong sa akin na maunawaan ang aking katiwalian. Sabi ng Makapangyarihang Diyos: “Malinaw ang diwa ng kasakiman at kasamaan ng mga anticristo; kitang-kita ang ganitong klase ng mga pagpapamalas nila. Ipinagkakatiwala sa kanila ng iglesia ang isang parte ng gawain, at kung sumisikat at nakikinabang sila rito, at naipapakita nila ang kanilang mukha rito, interesadong-interesado sila, at handang tanggapin iyon. Kung ito ay gawaing walang pasasalamat o kinasasangkutan ng pagpapasama ng loob ng mga tao, o hindi sila nito tutulutang maipakita ang kanilang mukha o wala itong pakinabang sa kanilang katayuan o reputasyon, wala silang interes, at hindi nila iyon tatanggapin, na para bang walang kinalaman sa kanila ang gawaing ito, at hindi ito ang gawaing dapat nilang gawin. Kapag nakakaranas sila ng mga paghihirap, walang pag-asa na hahanapin nila ang katotohanan para lutasin ang mga iyon, lalo na ang magsikap na tingnan ang buong sitwasyon at hindi sila magbibigay ng anumang konsiderasyon sa gawain ng iglesia. Halimbawa, sa saklaw ng gawain ng sambahayan ng Diyos, batay sa kabuuang mga pangangailangan ng gawain, maaaring magkaroon ng ilang paglilipat ng mga tauhan. Kung malipat ang ilang tao mula sa isang iglesia, ano ang makatwirang paraan ng pagtrato ng mga lider ng iglesia sa isyu? Ano ang problema kung ang tanging inaalala nila ay ang mga interes ng sarili nilang iglesia, sa halip na ang mga pangkalahatang interes, at kung hinding-hindi silang handang ilipat ang mga tao? Bakit hindi nila magawa, bilang lider ng iglesia, na magpasakop sa mga pangkalahatang pagsasaayos ng sambahayan ng Diyos? May pagsasaalang-alang ba ang gayong tao sa kalooban ng Diyos? Alisto ba sila sa kabuuan ng gawain? Kung hindi nila iniisip ang buong gawain ng sambahayan ng Diyos, kundi ang mga interes lamang ng sarili nilang iglesia, hindi ba sila masyadong makasarili at kasuklam-suklam? Ang mga lider ng iglesia ay dapat magpasakop sa kataas-taasang kapangyarihan at mga pagsasaayos ng Diyos nang walang pasubali, at sa sentralisadong mga pagsasaayos at koordinasyon ng sambahayan ng Diyos. Ito ang naaayon sa mga katotohanang prinsipyo. Kapag kinakailangan ng gawain ng sambahayan ng Diyos, sinuman sila, lahat ay dapat magpasakop sa koordinasyon at mga pagsasaayos ng sambahayan ng Diyos, at hindi talaga dapat kontrolin ng sinumang indibiduwal na lider o manggagawa na para bang pag-aari niya sila o nasasailalim sa kanyang desisyon. Ang pagsunod ng mga taong hinirang ng Diyos sa sentralisadong mga pagsasaayos ng sambahayan ng Diyos ay ganap na natural at may katwiran, at hindi maaaring suwayin ng sinuman. Maliban kung gumagawa ang isang indibiduwal na lider o manggagawa ng isang hindi makatwirang paglilipat na hindi alinsunod sa prinsipyo—kung magkagayon ay maaari itong suwayin—dapat sumunod ang lahat ng taong hinirang ng Diyos, at walang lider o manggagawa ang may karapatan o anumang dahilan para subukang kontrolin ang sinuman. Masasabi ba ninyo na may anumang gawain na hindi gawain ng sambahayan ng Diyos? Mayroon bang anumang gawain na hindi kinasasangkutan ng pagpapalawig ng ebanghelyo ng kaharian ng Diyos? Lahat ng iyon ay gawain ng sambahayan ng Diyos, pantay-pantay ang bawat gawain, at walang ‘iyo’ at ‘akin.’ … Ang mga hinirang ng Diyos ay dapat pangkalahatang itinatalaga ng sambahayan ng Diyos. Wala itong kinalaman sa sinumang lider, pinuno ng pangkat, o indibiduwal. Lahat ay kailangang kumilos ayon sa prinsipyo; ito ang panuntunan ng sambahayan ng Diyos. Kapag hindi kumikilos ang mga anticristo nang ayon sa mga prinsipyo ng sambahayan ng Diyos, kapag palagi silang nagpapakana alang-alang sa sarili nilang katayuan at mga interes, at pinagseserbisyo sa kanila ang mga kapatid na may mahuhusay na kakayahan para palakasin ang kanilang kapangyarihan at katayuan, hindi ba ito makasarili at ubod ng sama? Sa panlabas, ang pagpapanatili ng mga taong may mahuhusay na kakayahan sa tabi nila at ang hindi nila pagpayag na ilipat ang mga ito ng sambahayan ng Diyos ay lumilitaw na parang iniisip nila ang gawain ng iglesia, pero ang totoo, iniisip lang nila ang sarili nilang kapangyarihan at katayuan, at hindi talaga ang tungkol sa gawain ng iglesia. Natatakot sila na hindi nila magagawa nang maayos ang gawain, mapapalitan, at mawawala ang kanilang katayuan. Kapag hindi iniintindi ng mga anticristo ang mas malawak na gawain ng sambahayan ng Diyos, iniisip lang ang kanilang sariling katayuan, pinoprotektahan ang sarili nilang katayuan nang walang pag-aalala sa idudulot nito sa mga interes ng sambahayan ng Diyos, at dinedepensahan nila ang sarili nilang katayuan at mga interes kahit ikapinsala ng gawain ng iglesia, makasarili ito at ubod ng sama. Kapag nahaharap sa gayong sitwasyon, dapat mag-isip kahit papaano ang isang tao gamit ang kanyang konsiyensiya: ‘Lahat ng taong ito ay kabilang sa sambahayan ng Diyos, hindi ko sila personal na pag-aari. Ako man ay kaanib ng sambahayan ng Diyos. Ano ang karapatan kong pigilan ang sambahayan ng Diyos sa paglilipat ng mga tao? Dapat kong isaalang-alang ang mga pangkalahatang interes ng sambahayan ng Diyos, sa halip na tutukan lamang ang gawain na saklaw ng aking sariling mga responsabilidad.’ Ganyan ang kaisipang dapat masumpungan sa mga taong nagtataglay ng konsiyensiya at pag-unawa, at ang pag-unawa na dapat taglayin ng mga naniniwala sa Diyos. Nakikibahagi ang sambahayan ng Diyos sa pangkabuuang gawain at ang mga iglesia ay nakikibahagi sa mga parte ng gawain. Samakatuwid, kapag may espesyal na pangangailangan mula sa iglesia ang sambahayan ng Diyos, ang pinakamahalaga para sa mga lider at manggagawa ay ang sundin ang mga pagsasaayos ng sambahayan ng Diyos. Walang taglay na gayong konsiyensiya at pag-unawa ang mga huwad na lider at anticristo. Makasarili silang lahat, iniisip lang nila ang kanilang sarili, at hindi iniisip ang gawain ng iglesia. Isinasaalang-alang lang nila ang mga pakinabang na nasa harapan mismo nila, hindi nila isinasaalang-alang ang mas malawak na gawain ng sambahayan ng Diyos, kaya naman lubos na wala silang kakayahang sundin ang mga pagsasaayos ng sambahayan ng Diyos. Sobra silang makasarili at ubod ng sama! Ang lakas pa nga ng loob nilang maging sagabal, at nangangahas pang tumanggi, sa sambahayan ng Diyos; ito ang mga taong pinakakulang sa pagkatao, masasama silang tao. Ganyang uri ng mga tao ang mga anticristo. Lagi nilang itinuturing ang gawain ng iglesia, at ang mga kapatid, at maging ang lahat ng ari-arian ng sambahayan ng Diyos na nasa saklaw ng kanilang responsabilidad, bilang sarili nilang pribadong pag-aari. Sila ang nagpapasya kung paano ipamamahagi, ililipat, at gagamitin ang mga bagay na ito, at hindi pinapayagang makialam ang sambahayan ng Diyos. Kapag nasa mga kamay na nila ang mga ito, parang pag-aari na ang mga ito ni Satanas, walang sinumang pinapayagang hawakan ang mga ito. Sila ang mga bigatin, ang mga pinakaamo, at sinuman ang pumunta sa kanilang teritoryo ay kailangang sumunod sa kanilang mga utos at pagsasaayos, at kumilos ayon sa gusto nila. Ito ang pagpapakita ng pagkamakasarili at kasamaan sa karakter ng anticristo” (Ang Salita, Vol. IV. Paglalantad sa mga Anticristo. Ikaapat na Ekskorsus). Ibinunyag ng mga salita ng Diyos ang sarili kong kalagayan. Ang kagustuhan kong panatilihin sa kontrol ko ang mga kapatid at hindi sila ibigay sa ibang mga iglesia ay makasarili at kasuklam-suklam, at nagpapamalas ako ng disposisyon ng isang anticristo. Sa buong panahong iyon, talagang tutol ako at mabigat ang loob sa tuwing gusto ng lider na ilipat ang isang tao mula sa aming mga iglesia. Nagsungit pa ako, nagwala, at nakaramdam ng labis na pagkaagrabyado kung kaya’t naiyak ako. Hindi ako sumang-ayon dito hanggang sa magbahagi sa akin ang lider para tulungan akong baguhin ang aking pag-iisip at magsabi siya ng ilang magagandang bagay sa akin. Para akong makapangyarihang tao na inilantad ng Diyos, gustong ako ang magdesisyon tungkol sa mga paglilipat mula sa mga iglesiang responsibilidad ko. Kapag nangangailangan ng mga tao, puwede silang umalis kapag sinabi ko, pero walang puwedeng mangialam sa kanila kung wala akong permiso. Walang puwedeng magpatuloy nang walang pahintulot ko. Mahigpit kong kinokontrol ang mga iglesia, inilalagay ang lahat sa ilalim ng aking kapangyarihan. Hindi si Cristo ang namumuno sa mga iglesia—kundi ako. Para bang pagmamay-ari ko ang mga baguhan na nilinang. Gusto kong gamitin ang nakamit nila sa kanilang tungkulin para patatagin ang sarili kong posisyon. Labis akong walang kahihiyan! Hindi ba’t nasa landas ako ng anticristong laban sa Diyos? Naipaalala rin sa akin ng sitwasyong ito ang mga pastor at elder sa mundo ng relihiyon. Alam nila na ang Ang Iglesia ng Makapangyarihang Diyos ay nagpapatotoo na nagbalik na ang Panginoon at nagpahayag ng maraming katotohanan, pero natatakot sila na susundin ng kanilang mga kongregasyon ang Makapangyarihang Diyos oras na makita ng mga ito ang mga katotohanang ito, at mawawala ang kanilang katayuan, reputasyon, at ikinabubuhay, kaya ginagawa nila ang lahat ng makakaya nila para ilayo ang mga mananampalataya mula sa tamang daan. Tahasan nilang sinasabi na ang mga tupa ay sa kanila at hindi nila hahayaang marinig ng mga ito ang tinig ng Diyos at sundin Siya. Tinatrato nila ang mga mananampalataya na parang pribado nilang pag-aari, mahigpit na kinokontrol ang mga ito at nilalabanan ang Diyos para sa mga ito. Ang mga pastor at elder na iyon ang masasamang tagapaglingkod, ang mga anticristong inilantad sa mga huling araw. Anong ipinagkaiba ng diwa ng mga ikinilos ko mula sa mga pastor at elder na iyon? Kinokontrol ko ang iba para protektahan ang dignidad at posisyon ko. Alam kong kapag hindi ako nagsisi, susumpain ako’t parurusahan ng Diyos kasama ng mga anticristo. Ang hinirang na mga tao ng Diyos ay pag-aari ng Diyos, hindi ng kahit na sinong tao. Ang sinumang kinakailangan para sa isang tungkulin sa ibang mga iglesia ay maaaring ilipat kung kinakailangan. Wala akong karapatang panatilihin ang kahit na sino sa mga iglesia na pinamamahalaan ko. Kapag nagsasaayos ng gawain at naglilipat ng mga tao ang mga lider, pagpapakita lang ng respeto ang paghingi nila ng opinyon ko, at para na rin maging mas maayos ang pagtutulungan. Sa katunayan, maging ang direktang paglilipat ng isang tao nang walang pahintulot ko ay makatwiran. Wala akong karapatang panatilihin sa ilalim ng kontrol ko ang mga tao. Alam kong hindi ako puwedeng patuloy na mamuhay nang ganoon kamakasarili. Ang Diyos ang nagbigay sa akin ng hininga ko, kaya bakit ako nakikipaglaban para sa sarili ko? Maaaring hindi ako makagawa ng malaking kontribusyon sa iglesia, pero dapat man lang ay hindi ako humadlang. Kailangan kong mas gumawa pa para sa kapakinabangan ng gawain ng iglesia. Pagkatapos noon, sa tuwing kinakailangan, maagap akong tumutulong sa paglilipat at huminto na ako sa pag-iisip sa sarili kong pangalan at posisyon.

Kalaunan, isang sister na inilipat ko sa isa pang iglesia ang nagpadala sa akin ng mensahe, sinasabing siya at ang iba pang mga kapatid ay maraming natamo sa kanilang gawain ng pagpapalaganap ng ebanghelyo roon. Kapwa ako tuwang-tuwa at nahiya. Tuwang-tuwa ako dahil kaya nilang gawin ang kanilang parte sa pagpapalaganap ng ebanghelyo ng kaharian. Pero nahiya ako dahil kung bukal sa loob akong nagbigay ng tao nang hindi humahadlang, mas maaga sana silang nasanay. Kaya nagdasal ako sa Diyos, ayaw nang mamuhay sa tiwali kong disposisyon, kundi sa halip ay magbigay ng magagaling na kandidato, gawin ang parte ko sa gawain ng pag-eebanghelyo, at tuparin ang aking tungkulin.


91. Ang Katotohanan sa Likod ng Kawalang-ingat

Ni Victor, Timog Korea

Noong nakaraang Oktubre, natapos naming gawin ang isang video. Pinagsikapan namin iyon nang husto, at naglaan ng maraming oras at lakas, pero ang nakakagulat, habang sinusuri iyon ng lider, may itinuro siyang detalyadong mga problema. Hindi raw nagawa nang maayos ang video na ito, na hindi iyon mas maganda kaysa sa mga nakaraang video, at na kinailangan iyong ulitin. Nang marinig ko ito, nabigla ako. Hindi ko inakala kailanman na magkakaroon ng gayon kalalaking isyu. Hindi ba nangangahulugan iyon na nawalan ng kabuluhan ang lahat ng pagsisikap at hirap namin? Mukhang isang malaking pagsasayang iyon.

Medyo nalito ako. Hindi ko alam kung paano malalampasan ang sitwasyong iyon, o kung anong aral ang kailangan kong matutunan. Iniisip ko noon na ilang beses nang na-edit ang video na iyon, kung kailan napanood na iyon ng lider, pero hindi niya kailanman binanggit ang mga isyung iyon. Nadama ko na kulang ako sa kakayahan, kaya normal lang na hindi ko mapansin ang gayong mga problema. Pero patuloy kong pinag-isipan iyon, at parang mayroong hindi tama roon. Dahil lang ba sa kulang ang kakayahan ko kaya nagkaroon ng gayon kalalaking problema? Ang paggawa ko sa tungkulin ay talagang hindi maayos; ano ang dahilan ng problemang ito? Tapos ay naalala ko ang isang bagay na sinabi dati ng lider, na sinuri lang niya ang mga konsepto at daloy ng video, pero hindi iyon nangangahulugan na walang mga isyu. Sinabi na niya sa amin na pag-isipan iyon nang detalyado, suriing maigi iyon, at ayusin ang anumang mga problemang nakita namin. Pero hindi iyon ang ginawa ko. Naisip ko na dahil nakita na ng lider ang video, dapat ay ayos na iyon, kaya sa produksyon ay hindi ko iyon nirepasong mabuti o pinag-isipang maigi. Lubos na walang ingat at walang gana ang naging saloobin ko. Tapos nang lumitaw ang mga problema, sinabi ko na narepaso na iyon ng lider. Hindi ba ipinapasa ko ang responsibilidad? Masyado akong wala sa katwiran. Tapos ay naisip ko na tiyak na may aral doon para sa akin, kaya nagdasal ako at humingi ng tulong, na hinihiling sa Diyos na gabayan ako sa pagkilala sa sarili ko.

Makalipas ang ilang araw, hiniling sa akin ng sister na katrabaho ko na repasuhin namin ang isang natapos na video. Ipinaalam ko ang ilang problemang napansin ko sa pagrerepaso ko, pero sinabi niya na napanood na iyon ng lider, at binanggit niya na nagustuhan daw nito ang konsepto, at na dapat naming tapusin iyon kaagad. May mga mungkahi ako sa pagbabago niyon, pero hindi ako nangahas na banggitin ang mga iyon matapos kong marinig na napanood na iyon ng lider at sinabing nagustuhan niya iyon. Nangamba ako na mali ang naging paghusga ko, at nakagawa kami ng ilang pagbabago na lumabas na mali pala. Kung gayon ay makakasagabal lang ako. Pero nakita ko na may ilang isyu talaga sa video, kaya hiniling ko sa isa pang brother na panoorin iyon, at sumang-ayon siya sa nadama ko. Naisip ko na dapat kong banggitin iyon ulit. Pero naisip ko, kung babaguhin namin iyon at nagkaproblema ang mga edit na iminungkahi ko, kapag nagtanong ang lider kung sino ang gumawa niyon, hindi ba’t magiging responsibilidad ko iyon? Hindi ba ako iwawasto? Kung sumige kami at tinanong ang lider, at sinabi niyang ayos lang iyon, hindi na kakailanganing i-edit pa ulit iyon. Hindi na kami mahihirapan, at hindi na namin kailangang pag-usapan pa iyon. Kaya iminungkahi ko sa sister na kapartner ko na tanungin namin ang lider, para mapayapa ang isipan namin. Pero sa sandaling lumabas sa bibig ko ang mga salitang iyon, naramdaman ko na mayroong mali. Napaka-pamilyar sa akin ng sitwasyong ito, at iisa lang ang tugon ko palagi kapag may naririnig akong ibang opinyon: tanungin ang lider at hayaang siya ang magpasya. Kung sumang-ayon ang lider, hindi na kami kailangang mag-alala tungkol doon at maaari na kaming magpatuloy; kung hindi, kung sinabi niyang may mga problema, nag-edit kami. Iyon ang ginawa namin palagi. Sa katunayan, hindi iyon dahil sa hindi kami pamilyar sa mga prinsipyo at kinakailangan para sa mga video. Puwede kaming maghanap ng katotohanan at kumilos ayon sa mga prinsipyo para sa gayong uri ng mga problema, at nalinaw na ng lider na ang pagrerepaso niya ay mas malawak lang na pagtingin sa video, samantalang kinailangan naming tingnan at ayusin ang anumang mas maliliit na isyu. Iyon ang responsibilidad na dapat kong tuparin, at trabaho ko iyon. Kaya bakit hindi ko talaga isinasapuso iyon? Sa harap ng mga isyu o pagkakaiba ng opinyon, hindi ko hinahanap ang mga prinsipyo kasama ang mga kapatid para may mapagkasunduan kami at maging responsable, sa halip ay ipinapasa ko iyon sa lider, at hindi ko ginagawa ang tungkulin ko. Pagkatapos ay naalala ko ang ilan sa mga salita ng Diyos: “Ang ilang tao ay laging napakapasibo sa kanilang mga tungkulin, laging nakaupo at naghihintay at umaasa sa iba. Anong uri ng pag-uugali iyan? Pagiging iresponsable. … Nagsasalita ka lang tungkol sa mga salita at doktrina at sinasabi mo lang ang mga bagay na masarap pakinggan, ngunit wala kang ginagawang praktikal na gawain. Kung ayaw mong gampanan ang iyong tungkulin, dapat kang magbitiw. Huwag kang manatili sa iyong posisyon at walang anumang gawin doon. Hindi ba’t sa paggawa nito ay pinipinsala mo ang mga taong hinirang ng Diyos at ikinokompromiso ang gawain ng iglesia? Sa paraan ng iyong pagsasalita, tila nauunawaan mo ang lahat ng klase ng doktrina, pero kapag hinilingan kang gampanan ang isang tungkulin, pabaya ka at walang interes, at hindi matapat kahit kaunti. Ganyan ba ay taos-pusong paggugol ng sarili para sa Diyos? Hindi ka sinsero pagdating sa Diyos, pero nagkukunwari sinseridad. Kaya mo ba Siyang linlangin? Sa paraan ng iyong karaniwang pagsasalita, tila mayroong malaking pananampalataya; gusto mong maging haligi ng iglesia at maging sandigan nito. Ngunit kapag ginagampanan mo ang isang tungkulin, mas wala kang silbi kaysa sa isang patpat ng posporo. Hindi ba’t ito ay panlilinlang sa Diyos nang nang buong kusa? Alam mo ba kung ano ang mangyayari sa iyo sa pagtatangkang linlangin ang Diyos? Kasusuklaman, itatakwil at palalayasin ka Niya! Lahat ng tao ay nabubunyag sa pagganap sa kanilang mga tungkulin—italaga lang ang isang tao sa isang tungkulin, at hindi magtatagal ay mabubunyag kung siya ba ay isang matapat na tao o isang mapanlinlang na tao at kung siya ba ay nagmamahal sa katotohanan o hindi. Iyong mga nagmamahal sa katotohanan ay kayang taos-pusong gampanan ang kanilang mga tungkulin at itaguyod ang gawain ng sambahayan ng Diyos; iyong mga hindi nagmamahal sa katotohanan ay hindi itinataguyod ang gawain ng sambahayan ng Diyos ni bahagya, at iresponsable sila sa pagganap sa kanilang mga tungkulin. Ito ay agad na malinaw sa mga taong may matalas na pang-unawa. Walang sinumang hindi maayos ang pagganap sa tungkulin ang nagmamahal sa katotohanan o isang matapat na tao; ang mga gayong tao ay lahat mabubunyag at mapapalayas” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Sinasabi ng Diyos na kailangang magkaroon tayo ng responsibilidad sa ating tungkulin at gumawa ng praktikal na gawain. Iyon lang ang paraan para magawa natin nang maayos ang ating tungkulin. Kung hindi natin isasapuso ang ating tungkulin, at sa halip ay iraraos lang ito nang walang interes, nang hindi sineseryoso ang mga problema o inaako ang responsibilidad, laging nagnanais na ipasa iyon sa iba, at paimbabaw lang ang trabahong ginagawa natin, hindi natin magagawa nang maayos ang ating tungkulin, at hindi malulugod ang Diyos. Sa mga mata ng Diyos, ang gayong mga tao ay walang silbi, at hindi karapat-dapat na gumanap sa isang tungkulin. Nakita kong katulad lang ako ng inilantad ng Diyos. Nang nagkaproblema ako sa tungkulin ko, kung isinapuso ko iyon, ipinagdasal, nagtanong at nakipagbahaginan sa iba pang mga kapatid tungkol sa mga prinsipyo, nagkasundo sana kami at nakahanap ng solusyon. Pero naisip ko na istorbo lang iyon, at ayaw kong magpakahirap. Kaya ginusto kong dumiretso sa lider, na iniisip na hindi gaanong istorbo kung siya na ang magdedesisyon. Hindi na kami mahihirapan. Kung hindi, mag-uusap-usap lang kami nang napakatagal, at baka hindi pa rin kami makahanap ng solusyon. Kaya marami akong ipinasang problema sa lider. Bilang lider ng grupo, hindi ko inaako ang mga responsibilidad ko ni hindi ako nagpapakahirap na siyang nararapat sa akin. Bukod pa riyan, sa mga talakayan namin tungkol sa trabaho, kung minsan ay may napapansin akong mga isyu o nagkakaroon ako ng kaunting kaliwanagan ng Banal na Espiritu, pero kapag ipaliwanag ko iyon, kung nagpahayag ng ibang opinyon ang isang brother o sister, bigla akong humihinto sa pagsasalita. Natatakot ako na baka sabihin ng iba na mayabang ako, at ang mas nakakatakot pa sa akin ay na kung may mga problema, kailangan kong akuin ang responsibilidad. Pakiramdam ko, yamang naibahagi ko na ang opinyon ko, bahala na silang pag-isipan iyon, at kung hindi kami magkasundo, puwede naming tanungin ang lider. Sa gayong paraan, kung may lumitaw na problema, kahit paano ay hindi lang ako ang mananagot. Hindi ko hinahangad kung paano kumilos ayon sa mga katotohanang prinsipyo, lalong hindi ko iniisip kung ano ang magiging kapaki-pakinabang sa iglesia. Ayaw kong mahirapan ni katiting, at nagiging iresponsable ako. Sa tingin ay nakakakita at naglalahad ako ng mga isyu, pero hindi ko nilulutas ang mga iyon. Lagi kong hinahayaan ang iba na magpasya, at hindi ako gumagawa ng mga desisyon. Hindi ba nanlilinlang ako, nagiging makasarili, at kasuklam-suklam? Hindi ko itinataguyod ang mga interes ng iglesia. Dati-rati, tuwing magkakaproblema kami, lagi akong nagtatanong sa lider, na iniisip na makatwirang magtanong kapag hindi ako nakaunawa, sa halip na pikit-mata akong magtiwala sa sarili ko. Sa paghahayag ng mga salita ng Diyos, nakikita ko na nagiging iresponsable ako, walang-ingat sa aking tungkulin, at hindi tapat. Ngayong natanto ko na iyon, nakita ko na talagang naging mangmang ako at manhid. Sa harap ng mga sitwasyong ito, hindi ko kailanman hinanap ang katotohanan o natutunan ang aral. Nilulusutan ko lang palagi ang tungkulin ko, nang hindi inaako ang responsibilidad. Lubhang mapanganib ang paraang iyon ng paggawa ng tungkulin ko. Ngayon ay nakakita ako ng mga problema at may ibang mga ideya ang kapartner ko. Kung hindi ko hinanap ang mga katotohanang prinsipyo kasama niya para may mapagkasunduan kami o makahanap ng solusyon, bagkus ay nagtanong lang ako sa lider, malinaw na pagdaraos lang iyon ng trabaho nang walang interes. Natanto ko na kailangan kong baguhin ang aking kalagayan, na kung nagpatuloy ako na walang pinapanigan at naging iresponsable, sadya akong gumagawa ng mali. Kaya iminungkahi ko sa kapartner ko na gumawa kami ng isa pang bersyon at ikumpara ang dalawa, tapos ay iparepaso sa lider iyong sa tingin namin ay mas maganda. Pumayag siya sa kasunduang ito. Matapos itong maisagawa, talagang gumaan ang pakiramdam ko.

Kalaunan, nabasa ko ang siping ito ng mga salita ng Diyos: “Duwag ba ang isang taong natatakot humawak ng responsabilidad sa pagganap ng kanyang tungkulin, o may problema ba sa kanyang disposisyon? Dapat matukoy mo ang pagkakaiba. Ang totoo, hindi ito isang isyu ng karuwagan. Kung kayamanan ang habol ng taong iyon, o gumagawa siya ng isang bagay para sa sarili niyang interes, paano siya naging napakatapang? Susuungin niya ang anumang panganib. Pero kapag gumagawa siya ng mga bagay para sa iglesia, para sa sambahayan ng Diyos, hindi man lang siya sumusugal. Ang gayong mga tao ay makasarili at masama, ang pinakataksil sa lahat. Sinumang hindi tumatanggap ng responsabilidad sa pagganap ng tungkulin ay hindi man lang matapat sa Diyos kahit kaunti, lalo namang wala silang katapatan. Anong uri ng tao ang nangangahas na umako ng responsabilidad? Anong uri ng tao ang may tapang na magdala ng mabigat na pasanin? Isang taong nangunguna at matapang na humaharap sa pinakamahalagang sandali ng gawain ng sambahayan ng Diyos, na hindi takot pumasan ng mabigat na responsabilidad at magtiis ng matinding hirap, kapag nakikita niya ang gawain na pinakaimportante at pinakamahalaga. Iyon ang isang taong matapat sa Diyos, isang mabuting kawal ni Cristo. Tama ba na ang lahat ng natatakot managot sa kanilang tungkulin ay natatakot dahil hindi nila nauunawaan ang katotohanan? Hindi; isa itong problema sa kanilang pagkatao. Hindi sila makatarungan o wala silang pagpapahalaga sa responsabilidad, sila ay mga makasarili at masasamang tao, hindi mga taos na mananampalataya sa Diyos, at hindi man lang nila tinatanggap ang katotohanan. Sa kadahilanang ito, hindi sila maaaring maligtas. Ang mga mananampalataya sa Diyos ay kailangang magbayad ng malaking halaga upang matamo ang katotohanan, at makahaharap nila ang maraming balakid sa pagsasagawa niyon. Kailangan nilang talikdan ang mga bagay-bagay, abandonahin ang kanilang mga interes para sa laman, at magtiis ng ilang pagdurusa. Saka lamang nila maisasagawa ang katotohanan. Kaya, maisasagawa ba ng isang taong takot humawak ng responsabilidad ang katotohanan? Tiyak na hindi niya maisasagawa ang katotohanan, lalo na ang makamit ito. Takot siyang isagawa ang katotohanan, na magdulot ng kawalan sa kanyang mga interes; takot siya na mapahiya, mahamak, at mahatulan, at hindi siya nangangahas na isagawa ang katotohanan. Dahil dito, hindi niya matatamo ito, at kahit ilang taon pa siyang naniniwala sa Diyos, hindi niya matatamo ang pagliligtas ng Diyos. Ang mga maaaring gumanap ng tungkulin sa sambahayan ng Diyos ay dapat mga taong tumatanggap ng pasanin para sa gawain ng iglesia, tumatanggap ng responsabilidad, nagtataguyod sa mga katotohanang prinsipyo, at kayang magdusa at magbayad ng halaga. Kung nagkukulang ang isang tao sa mga aspetong ito, hindi siya akmang gumanap sa isang tungkulin, at hindi niya tinataglay ang mga kundisyon sa pagganap ng tungkulin. Maraming taong natatakot tumanggap ng responsabilidad na gumanap sa isang tungkulin. Ang kanilang takot ay naipapamalas sa tatlong pangunahing paraan. Ang una ay na pinipili nila ang mga tungkuling walang kaakibat na responsabilidad. Kung isinasaayos ng isang lider ng iglesia na gampanan nila ang isang tungkulin, tinatanong muna nila kung dapat ba silang tumanggap ng responsabilidad para doon: Kung magkagayon, hindi nila iyon tinatanggap. Kung hindi nila kailangang umako ng responsabilidad at maging responsable para doon, tinatanggap nila iyon nang may pag-aatubili, pero kailangan pa rin nilang tiyakin kung nakakapagod o malaking abala ang gawain, at sa kabila ng kanilang atubiling pagtanggap ng tungkulin, wala silang ganang gampanan iyon nang maayos, na mas gusto pa ring maging hindi maingat at walang interes. Libangan, walang trabaho, at walang pagod sa katawan—ito ang kanilang prinsipyo. Ang pangalawa ay na kapag nahihirapan sila o nagkakaproblema, ang unang ginagawa nila ay iulat iyon sa isang lider at ipaasikaso at ipalutas iyon sa lider, sa pag-asa na maging madali iyon sa kanila. Wala silang pakialam kung paano nilulutas ng lider ang isyu at hindi ito pinapansin—basta’t hindi sila mismo ang responsable, ayos ang lahat sa kanila. Katapatan ba sa Diyos ang gayong pagganap sa tungkulin? Ang tawag dito ay pagpapasa ng responsabilidad, pagpapabaya sa tungkulin, panloloko. Puro salita lamang ito; wala naman silang anumang tunay na ginagawa. Sinasabi nila sa kanilang sarili, ‘Kung ako ang lulutas sa bagay na ito, paano kung magkamali ako? Kapag siniyasat nila kung sino ang may kasalanan, hindi ba’t haharapin nila ako? Hindi ba sa akin muna babagsak ang responsabilidad para dito?’ Ito ang ipinag-aalala nila. Pero naniniwala ka ba na sinisiyasat ng Diyos ang lahat ng bagay? Lahat ay nagkakamali. Kung ang isang taong tama ang layunin ay walang karanasan at hindi pa nakapag-asikaso ng ganitong klaseng bagay dati, pero nagawa nila ang lahat ng makakaya nila, nakikita iyan ng Diyos. Dapat kang maniwala na sinusuring mabuti ng Diyos ang lahat ng bagay at ang puso ng tao. Kung ni hindi ito pinaniniwalaan ng isang tao, hindi ba isa siyang walang pananalig? Anong kabuluhan ang maaaring mayroon sa gayong tao na gumaganap sa tungkulin? … May isa pang paraan kung saan naipapamalas ang takot ng isang tao sa pagtanggap ng responsabilidad. Kapag ginagampanan nila ang kanilang tungkulin, ang ilang tao ay gumagawa lang ng kaunting mababaw at simpleng gawain, gawaing walang kaakibat na pagtanggap ng responsabilidad. Ang gawaing may kaakibat na mga paghihirap at pagtanggap ng responsabilidad ay ibinabato nila sa iba, at kung may mangyaring mali, ipinapasa nila ang sisi sa mga taong iyon at iniiwasang madamay sa gulo. … Kung wala silang pagpapahalaga sa responsabilidad sa pagganap ng kanilang tungkulin, paano nila magagampanan nang mabuti ang kanilang tungkulin? Ang mga hindi tunay na gumugugol ng kanilang sarili para sa Diyos ay hindi makakagampan nang maayos sa anumang tungkulin, at ang mga natatakot tumanggap ng responsabilidad ay maaantala lamang ang mga bagay-bagay kapag ginagampanan nila ang kanilang mga tungkulin. Ang gayong mga tao ay hindi mapagkakatiwalaan o maaasahan; ginagampanan lang nila ang kanilang tungkulin para makakain sila” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Talagang tumimo sa puso ko ang salita ng Diyos, at pakiramdam ko ay inilalarawan ng Diyos ang mismong kalagayan ko sa oras na iyon. Sa paggawa ng gawain na ipinagkatiwala ng iglesia, hindi ako gumagawa sa mga katotohanang prinsipyo o umaasa sa Diyos para magawa ko ang aking makakaya. Sa halip, tinatakbuhan ko ang mga problema at iniiwasan ang responsibilidad, na ibinibigay ang pasanin sa lider para siya ang humarap sa mga iyon. Ginagawa ko ang anumang sabihin ng lider, na iniisip na kung hindi ito nagawa nang maayos sa huli, hindi ako ang responsable roon, at hindi ako iwawasto. Hindi ba panloloko iyon? Naniwala pa ako na matalinong paraan ito ng paggawa ng mga bagay-bagay. Pero sa mga salita ng Diyos, nakita ko na inaalis ko sa sarili ko ang responsibilidad, nagpapabaya ako sa tungkulin, at nagiging tuso. Nagiging tuso ako at mapanlinlang sa Diyos sa aking tungkulin. Palagi kong ipinupuwera ang sarili ko, para makaiwas ako sa responsibilidad. Hindi ako tapat o totoong nagpapakahirap, ni hindi ko sinusubukang gawin ang lahat ng aking makakaya. Nagpapalusot lang ako at nagsisinungaling, at kahit naglilingkod ako, hindi ako tapat. Hindi ako karapat-dapat sa isang tungkulin. Natanto ko na, kapag nakatapos kaming gawin ang isang video, basta’t sinabi ng lider na ayos na ang paunang pagrerepaso, hindi ko ito seryosong nirepaso o talagang pinag-isipan. Kahit nagmungkahi ang iba habang ginagawa iyon, hindi ko sila masyadong pinansin. Mabilis ko lang iyong tiningnan at sinabi kong ayos na iyon. Napakairesponsable ko. Dahil dito, ang ilan sa natapos nang mga video ay nagkaroon ng mga problema at kinailangang ibalik para baguhin. Kung minsan hindi nagkakasundo ang grupo tungkol sa isang video, samantalang nakita ko ang problema, pero wala akong ipinasyang anuman, sa halip ay dinala ko iyon sa lider para siya ang magdesisyon. Kung minsan hindi talaga namin naintindihan ang mga prinsipyo ng isang problema, hindi namin matiyak na nagawa ang mga bagay-bagay ayon sa pamantayan, at kinailangan namin ang patnubay ng lider para tulungan kaming itama ang mga pagkakamali. Pero ang ilan sa mga problema ay malinaw naming naintindihan, pero nakakita lang ako ng butas, hindi ko ginagawa ang isang bagay na kaya kong gawin. Hindi ko pinaghirapan o pinag-isipan iyon na siyang nararapat, at sa halip ay tinakbuhan ko lang iyon. Hindi ko hinahanap ang mga katotohanang prinsipyo o talagang isinasaalang-alang ang mga isyung nakita ko. Ni hindi ko sinusubukang ibuod o matuto ng mga aral mula sa mga paglihis at kabiguan. Nakasanayan ko nang gawin ang mga bagay sa ganitong paraan. Iniisip ko pa nga na lahat ay nagkakamali sa kanilang tungkulin, kaya kung nakaligtaan ko nga ang ilang problema, iyon ay dahil kulang ang kakayahan ko. Isinasantabi kung nakakakita ako ng mga problema o hindi, ni hindi ko naramdaman ang pagiging responsable na dapat kong taglayin. Para maprotektahan ang sarili ko, naging walang-ingat at iresponsable ako sa pagsasagawa ng aking tungkulin, at ipinasa ko pa ang responsibilidad sa lider nang maglitawan ang mga problema. Binabaluktot ko ang katotohanan, na ginagawang problema ng iba ang lahat ng bagay. Ngayon ay nakita ko nang hindi ito tungkol sa kakayahan, kundi isang problema sa pagkatao ko.

Tapos ay nabasa ko ang isa pang sipi ng mga salita ng Diyos: “Kung pinoprotektahan mo ang sarili mo sa tuwing may nangyayari sa iyo at nag-iisip ka ng paraan para makatakas, isang lihim na paraan, isinasagawa mo ba ang katotohanan? Hindi ito pagsasagawa ng katotohanan—ito ay pagiging tuso. Ginagampanan mo ang iyong tungkulin sa sambahayan ng Diyos ngayon. Ano ang unang prinsipyo sa pagganap ng isang tungkulin? Iyon ay ang kailangan mo munang gampanan ang isang tungkulin nang buong puso mo, nang ginagawa ang lahat, at protektahan ang mga interes ng sambahayan ng Diyos. Ito ay isang katotohanang prinsipyo na dapat mong isagawa. Ang pagprotekta sa sarili sa pamamagitan ng pag-iisip ng paraan para makatakas, isang lihim na paraan, ay ang prinsipyo ng pagsasagawa na sinusunod ng mga hindi nananalig, at ang pinakamataas nilang pilosopiya. Isinasaalang-alang muna ang sarili sa lahat ng bagay at inuuna ang sariling mga interes bago ang lahat, hindi iniisip ang iba, walang pakialam sa mga interes ng sambahayan ng Diyos at sa mga interes ng iba, iniisip muna ang sariling mga interes at pagkatapos ay iniisip kung paano makakatakas—hindi ba ganyan ang isang hindi nananalig? Ganyan mismo ang isang hindi nananalig. Ang ganitong uri ng tao ay hindi angkop na gumanap ng isang tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Talagang nakaantig sa akin ang mga salita ng Diyos. Hindi ko inakala kailanman na ang pananaw ko sa pagganap sa tungkulin ko ay tulad ng sa isang hindi nananalig, at na sa mga mata ng Diyos ay mukha lang akong isang hindi mananampalataya. Kapag nahaharap sa mga problema, lagi kong inuunang isipin ang sarili kong mga interes, sa takot na baka panagutin lang ako sa anumang mga problema. Kaya ipinakita ko na ginagawa ko ang tungkulin ko, pero ang totoo ay hindi ko kailanman ibinigay ang lahat dito, hinanap ang katotohanan, o kumilos ayon sa mga prinsipyo, ni hindi ko inisip ang mga interes ng iglesia. Bukod pa riyan, masaya na ako sa paggawa lang ng kaunting trabaho sa tungkulin ko, na iniraraos ang trabaho nang walang gana araw-araw. Hindi ba katulad lang iyon ng isang hindi nananalig na nagtatrabaho para sa isang amo? Kapag nagkaiba ang opinyon namin ng kapartner ko, bakit ko gustong ipasa sa lider ang pagdedesisyon? Dahil ayaw kong umako ng responsibilidad. Kaya kahit malinaw kong nakita ang ilang tunay na isyu, ipinasa ko sa lider ang pagdedesisyon, at pakiramdam ko pa nga ay ayos lang iyon. Nakita ko na ang hindi pag-ako ng responsibilidad ay naging likas na paghahayag ng aking likas na pagkatao. Talagang tuso ako at makasarili, at lubos na hindi maaasahan. Nanloko ako, naging tuso, at walang anumang wangis ng pagiging tapat. Hindi talaga karapat-dapat na gumanap sa isang tungkulin ang mga taong katulad niyon. Sinasabi sa mga salita ng Diyos: “Ang ilang tao ay hindi tumatanggap ng anumang pananagutan kapag gumaganap sila sa kanilang tungkulin, lagi silang pabaya at walang interes. Kahit nakikita nila ang problema, ayaw nilang maghanap ng solusyon at takot silang mapasama ang loob ng mga tao, kaya nga nagmamadali silang gawin ang mga bagay-bagay, na ang resulta ay kailangang ulitin ang gawain. Dahil ikaw ang gumaganap sa tungkuling ito, dapat mong panagutan ito. Bakit hindi mo ito sineseryoso? Bakit wala kang interes at pabaya ka? At wala ka bang ingat sa iyong mga responsabilidad kapag ginagampanan mo ang iyong tungkulin sa ganitong paraan? Kahit sino pa ang may pangunahing responsabilidad, responsable ang lahat ng iba pa sa pagbabantay sa mga bagay-bagay, ang lahat ay dapat may ganitong pasanin at ganitong pagpapahalaga sa pananagutan—pero wala ni isa man sa inyo ang nagbibigay ng anumang pansin, talagang wala kayong interes, wala kayong katapatan, wala kayong ingat sa inyong mga tungkulin! Hindi naman sa hindi ninyo nakikita ang problema, kundi ay ayaw ninyong tumanggap ng pananagutan—ni ayaw ninyong pansinin ang bagay na ito kapag nakikita naman ninyo ang problema, ayos na sa inyo ang ‘sapat na.’ Hindi ba’t ang pagiging pabaya at walang interes sa ganitong paraan ay pagtatangkang linlangin ang Diyos? Kung, kapag gumagawa at nagbabahagi ako sa inyo tungkol sa katotohanan, pakiramdam ko ay katanggap-tanggap ang ‘sapat na,’ kung gayon, batay sa inyong mga kakayahan at paghahangad, ano ang makakamit ninyo mula roon? Kung pareho ng sa inyo ang saloobin Ko, wala kayong mapapala. Bakit Ko ito sinasabi? Sa isang banda ito ay dahil wala kayong anumang ginagawa na taos-puso, at sa isa pang banda ay dahil medyo mahihina ang kakayahan ninyo, medyo manhid kayo. Dahil nakikita Kong lahat kayo ay manhid at walang pagmamahal sa katotohanan, at hindi ninyo hinahangad ang katotohanan, dagdag pa ang mahihina ninyong kakayahan, kaya kailangan Kong magsalita nang detalyado. Dapat Kong sabihin nang malinaw ang lahat, at unti-untiin at himay-himayin ang mga ito sa Aking pananalita, at mangusap tungkol sa mga bagay-bagay mula sa bawat anggulo, sa anupamang paraan. Saka lamang kayo nakakaunawa nang kaunti. Kung pabasta-basta Ako sa inyo, at nagsalita nang kaunti ukol sa anumang paksa, sa tuwing maibigan Ko, nang hindi ito pinag-iisipan nang mabuti ni pinagsisikapan, nang hindi ito isinasapuso, hindi nagsasalita kapag hindi Ko gustong magsalita, ano ang mapapala ninyo? Sa kakayahan na katulad ng sa inyo, hindi ninyo mauunawaan ang katotohanan. Wala kayong makakamit, lalo namang hindi ninyo matatamo ang kaligtasan. Pero hindi Ko magagawa iyon, dapat Akong magsalita nang detalyado. Dapat akong maging detalyado at magbigay ng mga halimbawa ukol sa mga kalagayan ng bawat uri ng tao, sa mga saloobin ng mga tao sa katotohanan, at sa bawat uri ng tiwaling disposisyon; saka lamang ninyo maiintindihan ang sinasabi Ko, at mauunawaan ang naririnig ninyo. Anumang aspeto ng katotohanan ang ibinabahagi, nagsasalita Ako sa iba’t ibang kaparaanan, na may mga estilo ng pagbabahagi para sa mga nasa hustong gulang at para sa mga bata, at sa anyo rin ng mga katwiran at kuwento, gumagamit ng mga teorya at pagsasagawa, at nagkukuwento ng mga karanasan, upang maunawaan ng mga tao ang katotohanan at makapasok sa realidad. Sa ganitong paraan, iyong mga may kakayahan at may puso ay magkakaroon ng pagkakataong maunawaan at tanggapin ang katotohanan at maligtas. Ngunit noon pa man ang saloobin ninyo sa inyong tungkulin ay pagkapabaya at kawalan ng interes, ng pagpapaliban ng mga bagay-bagay, at wala kayong pakialam kung gaano katagal ang antalang idinudulot ninyo. Hindi ninyo pinagninilayan kung paano hanapin ang katotohanan upang malutas ang mga problema, hindi ninyo iniisip kung paano gampanan ang inyong tungkulin nang maayos upang makapagpatotoo sa Diyos. Ito ay pagpapabaya sa inyong tungkulin. Kaya napakabagal ng paglago ng inyong buhay, pero hindi kayo nababalisa sa dami ng oras na nasayang ninyo. Sa katunayan, kung gagawin ninyo ang inyong tungkulin nang maingat at responsable, hindi man lang aabutin ng lima o anim na taon bago ninyo magagawang magkuwento ng inyong mga karanasan at magpatotoo sa Diyos, at ang iba’t ibang gawain ay napakaepektibong maisasakatuparan—pero ayaw ninyong isaisip ang kalooban ng Diyos, ni ayaw ninyong pagsikapang alamin ang katotohanan. May ilang bagay na hindi ninyo alam kung paano gawin, kaya’t binibigyan Ko kayo ng mga tiyak na tagubilin. Hindi ninyo kailangang mag-isip, kailangan niyo lamang makinig at magpatuloy. Iyan lang ang katiting na responsabilidad na dapat ninyong akuin—ngunit kahit iyan ay lampas sa inyo. Nasaan ang inyong katapatan? Hindi ito makita kahit saan! Ang tanging ginagawa ninyo ay magsabi ng mga bagay na masarap pakinggan. Sa puso ninyo, alam ninyo ang dapat ninyong gawin, pero hindi lang ninyo isinasagawa ang katotohanan. Ito ay pagsuway sa Diyos, at ang ugat nito ay kawalan ng pagmamahal sa katotohanan. Alam na alam ninyo sa puso ninyo kung paano kumilos alinsunod sa katotohanan—hindi lang talaga ninyo isinasagawa ito. Malubhang problema ito; nakatitig kayo sa katotohanan nang hindi ito isinasagawa. Hindi talaga kayo isang taong sumusunod sa Diyos. Para gumanap ng tungkulin sa sambahayan ng Diyos, dapat ninyong hanapin at isagawa man lang ang katotohanan at kumilos ayon sa mga prinsipyo. Kung hindi mo naisasagawa ang katotohanan sa iyong pagganap sa tungkulin, saan mo ito maaaring isagawa? At kung hindi mo isinasagawa ang anuman sa katotohanan, isa kang walang pananalig. Ano ba talaga ang layon mo, kung hindi mo tinatanggap ang katotohanan—lalo nang hindi mo isinasagawa ang katotohanan—at kumikilos lang nang pabaya sa sambahayan ng Diyos? Nais mo bang gawing tahanan mo ng pagreretiro ang sambahayan ng Diyos, o isang bahay-kawanggawa? Kung oo, nagkakamali ka—ang sambahayan ng Diyos ay hindi nag-aalaga ng mga mapagsamantala, ng mga walang silbi. Sinumang masama ang pagkatao, na hindi masayang gumagampan sa kanyang tungkulin, na hindi akmang gumanap ng isang tungkulin, ay dapat paalisin lahat; lahat ng walang pananalig na hindi talaga tinatanggap ang katotohanan ay dapat palayasin. Nauunawaan ng ilang tao ang katotohanan pero hindi nila ito maisagawa sa pagganap nila sa kanilang mga tungkulin. Kapag may nakikita silang problema, hindi nila ito nilulutas, at kahit alam nilang responsabilidad nila ito, hindi nila ibinubuhos ang lahat ng makakaya nila. Kung hindi mo man lang isinasakatuparan ang mga responsabilidad na kaya mong gawin, anong halaga o epekto ang maidudulot ng pagganap mo sa inyong tungkulin? Makabuluhan bang manalig sa Diyos sa ganitong paraan? Ang isang taong nakakaunawa ng katotohanan pero hindi ito kayang isagawa, na hindi kayang pasanin ang mga paghihirap na marapat niyang pasanin—ang gayong tao ay hindi angkop na gumanap ng tungkulin” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsiyensiya at Katwiran). Hiyang-hiya ako matapos kong mabasa ang mga salita ng Diyos. Tapat na tapat ang Diyos sa Kanyang pagtrato sa mga tao. Para mailigtas tayo, gumagamit Siya ng lahat ng uri ng paraan para makapagbahagi sa atin, na nagbibigay sa atin ng napakadetalyadong pagbabahagi tungkol sa iba’t ibang aspeto ng katotohanan, at lubos Siyang mapagpasensya habang ginagawa ito. Binibigyan Niya tayo ng maraming halimbawa para gabayan tayo kung sakaling hindi tayo nakakaunawa, at binabahaginan tayo palagi ng mga katotohanan para diligan at tustusan tayo, at dinanas ang pinakadakilang paghihirap. Pinagnilayan ko ang aking saloobin sa pagganap sa aking tungkulin, at natanto ko na ipinagkakatiwala sa akin ng iglesia ang isang napakahalagang tungkulin, pero hindi ako umaako ng responsibilidad. Tinrato ko iyon nang walang-ingat, na nagtatamad-tamaran hangga’t maaari, nanloloko pa at nagiging tuso. Nasaan ang pagkatao ko? Naging tapat ang Diyos sa atin, pero ang iginanti ko lang sa Kanya ay panlilinlang. Dati ay may nabasa ako sa mga salita ng Diyos tungkol sa ilang taong may masamang pagkatao, pero hindi ko iniugnay iyon sa sarili ko. Tapos ay nakita ko na masama nga ang pagkatao ko, at wala akong konsensya. Mukhang ginagawa ko ang tungkulin ko araw-araw at nagpapakahirap nang kaunti, at iniraos kong lahat ang gawain nang walang gana. Pero hindi nakaharap ang puso ko sa Diyos. Hindi ko sinikap na gawin ang lahat ng makakaya ko sa tungkulin ko, na ibigay ang lahat ko roon, na maging maalalahanin at matapat. Sa halip ay nagtrabaho lang ako nang walang interes at walang gana. Hindi ako gumagawa ng isang tungkulin—ni hindi ako umaabot sa pamantayan ng paggawa ng serbisyo. Alam ko na hindi ako makakabawi sa mga kawalang idinulot sa gawain ng aking pagiging iresponsable. Nagdasal ako sa Diyos, hilingin sa Kanya na bigyan ako ng isang pagkakataon para magsisi, at mula noon ay nagpasya na akong baguhin ang saloobin ko sa aking tungkulin. Hindi ako puwedeng patuloy na maging walang-ingat.

Tapos ay nabasa ko ang isang sipi ng mga salita ng Diyos: “Dahil may mga tiwaling disposisyon ang mga tao, madalas silang mapagwalang-bahala at walang ingat kapag ginagampanan nila ang kanilang mga tungkulin. Isa ito sa mga pinakaseryosong problema sa lahat. Kung gagampanan nang maayos ng mga tao ang kanilang mga tungkulin, dapat muna nilang lutasin ang problemang ito ng pagiging mapagwalang-bahala at kawalang ingat. Hangga’t may gayong ugali sila na mapagwalang-bahala at walang ingat, hindi nila magagampanan nang maayos ang kanilang mga tungkulin, na nangangahulugang lubhang mahalagang lutasin ang problema ng pagiging mapagwalang-bahala at kawalang ingat. Paano sila dapat magsagawa? Una, dapat nilang lutasin ang problema sa lagay ng kanilang pag-iisip; dapat nilang harapin nang tama ang kanilang mga tungkulin, at gawin ang mga bagay nang may kaseryosohan at may pagpapahalaga sa responsabilidad. Hindi nila dapat balaking maging mapanlinlang o pabasta-basta. Ginagampanan ng isang tao ang kanyang tungkulin para sa Diyos, hindi para sa sinumang tao; kung magagawa ng mga taong tanggapin ang pagsusuri ng Diyos, magkakaroon sila ng tamang lagay ng pag-iisip. Higit pa rito, pagkatapos gawin ang isang bagay, dapat suriin ito ng mga tao, at pagnilay-nilayan ito, at kung makadama sila ng kaunting pagkabalisa sa kanilang puso, at matapos ang masusing inspeksyon, napag-alaman nilang may problema nga, dapat silang gumawa ng mga pagbabago; kapag nagawa na ang mga pagbabagong ito, mapapanatag na sila sa kanilang puso. Kapag nababalisa ang mga tao, pinatutunayan nitong may problema, at dapat nilang masusing suriin ang mga nagawa nila, lalo na sa mga mahahalagang yugto. Ito ay isang responsableng pag-uugali sa pagganap ng tungkulin. Kapag ang isang tao ay makakayang maging seryoso, umako ng responsabilidad, at ibigay ang kanyang buong puso at lakas, magagawa nang maayos ang gawain. Minsan ikaw ay wala sa tamang lagay ng pag-iisip, at hindi ka makahanap o makatuklas ng isang napakalinaw na pagkakamali. Kung ikaw ay nasa tamang lagay ng pag-iisip, sa kaliwanagan at patnubay ng Banal na Espiritu, magagawa mong tukuyin ang usapin. Kung ginabayan ka ng Banal na Espiritu at binigyan ka ng kamalayan, tinutulutan kang makaramdam ng kalinawan sa puso at na malaman kung saan may mali, magagawa mo nang itama ang paglihis at pagsumikapan ang mga katotohanang prinsipyo. Kung ikaw ay nasa maling lagay ng pag-iisip, at tuliro at pabaya, mapapansin mo kaya ang mali? Hindi mo mapapansin. Ano ang makikita mula rito? Ipinapakita nito na upang magampanan nang maayos ang mga tungkulin nila, napakahalaga na nakikipagtulungan ang mga tao; napakahalaga ng lagay ng kanilang mga pag-iisip, at napakahalaga ng kung saan nila itinutuon ang kanilang mga iniisip at ideya. Sinisiyasat at nakikita ng Diyos kung ano ang lagay ng pag-iisip ng mga tao, at kung gaano karaming lakas ang ginagamit nila habang ginagampanan nila ang kanilang mga tungkulin. Napakahalaga na inilalagay ng mga tao ang kanilang buong puso at lakas sa kanilang ginagawa. Napakahalagang sangkap ang kanilang pakikipagtulungan. Tanging kung nagsisikap ang mga tao na walang pagsisihan tungkol sa mga tungkuling kanilang naisagawa at mga bagay na kanilang nagawa, at hindi magkaroon ng pagkakautang sa Diyos, na makakikilos sila nang buong puso at lakas. Kung palagian kang nabibigong ilagay ang buong puso at lakas mo sa pagganap sa iyong tungkulin, kung lagi ka na lang pabaya at walang interes, at nagdudulot ng malaking pinsala sa gawain, at lubhang nagkukulang sa mga epektong hinihingi ng Diyos, isang bagay lang ang maaaring mangyari sa iyo: Palalayasin ka. At magkakaroon pa ba ng panahon para magsisi, kung magkagayon? Hindi magkakaroon. Ang mga kilos na ito ay magiging isang walang-hanggang panaghoy, isang mantsa! Ang pagiging laging pabaya at walang interes ay isang mantsa, ito ay isang malubhang paglabag—oo o hindi? (Oo.) Dapat magsikap kang isagawa ang iyong mga obligasyon, at ang lahat ng nararapat mong gawin, nang buong puso at lakas mo, dapat ay hindi ka pabaya at walang interes, o mag-iwan ng pagsisisihan. Kung magagawa mo iyan, kikilalanin ng Diyos ang tungkuling ginagampanan mo. Iyong mga bagay na kinikilala ng Diyos ay mabubuting gawa. Ano, kung gayon, ang mga bagay na hindi kinikilala ng Diyos? (Mga paglabag at masasamang gawa.) Maaaring hindi mo tanggapin na masasamang gawa ang mga ito kung inilalarawan ang mga ito nang gayon sa ngayon, ngunit kapag dumating ang araw na may malubha nang kahihinatnan sa mga bagay na ito, at nagdulot ang mga ito ng negatibong impluwensiya, kung gayon ay madarama mo na ang mga bagay na ito ay hindi lamang mga paglabag sa pag-uugali bagkus ay masasamang gawa. Kapag napagtanto mo ito, magsisisi ka, at iisipin sa sarili: ‘Dapat ay pinili ko nang umiwas bago pa nangyari! Kung mas nag-isip at nagsikap pa ako nang kaunti sa simula, naiwasan sana ang kinahinatnang ito.’ Walang makabubura ng walang-hanggang mantsa na ito sa iyong puso, at kung ilalagay ka nito sa permanenteng pagkakautang, magkakaproblema ka. Kaya ngayon ay dapat kang magsikap na ilagay ang iyong buong puso at lakas sa atas na ibinigay sa iyo ng Diyos, na gampanan ang bawat tungkulin nang may malinis na konsensiya, walang anumang pagsisisi, at sa isang paraang kinikilala ng Diyos. Anuman ang ginagawa mo, huwag maging pabaya at pabasta-basta. Kung pabigla-bigla kang gumagawa ng mali at isa itong malubhang paglabag, ito ay magiging walang-hanggang mantsa. Kapag nagkaroon ka na ng mga pagsisisi, hindi ka na makakabawi para sa mga ito, at magiging mga permanenteng pagsisisi ang mga ito. Ang dalawang landas na ito ay dapat makita nang malinaw. Alin ang dapat mong piliin, upang matamo ang papuri ng Diyos? Ginagampanan ang iyong tungkulin nang buong puso at lakas, at naghahanda at nagtitipon ng mabubuting gawa, nang walang anumang pagsisisi. Anuman ang gawin mo, huwag kang gumawa ng masama na makagagambala sa pagganap ng iba sa kanilang mga tungkulin, huwag kang gumawa ng anumang labag sa katotohanan at laban sa Diyos, at huwag kang gumawa ng mga bagay na habambuhay mong pagsisisihan. Anong mangyayari kapag ang isang tao ay nakagawa ng napakaraming paglabag? Tinitipon nila ang galit ng Diyos sa kanila sa Kanyang presensya! Kung lumabag ka nang lumabag, at higit na tumindi ang poot ng Diyos sa iyo, sa huli, ikaw ay parurusahan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Bago iyon, inamin ko nang wala akong gana sa tungkulin ko, pero hindi ko kailanman natanto ang mga puwedeng ibunga nito sa akin, o kung ano ang magiging tingin at paglalarawan ng Diyos sa isang taong katulad niyon. Ngayon ay nakita ko na mula sa salita ng Diyos na mukhang hindi gumagawa ng malaking kasamaan ang gayong mga tao, pero kasuklam-suklam sa Diyos ang saloobin nila sa kanilang tungkulin, at kung hindi sila magsisisi, sa huli ay mawawala ang pagkakataon nilang maligtas. Nang malantad ako sa ganitong sitwasyon, nakita ko kung gaano kalubha ang problema ko dahil sa pagdaraos ng aking tungkulin nang walang gana at pagiging iresponsable ko. Dahil sa pagiging iresponsable ko kaya nangailangan ng karagdagang pag-edit ang video na iyon, na nakaantala sa lahat ng trabaho namin. Isang paglabag iyon. Kung hindi ko itinama kaagad ang kalagayan ko, at patuloy akong naging walang-ingat at iresponsable, puwede akong magkasala sa disposisyon ng Diyos at mapaaalis anumang oras, kung kailan magiging huli na ang lahat para magsisi. Mula sa mga salita ng Diyos, nakakita kami ng isang landas ng pagsasagawa para malutas ang aming kawalang-ingat sa tungkulin namin. Una, kailangan ay mayroon kaming tamang pag-iisip, magpasan kami ng responsibilidad, at tanggapin namin ang pagsusuri ng Diyos. Tapos ay kailangan naming repasuhing mabuti ang mga bagay at hindi pagtakpan ang mga problemang natatagpuan namin.

Kalaunan, isinagawa namin ang mga salita ng Diyos. Ibinuod namin ang mga dahilan ng aming mga kabiguan, at masigasig na siniyasat ang mga video batay sa mga prinsipyo, na hindi hinahayaang makalagpas ni isang detalye. Sama-sama naming hinanap ang mga katotohanang prinsipyo at pinag-usapan kung paano isasagawa ang mga pag-edit. Ang pakikipagbahaginan at pakikipagtalakayang ito sa mga kapatid ay mas naipaunawa sa amin ang mga prinsipyo, at natanto namin na kahit maraming beses na naming narepaso ang ilang video, ngayong mas alam na namin, natuklasan namin ang iba pang mga detalye ng mga isyu. Mas malinaw nitong ipinakita kung gaano kalubha ang problema namin na nilulusutan lang namin sa aming tungkulin noon. Tapos ay sinuri namin kung paano namin dapat i-edit ang mga video na ito batay sa mga prinsipyong iyon, kinumpleto namin ang lahat ng pag-edit na kaya naming gawin, tapos ay ibinigay namin ang mga iyon sa lider para repasuhin kapag wala na kaming nakitang anumang mga isyu. Mas gumaan ang pakiramdam ng lahat matapos naming isagawa iyon. Pagkatapos i-edit ang mga video na iyon, ipinasa namin ang mga iyon sa lider para marepaso. Sabi niya, “Napakaganda nito, at wala akong nakikitang anumang mga isyu. Maayos ang ginawa ninyo ngayon.” Nang sabihin iyon ng lider, hindi ko napigilang taos-pusong magpasalamat sa Diyos. Alam kong hindi iyon dahil sa nakagawa kami ng magandang trabaho. Sa halip, ginabayan at binigyang-liwanag kami ng Diyos noong medyo naging handa kaming magbago at magsisi, at tumigil sa pagiging walang-ingat. Talagang ipinakita sa akin ng karanasang ito na kung talagang isinasapuso mo ang isang tungkulin, saka lang magiging makabuluhan iyon at makadarama ka ng kapayapaan. Salamat sa Diyos!


92. Isang Napakasakit na Pagpili

Ni Alina, Espanya

Noong 1999, tinanggap ko ang gawain ng Makapangyarihang Diyos ng mga huling araw, at hindi nagtagal ay nahalal akong maging isang lider ng iglesia. Noong Disyembre ng 2000, katanghaliang tapat isang araw, kumakain kami ng dalawang anak ko nang biglang dumating sa bahay ang limang pulis at sinimulang halughugin ang lugar, sinisiyasat ang lugar nang walang ipinapakitang warrant. Noong panahong iyon, anim na taon pa lang ang anak ko, at nakakapit nang mahigpit ang dalawang bata sa damit ko sa takot, nanginginig ang kanilang mga kamay. Sa huli, nakakita sila ng isang Bibliya at isang journal ng mga debosyonal na isinulat ko. Hinihila nila ako at itinutulak, tinatangkang ipasok ako sa sasakyan ng pulis. Nag-iiyakan at sumisigaw ang mga bata, “Ma! Huwag kang umalis!” Sa sandaling iyon, biglang dumaloy ang mga luha sa aking mukha, dahil hindi ko alam kung makakabalik pa ako at makikita silang muli. Napuno ng kalungkutan ang puso ko. Kalaunan, dinala nila ako sa isang PSB interrogation room kung saan nila ako ipinosas sa isang silyang bakal. May ilang tao roon na mabangis na nakatitig sa akin. Takot na takot ako noon, at nagdasal ako sa Diyos nang walang humpay, na hinihiling sa Kanya na bigyan ako ng pananampalataya. Naisip ko ang mga salita ng Diyos: “Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; sa suporta Ko, sino ang makakahadlang sa daan?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Binigyan ako ng mga salita ng Diyos ng pananampalataya, at habang iniisip ko kung paanong ang Diyos ang aking suporta, nabawasan ang takot ko. Gaano man kalupit ang mga pulis, nasa mga kamay sila ng Diyos. Sumumpa ako na paano man nila ako pahirapan, hindi ko tutularan si Judas at ipagkakanulo ang Diyos. Nangako ako na tatayo akong saksi para sa Diyos habambuhay!

Nagsimula ang isa sa mga pulis sa interogasyon: “Sino ang naghikayat sa iyo na maniwala sa Makapangyarihang Diyos? Sino ang lider ninyo? Saan nakatago ang pera ng iglesia?” Sabi ko, “Wala akong alam.” Sabi ng direktor ng National Security Brigade, “Nahanap namin ang bahay mo ngayon dahil may ebidensya na kami tungkol sa pananampalataya mo. Pwede ka naming pahatulan na may sala ka kahit hindi ka umimik. Pero kung sasabihin mo sa amin ang alam mo, pauuwiin ka namin ngayon din.” Hindi ako nagsalita. Pagkatapos ay sinabi niya, “Napakabata pa ng mga anak mo—masaklap kung mawalan sila ng nanay na mag-aalaga sa kanila. Kung malaman ng kanilang mga guro at kaklase na nakakulong ang nanay nila, tutuyain sila at hahamakin. Hindi ba napakasama niyon sa pag-iisip nila? Kaya mo bang magmatigas doon? Hindi mo babalewalain ang mga anak mo para sa pananampalataya mo, hindi ba?” Nang marinig kong sabihin niya iyon, agad kong naisip ang bakas ng takot sa mga bata nang arestuhin ako, at kinabahan ako sandali. Lahat ng nangyari ngayon ay makaka-trauma at makakaapektong masyado sa mga bata! Kung masentensyahan ako, sino ang mag-aalaga sa kanila? Lalo na ang anak kong lalaki, na sakitin na noon pa man, ano ang gagawin niya kung wala ako roon para alagaan siya? Kung hindi maging maganda ang pakikitungo ng iba sa kanila at pagtawanan sila ng mga guro at kaklase nila, makakayanan kaya nilang harapin iyon? Walang tigil ang pag-agos ng mga luha ko sa mga ideyang ito at nagmadali akong magdasal sa Diyos: “Diyos ko! Nag-aalala ako sa mga anak ko at lungkot na lungkot ako. Protektahan Mo sana ang puso ko para kumalma ako, umasa sa Iyo, at tumayong saksi.” Pagkatapos kong magdasal, naisip ko ang mga salitang ito ng Diyos: “Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak at mga magulang na nasa bahay. Lahat ba ng ito ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang sapat na paniniwala sa Akin? O ito ba’y dahil natatakot ka na gagawa Ako ng mga di-karapat-dapat na mga pagsasaayos para sa iyo? Bakit ka laging nag-aalala sa pamilya ng iyong laman? Lagi kang nasasabik sa iyong mga mahal sa buhay! Mayroon ba Akong puwang sa puso mo?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Agad na pinagliwanag ng mga salita ng Diyos ang puso ko. Ang Diyos ang Lumikha, at Siya ang may kapangyarihan at pamamahala sa kapalaran ng lahat. Anuman ang mangyari sa dalawang anak ko sa hinaharap ay nasa Kanyang mga kamay, at walang saysay ang aking pag-aalala. Kinailangan kong manampalataya sa Diyos, at ipagkatiwala sila sa Kanyang mga kamay. Sa ideyang ito, kumalma ako, at hindi na masyadong nag-alala para sa kanila. Alam ko na ginagamit ng mga pulis ang mga bata para i-blackmail ako na ipagkanulo ang iglesia. Sila ang umaresto sa akin sa ilegal na paraan, sumira sa normal na buhay ng pamilya ko, at ngayon ay sinasabi nila na ang pananampalataya ko ang humadlang sa akin na maalagaan ang aking mga anak. Hindi ba ito pagbabaluktot ng mga tunay na nangyari, at pinalalabas na mabuti ang masama? Nang mapagtanto ko iyon, pagalit ko silang sinagot, “Dahil ba ito sa pananampalataya ko, o dahil ba ikinulong ninyo ako rito? Binabasa ng mga mananampalataya sa Diyos ang salita ng Diyos at hinahangad na maging mabubuting tao, wala silang ginagawang ilegal. Bakit patuloy ninyong inaaresto ang mga mananampalataya?” Humagalpak sila ng tawa nang sabihin ko iyon, at sinabi ng isang pulis, “Wala ka talagang kamuwang-muwang. Kung naniwala ang lahat sa Diyos, sino ang makikinig sa CCP? Tapos ay sino ang pamumunuan ng Partido? Kaya hindi ka namin maaaring hayaang maniwala, at kung naniniwala ka, aarestuhin ka!” Nagsiklab ang galit ko, at ipinaalala nito sa akin ang isang bagay na sinabi ng Diyos: “Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal din? Paano nito maaaring papurihan at ipagsaya ang pagdating ng Diyos? Ang mga sunud-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nandarambong sila at nanloloob, nawalan na silang lubusan ng budhi, wala silang konsensya, at tinutukso nila ang mga walang-muwang upang mawalan ng katwiran. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). Sa pamamagitan ng mga salita ng Diyos, nakita ko ang diwa ng CCP. Sila ay tampalasan at salungat sa Langit. Ang Diyos ang lumikha sa lahat ng bagay, lumikha sa sangkatauhang ito, at ang Diyos ang nangangalaga at tumutustos sa buong sangkatauhan. Ang pagsamba sa Diyos ay inorden ng Langit at kinikilala sa lupa, pero hindi hinahayaan ng Communist Party na maniwala at sumunod ang mga tao sa Diyos, itinataguyod nila ang ateismo at ebolusyon para iligaw ang mga tao. Walang kahihiyan pa nilang ipinapahayag na “talagang walang Diyos sa mundo” at na ang “kaligayahan ng mga tao ay ganap na nanggagaling sa Partido.” Gusto nilang ang mga tao ay labis na magpasalamat, makinig at sumunod sa kanila. Labis ang kasamaan at pagiging kasuklam-suklam ng CCP! Sa mga huling araw, personal na dumating sa lupa ang Diyos para iligtas ang sangkatauhan, na nagpapahayag ng milyon-milyong salita. Ang labis na kinatatakutan ng CCP ay na mabasa ng mga tao ang salita ng Diyos at maunawaan nila ang katotohanan, at na magkaroon sila ng pagkakilala sa Partido at, hindi na sila sasailalim sa kontrol nito, babaling sila sa Diyos. Kaya nga ginagawa ng CCP ang lahat ng magagawa nito para arestuhin ang mga Kristiyano, na walang saysay na umaasa na masusugpo ang gawain ng Diyos at mararating nila ang kanilang mithiing kontrolin ang sangkatauhan magpakailanman. Nang personal kong maranasan ang pagpapahirap nila, nakita ko ang kanilang malademonyong diwa ng pagkamuhi sa katotohanan at pagiging kaaway ng Diyos, at kinamuhian ko sa kaibuturan ng aking puso ang masamang pangkat na ito ng mga demonyong lumaban sa Diyos. Nagpasya akong matatag na sundan ang Diyos at tumayong saksi gaano man ako maghirap.

Kalaunan, nagpinyansa ang asawa ko para makalabas ako sa pamamagitan ng pagbabayad sa isang tao na asikasuhin iyon. Sa araw ng paglaya ko, sabi ng isang pulis, “Batay sa kasalukuyang saloobin mo, tiyak na patuloy kang mananalig. Mamatyagan ka namin, at ibabalik ka namin dito sa sandaling makita ka naming nakikitipon o nagbabahagi ng ebanghelyo!” Para patuloy kong magawang manalig at magawa nang normal ang aking tungkulin, napilitan akong magpalipat-lipat ng tirahan nang ilang beses. Ang asawa ko ay isang punong kinatawan ng bayan sa panahong iyon at nawalan siya ng anumang pagkakataong mataas ng ranggo mula nang maaresto ako dahil sa aking pananampalataya. Tapos noong Abril 2007, isang gabi ay umuwi siya at sinabing, “Hindi magtatagal ay matataas ng ranggo ang ilang kadre sa lungsod. Dahil sa iyong pananampalataya, hindi ako nakapasa sa mga political background check noong huling ilang beses na nagkaroon ako ng pagkakataon. Sinabi ko na sa lider ko na gusto kong maging bahagi ng larangang iyon sa pagkakataong ito, at sinabi niya na irerekomenda niya ako basta’t isuko mo ang iyong relihiyon.” Sinabi rin niya sa akin, “Kailangan mo lang tumigil sa paniniwala para magkaroon tayo ng magandang buhay, at mabibigyan natin ng matatag na tahanan ang ating mga anak. Kung ipipilit mong ituloy ang iyong pananampalataya, kailangan tayong magdiborsyo. Ayaw ko nang madamay rito. Pag-isipan mo ito!” Nasaktan ako talaga nang marinig ko siyang sabihin ang lahat ng ito. Kung magdidiborsyo kami, masasaktan nang husto ang mga anak namin! Naging mabuti siya palagi sa akin, at masunurin ang aming mga anak. May trabaho siya, may negosyo ako, at talagang masaya ang buhay namin. Ang maganda naming pamilya ay nawawasak dahil sa pag-uusig ng pamahalaan ng China. Habang iniisip ito, sumama ang pakiramdam ko, parang nadudurog ang puso ko. Nagdasal ako sa Diyos: “Diyos ko, hindi ko kayang iwan Ka, pero hindi ko puwedeng pabayaan ang aking asawa at mga anak. Hindi ko alam ang gagawin. Liwanagan Mo sana ako, para maunawaan ko ang kalooban Mo.” Tapos, naisip ko ang salita ng Diyos: “Walang ugnayan sa pagitan ng isang naniniwalang esposo at ng hindi naniniwalang esposa, at walang ugnayan sa pagitan ng mga naniniwalang anak at mga di-naniniwalang magulang; ganap na hindi magkaayon ang dalawang uring ito ng mga tao. Bago pumasok sa pamamahinga, may pisikal na mga kamag-anak ang isang tao, ngunit sa sandaling pumasok sa pamamahinga ang isang tao, wala na siyang anumang pisikal na mga kamag-anak na masasabi” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Pinag-isipan ko ang mga salita ng Diyos at naunawaan ko na ang mga taong may pananampalataya at mga taong walang pananampalataya ay dalawang uri ng tao na magkaiba ang diwa. Magkaiba ang kanilang mga pananaw sa buhay at mga pinahahalagahan. Nasa tamang landas ako ng pananampalataya, sa paghahangad ng katotohanan. Ang asawa ko ay nasa isang landas ng opisyal na trabaho, isang landas ng pag-angat ng ranggo at pagkita ng pera. Para tumaas ang ranggo, binalewala niya ang maraming taon ng aming pagsasama bilang mag-asawa at ang damdamin ng aming mga anak, at sa halip ay pinili niyang makipagdiborsyo. Iyan ay dahil sa puso niya, ang kanyang katayuan at kinabukasan ay naging mas mahalaga sa kanya kaysa sa akin at sa mga bata. Kahit sinabi niya na gusto niyang bigyan ng matatag na tahanan ang mga bata at magkaroon ng masayang buhay, ilusyon lang ang lahat ng iyon. Mabait siya sa akin dati, dahil hindi ako nagkaroon ng anumang epekto sa kanyang mga personal na interes. Ngayon ay nakaapekto na sa opisyal na trabaho niya ang aking pananampalataya at naging hadlang sa pagtaas ng kanyang ranggo at pagkita ng mas malaking pera, kaya gusto niyang makipagdiborsyo. Nanlamig talaga ako nang maisip ko iyon. Nakita ko na walang tunay na pagmamahal sa pagitan ng mga tao, kundi panlilinlang at pananamantala lamang. Alam na alam ng asawa ko na ang Communist Party ay isang masamang partido, pero lagi siyang pumapanig doon, at sinasabi sa akin na isuko ko ang aking pananampalataya, pinipilit pa akong makipagdiborsyo. Magkaiba ang aming mga pananaw at nasa magkaiba kaming mga landas, at hindi kami magiging masaya kahit na manatili kaming magkasama. Nang matanto ko ito, nalaman ko kung ano ang kailangan kong gawin.

Pumunta kami sa Civil Affairs Bureau kinabukasan ng umaga para asikasuhin ang mga papeles para sa aming diborsyo, at habang nasa daan ay sinabi niya, “Alam mo, ayoko ng diborsyo pero wala nang ibang opsyon. Alagaan mong mabuti ang sarili mo.” Bigla akong naluha nang marinig kong sabihin niya ito. Naisip ko ang lahat ng paghihirap at pangungutya ng iba na kailangan kong harapin pagkatapos ng diborsyo, at labis akong nasaktan. Mabilis akong nagdasal sa Diyos, na hinihiling sa Kanya na protektahan ang puso ko. Naisip ko ang mga salita ng Diyos: “Dapat kang magdusa ng paghihirap alang-alang sa katotohanan, dapat mong ibigay ang iyong sarili sa katotohanan, dapat kang magtiis ng kahihiyan para sa katotohanan, at upang higit pang makamit ang katotohanan, dapat kang sumailalim sa higit pang pagdurusa. Ito ang dapat mong gawin. Hindi mo dapat itapon ang katotohanan alang-alang sa isang mapayapang buhay-pamilya, at hindi mo dapat iwala ang dangal at integridad ng iyong buhay para sa pansamantalang kasiyahan. Dapat mong hangarin ang lahat ng mainam at mabuti, at dapat mong hangarin ang isang landas sa buhay na higit na makahulugan. Kung namumuhay ka ng gayong mahalay na buhay, at walang hinahangad na anumang mga layunin, hindi ba’t sinasayang mo ang iyong buhay? Ano ba ang iyong makakamtan mula sa ganitong pamumuhay? Dapat mong talikuran ang lahat ng kasiyahan ng laman alang-alang sa nag-iisang katotohanan, at hindi mo dapat isuko ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Nakita ko mula sa mga salita ng Diyos na gaano man kaganda ang buhay ng isang tao sa laman, gaano man karami ang naiinggit at humahanga sa kanya, walang anuman doon ang may kabuluhan. Sa paghahangad lang ng katotohanan at paggawa ng tungkulin ng isang nilalang matatamo ang pagsang-ayon ng Diyos. Ito lang ang buhay na may integridad at dignidad, at ito ang pinakamakabuluhan at mahalaga sa buhay. Talagang nagpapalaya ang maisip ito, at hinarap ko ang paglilitis sa diborsyo nang walang pag-aalinlangan.

Noong Mayo 2011 habang nasa isang pagtitipon, muli akong naaresto. Sila pa rin ang mga pulis isang dekada na ang nakararaan. Nakita nila ang ID ko at tinawag ako sa pangalan, sinasabing, “Sampung taon na kaming pabalik-balik nang maraming beses sa bahay mo nang hindi ka nakikita at ngayon ay sinuwerte kami. Hindi ka na namin pakakawalan sa pagkakataong ito!” Habang nagsasalita sila, pinosasan nila ako at isinakay sa kotse ng pulis. Sa loob ng kotse, naisip ko ang tatlong sister na naaresto dati at malupit na pinahirapan ng mga pulis sa loob ng isang buong buwan. Ang isa sa kanila ay nagkaroon ng permanenteng pinsala sa kaliwang braso dahil sobrang tagal siyang iniwang nakasabit. Bumilis ang pintig ng puso ko nang maisip ko iyon. Natakot ako na bubugbugin ako hanggang sa mabaldado ako o mamatay. Dali-dali akong nanawagan sa Diyos sa puso ko: “Diyos ko! Protektahan Mo sana ako at gabayan sa sitwasyong ito. Kahit bugbugin ako hanggang sa mamatay hindi ako kailanman magiging Judas.” Naisip ko ang mga salita ng Diyos pagkatapos kong magdasal: “Alam mong ang lahat ng bagay sa iyong kapaligiran ay naroon dahil sa Aking pahintulot, Ako ang nagsasaayos nitong lahat. Tingnan ito nang malinaw at bigyang-kasiyahan ang Aking puso sa kapaligirang ibinigay Ko na sa iyo. Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Totoo ito. Lubos na nasa mga kamay ng Diyos ang aking buhay at kamatayan, at hindi nila makukuha ang buhay ko nang hindi ito tinutulutan ng Diyos. Naisip ko ang pagdanas ni Job ng kanyang mga pagsubok. Hindi hahayaan ng Diyos na pinsalain ni Satanas ang buhay ni Job at hindi maaaring suwayin ni Satanas ang sinabi ng Diyos. Nagbigay ito sa akin ng kaunting kapayapaan sa puso ko at binigyan ako ng pananampalatayang harapin ang naghihintay sa akin.

Kalaunan, inusisa ako ng pinuno ng National Security Brigade. Sinabi niya, “Malaki at kritikal ang kasong ito para sa ating lungsod sa ngayon. Inaresto ka sampung taon na ang nakararaan, at noong 2009 ay may nagsumbong na nagpapalaganap ka ng ebanghelyo. Nabigo ang ilang pagtatangkang arestuhin ka. Ngayon, nahuli ka namin mismo sa isang pagtitipon, kaya kahit wala kang sabihin, puwede ka pa rin naming ipakulong nang pito hanggang sampung taon. Kapag nasentensyahan ka, hindi tatanggapin ang mga anak mo sa kolehiyo at hindi sila makakakuha ng mga trabaho sa serbisyo sibil. At hindi magiging maganda ang pagtrato sa kanila ng lahat dahil mayroon silang isang inang katulad mo. Ikaw ang sisisihin sa pagsira sa kanilang kinabukasan. Kamumuhian ka nila habambuhay! Kahit hindi mo iniisip ang sarili mo, isipin mo ang kinabukasan ng mga anak mo. Kung makikipagtulungan ka sa amin, sasabihin sa amin kung sino ang mga lider na nakatataas sa iyo, at ibibigay mo sa amin ang pera ng iglesia, pakakawalan ka namin.” Nang marinig ko siyang sabihin iyon, inis na inis ako. Walang makakapigil sa Communist Party na pahirapan ang mga Kristiyano—ginamit pa nila ang kinabukasan ng mga anak ko para takutin ako, at pilitin akong ipagkanulo ang iglesia at pagtaksilan ang Diyos, tapos ay sinabi na ang pananampalataya ko ang sumisira sa mga inaasam ng mga anak ko para sa hinaharap. Lubos na pagbabaluktot iyon ng mga totoong pangyayari!

Kinuwestyon nila ako nang tuluy-tuloy noong araw na iyon hanggang pasado alas-2 ng umaga. Nang makita nila na hindi ako magsasalita, ipinadala nila ako sa detention house. Sinabi ng isang pulis, “Sa pagkakataong ito ay sesentensyahan ka na at makukulong!” Madilim at mamasa-masa ang kulungan. Lumala lang nang lumala ang rayuma ko at sakit sa puso, at sumakit ang bawat kasu-kasuan ko. Nagbantay ako sa loob ng dalawang oras gabi-gabi, matapos tumayo nang matagal ay bumilis ang tibok ng puso ko at nanikip ang dibdib ko. Nakakatakot iyon. Naisip ko ang sinabi ng pulis na makukulong ako nang pito hanggang sampung taon, at sinimulan kong kalkulahin kung ilang araw ang mayroon sa pitong taon, tapos ay sa sampung taon. Libu-libong araw at gabi iyon! Paano ako makakatiis? Makakaalis ba ako rito nang buhay? Habang iniisip ito, hindi ko napigilan ang mga luha sa pagdaloy sa aking mukha at nadama ko na nagdidilim ang puso ko. Natanto ko na wala ako sa tamang kalagayan, kaya mabilis akong nagdasal, na hinihiling sa Diyos na protektahan ang puso ko at bigyan ako ng pananampalatayang tiisin ang mga sitwasyong ito. Naalala ko ang mga salita ng Diyos: “Sa malawak na mundong ito, sino ang personal Ko nang nasuri? Sino ang personal na nakarinig sa mga salita ng Aking Espiritu? Napakaraming taong nangangapa at naghahanap sa dilim; napakaraming nagdarasal sa gitna ng kahirapan; napakarami, gutom at giniginaw, ang nakamasid na umaasa; at napakaraming iginapos ni Satanas; subalit napakaraming hindi alam kung saan babaling, napakaraming nagtataksil sa Akin sa gitna ng kanilang kaligayahan, napakarami ang walang utang na loob, napakaraming walang utang na loob, at napakaraming tapat sa mapanlinlang na mga pakana ni Satanas. Sino sa inyo si Job? Sino si Pedro? Bakit paulit-ulit Kong nabanggit si Job? Bakit Ko natukoy si Pedro nang napakaraming beses? Natiyak na ba ninyo kung ano ang mga inaasam Ko para sa inyo? Dapat kayong gumugol ng mas maraming oras sa pagninilay sa gayong mga bagay” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 8). Matapos pagnilayan ang mga salita ng Diyos, naunawaan ko na sinang-ayunan ng Diyos sina Job at Pedro dahil tunay silang naniwala at nagpasakop. Si Job ay nagdaan sa mga pagsubok, nawala ang kanyang kayamanan at mga anak, at napuno ng mga pigsa ang buong katawan niya, pero nagawa pa rin niyang purihin ang pangalan ng Diyos, at sinabing “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21), na hiniya si Satanas. At si Pedro ay ipinako sa krus nang patiwarik para sa Diyos, masunurin hanggang kamatayan, matunog na nagpatotoo. Ako naman, tinamasa ko ang maraming pagdidilig at pagtustos mula sa mga salita ng Diyos, pero ginusto kong tumakbo palayo nang maharap ako sa pinakamaliit na pagdurusa. Nasaan ang aking pananampalataya? Nasaan ang aking pagkamasunurin? Napakalayo ko sa hinihingi ng Diyos. Masyado akong kumapit sa buhay ko, paano ako magpapatotoo sa Diyos? Talagang nagsisi at nakonsensya ako rito at nagdasal ako sa Diyos: “Diyos ko! Handa akong ialay ang sarili ko sa Iyong mga kamay. Ilang taon man ang ibigay na sentensya sa akin o gaano man ako magdusa, nais kong tumayong saksi para sa Iyo at pahiyain si Satanas.” Sa gulat ko, matapos kong ialay ang lahat at handa na akong tumayong saksi, pinalaya ako. Nalaman ko kalaunan na ang dati kong asawa, sa takot na maapektuhan ang pagtanggap sa aming mga anak sa unibersidad, ay may sinuhulang tao para sigurhin ang paglaya ko.

Nagmaneho ang dati kong asawa papuntang detention house para katagpuin ako sa araw ng aking paglaya. Nakita niya kung gaano naiba ang hitsura ko matapos akong pumayat, at tinanong ako, “Ang payat-payat mo na makalipas lang ang isang buwan, hindi mo kakayanin ang ilang taon pa. Sa pagkakataong ito, titigil ka na sa pananalig mo, hindi ba?” Nang hindi ako sumagot, patuloy niya akong kinulit: “Sige na, titigil ka na sa pananalig mo?” Mahinahon kong sinabi sa kanya, “Patuloy akong mananalig! Ang pagkakaroon ng pananampalataya ay inorden ng Langit at kinikilala sa lupa, at mananalig ako habambuhay.” Nang marinig niya akong sabihin ito, hinampas niya ang manibela sa galit, bumuntong-hininga at umiling, tapos ay bumulalas, na sinasabing, “Bahala na ang Diyos mo rito! Ginagawa ng Partido ang lahat para makuha ang puso ng mga tao, pero hindi nito magawa iyon kailanman, samantalang nagpupumilit kayong mga mananampalataya na manalig nang walang nakukuhang anumang materyal na pakinabang at kahit pagkatapos pa ng maraming pagkaaresto. Iba talaga ang Diyos ninyo!” Nagpasalamat ako sa Diyos sa paggabay sa akin na tumayong saksi.

Ilang araw matapos akong makauwi, umuwi ang anak ko galing sa eskwela at pormal na sinabi sa akin, “Ma, kailangan mong pumili ngayon. Kung gusto mo akong manatiling anak mo, kailangan mong isuko ang iyong pananampalataya. Kung mananatili ka sa iyong relihiyon, lalayas ako at hindi mo na ako muling makikita.” Natigilan ako. Napakalapit sa akin ng anak kong lalaki at hindi niya sinalungat kailanman ang aking pananampalataya dati. Bakit niya nasabi ito ngayon? Napakasakit talaga niyon, at pakiramdam ko ang landas na ito ng pananampalataya ay talagang puno ng paghihirap, at mga tagumpay at kabiguan. May pagpipilian sa bawat hakbang. Nadama ko na napakahirap ng desisyong ito, kaya nagdasal ako sa Diyos, at hiniling ko sa Kanya na gabayan akong maunawaan ang Kanyang kalooban. Pagkatapos kong magdasal, naisip ko ang isang sipi ng mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubukan, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Ipinaunawa sa akin ng mga salita ng Diyos na, bagama’t mukhang hinihiling ng anak kong lalaki na pumili, sa katunayan ay si Satanas ang nanunukso at umaatake sa akin, para makita kung pipiliin ko ang pagiging magkapamilya namin ng anak ko, o kung pipiliin ko ang Diyos. Kailangan kong tumayong saksi para pahiyain si Satanas. Habang iniisip ito, sinabi ko sa anak ko, “Hindi ako maaaring lumayo sa Diyos. Ang piliing iwan ang Diyos ay parang pagpapasya na iwan mo ako ngayon. Hindi ito tama at bibiguin nito ang Diyos. Palagi akong susunod sa Diyos. Iyan ang pinili ko!” Nang marinig niya akong sabihin ito, umalis siyang umiiyak. Sumama rin ang loob ko noon, pero alam ko na tama ang ginawa kong desisyon!

Makalipas ang mga kalahating oras, bumalik siya at sinabi sa akin, “Ma, mali ako. Hindi kita dapat pinilit na pumili. Sabi ni papa kung mahuli ka ulit, hindi ka na makakalabas kailanman. Natakot ako na baka mahuli ka, kaya gusto kong gamitin ang taktikang iyon para ipasuko sa iyo ang iyong pananampalataya.” Nang marinig ko siyang ipaliwanag ito, napuno ako ng pagkasuklam para sa demonyong Communist Party na ito na laban sa Diyos. Dahil lang sa nanalig ako sa Diyos, inaresto ako at pinahirapan ng Communist Party, winasak ang aking pamilya at kinaladkad ang aking asawa at mga anak dito. Mas lalo ako nitong pinapahirapan, lalo ko itong tatalikdan, at susunod ako sa Diyos nang may matibay na kalooban!


93. Ang Matiwasay na Pagtutulungan ay Susi sa Isang Tungkulin

Ni Katherine, USA

Noong tag-araw ng taong 2020, gumagawa kami ni Sister Audrea ng mga video sa iglesia. Noong panahong iyon, ako ang responsable sa pagtatalaga ng mga gawain. Isinaayos kong gumawa si Audrea ng mga simpleng gawain, habang ginagawa ko naman ang mga importante. Inakala ko na kaya kong gawin nang mag-isa ang mga iyon dahil lagi ko namang natatapos nang mag-isa ang malalaking gawain noon. Mas nakapagsanay ako kaysa kay Audrea, kaya’t pakiramdam ko ay hindi na niya kailangang makisangkot pa sa mga gawaing iyon. Bukod pa rito, kung gagawin ko ito nang mag-isa, maibibigay sa akin ang pagkilala, na higit na magpapakita ng aking mga kakayahan at magdudulot na tingalain ako ng mga kapatid. Kalaunan, dumami nang husto ang trabaho ko, kaya kinailangan kong mag-overtime araw-araw. Minsan, maagang natutulog si Audrea habang ako naman ay nagpupuyat, mas maaga akong nagigising sa umaga kaysa sa kanya, at nakaramdam ako ng labis na pagod. Ngunit ayaw kong ibahagi sa kanya ang pagbalikat ng pasaning ito. Palagi kong natatapos ang mga gawain ko nang mag-isa, kaya kung tutulungan niya ako sa trabaho ko, tiyak na iisipin ng mga kapatid na hindi mahusay ang aking kakayahan sa trabaho, at magiging kahiya-hiya ito. Minsan naisip ko, kung hahayaan ko na tumulong si Audrea, magiging mas mabilis ang mga bagay-bagay, hindi ako magiging labis na abala, at ang mga resulta ay magiging mas mahusay kaysa kung gagawin ko ito nang mag-isa. Ngunit nang maisip ko na pareho kaming bibigyan ng pagkilala, hindi ako nasiyahan. At dahil lang dito kaya hindi ko pinayagan si Audrea na makibahagi sa mga gawain ko. Noong mga panahong iyon, hindi ako nagnilay sa sarili ko, hanggang isang araw, sinabi sa akin ng isang sister na si Audrea ay walang pasanin sa kanyang tungkulin at hiniling niyang magbahagi ako sa kanya. Naisip kong, “May kinalaman ba sa akin ang kawalan ni Audrea ng pasanin? Napakarami kong ginagawa araw-araw, at alam kong may oras siya, ngunit hindi ako nagtatalaga sa kanya ng mga bagong gawain, na nagiging dahilan kung bakit wala siyang ginagawa.” Hindi man malinaw, naunawaan ko na hindi tama ang paggawa nito, at na sa paggawa sa trabaho nang mag-isa, sa huli ay maaantala ko ang gawain ng iglesia. Ngunit naisip ko na makakayanan ko ito sa pamamagitan ng mas maigting pang pagsusumikap, kung kaya’t hinayaan ko na lamang na ganoon ang mga bagay-bagay. Bagama’t nakita kong mali ang aking intensyon, hindi ko pa rin ito mabitawan, na lubhang masakit para sa akin, kung kaya’t nanalangin ako sa Diyos, at humiling ako sa Kanya na gabayan ako sa pagtalikod sa aking mga maling layunin.

Habang nagsasagawa ako ng mga debosyonal, nabasa ko ang talatang ito sa salita ng Diyos: “Bagamat may mga katuwang ang mga lider at manggagawa, at may katuwang ang lahat ng gumaganap ng anumang tungkulin, naniniwala ang mga anticristo na mahusay ang kanilang kakayahan at mas magaling sila kaysa sa mga ordinaryong tao, kaya hindi karapat-dapat ang mga ordinaryong tao na maging mga katuwang nila, at mas mabababa lahat ang mga ito kumpara sa kanila. Ito ang dahilan kung bakit gusto ng mga anticristo na sila ang nasusunod at ayaw nilang tinatalakay ang mga bagay-bagay sa iba. Iniisip nilang magmumukha silang hangal at walang kakayahan kapag ginawa nila iyon. Anong uri ng pananaw ito? Anong uri ng disposisyon ito? Isa ba itong mapagmataas na disposisyon? Iniisip nila na ang makipagtulungan at talakayin sa iba ang mga bagay-bagay, ang magtanong sa mga ito at maghanap ng mga kasagutan mula sa mga ito, ay nakakawala ng dignidad at nakakababa ng pagkatao, na ikasisira ng kanilang respeto sa sarili. Kaya, upang maprotektahan ang kanilang respeto sa sarili, hindi nila pinapayagang makita ng iba ang anumang bagay na ginagawa nila, ni hindi nila sinasabi sa iba ang tungkol dito, at lalong hindi nila ito tinatalakay sa mga ito. Iniisip nila na ang makipagtalakayan sa iba ay nagpapakita na wala silang kakayahan; na ang laging paghingi ng mga opinyon ng ibang tao ay nangangahulugang sila ay mangmang at walang kakayahang mag-isip para sa kanilang sarili; na ang magtrabahong kasama ng iba sa pagtapos ng gampanin o pag-aayos ng ilang problema ay pagmumukhain silang walang kuwenta. Hindi ba’t ito ang mayabang at kakatwa nilang pag-iisip? Hindi ba’t ito ang kanilang tiwaling disposisyon? Masyadong halata ang taglay nilang kayabangan at pagmamatuwid sa sarili; ganap na nawalan na sila ng normal na katwiran ng tao, at medyo hindi na matino ang kanilang pag-iisip. Lagi nilang iniisip na may mga abilidad sila, na kaya nilang tapusin ang mga bagay-bagay nang sila lang, at hindi nila kailangang makipag-ugnayan sa iba. Dahil may gayong mga tiwaling disposisyon sila, hindi nila makamit ang matiwasay na pakikipagtulungan. Naniniwala sila na ang magtrabahong kasama ang iba ay magpapahina at maghahati-hati ng kanilang kapangyarihan, na kapag may kahati silang iba sa gawain, nababawasan ang sarili nilang kapangyarihan at hindi nila napagpapasyahan ang lahat ng bagay nang sila lang, ibig sabihin ay wala silang totoong kapangyarihan, na para sa kanila ay isang matinding kawalan. Kaya, kahit ano pang mangyari sa kanila, kung naniniwala silang nauunawaan nila at alam nila kung paano ito pangasiwaan, hindi na nila ito tatalakayin pa sa iba, nanaisin nilang panatilihin ang kontrol nila rito. Mas gugustuhin nilang makagawa ng mga pagkakamali kaysa ipaalam sa ibang tao, mas gugustuhin nilang maging mali kaysa ibahagi ang kapangyarihan sa sinuman, at mas gugustuhin nilang matanggal sa puwesto kaysa hayaan ang ibang tao na makialam sa kanilang gawain. Ganito ang isang anticristo. Mas pipiliin pa nilang pinsalain ang mga interes ng sambahayan ng Diyos, mas pipiliin pang isugal ang mga interes ng sambahayan ng Diyos, kaysa ibahagi ang kanilang kapangyarihan sa sinuman. Iniisip nila na kapag may ginagawa silang isang bahagi ng gawain o may inaasikasong ilang bagay, hindi ito ang pagganap ng isang tungkulin, bagkus ay isang pagkakataon na makapagpakitang-gilas at mamukod-tangi sa iba, at isang pagkakataon na makagamit ng kapangyarihan. Kaya naman, bagamat sinasabi nilang makikipagtulungan sila nang maayos sa iba at na tatalakayin nila ang mga lumilitaw na isyu nang kasama ang iba, ang totoo, sa kaibuturan ng kanilang puso, hindi sila handang bitiwan ang kanilang kapangyarihan o katayuan. Iniisip nila na hangga’t nauunawaan nila ang ilang doktrina at may kakayahang gawin ito nang mag-isa, hindi nila kailangang makipagtulungan sa sinuman; iniisip nilang dapat itong isagawa at makumpleto nang mag-isa, at na ito lamang ang dahilan ng kanilang kahusayan. Tama ba ang ganitong pananaw? Hindi nila alam na kapag lumalabag sila sa mga prinsipyo, hindi nila natutupad ang kanilang mga tungkulin, kaya hindi nila naisasakatuparan ang atas ng Diyos, at sila ay nagseserbisyo lamang. Sa halip na hanapin ang mga katotohanang prinsipyo kapag ginagampanan ang kanilang tungkulin, gumagamit sila ng kapangyarihan ayon sa kanilang mga saloobin at layunin, nagpapakitang-gilas, at ipinaparada ang kanilang sarili. Kahit sino pa ang kanilang katuwang o kahit ano pa ang kanilang ginagawa, hindi nila kailanman gustong talakayin ang mga bagay-bagay, gusto nilang palaging kumikilos nang mag-isa, at gusto nilang sila lagi ang nasusunod. Malinaw na pinaglalaruan nila ang kapangyarihan at ginagamit ang kapangyarihan para gawin ang mga bagay-bagay. Lahat ng anticristo ay gustung-gusto ng kapangyarihan, at kapag may katayuan sila, gusto nila ng higit pang kapangyarihan. Kapag may taglay silang kapangyarihan, malamang na gamitin ng mga anticristo ang kanilang katayuan upang makagpakitang-gilas, at ibida ang kanilang sarili, upang tingalain sila ng iba at makamit nila ang kanilang mithiing mamukod-tangi mula sa karamihan. Kaya nahuhumaling ang mga anticristo sa kapangyarihan at katayuan, at hinding-hindi nila ito bibitiwan kailanman” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Sa salita ng Diyos, nakita ko na ang mga anticristo ay may napakayabang na disposisyon at hindi nakikipagtulungan sa sinuman. Iniisip nila na kung magbabahagi sila ng trabaho sa iba, magmumukha silang walang kakayahan, kakalat ang kapangyarihan, at hindi sila hahangaan ng iba. Dahil dito, mas gugustuhin nilang maapektuhan ang gawain ng iglesia kaysa magbahagi ng trabaho sa iba. Pinagnilayan ko ito at nakita kong ganoon din ako. Hindi ko nais na makibahagi si Audrea sa mga gawain ko dahil natakot ako na ang pakikilahok niya ay magpapakita na ako ay walang kakayahan at sisira ng aking imahe, kung kaya’t mag-isa ko itong ginawa. Dahil dito, labis akong napagod, at ang trabaho ay naantala. Ako ay labis na naging mayabang at hindi makatwiran! Anuman ang gawain na mayroon sa iglesia, walang sinuman ang makagagawa nito nang mag-isa. Ang lahat ay nangangailangan ng makakasama at makakatulong, at ang kapatiran ay kailangang magtulungan nang may iisang puso upang matapos ang gawain, dahil walang taong hindi nagkakamali. Gaano man kahusay ang kanilang kakayahan, o anuman ang kanilang mga kaloob at talento, ang lahat ay may mga kahinaan at kakulangan, at kailangan nating matutong bitawan ang ating mga sarili at makipagtulungan sa ating mga kasama upang magampanan natin nang maayos ang ating mga tungkulin. Ngunit ako ay may mayabang na disposisyon. Labis akong mapaghangad sa aking tungkulin, nais kong ako lang ang kilalanin, at gusto kong hangaan ako ng iba. Mas nanaisin ko pang maantala ang gawain ng iglesia kaysa pahintulutan ang mga tao na makibahagi o makialam sa aking gawain. Sa paggawa ng aking tungkulin sa ganitong paraan, hindi ako nakakaipon ng mabubuting gawa, gumagawa ako ng kasamaan! Nang maunawaan ko ito, labis akong nalungkot, kung kaya’t lumapit ako sa Diyos at nanalangin, “O Diyos, masyado akong mayabang, at wala ng kahit anong pagkatao at katwiran. Nais ko pong magsisi. Gabayan Mo po ako sa pagkilala ko sa aking sarili.”

Isang araw, naghanap ako ng mga bahagi ng salita ng Diyos na may kaugnayan sa aking kalagayan, at natagpuan ko ang siping ito: “Ano ang dapat gawin ng isang tao para magampanan niya nang mabuti ang kanyang tungkulin? Dapat niya itong magampanan nang buong puso at buong lakas. Ang ibig sabihin ng paggamit ng buong puso at buong lakas ng isang tao ay pagtuon ng buong isip niya sa pagganap sa kanyang tungkulin at hindi pagpapahintulot na maging abala siya sa ibang bagay, at pagkatapos ay paggamit sa lakas na taglay niya, paggugol sa buong lakas niya, at pagdadala ng kakayahan, mga kaloob, mga kalakasan niya, at ng mga bagay na kanyang naunawaan para gamitin sa gawain. Kung may abilidad kang umunawa at umintindi, at mayroon kang magandang ideya, dapat mong kausapin ang iba tungkol doon. Ito ang ibig sabihin ng maayos na pakikipagtulungan. Ganito mo magagampanan nang mabuti ang iyong tungkulin, ganito mo makakamit ang katanggap-tanggap na pagganap ng iyong tungkulin. Kung nais mo palaging akuin ang lahat ng bagay nang mag-isa, kung gusto mo palaging gumawa ng malalaking bagay nang mag-isa, kung gusto mo palaging nasa iyo ang atensyon at hindi sa iba, ginagampanan mo ba ang iyong tungkulin? Ang ginagawa mo ay tinatawag na paghahari-harian; pagpapakitang-gilas iyon. Satanikong pag-uugali iyon, hindi pagganap sa tungkulin. Walang sinuman, anuman ang kanyang mga kalakasan, mga kaloob, o espesyal na mga talento, ang kayang umako sa lahat ng gawain nang mag-isa; dapat siyang matutong makipagtulungan nang maayos kung nais niyang magawa nang mabuti ang gawain ng iglesia. Iyon ang dahilan kung bakit ang maayos na pakikipagtulungan ay isang prinsipyo ng pagsasagawa ng pagganap sa tungkulin ng isang tao. Basta’t ginagamit mo ang iyong buong puso at buong lakas at buong katapatan, at inaalay ang lahat ng kaya mong gawin, ginagampanan mo nang mabuti ang iyong tungkulin. Kung mayroon kang saloobin o ideya, sabihin mo ito sa iba; huwag mo itong pigilan o itago—kung mayroon kang mga mungkahi, ibigay mo ang mga ito; kung kaninong ideya ang alinsunod sa katotohanan ay dapat tanggapin at sundin. Gawin mo ito, at makakamit mo ang maayos na pakikipagtulungan. Ito ang ibig sabihin ng matapat na pagganap sa tungkulin ng isang tao. Sa pagganap sa iyong tungkulin, hindi mo dapat akuin ang lahat nang mag-isa, ni hindi ka dapat magpakamatay sa katatrabaho, o maging ‘ang tanging bulaklak na namumukadkad’ o taong mapagsarili; bagkus, dapat mong matutuhan kung paano makipagtulungan nang maayos sa iba, at gawin ang lahat ng makakaya mo, para tuparin ang mga responsabilidad mo, para ibuhos ang buong lakas mo. Iyon ang ibig sabihin ng pagganap sa iyong tungkulin. Ang pagganap sa iyong tungkulin ay paggamit sa lahat ng lakas at liwanag na taglay mo upang magkamit ng isang resulta. Sapat na iyon. Huwag mong palaging subukang magpasikat, palaging magsabi ng matatayog na bagay, at gawin ang mga bagay-bagay nang mag-isa. Dapat matutuhan mo kung paano makipagtulungan sa iba, at dapat mas tumuon ka sa pakikinig sa mga mungkahi ng iba at pagtuklas sa kanilang mga kalakasan. Sa ganitong paraan, magiging madali ang pakikipagtulungan nang maayos. Kung palagi mong sinusubukan na magpasikat at ikaw ang masunod, hindi ka nakikipagtulungan nang maayos. Ano ang ginagawa mo? Nagdudulot ka ng kaguluhan at nangmamaliit ng iba. Ang pagdudulot ng kaguluhan at pangmamaliit ng iba ay pagganap sa papel ni Satanas; hindi iyon pagganap ng tungkulin. Kung palagi kang gumagawa ng mga bagay na nagdudulot ng kaguluhan at nangmamaliit ka ng iba, gaano man katinding pagsisikap ang gugulin mo o pag-iingat ang gawin mo, hindi iyon maaalala ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). Habang pinag-iisipan ko ang salita ng Diyos, nakaramdam ako ng kahihiyan. Inihayag ng salita ng Diyos ang aking kalagayan. Upang makapagyabang at mapagtibay ang aking sarili, at mahangaan, ninais kong akuin ang paggawa ng video nang mag-isa, nang hindi pinahihintulutan si Audrea na makibahagi. Pakiramdam ko’y kung makikibahagi si Audrea, mananakaw sa akin ang pagkilala. Kapag nagkagayon, wala akong puhunan na maipagyayabang, at wala nang paraan upang makuha ko ang paghanga ng iba. Naisip ko na matatalo ako kung ganito. Alam ko na mabigat ang trabaho, na magdudulot ako ng pagkaantala kung gagawin ko ito nang mag-isa, at kung makakasama si Audrea, ang trabaho ay mas mabilis na matatapos at ang mga resulta ay magiging mas maayos. Alam ko rin na ang karamihan ng trabaho sa pangkat ay nasa aking mga kamay, na siya ay madalas na walang ginagawa at walang trabaho, at naapektuhan ang kanyang kalagayan, ngunit hindi ko pa rin siya hinayaang makibahagi sa akin sa pagbalikat ng pasaning ito. Ninais kong gawin ang trabaho nang mag-isa upang matanggap ang lahat ng pagkilala, at upang patunayan na mahusay ang teknikal at propesyonal kong mga kasanayan. Ang iniisip ko lamang sa buong panahong iyon ay ang katayuan at karangalan ko. Hindi ko man lang isinaalang-alang ang gawain ng iglesia, at wala akong pakialam sa nararamdaman ng aking kapatid. Wala talaga akong konsensya o pagkatao! Kung titingnan, gumigising ako nang maaga at nagtatrabaho nang husto araw-araw, na tila kaya kong pasanin, pagdusahan, at pagbayaran ang kabayaran, ngunit ang katotohanan, nagsasagawa ako ng mga personal na pagsusumikap at nagbibigay-kasiyahan sa sarili kong mga ambisyon at pagnanasa. Hindi ko ginagampanan ang aking tungkulin bilang isang nilalang. Ginagambala ko ang gawain ng iglesia sa ilalim ng pagkukunwaring ginagawa ko ang aking tungkulin, at nagsasagawa ako ng kasamaan. At tinatahak ko ang landas ng isang anticristo.

Kalaunan, nakita ko ang dalawa pang sipi sa mga salita ng Diyos: “Kapag hinihingi ng Diyos na tuparin ng mga tao ang kanilang tungkulin nang maayos, hindi Niya hinihingi sa kanila na tapusin ang ilang partikular na gawain o isakatuparan ang anumang matinding pagsusumikap, ni ang gampanan ang anumang dakilang pagsasagawa. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay alinsunod sa Kanyang mga salita. Hindi kailangan ng Diyos na maging dakila o marangal ka, o na maghimala ka, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang tanging kailangan ng Diyos ay ang matimtiman kang magsagawa ayon sa Kanyang mga salita. Kapag nakikinig ka sa mga salita ng Diyos, gawin mo ang naunawaan mo, isakatuparan mo ang naintindihan mo, tandaan mo nang maigi ang narinig mo, at pagkatapos, kapag dumating na ang oras para magsagawa, magsagawa ka ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. Palagi kang naghahangad ng kadakilaan, karangalan, at katayuan; palagi kang naghahangad ng pagpaparangal. Anong nararamdaman ng Diyos kapag nakikita Niya ito? Kinamumuhian Niya ito, at lalayo Siya sa iyo. Habang lalo kang naghahangad ng mga bagay gaya ng kadakilaan, karangalan, at pagiging mas mataas kaysa iba, kilala, katangi-tangi, at kapansin-pansin, lalo kang kasuklam-suklam para sa Diyos. Kung hindi mo pagninilayan ang iyong sarili at magsisisi, kamumuhian ka ng Diyos at tatalikdan ka Niya. Iwasan mong maging isang taong kasuklam-suklam para sa Diyos; maging isang taong minamahal ng Diyos. Kaya, paano makakamit ng isang tao ang pagmamahal ng Diyos? Sa pamamagitan ng masunuring pagtanggap sa katotohanan, pagtayo sa posisyon ng isang nilalang, pagkilos ayon sa mga salita ng Diyos nang nakatapak ang mga paa sa lupa, pagganap sa mga tungkulin nang maayos, pagiging isang matapat na tao, at pagsasabuhay ng isang wangis ng tao. Sapat na ito, masisiyahan na ang Diyos. Dapat siguruhin ng mga tao na huwag mag-ambisyon o mag-isip ng mga walang-saysay na pangarap, huwag maghangad ng katanyagan, mga pakinabang, at katayuan o mamukod-tangi sa karamihan. Bukod pa roon, hindi nila dapat subukang maging isang dakilang tao o superman, na nakalalamang sa mga tao at nagpapasamba sa mga tao. Iyan ang hangarin ng tiwaling sangkatauhan, at ito ang landas ni Satanas; hindi nililigtas ng Diyos ang ganoong mga tao. Kung ang mga tao ay patuloy na naghahangad ng katanyagan, mga pakinabang, at katayuan nang hindi nagsisisi, wala nang lunas para sa kanila, at iisa lang ang kalalabasan nila: ang itiwalag” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Maayos na Pagtutulungan). “Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ipinapakita, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang masamang tao. Ano ang tingin ng Diyos sa masasamang tao? Para sa Diyos, ang mga iniisip at ipinapakita mong kilos ay hindi nagpapatotoo sa Kanya, ni ipinapahiya o tinatalo si Satanas; sa halip, nagbibigay ang mga ito ng kahihiyan sa Kanya, at puno ang mga ito ng mga marka ng kasiraan ng puri na idinulot mo sa Kanya. Hindi ka nagpapatotoo para sa Diyos, hindi mo ginugugol ang sarili mo para sa Diyos, ni ginagampanan ang mga responsabilidad at obligasyon mo sa Diyos; sa halip, kumikilos ka para sa iyong sariling kapakanan. Ano ang kahulugan ng ‘para sa iyong sariling kapakanan’? Sa tiyak na pananalita, ang ibig sabihin nito ay para sa kapakanan ni Satanas. Samakatuwid, sa bandang huli, sasabihin ng Diyos, ‘Magsilayo kayo sa Akin, kayong manggagawa ng katampalasanan.’ Sa mga mata ng Diyos, hindi ituturing na mabubuting gawa ang iyong mga ikinilos, ituturing ang mga ito na masasamang gawa. Hindi lamang mabibigong makamit ng mga ito ang pagsang-ayon ng Diyos—kokondenahin pa ang mga ito. Ano ang inaasahang makamit ng isang tao mula sa ganitong pananalig sa Diyos? Hindi ba mabibigo sa huli ang gayong paniniwala?” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, naunawaan ko ang kalooban ng Diyos. Sa katunayan, ang mga hinihingi ng Diyos sa tao ay simple lamang. Hindi kailangan ng Diyos ang mga tao para gumawa ng mga dakilang bagay o gumawa ng maraming nakakagimbal na mga gawa, at hindi hinihingi ng Diyos na tayo ay maging katangi-tangi o dakilang mga tao. Nais lamang ng Diyos na tayo ay lumugar sa posisyon ng isang nilikha, hangarin ang katotohanan sa paraang mapagpakumbaba, gawin ang ating mga tungkulin sa abot ng ating makakaya, at mamuhay ayon sa salita ng Diyos. Sinusuri ng Diyos kung tayo ay nararapat na gumanap sa ating mga tungkulin hindi batay sa kung gaano karami ang ating naabot o gaano kalaki ang ating naiambag, kundi sa kung ang ating mga motibo sa paggawa ng mga bagay-bagay ay nagsasaalang-alang ng kalooban ng Diyos, at kung ginagawa natin ang lahat ng ating makakaya. Kapag tama ang ating motibo at tinatahak natin ang tamang landas ay saka lamang tayo maaaring magkaroon ng patotoo sa ating tungkulin. Kung gagampanan ng mga tao ang kanilang tungkulin para lamang makamit ang kanilang sariling mga ambisyon at pagnanasa, gaano mang pagsisikap ang gugulin nila o gaano man kalaki ang iambag nila, sa huli, kamumuhian sila at itataboy ng Diyos. Naunawaan ko na lagi kong nais angkinin sa aking sarili ang lahat ng pagkilala para sa aking tungkulin. Dahil sa aking mapagmataas na disposisyon, nais kong gawin ang lahat ng trabaho at hindi ako nakipagtulungan sa aking kasama. Nagtrabaho ako nang husto at pinagod ang aking sarili upang maging mataas ang pagtingin sa akin ng iba. Wala sa naging pagsusumikap ko ang para mabigyang-kasiyahan ang Diyos, lahat ng ito ay para tugunan ang aking mga personal na hangarin at ambisyon. Kahit na nakamit ko ang ilang mga bagay, at nakuha ko ang paghanga at pagsang-ayon ng iba, para saan ang mga ito? Wala sa mga ito ang nangangahulugan na ginampanan ko ang aking tungkulin sa isang nararapat na paraan. Bagkus, kumilos ako ayon sa aking mga satanikong disposisyon, inako ko ang gawain nang mag-isa, inantala ang pag-usad ng paggawa ng video, at ginulo ang gawain ng iglesia. Sa huli, tatanggihan ako at palalayasin ng Diyos. Sa katunayan, ang pakikipagtulungan kay Audrea ay makababawi sa mga pagkukulang ko sa aking tungkulin. Nakatuon siya sa pagkatuto, handang mag-aral, at mabilis ang pag-unlad ng kanyang mga kasanayan, ngunit hindi ko pinagtuunan ang pag-aaral ng mga kasanayan, at kadalasan ay umaasa lamang sa aking karanasan. Bagama’t matagal ko nang ginagawa ang tungkuling ito, hindi gaanong bumuti ang aking kakayahan. Higit pa rito, ang mga iniisip ng isang tao ay palaging may kinikilingan. Ang mga taong may kamalayan sa sarili ay kayang talikuran ang kanilang sarili sa kanilang tungkulin, at handang makipagtulungan sa iba upang magampanan nang maayos ang kanilang mga tungkulin. Ito ang katwirang dapat nating taglayin at kung paano tayo dapat magsagawa. Ngunit ako ay mayabang, nag-aakalang mas matuwid sa iba, at nagnanais ng magandang katayuan. Hindi ko nais na bitawan ang aking mga interes at makipagtulungan sa aking kapatid. Ang mga bagay na ito ay nakaapekto sa pag-usad at sa mga resulta ng trabaho. Kung maaga pa lamang ay nakipagtulungan na ako sa kanya, at tinulungan namin ang isa’t isa, ang mga resulta ng trabaho ay magiging mas mahusay sana kaysa sa kasalukuyan. Nang mas pinag-isipan ko ito, mas nakita kong ako ay labis na mayabang at walang pagkatao, at kinasuklaman ko ang aking sarili at pinagsisihan ang aking mga ginawa. Hindi ko nais na gawin ang aking tungkulin nang may ganitong mga layunin. Lumapit ako sa Diyos at nanalangin, “O Diyos, palagi ko pong ginagawa ang aking tungkulin nang may ambisyon, ginagawa ang mga bagay para sa aking personal na katanyagan at katayuan. Hindi ko na po ninanais na maghanap nang ganito. Nais ko pong magsisi, talikuran ang aking mga maling layunin, at makipagtulungan sa aking kapatid upang magampanan ko nang mabuti ang aking tungkulin.”

Sa aking debosyonal kinaumagahan, nabasa ko ang mga salitang ito ng Diyos: “Yaong mga may kakayahang isagawa ang katotohanan ay makakayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may takot sa Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pagpapahalaga sa sarili, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang kalooban ng Diyos at magsimula sa pagkonsidera kung mayroon ba o walang karumihan sa pagganap mo sa iyong tungkulin, kung ikaw ba ay nagkaroon ng debosyon, kung natupad ang iyong mga pananagutan, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at intindihin ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyunal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling paghahangad o kagustuhan. Sa halip, binibigyan mo ng palagiang pagsasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa pagganap mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Pagkatapos kong pag-isipan ang mga salita ng Diyos, nakahanap ako ng landas ng pagsasagawa. Upang maisagawa ang isang tungkulin, dapat mong talikuran ang iyong sariling interes at isaalang-alang ang kapakanan ng iglesia. Maapektuhan man ang iyong sariling karangalan o katayuan, ang mahalaga ay maprotektahan ang gawain ng iglesia at matupad ang iyong tungkulin. Matapos kong maunawaan ang kalooban ng Diyos, hindi ko na isinasaalang-alang kung ano ang iisipin sa akin ng iba. Ang inisip ko na lamang ay kung paano magagampanan nang maayos ang aking tungkulin at mapalulugod ang Diyos. Dahil dito, ibinahagi ko kay Audrea ang ilan sa aking mga gawain, at napakabilis niyang pumayag. Hindi nagtagal, lubos na nagbago ang kalagayan ni Audrea, hindi na siya kasingbakante ng dati, at matagumpay naming naubos ang mga naiwang trabaho. Pagkatapos nito, napalagay ang loob ko. Ganap ko ring naunawaan kung gaano kabuti ang pagsasagawa ng katotohanan at matiwasay na pagtutulungan sa aking tungkulin.

Pagkaraan ng ilang panahon, nakatanggap kami ng bagong gawain. Hindi ko sinasadyang naisip, “Kung gagawin ko ito nang mag-isa, wala na akong hahatian ng pagkilala. Sa taglay kong kakayahan, kaya ko itong gawin nang mag-isa. Hindi ko na kailangang isama si Audrea. Magmumukha akong walang sapat na kakayahan kung makikibahagi rin siya sa gawaing ito. Pagtatawanan ako ng lahat ng kapatid ko.” Nang maisip ko iyon, nais kong gawin iyon nang mag-isa. Sa sandaling iyon, nakita ko na mali ang aking mga layunin. Kumikilos pa rin ako para sa aking mga personal na kapakanan. Naalala ko ang mga salita ng Diyos: “Kung, sa iyong puso, nahuhumaling ka pa rin sa katanyagan at katayuan, abala pa rin sa pagpapakitang-gilas at pagpapatingala sa'yo ng iba, hindi ka isang taong naghahangad ng katotohanan kung gayon, at maling landas ang tinatahak mo. Ang hinahangad mo ay hindi ang katotohanan, ni ang buhay, kundi ang mga bagay na gustung-gusto mo, ito ay reputasyon, kita, at katayuan—kung ganoon, walang kaugnayan sa katotohanan ang anumang gagawin mo, ang lahat ng ito ay paggawa ng masama, at pagbibigay serbisyo” (Ang Salita, Vol. III. Ang mga Diskurso ni Cristo ng mga Huling Araw. Ang Mabuting Pag-uugali ay Hindi Nangangahulugan na Nagbago na ang Disposisyon ng Isang Tao). Ang salita ng Diyos ay gumising sa akin. Lagi kong hindi sinasadyang gumawa ng mga makasariling bagay. Talagang mababaw ako at nakatuon sa pansariling interes. Kinasuklaman ko ang aking sarili dahil sa sobrang katiwalian, at ninais kong talikuran ang aking mga maling layunin at isagawa ang katotohanan. Kaya hiniling ko kay Audrea na makibahagi siya kasama ko sa bagong gawain. Simula noon, kapag oras na upang magtalaga ng mga gawain, palagi akong kumukunsulta kay Audrea at nagtatanong ng kanyang opinyon, at kapag ninanais kong gawin ang lahat ng trabaho upang makuha ang lahat ng pagkilala, sinasadya kong talikuran ang aking sarili, at batay sa mga pangangailangan ng tungkulin, nagtatalaga ako ng mga gawain kay Audrea. Sa pagsasagawa nang ganito, nakakaramdam ako ng kapayapaan at kaginhawahan.

Dahil pinagdaanan ko ang karanasang ito, medyo nauunawaan ko na ngayon ang aking satanikong disposisyon. Natanto ko rin na ang matiwasay na pagtutulungan ay susi sa maayos na pagtupad ng aking tungkulin. Imposibleng magawa mo nang maayos ang iyong tungkulin nang mag-isa. Sa pamamagitan ng maayos na pagtutulungan lamang natin maaaring matanggap ang patnubay ng Banal na Espiritu.


94. Hindi Dapat Pigilan ng mga Lider ang mga Taong May Talento

Ni Cecilia, Espanya

Noong Agosto ng 2020, nahalal ako bilang lider at pinangangasiwaan ko ang gawain ng iglesia na may kinalaman sa paggawa ng video. Dahil bago ako sa trabaho, hindi ako pamilyar sa marami sa mga prinsipyo nito, at nagkaroon ako ng ilang suliranin habang nagtatrabaho. Kaya madalas kong lapitan ang lider ng grupo na si Sister Marsha para humingi ng payo at mungkahi. Alam na alam ni Marsha ang mga prinsipyo at gawain. Malaking tulong siya sa akin. Napansin ko na napakaingat niya, sineseryoso niya ang kanyang mga tungkulin, at nakakaramdam siya ng responsibilidad. Minsan, kapag masyado na akong abala, ipinapasa ko sa kanya ang ilan sa mga gawain ko. Magaling ang samahan namin bilang grupo.

Kalaunan, unti-unti kong nalaman na sa tuwing may mga problema ang mga kapatid, lahat sila’y hinahanap si Marsha at agad-agad pa ngang nagdedesisyon pagkatapos makipagkita sa kanya. Medyo hindi ako nasiyahan sa ganitong kalagayan. Naisip ko sa sarili ko: “Kung magpapatuloy ito, hindi ba mawawala ang posisyon ko bilang lider? Hindi ito maaari. Sa hinaharap, ako na mismo ang hahawak sa lahat ng gawaing itinalaga sa akin at hindi ako hihingi ng tulong kay Marsha. Dahil kung hindi, iisipin ng iba na magaling at mahusay siya na manggagawa.” Minsan, nalaman ni Marsha na mabagal ang pag-usad ng isa sa mga kapatid sa paggawa nito ng video. Nang siyasatin niya ito, natuklasan niyang hindi sapat ang kasanayan ng kapatid, at hindi nito hinanap ang mga prinsipyo sa tungkulin nito, kaya madalas na kailangang ayusin muli ang ginawa nito. Nagtalaga siya ng isa pang mas mahusay na kapatid para tulungan ito. Nalaman ko na lang ito pagkatapos. Tama ang ginawa ni Marsha, pero medyo hindi pa rin ako komportable sa nangyari. Pakiramdam ko ay parang kawalang-galang ang paggawa ng ganoon kalaking desisyon nang hindi ipinapaalam sa akin. Nagiging isang palamuting lider na lang ba ako? Kalaunan, tinanong ko siya kung bakit hindi niya ito ipinaalam sa akin. Hindi ko inaasahang sinabi niyang: “Naging abala ako at nakalimutan kong sabihin sa iyo.” Nang marinig ko iyon, nagalit na ako, at naisip ko sa sarili ko: “Palaki nang palaki ang awtoridad mo at gumagawa ka ng mga desisyon nang walang pag-apruba ko. Wala kang anumang respeto sa akin! Hindi ba’t dahil diyan ay parang hindi na ako kailangan ng iglesia? Kung magpapatuloy ito, ano ang iisipin ng mga kapatid sa akin? Syempre iisipin nilang wala akong silbi. Paano ako makapaglilingkod bilang lider kung ganoon?” Nang matanto ko ito, mas lalong tumindi ang pagkabalisa ko. Sa isa pang pagkakataon, sinabi sa akin ni Marsha na nangalap siya ng ilang materyales sa pag-aaral at nagpaplano siyang tipunin ang lahat para mag-aral ng ilang kasanayan. Hindi ako naging komportable nang marinig ko ito at naisip ko: “Minsan ako ang nagpapaalala sa iyo na gawin ang bagay na ito, pero pagkatapos nating mag-usap, ikaw lang ang nakakapagbahagi at nakakapaggabay sa iba. Walang nakakaalam sa gawaing naiambag ko sa likod ng mga ito, at siguradong iisipin ng iba na mas malaki ang pasanin mo kaysa sa’kin. Kung magpapatuloy ito, paano ko mapapanatili ang posisyon ko bilang lider?” Sa totoo lang, alam ko na responsibilidad ni Marsha na pamunuan ang mga kapatid sa pag-aaral at alam kong hindi pwedeng maantala ang gawaing ito, kaya hindi ako dapat magreklamo tungkol dito. Pero ayaw ko lang hayaan si Marsha na pangasiwaan ang gawaing ito. Naisip ko: “Parami nang parami ang mga proyektong sinasalihan ni Marsha, kabilang na ang ilan sa mga gawaing responsibilidad ko. Mas gusto ng iba na siya ang puntahan kapag may mga problema sila. Malapit na ba niya akong palitan?” Ang isipin lahat ng ito ay nagpasama ng loob ko. Kaya nagsimula akong hanapan siya ng kapintasan at mga isyu sa kanyang trabaho. Gusto kong ipakita sa iba na hindi siya gaanong bihasa sa kanyang trabaho at mas magaling pa rin ako.

Isang araw, sa isang talakayan namin ng isang nakatataas na lider tungkol sa trabaho namin, kaswal niyang binanggit na ang isa sa mga proyektong video ni Marsha ay mabagal ang pag-usad. Ito mismo ang gusto kong marinig at agad akong sumagot: “Oo. Tama. Maraming proyektong nakatalaga sa kanya, pero hindi niya kayang asikasuhin ang lahat ng iyon. Ang ilan sa kanyang mga proyekto ay hindi rin masyadong epektibo. Sa tingin ko, mas mabuting huwag siyang bigyan ng napakaraming gawain. Hindi siya dapat bigyan ng ganito kalaking awtoridad.” Nang sabihin ito, medyo nakonsensya ako: Paano ko nasabi ang isang bagay na gaya niyon? Ang mga tungkulin ay atas ng Diyos. Nagsasalita ako na para bang itinalaga ko sa kanya ang mga tungkuling ito, na para bang pinagkalooban ko siya ng awtoridad na gawin ang mga trabahong ito at ngayon ay inaalis ko na. Hindi ba ako nasa maling posisyon? Hindi ako makapaniwalang makapagsasabi ako ng ganoon at medyo natakot ako sa sarili ko. Isa pa, ang ilan sa gawaing iyon ay talagang bahagi ng mga tungkulin ni Marsha, pero sinubukan ko siyang pigilan sa paggawa nito at patuloy ko siyang hinahanapan ng mga kapintasan sa trabaho niya. Gusto kong makita ng lahat na hindi siya magaling na manggagawa at mas mababa siya kaysa sa akin. Paano ako naging lubos na kasuklam-suklam?

Pagkatapos niyon, nagsimula akong maghanap ng mga nauugnay na sipi ng mga salita ng Diyos para lutasin ang kalagayan ko. Nahanap ko ang isang sipi kung saan inilalantad ng Diyos ang mga anticristo, na sumasalamin sa kalagayan ko. Sabi ng Diyos: “Isa sa mga pinakahalatang katangian ng diwa ng isang anticristo ay para siyang malupit na pinunong nagpapatakbo ng sarili nitong diktadurya: Wala siyang pinakikinggan, mababa ang tingin niya sa lahat, at anuman ang mga kalakasan ng mga tao, o anumang tamang pananaw at matalinong opinyon ang ipinapahayag ng mga ito, o anuman ang mga naaangkop na pamamaraan ang inilalatag ng mga ito, hindi niya pinapansin ang mga iyon; para bang walang sinuman ang kuwalipikadong makatrabaho siya, o makibahagi sa anumang ginagawa niya. Ito ang uri ng disposisyong mayroon ang mga anticristo. Sinasabi ng ilan na mababang uri ito ng pagkatao—pero paanong ito ay pangkaraniwang mababang uri ng pagkatao lamang? Ito ay ganap na isang satanikong disposisyon; at ang gayong disposisyon ay lubhang mabalasik. Bakit Ko sinasabing ang kanilang disposisyon ay lubhang mabalasik? Kinakamkam ng mga anticristo ang lahat ng bagay mula sa sambahayan ng Diyos at ang pag-aari ng iglesia, at itinuturing ang mga ito bilang kanilang personal na pag-aari, na lahat ng ito ay sila dapat ang namamahala, nang walang ibang nakikialam. Ang mga iniisip lamang nila kapag ginagawa ang gawain ng iglesia ay ang kanilang sariling mga interes, kanilang sariling katayuan, at kanilang sariling pagpapahalaga sa sarili. Hindi nila tinutulutan ang sinuman na pinsalain ang kanilang mga interes, lalo nang hindi nila tinutulutan ang sinumang may kakayahan at nagagawang magsalita tungkol sa kanyang patotoong batay sa karanasan na maging banta sa kanilang katayuan at katanyagan. … Kapag napapangibabaw ng isang tao ang kanyang sarili dahil sa isang maliit na gawain, o kapag nagagawa ng isang tao na magbigay ng tunay na patotoong batay sa karanasan upang makinabang, mapatibay, at masuportahan ang mga hinirang ng Diyos, at magkamit ng malaking papuri mula sa lahat, nabubuo ang inggit at poot sa puso ng mga anticristo, at sinusubukan nilang layuan at siraan ang taong ito. Anuman ang sitwasyon, hinding-hindi nila tinutulutan ang gayong mga tao na gumawa ng anumang gawain, upang hindi maging banta ang mga ito sa kanilang katayuan. … Iniisip ng mga anticristo, ‘Hindi ko talaga matitiis ang ganito. Nais mong magkaroon ng papel sa aking nasasakupan, upang makipagpaligsahan sa akin. Imposible iyon; huwag na huwag kang magtatangka. Mas edukado ka kaysa sa akin, mas matatas magsalita kaysa sa akin, mas sikat kaysa sa akin, at mas masikap mong hinahangad ang katotohanan kaysa sa akin. Kung magkasama tayong gagawa at inagaw mo ang atensyon mula sa akin, ano na lang ang gagawin ko?’ Isinasaalang-alang ba nila ang mga interes ng sambahayan ng Diyos? Hindi. Ano ang iniisip nila? Iniisip lamang nila kung paano kakapit sa sarili nilang katayuan. Kahit alam ng mga anticristo na hindi nila kayang gumawa ng totoong gawain, hindi nila nililinang o itinataas ng ranggo ang mga taong mahusay ang kakayahan na naghahangad sa katotohanan; ang tanging itinataas nila ng ranggo ay ang mga taong nambobola sa kanila, mga mahilig sumamba sa iba, na sumasang-ayon at humahanga sa kanila sa puso ng mga ito, mga taong mahusay sa pakikipag-ugnayan, na walang pagkaunawa sa katotohanan at hindi kayang kumilatis” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Noon, palagi kong iniisip na ang siping ito ay naglalantad ng mga anticristo at walang kinalaman sa akin, pero kalaunan natanto ko na masyadong malubha ang anticristong disposisyon ko. Noong una, naisip ko kung gaano karesponsable at kasipag si Marsha, at masaya akong ibinibigay sa kanya ang ilan sa mga gawain ko, pero nang mapansin ko na humahanga ang iba sa kanya, pumupunta sa kanya nang may maraming katanungan, at inaasikaso niya ang ilang proyekto nang hindi dumadaan sa akin, nag-alala ako na inaagaw niya sa akin ang atensiyon at nadama kong isa siyang banta sa katayuan ko, kaya sinubukan ko siyang pigilang sumali sa mas maraming proyekto, kabilang na ang mga proyekto na talaga namang bahagi ng mga tungkulin niya. Nag-alala ako na kung mahusay siyang gumawa, lalo lang siyang hahangaan ng mga kapatid at magmumukha akong mas hindi magaling kung ikukumpara. Nilinlang ko pa nga ang nakatataas na lider para pigilan siya na bigyan ng mas marami pang trabaho si Marsha. Habang pinagninilayan ko ang mga asal na ito, nakita kong talagang wala akong pagkatao at malinaw na ibinubukod ko ang iba para mapanatili ang sarili kong katayuan. Pinahahalagahan ng mga anticristo ang awtoridad higit sa lahat at hindi nila kailanman isinasaalang-alang ang gawain o mga interes ng iglesia. Anuman ang gawain nila, sarili nilang katayuan lang ang iniisip nila at kapag may isang tao na mas magaling sa kanila at nagdudulot ng banta sa katayuan nila, ginagawa nila ang lahat ng kanilang makakaya para supilin at ibukod ito at pinipigilan nila ito na gumanap ng mahalagang papel sa anumang tungkuling responsibilidad nito. Naiiba ba ang inaasal ko sa isang anticristo? Kumikilos ako na para bang pribado kong pag-aari ang gawain ng iglesia. Kapag isinasaalang-alang kung kanino itatalaga ang aling mga tungkulin at kung gaano karaming trabaho ang ibibigay sa kanila, palagi akong nag-aalala kung nagdudulot ba sila ng banta sa aking katayuan at reputasyon. Hinding-hindi ko inisip kung paano ito makakaapekto sa gawain ng iglesia. Pinigilan at ibinukod ko pa nga ang mga tao para lang mapanatili ang sarili kong katayuan, inilalantad ang aking anticristong disposisyon. Talagang napakasama ko.

Nakita ko ang siping ito: “Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya siyang pabagsakin, nagkakalat ng mga tsismis tungkol sa kanya, o gumagamit ng mga kasuklam-suklam na paraan para siraan siya at isabotahe ang kanyang reputasyon—inaapakan pa ang kanyang pagkatao—para maprotektahan ng taong ito ang sarili niyang puwang sa isip ng mga tao? Hindi lang ito kayabangan o pagiging palalo, ito ay disposisyon ni Satanas, ito ay isang malisyosong disposisyon. Mapaminsala at masama na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kademonyo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng masama? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga imoral at matitigas ang ulo? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanasa, ambisyon, at mithiin. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi nila iniintindi ang kalooban ng Diyos. May-takot-sa-Diyos na puso ba ang gayong mga tao? Wala man lang silang may-takot-sa-Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga ibubunga nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas magaang na salita, ang mga gayong tao ay napakamainggitin at may napakalakas na paghahangad para sa pansariling kasikatan at katayuan; sila ay napakamapanlinlang at taksil. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila takot sa Diyos, naniniwala sila na sila ang pinakamahalaga, at itinuturing nila na bawat aspeto ng kanilang sarili ay mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang mataas na katayuan ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masaya silang kumikilos at pinananatiling abala ang kanilang sarili at gumugugol ng matinding lakas, ano ang ginagawa nila? Sinasabi pa ng mga taong ito na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang katayuan at reputasyon, para maprotektahan ang lahat ng interes nila. Masasabi ba ninyo o hindi ninyo masasabing masama ang ganitong uri ng tao? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t mapagmataas sila? Hindi ba’t si Satanas sila? At anong mga bagay ang pinakawalang-walang may-takot-sa-Diyos na puso? Bukod sa mga halimaw, ito ay ang masasama at ang mga anticristo, ang kauri ni Satanas at ng mga diyablo. Hindi talaga nila tinatanggap ang katotohanan; wala silang anumang may-takot-sa-Diyos na puso. Kaya nilang gumawa ng anumang kasamaan; sila ang mga kaaway ng Diyos, at ang mga kaaway ng Kanyang mga hinirang na tao” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Habang binabasa ang mga salita ng Diyos, naramdaman kong parang naroon lang Siya at hinahatulan ako. Malinaw na walang malalaking isyu sa gawaing pinangasiwaan ni Marsha, pero dahil isa siyang banta sa katayuan ko, nakahanap ako ng paraan para supilin siya, sinasamantala ang pagkakataon na hamakin siya sa harap ng nakatataas na lider, umaasa na maudyukan ko itong bawasan ang ibibigay na trabaho kay Marsha para hindi niya ako mapapalitan sa posisyon ko. Sinupil at pinarusahan ko ang iba para siguruhin ang sarili kong katayuan. Mayroon ba akong may-takot-sa-Diyos na puso? Namumuhay ako nang ayon sa mga satanikong lason gaya ng “Ang bawat tao para sa kanyang sarili, bahala na ang iba,” “Isa lang ang lalaking maaaring manguna,” at “Ako ang sarili kong panginoon sa buong langit at lupa.” Napakamakasarili ko at napakayabang. Naisip ko ang malupit at awtokratikong CCP, na sinusupil at ibinubukod ang sinumang banta sa posisyon nito. Hindi ba’t ganoon din ako? Sinusupil ko ang sinumang mga kapatid na may talento at epektibo sa kanilang trabaho. Sinikap kong itatag ang awtoridad ko sa iglesia at gawin ang mga kapatid na ako lang ang hangaan at ilagay ako sa puso nila. Tinatahak ko ang landas ng isang anticristo! Naisip ko ang mga anticristo na iyon na gumamit ng anumang paraan upang parusahan at abusuhin ang mga tao para mapanatili ang kanilang katayuan, tinatrato ang mga nagbabanta sa kanilang katayuan na parang mga tinik sa kanilang laman, maling inaakusahan ang mga ito, pinaparusahan, at hindi kailanman sumusuko hanggang sa mapatalsik ang mga ito. Pagkatapos gumawa ng lahat ng uri ng kasamaan, ang mga anticristo na iyon ay napatalsik sa sambahayan ng Diyos sa huli. Kung magpapatuloy ako nang ganoon at mabigong magsisi, hindi ba’t sa huli ay ganoon din ang magiging kapalaran ko? Nagbabahagi ang Diyos tungkol sa kung paano makikilala ang mga anticristo, at kung paano maiiwasang tahakin ang landas ng isang anticristo. Malinaw na nakapagbahagi ang Diyos sa aspetong ito ng katotohanan, para magkaroon tayo ng kakayahang makakilala ng mga anticristo, magnilay sa sarili nating mga pag-uugaling tulad ng sa anticristo, at mahanap ang katotohanan, magsisi at magbago. Pero hindi ako tumuon sa paglutas ng sarili kong anticristong disposisyon sa gawain ko, hindi ko pinagbulayan kung paano ko pinakamahusay na magagampanan ang mga tungkulin ko at mapoprotektahan ang gawain ng iglesia. Sa halip, nakipagpaligsahan ako para sa katayuan, tinrato ang tungkulin ko na para bang sarili kong negosyo, na parang isang paraan para masiguro ang katayuan at ang paghanga ng mga kapatid, at ginusto kong makuha ang lahat ng awtoridad sa tungkulin ko. Nadala ako ng mga pagnanais ko.

Isang beses sa mga debosyonal, nakita ko ang dalawang sipi ng salita ng Diyos na talagang kapaki-pakinabang. Sabi ng mga salita ng Diyos: “Bilang isang lider o isang manggagawa, kung lagi mong iniisip na mataas ka kaysa sa iba, at nagpapakasaya sa iyong tungkulin tulad ng ilang opisyal ng gobyerno, laging nagpapakasasa sa mga pakinabang ng iyong posisyon, laging gumagawa ng sarili mong mga plano, laging iniisip at tinatamasa ang sarili mong katanyagan at katayuan, laging nagpapatakbo ng sarili mong operasyon, at laging naghahangad na magtamo ng mas mataas na katayuan, na mapamahalaan at makontrol ang mas maraming tao, at mapalawak ang saklaw ng iyong kapangyarihan, problema ito. Mapanganib na tratuhin ang isang mahalagang tungkulin bilang isang pagkakataong tamasahin ang iyong posisyon na para bang isa kang opisyal ng gobyerno. Kung lagi kang kikilos nang ganito, na ayaw mong makatrabaho ang iba, ayaw mong bawasan ang iyong kapangyarihan at ipamahagi iyon sa iba, ayaw mong magkaroon ng higit na kapangyarihan ang iba, na maagaw ang katanyagan, kung gusto mo lamang tamasahing mag-isa ang kapangyarihan, isa kang anticristo. Ngunit kung madalas mong hinahanap ang katotohanan, isinasantabi ang laman, tinatalikdan ang sarili mong mga motibasyon at plano, at nagagawa mong kusang makipagtulungan sa iba, buksan ang puso mo para sumangguni at maghanap sa iba, makinig nang mabuti sa mga ideya at mungkahi ng iba, at tumanggap ng payo na tama at naaayon sa katotohanan, kanino man iyon manggaling, nagsasagawa ka sa isang matalino at tamang paraan, at nagagawa mong iwasang tumahak sa maling landas, na proteksyon para sa iyo” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). “Anuman ang gawin mo, mahalaga man ito o hindi, dapat ay palaging may isang taong tutulong sa iyo, upang bigyan ka ng mga paalala, payo, o upang gumawa ng mga bagay-bagay sa pakikipagtulungan sa iyo. Ito ang tanging paraan upang masiguro na magagawa mo ang mga bagay nang mas tama, mas magiging kaunti ang mga pagkakamali at mas malamang na hindi ka maliligaw—mabuting bagay ito. Ang paglilingkod sa Diyos, sa partikular, ay isang malaking bagay, at ang hindi paglutas sa iyong tiwaling disposisyon ay maaaring maglagay sa iyo sa panganib! Kapag ang mga tao ay may mga satanikong disposisyon, maaari silang magrebelde at lumaban sa Diyos anumang oras at saanmang lugar. Ang mga taong namumuhay ayon sa mga satanikong disposisyon ay maaaring tanggihan, labanan, at pagtaksilan ang Diyos anumang oras. Labis na hangal ang mga anticristo, hindi nila ito napagtatanto, sa palagay nila, ‘Ang dami ko nang problemang pinagdaanan para magkaroon ng kapangyarihan, bakit ko ito ibabahagi sa iba? Ang pagbibigay nito sa iba ay nangangahulugang wala nang matitira para sa sarili ko, hindi ba? Paano ko maipakikita ang aking mga talento at kakayahan nang walang kapangyarihan?’ Hindi nila alam na ang ipinagkatiwala ng Diyos sa mga tao ay hindi kapangyarihan o katayuan, kundi isang tungkulin. Tinatanggap lamang ng mga anticristo ang kapangyarihan at katayuan, isinasantabi nila ang kanilang mga tungkulin, at hindi sila gumagawa ng praktikal na gawain. Sa halip, naghahangad lamang sila ng katanyagan, pakinabang at katayuan, at nais lamang nilang mang-agaw ng kapangyarihan, kontrolin ang mga hinirang ng Diyos, at tamasahin ang mga pakinabang ng katayuan. Ang paggawa ng mga bagay sa ganitong paraan ay lubhang mapanganib—ito ay paglaban sa Diyos! Sinumang naghahangad ng katanyagan, pakinabang at katayuan sa halip na maayos na gampanan ang kanilang tungkulin ay naglalaro ng apoy at inilalagay sa panganib ang kanilang buhay. Iyong mga naglalaro ng apoy at inilalagay sa panganib ang kanilang buhay ay maaaring ipahamak ang kanilang sarili anumang sandali. Ngayon, bilang isang lider o manggagawa, naglilingkod ka sa Diyos, na hindi isang ordinaryong bagay. Hindi ka gumagawa ng mga bagay para sa kung sinong tao, lalo nang hindi ka nagtatrabaho para mabayaran ang mga bayarin at matustusan ang mga pangangailangan mo; sa halip, ginagampanan mo ang iyong tungkulin sa iglesia. At ipagpalagay natin, lalo na, na ang tungkuling ito ay nagmula sa pagkakatiwala ng Diyos, ano ang ipinapahiwatig ng paggawa nito? Na ikaw ay may pananagutan sa Diyos sa iyong tungkulin, gawin mo man iyon nang maayos o hindi; sa huli, dapat magbigay ng ulat sa Diyos, dapat may kinalabasan. Ang natanggap mo ay atas ng Diyos, isang pinabanal na responsabilidad, kaya gaano man kalaki o kaliit ang kahalagahan ng responsabilidad na ito, seryosong usapan ito. Gaano kaseryoso ito? Sa maliit na antas, may kinalaman ito sa kung makakamit mo ang katotohanan sa buhay na ito at may kinalaman ito sa kung paano ka tinitingnan ng Diyos. Sa mas malaking antas, direkta itong nauugnay sa iyong kinabukasan at kapalaran, sa iyong magiging katapusan; kung gumagawa ka ng kasamaan at nilalabanan mo ang Diyos, kokondenahin ka at parurusahan. Lahat ng ginagawa mo kapag ginagampanan mo ang iyong tungkulin ay itinatala ng Diyos, at ang Diyos ay may sariling mga prinsipyo at pamantayan kung paano mamarkahan at susuriin ito; itinatakda ng Diyos ang iyong katapusan batay sa lahat ng ipinamamalas mo habang ginagampanan mo ang iyong tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Noon, tinrato ko ang pagiging lider ko bilang isang simbolo ng katayuan. Pagkatapos ko basahin ang mga salita ng Diyos saka ko lang natanto na ang tungkulin ko ay isang atas na ipinagkaloob sa akin ng Diyos. Isa itong responsibilidad at walang kinalaman sa katayuan at awtoridad. Sa paggawa ng tungkulin ng isang tao sa iglesia, walang pagkakaiba sa mataas o mababang katayuan. Ginagampanan ng bawat isa ang kanilang mga responsibilidad sa kani-kanilang posisyon. Matapos maging isang lider, nagkamit ako ng maraming pagkakataon na makapagsagawa, at unti-unti kong natututunan kung paano kumilos ayon sa mga prinsipyo at nauunawaan ang ilang katotohanan. Itinalaga rin ng Diyos na makatrabaho ko ang mahuhusay na kapatid na nakauunawa sa mga prinsipyo para magampanan ko sa pinakamahusay na paraan ang mga tungkulin ko, at magawa nang maayos ang gawain sa iglesia. Ngunit hindi ko hinangad ang katotohanan o maayos na nakipagtulungan sa iba. Sa halip, pinahalagahan ko ang katayuan, at pinigilan at ibinukod ko pa nga ang iba para mapanatili ang katayuan ko, inaagawan ang aking mga kapatid ng pagkakataong makapagsagawa. Hindi ko lang napinsala ang mga kapatid, kundi naapektuhan din ang gawain ng iglesia. Dahil sa lahat ng inasal ko, talagang hindi ako karapat-dapat na maging lider. Ayaw kong magpatuloy sa maling landas na ito. Nais ko lamang na tapat at praktikal na isakatuparan ang mga responsibilidad ko, na gampanan ang mga tungkulin ko. Pagkatapos niyon, sinimulan kong mas magsikap sa pagganap ng tungkulin ko at kapag nakikita kong pumupunta kay Marsha ang iba para magtanong, hindi na gaanong sumasama ang loob ko, at tumigil na ako sa pag-aalala na siya ang titingalain nila sa halip na ako. Inisip ko lang kung paano pinakamainam na makipagtulungan kay Marsha para magampanan ang mga tungkulin namin. Kapag napapansin ko si Marsha na may mga problema sa kanyang trabaho, nakikipag-usap ako sa kanya at tinutulungan siyang makabawi. Kapag mabagal ang pag-usad ng ilang proyekto, tinatalakay ko sa kanya kung paano mas magiging epektibo. Kung wala akong kabatiran o hindi ko alam kung paano lulutasin ang isang partikular na isyu, hinahanap ko rin siya para sa pagbabahaginan. Sa paglipas ng panahon, nagsimulang bumuti nang bumuti ang pagtatrabaho namin nang magkasama at pakiramdam ko’y matatag ako at malaya.

Naisip ko rin ang siping ito ng mga salita ng Diyos: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, ginagawa mo ang iyong debosyon. Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba ito makasarili at nakasusuklam? Anong klaseng disposisyon ito? Ito ay pagiging malisyoso! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga hangarin, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila. Kung talagang kaya mong isaalang-alang ang kalooban ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at tumupad ng tungkulin, at sa gayon ay nagdaragdag ka ng taong may talento sa sambahayan ng Diyos, hindi ba’t padadaliin noon ang iyong gawain? Kung gayon, hindi ba’t magpapakita ka ng debosyon sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsiyensiya at katinuan na dapat taglayin ng mga naglilingkod bilang lider” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, nalaman ko na ang paglinang ng mga talento ay responsibilidad ng isang lider at ito ang kinakailangan ng gawain ng iglesia. Tinulungan ako ng karanasang ito na maunawaan kung gaano talaga kamakabuluhan ang gawaing ito. Sa isang banda, kapaki-pakinabang ito sa pangkalahatang gawain ng iglesia, binibigyang-kakayahan nito ang mga tao na gamitin ang kanilang mga talento sa pagtupad ng kanilang mga tungkulin, at lalo pang isinusulong ang gawain ng iglesia. Sa isa pang banda, binibigyan din nito ang mga kapatid ng higit pang pagsasagawa, na nakakatulong sa kanilang pagpasok sa buhay. Ang lahat ng ito ay mabubuting gawa at gugunitain ng Diyos. Kung gugunitain, naging malaking tulong sa akin si Marsha. Tinulungan niya akong maunawaan ang ilang prinsipyo at makagawa ng kaunting pag-usad at mas naging maayos ang gawain namin. Nakita ko kung gaano kahalaga na sundin ang mga hinihingi ng Diyos at matutong makipagtulungan sa iba para tuparin ang mga tungkulin. Sa ganitong paraan lamang natin magagawa ang gawain ng iglesia at magagampanan nang mabuti ang mga tungkulin natin.

Sa pamamagitan ng karanasang ito, nagkaroon ako ng kaunting pagkaunawa sa aking satanikong disposisyon at mga huwad na pananaw, at nagawa kong bitawan ang aking pagnanasa para sa karangalan at katayuan at tuparin ang tungkulin ko. Ito ang pagliligtas ng Diyos sa akin. Salamat sa Diyos!


95. Paano Harapin ang Matabasan at Maiwasto

Ni Rosalie, Timog Korea

Miyerkules, Agosto 17, 2022, Maaliwalas ang kalangitan

Sinimulan ko ang isang bagong tungkulin ngayong araw. Gumagawa ako ng tekstuwal na gawain. Bagama’t hindi inaasahan, masaya akong magampanan ang tungkuling ito. Alam kong biyaya ito ng Diyos at binibigyan Niya ako ng pagkakataong magsagawa. Gusto kong gumawa ng magandang trabaho. Pero labis akong hindi pamilyar sa gawaing ito, at dagdag pa rito, nalaman ko kung paanong tinatabasan at iwinawasto ang iba dahil sa pagiging sutil at walang prinsipyo sa ganitong uri ng gawain, kaya nagsimula akong mag-alala, iniisip na: “Tatabasan at iwawasto rin ba ako sa tungkuling ito? Pero, hindi ba’t isang magandang bagay kung matututo ako ng mga aral mula sa pagkakatabas? Magandang pagkakataon ito para makamit ang katotohanan!”

Linggo, Setyembre 4, 2022, Maulap

Ang bilis ng panahon. Sa isang iglap, mahigit kalahating buwan na akong gumagawa ng tekstuwal na gawain. Sa pagbabahagi ng lider sa mga prinsipyo at patnubay sa gawain, medyo naging mas pamilyar ako sa gawaing ito at natuto ako ng ilang prinsipyo. Pero nang nakita ko ang ilang kapatid na iwinawasto dahil sa hindi paggawa sa kanilang tungkulin nang may mga prinsipyo at sa pagiging sutil, medyo kinabahan ako, natatakot na ako mismo ay iwawasto. Bagamat alam kong ang pagtatabas ng lider ay pagtutukoy sa mga tiwaling disposisyon at diwa ng mga problema na naaayon sa salita ng Diyos, at na nakakatulong ito sa atin na makilala ang ating sarili at makapasok sa mga katotohanang prinsipyo, ayaw ko pa ring matabasan o maiwasto. Iwinasto si Brother Saul ngayong araw dahil sa hindi paggawa sa kanyang tungkulin nang naaayon sa mga prinsipyo. Paulit-ulit siyang binahaginan at itinama ng lider tungkol dito, pero patuloy pa rin niyang ginagawa ang parehong pagkakamali. Sinabi ng lider na wala siyang pang-espirituwal na pang-unawa at hindi niya naiintindihan ang mga prinsipyo. Bamagat hindi nakapukol sa akin ang mga salitang ito, nang marinig ko ang mga salitang “walang espiritwal na pang-unawa,” medyo nabahala ako. Pinaalalahanan ko ang sarili ko: “Kailangan kong kumilos ayon sa mga prinsipyo, at hindi ako pwedeng magkamali, o kung hindi ay maiwawasto ako. Magkakaproblema ako kapag nakitang wala akong espirituwal na pang-unawa. Paanong maliligtas ang gayong tao? Karapat-dapat man lang ba siyang linangin?” Lalo akong nababalisa sa mga isiping ito. Sa paggawa sa tungkulin ko ngayong gabi, buong oras akong tensyonado. Ginawa ko ang mga bagay nang may lubos na pag-iingat, natatakot na magkamali. Pero hindi ko naiintindihan kung bakit ganito ang epekto sa akin ng pagkakawasto ng ibang tao.

Biyernes, Setyembre 9, 2022, Maaliwalas na kalangitan

Kamakailan ay puno ako ng pangamba sa tungkulin ko at palaging nag-aalala. Takot na takot akong magkamali. Minsan tinatanong ng iba ang pananaw ko, pero kahit na may mga pananaw akong natitiyak kong alinsunod sa katotohanan, natatakot akong makapagsabi ng maling bagay. Kinakailangan ko munang lumapit sa ilang tao at makuha ang kanilang pagsang-ayon bago ko sabihin ang pananaw ko. Sa totoo lang, nakakapagod ang ganitong paggawa ng tungkulin ko, at pakiramdam ko ay napalayo na ako sa Diyos. Nabasa ko ang isang sipi ng salita ng Diyos na talagang nakaantig sa akin ngayong araw. Sabi ng Diyos: “Ang ilang anticristo na nagtatrabaho sa sambahayan ng Diyos ay tahimik na nagpapasyang kumilos nang napakaingat, para maiwasang magkamali, mapungusan at maiwasto, galitin ang Itaas o mahuli ng kanilang lider na gumagawa ng masama, at tinitiyak nila na may nanonood kapag gumagawa sila ng mabubuting gawa. Subalit, gaano man sila kaingat, dahil mali ang kanilang mga motibo at ang landas na kanilang tinatahak, at dahil nagsasalita at kumikilos lamang sila alang-alang sa reputasyon at katayuan at hindi nila kailanman hinahanap ang katotohanan, madalas nilang labagin ang mga prinsipyo, gambalain at guluhin ang gawain ng iglesia, kumilos bilang mga alipin ni Satanas at madalas pa ngang gumawa ng mga paglabag. Lubhang karaniwan para sa gayong mga tao na lumabag nang madalas sa mga prinsipyo at gumawa ng mga pagkakasala. Kaya, mangyari pa, mahirap para sa kanila na iwasang mapungusan at maiwasto. Nakita nila na nalantad at napalayas ang ilang anticristo dahil mahigpit na pinungusan at iwinasto ang mga ito. Nakita ng sarili nilang mga mata ang mga bagay na ito. Bakit kumikilos nang napakaingat ang mga anticristo? Ang isang tiyak na dahilan ay na natatakot ang mga ito na malantad at mapalayas. Iniisip ng mga ito, ‘Kailangan kong mag-ingat—tutal, “Sa pag-iingat nagmumula ang kaligtasan” at “Ang mabubuti ay may mapayapang buhay.” Kailangan kong sundin ang mga prinsipyong ito at paalalahanan ang sarili ko sa bawat sandali na iwasang gumawa ng mali o mapasok sa gulo, at kailangan kong pigilan ang aking katiwalian at mga intensyon at huwag hayaan na makita ang mga ito ng sinuman. Basta’t hindi ako gumagawa ng mali at magtitiyaga ako hanggang sa huli, magtatamo ako ng mga pagpapala, makaiiwas sa mga kapahamakan, at magtatagumpay sa aking paniniwala sa Diyos!’ Madalas nilang himukin ang kanilang sarili, engganyuhin at hikayatin ang kanilang sarili sa ganitong paraan. Naniniwala sila na kung gagawa sila ng mali, labis na mababawasan ang kanilang mga pagkakataong magtamo ng mga pagpapala. Hindi ba ito ang kalkulasyon at paniniwalang nasa kaibuturan ng kanilang puso? Kung isasantabi kung tama ba o mali ang kalkulasyon o paniniwalang ito ng mga anticristo, batay sa paniniwalang ito, ano ang lubos nilang ipag-aalala kapag iwinawasto at pinupungusan sila? (Ang kanilang mga inaasam-asam at kapalaran.) Iniuugnay nila ang maiwasto at mapungusan sa kanilang mga inaasam-asam at kapalaran—may kinalaman ito sa kanilang likas na kasamaan” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Inilarawan ng siping ito ang mismong kalagayan ko. Kapag nakikita kong iwinawasto ang iba, hindi ko ito tinatanggap bilang nagmumula sa Diyos o hinahanap kung bakit ang mga taong ito ay iwinawasto, kung paano sila lumihis, kung paano ako matututo sa kanilang mga kabiguan, at kung paano ko dapat iwasang lumihis nang ganoon din sa hinaharap upang magawa kong kumilos alinsunod sa mga prinsipyo. Sa halip, mahigpit kong iniugnay ang pagkakawasto at ang kapalaran ko. Pakiramdam ko, kapag mas malubha kang iwinawasto, mas bababa ang pag-asa mong mabiyayaan. Naging mas mapagbantay at maingat ako, iniisip na hangga’t hindi ako nagkakamali o naiwawasto, may pag-asa akong mabiyayaan. Dahil sa mga mali kong pagkaunawa tungkol sa pagkakawasto at dahil labis kong pinahahalagahan ang mga pagpapala, masyado akong naaapektuhan sa mga bagay na may kinalaman sa kapalaran ko at masyadong maingat sa lahat ng ginagawa ko. Natatakot ako na kung hindi ako mag-iingat, iwawasto ako at mawawalan ng magandang kahihinatnan. Nakikita ko na masyado akong mapanlinlang! Maraming beses na nagbabahagi ng mga prinsipyo sa amin ang lider at inaakay kami, pero hindi namin sineseryoso ang mga sinasabi niya. Patuloy kaming nagpapakasutil at nagpapakabulag, at nanggagambala ng gawain. Hindi ba’t normal lang talaga na iwasto kami? Ang isang makatwirang tao ay magninilay-nilay sa kanyang sarili batay rito, kung saan siya nagkukulang o kung saan siya walang espirituwal na pang-unawa, at hahanapin niya ang katotohanan at agad na itutuwid ang kanyang mga paglihis. Ito ang isang taong may positibong pagpasok at isang naghahanap sa katotohanan. Iwinawasto tayo para tulungan tayong makapasok sa katotohanan at gawin nang maayos ang ating mga tungkulin. Pero bukod sa hindi ko hinahanap ang katotohanan o nagninilay-nilay, mapagbantay rin ako at mali ang pagkakaunawa. Hindi ko matukoy ang mabuti sa masama! Dahil sa paghahayag ng salita ng Diyos, ngayon ay may kaunti na akong pagkaunawa sa kalagayan ko.

Lunes, Setyembre 12, 2022, Malakas ang ulan

Sa isang pagtitipon ngayong araw, nalaman ng lider na naging negatibo si Saul pagkatapos maiwasto, at na nararamdaman niyang napipigilan at nasusupil siya. Tinanong kami ng lider kung napipigilan ba kami. Naalala ko ang kalagayan ko kamakailan lang at sinabi ko na medyo napipigilan ako. Pagkatapos ay nagbahagi nang kaunti ang lider na talagang nakaantig sa akin. Sabi niya: “Bakit may mga taong paulit-ulit na iwinawasto pero hindi pa rin nakakapagkamit ng katotohanan, at sinasabi nilang napipigilan sila, naaapi, at nasasaktan? Ito ay dahil hindi sila nakatuon sa pag-unawa o pagkamit ng katotohanan, ibig sabihin wala silang anumang nakakamit. Lumalaban at nagagalit sila kapag iwinawasto. Nakikipaglaban sila sa iba. Ito ba ay isang tao na tumatanggap sa katotohanan? Ang totoo, ang mga taong ito ay iwinawasto dahil nilabag nila ang mga katotohanang prinsipyo, pero tumatanggi silang magnilay-nilay, at nagpapakatamad pa nga. Ipinapakita nito na hindi nila tinatanggap ang katotohanan, at na lumalaban at sumasalungat sila sa katotohanan. Ang pagiging salungat sa katotohanan ay, sa diwa, ang pagiging salungat sa Diyos. Ang kalikasan nito ay napakalubha.” Sa wakas ay napagtanto ko sa pagbabahagi ng lider kung gaano kaseryoso ang kalikasan ng pagtanggi sa katotohanan o ng pagkakawasto, at kung gaano kamapanganib ang kalagayang ito. Pagkauwi ko, matagal akong hindi mapakali nang husto, at kaytagal kong hindi makatulog habang nakahiga sa kama. Nagsimula akong mapaisip, “Paano mismo nagpapamalas ang hindi pagtanggap sa katotohanan? Paano ako matututo ng aral at magninilay-nilay sa sitwasyong ito?”

Miyerkules, Setyembre 14, 2022, Maaliwalas ang kalangitan

Tinanggal si Saul ngayong araw. Tinanggal din ang iba pa dahil hindi nila tinanggap ang katotohanan at hindi sila umuusad sa kanilang mga tungkulin. Nalaman ko sa isang sister na madalas na sutil si Saul sa paggawa ng tungkulin at nilalabag niya ang mga prinsipyo, at na matiyagang nagbabahagi sa kanya ng mga prinsipyo ang lider sa bawat pagkakataon. Minsan ay tinatabasan siya ng lider at tinutukoy nito ang diwa ng problema niya, pero hindi niya hinahanap ang katotohanan o nagninilay-nilay. Bilang tugon sa pagkakatabas, nagpapakatamad siya at tumatangging ibahagi ang mga pananaw niya sa mga talakayan sa gawain. Minsan sa isang pagtitipon, sinabi pa niya: “Hindi nakikita ng lider kapag gumagawa ako ng magandang trabaho, pero iwinawasto niya ako kapag hindi.” Mahirap paniwalaan na sinabi niya ito, at ang katunayang nagawa niya iyon ay nagpapakitang hindi niya talaga tinanggap ang katotohanan! Nabasa ko ang ilang sipi ng salita ng Diyos: “Kapag ang isang anticristo ay pinupungusan at iwinawasto, ang unang ginagawa niya ay labanan at tanggihan ito sa kaibuturan ng kanyang puso. Nilalabanan niya iyon. At bakit ganoon? Ito ay dahil ang mga anticristo, sa kanilang kalikasang diwa, ay nayayamot at namumuhi sa katotohanan, at hindi nila talaga tinatanggap ang katotohanan. Natural, ang diwa at disposisyon ng isang anticristo ay humahadlang sa kanya na kilalanin ang sarili niyang mga pagkakamali o kilalanin ang sarili niyang tiwaling disposisyon. Batay sa dalawang katunayang ito, ang saloobin ng isang anticristo kapag pinupungusan at iwinawasto ay ang tanggihan at labanan ito, nang ganap at lubusan. Kinasusuklaman at nilalabanan niya iyon sa kaibuturan ng kanyang puso, at wala siya ni katiting na bahid ng pagtanggap o pagpapasakop, lalo nang walang anumang tunay na pagninilay o pagsisisi. Kapag ang isang anticristo ay pinupungusan at iwinawasto, sinuman ang gumagawa niyon, tungkol saan man iyon, gaano man katindi ang dahilan kaya siya ang sinisisi sa bagay na iyon, gaano kalantad ang pagkakamali, gaano kalaki ang kasamaang nagawa niya, o ano ang ibinubunga ng kanyang kasamaan para sa iglesia—hindi isinasaalang-alang ng anticristo ang alinman dito. Para sa isang anticristo, pinupuntirya siya ng nagpupungos at nagwawasto sa kanya, o sadyang hinahanapan siya ng mali para parusahan siya. Maaari pa ngang isipin ng anticristo na inaapi siya at ipinapahiya, na hindi makatao ang pakikitungo sa kanya, at na hinahamak siya at kinukutya. Matapos pungusan at iwasto ang isang anticristo, hindi niya pinagninilayan kailanman kung ano talaga ang nagawa niyang mali, anong uri ng tiwaling disposisyon ang nabunyag niya, kung hinanap ba niya ang mga prinsipyo sa bagay na iyon, o kung kumilos ba siya alinsunod sa mga katotohanang prinsipyo o tinupad ang kanyang mga responsabilidad. Hindi niya sinusuri ang kanyang sarili o pinagninilayan ang alinman dito, ni hindi niya pinag-iisipan ang mga isyung ito. Sa halip, hinaharap niya ang pagwawasto at pagpupungos ayon sa sarili niyang kagustuhan at may init ng ulo. Sa tuwing pinupungusan at iwinawasto ang isang anticristo, mapupuspos siya ng galit, sama ng loob, at kawalang-kasiyahan, at hindi makikinig sa payo ng sinuman. Hindi niya tinatanggap ang mapungusan at maiwasto, at hindi niya nagagawang bumalik sa harap ng Diyos para makilala at mapagnilayan ang kanyang sarili, para lutasin ang kanyang mga kilos na labag sa mga prinsipyo, tulad ng pagiging pabasta-basta o walang ingat o panggugulo sa kanyang tungkulin, ni hindi niya ginagamit ang pagkakataong ito para lutasin ang kanyang sariling tiwaling disposisyon. Sa halip, naghahanap siya ng mga dahilan para ipagtanggol ang kanyang sarili, para mapawalang-sala ang sarili niya, at magsasabi pa nga siya ng mga bagay na nagpapasimula ng alitan at nag-uudyok sa iba” (Ang Salita, Vol. IV. Paglalantad sa mga Anticristo. Ikalabindalawang Aytem). “Anumang sitwasyon ang sumulpot—lalo na sa harap ng paghihirap, at lalo na kapag ibinubunyag at inilalantad ng Diyos ang mga tao—ang unang dapat gawin ng tao ay humarap sa Diyos upang magmuni-muni, suriin ang kanyang mga salita at gawa at ang kanyang tiwaling disposisyon, sa halip na suriin, aralin, at husgahan kung tama ba o mali ang mga salita at kilos ng Diyos. Kung mananatili ka sa tama mong posisyon, dapat mo mismong malaman kung ano talaga ang dapat na ginagawa mo. Ang mga tao ay may tiwaling disposisyon at hindi nila nauunawaan ang katotohanan. Hindi ito isang malaking problema. Ngunit kapag may tiwaling disposisyon ang mga tao at hindi nila nauunawaan ang katotohanan, subalit hindi pa rin nila hinahanap ang katotohanan—mayroon na sila ngayong totoong problema. Mayroon kang tiwaling disposisyon at hindi mo nauunawaan ang katotohanan, at maaari mong mahusgahan ang Diyos nang wala sa katwiran, maaaring lumapit at makipag-ugnayan ka pa rin sa Kanya ayon sa dikta ng iyong kalooban, mga kagustuhan, at emosyon. Ngunit kung hindi mo hinahanap at isinasagawa ang katotohanan, hindi magiging gayon kadali ang mga bagay-bagay. Hindi lamang na hindi mo magagawang magpasakop sa Diyos, kundi maaaring maging mali rin ang pagkaunawa mo at magreklamo ka tungkol sa Kanya, kondenahin mo Siya, salungatin Siya, at kagalitan at tanggihan pa Siya sa puso mo, na sinasabing hindi Siya matuwid, na hindi lahat ng ginagawa Niya ay talagang tama. Hindi ba mapanganib na maaari mong maisip ang gayong mga bagay? (Oo.) Lubhang mapanganib ito. Ang hindi paghahanap sa katotohanan ay maaaring mangahulugan ng kanilang buhay! At maaari itong mangyari anumang oras at saanmang lugar” (Ang Salita, Vol. IV. Paglalantad sa mga Anticristo. Ikasampung Aytem (Ikatlong Bahagi)). “Para sa lahat ng taong madalas na pasibo, dulot ito ng kawalan ng kakayahang tanggapin ang katotohanan. Kung hindi mo tatanggapin ang katotohanan, parang demonyo na mumultuhin ka ng pagiging pasibo, kaya palagian kang magiging pasibo at magkakaroon ng pakiramdam ng hindi pagsunod, sa Diyos, kawalan ng kasiyahan at pagkakaroon ng sama ng loob sa Diyos. Kapag dumating ito sa puntong nagsisimula ka nang lumaban, sumusuway at sumisigaw laban sa Diyos, mararating mo na ang katapusan. Kapag sinimulan ka nang ilantad, suriin at tatakan ng mga tao, kapag masyado nang huli ang lahat ay matatanto mo ang madilim na realidad ng sitwasyon at babagsak ka sa lupa, punong-puno ng pagsisisi. Sa gayon, ang tanging magagawa mo ay hintayin ang parusa ng Diyos!” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 17). Sa wakas ay naunawaan ko sa mga salita ng Diyos na ang pinakamalinaw na panukat kung tinatanggap ba ng isang tao ang katotohanan ay ang kung paano niya hinaharap ang pagkakawasto. Kapag iwinawasto, ang mga naghahangad at tumatanggap sa katotohanan ay kayang magnilay, at gaano man sila kalubhang iwinasto, palagi nilang nagagawang magdasal sa Diyos, kinokonsidera kung saan sila mismo nagkamali, kung ano ang nagsanhi nito, at kung anong tiwaling disposisyon ang ibinubunyag nila, at pagkatapos ay hinahanap ang katotohanan at matuto mula rito. Bagamat may kaunting pagkanegatibo at kahinaan, ito ay dahil nakikita nila ang lalim ng kanilang katiwalian at ang tindi ng kanilang mga paglabag, nagsisimula silang makonsensya at magsisi, at dahil doon, sa kanilang mga puso ay kinamumuhian nila ang sarili nila. Pero hindi sila makukulong sa pagkanegatibo. Hahanapin nila ang katotohanan at patuloy na magnilay-nilay sa kanilang mga sarili mula sa mga kabiguang ito, at kapag talagang alam nila ang kanilang problema at malinaw na nakikita ang kalikasan ng kanilang mga kilos, nakikita nila ang pagmamahal at proteksyon ng Diyos sa pagkakawasto, at pinasasalamatan nila ang Diyos. Sa sandaling ito, ang kalagayan ng isang tao ay tama at positibo. Pero ang isang taong hindi tumatanggap sa katotohanan ay iba ang turing sa pagkakawasto. Bagamat hindi hayagang nagrereklamo ang ilan, kailanman ay hindi nila pinagninilayan o kinikilala ang sarili nila sa pamamagitan ng salita ng Diyos. Sa loob nila, nakikipagtalo sila, lumalaban, at nagdadahilan. Habang mas iniisip nila ito, lalo nilang nararamdamang naaagrabyado at nasasaktan sila, hanggang sa puntong pakiramdam nila ay naaapi na sila. Natural na nagdudulot ito ng mga negatibong emosyon. Ang mga negatibong emosyong ito ay naglalaman ng kanilang kawalang-kasiyahan sa realidad at sa iba. Para sa mga tumatanggap sa katotohanan, ang pagkakawasto ay tunay na nagpapabatid sa kanila ng kanilang tiwaling disposisyon, nagsisisi sila, at nagbabago, at nalalaman nila na iyon ang pagkakataon ng pagbabago sa kanilang pananampalataya. Pero iyong mga hindi tumatanggap sa katotohanan ay malalantad at mapapalayas. Lahat ng yaong madalas na maging negatibo ay hindi tinatanggap ang katotohanan, likas silang nayayamot sa katotohanan, at hindi sila makakasulong gaano man sila katagal sa kanilang pananampalataya. Nang maiwasto, hindi nagnilay-nilay si Saul o kinilala ang kalikasan at mga kahihinatnan ng pagiging sutil sa pagtatrabaho, lalong hindi niya hinanap ang mga prinsipyo ng pagsasagawa. Sa halip, napipigilan siya, negatibo, at walang sigla. Noong una, akala ko normal lang na manlumo pagkatapos maiwasto at magiging maayos siya pagkatapos ng ilang araw ng pagninilay-nilay. Pero sinabi ng ilang kapatid na ganito na siya dati pa—masigasig at aktibo sa panlabas, pero sa sandaling lumitaw ang mga problema sa gawain at iwinasto siya, nagiging negatibo siya at walang sigla, at humihinto sa pag-aambag sa mga talakayan sa mga problema. Sinasabi niya na habang mas dumarami ang mungkahi niya sa trabaho, mas dumarami ang isyung nalalantad, at na babawasan niya ang kanyang mga mungkahi at opinyon, para mas kaunting isyu ang malalantad. Sa kanyang pinakahuling pagkakatabas, naramdaman niyang napipigilan siya at naaapi sa kanyang tungkulin, at nanlulumo at nasasaktan din. Ang negatibong saloobin niyang ito ay pagtanggi sa katotohanan sa diwa, at paninisi at paglaban sa Diyos. Nabubunyag sa kanya ang isang anticristong disposisyon. Sa wakas ay napagtanto ko na sa likod ng pagkanegatibong ito ay nagtatago ang isang satanikong disposisyon na lumalaban sa Diyos. Hindi ba’t dapat akong mamulat sa pagtahak ni Saul sa maling landas? Mas lalo itong naging malinaw nang mabasa kong sinabi sa salita ng Diyos: “Ang hindi paghahanap sa katotohanan ay maaaring mangahulugan ng kanilang buhay! At maaari itong mangyari anumang oras at saanmang lugar” (Ang Salita, Vol. IV. Paglalantad sa mga Anticristo. Ikasampung Aytem (Ikatlong Bahagi)). Wala akong masyadong personal na karanasan sa ganito noon, pero sa mga pinagdaanan ko nitong mga nakaraang araw, sumang-ayon nang husto ang puso ko sa mga salitang ito. Napakamapanganib na hindi hanapin o tanggapin ang katotohanan kapag iwinawasto. Sa katunayan, ang mga kapatid na tinanggal kamakailan ay matatalino, pero ang kanilang malubhang kahinaan ay ang pagkayamot at hindi paghahanap sa katotohanan, kaya kailanman ay hindi sila nagkaroon ng resulta sa kanilang mga tungkulin at natanggal sila sa huli. Habang mas iniisip ko ito, mas nakikita ko ang kahalagahan ng paghahanap sa katotohanan.

Huwebes, Setyembre 15, 2022, Umaambon

Ilang araw nang tumatakbo sa isipan ko ang pagbabahagi ng lider noong gabing iyon, at paulit-ulit na bumabalik ang isipan ko sa mga salitang ito ng Diyos: “Kung mayroon kang pananampalataya sa Diyos, ngunit hindi mo hinahanap ang katotohanan o ang kalooban ng Diyos, ni hindi iniibig ang daan na naglalapit sa iyo sa Diyos, kung gayon sinasabi Kong ikaw ay isa na sinusubukang iwasan ang paghatol, at na isa kang sunud-sunuran at taksil na tumatakas mula sa dakilang puting luklukan” (Ang Salita, Vol. I. Ang Pagpapakita at Gawain ng Diyos. Ginagawa ni Cristo ang Gawain ng Paghatol sa Pamamagitan ng Katotohanan). Dati, kapag nababasa ko ang mga salita ng Diyos na: “ikaw ay isa na sinusubukang iwasan ang paghatol,” at “isa kang sunud-sunuran at taksil na tumatakas mula sa dakilang puting luklukan,” ang mga nasa mundo ng relihiyon na kumakapit sa mga kuru-kurong panrelihiyon ang agad na sumasagi sa isipan ko. Nais lamang nilang maligtas sa pamamagitan ng biyaya. Tumatanggi silang tanggapin ang gawain ng paghatol ng Diyos sa mga huling araw. Sila ay mga papet at taksil na tumatakas mula sa dakilang puting luklukan ng Diyos. Pero napapaisip ako, “Ang pagtanggap ba sa gawain ng Diyos sa mga huling araw ay nangangahulugan din ng pagtanggap sa Kanyang paghatol? Ganoon ba ito tinitingnan ng Diyos? Ano ba talaga ang ibig sabihin ng tunay na tanggapin ang paghatol at pagkastigo ng Diyos?” Sa pagninilay-nilay sa salita ng Diyos, napagtanto ko na ang pagtanggap sa gawain ng Diyos sa mga huling araw ay hindi nangangahulugan ng tunay na pagtanggap sa Kanyang paghatol sa mga huling araw. Kailangan mong matanggap man lang ang maiwasto para matanggap ang paghatol ng Diyos sa mga huling araw. Kung hindi mo matatanggap ang maiwasto, hinding-hindi mo matatanggap ang paghatol at pagkastigo ng Diyos. Nabasa ko ang ilan pang salita ng Diyos kung paano harapin nang tama ang pagkakawasto. Sabi ng Makapangyarihang Diyos: “Kapag tinatabasan at iwinawasto, ano ang dapat malaman man lang ng mga tao? Dapat maranasan ang pagtatabas at pagwawasto para magampanan nang husto ang tungkulin ng isang tao—hindi puwedeng wala ito. Isa itong bagay na dapat harapin ng mga tao sa araw-araw at maranasan nang madalas sa kanilang pananampalataya sa Diyos at pagtatamo ng kaligtasan. Walang sinuman ang maaaring hindi matatabas at mawawasto. Ang pagtatabas at pagwawasto ba sa isang tao ay isang bagay na may kinalaman sa kanilang kinabukasan at kapalaran? (Hindi.) Para saan ba ang pagtatabas at pagwawasto sa isang tao? Ang mga ito ba ay para kondenahin ang mga tao? (Hindi, ito ay para tulungan ang mga tao na maunawaan ang katotohanan at magampanan ang kanilang tungkulin ayon sa mga prinsipyo.) Tama iyon. Iyon ang pinakatamang pagkaunawa ukol dito. Ang pagtatabas at pagwawasto sa isang tao ay isang uri ng disiplina, isang uri ng pagtutuwid, pero isa rin itong uri ng pagtulong at pagliligtas sa mga tao. Ang pagtatabas at pagwawasto ay magtutulot sa iyo na mabago mo kaagad ang mga maling paghahangad mo. Tinutulutan ka nitong agarang matanto ang mga problemang kasalukuyang mayroon ka, at tinutulutan kang makita kaagad ang mga tiwaling disposisyong inilalantad mo. Anu’t anupaman, nakakatulong sa iyo ang pagtatabas at pagwawasto para malaman mo ang iyong mga pagkakamali at matupad mo ang iyong mga tungkulin ayon sa mga prinsipyo, inililigtas ka nito sa tamang oras para hindi ka makagawa ng mga pagkakamali at malihis ng landas, at pinipigilan ka nito na makapagdulot ng mga trahedya. Hindi ba’t ito ang pinakamalaking tulong sa mga tao, ang kanilang pinakamalaking lunas? Dapat magawang tratuhin nang tama ng mga may konsiyensiya at katwiran ang pagwawasto at pagpupungos sa kanila” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Napakalinaw ng salita ng Diyos sa tamang saloobin at landas ng pagsasagawa na dapat nating taglayin sa pagkakawasto. Sa katunayan, ang pagkakawasto ay ganap na walang kaugnayan sa ating kapalaran. Malupit man ang wikang ginagamit, nakababahala man ito, o kumokondena pa nga, lahat ito ay para tulungan tayong makilala ang ating katiwalian, at makita ang mga paglihis sa ating gawain. Ito ay para tulungan tayong hanapin ang katotohanan at gawin ang ating mga tungkulin nang may mga prinsipyo. Ang maiwasto nang madalas o malubha ay hindi nangangahulugan na walang magandang kapalaran ang isang tao, hindi rin nangangahulugan na magkakaroon ng magandang kapalaran ang isang tao kapag hindi iwinasto. Bagamat maaaring tabasan at iwasto nang madalas ang ilan, at kung minsan ay maaaring malubha ito, masidhi, o tila isang paglalantad o pagkokondena, kalaunan, nahahanap ng mga taong ito ang katotohanan, nakakapagnilay-nilay, at nagkakamit ng kaunting pagkaunawa sa kanilang tiwaling disposisyon, mga kakulangan, at mga paglihis. Nagagawa nilang magbago at lumago sa buhay, at sa huli, kaya pa rin nilang pumasan ng mahalagang gawain. Ginunita ko ang aking saloobin sa pagkakawasto mula nang maging isang mananampalataya. Siyam na taon na akong nananalig sa Diyos, at sa lahat ng taon na ito, bihira akong maiwasto o magkaroon ng malalaking problema o mga kabiguan. Dati nang naiiba ang pananaw ko sa pagkakawasto. Pakiramdam ko ay masamang bagay ang maiwasto, na kapareho ito ng mailantad o makondena. Umuurong ako sa takot kapag nakikitang iwinawasto ang iba, natatakot na mangyayari din ito sa akin kapag hindi ako nag-ingat. Pinagkamalan kong pagkondena at paglantad ang maiwasto, tinatanggihan at nilalabanan ito, gustong manatili sa komportableng sitwasyon sa aking pananampalataya. Paanong naiiba ang paghahangad ko sa yaong mga gusto lang makinabang sa relihiyon? Napakarami ko nang nabasang salita ng Diyos at malinaw sa akin na ang gawain Niya sa mga huling araw ay naglalayong linisin at gawing perpekto ang tao sa pamamagitan ng paghatol, pagpipino, pagtatabas at pagwawasto. Pero wala akong tunay na kaalaman at ayaw kong tanggapin ang maiwasto o mapino, kaya kahit ilang taon pa akong nananalig sa Diyos, hindi ako makaka-usad. Hindi ko makakamit ang katotohanan o matatamo ang pagbabago sa aking disposisyon sa buhay, at sa huli, parurusahan ako. Habang mas iniisip ko ito, mas napagtatanto ko kung gaano kamapanganib ang kalagayan ko. Nananabik ako sa kaginhawaan at naghahangad ng biyaya, kaya kahit hindi ako iwinawasto, hindi ibig sabihin na magkakaroon ako ng magandang kahihinatnan. Kung hindi ko kailanman hahanapin ang katotohanan o babaguhin ang aking tiwaling disposisyon, hindi ako maililigtas sa huli. Hindi ang pagkakawasto ang maghahayag sa kahihinatnan ng isang tao, kundi ang saloobin niya sa katotohanan ang maghahayag kung sino siya. Dati ko nang inaakala na masamang bagay ang maiwasto, at na marahil ay sama ng loob o pagkondena ito ng Diyos. Pero ngayon nakikita ko na kung gaano ako kabaluktot ang mga pananaw ko! Luhaan akong nagdasal sa Diyos: “Diyos ko, sa wakas nakikita ko na ang aking kamangmangan at kahangalan. Sa mga taon ko sa pananampalataya, hindi ko kailanman hinanap ang katotohanan at likas akong nayayamot sa katotohanan. Palagi ko pong iniiwasan na matabasan at maiwasto. Diyos ko, gusto ko pong magsisi. Handa na po akong matuto ng mga aral mula sa pagkakawasto.” Gumaan nang husto ang pakiramdam ko pagkatapos magdasal, nakaramdam din ako ng paghahangad at pananabik. Umaasa ako na mararanasan ko ang matabasan at maiwasto para makausad ako sa buhay.

Miyerkules, Oktubre 5, 2022, Maulap

Hindi malilimutan ang nangyari ngayong araw. Habang gumagawa ng isang proyekto, dahil sutil kong ginagawa ang aking tungkulin at hindi naghahanap ng mga prinsipyo, kinailangang ulitin ang trabaho, na nakaantala sa pag-usad. Tinukoy ng lider ang kalikasan ng problemang ito at iwinasto ako sa pagiging mayabang at walang kakayahan. Sinabi niya na ipinakita nito ang kawalan ko ng espirituwal na pang-unawa. Paulit-ulit na tumatakbo sa isipan ko ang mga sinabi niya. Sumama ang loob ko at sinimulan kong limitahan ang sarili ko, iniisip na: “Naaarok ng lider kung ano ako. Sa tingin niya ay hindi ako angkop sa tungkuling ito. Matatanggal ako anumang araw ngayon.” Lalo akong nanlumo. Nang mapagtantong mali ang kalagayan ko, nagdasal ako sa Diyos: “Diyos ko, iwinasto ako ngayong araw. Hindi ko alam kung ano ang dapat kong matutunan mula rito o kung paano ko pagninilayan ang sarili ko. Pakiusap, bigyang-liwanag at gabayan Mo po ako para makilala ang aking sarili at maiwaksi ang mga negatibong emosyong ito.” Pagkatapos magdasal, naalala ko na ang paghahanap sa katotohanan ang pinakamahalaga kapag iwinawasto. Ano ang malulutas ng pagiging negatibo? Dapat kong pagnilayan kung ano mismo ang mga problema ko at kung paanong wala akong espirituwal na pang-unawa. Tahimik kong pinag-isipan ito, napagtanto kong ang pinakadahilan kaya iwinasto ako ngayon ay ang sutil kong paggawa sa tungkulin ko, nang hindi nagninilay-nilay o naghahanap ng mga prinsipyo. Nakapagbahagi ang lider sa mga prinsipyong nauugnay dito, pero sinunod ko lang ang mga panuntunan. Pakiramdam ko pa nga na dahil ilang beses ko nang narinig ang mga prinsipyong ito, nakabisado ko na ang mga ito at hindi ko na kailangang aralin pa ang mga ito. Bulag akong nagtiwala sa sarili ko, isinantabi ang mga prinsipyo, itinuring na tama ang mga opinyon ko at hindi hiningi ang mga opinyon ng iba. Masyado akong sutil, hindi kumilos ayon sa mga prinsipyo, at bulag na sumunod sa mga panuntunan. Hindi ba’t ito ay kawalan ng espirituwal na pang-unawa? Kung hindi ako iwinasto nang ganito, mananatili akong manhid, inaakalang nagawa ko nang maayos ang tungkulin ko, nang hindi talaga nalalaman kung anong kasamaan ang maaari kong magawa. Ang maiwasto ay isang babala at proteksyon sa akin. Ngayong nakita ko na ito, hindi na ako nakakaramdam ng pagkanegatibo. Nagagawa ko nang tumuon sa paghahanap gamit ang mga prinsipyo, at napapaalalahanan ang sarili ko na huwag ulitin ang ganitong mga pagkakamali.

Sabado, Oktubre 8, 2022, Maaliwalas ang kalangitan

Nasa isang pagtitipon kami kasama ang lider ngayong araw. Matiyaga siyang nagbahagi sa amin sa mga prinsipyo ng paggawa ng isang tungkulin at pagkatapos ay tinanong niya kami kung may mga nakamit kami kamakailan. Hinikayat niya kaming hangarin ang katotohanan, at na anuman ang mga sitwasyon, ang matuto ng mga aral ang pinakamahalaga. Binasahan din niya kami ng isang sipi ng salita ng Diyos: “Habang nararanasan ang gawain ng Diyos, kahit ilang beses ka pang nabigo, nabuwal, natabas, naiwasto, o nailantad, hindi masasamang bagay ang mga ito. Paano ka man natabas o naiwasto, o mga lider, manggagawa, o kapatid mo man ang gumawa niyon, mabubuting bagay ang lahat ng iyon. Dapat mong tandaan ito: Gaano ka man nagdurusa, ang totoo ay nakikinabang ka. Sinumang may karanasan ay mapapatunayan ito. Ano’t anupaman, ang matabas, maiwasto, o mailantad ay laging isang mabuting bagay. Hindi ito pagkokondena. Ito ay pagliligtas ng Diyos at ang pinakamagandang pagkakataon para makilala mo ang iyong sarili. Maaari nitong baguhin ang karanasan mo sa buhay. Kung wala ito, hindi ka magkakaroon ng pagkakataon, ng kundisyon, ni ng konteksto para maunawaan mo ang katotohanan ng iyong katiwalian. Kung talagang nauunawaan mo ang katotohanan, at nagagawa mong ungkatin ang mga tiwaling bagay na nakatago sa kaibuturan ng puso mo, kung malinaw mong matutukoy ang mga ito, mabuti ito, nalutas nito ang isang malaking problema sa buhay pagpasok, at malaking pakinabang sa mga pagbabago sa disposisyon. Ang tunay na makilala ang iyong sarili ang pinakamagandang pagkakataon para mabago mo ang iyong mga pag-uugali at maging isa kang bagong tao; ito ang pinakamagandang oportunidad para magkaroon ka ng bagong buhay. Kapag tunay mong nakilala ang iyong sarili, makikita mo na kapag ang katotohanan ay naging buhay ng isang tao, mahalagang bagay iyon talaga, at mauuhaw ka sa katotohanan, isasagawa mo ang katotohanan, at papasok sa realidad. Napakagandang bagay niyan! Kung maaari mong samantalahin ang pagkakataong iyan at taimtim kang magninilay-nilay sa iyong sarili at magtatamo ng tunay na kaalaman tungkol sa iyong sarili tuwing ikaw ay mabibigo o madadapa, sa kabila ng pagiging negatibo at kahinaan, magagawa mong tumayong muli. Kapag nakaraan ka na sa pintuang ito, makakaya mo nang gumawa ng malaking hakbang at pumasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Usapin, at Bagay sa Malapit). Talagang naantig ako ng mga salita ng Diyos at hindi ko napigilan ang mga luha ko. Bagamat nakapanlulumo at masakit ang maiwasto at kung minsan ay pakiramdam ko ay parang malulugmok ako sa pagkanegatibo, talagang ipinakita sa akin ng karanasang ito ang pagmamahal ng Diyos. Ang ganitong uri ng sitwasyon ang nagtulak sa akin na humarap sa Diyos para magnilay at makilala ang sarili kong tiwaling disposisyon, at pagnilayan kung saan ako may mga problema. Nang magkaroon ako ng kaunting pagkaunawa sa sarili ko, nakaramdam ako ng kapayapaan ng loob at kaginhawahan. Kung hindi ako iwinasto, hindi ko alam kung anong mga panggugulo ang maaari kong nagawa sa tungkulin ko, o kung anong mga problema o kapabayaan ang maaaring lumitaw. Dahil sa pagkakawasto nang ganito, mas pinagtuunan ko ng pansin ang paghahanap ng mga prinsipyo sa tungkulin ko. Personal kong nakita na ang maiwasto ay hindi mapaghihiwalay sa paggawa ng ating tungkulin.


96. Ang Landas Tungo sa Pagiging Matapat

Ni Daisy, Timog Korea

Sa simula ng taong 2021, nahalal ako bilang lider ng team, na responsable sa gawain ng pagdidilig ng ilang pangkat. Nang panahong iyon, naisip ko na ang mahalal sa posisyong iyon ay nangangahulugan na meron akong kakayahan at kapasidad, na nauuna ako sa karamihan sa mga kapatid sa aking pag-unawa sa katotohanan at pagpasok sa buhay. Pakiramdam ko ay kailangan kong armasan ang aking sarili ng katotohanan at isapuso ang paggawa sa aking tungkulin nang maayos, para makita ng lahat na kaya kong gawin ang gawaing iyon.

Noong una, hindi ako pamilyar sa gawain, kaya kapag may mga bagay na dumarating na hindi ko kayang maunawaan nang husto, tatanungin ko ang mga kapatid na katrabaho ko tungkol sa mga iyon. Naisip ko na dahil bago ako sa gawaing iyon, mauunawaan ng lahat na may ilang bagay akong hindi nalalaman, at ang higit pang paghahanap ay maaaring makatulong sa akin na mas mabilis na lumago. Sa ganoong paraan, mag-iiwan ako ng magandang impresyon sa lahat, at iisipin nilang talagang masigasig kong hinanap ang katotohanan. Pero kalaunan, lagi akong nagkakaroon ng maraming problema, at nag-aatubili akong patuloy na magtanong. Sa puntong iyon, matagal-tagal na ako sa tungkuling iyon, kaya ano na lang ang iisipin ng lahat sa akin kung patuloy na marami akong itinatanong? Iisipin kaya nila na wala akong masyadong kakayahan, na ni hindi ko kayang lumutas ng mga simpleng problema, at hindi ko kayang gawin ang gawaing iyon bilang lider ng team? Kaya kapag nagkakaroon ako ng ibang mga problema na hindi ko lubos na maunawaan, hindi ko mapigilang mag-isip kung dapat pa bang itanong ang mga ito, kung makatuwiran bang itanong ang mga ito. Nag-alala ako na magmukhang napakasimple ng aking pag-iisip. Para sa ilang problema na tila hindi kumplikado, hindi ako magtatanong, sa halip ay sinusubukang lutasin ang mga ito sa sarili ko. Bunga nito, dumami nang dumami ang nagpatung-patong na problema, at ang ilan ay hindi nasolusyunan kaagad. Lalo akong nag-alala na isipin ng lahat na hindi ako akma na maging isang lider ng team. Sa mga pagtitipon, lalo na kapag ang lider ko ay naroon, habang nagbabahagi ako ng mga salita ng Diyos ay lagi akong nag-aalala: “Ang pagbabahagi ko ba ay praktikal? Ang pagkaunawa ko ba ay dalisay?” Pagkatapos ng aking pagbabahagi, inoobserbahan ko ang reaksyon ng lahat, at kapag may nagpalawak batay sa sinabi ko, nangangahulugan ito na ang pagbabahagi ko ay nakaantig at may taglay itong kaliwanagan, at ipinakita rin nito na mayroon akong dalisay na pagkaunawa sa mga salita ng Diyos at kaya kong pangasiwaan ang gawain. Pero kapag walang tumugon pagkatapos ko, sasama talaga ang loob ko. Makalipas ang ilang panahon, nagsimulang maging talagang nakakapagod ang aking tungkulin. Sa bawat salitang sinasabi ko at bawat opinyon na ipinapahayag ko, palagi ko itong iniisip nang husto, at hindi ako mapanatag. Gusto kong gawin nang mabuti ang tungkulin, pero lagi akong hindi mapakali, at hindi ako lumalago o natututo ng kahit ano.

Lumapit ako sa Diyos sa panalangin at paghahanap, at nagbasa ng isang sipi ng Kanyang mga salita: “Ang mga tao mismo ay mga nilikha. Kaya ba ng mga nilikha na magkamit ng walang-hanggang kapangyarihan? Kaya ba nilang maging perpekto at walang anumang mali? Kaya ba nilang maging mahusay sa lahat ng bagay, maunawaan ang lahat ng bagay, makilatis ang lahat ng bagay, at makaya ang lahat ng bagay? Hindi nila kaya. Gayunman, sa kalooban ng mga tao, mayroong mga tiwaling disposisyon, at isang malalang kahinaan: Sa sandaling matuto sila ng isang kasanayan o propesyon, pakiramdam ng mga tao ay may kakayahan sila, na sila ay mga taong may katayuan at may halaga, at na sila ay mga propesyonal. Gaano man sila kapangkaraniwan, nais nilang lahat na ipresenta ang kanilang sarili bilang sikat o katangi-tanging indibidwal, na gawing medyo tanyag na tao ang kanilang sarili, at ipaisip sa mga tao na perpekto sila at walang kapintasan, wala ni isang depekto; sa mga mata ng iba, nais nilang maging sikat, makapangyarihan, o dakilang tao, at gusto nilang maging napakalakas, kaya ang anumang bagay, nang walang hindi nila kayang gawin. Pakiramdam nila, kapag humingi sila ng tulong sa iba, magmumukha silang walang kakayahan, mahina, at mas mababa, at na hahamakin sila ng mga tao. Sa dahilang ito, palagi nilang nais na patuloy na magkunwari. Ang ilang tao, kapag pinagawa ng isang bagay, ay nagsasabing alam nila kung paano ito gawin, kahit na sa katunayan ay hindi. Pagkatapos, palihim, sasaliksikin nila ito at susubukang matutuhan kung paano ito gawin, ngunit pagkatapos itong pag-aralan nang ilang araw, hindi pa rin nila nauunawaan kung paano ito gawin. Kapag tinanong kung kumusta sila rito, sinasabi nila, ‘Malapit na, malapit na!’ Pero sa kanilang puso, naiisip nila, ‘Hindi ko pa nauunawaan, wala akong ideya, hindi ko alam kung ano ang gagawin! Hindi ako pwedeng magpahuli, dapat ituloy ko ang pagkukunwari, hindi ko maaaring hayaang makita ng mga tao ang aking mga pagkukulang at kamangmangan, hindi ko maaaring hayaang hamakin nila ako!’ Anong problema ito? Isa itong impiyernong buhay na sinusubukang huwag mapahiya sa anupamang paraan. Anong klaseng disposisyon ito? Walang hangganan ang kayabangan ng gayong mga tao, nawalan na sila ng buong katinuan. Ayaw nilang maging katulad ng iba, ayaw nilang maging karaniwang mga tao, normal na mga tao, bagkus ay nais nilang maging superhuman, katangi-tanging indibidwal, o kahanga-hanga. Napakalaking problema nito! Patungkol sa mga kahinaan, mga pagkukulang, kamangmangan, kahangalan, at kawalan ng pang-unawa sa loob ng normal na pagkatao, babalutan nila ang lahat ng iyon, hindi ipapakita sa ibang mga tao, pagkatapos ay patuloy silang magpapanggap. … Hindi ba’t namumuhay ang gayong mga tao nang lumilipad ang isip? Hindi ba nangangarap sila nang gising? Hindi nila kilala kung sino sila mismo, ni hindi nila alam kung paano isabuhay ang normal na pagkatao. Ni minsan ay hindi sila kumilos na tulad ng praktikal na mga tao. Kung araw-araw ka na lang lutang mag-isip, iniraraos lang ang gawain, walang ginagawang anumang praktikal, at laging namumuhay nang ayon sa sarili mong imahinasyon, problema ito. Ang landas sa buhay na iyong pinili ay mali” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan para Makapagsimula sa Tamang Landas ng Pananalig sa Diyos). Ang pag-iisip dito ay nagbigay sa akin ng kaunting pagkaunawa sa aking kalagayan. Masyadong mataas ang naging tingin ko sa aking sarili, pakiramdam ko ay ang paghalal sa akin bilang lider ng team ay nangangahulugan na meron akong isang partikular na kakayahan at kapasidad sa trabaho. Nang makita ko ang sarili ko sa ganoong paraan, nagsimula akong mag-alala tungkol sa iisipin ng iba sa akin, at gusto kong patunayan na kaya ko ang gawain sa lalong madaling panahon. Kaya, nang magkaroon ng mas maraming problema at paghihirap sa aking tungkulin, hindi ko basta-bastang matalakay ang mga ito, at palagi akong nag-aalala na mabubuko ako ng mga tao, at sasabihin nilang kulang ako sa kakayahan at hindi kaya ang trabaho. Nagsimula akong magkunwari, tumatahimik kapag may mga problemang dumarating at nilulutas nang mag-isa ang mga bagay-bagay. Nauwi iyon sa hindi pag-asikaso sa maraming problema sa aking tungkulin, na kapwa nakaantala sa aming gawain at nakaapekto sa aking sariling kalagayan. Naging magulo ang isip ko, at nagsimulang malito sa mga bagay na nauunawaan ko na noon. Palagi akong nagdadalawang-isip sa pagbabahagi ko sa mga pagtitipon, takot na mamaliitin ako ng lahat kapag hindi ito mahusay. Pigil ang bawat kilos ko. Napagtanto ko na ako talaga ang dapat sisihin sa lahat ng ito. Napakamapagmataas ko at wala ako sa katwiran, at hindi ko maharap nang maayos ang aking mga kahinaan at kakulangan. Lagi akong nagkukunwari para tumaas ang tingin ng iba sa akin. Sa katunayan, ang tungkuling iyon ay isang pagkakataon na ibinigay sa akin ng iglesia para sanayin ang sarili ko at hindi ito nagpapakita sa anumang paraan na nauunawaan ko ang katotohanan o kaya kong gawin nang mahusay ang trabaho ko. Mayroon lang akong kakayahang umunawa, pero maraming bagay ang hindi ko nauunawaan at wala akong personal na karanasan sa mga iyon. Wala talagang espesyal tungkol sa akin, pero napakataas ng tingin ko sa aking sarili, nagkukunwaring marangal, isang taong nauunawaan ang katotohanan. Labis-labis ang pagtatantya ko sa sarili ko! Dapat ay magpaka-praktikal ako at isagawa ang tungkulin ko, nagtatanong sa iba kapag hindi ko nauunawaan ang isang bagay, na siyang bagay na makatotohanan at makatwirang gawin.

Binasa ko ang isang sipi ng mga salita ng Diyos na nagbigay sa akin ng mga praktikal na diskarte. Sabi ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga kamalian, iyong mga kakulangan, iyong mga kasalanan, iyong mga tiwaling disposisyon—maging ganap na bukas tungkol sa lahat ng ito, at magbahagi tungkol sa lahat ng ito. Huwag mong itago ang mga ito. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang sagabal, na siyang pinakamahirap daigin. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at tapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang susuriing mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mapapalagpas mo ang mga bagay na ito, labis kang mapapahinga, mamumuhay ka nang hindi nakagapos o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang pag-iisip dito ay nakatulong sa aking mapagtanto na para magawa ang tungkulin ko nang kalmado at walang pagkabalisa, ang unang hakbang ay ang matutuhang maging bukas tungkol sa aking mga pagkakamali at huminto sa pagkukunwari. Kailangan kong isagawa ng katotohanan at maging isang tapat na tao. Isa lang akong tiwaling tao na halos hindi nauunawaan ang katotohanan, kaya siyempre, maraming bagay-bagay na hindi ko lubos na maunawaan. Sadyang pangkaraniwan iyon. Hindi kailangang magkunwari at pagtakpan ang anuman para sa aking sariling reputasyon. Kung may mga katanungan ako, dapat kong bitawan ang kayabangan ko, hayagang hangarin ang paggabay at pagbabahagi tungkol sa mga ito; ito lang ang paraan para mapanatag sa aking tungkulin. Nang mapagtanto ko ito, sumaya ang puso ko at nagsimula akong magsagawa sa ganitong paraan. Kapag hindi ako sigurado sa isang bagay, maagap akong nagtatanong tungkol dito, at kapag nagbabahagi ng aking opinyon, sinasabi ko kung ano talaga ang iniisip ko at ibinabahagi lamang kung anong nalalaman ko. Nang nagsagawa ako sa ganitong paraan, unti-unti kong naunawaan ang ilan sa mga bagay na hindi ko kailanman naunawaan, at natuklasan at nalutas ko ang mga pagkakamali sa aking tungkulin. Nagkaroon din ako ng mas mabuting pagkaunawa sa mga pagkukulang ko. Napagtanto ko rin sa wakas na ang makita ng iba kung sino talaga ako ay isang mabuting bagay, at nakakatulong ito na maunawaan ang mga katotohanang prinsipyo at matuklasan ang aking mga kapintasan. Mas gumaan ang pakiramdam ko sa puntong iyon at kalaunan ay nagawa ko na nang normal ang tungkulin ko.

Hindi nagtagal, ang mga grupo na responsabilidad ko ay talagang naging maayos sa buhay-iglesia, at gusto ng mga kapatid na makipagbahaginan sa akin tungkol sa kanilang mga problema. Pero hindi ko namalayang nagsimula na naman akong magtuon sa kung ano ang iisipin ng mga tao tungkol sa akin. Minsan, sa pulong ng mga kapwa manggagawa, isang lider ko ang nagbanggit ng ilang problema na naganap sa aming iglesia at tinanong ang aming saloobin. Naiisip ko, “Napakaraming kapatid ang narito, at kung makapagbibigay ako ng ilang kakaibang kabatiran, maipapakita nito kung gaano ako kahusay.” Pero matapos na pag-isipan ito nang matagal at nang husto, hindi ko pa rin ito maintindihan. Noon din, tinanong ng lider ko kung ano ang saloobin ko. Matagal akong nautal-utal, tapos ay nagbigay lang ng mga malabong mungkahi. Hindi nagtagal, dalawang kapatid na babae ang nagbahagi ng kanilang iniisip, at ang mga mungkahi nila ay kabaligtaran ng sa akin. Ang sinabi nila ay talagang makatwiran, at sumang-ayon ang lider sa kanila. Agad na sumama ang pakiramdam ko, iniisip na hindi lang ako nabigong pagandahin ang reputasyon ko, kundi ipinahiya ko ang sarili ko. Ano ang iisipin ng lider ko sa akin? Iisipin kaya niya na wala akong kabatiran sa isang napakasimpleng bagay, na hindi ako lumago man lang? Sa mga sumunod na araw, may mga isyung lumitaw sa bawat isa sa mga grupong pinananagutan ko. Hindi ko naunawaan ang mga ito, kaya dapat akong humingi kaagad ng tulong. Pero napaisip ako, kapag itinanong ko ang lahat ng iyon, hindi ba magmumukhang wala akong kakayahan sa gawain ko? Hindi ba nito sisirain ang magandang reputasyong nabuo ko? Sa kabilang banda, alam kong magiging sagabal sa aming trabaho ang mga problemang hindi nalutas, kaya nakaisip ako ng pansamantalang estratehiya: hahati-hatiin ko ang mga tanong ko at magtatanong sa iba’t ibang tao, para masolusyunan ang mga problema pero hindi magmumukhang napakarami kong tanong at wala akong kahit anong alam. Habang nagkukunwari ako sa ganitong paraan, lalong lumala ang aking kalagayan. Lalong naging malabo ang pag-iisip ko at nagsimula akong mahirapan sa maraming bagay. Tapos nagnilay ako, at nakita na dahil wala na akong kabatiran sa ilang bagay na ginawa ko dati, malamang na problema ito sa aking katayuan. Kaya lumapit ako sa Diyos at nanalangin, “O Diyos, malinaw na may mga problema ako, pero hindi ako nangangahas na maging tapat at bukas tungkol sa aking mga pagkakamali. Gusto ko laging magmalaki. Bakit ba napakahirap magtanong kapag hindi ko naiintindihan ang isang bagay? Tila ba pinatikom ang mga labi ko. Ang paggawa ng aking tungkulin sa ganitong paraan ay nakakapagod. Pakiusap, gabayan Mo akong malaman ang aking katiwalian at magbago.”

Pagkatapos noon, may nabasa akong dalawang sipi ng mga salita ng Diyos na ganap ba inilantad ang kalagayan ko. Sabi ng Makapangyarihang Diyos: “Ang mga tiwaling tao ay mahusay magpanggap. Anuman ang ginagawa nila o katiwaliang ipinapakita nila, kailangan nila palaging magpanggap. Kung may mangyaring mali o may ginawa silang mali, gusto nilang isisi iyon sa iba. Gusto nilang sila ang mapuri sa mabubuting bagay, at masisi ang iba sa masasamang bagay. Hindi ba maraming ganitong pagpapanggap sa tunay na buhay? Napakarami. Ang paggawa ng mga pagkakamali o pagpapanggap: alin sa mga ito ang may kaugnayan sa disposisyon? Ang pagpapanggap ay isang usapin ng disposisyon, may kaakibat itong mapagmataas na disposisyon, kasamaan, at kataksilan; ito ay higit na kinasusuklaman ng Diyos. … Kung hindi mo susubukang magkunwari o pangatwiranan ang sarili mo, kung kaya mong aminin ang iyong mga pagkakamali, sasabihin ng lahat na tapat ka at matalino. At ano ang ikinatalino mo? Ang lahat ng tao ay nagkakamali. Ang lahat ng tao ay may mga pagkukulang at kapintasan. At ang totoo, lahat ng tao ay may magkakaparehong tiwaling disposisyon. Huwag mong isipin na mas marangal, perpekto, at mabait ka kaysa sa iba; lubos na pagiging hindi makatwiran iyan. Sa sandaling malinaw na sa iyo ang mga tiwaling disposisyon ng mga tao at ang diwa at totoong hitsura ng kanilang katiwalian, hindi mo na susubukang pagtakpan ang sarili mong mga pagkakamali, ni hindi mo isusumbat ang pagkakamali ng ibang tao sa kanila—mahaharap mo nang tama ang dalawang ito. Saka ka lamang magkakaroon ng kabatiran at hindi gagawa ng mga kahangalan, na siyang ikatatalino mo. Ang mga hindi matatalino ay mga taong hangal, at lagi silang nakatuon sa maliliit na pagkakamaling nagawa nila habang palihim na kumikilos. Kasuklam-suklam itong makita. Sa katunayan, halatang-halata kaagad ng ibang mga tao ang ginagawa mo, subalit lantaran ka pa ring nagpapanggap. Nagmumukha kang katatawanan sa iba. Hindi ba’t kahangalan ito? Talagang kahangalan ito. Walang anumang karunungan ang mga hangal na tao. Kahit gaano pa karaming sermon ang marinig nila, hindi pa rin nila maunawaan ang katotohanan o makita ang anumang bagay sa kung ano talaga ito. Lagi silang nagmamagaling, iniisip na naiiba sila sa lahat, at mas kagalang-galang sila; ito ay kayabangan at pagmamatuwid sa sarili, ito ay kahangalan. Ang mga hangal ay walang espirituwal na pagkaunawa, hindi ba? Ang mga bagay kung saan hangal at mangmang ka ay ang mga bagay kung saan wala kang espirituwal na pagkaunawa, at hindi madaling maunawaan ang katotohanan. Ito ang realidad ng usaping ito” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). “Anong klaseng disposisyon ito kapag ang mga tao ay laging nagpapanggap, laging pinagtatakpan ang kanilang sarili, laging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag lagi nilang sinisikap na ipakita sa mga tao ang pinakamagandang aspeto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang masamang bagay. Tingnan natin ang mga miyembro ng satanikong rehimen: Gaano man sila maglaban-laban, mag-away-away, o pumatay nang lihim, walang sinumang maaaring mag-ulat o magsiwalat sa kanila. Natatakot sila na makikita ng mga tao ang kanilang mala-demonyong mukha, at ginagawa nila ang lahat ng makakaya nila para pagtakpan ito. Sa harap ng iba, ginagawa nila ang lahat ng makakaya nila para pagtakpan ang kanilang sarili, sinasabi nila kung gaano nila kamahal ang mga tao, kung gaano sila kadakila, kamaluwalhati at kung paano sila hindi nagkakamali. Ito ang kalikasan ni Satanas. Ang pinakaprominenteng katangian ng kalikasan ni Satanas ay ang panloloko at panlilinlang. At ano ang layon ng panloloko at panlilinlang na ito? Para dayain ang mga tao, para pigilan silang makita ang diwa at tunay na kulay nito, at nang sa gayon ay makamtan ang layon na mapatagal ang pamumuno nito. Maaaring walang gayong kapangyarihan at katayuan ang mga ordinaryong tao, ngunit nais din nilang magkaroon ng magandang pagtingin ang ibang tao tungkol sa kanila, at magkaroon ng mataas na tingin ang mga tao sa kanila, at iangat sila sa mataas na katayuan ng mga ito, sa puso ng mga ito. Ito ay isang tiwaling disposisyon, at kung hindi nauunawaan ng mga tao ang katotohanan, wala silang kakayahang makilala ito. Ang mga tiwaling disposisyon ang pinakamahirap makilala sa lahat: Madaling makilala ang sarili mong mga pagkakamali at pagkukulang, pero hindi ang makilala ang sarili mong tiwaling disposisyon. Ang mga taong hindi kilala ang kanilang sarili ay hindi kailanman tinatalakay ang kanilang mga tiwaling kalagayan—lagi nilang iniisip na maayos sila. At nang hindi nila namamalayan, nagsisimula silang magpakitang-gilas: ‘Sa lahat ng mga taong sumasampalataya ako, dumaan na ako sa napakaraming pag-uusig at pinagdusahan ko na ang napakaraming paghihirap. Alam ba ninyo kung paano ko ito napagtagumpayang lahat?’ Mapagmataas na disposisyon ba ito? Ano ang motibasyon sa likod ng kanilang pagpapasikat? (Para tumaas ang tingin sa kanila ng mga tao.) Ano ang motibo nila sa pagsisikap na mapataas ang tingin sa kanila ng mga tao? (Para mabigyan sila ng katayuan sa isipan ng gayong mga tao.) Kapag nabigyan ka ng katayuan sa isipan ng iba, kapag kasama ka niya, may paggalang siya sa iyo, at mas magalang siya kapag kausap ka niya. Lagi ka niyang tinitingala, lagi ka niyang pinauuna sa lahat ng bagay, pinagbibigyan ka niya, binobola at sinusunod ka niya. Sa lahat ng bagay, hinahanap ka niya at hinahayaan kang magdesisyon. At nakadarama ka ng kasiyahan mula rito—pakiramdam mo ay mas malakas at mas mahusay ka kaysa sa sinuman. Gusto ng lahat ang pakiramdam na ito. Ito ang pakiramdam ng pagkakaroon ng katayuan sa puso ng isang tao; nais ng mga taong magpakasasa rito. Ito ang dahilan kung bakit nakikipagpaligsahan ang mga tao para sa katayuan, at ninanais ng lahat na mabigyan ng katayuan sa puso ng iba, na hangaan at sambahin sila ng iba. Kung hindi nila makukuha ang ganoong kasiyahan na dulot nito, hindi sila maghahangad ng katayuan” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Sa pagninilay sa mga salita ng Diyos, nakita ko na sa pagitan ng pagkukunwari at paggawa ng mga pagkakamali, mas malala ang pagkukunwari sa dalawa. Walang taong perpekto, kaya ang pagkakaroon ng mga problema at pagkakamali sa iyong tungkulin ay lubos na pangkaraniwan. Pero ang nasa likod ng pagkukunwari na iyon ay mga satanikong disposisyon ng pagiging mapagmataas, tuso, at masama. Ang laging pagtatago ng iyong mga kapintasan at pagkukulang, pagpapakita lang sa mga tao ng iyong mabuting katangian para tingalain ka nila at hangaan ay mas kinamumuhian ng Diyos. Ang isang tunay na matalinong tao ay kayang harapin nang maayos ang kayang mga pagkukulang, at sinasangkapan ang kanyang sarili ng katotohanan, at pinupunuan kung ano ang kulang sa kanya. Sa ganitong paraan, siya ay maaaring lumago. Pero ang hangal at ignoranteng tao na kulang ng kamalayan sa sarili ay hindi kailanman matatanggap ang kayang sariling pagkakamali, at nagkukunwari lang, na nangangahulugang hindi kailanman nalulutas ang ilang problema, at hindi siya kailanman lumalago sa buhay. Nang magbalik-tanaw ako sa aking pag-uugali, napagtanto ko na isa ako sa mga mapagmataas na hangal na inilantad ng Diyos. Nang magsimula akong magkaroon ng ilang resulta sa tungkulin ko, pakiramdam ko ay ayos lang naman ako, at kaya ko ang trabaho ko bilang lider ng team. Higit pa rito, nagawa ko ring lutasin ang mga problema. Dahil sa mga ito, itinaas ko talaga at labis na inisip ang sarili ko. Bunga nito, nang naharap ako sa mga bagay na hindi ko alam lutasin, naging maingat ako at hindi agad makapagpasya, nag-aalalang mali ang masasabi ko at masisira ang aking magandang reputasyon. Tapos, nagdesisyon akong magpahayag ng mas kaunting opinyon at bawasan ang pagtatanong. Kahit noong humingi na ako ng tulong, pinipili ko ang mas mahihirap na tanong para ipakita ang aking mga kakayahan, at ayaw ipakita sa lahat ang mga pagkukulang ko. Pinaglalaruan ko pa ang isip ng ibang tao, hinahati-hati ang mga tanong sa pagitan ng mga tao para hindi ako mahalata. Napakamapagmataas at tuso ko at hindi ko talaga kilala ang sarili ko. Nagkukunwari ako sa iba’t ibang paraan para tingalain ako ng mga tao. Napakahangal ko, kamuhi-muhi ako sa Diyos, at kasuklam-suklam sa ibang tao. Itinago ko ang mga kapintasan ko para protektahan ang aking pangalan at katayuan, na nagbunga ng mga problema sa aking tungkulin na hindi nalutas. Nahahadlangan ko ang gawain ng iglesia. Ano ba ang iniisip ko? Labis na kasuklam-suklam ako at masama. Mapanghahawakan ko panandalian ang aking posisyon sa pamamagitan ng pagkukunwari, pero nagmamasid ang Diyos sa lahat, at hindi magtatagal ay ilalantad ako at aalisin ng Diyos dahil sa pandaraya sa Kanya, at sa pag-antala sa gawain ng iglesia. Naunawaan ko na partikular na pinahahalagahan ng mga anticristo ang katayuan, at ni hindi uunahin ang mga interes ng iglesia kapalit ng kanilang sariling katayuan. Ano ang ipinagkaiba ng disposisyon at mga pananaw ko sa paghahanap, at ng sa isang anticristo? Nakinabang ba ako kahit papaano sa katayuan? Naging labag sa loob ko na tanggapin o harapin ang aking mga kapintasan, at nawala ang aking katuwiran. Ayaw kong maghanap kapag nagkakaroon ako ng problema, at sa halip ay nagkukunwari at mas lalong nagiging tuso. Bunga nito, mauuwi ako sa landas ng isang anticristo, at kasusuklaman at palalayasin ng Diyos. Maaapektuhan nito ang gawain ng iglesia at wawasakin ako. Sa puntong iyon, napagtanto ko kung gaano kapanganib na tahakin ang daang iyon. Isa itong panggising na hindi ko na maaaring gawin sa ganoong paraan ang aking tungkulin.

Nagbasa pa ako ng mga salita ng Diyos na may landas ng pagsasagawa, at lalo pa itong nagpagaan ng loob ko. Sinasabi ng Diyos: “May ilang tao na itinataas ng ranggo at nililinang ng iglesia, tumatanggap ng magandang pagkakataon na masanay. Mabuting bagay ito. Masasabi na itinaas at biniyayaan sila ng Diyos. Kaya, paano nila dapat gampanan ang kanilang tungkulin? Ang unang prinsipyo na dapat nilang sundin ay ang maunawaan ang katotohanan. Kapag hindi nila nauunawaan ang katotohanan, dapat nilang hanapin ang katotohanan, at kung hindi pa rin nila nauunawaan matapos ang paghahanap, maaari silang humanap ng isang taong nakakaunawa sa katotohanan para makipagbahaginan at maghanap kasama niya, na magiging dahilan para mas mapabilis at tama sa oras ang paglutas sa problema. Kung tututok ka lang sa paggugol ng mas maraming oras sa pagbabasa ng mga salita ng Diyos nang mag-isa, at sa paggugol ng mas maraming oras sa pagninilay sa mga salitang ito, para makamit ang pagkaunawa sa katotohanan at malutas ang problema, napakabagal nito; ayon nga sa kasabihan, ‘Kailangan makaisip agad ng solusyon para sa problema.’ Pagdating sa katotohanan, kung nais mong umunlad kaagad, dapat mong matutuhan kung paano magtrabaho nang matiwasay kasama ng iba, at magtanong ng mas maraming katanungan, at mas maghanap pa. Saka lamang mabilis na lalago ang iyong buhay, at magagawa mong malutas ang mga problema sa oras, nang walang anumang pagkaantala sa alinman. Dahil katataas pa lang ng ranggo mo at nasa probasyon ka pa rin, at hindi mo tunay na nauunawaan ang katotohanan o taglay ang katotohanang realidad—dahil wala ka pa rin ng tayog na ito—huwag mong isipin na ang pagkakataas ng iyong ranggo ay nangangahulugang taglay mo na ang katotohanang realidad; hindi iyon ganoon. Ito ay dahil lang may nadarama kang pasanin sa gawain at nagtataglay ka ng kakayahan ng isang lider kaya ka napiling itaas ng ranggo at linangin. Kailangan may ganito kang pag-unawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 5). Pinag-isipan ko ito at nakita na ang iglesia ay nagtataguyod at naglilinang ng tao para bigyan sila ng pagkakataon na magsagawa. Hindi ito nangangahulugan sa anumang paraan na nauunawaan nila ang katotohanan, kayang lutasin ang anumang problema, o akma para magamit ng Diyos. Sa buong panahon ng pagsasagawa nila, mahaharap sila sa lahat ng uri ng totoong problema, at kung patuloy silang maghahanap at magbabahagi, unti-unti nilang mauunawaan ang iba’t ibang aspeto ng mga prinsipyo. Sa puntong ito, malulutas nila ang mga problema at magagawa nang maayos ang kanilang tungkulin. Alam kong kailangan kong harapin nang maayos ang aking mga kapintasan, at kilalanin ang aking sarili, maghanap ng mas maraming katotohanan, lalong makipagtalakayan at makipagbahaginan sa iba kapag may mga problema na dumarating, at ibigay ang lahat ng makakaya ko. Tapos, kahit pa dumating ang araw na maging malinaw na kulang talaga ang kakayahan ko, na hindi ko kaya ang trabahong ito, malinis naman ang konsensya ko. Talagang naging maluwag ang pakiramdam ko matapos ko itong mapag-isipan nang husto. Hindi ko na kailangang patuloy na magkunwari, at sa halip ay dapat akong maging tapat at buong tapang na harapin ang aking mga kapintasan at pagkukulang.

Sa mga pagtatalakayan ng aming grupo pagkatapos noon, tapat kong ibinahagi ang sarili kong mga opinyon. Medyo nag-alangan ako noong una, takot na mali ang masasabi ko at magmukhang may mababaw akong pang-unawa at mahinang kakayahan. Lalo na kapag may mga problema na talagang hindi ko lubos na maunawaan, ang mga opinyon na ibinahagi ko ay hindi masyadong malinaw, at pagkatapos kong magsalita, nagsisimulang kumabog ang dibdib ko, at naiisip ko kung mabubuko ako ng lahat. Pero ipinapaalala ko sa aking sarili na iyon ang totoo kong antas, at ayos lang kung maliitin man nila ako. Ang mahalaga ay ang pagiging matapat na tao sa harap ng Diyos, at tungkulin kong ipahayag ang aking mga saloobin at makilahok sa mga talakayan. Ito ang tanging paraan para mamuhay nang payapa. Pagkatapos noon, kapag may mga tanong ako sa aking tungkulin, lumalabas ako at hinihingi ang mga opinyon ng iba. Paminsan-minsan, nag-aalala pa rin ako na ako ay mamaliitin, pero nang maisip ko na ang pagkukubli sa mga kamalian ko para protektahan ang kayabangan ko ay malamang na makakaapekto sa gawain ng iglesia, sinikap kong tumalikod sa simbuyong iyon at humihingi ako ng tulong. Nang gawin ko iyon, nagsimula kong maunawaan ang mga bagay na dati ay hindi ko naiintindihan at mas gumaan ang loob ko, mas mapayapa. Minsan mas malinaw ang pagkaunawa ng mga kapatid kaysa sa akin, at maiisip ko na baka iniisip ng lahat na hindi ako magaling. Pero nakikita ko na hindi iyon ang tamang paraan ng pagtingin sa mga bagay-bagay. Kailangan akong matuto mula sa mga kalakasan ng iba para mapunuan ang aking mga kahinaan. Hindi ba’t isang kaloob iyon? Hindi ako nataranta nang inisip ko iyon sa ganoong paraan, at sa paglipas ng panahon, mas gumaan nang gumaan ang pakiramdam ko. Nagpapasalamat ako sa patnubay ng Diyos at naranasan ko kung gaano kalaya na maging tapat, at ngayon, higit akong may pananampalataya na isagawa ang mga salita ng Diyos.


97. Ang mga Kahihinatnan ng Labis na Emosyonal na Koneksyon

Ni Su Xing, Tsina

Noong taong nanungkulan ako bilang isang diyakono, iniutos ng sambahayan ng Diyos ang paglilinis ng iglesia para alisin ang lahat ng hindi mananampalataya, masasama, at anticristo mula sa hanay ng aming mga miyembro. Sa pamamagitan lamang ng pagsasagawa ng gayong paglilinis matitiyak ang normal na buhay-iglesia ng mga hinirang ng Diyos. Hindi nagtagal, sinimulan ng iglesia namin ang pagsisiyasat sa tatlong uri ng mga taong ito.

Isang araw, hinanap ako ni Brother Wang Zhicheng na isang lider ng iglesia, at sinabi sa akin: “Madalas na binabaluktot ng asawa mo ang mga katunayan at hinuhusgahan ang mga lider at manggagawa sa mga pagtitipon. Ngunit nang tinukoy ng dalawang diyakono ang problemang ito, bukod sa hindi niya ito tinanggap, nagtanim din siya ng sama ng loob sa kanila at nagsimulang siraan sila nang patalikod. Ito ang nagbunsod sa ilan nating mga kapatid na magkaroon ng mga pagkiling sa mga lider at manggagawa at lubhang naapektuhan ang buhay-iglesia. Nagbahagi at tumulong kami sa kanya, iwinasto at tinabas siya, pero hindi pa rin niya nakita ang pagkakamali sa kanyang mga gawi at nabigong magsisi at magkamit ng pagbabago.” Nais ding malaman ni Zhicheng ang iba pa tungkol sa kanyang pag-uugali sa pangkalahatan, kaya hiniling niya sa akin na magsulat ng isang pagtatasa na makakatulong sa pagbuo ng desisyon kung dapat siyang alisin o hindi. Sa oras na iyon, medyo nalungkot ako. Totoo ang sinabi ni Zhicheng—totoong madalas na hinuhusgahan ng asawa ko ang mga lider at manggagawa, at sinasabi niyang sila ay iresponsable at hindi gumagawa ng praktikal na gawain. Sa katunayan, nakapagkamit ng resulta ang mga lider sa kanilang gawain at nakalutas sila ng ilang praktikal na isyu, pero pinupuna ng asawa ko ang pinakamaliliit na isyu at hinahanapan ng kamalian ang lahat ng ginagawa ng lider. Nakipagbahaginan na ako sa kanya dati tungkol sa isyung ito, pero ayaw lang talaga niyang baguhin ang kanyang mga gawi at nagpatuloy siya sa pagpapahayag ng kanyang panghuhusga sa mga lider sa kanyang grupo ng pagtitipon. Nang sabihin sa kanya ng lider ng kanyang grupo na si Brother Yang Yanyi na hindi siya dapat manghusga sa mga lider at manggagawa sa panahon ng mga pagtitipon dahil nakakagambala ito sa buhay-iglesia, nagsimula siyang siraan ito. Sabi niya, nagsabi lang siya ng mga salita at doktrina at wala siyang katotohanang realidad. Sinabi pa niya na sinasayang nito ang oras ng mga kapatid sa panahon ng pagtitipon, kung saan, sa katunayan, halos praktikal ang karamihan sa pagbabahagi ni Yanyi. Nakakagambala sa buhay-iglesia ang inaasal ng asawa ko at kung, sa takbo ng pagsisiyasat ng iglesia, natukoy na siya ay isang masamang tao, siya ay ititiwalag sa iglesia. Noong panahong iyon, naisip ko: “Kung ititiwalag siya, hindi ba’t nangangahulugan iyon na hindi niya makakamit ang kaligtasan?” Nang matanto ito, sinabi ko sa lider: “Ang dahilan kung bakit naging sanhi ng mga kaguluhan at pagkagambala ang asawa ko ay dahil mahigit dalawang taon pa lang ang nakalilipas nang tinanggap niya ang gawain ng Diyos sa mga huling araw at hindi pa niya nauunawaan ang katotohanan. Sisiguraduhin kong makipagbahaginan sa kanya pag-uwi ko at titingnan ko kung mapagsisisi ko siya. Tungkol sa pagtatasa, pwede ba nating ipagpaliban iyon sa ngayon?” Nakipagbahaginan sa akin si Zhicheng, sinasabing ang sambahayan ng Diyos ay palaging binibigyang-diin na ang masasamang tao at hindi mananampalataya na gumagambala sa gawain ng iglesia ay dapat alisin para mapigilan silang makaapekto sa normal na buhay-iglesia. Hiniling niya sa akin na kumpletuhin ang aking pagtatasa sa lalong madaling panahon at tiniyak sa akin na gagawa ng isang patas na paghatol ang iglesia alinsunod sa prinsipyo batay sa kanyang pangkalahatang pag-uugali. Alam kong tama si Zhicheng, ngunit pagdating sa pagsusulat ng pagsusuri sa aking asawa, ang sama ng pakiramdam ko. Marami kaming pinagdusahan ng asawa ko mula nang pumasok kami sa pananampalataya. Kinukutya at sinisiraan na nga kami ng mga kapitbahay namin, pero pati na ang aming malalapit na kaibigan at kapamilya, lahat sila’y inabandona kami—naranasan namin ang ilang napakahirap na panahon nang magkasama. Kung isusulat ko ang lahat ng kanyang masasamang pag-uugali at sa huli ay ititiwalag siya, hindi ba’t magiging walang kabuluhan ang lahat ng kanyang pagdurusa? Higit pa rito, kung malalaman niya na ang pagtatasa ko ang naglantad sa lahat ng kanyang masasamang pag-uugali, hindi ba niya sasabihin na kinalimutan ko ang pagsasamahan naming mag-asawa at naging malupit ako sa kanya? Naisip ko sa sarili ko: “Kalimutan mo na ito. Hindi ko dapat isulat ito.” Pero muli ko itong isinaalang-alang, iniisip na: “Alam na alam kong ginagambala ng asawa ko ang buhay-iglesia. Kung hindi ko kaagad iuulat ang mga pag-uugali ng asawa ko sa iglesia, hindi ba’t itinatago ko ang katotohanan at pinagtatakpan siya? Iyon ay pagkakasala sa Diyos!” Nang mapagtanto ang lahat ng ito, nakaramdam ako ng paghihirap at pagkabalisa. Hindi ko mabitawan ang aking emosyonal na koneksyon sa asawa ko at hindi ko alam kung ano ang pinakamabuting gawin. Sa mga sumunod na araw, sa tuwing umuuwi ako, nakikipagbahaginan ako sa asawa ko at hinihimok ko siyang magsisi. Basta-basta naman siyang pumapayag, pero kapag pinipilit ko pa siya, nayayamot siya at tumatangging tanggapin ang pagbabahagi ko. Nang makitang hindi siya bumuti kahit kaunti, labis akong nahirapan na halos hindi ako makakain o makatulog nang maayos.

Kalaunan, sa isang pulong ng magkakatrabaho, napansin ng isang lider kung paano ako kinokontrol ng aking mga emosyonal na koneksyon at hindi ko pa rin naisulat ang pagtatasa, at kaya nagbahagi siya sa akin. Sabi niya: “Ang katotohanan ay naghahari sa sambahayan ng Diyos. Walang taong gumagawa ng kasamaan ang maliligtas, at walang mabuting tao ang maling naakusahan. Bilang diyakono ng iglesiang ito, dapat kang manguna sa pagsasagawa ng katotohanan para mapangalagaan ang gawain ng iglesia.” Medyo napahiya ako matapos marinig ang pagbabahagi ng lider. Sa katunayan, bilang isang diyakono ng iglesia, kung nais ng iglesia na maunawaan ang higit pa tungkol sa sitwasyon ng aking asawa, dapat akong aktibong makipagtulungan. Sa halip, patuloy kong inaantala ang pagsusulat ng pagtatasa at, sa paggawa nito, nabigo akong mapanatili ang gawain ng iglesia. Sa totoo lang, isa itong pangmulat para sa asawa ko at isang pagkakataon para sa kanya na mapagtanto na siya ay nagkakaroon ng ilang isyu. Kung siya ay tatanggap sa katotohanan at magsisisi at agad na magbabago, maaaring magkaroon ng positibong resulta. Pag-uwi ko, habang naghahanda akong isulat ang aking pagtatasa, nakita ko ang asawa ko na masigasig na inaabala ang sarili sa mga gawain sa buong bahay at nagsimula akong mag-alinlangan. Nagmadali akong nagdasal sa Diyos, hinihiling na gabayan Niya ako na bitawan ang damdamin ng aking laman at isagawa ang katotohanan para mapanatili ang gawain ng iglesia. Pagkatapos magdasal, naisip ko ang mga salitang ito ng Diyos: “Ano ang mga damdamin, sa diwa? Ang mga ito ay uri ng tiwaling disposisyon. Ang mga pagpapamalas ng mga damdamin ay mailalarawan gamit ang ilang salita: paboritismo, pagprotekta sa iba nang walang prinsipyo, pagpapanatili ng mga pisikal na relasyon, at pagkiling; ito ang mga damdamin” (Ang Salita, Vol. III. Ang mga Diskurso ni Cristo ng mga Huling Araw. Ano ang Realidad ng Katotohanan?). “Anong mga isyu ang may kaugnayan sa mga emosyon? Una ay kung paano mo kinikilatis ang sarili mong pamilya, at kung ano ang nagiging reaksyon mo sa mga bagay na kanilang ginagawa. Kasama sa ‘mga bagay na kanilang ginagawa’ ang kapag ginagambala at ginugulo nila ang gawain ng iglesia, kapag mapanghusga sila sa mga tao kapag nakatalikod ang mga ito, kapag ginagawa nila ang mga bagay na ginagawa ng mga walang pananampalataya, at iba pa. Magagawa mo bang hindi kilingan ang mga bagay na ito na ginagawa ng iyong pamilya? Kung pasusulatin ka ng ebalwasyon tungkol sa pamilya mo, gagawin mo kaya ito nang walang halong damdamin at patas, na isinasantabi ang sarili mong mga emosyon? Nauugnay ito sa kung paano mo dapat harapin ang mga kapamilya. Sentimental ka ba sa mga taong nakapalagayan mo ng loob o tumulong sa iyo noon? Magiging walang pinapanigan, walang kinikilingan at mahigpit ka kaya tungkol sa kanilang mga kilos at pag-uugali? Iuulat o ilalantad mo ba sila agad kung madiskubre mong ginagambala at ginugulo nila ang gawain ng iglesia? Higit pa rito, sentimental ka ba sa mga taong malalapit sa iyo, o kapareho mo ng mga interes? Wala kayang kikilingan at walang papanigan ang iyong ebalwasyon, pakahulugan, at tugon sa kanilang mga kilos at pag-uugali? At ano kaya ang magiging reaksyon mo kung idinikta ng prinsipyo na kailangang gumawa ng kaukulang hakbang ang iglesia laban sa isang taong may emosyonal kang koneksyon, at salungat ang mga hakbang na ito sa sarili mong mga kuru-kuro? Susunod ka kaya? Patuloy ka bang palihim na makikipag-ugnayan sa kanila, magpapalinlang ka pa rin ba sa kanila, masusulsulan ka pa rin ba nilang magdahilan para sa kanila, na mangatwiran at ipagtanggol sila? Ilalagay mo kaya ang iyong sarili sa alanganin upang tulungan ang mga naging mabait sa iyo, nang nang walang kamalayan sa mga katotohanang prinsipyo at walang pakialam sa mga interes ng sambahayan ng Diyos? May kinalaman sa lahat ng ito ang iba’t ibang isyung may kaugnayan sa mga emosyon, hindi ba?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 2). Inihayag ng mga salita ng Diyos kung paanong ang mga may masidhing emosyonal na koneksyon ay hindi kumikilos nang may prinsipyo, at lalong hindi sila kumikilos nang patas. Sa halip, may pinapaboran sila at pinananatili ang kanilang mga relasyon sa laman nang wala ni katiting na pagsasaalang-alang para sa mga interes ng iglesia. Habang sinusukat ang sarili ko sa mga salita ng Diyos, nalaman kong mayroon akong masidhing emosyonal na koneksyon. Dahil alam na alam ko na hanggang ngayon, ang asawa ko ay madalas na binabaluktot ang mga katunayan, hinuhusgahan ang mga lider at manggagawa, at ginagambala ang buhay-iglesia, dapat kong isagawa ang katotohanan at ilantad ang kanyang masasamang pag-uugali. Sa paggawa nito ko lang maiingatan ang kalooban ng Diyos at mapangalagaan ang gawain ng iglesia. Gayunpaman, dahil hindi ko kayang talikdan ang buklod ng pamilya, natakot ako na mawalan ang asawa ko ng pagkakataon na makamit ang kaligtasan at nag-alala na sumama ang loob niya sa akin, nanatili ako sa panig niya, pinagtakpan ko siya, ipinagpaliban ang pagsulat ng kanyang pagtatasa at pinahintulutan siyang ipagpatuloy na gambalain ang iglesia. Habang pinagtatakpan ko siya, hindi ako naglaan ng kahit katiting na pagsasaalang-alang para sa gawain ng iglesia, ni hindi ko naisip kung paano ito pwedeng makapinsala sa buhay ng mga kapatid. Talagang kasuklam-suklam ako! Nang mapagtanto ang lahat ng ito, naisip ko: “Hindi ko na pwedeng patuloy na labanan ang konsensya ko at magkasala sa Diyos. Dapat kong isagawa ang katotohanan, talikdan ang mga emosyon ng aking laman at ilantad ang kanyang masasamang pag-uugali.” Habang naiisip iyon, kinuha ko ang bolpen at isinulat ang bawat isa sa masasamang pag-uugali na naobserbahan ko sa asawa ko. Pagkalipas ng ilang araw, nagpasya ang mga lider at manggagawa batay sa prinsipyo na ang asawa ko ay may masamang pagkatao, maraming beses nang ginambala ang buhay-iglesia, at dapat na itiwalag, ngunit dahil katatanggap lamang niya ng gawain ng Diyos sa mga huling araw sa maikling panahon, mabibigyan siya ng isa pang pagkakataong magsisi. Siya ay tatabasan, iwawasto, at paaalalahanan, pero kung hindi pa rin siya magsisisi, siya ay ititiwalag. Nakahinga ako nang maluwag nang mabalitaan ko ito, nalalaman na may pagkakataon pa siyang baguhin ang mga bagay-bagay. Nagpasiya akong magsikap at talagang tulungan ang asawa ko na makilala ang kanyang masasamang pag-uugali at magsisi sa Diyos. Kung makapagsisisi siya at makapagbabago, hindi siya aalisin. Kung ganoon ang mangyari, may pag-asa pa ring makamit niya ang kaligtasan. Pag-uwi ko sa bahay, tinukoy ko ang lahat ng isyu ng asawa ko at hinimok siyang pahalagahan ang pagkakataong ito na magsisi. Noong panahong iyon, pumayag siya sa kahilingan ko. Pagkatapos noon, hindi na siya nakikipagtalo sa mga kapatid at hindi na hinuhusgahan ang mga lider at manggagawa sa mga pagtitipon. Bukal sa loob niyang tinanggap ang pagpapatuloy sa mga kapatid nang italaga ito sa kanya ng iglesia at tila mas pinipigilan na niya ang sarili, kahit sa panlabas man lang. Masayang-masaya ako para sa kanya, pero habang lumilipas ang panahon, muling lumitaw ang tunay niyang kalikasan.

Minsan, sa isang pagtitipon, tinanong ng isang lider ng grupo na si Sister Liu Yi kung paano dapat magsagawa ang isang tao at pumasok sa katotohanan ng pagkatakot sa Diyos at pag-iwas sa kasamaan. Nang marinig ito, pinintasan ng asawa ko si Liu Yi. Sabi niya: “Inilantad mo ako noon, sinasabing hinuhusgahan ko ang mga lider at manggagawa at gumagawa ako ng kasamaan, pero hindi mo man lang naiintindihan ang katotohanan ng pagkatakot sa Diyos at pag-iwas sa kasamaan! Bakit ka pa naging lider ng grupong ito? Anong kwalipikasyong mayroon ka para punahin ako?” Nagpatuloy siya sa pag-atake at pambabatikos kay Liu Yi, tumatangging huminto nang pagsabihan siya ng iba. Sa bandang huli, naging napakalakas ng kanyang pagsiyaw na dumating ang isang kapitbahay para magtanong kung ano ang nangyayari at kailangang ihinto ang pagtitipon dahil sa pag-aalala para sa kaligtasan. Nang malaman ko ang nangyari, iwinasto ko siya at sinabi sa kanya na ang kanyang paninira ay nakagambala at nakaabala sa buhay-iglesia, pero ayaw niyang tanggapin ito at sinubukan pa niyang ipagtanggol ang kanyang sarili. Pagkatapos, nanatili siyang galit sa akin at hindi na naging mabait sa akin. Tunay na nakakasira ng loob na makita siyang pinakikitunguhan ako nang ganito. Pagkatapos niyon, dahil medyo kilala ako sa mga mananampalataya sa bayan ko at dahil din sa isang masamang tao na nag-ulat sa akin dahil sa pagpapalaganap ng ebanghelyo, napilitan kaming mag-asawa na tumakas at tuparin ang mga tungkulin namin sa malayong lugar, sa isang bagong iglesia. Minsan, sa isang pagtitipon, medyo malayo ang pag-unawa ng asawa ko sa isang sipi ng mga salita ng Diyos at tinukoy ng ibang mga kapatid ang kanyang pagkakamali, sinasabi sa kanyang hindi ito ang tamang interpretasyon ng mga salita ng Diyos. Pero ayaw itong tanggapin ng asawa ko at nagpatuloy sa katatalak tungkol sa punto niya hanggang sa naabala nito ang buong daloy ng pagtitipon. Sa isa pang pagkakataon, ipinagtanggol niya ang isang masamang tao na inihandang itiwalag ng iglesia at lubhang ginambala ang gawain ng iglesia. Nang malaman ko ang tungkol dito, iwinasto ko siya at inilantad, pero ayaw niyang tanggapin ang punto ko at inisip pa ngang siya ang tama. Sa isa pang pagkakataon, nabalitaan ng asawa ko mula sa kung saan na ang lider ng iglesia ay nasa panganib kaya hinadlangan niya ang lider sa pagdalo sa pagtitipon, sinasabing ilalagay niya sa panganib ang iba pang mga makikilahok. Sinabi pa niyang tumutulong siya sa pagprotekta sa gawain ng iglesia, at nagtanim siya ng takot sa mga kapatid, pinapayuhan silang huwag makipag-ugnayan sa lider. Talagang wala siyang alam kung ano ang pinagsasabi niya at ginawa ang lahat ng uri ng kakatwang mga pahayag at kilos na direktang nakagambala sa buhay-iglesia. Nagalit ako at nabalisa nang marinig ko ang nangyari at nakipagpahaginan sa kanya, sinasabing: “Pinigilan mo ang lider sa pagdalo sa pagtitipon, nagtanim ka ng takot sa mga kapatid, pinigilan ang mga tao na makipag-ugnayan sa lider at hinadlangan ang kakayahan ng lider na gampanan ang kanyang tungkulin. Hindi ba’t gumagawa ka ng kasamaan at ginagambala ang buhay-iglesia? Noon, hindi ka inalis ng iglesia nang ginawa mo ang lahat ng kasamaang iyon dahil maikling panahon ka pa lamang na naging mananampalataya. Binigyan ka nila ng pagkakataong magsisi, pero hindi ka man lang nagsisi at nagpatuloy pa rin sa paggawa ng masama. Kung magpapatuloy ka nang ganito, tiyak na matitiwalag ka. Paano mo makakamit ang kaligtasan kung magkagayon?” Iniyuko lamang niya ang ulo niya at hindi sumagot. Wala siyang anumang kamalayan sa sarili at nabigo siyang itama ang kanyang pag-uugali kalaunan. Hindi niya tinanggap ang sinabi ko sa kanya habang iwinawasto siya at seryosong inilalantad at wala ni katiting na intensyon na magsisi. Tungkol sa mga kilos ng asawa ko, nakita ko ang isang sipi ng mga salita ng Diyos na nagsasabing: “Yaong mga kapatid na palaging nagbubulalas ng kanilang pagkanegatibo ay mga utusan ni Satanas, at ginugulo nila ang iglesia. Ang mga taong ito balang araw ay kailangang itiwalag at alisin. Sa kanilang paniniwala sa Diyos, kung ang mga tao ay walang may-takot-sa-Diyos na puso, kung wala silang sumusunod-sa-Diyos na puso, hindi lamang sila hindi makakagawa ng anumang gawain para sa Kanya, kundi bagkus ay magiging mga taong gumagambala sa Kanyang gawain at sumusuway sa Kanya. Ang paniniwala sa Diyos ngunit hindi sumusunod o natatakot sa Kanya, at sa halip ay nilalabanan Siya, ang pinakamalaking kahihiyan para sa isang mananampalataya. Kung kaswal lang at walang pagpipigil ang pananalita at pag-uugali ng mga mananampalataya na tulad ng mga hindi mananampalataya, mas masama pa sila kaysa mga hindi mananampalataya; sila ay napakatipikal na mga demonyo. Yaong mga nagbubulalas ng kanilang makamandag at malisyosong pananalita sa loob ng iglesia, na nagkakalat ng mga tsismis, nagpupukaw ng kawalan ng pagkakaisa, at iginugrupu-grupo ang mga kapatid—dapat ay natiwalag na sila sa iglesia. Subalit dahil ibang panahon na ngayon ng gawain ng Diyos, hinihigpitan ang mga taong ito, sapagkat walang dudang palalayasin sila. Lahat ng nagawang tiwali ni Satanas ay may mga tiwaling disposisyon. Ang ilan ay walang anumang taglay kundi mga tiwaling disposisyon, samantalang ang iba ay hindi ganito: Hindi lamang sila mayroong mga tiwali at satanikong disposisyon, kundi napakamalisyoso rin ng kanilang likas na pagkatao. Hindi lamang nahahayag sa kanilang mga salita at kilos ang kanilang mga tiwali at satanikong disposisyon; ang mga taong ito, bukod dito, ang totoong diyablong si Satanas. Ang pag-uugali nila ay nakakagambala at nakakagulo sa gawain ng Diyos, nakakagulo ito sa buhay pagpasok ng mga kapatid, at nakakasira sa normal na buhay ng iglesia. Sa malao’t madali, ang mga lobong ito na nakadamit-tupa ay kailangang mapalayas; hindi dapat kaawaan at tanggapin ang mga utusang ito ni Satanas. Ito lamang ang pumapanig sa Diyos, at yaong mga hindi nakakagawa nito ay nagtatampisaw sa putikan na kasama ni Satanas” (Ang Salita, Vol. I. Ang Pagpapakita at Gawain ng Diyos. Isang Babala sa mga Hindi Nagsasagawa ng Katotohanan). Ang mga kilos ng asawa ko ay katulad ng mga inilarawan ng Diyos. Dati, madalas niyang baluktutin ang katotohanan at husgahan ang mga lider at manggagawa at nag-uudyok pa nga ng alitan sa pagitan ng mga kapatid at ng mga lider at manggagawa. Ngayon, muli na naman niyang ginagawa ang masasamang bagay gaya ng dati, kumikilos nang walang ingat, humahadlang sa lider sa pagtupad ng kanyang tungkulin at nakaaapekto nang matindi sa gawain ng iglesia. Nasuri ng lider namin sa dating iglesia ang kanyang masasamang pag-uugali, pero wala pa rin siyang kamalayan sa sarili at hindi nagsisisi. Nagalit pa siya sa mga nagtangkang tumulong sa kanya at sinusungitan sila tuwing may pagkakataon. Malinaw na hindi niya tinanggap ang katotohanan at kinamuhian at kinasuklaman pa nga ang katotohanan. Ang mga pag-uugaling ito ay hindi lamang mga normal na pagpapamalas ng katiwalian o bibihirang mga paglabag, kinakatawan nito ang isang kalakaran ng panggagambala at panggugulo at wala sa mga payo o panghihikayat na iniaalok sa kanya ang makapagbago sa kanyang mga gawi. Ito ay pagpapahayag ng isang malisyosong kalikasan! Ang diwa ng mga taong gumagawa ng kasamaan ay ang kasuklaman at kamuhian ang katotohanan at mabigong tunay na magsisi kahit pagkatapos ng ilang taon ng pananampalataya. Habang pinagninilayan ang paghahayag ng mga salita ng Diyos, natanto ko na ang aking asawa ay isang taong gumagawa ng kasamaan at, sa malao’t madali, siya ay ititiwalag sa iglesia. Pero hindi ko pa rin makaya na makita siyang itiwalag pagkatapos ng lahat ng mga taong ito sa pananampalataya—ang pag-iisip lamang tungkol dito ay labis na nagpahirap sa akin. Kahit na alam kong ang di-maiiwasang pagtitiwalag sa kanya ay bunga ng sarili niyang kasamaan at na siya mismo ang nagdala sa kanyang sarili sa pagkabigo, hindi ko pa rin kayang makitang mangyari iyon at ginusto kong protektahan siya. Noong panahong iyon, hiniling sa akin ng lider ng iglesia na sumulat ng pagsusuri sa asawa ko. Naisip ko noon: “Marahil ay isusulat ko na lang ang tungkol sa masasamang ginawa niya na alam na ng mga kapatid sa iglesiang ito at hindi ko na isasama ang mga pangyayari sa dating iglesia na hindi alam ng mga tao rito. Baka sakaling magkaroon siya ng pagkakataong manatili sa iglesia.” Kaya’t nagsulat na lang ako ng isang pabasta-bastang buod ng ilan sa kanyang kasalukuyang mga maling gawain at ipinasa ito. Pagkalipas ng ilang araw, sinabi sa akin ng lider: “Napakasimple ng pagsusuring isinulat mo. Iniulat mo ba ang lahat ng maling gawain ng asawa mo? Sa ating mga inaasal, dapat nating tanggapin ang pagsisiyasat ng Diyos. Hindi natin dapat itago ang mga katunayan at realidad dahil sa ating mga pansariling emosyonal na koneksyon.” Nagtalo ang kalooban ko dahil sa mga sinabi ng lider. Totoong hindi ko iniulat ang lahat ng maling gawain ng asawa ko, dahil kung gagawin ko iyon, batay sa kanyang pangkalahatang kalakaran ng pag-uugali, matutukoy siya bilang isang taong gumagawa ng kasamaan at agad na ititiwalag. Dahil lubos siyang lumalaban, kung talagang ititiwalag siya at nalaman na ako nakapag-ambag ako ng ebidensya, makikipagtalo siya sa akin nang walang katapusan. Isa pa, kung malalaman ng mga anak ko ang nangyari, hindi ba nila sasabihing tinrato ko ang sarili kong asawa na parang ibang tao? At muli, kung hindi ako magbibigay ng makatotohanang salaysay sa aking pagsusuri, itinatago ko ang mga katunayan at realidad at pinagtatakpan ang isang taong gumagawa ng kasamaan, hinahayaan siyang magpatuloy sa paggawa ng kasamaan at paggambala sa gawain ng iglesia. Labis akong nahirapan at naguluhan, hindi makapagdesisyon.

Pagkauwi ko, nakita ko ang mga sumusunod na sipi ng mga salita ng Diyos: “Dapat mong isantabi ang iyong mga emosyon sa lalong madaling panahon; hindi Ako kumikilos nang ayon sa emosyon, sa halip ay isinasakatuparan Ko ang katuwiran. Kung ang iyong mga magulang ay gumagawa ng anumang hindi kapaki-pakinabang sa iglesia, hindi sila makakatakas. Ang Aking mga intensyon ay naihayag na sa iyo, at hindi mo maaaring ipagwalang-bahala ang mga ito. Sa halip, dapat mong ituon ang lahat ng iyong pansin sa mga ito, at isantabi ang lahat upang sumunod nang buong puso. Palagi Kitang iingatan sa Aking mga kamay. Huwag kang palaging maging mahiyain at kontrolado ng iyong asawa; dapat mong tulutan na maisakatuparan ang Aking kalooban” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 9). “Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong masuwayin sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at nag-uukol ng budhi at pagmamahal sa kanila, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung hindi pa rin magawa ng mga tao sa mga araw na ito na makita ang kaibhan ng mabuti at masama, at patuloy na bulag na maging mapagmahal at maawain nang walang anumang layon na hangarin ang kalooban ng Diyos o magawang kupkupin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa kahulugan ng pagiging matuwid? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba masuwayin sa gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon? Yaong mga tao na naniniwala lamang kay Jesus at hindi naniniwala sa Diyos na nagkatawang-tao sa mga huling araw, gayundin yaong mga pasalitang inaangkin na naniniwala sa Diyos na nagkatawang-tao ngunit gumagawa ng masama, ay pawang anticristo, kahit hindi pa banggitin yaong mga hindi man lamang naniniwala sa Diyos. Magiging mga pakay ng pagwasak ang lahat ng taong ito” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ang paghatol at paghahayag ng mga salita ng Diyos ay nakakadurog ng puso. Alam na alam ko na ang asawa ko ay may diwa ng isang masamang tao at dapat na itiwalag, pero dahil sa emosyonal na koneksyon ko sa kanya, hindi ko kayang makita siyang itiwalag at mawala ang pagkakataon niyang magkamit ng kaligtasan. Nag-alala rin ako na baka sabihin ng asawa at mga anak ko na wala akong puso at hindi tapat sa pamilya kapag nalaman nilang nagbigay ako ng pagsusuri. Itinago ko ang mga katunayan at gumawa lamang ng isang maikli at pabasta-bastang paglalarawan ng mga pag-uugali ng asawa ko sa pagsisikap na dayain at linlangin ang Diyos at ang mga kapatid. Alam na alam kong ipagpapatuloy lamang ng asawa ko ang panggagambala sa buhay-iglesia kung mananatili siya roon, pero nagpatuloy pa rin ako at pinagtakpan ang kanyang mga maling gawain nang hindi iniisip ni kaunti kung anong pinsala ang idudulot nito sa gawain ng iglesia. Hindi ba’t pinagtatakpan ko ang isang taong gumagawa ng kasamaan, nilalabanan ang Diyos at pinipinsala ang iglesia, at ang mga kapatid? Hindi ko matukoy ang pagkakaiba ng mabuti at masama at nagpapatangay ako sa aking sentimental at mapagmahal na damdamin sa taong ito na gumagawa ng kasamaan. Ang tanga ko no’n! Pinagnilayan ko kung paanong ang dahilan kaya ipinagpatuloy kong paboran ang emosyonal kong koneksyon kaysa sa pagsasagawa ng katotohanan ay dahil sa malalalim na nakaugat na satanikong lason gaya ng “Ang tao ay hindi patay; paano siya magiging malaya mula sa emosyon?” at “Kapag ang isang lalaki at babae ay ikinasal, ang kanilang pagmamahalan ay malalim” ay naging sanhi ng labis kong pagpapahalaga sa aking mga emosyonal na ugnayan at inisip na sa buhay na ito, ang isang tao ay dapat na maging mapagmahal at tapat. Naisip ko ang mga satanikong pilosopiyang ito bilang mga positibong bagay at, bunga nito, hindi ko nakilala ang kaibahan ng mabuti at masama, tama at mali, nawalan ako ng prinsipyo sa inaasal ko, pinanatili ang emosyonal na ugnayan, pinagtakpan ang isang taong gumagawa ng kasamaan, at pinahintulutan siyang gambalain ang buhay-iglesia at hadlangan ang gawain ng iglesia. Hindi ba’t kusang-loob akong nakilahok sa mga maling gawain ng taong gumagawa ng kasamaan? Medyo natakot ako nang matanto ko ito at lubos na nahiya at nanghinayang. Kung isinagawa ko ang katotohanan at inilantad ang mga maling gawain ng asawa ko para magkaroon ng pagkakilala ang mga kapatid sa kanya at agad siyang itiwalag sa iglesia, naiwasan sana ang pagkagambala sa buhay-iglesia. Binalikan ko ang lahat ng maling pag-uugali ng asawa ko—maaaring nagkaroon siya ng kaunting sigasig, pero hindi talaga niya tinanggap ang katotohanan at nagsilbi lang para maabala ang iglesia. Binigyan siya ng iglesia ng maraming pagkakataon na magsisi at nakipagbahaginan kaming mga kapatid sa kanya nang maraming beses at iwinasto pa nga siya at tinabasan, binibigyan siya ng ilang paalala, pero hindi niya talaga tinanggap ang katotohanan, hindi nagsisi. Bagkus, hinahatulan at inaatake niya ang mga kapatid. Napagtanto ko na kinamumuhian at kinasusuklaman niya ang katotohanan at katulad lang ng mga damong inilantad ng Diyos sa Kanyang gawain ng mga huling araw. Naisip ko ang isang sipi mula sa Pahayag, na nagsasabing: “Ang liko, ay hayaang magpakaliko pa: at ang marumi, ay hayaang magpakarumi pa: at ang matuwid, ay hayaang magpakatuwid pa: at ang banal, ay hayaang magpakabanal pa” (Pahayag 22:11). Tunay ngang ang minsang gumagawa ng masama ay palaging gagawa ng masama. Hinding-hindi siya magbabago, anuman ang sitwasyon.

Kalaunan, natagpuan ko ang isa pang sipi ng mga salita ng Diyos: “Natutukoy ang kalalabasan ng lahat ayon sa diwang nagmumula sa kanilang asal, at palagi itong angkop na natutukoy. Walang sinumang makapapasan sa mga kasalanan ng iba; higit pa, walang sinumang makatatanggap ng kaparusahan na nauukol sa iba. Ito ay lubos. … Sa huli, ang mga gumagawa ng pagkamatuwid ay mga gumagawa ng pagkamatuwid, at ang mga tagagawa ng masama ay mga tagagawa ng masama. Tutulutang makaligtas sa kalaunan ang mga matuwid, samantalang wawasakin ang mga tagagawa ng masama. Ang mga banal ay mga banal; hindi sila madumi. Ang madudumi ay madudumi, at walang isa mang bahagi nila ang banal. Ang mga taong wawasakin ay ang lahat ng mga buktot, at ang mga makaliligtas ay ang lahat ng mga matuwid—kahit pa gumaganap ng mga matuwid na gawa ang mga anak ng mga buktot, at kahit pa gumagawa ng masasamang gawa ang mga magulang ng mga matuwid. Walang ugnayan sa pagitan ng isang naniniwalang esposo at ng hindi naniniwalang esposa, at walang ugnayan sa pagitan ng mga naniniwalang anak at mga di-naniniwalang magulang; ganap na hindi magkaayon ang dalawang uring ito ng mga tao. Bago pumasok sa pamamahinga, may pisikal na mga kamag-anak ang isang tao, ngunit sa sandaling pumasok sa pamamahinga ang isang tao, wala na siyang anumang pisikal na mga kamag-anak na masasabi. Yaong mga gumagawa ng kanilang tungkulin ay mga kaaway ng mga yaong hindi gumagawa ng kanilang tungkulin; yaong mga nagmamahal sa Diyos at yaong mga napopoot sa Kanya ay magkasalungat sa isa’t isa. Yaong mga papasok sa pamamahinga at yaong mga nawasak na ay dalawang di-magkaayong uri ng mga nilalang. Ang mga nilalang na tumutupad sa kanilang mga tungkulin ay magagawang makaligtas, habang yaong mga hindi tumutupad sa kanilang mga tungkulin ay magiging mga pakay ng pagkawasak; higit pa rito, magtatagal ito hanggang sa kawalang-hanggan. … May mga pisikal na ugnayang umiiral sa pagitan ng mga tao ng ngayon, gayundin ang mga pagkakaugnay sa dugo, ngunit sa hinaharap, babasagin ang lahat ng ito. Hindi magkatugma ang mga mananampalataya at ang mga di-mananampalataya; bagkus ay magkasalungat sila sa isa’t isa. Yaong mga nasa pamamahinga ay maniniwala na may Diyos at magpapasakop sa Diyos, samantalang yaong mga masuwayin sa Diyos ay pawang mawawasak. Hindi na iiral sa lupa ang mga pamilya; paano pa magkakaroon ng mga magulang o mga anak o mga ugnayan ng mag-asawa? Ang mismong hindi pagkakatugma ng paniniwala at kawalang-paniniwala ay lubos na papatid sa gayong mga pisikal na ugnayan!” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Sa pamamagitan ng mga salita ng Diyos, natutunan ko na tinutukoy ng Diyos ang mga kahihinatnan ng mga tao batay sa kanilang diwa. Hindi inililigtas ng Diyos ang mga taong gumagawa ng kasamaan, inililigtas Niya ang mga kayang tumanggap ng katotohanan at tunay na magsisi, habang pinapalayas ang mga hindi makatanggap na kinasusuklaman at kinamumuhian pa ang katotohanan. Sa kanyang diwa, ang asawa ko ay isang taong gumagawa ng kasamaan at hindi maililigtas ng Diyos. Kahit na manatili siya sa iglesia, sa huli ay palalayasin siya at magtitiis lamang ng mas matinding parusa sa patuloy na paggawa ng kasamaan. Hindi ko naunawaan ang matuwid na disposisyon ng Diyos, iniisip lamang kung paano pangangalagaan ang aking emosyonal na mga ugnayan bilang tao, hindi isinasagawa ang katotohanan at pinaniniwalaang hangga’t itinatago ko ang mga maling gawain ng asawa ko, pwede siyang manatili sa iglesia at iraraos lang ang gawain patungo sa kaharian ng Diyos. Napakakatawa-tawang mga kuru-kuro ang mayroon ako! Sa mga huling araw, ginagawa ng Diyos ang gawain ng “pagbubukod-bukod ng bawat isa ayon sa kanilang uri.” Tinutukoy Niya ang patutunguhan at kalalabasan ng bawat tao batay sa kanilang mga kilos at kalikasang diwa. Ang mabuti ay isasama sa mabuti, at ang masama sa masama. Kailangang tanggapin ng asawa ko ang mga kahihinatnan ng kanyang mga maling gawain dahil ito ang idinidikta ng matuwid na disposisyon ng Diyos. Natagpuan ko ang isa pang sipi ng mga salita ng Diyos na nagsasabing: “Lahat kayo’y nagsasabi na isinasaalang-alang ninyo ang pasanin ng Diyos at ipagtatanggol ang patotoo ng iglesia, ngunit sino ba sa inyo ang talagang nagsaalang-alang sa pasanin ng Diyos? Itanong sa iyong sarili: Ikaw ba’y isang tao na nagpakita ng pagsasaalang-alang para sa pasanin Niya? Magagawa mo bang maging matuwid para sa Kanya? Makakapanindigan ka ba at makakapagsalita para sa Akin? Maisasagawa mo ba nang matatag ang katotohanan? Ikaw ba’y may sapat na lakas ng loob na labanan ang lahat ng gawa ni Satanas? Makakaya mo bang isantabi ang iyong mga damdamin at ilantad si Satanas para sa kapakanan ng Aking katotohanan? Mapapahintulutan mo ba ang Aking mga layunin na matupad sa iyo? Naihandog mo na ba ang iyong puso sa pinakamahahalagang sandali? Ikaw ba’y taong gumagawa sa Aking kalooban?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 13). Lalo akong nagsisi at napahiya nang mabasa ko ang mga salita ng Diyos. Pinahintulutan ko ang aking emosyonal na koneksyon na magdikta sa mga kilos ko, dayain at linlangin ang Diyos, pinsalain ang mga kapatid at hadlangan ang normal na pagsulong ng gawain ng paglilinis. Hindi na ako pwedeng kumilos ayon sa mga emosyon, kailangan kong isaalang-alang ang kalooban ng Diyos, umasal ayon sa prinsipyo, ilantad ang lahat ng mga maling gawain ng asawa ko, at pigilan siya sa panggagambala sa gawain ng iglesia. Isinulat ko ang lahat ng masasamang gawain at pangkalahatang kalakaran ng pag-uugali na naobserbahan ko sa asawa ko sa buong panahon namin sa iglesia at ipinasa ang pagsusuri ko sa lider. Hindi nagtagal, natukoy ng mga lider at manggagawa ng iglesia na ang asawa ko ay isang taong gumagawa ng kasamaan batay sa kanyang pangkalahatang asal at napagpasyahan sa pagboto ng buong iglesia na siya ay ititiwalag. Pagkatapos ng kanyang pagkatiwalag, bumalik sa normal ang buhay-iglesia. Tunay kong nasaksihan ang pagkamatuwid ng Diyos at masaya ako na nagampanan ko ang parte ko sa paglalantad at pagtitiwalag ng isang masamang tao sa iglesia. Bilang resulta, mas lalo akong naging payapa at nasa katwiran. Sa pamamagitan ng pagbabasa ng mga salita ng Diyos, nagawa kong labanan ang mga hadlang ng emosyonal na koneksyon, ilantad ang mga maling gawain ng asawa ko, at gawin ang parte ko sa pagprotekta sa gawain ng iglesia. Salamat sa Diyos!


98. Sa Likod ng mga Eksena ng Pang-uusig sa Isang Pamilya

Ni Chen Li, Tsina

Ibinahagi sa akin ni Mama at ng kapatid ko ang ebanghelyo ng mga huling araw ng Makapangyarihang Diyos noong Oktubre 2009. Matapos tanggapin ito, binasa ko ang mga salita ng Diyos araw-araw, at dumalo ako sa mga pagtitipon at nagbahaginan kasama ang mga kapatid. Unti-unti kong naunawaan ang ilang katotohanan mula sa mga salita ng Diyos; natutunan ko ang tungkol sa ugat ng kadiliman at kasamaan sa mundo, ano ang dapat nating hanapin sa ating mga buhay, at paano mamuhay nang may kabuluhan. Sobrang naging masaya ako, kalmado, at walang inaalala nang mahanap ko ang tamang landas sa buhay. Napansin ng asawa at anak ko na pagkatapos kong maging isang mananampalataya, madalas na mas maaliwalas ang pakiramdam ko, kaya hindi nila tinutulan ang pananampalataya ko. Kalaunan, kinailangang umalis ng asawa ko para sa trabaho, kaya inalagaan ko ang aming mga anak habang nagpapalaganap din ako ng ebanghelyo.

Isang gabi ng tagsibol ng 2013, bigla na lang akong tinawagan ng asawa ko at sabi niya sa nag-uutos na tono, “Mula ngayon, gawin mo na lang kung ano ang dapat mong gawin at manatili ka sa bahay—wala na iyang mga paniniwalang iyan sa Diyos. Sinasabi sa online at sa balita sa TV na inaabandona ng mga mananampalataya ng Makapangyarihang Diyos ang kanilang mga pamilya. Huwag ka nang magpaabot sa punto na tatalikuran mo ang pamilya natin. Isa pa, labag sa batas ng Tsina ang pagkakaroon ng pananampalataya at maaaresto ka kapag nalaman ito ng mga may awtoridad. Paanong ang tulad nating mga pangkaraniwang tao ay makakalaban sa Partido Komunista? Kung sinasabi ng gobyerno na hindi ka pwedeng maging relihiyoso, huwag mong gawin ito. Huwag kang gumawa ng gulo!” Sa takot na baka sinusubaybayan ng mga pulis ang cellphone ko, hindi ko siya hinayaang patuloy na magsalita. Masamang-masama ang loob ko nang ibaba ko ang tawag. Paano niya nagawang pikit-mata na makinig na lang sa mga kasinungalingan ng Partido Komunista? Alam niyang mabuting bagay ang paniniwala sa Diyos at sinuportahan niya ang pananampalataya ko, kaya bakit niya tatangkaing hadlangan ako pagkarinig na pagkarinig niya sa mga kasinungalingan nila? Halata naman na ang pagsunod sa Diyos ay ang tamang landas sa buhay—bakit ayaw hayaan ng Partido Komunista na magkaroon ng pananampalataya ang mga tao? Wala kaming anumang ginagawang ilegal bilang mga mananampalataya, kaya bakit nila ipinagpipilitang arestuhin at usigin kami? Pagkatapos noon, sinabi ko sa isang kapatid ang tungkol sa pagkalito ko sa isang pagtitipon, at nagbahagi siya ng isang sipi ng mga salita ng Diyos sa akin. Sabi ng Diyos: “Ang malaking pulang dragon ay inuusig ang Diyos at kaaway ng Diyos, kaya nga, sa lupaing ito, yaong mga naniniwala sa Diyos ay isinasailalim sa panghihiya at pang-aapi…. Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at nangangailangan ng mahaba-habang panahon ang pagsasakatuparan sa marami sa Kanyang mga salita; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng paghihirap na ito ginagawa ng Diyos ang isang yugto ng Kanyang gawain, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao. Sa pamamagitan ng pagdurusa ng mga tao, sa pamamagitan ng kanilang kakayahan, at sa pamamagitan ng lahat ng satanikong disposisyon ng mga tao ng maruming lupaing ito ginagawa ng Diyos ang Kanyang gawain ng pagdadalisay at paglupig, upang, mula rito, magkamit Siya ng kaluwalhatian, at makamit Niya yaong mga magpapatotoo sa Kanyang mga gawa. Ganyan ang buong kabuluhan ng lahat ng sakripisyong ginawa ng Diyos para sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Matapos basahin ito, nagbahagi siya sa akin, sinasabing, “Ang Partido Komunista ay ateista; isa itong demonyong laban sa Diyos at talagang hindi nito mapahihintulutan ang sinumang may pananampalataya at sumasamba sa Diyos. Simula nang maluklok ito sa kapangyarihan ay inaresto at inusig na nito ang mga Kristiyano. Ngayong nagpakita na ang Makapangyarihang Diyos at gumagawa sa mga huling araw, nagpapahayag ng mga katotohanan para iligtas ang sangkatauhan, natatakot ang Partido Komunista na babasahin ng mga tao ang mga salita ng Makapangyarihang Diyos, at mauunawaan ang katotohanan at makakakilala sila. Pagkatapos ay talagang makikita nila ang masamang mukha nito at hindi na madadala nito—hindi na ito susundan ng mga tao. Iyon ang dahilan kung bakit lubos nitong pinatindi ang paglaban at pagkondena nito sa Diyos, at ang pang-uusig nito sa mga mananampalataya. Nagpapakalat din ito ng mga sabi-sabi at kasinungalingan para iligaw ang aming mga kaibigan at pamilyang hindi mananampalataya, at inuudyukan silang guluhin at hadlangan kami sa pagsunod sa Diyos. Gusto ng Partido Komunista na itanggi at pagtaksilan ng lahat ang Diyos para mawalan tayo ng kaligtasan ng Diyos at sa huli’y maparusuhan sa impiyerno kasama nito. Kapag napigilan tayo ng ating mga pamilya at hindi naglakas-loob na sumunod sa Diyos o gumawa ng tungkulin, nangangahulugan iyon na nahulog tayo sa mga pakana ni Satanas at nawalan na tayo ng pagkakataong maligtas. Pinahihintulutan ng Diyos na magdusa tayo sa mga pagsupil at pag-aresto ng Partido Komunista—ginagamit Niya ito bilang tagapagserbisyo para malinaw nating makita ang malademonyong diwa nito, makilala natin ito, at tanggihan ito. Kasabay nito, pwedeng gawing perpekto ng Diyos ang pananampalataya natin sa pamamagitan nito at gawin tayong mga mananagumpay. Ang mabuting kalooban ng Diyos ay napapaloob dito!” Matapos makinig sa pagbabahagi ng kapatid na ito, naging malinaw sa akin na pinahihintulutan ng Diyos ang pang-aapi ng Partido Komunista at ang mga kaguluhan sa pamilya ko para lubos kong makita na ang Partido ay si Satanas, ang demonyo—isang kaaway ng Diyos. Ito’y karunungan sa loob ng gawain ng Diyos. Nagpapakalat ng mga kasinungalingan ang Partido Komunista para iligaw ang mga tao para sumama sila rito sa paglaban sa Diyos at pang-uusig sa mga mananampalataya, ginugulo at pinipinsala ang gawain ng Diyos. Ito ang masamang layunin ng Partido Komunista, at alam kong hindi ako pwedeng mahulog sa mga pakana ni Satanas.

Pagkatapos noon, nagbasa ng isa pang sipi ng mga salita ng Diyos ang sister para sa akin: “Bilang mga mananampalataya sa Diyos, dapat pasalamatan ng bawat isa sa inyo kung paano ninyo tunay na natamo ang sukdulang pagdadakila at pagliligtas sa pamamagitan ng pagtanggap sa gawain ng Diyos sa mga huling araw at sa gawain ng Kanyang plano na ginagawa Niya sa iyo ngayon. Ginawa ng Diyos na nag-iisang tuon ng Kanyang gawain ang grupong ito ng mga tao sa buong sansinukob. Isinakripisyo na Niya ang lahat ng dugo sa Kanyang puso para sa inyo; binawi at ibinigay na Niya sa inyo ang buong gawain ng Espiritu sa buong sansinukob. Ito ang dahilan kung bakit kayo ang mapapalad. Bukod pa rito, inilipat na Niya ang Kanyang kaluwalhatian mula sa Israel, ang mga taong Kanyang hinirang, sa inyo, at lubos Niyang ipamamalas ang layunin ng Kanyang plano sa pamamagitan ng grupong ito. Samakatuwid, kayo ang mga tatanggap ng pamana ng Diyos, at higit pa rito, kayo ang mga tagapagmana ng kaluwalhatian ng Diyos” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Talagang nakaramdam ako ng karangalan nang mabasa ko ito. Para mailigtas tayo, na lubhang ginawang tiwali ni Satanas, nagkatawang-tao ang Diyos at pumarito sa lupa para gumawa sa ikalawang pagkakataon, pinagdurusahan ang paglaban, pagkondena, at pati na ang pambabastos ng Partido Komunista at ng mundo ng mga relihiyon. Tiniis niya ang labis-labis na panghahamak, ipinapahayag ang katotohanan at ginagawa ang Kanyang gawain para iligtas ang sangkatauhan, ibinibigay ang lahat ng Kanyang dugo, pawis, at mga luha. Ito ang pambihirang pagmamahal ng Diyos! Malapit nang matapos ang gawain ng Diyos. Ang pagkakataong ito na maligtas ay minsan lang sa buhay na hindi ko pwedeng palagpasin—gaano man nang-aapi ang Partido Komunista o gaano man ako hinahadlangan ng asawa ko, alam kong kailangan kong magkaroon ng pananampalataya at sundin ang Diyos. Pagkatapos noon, paulit-ulit akong tinawagan ng asawa ko para subukan na pigilan akong manampalataya sa Diyos, at sinigawan pa nga niya ako. Medyo masakit iyon, pero alam kong ang pagkakaroon ng pananampalataya ay tama at mabuti, kaya hindi niya ako napigilan kailanman at patuloy kong ginawa ang aking tungkulin.

Tapos noong Mayo 2014, noong nakita ng asawa ko na hindi ko pa rin isinusuko ang pananampalataya ko, bumalik siya sa bayan namin mula sa kanyang pinagtatrabahuhan. Talagang mariin niyang sinabi sa akin, “Ilang ulit ko nang sinabi sa’yo na kailangan mong isuko ang pananampalataya mo, pero ayaw mo talagang makinig. Sinasabi ng lahat sa online at sa TV na inaabandona ng mga tao ang kanilang pamilya matapos nilang maging mananampalataya, pero gusto mo pa rin ito?” Naisip ko sa sarili ko na ang pang-aakusa ng Partido Komunista na inaabandona ng mga mananampalataya ang kanilang pamilya ay paninisi lang sa biktima. Hindi nito hinahayaan ang mga tao na magkaroon ng pananampalataya at tahakin ang tamang landas, kaya hibang nitong inaaresto at inuusig ang mga Kristiyano, pinupwersa ang napakaraming mga kapatid na lisanin ang kanilang mga bahay at magpalipat-lipat ng lugar. Malinaw na hindi nakakauwi ang mga kapatid dahil sa pang-uusig ng Partido Komunista, pero sinasabi nilang inaabandona namin ang aming mga pamilya pagkatapos naming maging mananampalataya. Hindi ba’t pagbaluktot iyon ng katotohanan? Kaya sinabi ko sa asawa ko, “Ang lahat ng sinasabi ng mga tao online ay hindi totoo. Iyon ay mga kasinungalingan lang ng Partido Komunista na kumokondena at naninira sa Iglesia ng Makapangyarihang Diyos….” Pero ayaw niya talagang makinig sa akin. Ang sabi lang niya, “Ano man ang mangyari, iyon ang sinasabi nila sa internet, kaya kapag patuloy kang maniniwala sa Diyos at malaman ito ng gobyerno, maaaresto ka at ikukulong. Kayang gawin ng Partido Komunista ang kahit ano. Kapag sinabi nilang hindi ka dapat maniwala, tumigil ka sa paniniwala. Paano mababasag ng itlog ang isang bato? Mananatili ako sa bahay at babantayan kita. Kung patuloy kang maniniwala, maghihiwalay tayo!” Naisip ko: paano kung maghiwalay kami at walang mag-alaga sa dalawang anak namin? Mapupunta ba sila sa maling landas? Magiging napakasakit sa kanila ang mawalan ng pagmamahal ng isang ina sa napakamurang edad! Lubos na nakakadurog ng pusong isipin kung gaano ito magiging masakit at hindi patas para sa mga anak namin. Agad akong lumapit sa harap ng Diyos sa panalangin, “Diyos ko, gusto pong makipagdiborsyo ng asawa ko sa akin, at alalang-alala ako sa mga anak ko. Pakiusap, protektahan mo po ako at tulutan Mo po akong maging matatag.” May isang bagay akong naalala na sinabi ng Diyos matapos kong magdasal: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling hinaharap, kung makokontrol mo ang iyong sariling kapalaran, isa ka pa rin bang nilikha?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Talagang niliwanagan ng mga salita ng Diyos ang puso ko at ipinakita sa akin na ang kapalaran ng mga tao ay ganap na nasa mga kamay ng Diyos. Ang magagawa ko na lang ay medyo mas alagaan nang maayos ang mga anak ko sa kanilang mga buhay; hindi ako pwedeng magpasya kung anong klase ng kapalaran ang magkakaroon sila, o kung gaano sila maaaring magdusa. Kailangan kong ipaubaya sila sa mga kamay ng Diyos at magpasakop sa mga pangangasiwa at pagsasaayos ng Diyos. Nakahinga ako nang maluwag nang maisip ko ito—hindi na ako masyadong namimighati. Napagtanto ko rin na ang pagkaligaw asawa ko sa mga kasinungalingan ng Partido Komunista, ang pagsisikap niya na pigilan ako na sundin ang Diyos at ang pananakot niya sa akin gamit ang diborsyo, ay pakanang lahat ni Satanas. Hindi ako pwedeng mahulog dito. Kaya sinabi ko sa kanya, “Hindi ko kailanman isusuko ang pananampalataya ko. Ang paniniwala sa Diyos at pagbabasa sa mga salita ng Diyos ay pagiging isang mabuting tao at pagtahak sa tamang landas. Bakit ka ba palaging sumasang-ayon sa Partido at humahadlang sa akin?” Tapos, bigla niya akong itinulak sa kama at sinigawan nang galit na galit, “Laban sa mga relihiyoso ang ating gobyerno. Kung ayaw ng Partido Komunista na maging mananampalataya ka, huwag kang maging mananampalataya! Sino ang pwedeng makatalo sa kanila?” Nasaksihan ng anak namin ang lahat ng ito at labis siyang natakot kaya tumakbo siya at nagsabi ng, “Papa, ano’ng ginagawa mo? Sobrang mas naging masaya po si Mama noong nagsimula siyang maniwala sa Diyos. Ang pananampalataya ay isa pong mabuting bagay! Huwag po kayong makialam dito!” Nang hindi man lang nakinig sa kanya kahit kaunti, sinampal siya ng asawa ko sa mukha. Galit na galit ako! Sinaktan niya ang anak ko dahil lang may sinabi siya para ipagtanggol ako. Nakita kong sinusunod ng asawa ko ang Partido Komunista at parang baliw na pinipigilan ako sa aking pananampalataya—nawalan na siya ng lahat ng katwiran. Wala na akong gustong sabihin pa sa kanya at dinala ko ang anak ko pabalik sa kanyang kuwarto. Kinabukasan na kinabukasan, pumunta kami sa Civil Affairs Bureau. Bago namin sinimulan ang mga pagproseso ng aming diborsyo, dumating ang tiyuhin ng asawa ko at dahil sa payo nito, nagpasya ang asawa ko na huwag ituloy ang pakikipagdiborsyo.

Patuloy ang naging pang-aapi at paghadlang ng asawa ko sa pananampalataya ko pagkatapos noon. Palagi siyang nanunuya at sumisimangot kapag nakikita niya akong umuuwi mula sa isang pagtitipon. Mas lalo ring lumala nang lumala ang pag-uugali niya. Isang gabi, mga bandang alas-diyes, lasing na lasing na umuwi ang asawa ko, at parang nababaliw na hinila ako sa kama, mariin na sinasabing, “Ngayong naniniwala ka sa Diyos, wala na akong mukhang ihaharap sa mundo. Pinag-uusapan ng lahat ang tungkol sa relihiyon mo. Ano na ang tingin sa akin ng mga kaibigan natin ngayon? Kung ipagpapatuloy mo ang mga bagay na ito ng Diyos, aarestuhin at iwawasto ka ng gobyerno. Kalaunan, wala na sa ating mga kapamilya ang makakaharap sa mga tao. Kailangan mong tumigil sa pananalig!” Isa akong matatakutin na tao, kaya nasindak ako nang makita ko kung gaano siya kabagsik. Malapit na siyang magwala at napakarami niyang nainom na alak—hindi ko alam kung ano ang pwede niyang gawin. Paulit-ulit akong tumawag sa Diyos para protektahan ako at nagawa kong unti-unting kumalma. Nang makitang hindi ko pa rin isusuko ang pananampalataya ko, mas nagalit ang asawa ko. Kinuha niya ako sa kama at inihagis sa sahig, tapos ay ilang beses akong sinuntok sa mukha, dahilan para magka-black eye ako. Sabi ko sa kanya, “Walang masama sa pagkakaroon ko ng pananampalataya. Bakit mo ako sinasaktan? Bakit palagi kang kumakampi sa Partido Komunista at inaapi ako?” Wala siyang pinakinggan sa mga sinabi ko, sa halip ay kinuha ako at binuhat palapit sa bintana, kumikilos na parang ganap na baliw. Paulit-ulit akong nagdasal sa Diyos sa puso ko. Dinala niya ako sa tangwa ng bintana, hinawakan ako sa bukong-bukong at itiniwarik, nang nakalawit ang buong katawan ko sa labas ng bintana. Tapos ay sumigaw siya, “Sabihin mo! Sabihin mong isusuko mo ang iyong pananampalataya! Kung hindi, ihuhulog kita mula rito ngayon din!” Nakatira kami sa ikalimang palapag, kaya kung ihuhulog niya ako, iyon na ang magiging katapusan ko. Takot na takot ako, at nagdasal ako nang nagdasal sa Diyos, “Diyos ko! Pakiusap, protektahan Mo po ako at bigyan ng pananampalataya. Kahit mamatay ako ngayon, hindi apo ko susuko kay Satanas!” Nang sandaling iyon, naalala ko ang karanasan ni Job. Sa buong itinagal ng kanyang mga pagsubok, binantayan siya ng Diyos, at nanood din si Satanas. Sa huli, si Job ay nanindigan sa kanyang patotoo sa Diyos, at si Satanas ay napahiya at umatras. Kaya sa puso ko, tinawag ko si Satanas, “Satanas, wala akong pakialam kung anong klaseng masasamang pakana ang ginagamit mo laban sa akin—hindi ko kailanman pagtataksilan ang Diyos. Patuloy akong maniniwala sa Diyos at susunod sa Kanya, kahit na mangahulugan pa ito ng kamatayan ko!” Nang mabuo ko ang pagpapasyang ito, pakiramdam ko’y talagang gumaan ang katawan ko, at kahit na nakatiwarik ako, hindi ko naramdamang bumubulusok ang dugo sa ulo ko. Pakiramdam ko’y may kung anong pwersang nagtataas sa katawan ko. Alam kong malinaw na hindi sapat ang lakas ng asawa ko para hawakan ako. Ito’y proteksyon ng Diyos, at paulit-ulit kong pinasalamatan ang Diyos sa puso ko. Noong oras na iyon, nakita ng mga anak ko kung ano ang nangyayari mula sa kabilang balkonahe—nagtatakbo sila at nagsimulang kumatok sa pintuan. Umiyak at nagsisigaw sila, pero ikinando ng asawa ko ang pinto mula sa loob, kaya hindi sila makapasok. Pumunta sa kabilang balkonahe ang anak namin at sumigaw, “Papa, ano sa tingin mo ang ginagawa mo?” Talagang pumapalahaw ito ng iyak, at patuloy na sumisigaw sa kanya na huwag niya akong ihulog sa baba. Tapos, mukhang bigla siyang natauhan, at hinila ako pabalik. Punong-puno ako ng pasasalamat sa Diyos. Kung hindi dahil sa proteksyon ng Diyos, siguradong nawalan na ako ng buhay.

Buong gabi akong hindi nakatulog nang gabing iyon. Iniisip ko ang mga araw na magkasama kaming nagtrabaho nang husto ng asawa ko—palagi kaming magkasundo, at noong una akong magkaroon ng pananampalataya, hindi talaga siya humadlang. Pero ngayon, naniniwala na siya sa mga kasinungalingan ng Partido Komunista at palagi akong inaapi. Paano ko man ipaliwanag ang mga bagay sa kanya, ayaw niya talagang makinig, at pinagbantaan pa nga niya akong makikipagdiborsyo siya sa akin para ipasuko sa akin ang pananampalataya ko. Sinaktan pa nga niya ako, at muntik nang ihulog mula sa ikalimang palapag. Tila ba ibang tao na siya. Sobrang nakakadurog ng puso, nakakadismaya. Hindi ko maunawaan kung papaano nagawang magbago ng asawa ko nang ganoon. Tapos, naalala ko ang mga salitang ito mula sa Diyos: “Hindi magkatugma ang mga mananampalataya at ang mga di-mananampalataya; bagkus ay magkasalungat sila sa isa’t isa” at “Sinumang hindi naniniwala sa Diyos na nagkatawang-tao ay malademonyo at, higit pa rito, wawasakin sila. … Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Napagtanto kong hindi nagbago ang asawa ko bilang isang tao, bagkus ay nabunyag ang kanyang diwa. Alam na alam niyang ang pananampalataya sa Diyos ay isang mabuting bagay, pero kumampi pa rin siya sa panig ng Partido Komunista, at nilabanan ako. Sa diwa, namuhi siya at lumaban sa Diyos. Iyon ang dahilan kung bakit nagawa niyang maging malupit sa akin. Muntik na niya akong patayin, at ganap na siyang nawalan ng lahat ng katwiran—iyon ay isang pagpapamalas ng isang demonyo! Namumuhay ako kasama ang isang demonyong ganap na lumalaban sa Diyos; nasa magkaiba kaming landas—kaya paano kami magiging masaya na magkasama? Napakabait niya sa akin no’ng una, pero dahil lang iyon sa ipananganak ko ang mga anak niya at inasikaso ang lahat ng gawain sa bahay. Pero ngayong nakakaapekto sa sarili niyang mga interes ang pananampalataya ko, lumabas na ang tunay niyang pagkatao. Ang pagkatanto nito ay nakatulong sa akin na maunawaan ang totoong diwa ng asawa ko, at nagawa kong pakawalan siya nang kaunti sa puso ko. Kalaunan, nabasa ko ito sa mga salita ng Diyos: “Kapag ang Diyos ay gumagawa, nagmamalasakit sa isang tao, at nagmamasid sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang linlangin ang taong ito at ilagay sa kapahamakan. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang masasamang kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos. Hindi ba ito ang masamang layunin ni Satanas?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Isinaalang-alang ko ang mga salita ng Diyos, at napagtanto na ginagamit ni Satanas ang lahat ng uri ng masasamang pakana para isabotahe ang pananampalataya ng mga tao, hindi nagpapapigil sa kahit ano para makipagpaligsahan sa Diyos para sa mga tao. Sa ganoong paraan, sasambahin ng lahat si Satanas at pagtataksilan ang Diyos, at pagkatapos ay mawawalan sila ng pagkakataong maligtas. Ang pananatiling matatag sa iyong pananampalataya sa Diyos, patuloy na pagsunod sa Kanya, at paninindigan sa iyong patotoo sa Kanya ay ang tanging paraan para labanan ang mga pakana ni Satanas at tunay na ipahiya ito. Naisip ko ang karanasan ni Job: si Job ay may takot sa Diyos at umiwas sa masama, kaya hinamak ni Satanas si Job, at inatake at sinubok ito. Si Satanas ang sanhi ng pagkawala ng lahat ng ari-arian at mga anak ni Job, pero hindi lang hindi sinisi ni Job ang Diyos, pinuri pa nito ang pangalan ng Diyos. Pagkatapos ay pinatubo ni Satanas ang mga pigsa sa buong katawan ni Job, at naimpluwensyahan nito ang kanyang asawa na atakihin siya para subukang ipasuko sa kanya ang Diyos. Hindi lang hindi sumunod dito si Job, kundi sinuway niya ang kanyang asawa bilang isang hangal na babae. Sa huli, malakas na nagpatotoo si Job para sa Diyos, at lubos na napahiya si Satanas. Binalikan ko ang naging karanasan ko, ang mga kasinungalingang gawa-gawa ng Partido Komunista, at kung paanong paulit-ulit nitong ginamit ang asawa ko para labanan ang aking pananampalataya at impluwensyahan akong pagtaksilan ang Diyos at sa huli’y mapunta sa impiyerno at maparusahan kasama nito. Alam kong kailangan kong tularan ang halimbawa ni Job; anumang uri ng masasamang pakana ang gamitin ni Satanas sa akin, hindi ako pwedeng bumigay rito. Kailangan kong manampalataya sa Diyos, sumandal sa Kanya, at manindigan sa aking patotoo. Nang maisip ko ito, mas kumalma ako, at naging malaya sa paraang hindi ko naranasan kailanman noon. Pagkatapos nito, nakita ng asawa kong determinado pa rin akong maniwala sa Diyos at magbahagi ng ebanghelyo, kaya hindi na niya masyadong inabala ang sarili sa pananampalataya ko.

Kumuha ng pagsusulit ang anak kong babae sa isang unibersidad pagkatapos noon, pero ang anak kong lalaki ay hindi. Gustong gawin ng asawa ko ang lahat ng kanyang makakaya para maipalista siya sa hukbo. Isang araw, bumalik ang asawa ko at galit na sinabi sa aking, “Talagang sumosobra na kayo ng nanay mo! Sinubukan kong ipalista ang anak nating lalaki sa hukbo, pero nalaman nilang relihiyoso ang iyong ina, kaya kinailangan kong sabihin ang lahat ng kaya ko para kumbinsihin sila, dagdag pang gumugol ako ng pera, at nagbigay ng mga regalo sa kanila para mangyari ito. Huwag mong isipin na ayos na ang lahat ngayon! Kung ipagpapatuloy mo ang iyong pananampalataya at nalaman ito ng gobyerno, hindi makakapasok sa hukbo ang anak nating lalaki at hindi makakapasok sa unibersidad ang anak nating babae. Mawawalan na sila ng kinabukasan. Bakit hindi mo magawang isipin ang ating tahanan, ang ating mga anak? Kung ipagpipilitan mo ang iyong pananampalataya, imposible nang magkasundo tayo. Kailangan na nating magdiborsyo. Pag-isipan mo ito!” Galit na galit ako nang sabihin niya iyon. Talagang sukdulan ang kasamaan ng Partido Komunista—binabantaan nito ang kinabukasan ng mga anak ko para pagtaksilan ko ang Diyos. Kinamumuhian ko ito mula sa kaibuturan ng aking puso. Pero nang maisip kong maaapektuhan ng pananampalataya ko ang kinabukasan ng mga anak ko, at na tiyak na sisisihin at kamumuhian nila ako, talagang sumama ang loob ko at pakiramdam ko’y may utang na loob ako sa kanila. Tapos, naalala ko ang mga salitang ito mula sa Diyos: “Ang pinagsisikapang hanapbuhay, ang ginagawa ng isang tao upang kumita, at kung gaano karami ang natitipong kayamanan ng isang tao sa buhay ay hindi napagpapasyahan ng sariling mga magulang, ng sariling mga talento, ng sariling mga pagpupunyagi o sariling mga ambisyon, at sa halip ay itinadhana ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Totoo ito. Ang kapalaran ng tao ay nasa kamay lahat ng Diyos, at ang kapalaran ng mga anak ko ay nasa mga kamay rin ng Diyos. Kung anong klase ang magiging trabaho nila, at kung anong klase ang magiging kinabukasan nila ay matagal nang itinakda ng Diyos. Hindi ito isang bagay na kaya kong manipulahin, at hindi ito isang bagay na pagpapasyahan ng Partido Komunista. Isa pa, kahit na siguruhin ng Partido Komunista na hindi makakapasok sa unibersidad ang anak ko at sa gayon ay hindi siya makakahanap ng disenteng trabaho, mangangahuluhan iyon na ang kanilang mga polisiya ay sobrang masama—wala akong kasalanan dito. Nang isipin ko iyon sa gano’ng paraan, unti-unti kong napakawalan ang mga pag-aalala ko at sinabi ko sa asawa kong, “Napag-isipan ko na ito. Walang masama sa pananampalataya ko, pero kung natatakot kang madamay at talagang gusto mong makipagdiborsyo, iproseso na natin ang mga papeles.” Sabi niya, “Kung maghihiwalay tayo, wala kang makukuha sa ari-arian ng ating pamilya!” Talagang nagalit ako nang marinig iyon. Dalawampung taon kaming kasal, pero gusto niyang makipaghiwalay dahil lang sa naniniwala ako sa Diyos, at hindi ako bibigyan ni singko sa higit isang milyong yuan na mga ari-arian ng aming pamilya. Gusto niyang walang mapunta sa akin. Walang puso! Malinaw ko nang nakilatis ang tinatawag na “kaligayahan sa pag-aasawa,” at nakipagdiborsyo sa aking asawa nang walang pasubali.

Talagang napayapa ako, at talagang naging malaya nang umalis kami sa Civil Affairs Bureau. Ang Diyos ang gumabay sa akin sa bawat hakbang, at binigyan ako ng kaliwanagan mula sa Kanyang mga salita, na dahilan kaya napagtagumpayan ko ang mga pagsubok at pag-atake ni Satanas. Lubos akong nagpapasalamat sa awa at proteksyon ng Diyos. Sa Tsina, ang pagkakaroon ng pananampalataya ay nangangahulugan ng pagdanas ng napakaraming pang-aapi at paghihirap, pero ano man ang maranasan ko sa hinaharap, tiyak akong susundin ko ang Diyos hanggang sa pinakahuli!


99. Mga Pagninilay-nilay ng Isang Pasyenteng May Nakamamatay na Sakit

Ni Titie, Tsina

Noong Hunyo ng 2013, umabot ng higit sampung araw ang aking regla, at may lumabas sa akin na malaki at namumuong dugo. Noong panahong iyon, may kaunting kirot lang sa baba ng kanang bahagi ng tiyan ko paminsan-minsan, kaya, hindi ko ito masyadong inisip. Pero noong niregla ako noong sumunod na buwan, lalong dumami ang mga lumalabas na namumuong dugo at mas lumalakas ang regla ko. Medyo natakot ako, kaya nagpasuri ako sa ospital. Pinauwi ako ng doktor para hintayin ang resulta. Pero kinabukasan, patuloy akong dinudugo. Pansamantala lamang na napapatigil ng pinakamabisang gamot ang pagdurugo at bumabalik ito agad sa sandaling humupa na ang bisa. Pinagpawisan nang malamig ang buong katawan ko dahil sa sobrang daming nawalang dugo. Mag-isa lang ako sa bahay noong oras na iyon. Naisip ko: “Paano kung sobrang dami ng dugong mawala sa akin at mamatay ako?” Dali-dali kong tinawagan ang kapatid ko at pagkatapos ay bumagsak ako sa kama, hindi na makagalaw. Tumawag ang kapatid ko ng ambulansiya at ipinadala ako sa ospital. Namumutla ako dahil sa lahat ng nawalang dugo. Kulay ube na ang mga labi ko at kasingputla ng sa bangkay ang mukha ko. Nanginginig ang buong katawan ko at kinailangang masalinan ako ng dugo, pero walang reserbang plasma sa ospital, at 1 a.m. pa may darating. Natakot ako nang malamang walang plasma ang ospital, iniisip ko, “May walong oras pa bago mag-1 a.m. Paano ko kakayanin ang ganoon katagal? Halos maubos na ang dugo ko, kaya hindi ba’t mamamatay na ako kung aabutin pa ng walong oras? Napakabata ko pa. Kung namatay ako, hindi ko na muling makikita ang asul na langit, o ang magagandang tanawin ng kaharian.” Takot na takot ako noon, at patuloy na tumatawag sa Diyos: “O Diyos! Pakiusap, iligtas Mo ako!” Tapos naalala ko ang isang pangungusap ng mga salita ng Diyos: “Hangga’t may natitira kang hininga, hindi ka hahayaan ng Diyos na mamatay” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Binigyan ako ng mga salita ng Diyos ng lubos na pananalig. Hangga’t may hininga pa ako, hindi ako mamamatay kung walang pahintulot ng Diyos. Tahimik akong nagdasal sa Diyos: “Diyos ko, nagpapasalamat ako sa Iyo. Kapag natatakot ako at walang magawa, mga salita Mo lang ang ginhawa ko. May natitira pa akong hininga, at hangga’t hindi Mo hinahayaang mamatay ako, patuloy akong mabubuhay. Naniniwala ako sa sinasabi Mo.” Pagkatapos magdasal, mas kalmado at hindi na ako gaanong natatakot. Pumunta ang asawa ko sa ospital bandang 6 p.m., pero nang malaman niya ang nangyari, wala siyang sinabi na makapagpapagaan ng loob ko. Tiningnan lang niya ako, saglit na kinausap ang mga nasa paligid ko, at umalis na agad. Inuusig na ako ng asawa ko simula nang manampalataya ako sa Diyos. Ngayong may sakit ako, mas lalong wala siyang pakialam sa akin. Sobra akong nalungkot at walang magawa. Hindi ako makakilos o makapagsalita, pero malinaw ang isipan ko. Nang makita kong umalis ang asawa ko, hindi ko napigilang mapaluha. Akala ko ay dadamayan ako ng asawa ko sa oras ng karamdaman. Hindi ko akalaing ganoon siya kawalang-awa. Natanto kong hindi ko na maaasahan ang asawa ko at tanging ang Diyos lang ang maaasahan ko. Tahimik akong nagdasal sa Diyos, hindi nangangahas na lumayo sa Kanya kahit isang sandali. Pinagnilayan ko rin ang ilang himno at salita ng Diyos na nabasa ko. Aling himno ang pinakanakaantig sa iyo? Ang himnong pinakanakaantig sa akin ay pinamagatang “Pinanghawakan ni Pedro ang Tunay na Pananampalataya at Pag-ibig”: “Diyos ko! Walang halaga ang aking buhay, at walang halaga ang aking katawan. Iisa lamang ang aking pananampalataya at iisa lamang ang aking minamahal. Sumasampalataya ako sa Iyo sa aking isipan at minamahal Kita sa puso ko; ang dalawang bagay na ito lamang ang tanging maibibigay ko sa Iyo at wala nang iba pa” (Ang Salita, Vol. I. Ang Pagpapakita at Gawain ng Diyos. Paano Nakilala ni Pedro si Jesus). Kinanta ko ang himnong ito sa isipan ko, at naisip ko kung paanong hindi ko ibinigay ang sarili ko sa Diyos sa aking pananampalataya at hindi tunay ang pananalig ko sa Kanya. Palagi kong gustong umasa sa pamilya ko, pero sa aking pinakamahinang sandali, binalewala ako ng taong pinakamalapit sa akin. Ang Diyos ang nagbigay sa akin ng ginhawa sa pamamagitan ng Kanyang mga salita, at Siya lang ang makapagliligtas sa akin. Nagdasal ako sa Diyos sa puso ko: “Diyos ko, tanging Ikaw ang makapagliligtas at makapagpapaginhawa sa akin, at makapagbibigay sa akin ng pananalig at lakas. Handa akong ialay sa Iyo ang puso at buhay ko.” Talagang napanatag ako habang pinagninilayan ang himno ng mga salita ng Diyos, at hindi ko na inisip ang tungkol sa sakit ko, at hindi na ako natakot mamatay. Unti-unting bumalik ang init sa katawan ko, at bago ko pa namalayan, 1 a.m. na. Pagkatapos masalinan ng dugo, magaan na ang pakiramdam ko kinaumagahan. Nagulat ang doktor na naka-duty nang makita niya akong nakaupo sa kama. Sabi niya: “Masama ang kalagayan mo kahapon; namamangha ako na nalampasan mo ang gabi!” Nang marinig ko iyon, paulit-ulit akong nagpasalamat sa Diyos. Kung hindi dahil sa gabay ng mga salita ng Diyos, hinding-hindi ako mabubuhay. Ang lahat ay dahil sa kamangha-manghang proteksiyon ng Diyos. Pagkatapos nun, ipinadala ako ng doktor sa ospital ng lungsod para sa karagdagang pagsusuri. Naisip ko: Prinotektahan ako ng Diyos sa isang delikadong sitwasyon kahapon, kaya’t siguradong wala silang makikitang anumang malubhang problema.

Kinabukasan, pumunta ako sa isang malaking ospital kasama ang ilang pamilya, para lang malaman na na-diagnose ako na may late-stage cervical cancer. Kasinglaki na ng itlog ng pato ang tumor at imposible na itong maoperahan. Hinding-hindi ko makakayanan ang operasyon. Nang marinig kong sinabi niya na “late-stage cancer,” natigilan ako at lubos na nagulat. Paulit-ulit kong iniisip: “Cancer? Paano ako nagka-cancer? Ang ilang hindi mananampalataya ay nabubuhay lang nang ilang buwan matapos magka-cancer. Malalampasan ko kaya ito?” Nagdalamhati at nabalisa ako, at ayokong makipag-usap kahit na kanino. Habang nakahiga sa ospital, patuloy kong pinagninilayan ang nagdaang sampung taon ng pananalig ko sa Diyos: Simula nang tanggapin ko ang gawain ng Diyos sa huling araw, inuusig ako ng pamilya ko at kinukutya at sinisiraan ako ng mga di-mananampalataya. Sa mga nagdaang taon, anumang tungkuling itinalaga sa akin ng iglesia, lagi akong nagpapasakop. Gaano man kahirap o kanakakapagod, nalalagpasan ko ito sa pamamagitan ng pagsandal sa Diyos. Kahit noong maaresto at makulong ako, ni minsan ay hindi ko ipinagkanulo ang Diyos, at pagkatapos kong makalaya, patuloy kong ipinalaganap ang ebanghelyo at tinupad ang tungkulin ko. Nagdusa na ako nang husto at naranasan ang mahihirap na sandali, kaya bakit may sakit ako ngayon na walang lunas? Bakit hindi ako pinrotektahan ng Diyos? Matatapos na ba ang pananalig ko? Hindi ko maintindihan at hindi ko matanggap ang mamatay nang ganoon. Habang tumutulo ang luha ko sa hinaing, humiling ako sa Diyos: “O Diyos, ayokong mamatay. Kung mamamatay ako ngayon, hindi ko na makikita ang araw ng Iyong kaluwalhatian at ang pagkamatay ng malaking pulang dragon, at hindi ko na makikita ang magagandang tanawin ng kaharian. Natatakot akong isipin kung ano ang magiging katapusan ko. O Diyos, pakiusap, tulungan Mo ako at pagalingin ang aking sakit!” Noong sandaling iyon, naalala ko ang napakaraming dugong nawala sa akin at kung paanong kahit walang nag-akalang mabubuhay ako, iningatan ng Diyos ang buhay ko, at nasaksihan ko ang Kanyang kamangha-manghang gawa. Nang maisip ko iyon, ginusto kong magpagamot.

Nang makita kung gaano kalubha ang kondisyon ko, inirekomenda ng doktor na magpa-radiation at chemotherapy ako. Nasusuka ako at magulo ang isip ko dahil sa chemotherapy. Lubha itong hindi komportable at talagang nag-iinit ang mukha ko. Sa oras ng radiation, parang tinutusok ako ng mga karayom sa buong katawan. Hindi ko makayanan ang pinagsamang sakit ng dalawang therapy, at nagsimula akong magreklamo sa Diyos at nagkamali na naman ako ng pag-unawa sa Kanya: Kauna-unawa kung ang mga di-mananampalatayang walang proteksiyon ng Diyos ang nagkaka-cancer, pero nananalig ako sa Diyos, kaya bakit ako nagkaroon ng di-malunasang sakit? Hindi ako pinrotektahan ng Diyos! Puno ng maraming pasyenteng may cancer ang ward ko sa ospital at kada ilang araw ay inilalabas ang isang namatay na pasyente. Takot na takot ako, at nag-alala ako na kung lalong lulubha ang sakit ko, isang araw ay ako naman ang ilalabas. Ayokong makulong doon kasama ang ibang cancer patient buong araw. Napakahirap na marinig ang kanilang mga daing araw-araw. Kaya, pagkatapos ng aking pagpapagamot, pumunta ako sa tahanan ng isang sister para magbasa ng mga salita ng Diyos. Sa mga pakikipagtipon ko sa kanya, aktibo kong ibinabahagi ang aking pagkaunawa sa mga salita ng Diyos, at nakikipagtalakayan ako sa kanya kung paano lutasin ang mga kuru-kuro ng mga potensiyal na tatanggap ng ebanghelyo. Naisip ko, “Kapag nakalabas na ako ng ospital, patuloy kong ipalalaganap ang ebanghelyo at gagawin ang aking tungkulin. Hangga’t dumadalo ako sa maraming pagtitipon, kumakain at umiinom ng maraming salita ng Diyos at nananalig sa Diyos, siguradong poprotektahan Niya ako.” Habang nagpapagamot ako, binisita ako ng isang kamag-anak, at lihim na sinabi sa asawa at mga anak ko na namatay ang asawa niya sa cancer at na ang cancer ko ay walang lunas. Sinabi niya na imbes na gumastos sa pagpapagamot sa ospital, ipasyal na lang ako kaysa mawala ang pera nila at pati ako. Sinunod ng asawa ko ang payo niya at sinabi nitong papasyal kami. Pwede raw kaming pumunta kahit saan ko gusto. Pero ang tanging nasa isip ko ay, “Gusto na nilang sumuko sa pagpapagamot ko? Hindi ba’t mamamatay ako kung ganoon? Ito na ba talaga ang katapusan ko?” Muli akong nasadlak sa pighati. Pagkalipas ng ilang araw, ayaw bayaran ng asawa ko ang medical bills. Sinabi ng kapatid ko: “Sabi ng doktor mo, dalawa hanggang tatlong buwan na lang ang buhay mo, kaya huwag mo nang pabayaran sa asawa mo ang medical bills. Wala nang makagagamot sa iyo ngayon. Umasa ka lang sa Diyos—Siya lamang ang makapagliligtas sa iyo!” Nang marinig ito, hindi ako makakilos habang nakahiga sa kama, hindi ko kayang isipin na maaaring totoo ang sinabi niya. Dalawa hanggang tatlong buwan na lang ang natitira sa buhay ko? Lubos akong nasiraan ng loob at tumutulo ang mga luha sa mukha ko. Idineklara ng doktor na hindi na ako magagamot, at sumuko na ang asawa at mga anak ko sa aking pagpapagamot. Ano pa nga ba ang magagawa ko kundi ang maghintay na lang na mamatay? Napakatagal kong nanalig sa Diyos at nagdusa ako nang husto, umaasa na ililigtas ako ng Diyos mula sa kamatayan at makapapasok ako sa kaharian. Hindi ko akalain na ganito magtatapos ang mga bagay-bagay. Dama ko ang kawalan ng pag-asa at na hindi na ako maliligtas. Sa mga sumunod na araw, wala sa loob akong nagdarasal at hindi na gaanong masigasig sa pagbabasa ng mga salita ng Diyos. Pakiramdam ko ay mamamatay ako anumang oras at walang silbi ang magdasal pa. Napakapesimistiko at negatibo ng pakiramdam ko noon.

Isang araw, habang pabalik ako sa aking ward sa ospital, pagkabukas ko ng pinto, nakita ko ang isang cancer patient na patay na at may takip na I kumot ang katawan. Sobra akong natakot, napatakbo ako sa ibang ward. Dalawang araw pa lang na-admit ang pasyenteng iyon at ngayon ay patay na siya. Natakot ako na isang araw ay haharapin ko rin ang kamatayan, kaya dali-dali akong nagdasal sa Diyos: “O Diyos, labis akong natatakot negatibo at mahina. Ayokong mamatay na gaya ng isang hindi mananampalataya. Pakiusap protektahan Mo po ako, bigyan Mo ako ng pananalig at lakas, at ipaunawa Mo sa akin ang Iyong kalooban.” Pagkatapos magdasal, naalala ko ang isang himno ng mga salita ng Diyos na pinamagatang “Ang Sakit ng mga Pagsubok ay Pagpapala ng Diyos”: “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao. Ang mga pagsubok ay pagpapala mula sa Akin, at ilan sa inyo ang malimit na lumalapit sa Aking harapan at nakaluhod na nagmamakaawa para sa Aking mga pagpapala? Lagi ninyong iniisip na ang ilang mapapalad na salita ay maibibilang na Aking pagpapala, gayunman ay hindi ninyo kinikilala ang kapaitan bilang isa sa Aking mga pagpapala” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Nagbibigay-ginhawa at nakaaantig sa akin ang mga salita ng Diyos. Ipinakita sa akin ng Kanyang mga salita na hindi madaling makapasok sa kaharian, kailangang tiisin ng isang tao ang ilang mahirap na pagsubok. Ang aking karamdaman ay isa pang pagsubok at pagpapala mula sa Diyos. Hindi ako pwedeng mawalan ng pananalig sa Diyos, ngunit kailangan kong hanapin ang kalooban ng Diyos at huwag magreklamo tungkol sa Kanya, at kailangan kong manindigan sa aking patotoo sa Diyos. Matapos maunawaan ang kalooban ng Diyos, hindi na ako gaanong negatibo, at nagkaroon ako ng pananalig na umasa sa Diyos na malalampasan ito. Nang makitang hindi pa ako hinayaan ng Diyos na mamatay, nagbasa ako ng maraming salita Niya kapag libre ako at nakipagtipon ako sa sister na iyon.

Sa bahay niya, madalas kong basahin itong mga salita ng Diyos, “Ang mga Karanasan ni Pedro: Ang Kanyang Kaalaman sa Pagkastigo at Paghatol.” Isang partikular na sipi ang nagbigay sa akin ng bagong kaalaman sa aking mga pananaw sa pananalig sa Diyos. Sabi ng Makapangyarihang Diyos: “Umaasa ka na ang iyong pananampalataya sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahabol ang mga bagay na walang-halaga, at hindi mo pinahahalagahan ang buhay, sa halip ay inuuna mo ang iyong sariling matataas na kaisipan bago ang katotohanan. Ikaw nga ay walang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahabol sa katotohanan, at sa halip ay iniibig ang laman, ay mga hayop? Ang mga patay ba na walang mga espiritu ay lumalakad na mga bangkay? Gaano na karaming salita ang nasambit sa gitna ninyo? Kaunting trabaho lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa iyong mga kaisipan na masyadong mataas? Hindi ba’t dahil ito sa ikaw ay napakahangal? Kung hindi mo kayang matamo ang mga pagpapalang ito, masisisi mo ba ang Diyos sa hindi pagliligtas sa iyo? Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahabol sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tamang daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga naniniwala sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tamang daan, gayunman ay hindi mo ito nakamtan: Wala kang pag-aari. Payag ka bang magpatuloy sa ganitong buhay, ang buhay ng isang baboy? Ano nga ba ang kahalagahan ng mga gayong tao na nabubuhay? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi ka naghahabol ng anumang layunin; hindi ba’t ang iyong buhay ang pinakahamak sa lahat? Mayroon ka bang lakas ng loob na tumingin sa Diyos? Kung magpapatuloy ka na dumanas nang ganito, hindi ba’t wala kang matatamo? Ang tamang daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahabol” (Ang Salita, Vol. I. Ang Pagpapakita at Gawain ng Diyos). Nabasa ko rin ang siping ito sa mga salita ng Diyos: “Bukod pa sa mga pakinabang na lubos na nauugnay sa kanila, maaari kayang may iba pang mga dahilan kaya ang mga taong hindi kailanman nauunawaan ang Diyos ay nagbibigay ng napakalaki sa Kanya? Dito, natutuklasan natin ang isang dating di-matukoy na problema: Ang relasyon ng tao sa Diyos ay para lamang sa sarili niyang interes. Isa itong relasyon sa pagitan ng isang tumatanggap at isang nagbibigay ng pagpapala. Sa madaling salita, katulad ito ng relasyon sa pagitan ng empleyado at ng amo. Nagtatrabaho lamang ang empleyado para matanggap ang mga gantimpalang ipinagkakaloob ng amo. Walang pagmamahal sa gayong relasyon, transaksyon lamang. Walang nagmamahal o minamahal, kawanggawa at awa lamang. Walang pag-unawa, pigil na galit at panlilinlang lamang. Walang pagiging matalik, isang pagitan lamang na hindi matatawid” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Ang mga salita ng paghatol ng Diyos ay parang isang matalim na espadang sumasaksak sa puso ko. Para akong hinahatulan ng Diyos nang harapan. Nagsimula akong magnilay-nilay sa sarili ko: Nang maging Kristiyano ako, palagi kong hinahangad na magkamit ng biyaya. Akala ko na hangga’t nananalig ako sa Panginoon, iingatan Niya ako at ilalayo sa panganib. Matapos tanggapin ang gawain ng Diyos sa mga huling araw, bagamat alam kong hindi pinagaling ng Diyos ang may sakit, hindi pinalayas ang mga demonyo, at hindi gumawa ng mga himala kagaya noong sa Kapanahunan ng Biyaya, sa halip ay pinapahangad sa mga tao ang katotohanan, isinasailim sa paghatol, pagkastigo, mga pagsubok at pagpipino para dalisayin ang mga tiwaling disposisyon nila, ninais ko pa ring magkamit ng mga pagpapala. Akala ko na hangga’t masigasig akong nananalig, magiging ligtas ako sa lahat ng sakuna at sakit, at kung malubha man akong magkasakit, poprotektahan ako ng Diyos at hindi hahayaang mamatay. Masigasig kong ginugol ang aking sarili para magkamit ng mga pagpapala at biyaya. Gaano man ako inusig at hinadlangan ng aking asawa, o siniraan at tinalikuran ng aking mga kamag-anak, hindi nila ako napigilan. Kahit na inaresto ako at nakulong, hindi ko pa rin ipinagkanulo ang Diyos. Nang makalaya ako, ipinagpatuloy ko ang aking tungkulin. Akala ko na sa paghahangad sa ganoong paraan ay maliligtas at mapangangalagaan ako. Lalo na ngayon nang inakala ko na huling hininga ko na at hinila ako ng Diyos mula sa bingit ng kamatayan nang tinawag ko Siya nang buong lakas, lalo akong nakumbinsing tutulungan ako ng Diyos anumang hirap ang kakaharapin ko. Nang ma-diagnose ako ng cancer at sinukuan ng pamilya ko ang pagpapagamot sa akin, itinuring ko ang Diyos bilang aking huling pag-asa, at naisip ko na kung patuloy akong magtitipon at magbabasa ng mga salita ng Diyos, kung higit akong magdarasal at aasa sa Diyos, at tutuparin ko nang maayos ang tungkulin ko, makikita ng Diyos na may pananalig ako at na nagpapasakop ako, at baka protektahan Niya ako at hayaang mabuhay. Sa paghahayag ng mga salita ng Diyos, nakita ko na kahit kaya kong talikuran ang ilang bagay, gugulin ang aking sarili at taimtim na gawin ang aking tungkulin, hindi ang katotohanan ang hinahangad ko, at hindi ito upang iwaksi ang aking tiwaling disposisyon at kamtin ang kadalisayan, sa halip, umaasa akong maipagpapalit ko ang mga paggugol ko at mga halagang binayaran para sa biyaya at mga pagpapala, umaasang hindi ako hahayaan ng Diyos na mamatay sa malaking sakuna at makakarating ako sa isang magandang destinasyon. Nang protektahan ako ng Diyos, walang tigil akong nagpasalamat at nagpuri sa Kanya, pero nang magkaroon ako nitong di-malunasang sakit, pakiramdam ko ay naagrabyado ako, tahimik akong nagprotesta laban sa Diyos at inakusahan ko pa Siyang hindi makatarungan. Sa aking pananampalataya, ginusto ko lang makakuha ng mga pakinabang mula sa Diyos at hindi ko nakita kung gaano kaimportante na hangarin ang katotohanan. Nang maharap ako sa sakit na may banta sa aking katapusan at destinasyon, nawalan ako ng pananalig sa Diyos. Nawalan ako ng interes sa mga salita Diyos at sa pananalangin, at hindi ko naunawaan at sinisi ko ang Diyos. Nakita ko na wala akong kahit katiting na sinseridad sa Diyos o tunay na pagmamahal sa Kanya, kundi ginagamit ko lang Siya, dinadaya Siya at “nakikipagtransaksyon” sa Kanya. Paano ko maituturing na isa akong mananampalataya? Kung patuloy akong maghahangad sa ganitong paraan, kahit na makaligtas ako, magrerebelde ako sa Diyos at lalabanan Siya. Ano ang halaga sa pamumuhay nang ganoon? Nang mapagtanto ko ito, nakaramdam ako ng sobrang hiya. Ang laki ng pagkakautang ko sa Diyos.

Kalaunan, nabasa ko ang isang sipi ng mga salita ng Diyos na mas nagpaunawa sa akin. Sabi ng Diyos: “Wala nang mas mahirap pang harapin kaysa sa palaging paghingi ng mga tao sa Diyos. Sa sandaling ang mga kilos ng Diyos ay hindi umaayon sa iyong pag-iisip, o hindi naisakatuparan ang mga ito ayon sa iyong pag-iisip, malamang na lumaban ka—na sapat para maipakita na, sa kalikasan, lumalaban ka sa Diyos. Makikilala lang ang suliraning ito sa pamamagitan ng palaging pagninilay sa sarili at pagkakamit ng pagkaunawa sa katotohanan, at ganap na malulutas lang ito sa pamamagitan ng paghahangad sa katotohanan. Kapag hindi nauunawaan ng mga tao ang katotohanan, marami silang hinihingi sa Diyos, samantalang kapag tunay nilang nauunawaan ang katotohanan, wala silang hinihingi; nararamdaman lamang nila na hindi sila lubos na nakapagbigay-lugod sa Diyos, na hindi sila lubos na nakasusunod sa Diyos. Sinasalamin ng laging paghingi ng mga tao sa Diyos ang kanilang tiwaling kalikasan. Kung hindi mo magagawang kilalanin ang iyong sarili at tunay na magsisi kaugnay ng bagay na ito, mahaharap ka sa mga nakatagong panganib at peligro sa iyong landas ng pananalig sa Diyos. Nagagawa mong pagtagumpayan ang mga ordinaryong bagay, subalit kapag nasasangkot ang mahahalagang bagay tulad ng iyong kapalaran, mga adhikain, at patutunguhan, marahil ay hindi mo magagawang mapagtagumpayan ang mga ito. Sa oras na iyon, kung wala pa rin ang katotohanan sa iyo, maaaring muli kang mahulog sa mga dati mong paraan, at kung magkagayon, magiging isa ka sa mga nawasak. Maraming tao ang noon pa man ay sumusunod at nananalig na sa ganitong paraan; maganda ang pag-uugali nila sa panahong sumusunod sila sa Diyos, ngunit hindi nito matutukoy kung ano ang mangyayari sa hinaharap. Ito ay dahil hindi mo kailanman alam ang kahinaan ng tao, o ang mga bagay na nasa kalikasan ng tao na maaaring sumalungat sa Diyos, at bago ka nila dalhin sa kapahamakan, nananatili kang mangmang sa mga bagay na ito. Dahil ang usapin ng iyong kalikasan na sumasalungat sa Diyos ay hindi nalulutas, inihahanda ka nito sa kapahamakan, at posible na kapag natapos na ang iyong paglalakbay at natapos na ang gawain ng Diyos, gagawin mo ang pinakasumasalungat sa Diyos at magsasabi ka ng lumalapastangan sa Kanya, at sa gayon ay makokondena at mapapalayas ka” (Ang Salita, Vol. III. Ang mga Diskurso ni Cristo ng mga Huling Araw. Masyadong Maraming Hinihingi ang mga Tao mula sa Diyos). Matapos basahin ang mga salita ng Diyos, natanto ko na mula nang magkasakit, natakot na akong mamatay, at masidhing ninanais na ilayo ako ng Diyos sa kamatayan. Hindi ba’t panghihingi iyon sa Diyos? Lagi kong inaakala na dahil nanalig ako sa Diyos, dapat Niya akong protektahan sa lahat ng oras, at hindi ako dapat tratuhin tulad ng pagtrato Niya sa isang di-mananampalataya. Matapos akong ma-diagnose na may late-stage cancer, at nakita kong hindi ako binigyan ng Diyos ng karagdagang proteksiyon, hindi ko magawang magpasakop. Ginamit ko ang aking mga sakripisyo, paggugol, at paghihirap sa kulungan bilang kapital para ipaglaban ang pananaw ko sa Diyos at magtakda ng mga kondisyon, iginigiit sa Diyos na pagalingin ang sakit ko. Nang hindi kumilos ang Diyos ayon sa mga hinihingi ko, nakipagtalo at nakipaglaban ako sa Kanya. Natanto ko na wala akong kahit katiting na paggalang sa Diyos, sa kabila ng maraming taon ng pananampalataya. Sobra akong walang pagkatao at katwiran. Naisip ko kung paanong iginalang ni Job ang Diyos at iniwasan ang kasamaan sa buong buhay niya. Noong sinubok siya ng Diyos at nawala ang lahat ng kanyang ari-arian, mga anak, at nagkapigsa ang katawan niya, ni minsan ay hindi siya nagreklamo tungkol sa Diyos o humiling na pagalingin siya ng Diyos. Si Job ay labis na makatao at makatwiran. Samantalang ako, napuno ako ng mga reklamo at maling pagkaunawa nang maharap sa kamatayan, at di-makatwirang iginiit sa Diyos na protektahan ang buhay ko. Noong unang nanganib ang buhay ko sa pagkawala ng napakaraming dugo, ang proteksiyon at pangangalaga ng Diyos ang nagligtas sa akin—binigyan Niya ako ng biyaya para makita ang Kanyang kamangha-manghang gawa. Bukod doon, sa mga taon ng pananampalataya ko, natamasa ko ang labis na pagdidilig at pagtustos ng mga salita ng Diyos at natutunan ang napakaraming katotohanan at misteryo. Binigyan ako ng Diyos ng higit pa sa hinihiling o inakala ko, pero hindi pa rin ako nakontento. Nang ma-diagnose ako na may cancer, di-makatwiran ang mga hinihingi ko sa Diyos, hinihiling sa Kanya na tulutan akong mabuhay pa. Natanto ko na ako ay likas na napakasakim. Ang Diyos ang Panginoon ng paglikha, kaya ano ang karapatan ng isang taong hamak, suwail, mapanlaban, at puno ng katiwaliang gaya ko na igiit ang mga bagay-bagay sa Diyos? Nakita ko na wala akong kahit katiting na kamalayan sa sarili, na ako ay mayabang na wala sa katwiran at walang kahit katiting na paggalang sa Diyos. Nang hindi umakma sa mga kuru-kuro ko ang mga kilos ng Diyos, nagmaktol ako, nakipagtalo at nagprotesta. Ang nailantad ko ay isang napakalupit na disposisyon, at kung hindi ko babaguhin ang aking tiwaling disposisyon, malalabag ko ang disposisyon ng Diyos at masasailalim sa Kanyang matuwid na pagpaparusa. Natakot ako at hindi na nangahas na humingi nang di-makatwiran sa Diyos, kaya’t nagdasal ako sa Kanya, sinasabing: “O Diyos, nagpapasalamat ako sa Iyong paghatol at pagkastigo, na nagtulot sa akin na makita kung gaano ako ka-hindi makatwiran. O Diyos! Handa po akong magsisi, at bumuti man o hindi ang aking kondisyon, magpapasakop ako sa Iyong mga pagsasaayos.” Nang mapagtanto ko ang mga bagay na ito, medyo mas napayapa ang pakiramdam ko.

Habang nakahiga sa aking kama sa ospital, napaisip din ako kung bakit nagagawa kong humingi nang hindi makatwiran pagkatapos kong magkasakit. Matapos magnilay at maghanap, natanto ko na dahil ito sa hindi ko naunawaan ang matuwid na disposisyon ng Diyos. Kalaunan, nabasa ko itong sipi ng mga salita ng Diyos: “Ang katuwiran ay walang kinalaman sa pagiging makatarungan o makatwiran; hindi ito egalitaryanismo, o pagbibigay sa iyo ng nararapat sa iyo alinsunod sa gawaing natapos mo, o binabayaran ka para sa anumang gawaing natapos mo, o ibinibigay sa iyo ang nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang malaman ang matuwid na disposisyon ng Diyos. Ipagpalagay nang inalis ng Diyos si Job matapos siyang magpatotoo para sa Kanya: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanila ang sabihin na matuwid ang Diyos; gayunman, kung hindi nila nakikita na nakaayon ang bagay na iyon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung winasak ng Diyos si Job noon, hindi masasabi ng mga tao na Siya ay matuwid. Gayunpaman, sa totoo lang, kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Kailangan bang sabihin ng Diyos sa mga tao ang mga tuntuning inorden Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang silbi; paano man siya pakikitunguhan ng Diyos ay magiging angkop, at ang lahat ay pagsasaayos ng Diyos. Kung hindi ka naging kalugud-lugod sa mga mata ng Diyos, at kung sabihin Niya na wala Siyang pakinabang sa iyo pagkatapos ng iyong patotoo kaya winasak ka, ito rin ba ay pagiging matuwid Niya? Oo. Maaaring hindi mo pa ito makita sa ngayon mula sa mga katotohanan, ngunit dapat mong maunawaan ito sa doktrina. Ano ang sasabihin ninyo—ang pagwasak ba ng Diyos kay Satanas ay isang pagpapahayag ng Kanyang pagiging matuwid? (Oo.) Paano kung hinayaan Niyang manatili si Satanas? Huwag kang mangahas na sabihin ito, oo? Ang pinakadiwa ng Diyos ay katuwiran. Bagama’t hindi madaling unawain ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa mga salita ng Diyos, nakita ko kung paanong iniisip ko noon ang katuwiran ng Diyos batay sa sarili kong mga kuru-kuro at imahinasyon. Inakala ko na isa akong mananampalataya ng Diyos, nagbayad ng malalaking halaga, ginugol ang sarili, nagdusa sa bilangguan nang hindi ipinagkakanulo ang Diyos, at nanindigan sa aking patotoo sa Kanya, kaya dapat Niya akong protektahan mula sa isang di-malunasang sakit. Para sa mga di-mananampalatayang hindi pinrotektahan ng Diyos, normal lang na magka-cancer sila. Naniniwala ako na ito ang katuwiran ng Diyos. Nang hindi kumilos ang Diyos ayon sa aking mga kuru-kuro at nagkasakit ako, pakiramdam ko ay hindi nasuklian ang lahat ng iginugol ko, na inagrabyado ako ng Diyos, at kaya napuno ako ng reklamo at maling pagkaunawa sa Diyos. Nakita ko na walang pinagkaiba sa transaksyonal na pagkaunawa ng mga di-mananampalataya ang pagkaunawa ko sa katuwiran ng Diyos. Inakala ko na dapat akong mabayaran sa lahat ng trinabaho ko, at na hindi makatarungan kung hindi ko makukuha ang nararapat sa akin. Matapos basahin ang mga salita ng Diyos, natutunan ko na ang mismong diwa ng Diyos ay matuwid. Ang lahat ng ginagawa ng Diyos ay may kasamang kalooban at karunungan Niya. Hindi ko pwedeng suriin ang aking sitwasyon batay sa paimbabaw na mga anyo at kuru-kuro. Hahantong iyon sa mga pagkakamali, at malamang na huhusgahan at lalabanan ko ang Diyos. Inakala ko na ang magkasakit ay isang sakuna, pero nasa likod ng sakit na iyon ang kalooban ng Diyos. Kung hindi ako nalantad sa pamamagitan niyon, hindi ko mapagtatanto kung gaano ako kawalang pagkatao at katwiran. Sa sandaling hindi umakma sa mga kuru-kuro ko ang mga kilos ng Diyos, nakipagtalo at nagprotesta ako. Hindi ako naging mapagpasakop at magalang sa Diyos. Ipinakita ng karanasan sa sakit na ito ang tunay kong tayog at tinulutan akong bitiwan ang aking mga di-makatwirang hinihingi sa Diyos. Salamat sa Diyos! Kamangha-mangha ang Kanyang mga ginawa at Siya ay talagang matalino! Noon, hindi ko kilala ang Diyos, at hinusgahan ko ang matuwid niyang disposisyon batay sa mga kuru-kuro ko. Napakabulag at napakaignorante ko sa Diyos! Ang Diyos ang Panginoon ng lahat ng nilikha, pero isa lamang akong maliit na nilikha—tama lang na tratuhin Niya ako ayon sa tingin Niya na naaakma. Bukod dito, itinuring kong transaksyon ang aking pananampalataya at humingi ako ng mga di-makatwiran sa Diyos. Kahit na mamatay ako, ito rin ay magiging katuwiran ng Diyos—hindi ako dapat nagreklamo tungkol sa Diyos. Anuman ang piliin ng Diyos, mabuhay man ako o mamatay, lahat iyon ay angkop. Kailangan kong magpasakop sa mga pagsasaayos ng Diyos—ito ang katwirang dapat kong taglayin. Matapos magkaroon ng kaunting kaalaman sa matuwid na disposisyon ng Diyos, mas naging malinaw ang pakiramdam ko, at hindi na ako nagreklamo at nagkamali ng pag-unawa sa Diyos. Paano man ako tratuhin ng Diyos, hindi ako nagreklamo at nakapagpasakop ako.

Kalaunan, natutunan ko kung paano tratuhin ang sarili kong mortalidad sa pamamagitan ng pagbabasa ng mga salita ng Diyos, at hindi na ako natatakot mamatay. Sabi ng mga salita ng Diyos: “Kapag ilang dekada nang nabubuhay ang isang tao sa mundo subalit hindi pa rin niya alam kung saan nanggaling ang buhay ng tao at hindi pa rin niya nakikilala kung kaninong palad nakalagay ang kapalaran ng tao, kung gayon ay hindi nakapagtataka na hindi niya makakayang harapin ang kamatayan nang mahinahon. Ang isang tao na nakatamo ng kaalaman sa kataas-taasang kapangyarihan ng Lumikha matapos makaranas ng ilang dekada ng buhay, ay isang tao na may tamang pagpapahalaga sa kahulugan at halaga ng buhay. Ang taong ito ay may malalim na kaalaman sa layunin ng buhay, may tunay na karanasan at pagkaunawa sa kataas-taasang kapangyarihan ng Lumikha, at higit pa riyan ay may kakayahan na magpasailalim sa awtoridad ng Lumikha. Nauunawaan ng ganoong tao ang kahulugan ng paglikha ng Diyos sa sangkatauhan, nauunawaan niya na dapat sambahin ng tao ang Lumikha, na ang lahat ng pag-aari ng tao ay nagmumula sa Lumikha at babalik sa Kanya balang-araw sa hindi malayong hinaharap. Nauunawaan ng ganoong tao na ang Lumikha ang nagsasaayos ng kapanganakan ng tao at may kataas-taasang kapangyarihan sa kamatayan ng tao, at ang kapwa buhay at kamatayan ay pauna nang itinadhana ng awtoridad ng Lumikha. Kaya, kapag tunay na naiintindihan ng isang tao ang mga bagay na ito, siya ay natural na makakaharap sa kamatayan nang mahinahon, isinasantabi ang lahat ng makasanlibutang pag-aari niya nang mahinahon, tinatanggap at masayang nagpapasailalim sa lahat ng kasunod, at malugod na tinatanggap ang huling sugpungan ng buhay na isinaayos ng Lumikha sa halip na walang taros na katakutan at labanan ito. Kung tinitingnan ng isang tao ang buhay bilang isang pagkakataon para maranasan ang kataas-taasang kapangyarihan ng Lumikha at makilala ang Kanyang awtoridad, kung nakikita niya na ang kanyang buhay ay isang pambihirang pagkakataon upang gampanan ang sariling tungkulin bilang isang nilikhang tao at tuparin ang kanyang misyon, kung gayon ay talagang magkakaroon siya ng wastong pananaw sa buhay, tiyak na magkakaroon ng buhay na pinagpapala at ginagabayan ng Lumikha, siguradong lalakad sa liwanag ng Lumikha, tiyak na makikilala ang kataas-taasang kapangyarihan ng Lumikha, talagang magpapasailalim sa Kanyang kapamahalaan, siguradong magiging isang saksi sa Kanyang mahimalang mga gawa, at sa Kanyang awtoridad. Hindi man kailangang sabihin, ang ganoong tao ay talagang minamahal at tinatanggap ng Lumikha, at tanging ang ganoong tao ang maaaring magkaroon ng mahinahong saloobin sa kamatayan at magagalak na salubungin ang huling sugpungan ng buhay. Ang isang tao na malinaw na nagkaroon ng ganitong uri ng saloobin ukol sa kamatayan ay si Job. Nasa posisyon noon si Job na masayang tanggapin ang huling sugpungan ng buhay, at nang ang kanyang paglalakbay sa buhay ay humantong na sa isang maayos na katapusan at nang makumpleto na ang kanyang misyon sa buhay, bumalik na siya sa tabi ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Ang dahilan kung bakit nakayang harapin ni Job ang kamatayan nang walang paghihirap ay dahil batid niya na sa kanyang pagkamatay, siya ay babalik sa tabi ng Lumikha. Ang mga pinagsikapan at natamo niya sa buhay ang nagpahintulot sa kanya na harapin ang kamatayan nang mahinahon, ang nagpahintulot sa kanya na harapin ang posibilidad na mahinahong babawiin ng Lumikha ang kanyang buhay, at dagdag pa rito, ang nagpahintulot sa kanya na makatindig nang walang dungis at walang inaalala sa harap ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Sa pagkain at pag-inom ng mga salita ng Diyos, natutunan ko na nagmumula sa Diyos ang buhay ko. Ang Diyos ang nagdidikta at nagsasaayos ng aking buhay, kamatayan, mga pagpapala at kasawian. Wala akong dahilan para manghingi sa Diyos. Kahit na hayaan ako ng Diyos na mamatay, nasa likod nito ang kalooban Niya. Kailangan ko itong harapin nang tama, at iyon dapat ang katwiran na taglay ng isang nilikha. Naisip ko si Job na nagbigay-galang sa Diyos at umiwas sa kasamaan sa buong buhay niya. Anuman ang pinagdadaanan niya, nakikilala niya ang pamumuno at mga pagsasaayos ng Diyos. Hini siya nagreklamo, hindi nagkamali ng pag-unawa sa Diyos, at hindi siya nanghusga o nakipagtalo. Nakapagpasakop siya at mahinahong humarap sa sarili niyang kamatayan. Kailangan kong tularan ang paggalang ni Job sa Diyos, umiwas sa kasamaan at magpasakop sa pamumuno at mga pagsasaayos ng Diyos. Ang Diyos ang nagbigay ng buhay ko, kaya, kailanman Niya naising bawiin ito, kailangan kong magpasakop. Kung ano ang naghihintay sa akin sa kabilang buhay, magpapasya ang Diyos batay sa lahat ng nagawa ko sa buhay ko. Hindi pa ako hinayaan ng Diyos na mamatay, kaya kailangan kong gamitin ang natitirang oras ko para magsisi, tahakin ang landas ng paggalang sa Diyos at pag-iwas sa kasamaan, hangarin ang katotohanan at pagbabago sa disposisyon, at tuparin ang aking tungkulin sa abot ng aking makakaya. Nang napagtanto ko ito, mas nalinawan ako at hindi na gaanong takot na mamatay. Nadama ko rin na mas malapit ako sa Diyos.

Noong panahong iyon, habang nakikipagtipon ako sa aking mga sister, kumakain at umiinom ng mga salita ng Diyos, patuloy na bumuti ang kalagayan ko. Mayroon pa akong apat na sesyon ng chemotherapy, pero napakalakas ng mga side effect, kaya’t sa radiation therapy lang ako pwede. Pero hindi na halos kasingsakit ng dati ang radiation therapy. Alam kong ang Diyos ang may huling pasya kung mabubuhay ako, kaya hindi ako nag-alala tungkol sa sakit ko, at ginugol ko ang libre kong oras sa pagninilay-nilay ng mga salita ng Diyos at pakikinig ng mga himno. Pagkaraan ng ilang panahon, bumuti nang bumuti ang pakiramdam ko, na parang bumalik ako sa dati. Sinabi ng ibang pasyente na mukha akong malusog na inakala nilang isa akong nars. Pagkatapos ng apatnapung araw, pinalabas na ako ng ospital. Sa sumunod na pagsusuri sa akin, sinabi ng doktor na nawala na ang cervical tumor ko. Nang marinig kong sinabi ng doktor na nawala ang tumor, hindi ako makapaniwala at inakala kong mali ang narinig ko. Tinanong ko ulit ang doktor at kinumpirma niyang wala na ito. Tuwang-tuwa talaga ako. Hindi ako makapaniwala na maaaring mawala na lang bigla ang tumor na kasinglaki ng itlog ng pato. Naisip ko ang mga salita ng Diyos na nagsasabing: “Ang puso’t espiritu ng tao ay nasa kamay ng Diyos, lahat ng tungkol sa buhay niya ay namamasdan ng mga mata ng Diyos. Naniniwala ka man dito o hindi, anuman at lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito pinamumunuan ng Diyos ang lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Totoo nga, ang lahat ng bagay at nilikha ay nasa mga kamay ng Diyos. Ang lahat ng bagay, patay man o buhay, ay nasasailalim sa kataas-taasang kapangyarihan at pamamahala ng Diyos. Lahat sila ay pinangangasiwaan ayon sa kalooban ng Diyos. Sinabi ng lahat na hindi ako gagaling, maging ang doktor ay nagsabing hindi pwedeng operahan ang tumor dahil sa laki nito, kaya hindi ko kailanman inakalang tuluyan itong mawawala. Lahat ito ay kahanga-hangang gawa ng Diyos! Labis akong naantig, at naramdaman ko sa puso ko na may utang ako sa Diyos. Masyado akong mapaghimagsik at tiwali, at di-makatwiran ang mga hinihingi ko sa Diyos, hindi ako karapat-dapat na maligtas. Pero hindi ako tinrato ng Diyos batay sa aking paghihimagsik at katiwalian. Lubos akong nagpapasalamat sa Kanyang pagliligtas. Nang makauwi, patuloy kong ipinalaganap ang ebanghelyo at tinupad ang aking tungkulin, at unti-unting bumuti ang kalusugan ko.

Kalaunan, nakita ko ang isa pang sipi ng mga salita ng Diyos: “Ang kalalabasan o hantungan ng isang tao ay hindi itinatakda ng sarili nilang kagustuhan, ni hindi ng sarili nilang hilig o imahinasyon. Ang Lumikha, ang Diyos, ang may huling salita. Paano dapat makipagtulungan ang mga tao sa mga gayong bagay? May iisang landas lamang na maaaring piliin ang mga tao: Kung hinahanap nila ang katotohanan, nauunawaan ang katotohanan, sinusunod ang mga salita ng Diyos, kung nakakapagpasakop sila sa Diyos, at nagtatamo ng kaligtasan, saka lang sila ganap na magkakaroon ng magandang katapusan at magandang tadhana. Hindi mahirap isipin ang mga hinaharap at tadhana ng mga tao kung gagawin nila ang kabaligtaran. Kaya’t sa bagay na ito, huwag tumuon sa kung ano ang ipinangako ng Diyos sa tao, kung ano ang sinasabi ng Diyos tungkol sa kalalabasan ng sangkatauhan, kung ano ang inihanda ng Diyos para sa sangkatauhan. Walang kinalaman ang mga ito sa iyo, gawain ang mga ito ng Diyos, hindi mo maaaring makuha, maipagmakaawa, o maipagpalitan ang mga ito. Bilang nilalang ng Diyos, ano ang dapat mong gawin? Dapat mong gampanan ang iyong tungkulin, gawin ang nararapat mong gawin nang buong puso, isip at lakas mo. Ang iba—mga bagay na may kinalaman sa mga hinaharap at tadhana, at ang kahahantungan ng sangkatauhan sa hinaharap—hindi ito mga bagay na mapagpapasyahan mo, nasa mga kamay ng Diyos ang mga ito; ang lahat ng ito ay pinamumunuan at isinasaayos ng Lumikha, at walang kinalaman sa anumang nilalang ng Diyos. Sinasabi ng ilang tao, ‘Bakit ito sinasabi sa amin kung wala naman pala itong kinalaman sa amin?’ Bagama’t walang kinalaman ito sa inyo, mayroon itong kinalaman sa Diyos. Ang Diyos lamang ang nakakaalam ng mga bagay na ito, ang Diyos lamang ang makapagsasalita ukol sa mga ito, at ang Diyos lamang ang may karapatang ipangako ang mga bagay na ito sa sangkatauhan. At kung nalalaman ng Diyos ang mga ito, hindi ba’t dapat magsalita ang Diyos tungkol sa mga ito? Isang pagkakamali na hangarin pa rin ang iyong mga hinaharap at tadhana kapag hindi mo alam kung ano ang mga ito. Hindi hiningi ng Diyos sa iyo na hangarin ang mga ito, ipinapaalam lamang Niya sa iyo; kung nagkakamali ka ng paniniwalang hinahayaan ka ng Diyos na gawin itong layon ng iyong paghahangad, kung gayon, lubos kang walang katwiran, at hindi mo taglay ang isipan ng normal na pagkatao. Sapat nang may kabatiran sa lahat ng ipinapangako ng Diyos. Dapat mong kilalanin ang isang katotohanan: Anumang uri ng pangako ito, mabuti man ito o pangkaraniwan, kalugod-lugod man ito o hindi interesante, ang lahat ay pinamumunuan, isinasaayos at itinatakda ng Lumikha. Ang pagsunod at paghahanap lamang sa tamang direksyon at landas na ipinakita ng Lumikha ang siyang tungkulin at obligasyon ng isang nilalang ng Diyos. Tungkol sa kung ano ang makakamit mo sa huli, at ang bahagi ng alin sa mga pangako ng Diyos ang matatanggap mo, nakabatay itong lahat sa iyong paghahangad, sa landas na iyong tinatahak, at sa kataas-taasang kapangyarihan ng Lumikha” (Ang Salita, Vol. IV. Paglalantad sa mga Anticristo. Ikasiyam na Aytem (Ikasiyam na Bahagi)). Sa mga salita ng Diyos, natutunan ko na ang huli kong kalalabasan at hantungan ay hindi matutukoy sa pamamagitan ng panalangin at hindi makakamtan sa pakikipagtawaran sa Diyos. Sa halip, pagpapasyahan ng Diyos ang kalalabasan ko batay sa aking paghahangad, mga kilos, at sa landas na tinahak ko. Pero hindi ko hinangad ang katotohanan at hindi ko naunawaan ang disposisyon ng Diyos. Nang makita kong pinagkalooban ng Diyos ang mga tao ng isang maluwalhating hantungan, inakala ko na hangga’t masigasig akong naghahangad, tumutupad sa aking tungkulin, nagdurusa at nagbabayad ng halaga, at patuloy na tumutupad sa aking tungkulin kahit anong pag-uusig at paghihirap ang nararanasan ko, maliligtas at mananatili ako. Sa mga taong ito, walang tigil akong naghahanap at nagsusumikap para sa aking kalalabasan at hantungan batay sa sarili kong mga paniniwala at pagnanais. Tinatahak ko ang landas ni Pablo. Kung magpapatuloy ako nang ganoon, bukod sa hindi ako mapagkakalooban ng magandang hantungan, malalantad at mapapalayas ako dahil hindi pa nadalisay ang aking tiwaling disposisyon. Sa wakas ay gumaling ako sa cancer. Hindi ako hinayaan ng Diyos na mamatay at binigyan Niya ako ng pagkakataong magsisi. Ito ang pagliligtas ng Diyos! Naisip ko, “Kailangan kong hangarin ang katotohanan at pagbabago sa disposisyon sa aking tungkulin magmula noon. Hindi ako pwedeng patuloy na makipagtawaran sa Diyos para sa mga pagpapala. Dapat akong maging isang taong may pagkatao at katwiran, na nagpapasakop sa Diyos. Mabuti man o masama ang kalalabasang isinasaayos ng Diyos para sa akin, ang Diyos ang magpapasya roon. Ang kailangan kong hangarin ay ang katotohanan at pagbabago sa disposisyon.”

Siyam na taon na ang nakalipas, at hindi na kailanman nagbalik pa ang aking sakit. Sa karanasang ito, natuklasan ko na kahit na nanganib ang buhay ko sa sakit na ito, hindi kailanman ninais ng Diyos na bawian ako ng buhay o kinabukasan. Ginagamit ng Diyos ang sakit na ito para dalisayin at baguhin ako, ibunyag ang mga karumihan sa aking pananalig at baguhin ang ilang kuru-kurong pinanghahawakan ko. Dahil dito, tunay kong nalaman at narasan ang walang hanggan at kataas-taasang kapangyarihan ng Diyos, nagkaroon ako ng tamang saloobin sa buhay at kamatayan, at nakapagpasakop. Para sa akin, ang sakit na ito ay ang paraan ng Diyos ng pagkakaloob sa akin ng biyaya at kaligtasan! Gaya ng sinasabi ng Diyos: “Kung ang isang tao ay talagang may pananampalataya sa Diyos sa kanyang puso, una sa lahat, dapat ay alam niyang nasa mga kamay ng Diyos ang haba ng buhay ng isang tao. Ang panahon ng kapanganakan at kamatayan ng isang tao ay itinakda ng Diyos. Kapag nagbibigay ng karamdaman ang Diyos sa mga tao, may dahilan sa likod nito—may kahulugan ito. Parang isa itong karamdaman sa kanila, ngunit, ang totoo, ang naipagkaloob sa kanila ay biyaya, hindi karamdaman. Una sa lahat, kailangang kilalanin at tiyakin ng mga tao ang katotohanang ito, at seryosohin ito” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi).


100. Paano Ako Nakawala sa mga Pagpigil ng Emosyon

Ni Li Yi, Tsina

Noong Nobyembre ng nakaraang taon, nakatanggap ako ng liham mula sa isang lider na nagdedetalye kung paanong ang aking ina, na isang mananampalataya sa loob ng maraming taon, ay hindi na dumadalo nang maayos sa mga pagtitipon. Palagi siyang abala sa pagkita ng pera at kapag dumadalo naman siya sa mga pagtitipon sa iba’t ibang lugar, madalas siyang nakakatulog. Bihira siyang magbasa ng mga salita ng Diyos, hindi nakikinig sa mga sermon, ang mga pananaw niya ay katulad ng sa mga hindi nananalig, at ang mga kilos niya ay malinaw na katulad ng sa isang walang pananampalataya. Sinusuri ng iglesia ang kanyang sitwasyon para mapagdesisyunan kung dapat ba siyang tanggalin, kaya hiniling nila sa akin na magbigay ng pagtatasa. Medyo nabigla ako, iniisip na: “Nagkamali ba ang lider ng iglesia? Kahit papaano ay kung titingnan, parang nagpapakita ng kaunting sipag at sigasig ang nanay ko sa kanyang pananampalataya sa loob ng maraming taon. Minsan tinutulungan pa niya ang ibang kapatid kapag nagkakaproblema sila buhay nila. Siguro naman ay hindi pa siya umabot sa puntong karapat-dapat na siyang tanggalin?” Ngunit pagkatapos ay naisip ko na palaging nag-aalis ng mga tao ang iglesia ayon sa prinsipyo at gumagawa ng desisyon batay sa pangkalahatang pag-uugali at kalikasang diwa ng isang tao—hindi nito kailanman pakikitunguhan ang isang tao nang di-makatarungan. Dinala ako ng mga tungkulin ko sa labas ng bayan sa loob ng ilang taon, kaya hindi ako nakakasiguro kung paano kumikilos ang ina ko sa iglesia. Dapat ay tanggapin ko muna ito at magpasakop.

Pagkatapos niyon, sinimulan kong pagnilayan kung paano kumikilos ang aking ina kapag magkasama kami. Sa tuwing umuuwi ako at tinatanong siya tungkol sa kalagayan niya, sadyang iniiwasan niya ang pagtatanong ko. Bihira din siyang magbasa ng mga salita ng Diyos o makinig sa mga sermon. Sinasabi niyang sang-ayon siya kapag nakikipagbahaginan ako sa kanya sa kahalagahan ng pagbabasa ng mga salita ng Diyos, pero pagkatapos, magbabalik lang siya sa kanyang mga dating gawi. Ni hindi nga siya dumalo sa mga regular na pagtitipon para lang kumita ng mas maraming pera. Sa kabila ng pakikipagbahaginan ko sa kanya nang ilang beses sa isyung ito, nabigo siyang baguhin ang kanyang pag-uugali, sinasabing sarili lamang niya ang kanyang maaasahan para mapabuti ang kanyang kapalaran. Higit pa rito, madalas siyang nakikipagtalo sa ama ko dahil sa walang kabuluhang bagay. Sa tuwing nagiging malupit ang tono ng ama ko sa kanya at nasusugatan ang kanyang pagpapahalaga sa sarili, nagagalit siya, madalas na minumura ang ama ko gaya ng isang hindi mananampalataya para mailabas ang kanyang galit. Hindi siya nakikinig kapag nagbabahagi ako sa kanya kung paano isabuhay ang wastong pagkatao, sinasabing hindi niya ito mapigilan. Kalaunan, nakita ko ang siping ito ng mga salita ng Diyos: “Mayroong ilang tao na ang paniniwala ay hindi kailanman kinikilala sa puso ng Diyos. Sa madaling salita, hindi kinikilala ng Diyos na mga tagasunod Niya sila, dahil hindi Niya pinupuri ang kanilang paniniwala. Para sa mga taong ito, ilang taon man nila nasunod ang Diyos, hindi kailanman nagbago ang kanilang mga ideya at pananaw; para silang mga hindi mananampalataya, sumusunod sa mga prinsipyo at paraan ng pakikisalamuha sa mga tao ng mga hindi manananampalataya, at sa mga batas ng pananatiling buhay at pananampalataya. Hindi nila kailanman tinanggap ang salita ng Diyos bilang kanilang buhay, hindi kailanman naniwala na ang salita ng Diyos ay katotohanan, hindi kailanman nilayon na tanggapin ang pagliligtas ng Diyos, at hindi kailanman kinilala ang Diyos bilang kanilang Diyos. Ang tingin nila sa paniniwala sa Diyos ay libangan ng baguhan, na tinatrato Siya bilang isang espirituwal na pagkain lamang; sa gayon, hindi nila iniisip na mahalagang subukan at unawain ang disposisyon o diwa ng Diyos. Masasabi na lahat ng tumutugma sa tunay na Diyos ay walang kinalaman sa mga taong ito; hindi sila interesado, ni hindi sila mag-aabalang makinig. Ito ay dahil sa kaibuturan ng kanilang puso, mayroong isang malakas na tinig na laging nagsasabi sa kanila, ‘Ang Diyos ay hindi nakikita at hindi nahihipo, at hindi umiiral.’ Naniniwala sila na ang pagsisikap na unawain ang ganitong uri ng Diyos ay pagsasayang ng kanilang pagsisikap, at na niloloko lamang nila ang kanilang sarili sa paggawa nito. Naniniwala sila na sa pamamagitan lamang ng pagkilala sa Diyos sa mga salita nang walang anumang tunay na paninindigan o pamumuhunan ng kanilang sarili sa anumang tunay na mga kilos, medyo matalino sila. Ano ang tingin ng Diyos sa gayong mga tao? Ang tingin Niya sa kanila ay mga hindi mananampalataya” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Sa pagbabasa ng mga salita ng Diyos, natanto ko na ang mga walang pananalig ay pasalita lamang na kinikilala ang paniniwala sa Diyos nang hindi kailanman isinasagawa ang katotohanan. Sila ay may kalikasang diwa na ayaw sa katotohanan, at hindi kailanman kinilala ng Diyos ang pananampalataya nila. Hindi kailanman tinanggap ng aking ina ni bahagya ang katotohanan sa mga taon niya bilang isang mananampalataya at nanalig siya, nag-isip, nagsalita at kumilos tulad ng isang taong walang pananampalataya—hindi ba’t ginagawa siya niyon na isang walang pananalig? Dapat akong magbigay ng matapat na paglalarawan ng pag-uugali niya. Pero, palagi namang sinusuportahan ng aking ina ang pananampalataya ko at, kahit na ang ibang miyembro ng pamilya ay tumututol o inaaway ako, palagi niya akong pinoprotektahan para matupad ko ang mga tungkulin ko nang mapayapa. Sinuportahan din niya ako sa pinansyal sa mga taon ng pagtupad ko sa mga tungkulin ko sa labas ng bayan. Nang magkasakit ako, dinala niya ako sa ospital at naglakad pataas at pababa sa hagdan para marehistro ako at kunin ang gamot ko. Sa tuwing umuuwi ako, binibilhan niya ako ng pagkain at damit…. Hindi ko talaga makayang isulat ang pagtatasa pagkatapos maalala ang lahat ng bagay na ito. Labis akong nahirapan at naguluhan: “Ina ko siya kaya ang pagsusuri ko ay matimbang talaga. Kung magbibigay ako ng matapat na paglalarawan ng kanyang pag-uugali, mas malamang na maaalis siya. Hindi kaya iyon ang maging katapusan ng kanyang landas ng pananampalataya? Kapag nalaman niyang isinulat ko ang tungkol sa kanyang mga pag-uugaling tulad ng sa walang pananalig, masasaktan siya nang husto, at tiyak na iisipin niyang wala akong puso at utang na loob.” Parang sinaksak ang puso ko ng isang kutsilyo nang maisip ko ito, at umagos ang mga luha mula sa mga mata ko. Sa gitna ng aking pagdurusa, nanalangin ako sa Diyos, nagsusumamo sa Kanya na patnubayan ako na pumanig sa tama at panindigan ito.

Mas naging kalmado ako pagkatapos ng aking panalangin. Sa oras na iyon, tiyempong nakita ko ang isang sipi ng mga salita ng Diyos: “Dapat mong malaman na ang lahat ng nangyayari sa iyo ay isang malaking pagsubok at ang oras na kailangan ka ng Diyos na magpatotoo. Bagama’t maaaring hindi mukhang mahalaga ang mga ito sa panlabas, kapag nangyayari ang mga bagay na ito, ipinakikita ng mga ito kung mahal mo ba o hindi ang Diyos. Kung mahal mo, makakapanindigan ka sa iyong patotoo sa Kanya, at kung hindi mo naisagawa ang pag-ibig sa Kanya, ipinapakita nito na ikaw ay hindi isang taong nagsasagawa ng katotohanan, na ikaw ay walang katotohanan, at walang buhay, na ikaw ay ipa! Ang lahat ng bagay na nangyayari sa mga tao ay nangyayari kapag kailangan sila ng Diyos na manindigan sa kanilang pagpapatotoo sa Kanya. Bagama’t walang malaking nangyayari sa iyo sa sandaling ito at hindi ka lubos na nagpapatotoo, ang bawat detalye ng iyong pang-araw-araw na buhay ay isang patotoo sa Diyos. Kung makakamit mo ang paghanga ng iyong mga kapatid, mga miyembro ng iyong pamilya, at lahat ng tao sa iyong paligid; kung, isang araw, dumating ang mga hindi mananampalataya, at humanga sa lahat ng iyong ginagawa, at makitang ang lahat ng ginagawa ng Diyos ay kahanga-hanga, nakapagpatotoo ka na. … Bagama’t hindi mo kayang gumawa ng dakilang gawain, kaya mong bigyang-kasiyahan ang Diyos. Hindi maisantabi ng iba ang kanilang mga kuru-kuro, ngunit kaya mo; hindi kaya ng iba na magpatotoo sa Diyos sa panahon ng kanilang aktwal na mga karanasan, ngunit nagagamit mo ang iyong aktwal na katayuan at mga pagkilos upang suklian ang pagmamahal ng Diyos at magbigay ng maugong na patotoo sa Kanya. Ito lamang ang mabibilang na aktwal na pagmamahal sa Diyos” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Sa pagninilay-nilay sa mga salita ng Diyos, natanto ko na ang pagpapasulat sa akin ng pagtatasa na ito tungkol sa aking ina ay may kinalaman sa mga katotohanang prinsipyo. Dapat ay tinanggap ko ang pagsusuri ng Diyos at sinunod Siya sa bagay na ito. Sa halip na kumilos ayon sa emosyon, dapat ay obhektibo kong inilarawan ang totoong sitwasyon ng aking ina. Ngunit dahil sa aking emosyonal na koneksyon sa kanya, nag-atubili akong isulat ang pagtatasa kahit alam na alam kong marami-rami siyang pag-uugali ng isang walang pananalig, natatakot na maaari siyang paalisin sa iglesia at mawala ang kanyang pagkakataong maligtas. Hindi ba’t nabigo akong panindigan ang tama at magpatotoo? Hindi ako handang pumanig sa katotohanan sa aking pananampalataya at protektahan ang gawain ng iglesia, at pinrotektahan ko pa nga ang aking ina dahil sa aming emosyonal na koneksyon—nasaan ang may-takot-sa-Diyos na puso ko? Noon, aktibo at masigasig kong pinakikitunguhan ang mga natuklasang anticristo, masamang tao, at walang pananalig, nakikipagbahaginan sa mga kapatid sa kahalagahan ng gawain ng paglilinis sa iglesia, at nagsasalita nang may katarungan sa paglalantad ng mga negatibong bagay para protektahan ang gawain ng iglesia. Gayunpaman, pagdating sa isyu sa aking ina, naimpluwensyahan ako ng aking emosyonal na koneksyon sa kanya at hindi ako makakilos nang ayon sa prinsipyo. Wala akong kahit katiting na katotohanang realidad at napakatindi ng damdamin ko! Nang mapagtanto ang lahat ng ito, hindi na ako nakaramdam ng labis na paghihirap at ginawa ko kaagad ang pagtatasa, at ipinadala ito sa lider pagkatapos na pagkatapos nito.

Kinabukasan, nabasa ko sa isang sermon na kahit na ang isang tao ay ilang taon nang mananampalataya nang hindi hinahanap ang katotohanan, kung hindi siya nakapagdulot ng anumang kaguluhan o pagkagambala, maaari siyang pansamantalang maligtas mula sa pagkakatanggal. Nabuhayan ako ng loob. Hindi lang hinanap ng aking ina ang katotohanan, pero hindi siya nakapagdulot ng anumang malinaw na panggugulo o panggagambala sa gawain ng iglesia. Sa partikular na sitwasyon niya, malamang na may pagkakataon pa siyang magsisi. Naisip ko na posibleng hindi naunawaan ng lider ng iglesia ang kanyang sitwasyon. Marahil ay pwede akong sumulat ng isang liham na nagbibigay-diin sa kung paano masigasig na tinutulungan ng aking ina ang mga kapatid, o pwede kong hilingin sa kanila na magbahagi pa sa kanya. Tiyak na mas mabuti para sa kanya na patuloy na gumawa ng serbisyo sa iglesia kaysa alisin siya. Hindi na ako makapaghintay na magsulat ng liham sa lokal na lider ng iglesia, pero nang magsisimula na akong magsulat, nagdalawang-isip ako: “Hindi ko lubos na nauunawaan ang kasalukuyang pag-uugali ng aking ina. Kung talagang hindi niya nababasa nang regular ang mga salita ng Diyos at natutulog sa mga pagtitipon, hindi ba’t makakaimpluwensya iyon sa iba pang kapatid sa mga pagtitipon? Hindi ko ba isinusulat lang ang liham na ito dahil mayroon akong emosyonal na koneksyon sa aking ina at gusto ko siyang protektahan? Pero kung talagang aalisin siya, hindi na siya magkakaroon ng pagkakataong matamo ang kaligtasan.” Habang nahihirapan ang loob ko, dali-dali akong nanalangin sa Diyos, hinihiling na gabayan Niya ako na maunawaan ang aking hindi wastong kalagayan at matutong pigilin ang pagkilos ayon sa mga emosyon ko. Pagkatapos ng panalangin, nakita ko ang dalawang sipi ng mga salita ng Diyos: “Anong mga isyu ang may kaugnayan sa mga emosyon? Una ay kung paano mo kinikilatis ang sarili mong pamilya, at kung ano ang nagiging reaksyon mo sa mga bagay na kanilang ginagawa. Kasama sa ‘mga bagay na kanilang ginagawa’ ang kapag ginagambala at ginugulo nila ang gawain ng iglesia, kapag mapanghusga sila sa mga tao kapag nakatalikod ang mga ito, kapag ginagawa nila ang mga bagay na ginagawa ng mga walang pananampalataya, at iba pa. Magagawa mo bang hindi kilingan ang mga bagay na ito na ginagawa ng iyong pamilya? Kung pasusulatin ka ng ebalwasyon tungkol sa pamilya mo, gagawin mo kaya ito nang walang halong damdamin at patas, na isinasantabi ang sarili mong mga emosyon? Nauugnay ito sa kung paano mo dapat harapin ang mga kapamilya. Sentimental ka ba sa mga taong nakapalagayan mo ng loob o tumulong sa iyo noon? Magiging walang pinapanigan, walang kinikilingan at mahigpit ka kaya tungkol sa kanilang mga kilos at pag-uugali? Iuulat o ilalantad mo ba sila agad kung madiskubre mong ginagambala at ginugulo nila ang gawain ng iglesia? Higit pa rito, sentimental ka ba sa mga taong malalapit sa iyo, o kapareho mo ng mga interes? Wala kayang kikilingan at walang papanigan ang iyong ebalwasyon, pakahulugan, at tugon sa kanilang mga kilos at pag-uugali? At ano kaya ang magiging reaksyon mo kung idinikta ng prinsipyo na kailangang gumawa ng kaukulang hakbang ang iglesia laban sa isang taong may emosyonal kang koneksyon, at salungat ang mga hakbang na ito sa sarili mong mga kuru-kuro? Susunod ka kaya? Patuloy ka bang palihim na makikipag-ugnayan sa kanila, magpapalinlang ka pa rin ba sa kanila, masusulsulan ka pa rin ba nilang magdahilan para sa kanila, na mangatwiran at ipagtanggol sila? Ilalagay mo kaya ang iyong sarili sa alanganin upang tulungan ang mga naging mabait sa iyo, nang nang walang kamalayan sa mga katotohanang prinsipyo at walang pakialam sa mga interes ng sambahayan ng Diyos? May kinalaman sa lahat ng ito ang iba’t ibang isyung may kaugnayan sa mga emosyon, hindi ba?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 2). “Ipagpalagay, halimbawa, na ang mga kamag-anak o magulang mo ay mga mananampalataya sa Diyos, at dahil sa paggawa ng masama, paglikha ng mga kaguluhan, o hindi pagkakaroon ng anumang pagtanggap sa katotohanan, napaalis sila. Gayunpaman, hindi ka mapagkilatis sa kanila, hindi mo alam kung bakit sila napaalis, at masamang-masama ang loob mo, at panay ang reklamo mo na ang sambahayan ng Diyos ay walang pagmamahal at hindi patas sa mga tao. Dapat kang manalangin sa Diyos at hanapin ang katotohanan, pagkatapos ay kilatisin kung anong uri ba talaga ng mga tao ang mga kamag-anak mong ito batay sa mga salita ng Diyos. Kung tunay mong nauunawaan ang katotohanan, matutukoy mo sila nang tumpak, at makikita mong tama ang lahat ng ginagawa ng Diyos, at na Siya ay isang matuwid na Diyos. Kung magkagayon ay wala ka nang magiging reklamo, at magagawa mo nang magpasakop sa mga pagsasaayos ng Diyos, at hindi mo na susubukang ipagtanggol ang mga kamag-anak o magulang mo. Ang punto rito ay hindi ang putulin ang inyong pagiging magkamag-anak; ito ay para lamang matukoy kung anong klaseng mga tao sila, at para magawa mo silang makilatis, at malaman mo kung bakit sila pinalayas. Kung talagang malinaw ang mga bagay na ito sa iyo sa puso mo, at tama ang mga pananaw mo, at naaayon sa katotohanan, kung gayon ay magagawa mong pumanig sa Diyos, at ang mga pananaw mo sa usapin ay magiging ganap na tugma sa mga salita ng Diyos. Kung hindi mo magawang tanggapin ang katotohanan o tingnan ang mga tao ayon sa mga salita ng Diyos, at pumapanig ka pa rin sa mga relasyon at pananaw ng laman kapag tinitingnan ang mga tao, hindi mo kailanman maiwawaksi ang relasyong ito sa laman, at tatratuhin mo pa ring kamag-anak ang mga taong ito—mas malapit pa sa iyo kaysa sa mga kapatid mo sa iglesia, kung magkagayon ay magkakaroon ng kontradiksyon sa pagitan ng mga salita ng Diyos at ng iyong mga pananaw tungkol sa iyong pamilya sa usaping ito—isang tunggalian pa nga, at sa gayong mga sitwasyon, magiging imposible na pumanig ka sa Diyos, at magkakaroon ka ng mga kuru-kuro at maling pagkaunawa tungkol sa Diyos. Kaya, para makamit ng mga tao ang pagiging kaayon ng Diyos, una sa lahat, dapat munang naaayon sa mga salita ng Diyos ang kanilang mga pananaw ukol sa mga usapin; dapat magawa nilang tingnan ang mga tao at bagay batay sa mga salita ng Diyos, tanggapin na ang mga salita ng Diyos ang katotohanan, at magawang isantabi ang mga tradisyonal na kuru-kuro ng tao. Kahit ano pang mga tao o bagay ang kinakaharap mo, dapat mong mapanatili ang mga pananaw at perspektibang kapareho ng sa Diyos, at ang iyong mga pananaw at perspektiba ay dapat nakaayon sa katotohanan. Sa ganitong paraan, ang mga pananaw mo at ang paraan ng pakikitungo mo sa mga tao ay hindi magiging laban sa Diyos, at magagawa mong sumunod sa Diyos at maging kaayon ng Diyos. Hinding-hindi na magagawa ng gayong mga tao na muling lumaban sa Diyos; sila mismo ang mga taong ninanais ng Diyos na makamit” (Ang Salita, Vol. III. Ang mga Diskurso ni Cristo ng mga Huling Araw. Paano Matukoy ang Kalikasan at Diwa ni Pablo). Inihahayag ng mga salita ng Diyos kung paanong iyong mga nakagapos sa kanilang damdamin sa laman ay hindi kayang isagawa ang katotohanan o hindi makatwiran at makatarungang sinusuri ang kanilang sariling mga kamag-anak, at lalong hindi kumikilos ayon sa mga katotohanang prinsipyo. Bagkus, patuloy nilang pinoprotektahan, pinangangalagaan, at ipinagtatanggol ang kanilang mga kamag-anak, nang hindi man lang iniisip ni katiting ang mga interes ng iglesia. Sa pamamagitan ng mga salita ng Diyos, nagkaroon ako nang kaunting pagkaunawa sa kalagayan ko. Alam na alam ko na ang kalikasang diwa ng aking ina ay sa isang walang pananalig, at na siya ay naging gambala na sa buhay-iglesia. Dapat kong isagawa ang katotohanan at ilantad ang mga pag-uugali ng aking ina para maprotektahan ang gawain ng iglesia. Ngunit hindi ko mabitawan ang aking emosyonal na koneksyon at nag-alala ako na kung aalisin siya, tuluyan siyang mawawalan ng pagkakataong matamo ang kaligtasan. Dahil dito, ginusto kong makipagtalo para sa kanya at, lalo na kapag naiisip ko kung gaano siya kabuti sa akin noon pa man, sinubukan kong protektahan siya, bantayan siya at huwag ibunyag ang kanyang mga pag-uugali. Matapos basahin ang sermon na iyon, hindi ko basta lubos na tinanggap ang mga prinsipyo sa likod ng pagtitiwalag at pag-aalis ng mga tao sa sambahayan ng Diyos, bagkus ay naghanap pa ako ng butas. Nais kong maging maluwag ang iglesia sa ina ko at hayaan siyang manatili, upang baka sakali ay magkaroon pa rin siya ng pagkakataon na makamit ang kaligtasan. Ginagawa ng sambahayan ng Diyos ang gawain ng paglilinis alang-alang sa kadalisayan ng iglesia, at upang mabigyan ang mga kapatid ng positibong kapaligiran para sa buhay-iglesia na malaya sa mga panggagambala ni Satanas. Gayunpaman, hinayaan kong manaig sa akin ang aking emosyonal na koneksyon, pinoprotektahan ang aking ina nang walang kahit kaunting pagsasaalang-alang para sa gawain ng iglesia o kung paano ito maaaring makapinsala sa buhay ng mga kapatid. Masyado akong naging makasarili at kasuklam-suklam! Ako ay lubusang ginawang tiwali ni Satanas at namuhay ayon sa mga satanikong pilosopiyang gaya ng “Mas matimbang ang dugo kaysa tubig” at “Ang tao ay hindi patay; paano siya magiging malaya mula sa emosyon?” Naisip ko na dahil inalagaan akong mabuti ng aking ina sa aking paglaki at sinuportahan ako sa pagtupad ng aking mga tungkulin, anumang bigat ng masasamang pag-uugali niya ay dapat pagpasensyahan. Bilang anak niya, pakiramdam ko ay hindi talaga pagiging tapat na maghintay lamang at manood habang tinatanggal siya. Hangga’t may kaunting pag-asa, dapat akong lumaban upang makahanap ng pagkakataon na manatili siya sa iglesia. Hindi ba’t lubos kong sinasalungat ang Diyos? Sa mga taon niya bilang isang mananampalataya, hindi kailanman pinahalagahan ng aking ina ang mga salita ng Diyos, hindi siya palagiang dumalo sa mga pagtitipon, o isinagawa ang mga salita ng Diyos. Sa halip, ibinuhos niya ang sarili sa paghahangad ng mga makamundong bagay at pera, at sinabi pa nga na: “Hindi ako pwedeng abalahin para hanapin ang katotohanan. Ang kumita ng pera ang pinakasiguradong pagpipilian ko.” Isang beses, matapos matanggal ang isang matandang mag-asawa na mahigit isang dekada nang mananampalataya dahil sa kanilang masasamang gawa at panggagambala sa gawain ng iglesia, sinabi niya sa mga kapatid, “Kakaunti lang sa atin ang magtatagumpay sa ating pananampalataya—naalis na sila. Sa malao’t madali ay ako naman.” Noong panahong iyon, nakipagbahaginan ako sa kanya tungkol sa kung paano inaalis ng iglesia ang mga tao ayon sa prinsipyo at batay sa kanilang pangkalahatang pag-uugali at kalikasang diwa. Sinabi ko rin sa kanya na naghahasik siya ng pagkanegatibo sa mga ganoong komento. Gayunpaman, hindi niya pinagnilayan ang kanyang sarili at tila ganap na walang malasakit. Napagtanto ko na hindi kailanman tinanggap ng ina ko ang katotohanan sa lahat ng mga taon niya sa iglesia at hindi man lang siya nagkaroon ng tunay na pananampalataya sa Diyos—isa lamang siyang walang pananalig. Hindi ko nakilala ang kanyang totoong diwa ayon sa mga salita ng Diyos, at may katigasan pa akong kumapit sa sarili kong mga huwad na pananaw. Naniwala ako na bagama’t hindi niya hinangad ang katotohanan, hangga’t hindi siya hayagang nanggugulo at nanggagambala sa mga bagay-bagay, pwede siyang magpatuloy na gumawa ng serbisyo sa iglesia at maaaring magkaroon pa rin ng pagkakataong maligtas. Hindi ko napagtanto na kahit na ang mga walang pananalig ay maaaring hindi halatang gumagawa ng masasama sa panlabas, hindi pinahahalagahan ng kanilang kalikasang diwa ang katotohanan, bagkus ay inaayawan ito. Kahit ilang taon pa silang manatili sa iglesia, hinding-hindi nila makakamit ang pagbabago sa kanilang disposisyon sa buhay o matatamo ang kaligtasan. Ang gawain ng Diyos sa mga huling araw ay ang ipahayag ang katotohanan para dalisayin at iligtas ang sangkatauhan. Kung hindi mahal ng mga tao ang katotohanan, hindi kailanman maaalis sa kanila ang mga tiwaling disposisyon at sa malao’t madali, sila ay palalayasin. Napagtanto ko na hindi ko naunawaan ang katotohanan at ang mga pananaw at kaisipan ko ay talagang kakatwa. Naisip ko rin na ang mga walang pananalig ay naghahasik ng kanilang sekular na mga ideya sa loob ng iglesia, na ganap na salungat sa mga salita at hinihingi ng Diyos. Ang mga kapatid na walang masyadong tayog na hindi pa nauunawaan ang katotohanan ay walang pagkakilala; maaari silang magambala at mailigaw kaagad ng gayong mga ideya. Maaari itong magdulot sa kanila na malublob sa kahinaan at pagkanegatibo, at sa malulubhang kaso, maaaring humina ang kanilang pananalig at maaari silang lumayo sa Diyos. Ang mga walang pananalig ay hindi talaga mga miyembro ng sambahayan ng Diyos, hindi natin sila mga kapatid; sa diwa sila ay nabibilang sa diyablo na si Satanas at mga kaaway ng Diyos. Kung hindi sila kaagad mapapaalis sa iglesia, magbubunga lamang sila ng kapahamakan. Ang aking ina ay maraming taon nang mananampalataya, pero hindi pa rin niya regular na binabasa ang mga salita ng Diyos, at lalong hindi niya ito isinasagawa. Paano man ako nagbahagi sa kanya, hinangad pa rin niya ang mga makamundong bagay at ang kumita ng pera at likas na ayaw sa katotohanan. Madalas niyang ikinakalat ang kanyang mga walang pananalig na ideya at kuru-kuro at ginagambala ang buhay-iglesia. Kahit na bigyan pa siya ng isa pang pagkakataon, hindi talaga siya magsisisi. Ang katunayan na sinubukan kong protektahan ang miyembrong ito na kauri ng diyablo at ginustong makipagtalo para sa kanya upang mapanatili siya sa iglesia ay nagpakitang isa talaga akong hangal at hindi alam ang tama sa mali.

Kalaunan, nakita ko ang isa pang sipi ng mga salita ng Diyos: “Nilikha ng Diyos ang mundong ito at dinala ang tao, isang nabubuhay na nilalang na pinagkalooban Niya ng buhay. Sumunod, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanyang paglaki hanggang sa kanyang pagtanda. Sa prosesong ito, walang nakadarama na lumalaki ang tao sa ilalim ng pangangalaga ng Diyos; sa halip, naniniwala sila na lumalaki siya sa ilalim ng mapagmahal na pangangalaga ng kanyang mga magulang, at na ang likas na pag-uugali niya sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng buhay, na pagtitiyaga ang pinagmumulan ng kanyang pag-iral, at na mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang naaalala ang tao, kaya nga inaaksaya niya ang buhay na ipinagkaloob sa kanya ng Diyos…. Wala ni isa sa sangkatauhang ito na pinangangalagaan ng Diyos gabi’t araw ang nagkukusang sambahin Siya. Patuloy lang ang Diyos sa paghubog sa tao, nang walang anumang inaasahan, tulad ng naplano na Niya. Ginagawa Niya iyon sa pag-asang balang araw, magigising ang tao mula sa kanyang panaginip at biglang matatanto ang halaga at kahulugan ng buhay, ang halagang katumbas ng lahat ng naibigay ng Diyos sa kanya, at ang sabik na kahilingan ng Diyos na bumalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Labis akong napukaw ng mga salita ng Diyos. Ang Diyos ang pinagmumulan ng buhay ng tao at lahat ng mayroon ako ay nagmumula sa Kanya. Ang Diyos ang nag-alaga sa akin at nagtustos sa akin hanggang sa pagtanda. Pagkatapos niyon, biniyayaan ako ng Diyos, pinahihintulutan akong lumapit sa harap Niya at tanggapin ang pagdidilig at pagtutustos ng Kanyang mga salita para maunawaan ko ang katotohanan, malaman ang kahulugan ng buhay at kung paano ang dapat na maging asal ko at piliin ang tamang landas. Lahat ng ito ay pag-ibig at pagliligtas ng Diyos. Inorden ng Diyos ang aking ina na maging tagapag-alaga ko at palakihin ako sa materyal na mundo—dapat kong tanggapin ang kanyang pangangalaga sa akin dahil nagmumula ito sa Diyos, igalang siya, at tuparin ang aking papel bilang kanyang anak. Gayunpaman, pagdating sa mga bagay na tungkol sa katotohanang prinsipyo, hindi ako pwedeng maimpluwensyahan ng emosyonal na koneksyon, kundi kailangan kong isagawa ang katotohanan at ilantad ang lahat ng walang pananalig na pag-uugali ng aking ina. Iyon lamang ang pagkilos nang matapat at makatwiran, at ayon sa katotohanang prinsipyo. Kung hahayaan kong makaimpluwensya ang aking damdamin sa laman sa aking asal, nagbibigay ng pagmamahal, habag, pag-iingat at proteksyon sa isang walang pananalig na gaya ng aking ina, nang wala ni kaunting pagsasaalang-alang para sa gawain ng iglesia o kung paano maaaring maabala ang buhay-iglesia ng mga kapatid, isinasakripisyo ang mga katotohanang prinsipyo para protektahan ang aking relasyon sa aking ina, iyon ay pagrerebelde at paglaban sa Diyos. Noon lamang ako magiging tunay na walang konsensya at walang utang na loob. Matapos kong matanto ito, mas nakaramdam ako ng kalayaan at kaginhawahan.

Hindi nagtagal, bumalik ako sa bahay para asikasuhin ang ilang bagay at kumustahin ang aking ina habang nasa bayan ako. Noong gabing iyon, nag-usap kami tungkol sa kanyang sitwasyon kamakailan at alam niyang malapit na siyang tanggalin ng iglesia. Nang sinubukan kong magbahagi sa kanya, iniba niya lang ang usapan nang hindi nagkokomento. Matapos makitang wala siyang kahit katiting na pagsisisi sa kanyang mga ginawa, mas lalo akong nakumbinsi na ang desisyon ng iglesia na alisin siya ay ganap na nakaayon sa mga prinsipyo. Pagkalipas ng dalawang buwan, nakatanggap ako ng isa pang liham mula sa lokal na lider ng iglesia na humihiling sa akin na ipaliwanag pa ang pauna kong pagsusuri sa aking ina. Noong panahong iyon, naisip ko: “Maaari kayang hindi sapat ang kalubhaan ng masamang ugali ng nanay ko para mapaalis siya? Kung ganoon nga, ibig sabihin ba niyon na kahit papaano sa ngayon ay hindi siya matatanggal? Pero parang wala ni katiting na pagsisisi ang ina ko nang magbahagi ako sa kanya dalawang buwan na ang nakararaan. Dapat ko bang sabihin sa lider ng iglesia ang tungkol dito?” Habang paulit-ulit kong iniisip ang isyung ito, isang sipi ng mga salita ng Diyos ang sumagi sa isip ko: “Kung isa kang taong tunay na naniniwala sa Diyos, kahit na hindi mo pa nakakamit ang katotohanan at buhay, kahit papaano’y magsasalita at kikilos ka na nasa panig ng Diyos; kahit papaano, hindi ka tatayo lang nang walang ginagawa kapag nakikita mong nakokompromiso ang mga interes ng sambahayan ng Diyos; kapag nauudyok kang magbulag-bulagan, makokonsiyensiya ka, at hindi mapapalagay, at sasabihin mo sa iyong sarili, ‘Hindi ako puwedeng maupo lang dito at walang gawin, kailangan kong tumayo at magsalita, kailangan kong umako ng responsabilidad, kailangan kong ibunyag ang masamang pag-uugaling ito, kailangan kong itigil ito, upang hindi mapinsala ang mga interes ng sambahayan ng Diyos, at hindi maabala ang buhay-iglesia.’ Kung naging buhay mo na ang katotohanan, hindi ka lamang magkakaroon ng ganitong tapang at pagpapasya, at magagawa mong maunawaan nang lubusan ang pangyayari, kundi matutupad mo rin ang pananagutan na dapat mong pasanin para sa gawain ng Diyos at para sa mga kapakinabangan ng Kanyang sambahayan, at ang iyong tungkulin ay matutupad. Kung puwede mong ituring ang iyong tungkulin bilang responsabilidad at obligasyon mo at bilang atas ng Diyos, at nadarama mo na kailangan ito upang makaharap ka sa Diyos at sa iyong konsiyensiya, hindi ba isinasabuhay mo ang integridad at dignidad ng normal na pagkatao? Ang iyong mga gawa at pag-uugali ang magiging ‘pagkatakot sa Diyos at pag-iwas sa kasamaan’ na sinasabi Niya. Isinasagawa mo ang diwa ng mga salitang ito at isinasabuhay ang realidad ng mga ito” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pamamagitan ng mga salita ng Diyos, natanto ko na dapat kong alalahanin ang kalooban ng Diyos kapag tinutupad ko ang aking mga tungkulin, pangalagaan ang normal na kaayusan ng buhay-iglesia at ilantad ang mga nasa iglesia na nagbunyag sa kanilang sarili bilang mga anticristo, masasamang tao, at walang pananalig. Tanging sa paggawa nito ko matutupad ang aking mga tungkulin at responsibilidad. Naisip ko kung paanong nang hilingin ng asawa ni Job sa kanya na talikuran ang Diyos, nagawa niyang tumayo sa panig ng Diyos at sinaway ang kanyang asawa bilang isang “hangal na babae.” Si Job ay tapat, prangka, at may malinaw na ideya kung ano ang dapat mahalin at kapootan ng isang tao. Hindi niya pinahintulutan ang mga emosyonal na koneksyon na makaimpluwensya sa paraan ng pamumuhay niya. Ako rin ay dapat na talikdan ang aking laman, ilantad ang katotohanan pagkakita nito at alisin ang mga walang pananalig sa iglesia nang walang pagpapaliban. Nang matanto ito, isinulat ko ang lahat ng pag-uugali na naobserbahan ko sa aking ina noong huling umuwi ako. Hindi nagtagal, nakatanggap ako ng liham na nagsasabing tinanggal na ang aking ina sa iglesia. Binanggit ang ilan sa kanyang mga pag-uugali na idinetalye ko. Natuwa ako na hindi ako nagpadaig sa mga emosyon ko at hindi nawala ang aking patotoo. Nakaramdam ako ng kapayapaan at pagiging makatwiran.

Sa pamamagitan ng karanasang ito, nagkaroon ako ng mas malinaw na pag-unawa kung paano nagpapasya ang Diyos kung sino ang ililigtas at kung sino ang palalayasin batay sa kanilang kalikasang diwa at pangkalahatang pag-uugali. Ito ay isang malinaw na pagpapamalas ng matuwid na disposisyon ng Diyos. Hindi natin dapat hayaang pagharian ng emosyonal na koneksyon ang paraan ng pakikitungo natin sa iba, kundi dapat nating ibatay ang ating mga kilos sa mga salita ng Diyos, sa mga katotohanang prinsipyo. Ito lamang ang naaayon sa kalooban ng Diyos. Lubos akong nagpapasalamat sa Diyos na natamo ko ang bagong pagkaunawang ito at nagkaroon ako ng mga pakinabang na ito.

